
Susumo 
Susumo 1 

Pɛrɛ yông jey 

1Jeng de Dagwi à kana susu yông jey na lagwi, 

2jey o yà sè wiin zɔng, vit a pyɛ e ji yɛ. Lwīl gwà kyiri gwogbɔng gworep 

gwociwil, ko gabik Dagwi ha rini e ra nshi. 

3Ko Dagwi a hanat, a ye, “Tik na negbey ne hwo!” Ko negbey na hwo. 

4A di negbey o na sé nerat, ko a gas negbey o yi na lwīl. 

5A yila negbey, à Gwi, ko lwīl a yâng gwɛ, à Turuk. Nagwi na sé, ko naturuk na 

sé, pɔlɔ hê yel a hane. 

6Dagwi a to hanat, a ye, “Tik na pyɛ sede ragyip ye hwo e tê nshi, na ye bin gas 

nshi mo zang ba.” 

7A yong pyɛ mo, ko ya gas nshi de na sé e nɛ̂n yɛ, na nemo de na sé e ra rak 

yɛ. Ko a tɛ́ ɛ ano. 

8A yila pyɛ yane mo, à Larwak. Nagwi na sé, ko naturuk na sé, pɔlɔ hê ba a 

hane. 

9Dagwi a to hanat, a ye, “Tik na nshi de na sé e nɛ̂n larwak ne tula hɛn e kwɔn 

hining, na vwel he nusu e jey.” Ko a tɛ́ ɛ ano. 

10A yila hɛ, à Vwel, ko kwɔn de nshi na tula hɛn ɛ̀, a yâng hɛ, à Gwogbɔng 

Gworep. Ko a di pyɛ́ de a yong ya sé ryat. 

11E bama mo a hanat, a ye, “Tik na vwel he tabas na nedirî pyɛ́, yemo de ya 

vɔk yeneng, tanga cɔ́gɔt de ye tɔs nèy, kayiyɛ mo e ra yerê yɛ.” Ko a tɛ́ ɛ ano. 

12Ko vwel ha tabas na nedirî pyɛ́ detidetu, kayɛ yere de ye mara yeneng, na 

kayɛ yerê cɔ́gɔt de ye tɔs nèy de na vɔk yeneng. Ko Dagwi a di pyɛ́ de a yong 
ya sé ryat. 

13Nagwi na sé, ko naturuk na sé, pɔlɔ hê tat a hane. 

14Dagwi a to hanat, a ye, “Tik na nezap negbey ne hwo e larwak o, na ne gas 

nagwi yi e naturuk, na ne dura nepɔlɔ, na neshey, na jeng arɔng. 

15Tik na negbey o ne sè e larwak, na ne nɔ̂ng jey negbey.” Ko a tɛ́ ɛ ano. 

16Ano de a yong gbɔng negbey neba de na dal na nerey. Ninde na dal na nerey 

nê vɔk reto e ra wosho, ko ninde na raa na nerey nê vɔk reto e ra turuk. A to 
yong netangacɛn arɔng. 

17A tɛ̀ ɛn mwa e larwak, na be nɔ̂ng jey negbey; 

18a nɔng ɛn reto e ra nagwi na naturuk, na be to gas tê negbey yi na lwīl. Ko 

Dagwi a di pyɛ́ de a yong ya sé ryat. 

19Nagwi na sé, ko naturuk na sé, pɔlɔ hê naas a hane. 

20Dagwi a to hanat, a ye, “Tik na berep be ye ship na bagyɛng pyɛ́ cen detidetu, 

ko benon be kyě ra fifɛ e larwak.” 

21Ano de a yong bètagbɔk ngyāma nshi, na mwa yére pyɛ́ cen detidetu de ye 

kyě kyè e ji nshi, tanga mwa yére benon. Ko Dagwi a di pyɛ́ de a yong ya sé 
ryat. 

22Dagwi a tɛ̀ a yɛ̄ nerat, ko a yâng pyɛ́ de ya sé e ji nshi: “Tɔs in nèy, karak hin, 

na yin ye ship a berep.” A yâng benon arɔng, “Karak hin e ji jey.” 

23Nagwi na sé, ko naturuk na sé, pɔlɔ hê tungun a hane. 

24Dagwi a to hanat, a ye, “Tik na jey ye hwo na pyɛ́ cen detidetu e ra yére yɛ: 

yas, na ngyāma, na pyɛ̂ gabaga.” Ko a tɛ́ ɛ ano. 

25Ano de a yong ngyāma lɔ na yê hey, ryey o na shɛl o e ra yére yɛ. Ko a di pyɛ́ 

de a yong ya sé ryat. 

26Dagwi a to hanat, a ye, “Tik na wot yong mwasi sede wot. A rɔda vɔk reto e ra 

betɔk, na e ra benon, na e ra yas, na e ra jey mwa, tanga e ra mwa pyɛ̂ gabaga 
arɔng.” 

27Ano de Dagwi a yong mwat sede yɛ, a yong ɛn rwas na hwā. 

28Ko a tɛ̀ nerat e ra yɛn, a yang ɛn, “Tɔs in nèy, karak hin, na yere min ye ye 

ship a jey, na yin re negwɔm e ra yɛ. Ma sé nɔ́ng in reto e ra betɔk, na e ra 
benon, tanga e ra mwa pyɛ́ cen de ye kyě kyè e jey.” 

29Ko Dagwi a ye, “Di in, ma sé nɔng in mwa pyɛ́ de ye mara yeneng, na mwa 

cɔ́gɔt de ye tɔs nèy, na ye tɛ́ ɛ pyɛ̂ re min. 

30Ko yaga ngyāma mwa tanga mwa benon ma sé nɔng sɔng na berang yaga 

pyɛ̂ re mɛn.” Ko a tɛ́ ɛ ano. 

31Dagwi a di pyɛ́ mwa de a yong ya sé a yɛ ryat sizɔng. Nagwi na sé, ko naturuk 

na sé, pɔlɔ hê tyiimin a hane. 

Susumo 2 

1Ano de ba tala yông jey na lagwi mwa na bwâng pyɛ́ e ji mo. 

2E tuk hê taama, Dagwi a ga kana tala fwom de a ra, a tumal fwom mwa de a 

ga ra. 

3A tɛ̀ nerat e ra tuk hê taama, ko a tik hɛ jaram, na he sè mɛ, yaga e tuk a hane 

de a tumal mwa fwôm yông jey. 

4Gwong a gwomo de ba yong jey na lagwi. 

Mwasi e Bwî Ɛdɛn 

Jeng de Dagwi Darwey a yong jey na lagwi, 

5vit à baburuk kɛ sɔng e hey de gwa ga tulu e ngyen, yaga Dagwi Darwey a ga 

kana tɛ̀ rwak wo rop e ra vwel wɛt, ko vit à mwasi de e how hɛ. 

6Ko lwel gwa nunus na nshi yi e vwel, nà sing vwel o. 

7Dagwi Darwey a vɛ nefongol, ko a yong mɛ̀ mwasi, a pɛl a yɛ nesong neken 

e ji wol mɛ, ko mwasi mo a tɛ́ ɛ wo neken. 

8Dagwi Darwey a yong gwobwi e yɛnɛ̂ vwêl Ɛdɛn, e rwa rak. E hwomo de a tik 

ɛ̀ mwasi de a yong. 

9Ko a tɛ̀ mwa yére batîn cɔ́gɔt de ba sé barat, de ba nɔngɔs nèy nerat nè re, ba 

ras e ji gwɛ. E tê bwi mo retîn cɔgɔt ra sé de ra nɔngɔs neken tanga rehak de 
ra nɔngɔs tɔ̂k pyɛ́ ryat na pyɛ́ vyes. 

10Gwɔrɔt gwa nusu yi e Ɛdɛn, ko bwi mo gwa sɛsɛm nshi yi e gwɛ. Yi e hwomo 

gwa gas ɛ zang naas. 

11Rezâ hê mɛsɛng o, à Pishɔn. E hɛ de ha kwey e mwa yɛnɛ̂ sevwêl Havila, 

e hwomo de ba sɛsɛm dyam shinang. 

12Dyam shinang sevwel o ya sé celes o. Be to sɛsɛm yerê negang nehwogot 

ne nesang hyɔɔlɔl de be tang nɛ, à bedeliyum, tanga dyéngere ryat de be tang 
yɛ, à onis. 

13Rezâ rɔt hê neba mo, à Gihɔn. E hɛ de ha kwey e mwa yɛnɛ̂ sevwêl Kush. 

14Rezâ rɔt hê netat o, à Tigris. E hɛ de ha kwey e rwa rak na sevwêl Asirya. Ko 

rɔt o hê nenaas hɛ, à Ɛifaratɛs. 

15Dagwi Darwey a tik mwasi mo e ji Bwî Ɛdɛn, na a ra fwôm gwɛ, na a to bɛrɛng 

gwɛ arɔng. 

16A nɔng ɛ nu, a ye, “Hwô tɔk re yi e ji nèy kayɛ yerê cɔgɔ̂t bwi mo. 

17Ko retîn cɔgɔt remo de re nɔngɔs tɔ̂k pyɛ́ ryat na pyɛ́ vyes, hwo kwon re nèy 

rɛ wɛt! Jeng de hwà re nɛ, ko hwà rɔda ku.” 

18Dagwi Darwey a ye, “A jam de mwasi a sangal nju mɛ wɛt. Ma rɔda yóng a yɛ 

sâ sangal de e jam a yɛ, na a sè mwât sɛlɛ mɛ.” 

19Ano kwong a vɛ nefongol, a yong mɛ mwa ngyāma na mwa benon. A vey na 

yɛ̄ na mwasi, na a bin di baza de e vos a yɛ̄, ko karɛ reza de mwasi a nɔ̂ng 
kayɛ mo reza ma rane. 

20Ano de mwasi a nɔ̂ng mwa yas, na ngyāma tanga benon baza. Ko yaga 

mwasi, ba ga kana sɛ̀ a yɛ sâ sangal wɛt, de a jam a yɛ, na a sè mwât sɛlɛ mɛ. 

21Ko Dagwi Darwey a tɛ̀ nevwâ reku na vo mwasi mo. Jeng de a sé e ji nɛ, a 

pat kup hagat mɛ gwining, ko a bang kwɔn o na nama. 

22Na gwokup o a yong mɛ hwā, ko a vey a mwasi mo mɛ̀. 

23Mwasi mo a ye, “Káa, sɛ̌ a remo de mwat sede me! Kup rebek mɛ yi e nwang, 

nama mɛ yi e nang. Reza mɛ, à hwā, yaga ba pat ɛ yi e ji rwas.” 

24Yaga ano de rwas e gas ɛ na da mɛ tanga neng mɛ, ko e wuna hɛ na hwā mɛ, 

yɛn beba ba rɔda tɛ́ ɛn pyɛ jining. 

Mwasi a kyɛ́ ɛ redu Dagwi 

25Rwas yɛ tanga hwā mɛ bá sè ferem, ko mwa ano á sè a yɛn pyɛ rekyen wɛt. 

Susumo 3 

1Ko gwɔ̄m wa dal ngyāma mwa de Dagwi Darwey a yong na netsitsɛng. Wa 

yâng hwā mo, “A sé mwin de Dagwi a ye, yin kwon re yi e mwa yére nèy cɔ́gɔt 
de ya sé e ji bwi wɛt arɛt?” 

2Hwā mo a toyo a wɛ, a ye, “Wot e tɔk re yi e nèy karɛ retîn cɔgɔt e ji bwi mo. 

3Sɛ̌ e ra nèy retîn cɔgɔ̂t tê bwi de Dagwi a yang ot, wot kwon re wɛt kɛ wot ra 

nɛ wɛt. Ka wot a ra ano, ko wot e ku.” 

4Gwɔ̄m wa toyo a yɛ, wa ye, “Yin a rɔda ku wɛt. 

5Dagwi a tɔk, e jeng de yin e re nɛ̀, ko bayis min bê wunta hɛn. Yin e tɔk pyɛ́ de 

ya sé ryat na pyɛ́ de ya sé vyes tyɛng sede yɛ.” 

6Hwā mo a di nèy cɔgɔt o na sé nerat yaga re, na to sé pyɛ̂ bɛrɛng, ko na sé 

pyɛ̂ cwey o arɔng, yaga ne nɔngɔs netsitsɛng. A vo yi e ji nèy o, a re, ko a nɔ̂ng 
rwas mɛ, yɛ arɔng a re. 

7Ko bayis mɛn ba wunta hɛn, ko yɛn a tɔk, yɛn a sé warap. Yɛn a vos berang 

regwi, ko ba yong mɛ̀ pyɛ̂ banga. 

8Jeng de gwi gwa ga ye cam, yɛn a wok bol Dagwi Darwey de a sé kyě kyè e ji 

bwi, ko mwat o na hwā mɛ ba lɛrɛ hɛn e ji batîn cɔ́gɔt. 

9Dagwi Darwey a yila mwat o, a ye, “Hwà sé e gwa arɛt?” 

10Mwat o a hanat, a ye, “Ma wok vey mō e bwi, ko ma tɛ̀ bengyip, yaga ma sé 

warap. Yaga ano ma lɛrɛ mɛ.” 

11Dagwi a yang ɛ, “Wa a yang o, hwà sé warap arɛt? Hwà ga re yi e ji nèy cɔgɔt 

de ma ga yang o, a sé kyiri, na hwo re arɛt?” 

12Mwat o a ye, “E hwā de hwà nɔng me, na a sè na me, e yɛ de a nɔng me nèy 

cɔgɔt o, ko ma re.” 

13Ko Dagwi Darwey a yâng hwā mo, “E sɛ́ a yemo de hwà ra arɛt?” Hwā mo a 

ye, “A sé e gwɔ̄m de wa kwɛlɛng me, ko ma re.” 

14Ko Dagwi Darwey a yâng gwɔ̄m, “Yaga hwà ra pyɛ yemo, ma ga kyini hwo, 

hwo nju mō zɔng yi e ji ngyāma na yas. Vɔk e yɛnɛ̂ neken mō hwô hwɔlɔ jim 
e vwel, hwô re nefongol. 

15Ko mê tɛ̀ repugu e tē mō na hwā mó, e tê yere mō na yere mɛ arɔng. Yɛ̀ 

e bunut to mō, ko hwô rɔt tô bwol mɛ.” 

16Dagwi a doyo vɔk na hwā mó, a yang ɛ, “Mê gwɛ̌ a hwo yɔ̂m jeng vɔ̂k jim, na 

jeng tɔ arɔng. Ko mwa ano, hwà rɔda simo rwas mō sizɔng, ko yɛ e vɔk reto 
e ra hwo.” 

17-18Dagwi a to doyo vɔk na rwas o, a yang ɛ, “Hwà wet betong na hâ hwā mō, 

ko hwà re yi e ji nèy cɔgɔt de ma kana nɔng o redu, hwo re wɛt. Yaga pyɛ de 
hwà ra, ma ga kyini vwel. Hê tabas serɔgɔ na shik, ko hwô fes o e fwom mwa 
neyɛnɛ̂ neshey mō, na hwo sɛ̀ pyɛ̂ re de yê vey a hwo. 

19Hwô tɛrɛ long e de how cap, na hwo sɛ̀ mɛ pyɛ́ de hwô re. Hwô ra ano vɔk 

e jeng de hwô to toyo hwo fongol, yaga yi e fongol de ba yong o. Hwà sé fongol, 
ko e fongol de hwô toyo hwo ɛ̀.” 

20Mwat o a vo a hwā mɛ rezâ, Hawa, yaga yɛ wɛ a rɔda tɛ́ ɛ dê bemasi mwa. 

21Ko Dagwi Darwey a yong a mwat o tanga hwā mɛ berugu na bahwo, a tɛ̀ a 

yɛn ɛ. 

22E bama mo, a ye, “A remo mwat o a ga tɛ́ ɛ sede gwining e ji mot, a vɔk tɔ̂k 

pyɛ́ ryat na pyɛ́ vyes. Wot kwon tik ɛ, na a re yi e ji nèy cɔgɔt de ne nɔngɔs 
neken, na a to nàra kwen gbak-gbak wɛt.” 

23Yaga ano Dagwi Darwey a ro ɛ yi e bwi mo, na a wɔ̀ how vwel de ba yi ɛ na 

yɛ. 

24A gas ɛ na gwɛ, ko a tɛ̀ pyɛ́ cen yi e lagwi, na ye gyeng bwi mo na wal de wo 

lolo, ko wo nàra doysa. A tɛ̀ pyɛ́ mo e rwa rak bwi mo. 

Susumo 4 
Kayin na Hɛvɛl 

1Adam a dyɛng na hwā mɛ, Hawa, ko hwā mo a sey jim, a tɔ hwey wen, a ye, 

“Yi na sɛ́lɛ Dagwi Darwey ma ga sɛ̀ hwey.” Ko a vo a hɛ rezâ, Kayin. 

2Hawa a to vɔk jim, a to tɔ hwey hak, yɛ à Hɛvɛl. Hɛvɛl á tɛ́ ɛ mwat de a vɔk yas, 

vyēl pyɛng na shi mo, ko Kayin á sè mwât cap. 

3E bamâ jeng, Kayin a vɛ e ji pyɛ̂ cap mɛ, a nára yɛ nɔrɔ vɔk na Dagwi Darwey. 

4Ano arɔng Hɛvɛl a jut yi e ji vyel mɛ yemo de ba mɛsɛng tɔ, a yɛrɛ, ko a nára 

cɛ́k o yê sebwep nɔrɔ vɔk na yɛ. Dagwi Darwey a sey Hɛvɛl na nɔrɔ mɛ, 

5ko a kyɛ́ ɛ Kayin na nɔrɔ mɛ. Yaga ano, Kayin a pu ɛ, a rɔgɔs bayis mɛ. 

6Ko Dagwi Darwey a yang ɛ, “Hwà pu o sɛ́ arɛt? Hwà rɔgɔs bayis yaga sɛ́ ɛ? 

7Ka hwà ra pyɛ de ya sé tyɛng, ko hwô kyè na to mō e gwi. Ko ka sede hwà ra 

tyɛng wɛt, nɛn ha sé sede cwey de ya sé gyeng, na ye hwo e ra hwo. Nɛn o ha 
simo na he vɔk reto e ra hwo, ko hwo, tik na hwo vɔk reto e ra hɛ.” 

8Kayin a yâng gwa mɛ Hɛvɛl, “Wot wɔ́ e hey.” Jeng de yɛn a sé e hwomo hey, 

Kayin a hwo e ra gwa mɛ Hɛvɛl, ko a mɔrɔ hɛ. 

9Dagwi Darwey a yâng Kayin, “Gwà mō Hɛvɛl a sé e gwa arɛt?” Kayin a toyo a 

yɛ, “Ma tɔk wɛt. Ma sé lwêk gwa hom arɛt?” 

10Ko Dagwi Darwey a yang ɛ, “E sɛ́ de hwà ra ɛ? Wok, nemî gwa mō de hwà 

mɔrɔ na sé tɛ̀ kun mō yi e vwel vey na me! 

11Yaga ano vwel hê kyini hwo: E ngamo nuyel hwô tɔk to how vwel o wɛt, yaga 

vwel o ha ga sɔ nemî gwa mō de hwà mɔrɔ. 

12Ka hwà ka ye ngyɛ́k, na hwo how pyɛ́, ko vwel o hê nɔng o pyɛ cak wɛt. Hwô 

kyě rìni, vit a lɔ̂ sangal tɛk e jey.” 

13Kayin a yâng Dagwi Darwey, “Tábak hom ha dal gap hom! 

14Yunung hwà sé ro me yi e vwel o, ko mê to di bayis mō wɛt. Mê kyě rìni, vit a 

lɔ̂ sangal tɛk e jey, ko kawɛ mwat de a man na me, e mɔrɔ me zɔng.” 

15Ko Dagwi Darwey a yang ɛ, “A sé ano wɛt. Ka sede mwat hwak a mɔrɔ hwo, 

ko bê tala hɛ na pyɛ de ya dal myo zang taama.” A to tɛ̀ a Kayin jɔt, yaga na ye 
sè pyɛ dura na kawɛ mwat de a man na yɛ, ko a mɔrɔ hɛ wɛt. 

16Kayin a kyè yi e nuyêl Dagwi Darwey, ko a sangal e bak vwêl Nɔt, e rwa rak 

e yɛnɛ̂ vwêl Ɛdɛn. 

Yére Kayin na Shɛt 

17Kayin a dyɛng na hwā mɛ, ko hwā mo a sey jim, a tɔ hwey wen de ba tang hɛ, 

à Ɛnɔk. E jeng o Kayin á sè lɔk repomo, ko a nɔng rɛ rezâ hwey o. 

18Ɛnɔk a vɔk sɔ̄ mɛ Irat, ko Irat a sé dâ Mɛhuyayɛl, Mɛhuyayɛl a sé dâ 

Mɛtushayɛl, Mɛtushayɛl a sé dâ Lamɛk. 

19Lamɛk a vɔk beha beba: wo mɛsɛng o, à Ada, ko wo neba, à Zila. 

20Ada a tɔ Yabal; Yabal o a sé dâ yére bemat de ba vɔk yas, de be to sangsal 

e buk. 

21Yabal a vɔk gwa mɛ de ba tang ɛ, à Yubal. Yubal o a sé dâ yére bemat de be 

ra lɛlɛ na yōm kwo tanga jū. 

22Ko Zila arɔng a tɔ hwey de ba tâng hɛ, à Tubal-Kayin. Tubal-Kayin o a sé zu, 

ko a turu nekyɔrɔ̂k pyɛ́ na dyam pama tanga dyam. A vɔk gwà mɛ hwong o de 
ba tang ɛ, à Naama. 

23Lamɛk a ha a beha mɛ, a ye, “À dê Yabal, à dê Tubal-Kayin, wet in betong, à 

beha hom, wok in pyɛ de mê ha a yin. Ma ga mɔrɔ mwat, yaga a ga tɛ̀ a me 
ram, ma ga wey na nekên wen, yaga a ga zére me. 

24Ka sede bê tala pyɛ de ba ra a Kayin zang taama, ko bê tala pyɛ de ba ra a 

me, Lamɛk, zang kuru bataama na hɛ taama.” 

25Adam a to dyɛng na hwā mɛ, ko a sey jim. A tɔ hwey wen, a ye, “Dagwi a ga 

nɔng me hwey e tô Hɛvɛl, yɛ wane de Kayin a kana mɔrɔ”, ko a vo a hɛ rezâ 
Shɛt. 

26Shɛt arɔng a vɔk hwey wen, ko a vo a hɛ rezâ Ɛnɔsh. Jeng a yane de bemat 

ba hwo yila rezâ Dagwi Darwey e ji rê fongol mɛn. 

Susumo 5 
Yére Adam 

1-2E jeng de Dagwi a yong mwasi a yong ɛ sede yɛ. A yong ɛn rwas na hwā. A 

tɛ̀ a yɛn nerat, ko a vo a yɛn rezâ Mwasi. Ngyɛrɛ̂ bazâ yerê mwasi wo mɛsɛng, 
yɛ̀ Adam, a het ngan: 

3Jeng de Adam a wul neshey naga na kuru batat (130) a vɔk hwey sede yɛ, a 

vo a hɛ rezâ Shɛt. 

4E bama mo, Adam a ros neshey naga rwit (800); a vɔk nèy nehak bewen na 

behwong. 

5Mwa neshey Adam na sé neshey naga shabetat na kuru batat (930), a ku. 

6Jeng de Shɛt a wul neshey naga na nɛ netungun (105), a tɔ Ɛnɔsh. 

7E bama mo, Shɛt a ros neshey naga rwit na kuru shabatat na nɛ netaama 

(807), a vɔk nèy nehak bewen na behwong. 

8Mwa neshey Shɛt na sé naga shabetat na kuru na nɛ neba (912), a ku. 

9Jeng de Ɛnɔsh a wul neshey kuru shabatat (90), a tɔ Kɛnan. 

10E bama mo, Ɛnɔsh a ros neshey naga rwit na kuru na nɛ netungun (815), a 

vɔk nèy nehak bewen na behwong. 

11Mwâ neshey Ɛnɔsh na sé naga shabetat na nɛ netungun (905), a ku. 

12Jeng de Kɛnan a wul neshey kuru bataama (70), a tɔ Mahalalɛl. 

13E bama mo, Kɛnan a ros neshey naga rwit na kuru banaas (840), a vɔk nèy 

nehak bewen na behwong. 

14Mwa neshey Kɛnan na sé naga shabetat na kuru (910), a ku. 

15Jeng de Mahalalɛl a wul neshey kuru batyiimin na nɛ netungun (65), a tɔ Yarɛt. 

16E bama mo, Mahalalɛl a ros neshey naga rwit na kuru batat (830), a vɔk nèy 

nehak bewen na behwong. 

17Mwa neshey Mahalalɛl na sé naga rwit na kuru shabatat na nɛ netungun (895), 

a ku. 

18Jeng de Yarɛt a wul neshey naga na kuru batyiimin na nɛ neba (162), a tɔ 

Ɛnɔk. 

19E bama mo, Yarɛt a ros neshey naga rwit (800), a vɔk nèy nehak bewen na 

behwong. 

20Mwa neshey Yarɛt na sé naga shabetat na kuru batyiimin na nɛ neba (962), a 

ku. 

21Jeng de Ɛnɔk a wul neshey kuru batyiimin na nɛ netungun (65), a tɔ Mɛtusɛla. 

22E bama mo, a sè sangal e ji nesa na Dagwi neshey naga betat (300); a vɔk 

nèy nehak bewen na behwong. 

23Mwa neshey Ɛnɔk na sé naga betat na kuru batyiimin na nɛ netungun (365). 

24Ɛnɔk a sè sangal e ji nesa na Dagwi, ko ba to di ɛ wɛt, yaga Dagwi a ga jut ɛ. 

25Jeng de Mɛtusɛla a wul neshey naga na kuru rwit na nɛ netaama (187), a tɔ 

Lamɛk. 

26E bama mo, Mɛtusɛla a ros neshey naga betaama na kuru rwit na nɛ neba 

(782), a vɔk nèy nehak bewen na behwong. 

27Mwa neshey Mɛtusɛla na sé naga shabetat na kuru batyiimin na nɛ shanetat 

(969), a ku. 

28Jeng de Lamɛk a wul neshey naga na kuru rwit na nɛ neba (182), a tɔ hwey. 

29Ko a ye, “Yi e vwel de Dagwi Darwey a kana kyini, hwey hemo hê vey a wot 

na pɔngɔ yi e reyɔ̂m fwom mot mwa.” Yaga ano, a vo a hɛ rezâ Nowa. 

30E bama mo, Lamɛk a ros neshey naga betungun na kuru shabatat na nɛ 

netungun (595), a vɔk nèy nehak bewen na behwong. 

31Mwa neshey Lamɛk na sé naga betaama na kuru bataama na nɛ netaama 

(777), a ku. 

32Jeng de Nowa a wul neshey naga betungun (500), a vɔk nèy netat Shɛm, na 

Ham tanga Yafɛt. 

Susumo 6 
Pyɛ́ vyes mwasi 

1-2Bemat ba hwo gwɛ̌ hɛn pyak e jey. E jeng yane mo, nèy lagwi na di behwong 

de ba tɔs a bemat o ba sé bezɛrɛ mo, ko na kasa a bato nɛ vinde na tɛ̀ yey na 
yɛn, na ne ra weneng mɛn. 

3Ko Dagwi Darwey a ye, “Ma rɔda to tik mwasi, na a nàra kwen 

nesheneshey wɛt, yaga yɛ a sé wo reku. Ma rɔda tik ɛ a ros, na a dal neshey 
naga na kuru baba (120) wɛt.” 

4E jeng yane mo, ko vɔk e jeng cak arɔng, ba sɛ̀ bemat de ba sé hwɔk e jey. 

Yɛn vɛ, à yere de behâ bemat ba tɔs a nèy lagwi. Yɛn vɛ, à beras vê raane de 
ba vɔk gbɔng za. 

5Dagwi Darwey a di pyɛ́ vyês bemasi ya kat, mwa bare na tomong mɛn ba sé 

ves zɔng kayɛ jeng. 

6Ko a lashe yey, a ye tɔk ano de a yong mwasi. Pyɛ mo ya shɔk a yɛ yey ding-

ding, 

7ko a ye, “Ma rɔda wey na bemasi e jey, bemasi mwa na ngyāma, na benon, 

yaga yey hom ye lashe hɛ de ma yong ɛn.” 

8Ko Nowa a sɛ̀ nerat e bayîs Dagwi Darwey. 

Rehâ Nowa 

9Rehâ Nowa a remo: Nowa á sè cik, á sila gyat e sangal na bemât jeng mɛ, ko 

á sè sangal e ji nesa na Dagwi. 

10A vɔk nèy bewen netat: Shɛm, na Ham tanga Yafɛt. 

11Ko bwang bemât mwa ba sé beves e bayis Dagwi, ba ragas neves kagwa, ko 

ba kyɛ́ ɛn gyeng badu. 

12Dagwi a di jey, ko ya ga lashe hɛ, yaga mwa bemat bá sè sangal e ji neves 

zɔng. 

13A yâng Nowa, “Ma ga tɛ̀ e yey hom, na me yɛnɛ na bemasi mwa. Ma sé kyè 

wɔ̀ wey na yɛn, mwa na jey, yaga tomong ves mɛn ba kat e jey. 

14Yong a to mō gwokundung na cɔ́gɔt yê gbarak, de gwô sè a hwo sede dwa-

nshi. Tɛ̀ bezɔrɔk e ji gwɛ, ko hwo lolom ji mo na bama mo na kwolta. 

15Yong gwɛ nelis o mita naga na kuru batungun (150), netes o mita kuru baba 

na vɛ betungun (25), ko nelis o vɔk e rak o mita kuru na vɛ betungun (15). 

16Jeng de hwô yong pyɛ banga gwokundung o, gwɛ̌ rebit mita e tē mo, na ye 

se garang. Yong gwɛ na gwo vɔk lɔ̂ vwel o, na hê tē, ko hê netat he sè hê 
yɛnɛ mo, ko hwo tɛ̀ rwi mo e hagât gwɛ. 

17Yaga di, ma sé kyè wɔ tomo na gbɔng tɛmɛ-nshi e ra jey, na ne wey na kayɛ 

pyɛ cen. Kayɛ pyɛ e jey yê ku. 

18Ko ma rɔda wuna sira e tē hom na hwo; hwà rɔda yel e ji gwokundung o, hwo, 

na nèy mō, na hwā mō, tanga behâ nèy mō bê wuna hɛn na hwo. 

19Jut e ji kayɛ pyɛ́ cen, na hwo yel na bibya e ji gwokundung o, tik na ye sè rwas 

na hwā mó, na ye sangal cen tanga hwo. 

20Kavɛ benon e yerê vɛ, kayɛ ngyāma na yas e yerê yɛ, na mwa pyɛ́ gabaga 

e yerê yɛ bibya, yê vey e ji mo na hwo, yaga na yɛ̄ bin nàra cen. 

21Ko hwo, hwô jut yerê pyɛ́ de bê re yaga hwo tanga yɛn, yaga na hwo tanga 

belɔ mō tanga yɛ̄, yin a bin sɛ̀ pyɛ̂ re min.” 

22Nowa a ra yɛnɛ̂ pyɛ̂ mwa de Dagwi a nɔng ɛ nu, na a ra. 

Susumo 7 
Tɛmɛ-nshi 

1Dagwi Darwey kwong a yâng Nowa, “Yel e ji gwokundung, hwo na belɔ mō 

mwa, yaga ma di e ji bemât jeng yemo hwo wɛ njumo zɔng hwà sé cik e bayis 
hom. 

2Jut yi e ji mwa ngyāma de ya sé ryat kuru na yɛ nyaas, beras o betaama na 

beha mo betaama; ko yi e ji yinde ya sé kyiri jut ɛ̀ bibya, rwas o na hwā mo. 

3Ano de hwà rɔda ra na benon kuru na vɛ benaas, beras o betaama na beha mo 

betaama, yaga na be vɛ mɛ̀ yere e jey. 

4A tɛt ɛ̀ pɔlɔ taama, ko ma rɔda tɛ̀ rwak wo rop e ra jey nagwi na naturuk nepɔlɔ 

kuru banaas, na me bin wey na kayɛ pyɛ de ya vɔk neken, yemo de ma kana 
yong.” 

5Nowa kwong a ra pyɛ̂ mwa de Dagwi Darwey a nɔng ɛ nu e ra yɛ. 

6A vɔk neshey naga betyiimin (600) jeng de tɛmɛ-nshi wa hwo e ra jey. 

7Nowa, na nèy mɛ, na hwā mɛ, tanga behâ nèy mɛ yɛn a yel e ji gwokundung o, 

na be sey neken mɛn yi e tɛmɛ-nshi. 

8Yi e ji ngyāma na yas de ya sé ryat, na yinde ya sé kyiri, na yi e ji yére benon 

tanga mwa pyɛ́ gabaga, 

9yɛ̄ bibya, rwas o na hwā mo, ba yel e ji gwokundung o tanga Nowa, sede remo 

de Dagwi a ga nɔng ɛ nu. 

10E bamâ pɔlɔ taama tɛmɛ-nshi wa hwo e ra jey. 

11Jeng de Nowa a vɔk neshey naga betyiimin, e pɔlɔ hê kuru na hɛ taama e pwɛl 

gwo neba, mwa jɔ̂t nshî gwogbɔng gworep gwociwil de gwa sé e nɛn vwel ya 
gbuksal, ko bapɔk larwak ba wuma hɛn. 

12Rwak wa jɛ̀rɛk e ra jey wosho kuru banaas na turuk kuru banaas. 

13Ko e tuk hining hane mo, Nowa tanga nèy mɛ Shɛm, na Ham, na Yafɛt, na 

hwâ Nowa, tanga behâ nèy mɛ, mwa yɛn ba yel e ji gwokundung o. 

14Ko kayɛ yerê ngyāma na kayɛ yerê yas, na kayɛ yerê pyɛ̂ gabaga, na kayɛ 

yerê benon hey na ve lɔ ya yel tanga yɛn. 

15-16Rwas na hwā mo yi e kayɛ pyɛ cen ba yel e ji gwokundung o bibya, sede 

remo de Dagwi a ga kana nɔ̂ng Nowa nu. Bama de yɛn a ga yel mwa, ko Dagwi 
Darwey a bang rwi gwokundung o e bamâ Nowa. 

17Tɛmɛ-nshi wa re nuyel e ra jey nepɔlɔ kuru banaas. Nshi mo na tula hɛn, ko 

gwokundung o gwa hala vwel, gwa sogo tǎlu e ra nshi. 

18Nshi na gwɛ̌ re nuyel na gwɛsɛ hɛn ding-ding, ko gwokundung o gwa kyě rini 

e ra nshi. 

19Ko nshi na re gâp jey, na turus, ko na kyiri begbɔng beraku mwa. 

20Ko nshi na tút, na kwey beraku, na dal sede mita betaama vɔk e rak o. 

21Ko kayiyɛ pyɛ de ya sé cen, de ye kyě kyè, ya ku: benon, na yas, na ngyāma 

na mwa pyɛ̂ gabaga tanga mwa bemasi arɔng. 

22Kayɛ pyɛ de ye pɔng e jey, ya ku. 

23Dagwi Darwey a wey na pyɛ́ cen mwa de ya sé e jey, bemasi, na ngyāma 

mwa, na pyɛ̂ gabaga, na benon. E Nowa zɔng de ba tik ɛ tanga vemo de ba sé 
e gwokundung tanga yɛ. 

24Nshi na nàra e ra jey nepɔlɔ naga na kuru batungun (150), vit nà tɛt ɛn. 

Susumo 8 
Yɛnɛ̂ tɛmɛ-nshi 

1Ko Dagwi a bare na Nowa, na mwa ngyāma na yas de ya sé tanga yɛ e ji 

gwokundung o. A tɛ̀ gul gwa pɛl e ra jey, ko nshi na hwo tɛrɛs hɛn. 

2A bang jɔ̂t nshî gwogbɔng gworep gwociwil de gwa sé e nɛn vwel, na bapɔk 

larwak, ko rwak wa ye wang. 

3Nshi na tɛrɛs hɛn hywɛ-hywɛ yi e jey. E bamâ nepɔlɔ naga na kuru batungun 

(150) nshi na tɛt ɛn. 

4Ano, e ji pɔlɔ hê kuru na hɛ taama, e ji pwɛl gwô netaama, gwokundung o gwa 

tumal e ra gwining e ji berakû Ararat. 

5Ko nshi na raa ne tɛrɛs hɛn. E tuk pɛrɛ̂ pwɛl gwô kuru, rarak beraku ba nunus. 

6E bamâ nepɔlɔ kuru banaas (40), Nowa a wunta repɔk de a kana tɛ̀ 

e gwokundung o, 

7ko a hàla gwohwǎk. Gwɛ kwong gwa kyesem, gwa raa toros hɛ vɔk e jeng de 

vwel ha hworok. 

8Nowa kwong a tomo gwobɔp, a simo a tɔk kɛ nshi na ga gyirik. 

9Ko gwobɔp gwa tɔk sɛ̀ kwɔ̂n gyirik wɛt, gwa tó to ɛ vey na Nowa, yaga nshi na 

rɔngɔl e dyɛngɛ e mwa vwel. Nowa kwong a nára vwɔ mɛ, ko a yel na gwobɔp o 
e ji gwokundung o. 

10A gyeng pɔlɔ taama hak, ko a to tomo gwobɔp o. 

11Gwa toyo vey na Nowa e rwa nawiri, ko di, e nû gwɛ gwa vɔk ɛ̀ bwôk rwang 

bwot de gwa tùt e retîn pwat. Ano de Nowa a tɔk, nshi na ga gyirik e vwel. 

12Ko a to ra nepɔlɔ netaama nehak, a to tomo gwobɔp o. Gwɛ kwong gwa pere 

nàra, gwa to toyo vey na yɛ wɛt. 

13E tuk hê mɛsɛng o, e pwɛl gwô pɛrɛ̂ shey, jeng de Nowa a vɔk neshey naga 

betyiimin na hɛ hining (601), nshi na ga ye jɔng. Nowa a pat pyɛ-bâng 
gwokundung o, a bɛrɛng, ko a di vwel ha ga hwo hworok. 

14E ji nepɔlɔ kuru baba na nɛ netaama, e pwɛl gwo neba, vwel ha ga tɛ́ ɛ hwɔ́k-

hwɔk. 

15Dagwi kwong a ha a Nowa, a yang ɛ, 

16“Nusu hwo yi e ji gwokundung o, hwo na hwā mō, na nèy mō, na behâ nèy 

mō. 

17Pat kayɛ pyɛ cen tanga hwo: benon, na ngyāma mwa, na pyɛ̂ gabaga, yaga 

na ye bin tɔs nèy, na ye karak, na ye ye ship à jey.” 

18Ko Nowa a nusu na nèy mɛ, na hwā mɛ, tanga behâ nèy mɛ, 

19na kayɛ yerê ngyama, na kayɛ pyɛ gabaga, na kayɛ yerê benon, kayɛ pyɛ́ de 

ye kyě kyè e jey, mwa yɛ ya nusu yi e ji gwokundung o e yere mɛn. 

Nowa a nára nɔrɔ̂ yas 

20E bamâ pyɛ́ yemo mwa, Nowa a yong gàgbang rangâs yas vɔk na Dagwi 

Darwey, a vɛ́ yi e ji kayɛ yerê ngyama de ya sé ryat, na yi e ji kayɛ yerê benon 
de ba sé berat, a yɛt, ko a nára mɛ̀ nɔrɔ. 

21Jeng de Dagwi Darwey a wok nesang nerat o mo, ko a yâng tó mɛ, “Ma rɔda 

to me kyini vwel yaga bemasi wɛt, mwa ano de bare na tomong mɛn ba sé ves, 
yey mɛn ya sé vyes yimo yɛn nèy. Ko ma rɔda to me wey na kayɛ pyɛ cen sede 
remo de ma ga kana ra wɛt. 

22“Gbak de jey ya sé, jeng bere na jeng bwal, fes na neceere, hwos na zɛng, 

nagwi na naturuk, bê yɛnɛ hɛn wɛt.” 

Susumo 9 
Dagwi a sira a Nowa 

1Dagwi a tɛ̀ a Nowa tanga nèy mɛ nerat, a yang ɛn, “Tɔs in nèy, karak hin, na 

yin ye ship à jey. 

2Mwa ngyāma, na benon, na betɔk yê wok bengyip min, yê sap in. Ma ga tik yɛ̄ 

mwa e nɛn min. 

3Yi a remo ma simo a yin, yin tɔk re nama yɛ̄ ko pyɛ̂ yeneng, na nèy cɔ́gɔt, na 

hwonong zɔng wɛt. 

4Ko pyɛ jining zɔng de yin a rɔda re wɛt, yɛ à nama de ba shushu nemi mo wɛt, 

yaga neken na sé e ji nemi. 

5Be shushu nemî mwasi ko tyɔng wɛt. Gbing-gbing ma rɔda jāma neken yi na 

kayɛ ngyama kɛ yi na kawɛ mwat de a mɔrɔ mwat. 

6Mwa mwat de a mɔrɔ mwat, ba rɔda mɔrɔ hɛ arɔng, yaga Dagwi a yong mwat 

sede yɛ. 

7Ko yin, tɔs in nèy, na yin karak hin, na yere min ye ye ship à jey.” 

8Ko Dagwi a yâng Nowa tanga nèy mɛ, 

9“Di, ma sé wuna me na sira tanga yin, na yére bama min, 

10na kayɛ pyɛ cen: benon, na yas, tanga ngyāma, mwa pyɛ́ de ya nusu yi e ji 

gwokundung tanga yin. 

11Pyɛ ma yemo de ma sé sira a yin: Ma rɔda to ba wey na pyɛ̂ mwa de ya vɔk 

neken na tɛmɛ-nshi ko tyɔng wɛt, ko tɛmɛ-nshi wa rɔda to wey na jey arɔng wɛt.” 

12-13Dagwi a to ye, “Di, pyɛ durâ sira de ma sé wuna na yin na kayɛ pyɛ cen de 

ya sé tanga yin a yet ngan, yɛ à shatong de ma ga tɛ̀ e larwak. Wô sè pyɛ durâ 
wuna-na-sira hom e tē hom na jey nesheneshey. 

14Kayɛ jeng de mê vey na balê rwak e jey, ka sede shatong wa nusu, 

15ko ma rɔda bare na sira hom na yin tanga kayɛ pyɛ cen, nesheneshey, tɛmɛ-

nshi wô to wey na mwa neken ko tyɔng wɛt. 

16Kayɛ jeng de mê di shatong e bale, ko wô tɛ̀, me bare na sira hom gbak-gbak 

de ma wuna na kayɛ pyɛ de ya vɔk neken e ji jey.” 

17Ko Dagwi a to yâng Nowa, “Pyɛ durâ wuna-na-sira ma yane de ma ga wuna 

na yin tanga mwa pyɛ́ de ya vɔk neken e ji jey.” 

Nowa na nèy mɛ 

18Nèy Nowa de na nusu yi e gwokundung, nɛ̀ à Shɛm, na Ham tanga Yafɛt. Ko 

Ham, yɛ à dâ Kanaan. 

19Yi na nèy netat Nowa mo jey mwa ya sila na bemat. 

20Nowa á sè mwât cap, ko yɛ wɛ a tānga pɛrɛ how bwî anap. 

21E bama de a sɔ nshî anap o, a feng, ko a dyɛng warap e ji buk mɛ. 

22Jeng de Ham, dâ Kanaan, a di da mɛ ferem, a nusu wɔ e majey, a ha a begwa 

mɛ. 

23Ko Shɛm tanga Yafɛt ba jut rugû banga, ba gana e ra batô sanat mɛn, ba kyè 

mɛ̀ rè bama wɔ yel mɛ̀ e ji buk o, ko ba bang da mɛn; yɛn a doyo bayis mɛn wɛt, 
yaga na be kwon di da mɛn ferem. 

24E bama de sefeng sa ga hala Nowa, ko ba ha a yɛ pyɛ de wen mɛ swɛl o a ra 

a yɛ. 

25Ko a ye, “Tik na gawey he hwo e ra Kanaan. Ê tɛ́ ɛ sam besam begwa mɛ.” 

26A to ye, “Tik na be nɔ̂ng Dagwi Darwey, yɛ Dagwi wo Shɛm nerey, ko tik na 

Kanaan e ra a Shɛm fwôm sesam. 

27Tik na Dagwi a tɛ̀ Yafɛt a gwɛ̌ hɛ, na yere mɛ ye vɛ́ wuna sangal tanga ye 

Shɛm, ko Kanaan e ra a Yafɛt fwôm sesam.” 

28E bamâ tɛmɛ-nshi, Nowa a to ra neshey naga betat na kuru batungun (350), 

29ko a ku; yɛ na neshey naga shabetat na kuru batungun (950). 

Susumo 10 
Yére nèy Nowa 

1Vemo ba sé nèy Nowa, nɛ à Shɛm, na Ham tanga Yafɛt. E bamâ tɛmɛ-nshi ba 

tɔs a yɛn nèy, ko yére mɛn a yet: 

2Nèy Yafɛt, nɛ a Gɔmɛr, na Magɔk, na Madai, na Yavan, na Tubal, na Meshek 

tanga Tiras. 

3Yére Gɔmɛr, yɛ a Ashkenas, na Rifas tanga Tɔgarma. 

4Yére Yavan, yɛ a Elisha, na Tarshish, na BeKiti tanga BeRɔdan. 

5Yére mɛn yɛ de ya sangal e bakwogom na e bazîk berep. Ya tɛ́ ɛ yére jijining. 

Kayɛ e ji yɛ̄ ya vɔk ruhûp yɛ̀, yà sangal e vwêl yɛ̀, ko ya vɔk relêm yɛ̀ arɔng. 

6Nèy Ham, nɛ a Kush, na Misra, na Put tanga Kanaan. 

7Yére Kush, yɛ a Seba, na Havila, na Sapta, na Raama tanga Saptɛka. Yére 

Raama, yɛ a Sheba tanga Dedan. 

8Ko Kush a vɔk hwey hak de ba tâng hɛ, à Nimrɔt, yɛ wɛ à wò mɛsɛng e ji jey 

mwa de a nusu rwas. 

9A sè gbɔng mwât jàma za wɛt. Yaga ano, bemat ba tē, “Mwat womo a sé gbɔng 

mwât jàma za wɛt sede Nimrɔt.” 

10Nimrɔt a pɛrɛ re negwɔm mɛ e ra bapomô Babilɔn, na Ɛrɛk tanga Akat, mwa 

nedem nane mo na sé e ji sevwêl Babilɔnya. 

11-12Yi e sevwêl Babilɔnya mo a kyè vɔk e sevwêl Asirya, a lɔk gbɔng repomô 

Nineve, na bapomô Rɛhɔbɔt-Ir, na Kala tanga Rɛsɛn hemo de ha sé e tê Nineve 
na Kala. 

13Ko Misra yɛ wɛ à dâ BeLut, na BeAnam, na BeLehap, na BeNaftu, 

14na BePatrus, na BeKaslu tanga BeKaftor; a sé yi e ji BeKaftor de BeFilisti ba 

nusu ɛ. 

15Ko Kanaan a vɔk nèy, hê mɛsɛng o à Sidɔn, hê neba mo hɛ à Hɛt; yɛn beba 

ba tɛ́ ɛn yére bemat. 

16Kanaan a to sé dâ BeYebus, na BeAmɔr, na BeGirgash, 

17na BeHivi, na BeArki, na BeSini, 

18na BeArvat, na BeZemar tanga BeHamat. E bama mo, rùhûp Kanaan ba 

shara hɛn. 

19Yɛnɛ̂ vwêl Kanaan o ha wul yi e repomô Sidɔn e rwa bato vɔk e Gaza wɔ 

e Gerar e rwa batin, ko vɔk e bapomô Sɔdɔm, na Gɔmɔra, na Adma tanga 
Zɛbɔyim wɔ e Lasha e rwa rak. 

20Yerê Ham yēmo mwa ya tɛ́ ɛn yére jijining. Kayɛ e ji yɛ̄ ya vɔk ruhûp yɛ̀, yà 

sangal e vwêl yɛ̀, ko ya vɔk relêm yɛ̀ arɔng. 

21Shɛm kwong, gwa Yafɛt kunat, a vɔk nèy arɔng; yɛ wɛ a dâ dâ mwa yerê Ɛbɛr. 

22Yerê Shɛm o, yɛ a Ɛlam, na Ashur, na Arpakshat, na Lut tanga Aram. 

23Yerê Aram, yɛ a Us, na Hul, na Gɛtɛr tanga Mash. 

24Arpakshat yɛ à dâ Shela, ko Shela a sé dâ Ɛbɛr. 

25Ɛbɛr a vɔk nèy neba, ba tâng gwining o a Pɛlɛk, yaga e jeng mɛ de bemât jey 

ba gas ɛn ba, ko gwà mɛ ba yila hɛ a Yɔktan. 

26Yɔktan a tɔ Almodat, na Shɛlɛf, na Hazarmavɛt, na Yɛra, 

27na Hadoram, na Uzal, na Digla, 

28na Obal, na Abimayel, na Sheba, 

29na Ofir, na Havila tanga Yobap. Mwa hɛn ba sé yerê Yɔktan. 

30Yɛnɛ̂ vwel de ba sangal ɛ̀ ha kaba yi e Mesha vɔk e Sefar e vwêl bahwol e rwa 

rak. 

31Yerê Shɛm yēmo mwa ya tɛ́ ɛn yére jijining. Kayɛ e ji yɛ̄ ya vɔk ruhûp yɛ̀, yà 

sangal e vwêl yɛ̀, ko yà vɔk relêm yɛ̀ arɔng. 

32Yerê bemât jey o mwa, na yére jining o mwa yɛ à yére nèy Nowa. E bamâ 

tɛmɛ-nshi, yére bemât jey mwa e ji jey ya yi e nèy Nowa. 

Susumo 11 
Gwotyɔ̌n Babilɔn 

1E jeng yane, hâ lêm bemât jey mwa há sè hining zɔng. 

2Jeng de bemat o ba kyě gwɔsɔ e rwa rak, ko yɛn a wɔ̀ sɛ̀ byel hwak e vwêl 

Babilɔnya, yɛn a sangal e hwomo. 

3Ko yɛn a ha na bemɛn, ba ye, “Vey in, na wot yong bagat bwos, wot ráng vɛ 

naka.” Yɛn a ra fwom na bagat bwos e tô beta, na kwolta e tô bwos. 

4Ko yɛn a ye, “Tik na wot a lɔk a bato mot repomo, na wot a lɔk gwotyɔ̌n gwolwis 

de gwô wɔ wul larwak! Ano de wot e bin sɛ̀ reza. Lɔ́k hemo hê wuna hot, yaga 
na wot kwon shara hot kpɛɛ e jey mwa wɛt.” 

5Dagwi Darwey a gyirik, na a di repomo mo tanga gwotyɔ̌n gwolwis de bemat 

o ba ga lɔk. 

6Ko a ye, “Hàa! Yɛn a sé regyɛng bemat vining, mwa hɛn lem mɛn hining. Ko 

di, yerê pyɛ de ba pɛrɛ yɛ! E ngamo nuyel, vit a pyɛ de yɛn e simo ra de yê dal 
ɛn! 

7Tik na wot gyirik, wot suk balem mɛn, yaga na yɛn a bin dun pyɛ de bê ha e tē 

mɛn.” 

8Ano de Dagwi Darwey a shara hɛn kagwa e neyɛnɛ̂ jêy mwa, ko fwôm lɔk o 

gwa tumal. 

9Yaga ano, ba yila kwɔn o, à Babilɔn, yaga e hwomo de Dagwi Darwey a suk 

balêm mwâ bemat. Yi e hwomo kwong de a shara hɛn kagwa e neyɛnɛ̂ jêy 
mwa. 

Yére Shɛm 

10Yére Shɛm a yet ngan: Jeng de Shɛm a vɔk neshey naga, a tɔ Arpakshat 

neshey neba e bamâ tɛmɛ-nshi. 

11E bamâ tɔ̂ Arpakshat, Shɛm a to ros neshey naga betungun (500), a to sɛ̀ nèy 

bewen na behwong. 

12Jeng de Arpakshat a wul neshey kuru batat na nɛ netungun (35), a tɔ Shela. 

13E bama mo, a ros neshey naga benaas na nɛ netat (403), a vɔk nèy nehak 

bewen na behwong. 

14Jeng de Shela a wul neshey kuru batat (30), a tɔ̀ Ɛbɛr. 

15A ros neshey naga benaas na nɛ netat (403), a vɔk nèy nehak bewen na 

behwong. 

16Jeng de Ɛbɛr a wul neshey kuru batat na nɛ nenaas (34), a tɔ Pɛlɛk. 

17Ko a ros neshey naga benaas na kuru batat (430), a vɔk nèy nehak bewen na 

behwong. 

18Jeng de Pɛlɛk a wul neshey kuru batat (30), a tɔ Rɛyu. 

19E bama mo, a ros neshey naga beba na nɛ shanetat (209), a vɔk nèy nehak 

bewen na behwong. 

20Jeng de Rɛyu a wul neshey kuru batat na nɛ neba (32), a tɔ̀ Sɛruk. 

21A ros neshey naga beba na nɛ netaama (207), a vɔk nèy nehak bewen na 

behwong. 

22Jeng de Sɛruk a wul neshey kuru batat (30), a tɔ Nahor. 

23E bama mo, a ros neshey naga beba (200), a vɔk nèy nehak bewen na 

behwong. 

24Jeng de Nahor a wul neshey kuru baba na nɛ shanetat (29), a tɔ Tɛra. 

25Ko Nahor a ros neshey naga na kuru rining na nɛ shanetat (119), a vɔk nèy 

nehak bewen na behwong o. 

26Jeng de Tɛra a wul neshey kuru bataama (70), a tɔ Abram, na Nahor, tanga 

Haran. 

27Yére Tɛra a yet ngan: Abram, na Nahor tanga Haran, ko Haran yɛ à dâ Lɔt. 

28Haran a tānga ku e ra da mɛ Tɛra e vwêl tɔ mɛ, e repomô Ur wo BeBabilɔn. 

29Abram tanga Nahor yɛn a vos beha. Zâ hwâ Abram à Sarai, ko hwâ Nahor ba 

tang ɛ a Milka. Gwà hwong Milka à Iska, ko da mɛn à Haran. 

30Sarai, hwâ Abram, a sé sang-gwon, vit a hɛ na hwey. 

31Ko Tɛra a jut hwey mɛ Abram, na Lɔt, hwêy sɔ mɛ Haran, tanga Sarai, hwâ 

sɔ mɛ Abram o. Mwa hɛn ba kaba gwong yi e Ur wo BeBabilɔn vɔk e sevwêl 
Kanaan, ko jeng de yɛn a wul Haran, ba sangal e hwomo. 

32Neshey Tɛra mwa e jey na sé naga beba na nɛ netungun (205), a ku. 

Susumo 12 
Dagwi a yila Abram 

1Dagwi Darwey a yâng Abram, “Nusu hwo yi e vwel mō, yi na cáng mō tanga 

lɔ da mō vɔk e vwel de ma rɔda dura a hwo. 

2“Ma rɔda nɔng o yere pyak, ko yê ba tɛ́ ɛ yerê bemât jey ryey o. Mê tɛ̀ a hwo 

nerat, ko mê tɛ̀, hwo vɔk gbong reza; ko yaga hwo, mê tɛ̀ nerat e ra bemât jey. 

3Vemo de bê mok a hwo netyang, ma rɔda nɔng ɛn netyang, ko vemo de bê 

mok a hwo gawey, ma rɔda kyini hɛn. Mwa yére bemasi e jey yê ra won, na me 
tɛ̀ nerat e ra yɛ̄, sede remo de ma tɛ̀ nerat e ra hwo.” 

4-5Abram a ra sede remo de Dagwi Darwey a kana nɔng ɛ nu. A vɔk neshey 

kuru bataama na nɛ netungun (75) jeng de a tik repomô Haran. Sarai, hwā mɛ, 
tanga Lɔt, hwêy gwà mɛ, ba kyè tanga yɛ. Yɛn a kaba gwong vɔk e sevwêl 
Kanaan na yas tanga besam mɛn de yɛn a kana sɛ̀ e Haran. Jeng de yɛn a wul 
Kanaan, 

6Abram a re nuyel na kwɛngɛl, sɛ̌ a wɔ wul cɔgɔt ouk ye More e kwɔ̂n rê fongol 

e Shɛkɛm. E jeng yane BeKanaan yɛn vɛ à bedâ vwel o. 

7Ko Dagwi Darwey a dura to mɛ na Abram, a ye, “Ma rɔda nɔ̂ng yere mō vwel 

hemo.” Ko Abram a lɔk ɛ gàgbang rangâs yas vɔk na Dagwi Darwey e hwomo, 
yɛ de a dura to mɛ na yɛ. 

8Yi e kwɔn o a gwɛ̌ sek vɔk e rwa batin vɔk e vwêl bahwol de ha sé e rwa rak 

na Bet-Ɛl. A tɛ̀ buk e hwomo, a gang repomô Bet-Ɛl e rwa tā ko repomô Ai e rak. 
E hwomo arɔng a lɔk gàgbang rangâs yas, ko a re a Dagwi Darwey fongol. 

9E bama mo, a re nuyel na kwɛngɛl, a tá nu wɔ e rwa batîn vwêl Kanaan, a kyè 

na tɛ́sɛ nekwɔn ye ngyɔk. 

Abram e Misra 

10E jeng yane, vyong yá sè e ji vwêl Kanaan, ko yaga yá kat sizɔng, Abram a 

sogo, a raa rwa batin vɔk e sevwêl Misra, na a ka sangal ɛ. 

11Jeng de a vey lɛs, na a yel e Misra, ko a yâng hwā mɛ Sarai, “Hwà sé zɛrɛ̂ 

hwā. 

12Jeng de bemât Misra bê di o, ba rɔda bare, hwà sé hwā hom. Yɛn a rɔda mɔrɔ 

me, ko bê tik o na neken. 

13Ko di, yang ɛn, hwà sé gwa hom, yaga na kayɛ pyɛ ye kyè a me tyang, ko bê 

tik me kwen yaga hwo.” 

14E jeng de Abram a yel e Misra, bemât Misra mo ba di hwā mɛ a sé zɛrɛ 

tyɔng o wɛt. 

15Ano arɔng jeng de behak e ji bemât badu gbɔng gwɔ̀m Farawo ba di hwā mo 

na nezɛrɛ mɛ, ba wɔ dak kaa mɛ na Farawo, ko ba jut ɛ vɔk e lɔ mɛ. 

16Yaga yɛ, Farawo a ra a Abram pyɛ́ ryat. A nɔng ɛ vyēl, na berɔndɔng, na 

bemadung, na bemaryat tanga besam beras na beha. 

17Ko Dagwi Darwey a ták a Farawo na belɔ mɛ na nezap tumbang neves, yaga 

a jut hwâ Abram. 

18Jeng de Farawo a di ano, a yila Abram, a yang ɛ, “E sɛ́ de hwà ra a me ano ɛ? 

Yaga sɛ́ de hwà yang me, a sé e hwā mō a womo wɛt ɛ? 

19Yaga sɛ́ de hwà ye, a sé e gwa mō a wɛ, ko ma ga jut ɛ, a tɛ́ ɛ hwā hom ɛ? 

Remo, nā hwā mō; jut ɛ, na yin kyè!” 

20Ko a nɔ̂ng bemat mɛ nu, yɛn a pat ɛ, be kyè na yɛ vɔk e yɛnɛ̂ sevwêl Misra 

tanga hwā mɛ na mwa pyɛ́ de a vɔk. 

Susumo 13 
Abram ba gas ɛn na Lɔt 

1Abram a tik sevwêl Misra, a to ɛ vɔk e rwa batîn vwêl Kanaan, yɛ tanga hwā 

mɛ, na pyɛ́ de a vɔk mwa. Lɔt a kyè tanga yɛ arɔng. 

2Abram á sè gbɔng darwey, a vɔk yas, tanga dyām pyɛng, na dyām shinang 

pyak. 

3Ko a kyè kwɛngɛl yi e kwɔn de a sé ɛ, a kyè na tɛsɛ nekwɔn ye ngyɔk vɔk e Bet-

Ɛl. A wul kwɔn de buk mɛ gwa kana sè ɛ e tê Bet-Ɛl na Ai, 

4kwɔn de a ga kana lɔk ɛ gàgbang rangâs yas vɔk na Dagwi. E hwomo a re a 

Dagwi Darwey fongol. 

5Lɔt arɔng, yɛ womo de a kyè tanga Abram, a vɔk kàra vyēl, na berɔndɔng, 

tanga bemât fwom. 

6Yaga ano, vwel o ha vey yaga na yɛn beba be sangal ɛ wɛt, yaga yas mɛn ya 

sé pyak. Ano kwong kwɔ̂n sangal yaga mwa hɛn ha radɛ hɛ. 

7Repugu ra yel e tê bemât gyeng yas Abram tanga vê Lɔt. (E jeng yane bemât 

Kanaan tanga BePɛrizi ba sè e vwel o arɔng.) 

8Ko Abram a yâng Lɔt, “A jam na repugu re sè e tē mot wɛt, kɛ na bemât gyeng 

yas mot arɔng wɛt, yaga wot a sé begwa. 

9Vwel a hemo e ji vwɔ mō. Ê jam na wot gas ot: Sede hwà kasa bak vwɔ 

mwɛlɛng, ko mê raa vwɔ yege, ko ka sede hwà kasa bak vwɔ yege, ko mê raa 
vwɔ mwɛlɛng.” 

10Lɔt a ye ganga, ko a di Nɛk Yɔrdan de wa vɔk nshi kagwa wɔ̀ ta e Zowar. 

Gyam na Dagwi Darwey a wey na Sɔdɔm tanga Gɔmɔra, nɛk o wá sè sede 
Gwobwî Ɛdɛn kɛ sede Nɛk Nil e Misra. 

11Yaga ano, Lɔt a kasa a to mɛ Nɛk Yɔrdan mwa, a kaba gwong, a raa rwa rak. 

Ano de yɛn a gas ɛn na bemɛn. 

12Abram a sangal e sevwêl Kanaan, ko Lɔt a sangal e tê bagbɔng bapomo de 

ba sé e nɛk, a tɛ̀ buk mɛ bagat na Sɔdɔm. 

13Bemât Sɔdɔm bá sè bemat beves, bemât ragâs banɛn sizɔng e nuyel Dagwi 

Darwey. 

14E bama de Lɔt a ga tik kwɔn o, ko Dagwi a yâng Abram, “Ye ganga yi e kwɔn 

de hwà sé ɛ̀, bɛrɛng rwa rak na ta, tanga rwa bato na batin. 

15Mwa vwel hemo de hwà sé bɛrɛng, e hwo na yere mō de mê nɔng in hɛ 

neshey gbak-gbak. 

16Ma rɔda tɛ̀ yere mō sede bazɛk de vit a mwat de e tɔk bara, sɛ̌ e tɔk bara 

bazɛk! 

17Sogo, na hwo kyè mwa e vwel o, e neyɛnɛ nerey hɛ, yaga ma sé nɔng o hɛ.” 

18Ko ano de Abram a pat buk mɛ, a kyè, a wɔ sangal bagat na cɔ́gɔt ouk yê 

Mamrɛ, yemo de ya sé e Hɛbrɔn. E hwomo a lɔk gàgbang nɔrɔ vɔk na Dagwi 
Darwey. 



22 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

Susumo 14 
Abram a sey Lɔt 

1E jeng de Amrafɛl, gbɔng gwɔ̀m Babilɔn, na Ariyɔk, gbɔng gwɔ̀m Ɛlasar, na 

Kɛdor-Lawɔmɛr, gbɔng gwɔ̀m Ɛlam, tanga Tidal, gbɔng gwɔ̀m Gɔyim, 

2yɛn benaas ba wɔ́, na be bin to como tanga begwɔ̀m betungun: Bera, gwɔ̀m 

Sɔdɔm, na Birsha, gwɔ̀m Gɔmɔra, na Shinap, gwɔ̀m Adma, na Shɛmɛbɛr, gwɔ̀m 
Zɛbɔyim, tanga gwɔ̀m Bela. Bé tâng repomo mo, à Zowar a remo. 

3Mwa begwɔ̀m vemo betungun ba wuna tó mɛn e nɛk Sidim, wɛ à Gbɔng Rep 

Nevwashe a remo, na be bin wɔ tó como. 

4Yɛn a kana sè e nɛ̂n gbɔng gwɔ̀m Kɛdor-Lawɔmɛr neshey kuru na nɛ neba, ko 

e shey hê kuru na hɛ tat yɛn a kyɛ́ ɛn, ba sogo nehywɛ. 

5E ji shey hê kuru na he naas Kɛdor-Lawɔmɛr tanga begbɔng begwɔ̀m de ba 

wuna hɛn na yɛ ba vey to como. Ba susu di wɛng e ra BeRɛfa e Ashtɛrɔt-
Karnayim, na BeZus e Ham, na BeƐmi e tyɛl Kiriyatayim, 

6na BeHori e vwêl bahwôl Seyir wɔ̀ sɛ̀ Ɛl-Paran pere wɔ wul hey. 

7E bama mo, yɛn a to ɛn, ba raa rwa bato vey e Ɛn-Mishpat de be tang hɛ, à 

Kadɛsh a remo. Yɛn a re neyɛnɛ̂ vwêl BeAmalɛk mwa na como, tanga BeAmɔr 
arɔng de ba sé na sangal e Hazazɔn-Tamar. 

8Ano kwong, begwɔ̀m Sɔdɔm, na Gɔmɔra, na Adma, na Zɛbɔyim, tanga Bela 

ba nusu na bemât como mɛn, yɛn a tó como e nɛk Sidim, 

9na begbɔng begwɔ̀m bavwêl Ɛlam, na Gɔyim, na Babilɔn, tanga Ɛlasar, 

begbɔng begwɔ̀m benaas e ra begwɔ̀m betungun. 

10Nɛk o wa vɔk ɛ̀ bavɔng pyak de ba sɛ̀ ɛ̀ kwolta. A sé e ji bavɔng o de begwɔ̀m 

Sɔdɔm tanga Gɔmɔra ba yel ɛ jeng de ba tele yi e de como. Bwang mɛn ba tele, 
ba wɔ̀ dalas e beraku. 

11Ano de bemât repugu mɛn ba di wɛng e ra yɛn, ko ba hashe pyɛ̂ mwa e ji 

Sɔdɔm na Gɔmɔra, tanga pyɛ̂ re mɛn mwa, ba kyè mɛ̀. 

12Yɛn a vo Lɔt arɔng, hwêy gwà Abram, de a sé sangal e Sɔdɔm. Ba kyè na yɛ 

na pyɛ̂ nedanerey mɛ mwa. 

13Ko mwat hwak de a hywit ɛ a vey, a ha a Abram, WoIbrani, yɛ de a sé na 

sangal e kwɔ̂n cɔ́gɔt ouk yê Mamrɛ WoAmɔr. Mamrɛ na begwa mɛ Ɛshkɔl tanga 
Anɛr, yɛn a wuna to na Abram. 

14Jeng de Abram a wok, ba ga vo cang mɛ e de como, a hwo jut bemat naga 

betat na kuru na vɛ rwit (318) de ba tɔk râ como. Mwa hɛn de ba tɔs ɛn e lɔ mɛ. 
Yɛn a raa bol begbɔng begwɔ̀m benaas vane wɔ̀ sɛ̀ bak vwêl Dan. 

15Yɛn a wul, ko a gas bemat mɛ bazap o, a hwo e ra bemât repugu mo e ji 

turuk o, ko a di wɛng e ra yɛn. A ró ɛn pere wɔ̀ sɛ̀ mɛ̀ Hoba e rwa batô 
Damaskus. 

16A to sey ɛ̀ pyɛ̂ mwa de ba ga kana hashe, ko a to toyo na Lɔt, cang mɛ, na 

pyɛ̂ nedanerey mɛ, na beha, tanga bwâng bemat de ba kana vos. 

Mɛlkisɛdɛk a tɛ̀ a Abram nerat 

17Jeng de Abram a toyo e bamâ dî wɛng e ra Kɛdor-Lawɔmɛr tanga begbɔng 

begwɔ̀m betat de ba sé tanga yɛ, gwɔ̀m Sɔdɔm a nusu, na a vey man na yɛ 
e Nɛk Shavɛ, de be to tang wɛ, à Nɛk Gwɔ̀m. 

18Ko Mɛlkisɛdɛk a vey arɔng. Yɛ à gwɔ̀m Salem, a to sé piris Dagwi De A Dal 

Na Reto Mwa. A vɔk a Abram kpam-tuk tanga nshî anap. 

19Ko a tɛ̀ a yɛ nerat, a ye, “Tik na Dagwi a tɛ̀ a yɛ nerat, yɛ Dagwi De A Dal Na 

Reto Mwa, yɛ de a yong lagwi tanga jey! 

20Tik na be somo Dagwi, Yɛ De A Dal Na Reto Mwa, yɛ wɛ de a nɔng o wɛng 

e ra bemât repugu mō!” Abram kwong a nɔ̂ng Mɛlkisɛdɛk pyɔlɔ̂ kayɛ pyɛ jining 
e ji pyɛ́ kuru. 

21Ko gwɔ̀m Sɔdɔm a yâng Abram, “Nɔ́ng me bemat hom, ko hwo vɔk pyɛ̂ mwa.” 

22Ko Abram a toyo a yɛ, “Ma ga kana sira me e nuyêl Dagwi Darwey, Dagwi De 

A Dal Na Reto Mwa, yɛ de a yong lagwi tanga jey: 

23Ma rɔda ró mɛ̀ na pyɛ cak de ya sé myo wɛt, kɛ a ka sé keshwey kɛ retsɛ̂p 

kpatak ayi. Ano hwà rɔda vɔk nu wɛt, na hwo ye, ‘Me wɛ, ma tɛ̀ Abram a tɛ́ ɛ 
darwey.’ 

24Ma rɔda jut pyɛ cak yaga me pyɛ hom wɛt, sɛ̌ pyɛ́ de bemat hom ba ga kana 

re. Ko tik na Anɛr, na Ɛshkɔl tanga Mamrɛ de yɛn a kyè tanga me be jut numo 
mɛn.” 

Susumo 15 
Dagwi a wuna sira na Abram 

1E bama de pyɛ́ yemo ya té, Dagwi Darwey a ha a Abram e ji negwi-ywey, a 

ye, “À Abram, hwo vɔk bengyip wɛt, mɛ wɛ à ruga mō, mê nɔng o pyɔlɔ pyak.” 

2Ko Abram a ye, “À Darwey, Dagwi Darwey, e sɛ́ de hwà rɔda nɔng me ɛ? Me 

a womo vit à hwey. Mwat de e re nedanelɔ hom, yɛ à Ɛliyɛzɛr wo Damaskus.” 

3A to ye, “Di, yaga hwà nɔng me yere wɛt, remo gbɔng o e ji bemât fwom hom 

e re nedanelɔ hom.” 

4Ko Dagwi Darwey a to ha na yɛ, a yang ɛ, “Wey, yɛ wane mo a rɔda re 

nedanelɔ mō wɛt; a sé e hwêy jim mō hɛ de hê re nedanelɔ mō.” 

5Ko a nusu na Abram e majey, a yang ɛ, “Me simo hwo bɛrɛng vɔk e larwak, na 

hwo bara netangacɛn, sede hwó tɔk bara nɛ.” Ko a to yang ɛ, “Ano de yere mō 
yê ba sè.” 

6Abram a tɛ̀ gap mɛ e ra Dagwi Darwey, ko yaga tɛ̂ gap mɛ mo, Dagwi a jut ɛ 

mwat de a sé cik. 

7Dagwi a to yang ɛ, “E me wɛ, à Dagwi Darwey de ma pat o yi e Ur wo 

BeBabilɔn, yaga na me bin nɔng o vwel hemo, na he tɛ́ ɛ mō.” 

8Ko Abram a rangal, a ye, “À Darwey Dagwi Darwey, yi e rɛ̌ de ma rɔda tɔk, 

vwel o he kyè wɔ̀ tɛ́ ɛ nang arɛt?” 

9Dagwi kwong a hanat, a yang ɛ, “Vey a me na shep rɔndɔng ye neshey netat, 

na shep vyel shi ye neshey netat, na turuk de wa vɔk shey tat, na wǔtut, tanga 
bwôt wunung.” 

10Abram a vey a Dagwi na pyɛ́ yane mwa. A yɛt yɛ, a vugu kayɛ mo e tē, a 

ngyɛrɛ bedɔ̀rɔ mo e hagât bemɛn, ko a vugus benon wɛt. 

11Sede benon rê banama ba gyirik e ra banama mo, ko Abram a ro vɛ. 

12Jeng de gwi gwa wɔ́ wɔ̀ gaba, nevwâ reku na vo Abram, ko bengyip beves 

ding-ding ba vo ɛ. 

13Dagwi Darwey a yang ɛ, “Tɔk gbing-gbing, yére mō yê tɛ́ ɛ bemat beduk 

e vwel de ha sé mɛn wɛt. Ba rɔda ra fwôm sesam, ko ba rɔda tak a yɛn neshey 
naga benaas (400). 

14Ko ma rɔda ra a yerê bemât jey yane de yɛn e ra a yɛn fwôm sesam shɔt. 

E yɛnɛ mo, yɛn e hala kwɔn o na nedanerey pyak. 

15Ko hwo pyɛ mo, hwô vɛ́ neshey, hwô to o tyang vɔk na beda mō, ko ba rɔda 

ba how o. 

16Ê sè e zamang hê naas de yere mō yê tɔk ba toyo vey e ngamo; yaga mê pat 

BeAmɔr yi e vwel hemo e ngyen wɛt, sɛ̌ yɛn a gwɛ̌ kát ɛn e neves, na me yɛrɛ 
a yɛn shɔt.” 

17Bama de gwi gwa gaba, lwīl mwangalang gwa hwo, ko Abram a pere di 

gwokywa kya de kyeng he tugus ɛ, tanga kyâ semwol, ba kwey e tê bedɔ̀rɔ 
banama de ba ga kana ngyɛrɛ vɛ. 

18E jeng o, Dagwi Darwey a wuna sira na Abram, a ye, “Ma rɔda nɔ̂ng yere mō 

vwel hemo mwa, pyɛ de ya kaba yi e rɔt Misra vɔk e Gwɔrɔt Ɛifaratɛs, 

19hɛ à mwa vwel de BeKeni, na BeKenizi, na BeKadmɔn, 

20na BeHiti, na BePɛrizi, na BeRɛfa, 

21na BeAmɔr, na BeKanaan, na BeGirgash tanga BeYebus ba sé ɛ na sangal 

a remo.” 

Susumo 16 
Hagar tanga Ishmayɛl 

1Sarai, hwâ Abram, á ka tɔs a Abram nèy wɛt. Ko á vɔk sam hwong WoMisra, 

de bá tang ɛ, à Hagar. 

2Yaga ano á yâng Abram, “Di, Dagwi Darwey a ro me nà tɔs nèy. Yel na sam 

hwong hom. Gyɛng yi ano ma rɔda sɛ̀ hwey wen yi na yɛ.” Abram a wok hâ hwā 
mɛ. 

3Ano kwong, Sarai a nɔ̂ng rwas mɛ Abram sam hwong mɛ, na a tɛ́ ɛ jɛn-hwā 

mɛ. E jeng yane mo, Abram a ga kana ra neshey kuru e vwêl Kanaan. 

4Abram a yel na Hagar, Hagar kwong a sey jim. Sede a di, a ga vɔk jim, ko a 

hwo byɛs delɔ mɛ. 

5Ko Sarai a yâng Abram, “Mɔt de ba mɔt me, tik na he sǎ e ra hwo! E me de 

ma ga nɔng o sam hwong hom, na hwo gunung hɛ, ko jeng de a ga vɔk jim, a 
ga hwo byɛs me! Tik na Dagwi Darwey a ra shɔt e tē hom na hwo!” 

6Ko Abram a yâng Sarai, “Di sam hwong mō a sé e vwɔ mō, ra pyɛ de hwà simo 

na yɛ.” Ano kwong, Sarai a dura a yɛ yɔ́m, ko Hagar a tele yi na yɛ. 

7Tom-lagwî Dagwi Darwey a sɛ̀ Hagar e bak lwêl nshi e hey, e gwɛ à lwêl nshi 

de gwa sé e gwông Shur. 

8Ko a yang ɛ, “À hwo Hagar, sam hwông Sarai, hwà nusu yi e gwa arɛt? E gwa 

de hwà sé kyè vɔk ɛ?” A ye, “Ma sé tele yi na Sarai, delɔ hom.” 

9Tom-lagwî Dagwi Darwey a yang ɛ, “Toyo hwo na delɔ mō, dyɛng to mō na 

yɛ!” 

10A to yang ɛ, “Ma rɔda tɛ̀ yere mō ye gwɛsɛ hɛ sizɔng, bê tɔk bara yɛ̄ wɛt yaga 

nehywɔ̂t yɛ̄.” 

11A to gwɛ̌ a yɛ, “Di, hwà vɔk jim, hwô tɔ̀ hwey, hwô vo a hɛ rezâ Ishmayɛl, yaga 

Dagwi Darwey a ga wok sesin mō. 

12Ê sè mwat de e vɔk negwɔn madung, e ra repugu na kawɛ mwat, ko kawɛ 

mwat arɔng e ra repugu na yɛ. Ê sangal gakang yi na cáng mɛ.” 

13Ko Hagar a ye, “E mwin de ma ga di Dagwi, ko mê to nàra kwen arɛt?” Ko a 

yila Dagwi Darwey, de a ga ha na yɛ, na reza wɔgɔ, “Hwà sé Dagwi wo bɛrɛng 
me.” 

14Yaga ano ba vo a hwes o rezâ Bɛɛr-Lahai-Royi; gwa sé e tê Kadɛsh tanga 

Bɛrɛt. 

15Hagar a tɔ a Abram hwey, ko Abram a vo a hɛ rezâ Ishmayɛl. 

16Abram a vɔk neshey kuru rwit na nɛ netyiimin (86) jeng de Hagar a tɔ a yɛ 

Ishmayɛl. 

Susumo 17 
Yósom, hɛ à pyɛ durâ wuna-na-sira 

1E jeng de Abram á vɔk neshey kuru shabatat na nɛ shanetat, Dagwi Darwey a 

dura to mɛ na yɛ, a yang ɛ, “Me wɛ à Dagwi Wo Reto Mwa. Tik na hwo sangal 
sángal de ha jam a me, na hwo bin sè gyat. 

2Mê wuna sira na hwo, mê gwɛ̌ yere mō hyɔt.” 

3Abram a gaba gup e vwel, ko Dagwi a to yang ɛ, 

4“Wuna-na-sira hom a het ngan: Hwà rɔda tɛ́ o dâ yére bemât jey pyak. 

5E ngamo nuyel bê to be yila reza mō, à Abram  wɛt, ko za mō ha rɔda sè 

Abraham, yaga ma sé tɛ̀ o dâ yére bemât jey pyak. 

6Mê nɔng o yére pyak sizɔng, yemo de yê tɛ́ ɛ yére bemât jey detidetu, ko yi na 

hwo bê sɛ̀ begbɔng begwɔ̀m. 

7Ma rɔda gyeng wuna-na-sira hom na hwo, na yere mō de ya to raa bama mō; 

wuna-na-sira mo à hane vit à yɛnɛ. Mê tɛ́ me Dagwi mō, na wo yere mō ye 
bama mō. 

8Mê nɔng o, hwo tanga yere mō ye bama mō, vwêl rekyɛn mō, hɛ à vwêl 

Kanaan. Mwa vwel hê tɛ́ ɛ pyɛ nedanelɔ mō nesheneshey. Me kwong mê tɛ́ me 
Dagwi mɛn.” 

9Dagwi a re nuyel, a ye, “Hwo, hwô gyeng sira hom, hwo na yére mō yê bama 

mō, mwa wɔ̀ sɛ̀ bezamang mɛn. 

10Wuna-na-sira ma het de hwô gyeng, hwo na yere mō ye bama mō: Be wɔ́ a 

kawɛ rwas e cwɛl. 

11Yin e yosom hin, ko hê tɛ́ ɛ pyɛ de yê dura, ma ga wuna sira hom na yin. 

12Yi e remo, mwa hwey wen de ba tɔ e ji min bê yosom hɛ e tuk hê rwit. Bê ra 

ano mwa wɔ̀ sɛ̀ bezamang min, kɛ a sé e ji nèy lɔ, kɛ sam de hwà sey na dyām 
yi e yere dyuk ayi. 

13Mwa yɛn beba, nèy lɔ na besam, gbing-gbing be yosom hɛn. Yi ano, sira hom 

hê sè e ra rebek min nesheneshey. 

14Kawɛ rwas de ba yosom hɛ wɛt, mwat wane mo bê pat ɛ yi e ji bemat hom, 

yaga a ga gyili wuna-na-sira hom.” 

15Dagwi a to gwɛ̌ yâng Abraham, “Hwo to yishi hwā mō, à Sarai wɛt, ko bê tang 

ɛ, à Sara. 

16Mê tɛ̀ a yɛ nerat, ey, mê nɔng o hwey wen yi na yɛ. Mê tɛ̀ nerat e ra yɛ, yaga 

na a bin tɛ́ ɛ neng yére bemât jey detidetu, ko bê sɛ̀ begwɔ̀m yi e ji yére mɛ.” 

17Ko Abraham a gaba gup e vwel, a hwo shɛgɛsh, a ye e yey mɛ, “Bê tɔ a 

gwomwakuk de gwa ga re neshey naga hwey a? Sara de a vɔk neshey kuru 
shabatat (90), remo à wɛ de e tɔ hwey a?” 

18Ko a yâng Dagwi, “Ka ba yâng tik na Ishmayɛl a sɛ̀ nerat mō arɔng!” 

19Ko Dagwi a yang ɛ, “Mwa ano, hwā mō Sara yɛ wɛ de e tɔ a hwo hwey wen, 

ko hwà rɔda vo a hɛ rezâ Yishak. E yɛ kwong de mê gyeng wuna-na-sira hom 
na yɛ vɔk e nesheneshey, tanga yere yɛ bama mɛ arɔng. 

20Rehâ Ishmayɛl kwong, ma ga wok. Di, mê tɛ̀ a yɛ nerat, mê nɔng ɛ yere, ko 

mê gwɛsɛ nepyak mɛn pyak-pyak. A rɔda tɛ́ ɛ dâ nèy gwɔ̀m kuru na vɛ beba, 
mê tɛ̀ ɛ, a sè dâ yerê bemât jey ryey. 

21Ko a sé na Yishak de ma rɔda gyeng sira hom, yɛ de Sara a rɔda tɔ̀ a hwo 

nak, jeng ngan.” 

22Jeng de Dagwi a yɛnɛ ha na Abraham, ko a vɛ̌ kyè, a tik ɛ. 

23E tuk hane mo, Abraham kwong a jut Ishmayɛl, hwey mɛ, tanga mwa besam 

de ba tɔs ɛn e ji lɔ mɛ, na vemo de ba sey na dyām, ko a yosom kawɛ rwas e ji 
bemât lɔ mɛ tyɛng na hâ Dagwi. 

24Abraham á vɔk neshey kuru shabatat na nɛ shanetat (99) jeng de ba yosom 

hɛ. 

25Ko Ishmayɛl, hwey mɛ, ha vɔk neshey kuru na nɛ netat (13) jeng de ba yosom 

hɛ. 

26E ji tuk hining o ba yosom Abraham tanga hwey mɛ Ishmayɛl, 

27tanga mwa beras e ji bemât lɔ mɛ, vemo de ba tɔs ɛn e ji lɔ mɛ, na vemo de 

ba sey ɛn na dyām yi e yére dyuk. 

Susumo 18 

1Tuhak, Abraham á sè e sangal bagat na cɔ́gɔt ouk yê Mamrɛ, á sè sangal e rwi 

buk. Jeng o yá sè tê-gwi, ko Dagwi Darwey a dura to mɛ na yɛ. 

2Abraham a ye ganga, ko a di bemat betat e tumal. Sede a di ɛn, a yi na tele, a 

wɔ̀ sey ɛn. A gaba e cât bol mɛn, 

3a ye, “À dagwɔ, ra a me pyɛ de ya jam, hwo kwon kwey nà ye rɛng e lɔ hom wɛt. 

Ma sé mwo! 

4Tik na be nɔt in nshi, na yin kus mɛ̀ bol min, ko yin ka pɔnglɔ e necam tîn cɔgɔt 

hemo. 

5Me kwong mê kyè wɔ̀ vey na kepyɛ re, na yin ye mɛ̀ shɛ̀k. Sede remo de yin a 

pe ye rɛng na mwat min, ko yin de re nuyel na kwɛngɛl min.” Ko yɛn a ye, “Ey 
yàa, ra tyɛng na pyɛ de hwà ha.” 

6Abraham a kyè dey-dey vɔk e buk na Sara, a yang ɛ, “Jut gwopey nemuk ne 

myeenen ziri, bɔrɔk nɛ, na hwo yongta mɛ̀ bworô kpam-tuk rwat o!” 

7E bama mo, a tele vɔk e kwara mɛ, a vo bwot mus rwat o, a tɛ̀ mwât fwom mɛ, 

a yong a yɛ wɛ e ji jeng. 

8E yɛnɛ mo, a jut nevasal, na nevasâl gàt de na sé pɔgɔdɔk, tanga namâ mus o, 

a wɔ̀ nɔng ɛn e hwomo e necam cɔgɔt o. Yɛn ba re, Abraham a sè gyeng 
e hwomo na yɛn, yɛn a sè re pyɛ́ mo. 

9Yɛn a yâng Abraham, “Hwā mō Sara a sé e gwa arɛt?” A ye, “A sé e ji buk.” 

10Kwɛnɛt o hwak a ye, “Mê to me vey tyɛng jeng yemo nak, ko hwā mō Sara 

e kana vɔk hwey.” Sara a sé e rwi buk e bama mɛ, e weres betong. 

11E jeng o Abraham na Sara ba ga kwopos, ba ga kana pɔl ba, Sara a to bɛɛ 

berang wɛt. 

12Ko Sara a shɛgɛsh e ji yey mɛ, a bare, “Kée-oo! E bama de jeng tɔ ya ga kwéy 

a me, ko dalɔ hom a ga kwop, mê to wok netâ ra pyɛ mo arɛt?” 

13Dagwi Darwey a yâng Abraham, “Yaga sɛ́ de Sara a shɛgɛsh ɛ? Ko a ye, ko 

sɛ̌ e tɔ̀ hwey e bama de a ga kana kwop a? 

14Pyɛ cak ya sé de ya dal gâp Dagwi Darwey arɛt? Di a remo, ma rɔda to me 

ba toyo tyɛng jeng yemo nak, ko Sara e kana vɔk hwey.” 

15Ko Sara a tono, a ye, “Ma shɛgɛsh wɛt.” A ha ano, yaga a wok bengyip. Ko 

mwat o a ye, “Ey, hwà shɛgɛsh.” 

Abraham a ra won yaga Sɔdɔm 

16Ko Abraham a wɔ̀ tɛ̀ ɛn e gwong, yɛn a kyè wɔ̀ wul kwɔn de bê tɔk di repomô 

Sɔdɔm. 

17Ko Dagwi Darwey a bare, “Ma rɔda lɛrɛ a Abraham na pyɛ de me kyè wɔ̀ 

ra arɛt? 

18Yerê Abraham yê tɛ́ ɛ yerê bemât jey ryey o. Yê vɔk reto, ko mwa yére bemasi 

e jey yê ra won, na me tɛ̀ nerat e ra yɛ̄, sede remo de ma tɛ̀ nerat e ra yɛ̀. 

19Ma ga kasa hɛ, na a bin basa a nèy mɛ tanga yere mɛ, bè gyeng begwong 

hom, na be ra pyɛ́ de ya jam, ko ya to sé cik. Ka sede yɛn a ra ano, mê tɔk sila 
a Abraham ha de ma kana ha a yɛ.” 

20Ko Dagwi Darwey a ye, “Sekun e ra Sɔdɔm tanga Gɔmɔra sa kat, banɛn mɛn 

kwong ba sé baves ding-ding! 

21Mê gyirik vɔk e hwomo, na me di a bayis hom, kɛ yɛn a ra ano mo, tyɛng sede 

kun de ha vey tá na me, kɛ wey arɛt?” 

22E bama mo, bemat beba e ji mo ba vo gwông Sɔdɔm, ko Dagwi Darwey a 

rɔ̀ngɔl na Abraham. 

23Ko Abraham a gwɛ̌ wɔ bagat, a ye, “Ko sɛ̌ hwô wey na mwat de a sé cik tanga 

mwat vwes arɛt? 

24Ka sede e bemat kuru batungun e ji repomo mo de ba sé cik, hwô wey na 

mwa repomo mo a? Hwô tik repomo mo yaga vane kuru batungun de ba sé 
cik wɛt a? 

25Hwô tɔk ra pyɛ sede yane ko tyɔng wɛt, hwo kwon wuna mwat de a sé cik na 

womo de a sé cik wɛt! Kée wey, pyɛ yemo yê yi na hwo wɛt! Hwo de hwà sé wo 
ra a mwa jey shɔt, hwô ra pyɛ de ya sé cik wɛt a?” 

26Ko Dagwi Darwey a toyo a yɛ, “Ka ma sɛ̀ bemat kuru batungun de ba sé cik 

e Sɔdɔm, ko mê hàla a bemât repomo mo mwa yaga kuru batungun vane mo.” 

27Abraham a to ye, “Di, ma ga hwɔtɔ a to hom ha na hwo, à Darwey, me de ma 

vey pyɛ cak wɛt: 

28Ka gyeng betungun ba sé vit e ji kuru batungun de ba sé cik o, hwô wey na 

mwa pomo mo, yaga betungun de ba sé vit o arɛt?” Ko Dagwi a ye, “Ma rɔda 
wey na pomo mo wɛt, ka sede ma sɛ̀ bemat kuru banaas na vɛ betungun 
e hwomo.” 

29Abraham a to ye, “Ka gyeng ba sɛ̀ kuru banaas e kwɔn o ɛ?” Dagwi a toyo a 

yɛ, a ye, “Yaga kuru banaas o ma rɔda ra wɛt.” 

30Abraham a ye, “À Darwey, hwo tɛ̀ shom wɛt, mê to hanat, ka gyeng ba sɛ̀ kuru 

batat e hwomo ɛ?” Dagwi a ye, “Ma rɔda ra wɛt, sede ba sɛ̀ bemat kuru batat 
e hwomo.” 

31Ko Abraham a ye, “Di, ma ga hwɔtɔ a to hom ha na hwo, à Darwey: ka gyeng 

ba sɛ̀ kuru baba e hwomo ɛ?” Dagwi a hanat, a ye, “Yaga vane kuru baba ma 
rɔda wey na pomo mo wɛt”. 

32Ko Abraham a ye, “À Darwey, hwo tɛ̀ shom wɛt, mê to hanat zang hining hemo 

zɔng. Ka gyeng ba sɛ̀ bemat kuru zɔng e hwomo ɛ?” Dagwi a ye, “Yaga kuru 
vane ma rɔda wey na pomo mo wɛt.” 

33E bama de a ga yɛnɛ ha na Abraham, Dagwi Darwey a kyè. Abraham arɔng 

a toyo vɔk e lɔ. 

Susumo 19 
Banɛ̂n Sɔdɔm ba gwɛ̌ hɛn 

1Betom-lagwi beba mo ba wul Sɔdɔm nawiri. Lɔt kwong á sè e sangal e rwi 

pomô Sɔdɔm. Jeng de a di ɛn, a sogo, a wɔ̀ sey ɛn, ko a gaba e cât bol mɛn, 

2a ye, “À bedagwɔ, ma sé mwin, lɔ hom ha sé min, yē in rɛng, na yin kus bol 

min, na yin pɔl ɛ̀, ko yin de ba kaba gwong bop nagasi.” Yɛn a ye, “Wey, wot 
e pɔl e majey zɔng.” 

3Ko a shonong e ra yɛn ding-ding, ko yɛn a ye rɛng, ba yel e ji lɔ mɛ. Lɔt a tɛ̀, 

be yong pyɛ́ naka, na be yong ɛ̀ kpam-tuk sana géy-sing, ko yɛn a re. 

4Ko gyam na be wɔ̀ dyɛng, bemât pomô Sɔdɔm, bewen tanga bemakuk mwa 

pɔk ba gwɔrɔ lɔ Lɔt o. 

5Yɛn a yila Lɔt, ba yang ɛ, “Bemat a vɛ̌ de ba vey na hwo naturuk ɛ? Nusu a 

wot na yɛn, na wot dyɛng na yɛn!” 

6Lɔt a nusu yi e ji lɔ, a bang rwi duk o, 

7a ye, “Me ra won na yin, à begwa, yin kwon ra pyɛ vyes yane wɛt! 

8Di in, ma vɔk beyorôm behwóng hom beba. Tik na me nusu a yin na yɛn, yin 

ra mɛ̀ pyɛ de yin e simo. Ko yin ra bemat vemo ko tyɔng wɛt. Yɛn a sé bekɛnɛt 
hom, ko gbing-gbing me jut nedirik mɛn.” 

9Ko yɛn a ye, “Nɔ́ng ot gwong! Hwo kwɛnɛt zɔng! Wà a nɔng o reto, na hwo 

nɔng ot nu e ra pyɛ de wot e ra arɛt? Sek yi e ngamo! Ka ano wɛt, ko wot a rɔda 
dura a hwo neves de na dal ne bemat mō mo!” Yɛn a tusa Lɔt vɔk e bama, ko 
ba ye ngyɛ́k na be kwɔrɔ rwi duk o. 

10Ko bekɛnɛt beba mo yi e hwomo e ji mo ba nára vɔ, ba hwɔtɔ Lɔt vɔk e ji lɔ, 

ba bang rwi duk, 

11ko ba tɛ̀ a bemat o nebǒk, besɛl o tanga berey o mwa yɛn a kyě ra gegárak, 

na be jāma dem de rwiduk o gwa sé ɛ. 

Lɔt a tik Sɔdɔm 

12Bekɛnɛt o ba yâng Lɔt, “Hwà vɔk mwat mō hwak e ngamo arɛt? Kɛ besɔ mó, 

kɛ nèy bewen na behwong, kɛ kawɛ mwat de a sé mwo e ji pomo mo ayi? Nusu 
na yɛn yi e kwɔn hemo. 

13Wot a sé kyè wɔ̀ wey na kwɔn hemo, yaga sekun de be tɛ̀sɛ e ra bemat o sa 

ga kat e nuyêl Dagwi Darwey. Yaga ano, a tomo hot, wot wey na pomo mo.” 

14Ko Lɔt a wɔ̀ ha a besɔ mɛ, vemo de be hwono behwóng mɛ, a yang ɛn, “Sogo 

hin yi e kwɔn hemo, yaga Dagwi Darwey e kyè wɔ̀ wey na pomo mo.” Ko besɔ 
mɛ ba tɛ̀ ha mo sede neshɔngɔlɔng zɔng. 

15Nagasi bop betom-lagwi mo ba pɛl a Lɔt kya, ba yang ɛ, “Sogo, na hwo jut 

hwā mō tanga behwóng mó beba de ba sé tanga hwo, yaga bê kwon bak ɛ hin 
e ji wey na pomo mo.” 

16Ko Lɔt a lashe jeng. Ko Dagwi Darwey e bɛɛ nemwishish Lɔt. Yaga ano, 

bemat o ba hwɔtɔ hɛ na vɔ, na hwā mɛ, tanga behwóng mɛ beba, ba pat ɛ vɔk 
e mâ pomo. 

17Bama de ba ga pat ɛ, yɛn a ye, “Dari yaga neken mō, hwo ye byak à bama wɛt! 

Tele vɔk e beraku. Hwo to tumal e kwɔ̂n nɛk hemo wɛt, yaga bê kwon bak ɛ 
hwo!” 

18Ko Lɔt a ye, “Gabɔk, à dagwɔ! 

19Hwà ga ra a me pyɛ́ ryat sizɔng de hwà ga sey neken hom. Ko di, mê tɔk wul 

beraku mo wɛt, yaga gyeng gawey hê sɛ̀ me e gwong, ko mê ku. 

20Di, kerepomo kere; ka sé bagat de wot e tɔk tele vɔk ɛ̀. Ka sede hwà simo, ko 

hwo wey na kɛ wɛt, ka sé ketege mo zɔng. Tik na me tele vɔk ɛ̀, na me bin sey 
neken hom.” 

21Ko a yang ɛ, “Tala mo, ma ga simo. Ma rɔda wey na kerepomo de hwà ha 

e ra kɛ wɛt. 

22Rá ziri! Tele vɔk e hwomo, yaga mê tɔk ra pyɛ cak wɛt, sɛ̌ hwà wɔ̀ wul 

e hwomo.” Yaga Lɔt a ye, ka sé ketege mo, ba yila kwɔn o, à Zowar. 

Ba wey na Sɔdɔm tanga Gɔmɔra 

23Lɔt a wul Zowar e zang-gwi gasi. 

24Ko Dagwi Darwey a lusha kyâ negang e ra Sɔdɔm na Gɔmɔra yi e lagwi. 

25A wey na bapomo mo, na mwa nɛk o, na mwa bemat de ba sè e sangal e ji 

bapomo mo, tanga pyɛ́ de ye tabas yi e vwel. 

26Ko hwâ Lɔt a di bama, a tɛ́ ɛ tô nevwashe. 

27Abraham a sogo bop nagasi, a kyè vɔk e kwɔn de a kana tumal ɛ̀ e nuyêl 

Dagwi Darwey. 

28A bɛrɛng vɔk e rwa vwêl bak Sɔdɔm tanga Gɔmɔra na mwa nɛk o, ko a di 

kyeng he tugus, sede kyeng de he sogso e gwogbɔng gwofwam-ju. 

29Gwong a gwane, de Dagwi, jeng de a ga wey na bapomo de ba sè e nɛk o, a 

bare na Abraham, ko a pat Lɔt yi e gawey o. 

Susû BeMowap tanga BeAmɔn 

30Lɔt a nusu yi e Zowar, a wɔ̀ sangal e beraku tanga behwóng mɛ beba, yaga 

e wokos bengyip sangal e ji Zowar. A sangal e fwara tanga behwóng mɛ. 

31Tuhak, hwong kunat o a yâng swɛl o, “Da mot a ga kwop, ko vit à mwat e ji 

mwa vwel o de e ra weneng mot. 

32Vēy, wot tɛ̀ da mot a feng nshî anap. E bama mo, wot e dyɛng na yɛ, yaga na 

yerê da mot ye kwon tala hɛ wɛt”. 

33Naturuk hane mo yɛn a tɛ̀ da mɛn a sɔ nshî anap, ko hwong kunat a yel, a 

dyɛng na da mɛ, yɛ kwong a tɔk wɛt. 

34Tuk het arɔng, hwong kunat a yâng swɛl, “Di, turûk yos ma dyɛng na da hom. 

Tik na wot to tɛ̀ ɛ a feng nshî anap naturuk yunung arɔng. Ko hwo wɔ̀ yel, na 
hwo dyɛng na yɛ, yaga na yerê da mot ye kwon tala hɛ wɛt”. 



32 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

35Ano de yɛn a tɛ̀ ɛ a feng nshî anap e ji naturuk nane mo arɔng. Hwóng mɛ 

swɛl o a yel, a dyɛng na yɛ; yɛ kwong a tɔk wɛt. 

36Gwong a gwane de behwông Lɔt ba sey jim yi na da mɛn. 

37Hwong kunat a tɔ hwey wen, a vo a hɛ rezâ Mowap; yɛ wɛ à dâ BeMowap vê 

yunung. 

38Swɛl arɔng a tɔ hwey wen, a vo a hɛ rezâ Bɛn-Ami; yɛ wɛ à dâ BeAmɔn vê 

yunung. 

Susumo 20 

1Abraham a tik Mamrɛ, a vo gwong, a raa vɔk e rwa batîn vwêl Kanaan o, ko a 

sangal e tê Kadɛsh na Shur. E bama mo a kyè, a wɔ̂ sangal sángal rekyɛn 
e repomô Gerar. 

2E hwomo a ye, hwā mɛ Sara a sé gwa mɛ. Ano gwɔ̀m Gerar a tomo, be jut a 

yɛ Sara mo. 

3Ko e ji nabwalak Dagwi a vey a yɛ e ji negwi, a yang ɛ, “Tɔk, hwô ku, yaga hwā 

de hwà jut; a sé hwâ weneng.” 

4Gyam na pyɛ mo ye té, Abimɛlɛk a ga kana wɔ bagat na Sara wɛt, ko a ye, “À 

Darwey, hwô wey na bemat, mwa ano de vit a hɛn nà nɛn arɛt? 

5Abraham pyɛ mɛ a ye, Sara a sé gwa mɛ. Ko yɛ Sara pyɛ mɛ arɔng a ye, yɛ a 

sé gwa mɛ. Ma ra pyɛ yemo vit à tô yey, vit à me na renɛn.” 

6E ji negwi o, Dagwi a ha a yɛ, “Ma tɔk mwin, hwà ra pyɛ mo vit à tô yey. Yaga 

ano de ma dul o, gyam hwo rɔngɔl nà ra nɛn, ko ma tik o, na hwo wɔ́ bagat na 
yɛ wɛt. 

7Remo kwong, to toyo a mwat wane na hwā mɛ. A sé zarap hom, ko a rɔda ra 

won e to mō, na hwo nàra kwen. Ka sede hwà toyo na hwā mó wɛt, di, hwó kyè 
wɔ̀ ku, hwo na mwa bemat de ba sé bemo.” 

8Abimɛlɛk a sogo bop nagasi, a yila bemât fwom mɛ, a ha a yɛn neyɛnɛ̂ pyɛ́ de 

ya té mwa. Bemat o ba wok bengyip sizɔng. 

9Abimɛlɛk kwong a yila Abraham, a yang ɛ, “E sɛ́ de hwà ra a wot ɛ? Ma buru a 

hwo na sɛ́ arɛt, de hwà hwɔtɔ a me tanga bemat de ba sé e ji segwɔm hom 
gbɔng rezot ano ɛ? Hwà ra a me pyɛ́ de ya jam, na be ra a mwat wɛt. 

10E sɛ́ de ya tɛ̀, hwà ra pyɛ yemo ɛ?” 

11Abraham a ye, “Ma ra ano, yaga ma bare, vit a mwat hwak e ngamo de a wok 

bengyip Dagwi, ko ba rɔda mɔrɔ me, yaga na be sey ɛ hwā hom. 

12Ko e ji ha mwin, yɛ a sé gwa hom o, hwey hwông da hom, ko e hê neng-gwɔ 

hom wɛt. Me kwong, ma ra weneng mɛ. 

13E jeng de Dagwi a gas me na lɔ da hom vɔk e sevwel seduk, ma ha a yɛ, ma 

yang ɛ, ‘Nerat de hwô ra a me e kahɛ kwɔn de wot a wɔ́ ɛ̀, hwo ye, me ma sé 
gwa mō.’ ” 

14Abimɛlɛk a jut vyēl, na berɔndɔng, tanga besam beras na beha, a nɔ̂ng 

Abraham, ko a toyo a yɛ na hwā mɛ Sara. 

15A yang ɛ, “Di, vwel hom a hemo; sangal e kwɔn de yey mō ya simo”. 

16Ko a yâng Sara, “Di, ma ga nɔ̂ng gwà mō dyām pyɛng gu rining (1,000), yaga 

nuha na mwa vemo de ba sé tanga hwo wɔgɔ, vit a hwo na nɛn. Vit a mwat de 
e tɛ̀ a hwo rekyìt.” 

17-18Abraham a ra won yaga Abimɛlɛk, ko Dagwi a jut yɔ́m de a kana tɛ̀ e ra lɔ 

mɛ. Yaga Dagwi Darwey a ga kana tɛ̀ Abimɛlɛk, na hwā mɛ, tanga besam mɛ 
behwong o ba tɔk sɛ̀ tɔs wɛt, yaga remo de a jut Sara, hwâ Abraham. Ko a remo 
yɛn a to tɔk tɔs nèy. 

Susumo 21 
Tɔ̂ Yishak 

1Dagwi Darwey a ra a Sara pyɛ ryat sede remo de a ga kana sira a yɛ. 

2Sara a hwo sey jim, a tɔ̀ a Abraham hwey wen e kwopa mɛ, tyɛng na jeng de 

Dagwi a kana ha a yɛ. 

3Ko Abraham a vo a hwey mɛ de Sara a tɔ̀ a yɛ rezâ Yishak. 

4A wɔ́ a hwey o e cwɛl e pɔlɔ hê rwit, tyɛng na pyɛ de Dagwi a ga kana nɔng ɛ 

nu. 

5Abraham a vɔk neshey naga (100) jeng de ba tɔ a yɛ sɔ mɛ Yishak. 

6Ko Sara a ye, “Dagwi a ga tɛ̀, ma sé shɛgɛsh yaga yey pyɛng Mwa vemo de 

ba rɔda wok, yɛn a rɔda shɛgɛsh tanga me arɔng.” 

7A to ye, “Wà a yâng kana yâng Abraham wɔgɔ, hwā mɛ Sara e ngas nèy ɛ? 

Mwa ano, e ji kwopa hom ma ga tɔ a yɛ hwey wen!” 

8Hwey o ha ras, ba kang hɛ, ko Abraham a ra gbɔng nzem tuk hane mo. 

Ba tɛ̀ Hagar na Ishmayɛl e gwong 

9Sara a di hwêy Hagar, WoMisra, de a tɔ̀ a Abraham, ha sé ra jɔgɔ na hwey mɛ 

Yishak. 

10Ko a yâng Abraham, “Ro sam womo tanga hwey mɛ! Hwey hom Yishak hê 

gas pyɛ̂ nedanelɔ tanga hwêy sam womo wɛt.” 

11Pyɛ mo ya lashe a Abraham yey sizɔng, yaga ya ra hwey mɛ Ishmayɛl. 

12Ko Dagwi a yâng Abraham, “Hwo lashe yey yaga wen o kɛ sam mō wɛt. Kayɛ 

pyɛ de Sara a ha a hwo, ra yɛ, yaga a sé yi na Yishak de mê nɔng o yére de 
ma kana sira a hwo. 

13Ko yaga hwêy sam o, ma rɔda tɛ̀ ɛ, a tɛ́ ɛ yere bemât jey, yaga yɛ arɔng a sé 

nemi mō.” 

14Abraham a sogo bop nagasi, a jut kpam-tuk, tanga burâ vyel de be vɔkɔs ɛ 

nshi, a tɛ̀ a Hagar e ra sanat, a nɔng ɛ hwey mɛ, ko a tɛ̀ ɛ e gwong. Hagar a kyě 
rini e hêy Bɛɛr-Sheba. 

15Jeng de nshi na tala hɛn, Hagar a tik hwey o e necam reburuk hak, 

16ko a kyè, a wɔ̀ sangal zɛɛt sede neyikyik tâ gbang. A ye e yey mɛ, “Mê tɔk 

yɛklɛ yey hom, na me di rekû hwey o wɛt”, ko a hwo tosho. 

17Dagwi a wok fwɔ̂ sesîn wen o, ko tom-lagwi Dagwi a yila Hagar yi e lagwi, a 

yang ɛ, “E sɛ́ de ye bɔrɔk hwo, à Hagar ɛ? Hwo wok bengyip wɛt, yaga Dagwi 
a ga wok fwɔ̂ wen o e kwɔn de a sé ɛ. 

18Sogo, jut wen o, na hwo kaba hɛ gak na vwɔ mō, yaga ma rɔda tɛ̀ ɛ, a tɛ́ ɛ 

gbɔng yerê bemât jey.” 

19Ko Dagwi a tɛ̀ Hagar, a di hwes. A kyè vɔk e hwomo, a wɔ̀ vo nshi, a sila 

bura mo, a nɔ̂ng hwey o, ha sɔ. 

20-21Dagwi á sè tanga wen o, a ras, á sè sangal e hêy Paran, ko a tɛ́ ɛ mwât 

gbang. Neng mɛ a vo a yɛ hwā yi e sevwêl Misra. 

Abraham na Abimɛlɛk ba sira a bemɛn 

22E jeng yane mo, gwɔ̀m Abimɛlɛk tanga Pikɔl, gwɔ̀m bemât como mɛ, ba vey 

na Abraham, ba yang ɛ, “Dagwi a sé tanga hwo e ji pyɛ́ mwa de hwó ra. 

23Yaga ano, a remo hwo sira a me na Dagwi wɔgɔ, hwà rɔda kwɛlɛng me, kɛ 

nèy hom, kɛ yére hom wɛt. Sede remo de ma vɔk o na yey rining, ano de hwô 
ra a me tanga sevwel de hwà sé sangal e ji sɛ.” 

24Abraham a toyo a yɛ, a ye, “Ey, ma sira me.” 

25Ko a vey na sesin na Abimɛlɛk e ra rehâ hwes de bemât fwôm Abimɛlɛk ba 

sey ɛ gwɛ. 

26Ko Abimɛlɛk a ye, “Ma tɔk mwat de a ra pyɛ yane mo wɛt. Hwà kana ha a 

me wɛt, ko ma ga ka wok wɛt sɛ̌ yunung zɔng.” 

27Ko Abraham a nɔ̂ng Abimɛlɛk vyēl pyɛng tanga berɔndɔng, ko yɛn beba ba 

wuna hɛn na sira. 

28Abraham a to kang shép vyēl pyɛng tyaama yi e kwara mɛ. 

29Ko Abimɛlɛk a yang ɛ, “Tin o hɛ a sɛ́ de hwà kang shep vyēl tyaama mo ɛ?” 

30Abraham a toyo a yɛ, a ye, “Sey shêp vyēl tyaama yemo e vwɔ hom, ko yê se 

pyɛ dura wɔgɔ, e me wɛ de ma cing hwes gwomo.” 

31Yaga ano de ba tâng kwɔn o, à Bɛɛr-Sheba, yaga e hwomo de mwa hɛn ba 

sira hɛn. 

32E bama de yɛn a ga wuna hɛn na sira e Bɛɛr-Sheba, Abimɛlɛk tanga Pikɔl, 

gwɔ̀m bemât como mɛ, ba to ɛn vɔk e sevwêl BeFilisti. 

33Abraham kwong a tus ɛ retîn matang e Bɛɛr-Sheba, ko a re a Dagwi Darwey 

fongol. 

34A ros e sangâl rekyɛn e sevwêl BeFilisti. 

Susumo 22 
Dagwi a mara Abraham 

1E bamâ pyɛ́ yane, Dagwi a mara Abraham. A yang ɛ, “À Abraham!” Abraham 

a ye, “Me à womo.” 

2Dagwi a yang ɛ, “Jut sɔ mō gwining wane mo, Yishak, de hwà vɔk ɛ̀ yey, na 

hwo kyè vɔk e vwêl Mɔriya. E hwomo hwà rɔda nára hɛ pyɛ rangas vey na me 
e rahwol hwak de ma rɔda dura a hwo.” 

3Abraham a sogo bop nagasi, a tɛ̀ a madung mɛ wap, a jut bemât fwom mɛ 

beba tanga yɛ na sɔ mɛ Yishak. A vugus cɔ́gɔt yaga rangâs pyɛ́, a kaba gwong 
vɔk e kwɔn de Dagwi á kana há a yɛ. 

4E pɔlɔ hê tat, Abraham a ye ganga, ko a di kwɔn o ha rɔngɔl yikyik tyɔng. 

5A yâng bemât fwom mɛ, “Yin ka gyeng e ngamo na madung. Me na sɔ hom, 

wot e kyè vɔk e hwol gwɔrɔ, na wot wɔ̀ re a Dagwi fongol, ko wot e to toyo ba 
sɛ̀ in.” 

6A jut cɔ́gɔt yaga rangâs pyɛ, a tos a sɔ mɛ yɛ̄, ko yɛ pyɛ mɛ a jut dyam-kya 

tanga bá. Yɛn beba ba kyè. 

7Ko Yishak a yâng da mɛ, “À da.” A ye, “Ey, à hwey hom.” Hwey ha ye, “Di, 

dyam-kya na cɔ́gɔt, ko vyel de wot e yɛrɛ a yɛ̌ arɛt?” 

8Abraham a yang ɛ, “À hwey hom, Dagwi pyɛ mɛ e nɔng vyel o.” Ko yɛn beba 

ba re nuyel na kwɛngɛl. 

9Yɛn a pom e kwɔn de Dagwi á kana ha a Abraham. Abraham a yong gàgbang 

nɔrɔ pyɛ mo e hwomo, a ngyɛrɛ cɔ́gɔt o. A rɔgɔs sɔ mɛ Yishak, a lasha hɛ e ra 
kwɔn o, e ra rak cɔ́gɔt o. 

10A jut ba e vwɔ mɛ, na a yɛrɛ mɛ sɔ mɛ. 

11Ko tom-lagwî Dagwi Darwey a yila hɛ yi e lagwi, a ye, “À Abraham! À 

Abraham!” Abraham a hanat, a ye, “Me à womo.” 

12Ko tom-lagwi o a yang ɛ, “Hwo kwon tɛ̀ vwɔ mō e ra wen o wɛt! Hwo kwon ra 

a yɛ pyɛ cak wɛt! A remo ma tɔk, hwó wok bengyip Dagwi, yaga hwà ro na hwey 
mō hining na me wɛt.” 

13Abraham a ye ganga, ko a di turuk gwining de ngɛngɛ̂ wɛ ba kyɛ́ ɛn e sɔ̂s rɔgɔ. 

A kyè a wɔ̀ jut turuk o, a nára wɛ pyɛ rangas vɔk na Dagwi e tô hwey mɛ. 

14Ko a vo a kwɔn o rezâ “Dagwi a ga yong ɛ.” Ko vey e jeng yemo bemat be tē, 

“E ra rakû Dagwi Darwey e yong ɛ.” 

15Tom-lagwî Dagwi Darwey a to yila Abraham yi e lagwi, yila he neba, 

16-17a ye, “Me, Dagwi Darwey, ma sé sira na reza hom: ma rɔda tɛ̀ a hwo nerat, 

yaga hwà wok fwɔ hom, ko hwà ró mɛ̀ na hwey mō hining o wɛt. Mê tɛ̀ yére mō 
ye gwɛ̌ hɛ pyak sede netangacɛ̂n lagwi, sede bazɛk e vwarâ gworep. Yére mō 
yê re bemât repugu mɛn, ko be sey ɛ bapomo mɛn. 

18Mwa yére bemasi e jey yê ra won, na me tɛ̀ nerat e ra yɛ̄, sede remo de ma 

tɛ̀ nerat e ra yére mō, yaga hwà wok fwɔ hom.” 

19E bama mo, Abraham a toyo na bemât fwom mɛ, ko yɛn mwa ba vo gwong 

vɔk e Bɛɛr-Sheba. Abraham a sangal e Bɛɛr-Sheba. 

Yére Nahor 

20E bamâ pyɛ́ yemo, ba ha a Abraham wɔgɔ, Milka a ga tɔ a gwa mɛ Nahor nèy: 

21nɛ à Us, hwêy yel, na Bus, gwà mɛ, na Kɛmwɛl, dâ Aram, 

22-23na Kɛsɛt, na Hazo, na Pildash, na Yidlap tanga Bɛtuwɛl, dâ Rɛbɛka. Yɛn 

rwit vemo mo, neng mɛn Milka a tɔs a Nahor, gwà Abraham. 

24Ko jɛn-hwā mɛ de reza mɛ à Rɛyuma a tɔ Teba, na Gaham, na Tahash tanga 

Maaka. 

Susumo 23 
Abraham a sey kwɔ̂n lɛrɛ̂ Sara 

1Sara, hwâ Abraham, a vɔk neshey naga na kuru baba na nɛ netaama (127) 

e jey. 

2A ku e pomô Kiriyat-Arba, de be tâng hɛ, à Hɛbrɔn a remo, e sevwêl Kanaan. 

Abraham a lashe yey mɛ, a tosho Sara. 

3A hwo hala revîn hwā mɛ, a wɔ́ na BeHiti, a yang ɛn, 

4“Ma sé kwɛnɛt e sangal e ngamo e ji min. Row a me hin kwɔn de hê tɛ́ ɛ nap, 

na me lɛrɛ ɛ hwā hom, na me gas me na revin mɛ.” 

5BeHiti ba toyo a Abraham, ba ye, 

6“Wok ot, à darwey! Hwà sé mwat e ji mot de Dagwi a ga nɔng o reto na nerey. 

Lɛrɛ hwā mō e ji kwɔn de ha dal na nerat de wot a vɔk. Vit a hwak e ji mot de a 
rɔda ró mɛ a hwo na kwɔn mɛ, yaga na hwo lɛrɛ ɛ hwā mō.” 

7Abraham a sogo, a ye a BeHiti, bedâ vwel o, guduruk, 

8ko a yang ɛn, “Ka sede yin a simo, na me lɛrɛ hwā hom, na me gas me na 

revin mɛ, ko tik na yin wok me. Ra in a me won na Ɛfrɔn Zohar, 

9na yɛ a nɔng me fwara mɛ, de gwa sé e Makpɛla, wɔ̀ sɛ̀ yɛnɛ̂ cwɛl mɛ. Rangal 

hin hɛ, na yɛ a row a me kwɔn o e bayis min, e mwa dyām de kwɔn o ha kaba, 
na he tɛ́ ɛ kwɔ̂n besak hom.” 

10E jeng yane mo, Ɛfrɔn á sè e sangal e kwɔn o tanga bwang BeHiti mo. A toyo 

a Abraham e wôk bemat mwa de ba sé e dúra e rwi yel e ji pomo mo, a ye, 

11“À darwey hom, wok me! Ma nɔng o cwɛl o tanga fwara de gwa sé e ji gwɛ. 

E nuyêl bemat hom, ma nɔng o gwɛ, na hwo lɛrɛ ɛ hwā mō.” 

12Abraham a to ye guduruk e nuyêl bedâ vwel o, 

13a yâng Ɛfrɔn e wok mɛn mwa, “Ka hwà yâng simo hwo wok me, mê tala dyām 

yaga cwɛl o. Hwo sey yɛ̄ yi e vwɔ hom, yaga na me bin lɛrɛ ɛ̀ hwā hom 
e hwomo.” 

14Ɛfrɔn a toyo a Abraham, a ye, 

15“À darwey hom, wok me! Yaga kekwɔn de ka sé e ra shɛkɛl dyam pyɛng naga 

benaas (400) zɔng, ko ka vey sɛ́ e tē hom na hwo arɛt? Lɛrɛ ɛ̀ hwā mō zɔng.” 

16Abraham a simo, ko a masa a Ɛfrɔn dyam pyɛng tyɛng na pyɛ de a ha 

e betong BeHiti: shɛkɛl naga benaas (400) tyɛng na masa de bejik bá ra 
e jeng o. 

17Ano de cwɛl de gwa kana sé gwô Ɛfrɔn e Makpɛla, e rwa rak na Mamrɛ, gwa 

tɛ́ ɛ gwô Abraham. Gwa wuna na fwara de gwa sé e ji gwɛ, na mwa batîn cɔ́gɔt 
de ya sé vɔk e yɛnɛ̂ nerêy cwɛl o mwa. 

18Ba nɔ̂ng Abraham, na gwo tɛ́ ɛ mwɛ. Ba ra pyɛ́ yane mo e nuyêl mwa BeHiti 

de ba sé e kwɔ̂n tula mo. 

19Ano kwong, Abraham a lɛrɛ hwā mɛ Sara e fwara de gwa sé e cwɛ̂l Makpɛla, 

e rwa rak na Mamrɛ — hɛ à Hɛbrɔn a remo — e ji sevwêl Kanaan. 

20Ano de cwɛl o, na fwara de gwa sé e ji gwɛ, de gwa kana sé gwô BeHiti, gwa 

tɛ́ ɛ nap Abraham yaga kwɔ̂n besak mɛ. 

Susumo 24 
Ba vo a Yishak hwā 

1Abraham a ga kwop, a ga vɛ́ neshey, Dagwi Darwey kwong a ga tɛ̀ a yɛ nerat 

e ji kayɛ pyɛ de a ra. 



38 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

2Tuhak, Abraham a yila mwât fwom mɛ, womo de a dal na ros e ji lɔ mɛ, ko e yɛ 

wɛ de a vɔk nedirîk bɛrɛng lɔ mo mwa, a yang ɛ, “Tɛ̀ vwɔ mō e sɔ̂s tà hom, 

3na hwo sira a me na rezâ Dagwi Darwey, yɛ Dagwi wo lagwi tanga jey. Sira a 

me wɔgɔ, hwà rɔda vo a hwey hom hwā e ji behwông BeKanaan vemo de ma 
sé sangal e ji mɛn wɛt. 

4Ko hwà rɔda kyè vɔk e sevwel hom, na hwo vo a hwey hom Yishak hwā yi e ji 

cáng hom.” 

5Ko mwât fwom o a toyo a yɛ, a ye, “Ka gyeng hwong o a simo, na a raa me 

vey e sevwel semo wɛt ɛ? Ko e tɛ́ ɛ gbing-gbing, na me toyo na hwey mō vɔk 
e sevwel de hwà yi ɛ a?” 

6Ko Abraham a yang ɛ, “Kée kɛ́! Hwo toyo na hwey hom e hwomo ko tyɔng wɛt! 

7Dagwi Darwey, Dagwî lagwi, a pat me yi e lɔ da hom, tanga yi e sevwêl cáng 

hom, ko a sira hɛ mwin, yɛ e nɔ̂ng yére hom sevwel semo. Yɛ a rɔda tomo tom-
lagwi mɛ e nuyel mō, na hwo sɛ̀ hwā e hwomo yaga sɔ hom. 

8Ko ka sede hwong o a simo na a raa hwo wɛt, ko hwà ga pat tó mō yi e sira 

hemo. Ko de hwo kwon toyo na sɔ hom vɔk e hwomo wɛt!” 

9Ano kwong, mwât fwom o a tɛ̀ vwɔ mɛ e sɔ̂s tà Abraham, dalɔ mɛ, ko a sira a 

yɛ, e ra pyɛ de a ha. 

10A vɛ̂ bemaryat kuru yi e ji vê dalɔ mɛ. A jut yi e ji pyɛ̂ dalɔ mɛ de ya dal na 

nerat, a vɔk yaga râ nɔrɔ. A kaba gwông Mɛsɔpɔtamya-Bato vɔk e repomo de 
belɔ Nahor ba sé na sangal. 

11Jeng de a wul, ko a tɛ̀ bemaryat be dyɛng e vwel e vwâ hwes de gwa sé e mâ 

repomo. À sè e rwa nawiri, jeng a yane de beha be nunus wɔ̀ vos nshi. 

12A hwo ra won, a ye, “À Dagwi Darwey, Dagwî dalɔ hom Abraham, nɔng me 

wɛng yunung, na hwo dura nerat mō vɔk na dalɔ hom!” 

13Di, me a womo e nû hwes, e kwɔn de behwông pomo be vɛ̀sɛ vos nshi. 

14Mê yâng gwining e ji mɛn, “Ka hwà simo, lol tsung mō, na hwo nɔng me nshî 

sɔ. Ka sede e ye, ‘Sɔ, ko ma rɔda to nɔ̂ng bemaryat mō arɔng’, ko tik na a se 
e yɛ wɛ de hwà kasa yaga mwât fwom mō Yishak. Yi ano ma rɔda tɔk, hwà sila 
pyɛ de dalɔ hom e simo.” 

15Gyam a rɔ̌ nà bang nu, ko hwong hwak de ba tang ɛ à Rɛbɛka a vɛ̌ yi na tsung 

mɛ e ra sanat. Da mɛ à Bɛtuwɛl, de neng-gwɔ mɛ à Milka, hwâ Nahor, gwà 
Abraham. 

16A sé hwong o zɛrɛ mo e ryat wɛt, ko a kana man na rwas wɛt. A gyirik vɔk 

e kwɔ̂n vô nshi, a vɛ nshi mo, a sé to ɛ, 

17ko mwât fwôm Abraham a tele wɔ̀ man na yɛ, a yang ɛ, “Ka hwà simo, nɔt me 

kenshi, na me sɔ.” 

18Hwong o a ye, “Ey, nā sɔ, à da!” Ko a lol tsung o ziri, a kaba a yɛ wɛ na vo 

mɛ, ko a sɔ. 

19Bama de a ga sɔ, ko hwong o a ye, “Ma rɔda wɔ vo nshi yaga bemaryat mō 

arɔng, na yɛn be sɔ pyɛ de yê vey a yɛn.” 

20Remo-remo a shusha bwâng nshi mo e revû sɔ̂ nshî yas, a nára hɛ vɔk 

e hwes, a to wɔ̀ vo nshi yaga bemaryât sa mó mwa. 

21Mwat o a tɛ̀ bayis mɛ yuu e ra hwong o, e tɔrɔng e yey mɛ, kɛ Dagwi Darwey 

a ga nɔng ɛ wɛng e kwɛngɛl mɛ, kɛ wey arɛt? 

22Jeng de bemaryat ba ga yɛnɛ sɔ̂ nshi, mwat o a jut yɔbɔ̂ dyam shinang de ya 

vɔk dyām pyak, a tɛ̀ a hwong o e wol. A to jut nerwěy neba nedirik o de ba yong 
nɛ na wɔnɔ dyam shinang, a tɛ̀ a hwong o e vɔ mɛ. 

23A ye, “Hwà sé hwông lɔ wa arɛt? Kwɔ̂n pɔlɔ hê sɛ̀ e lɔ da mō, de me na bemat 

hom wot e pɔl ɛ bɛ?” 

24Hwong o a yang ɛ, “Da hom à Bɛtuwɛl, hwey de Milka a tɔ a Nahor.” 

25Ko a to ye, “Wot a vɔk pyɛ̂ rê yas pyak mwa na kwɔ̂n dyɛngɛ̂ yɛ. Kwɔ̂n pɔlɔ ha 

to sé yaga bekɛnɛt arɔng.” 

26Ko mwat o a ye guduruk, a re a Dagwi Darwey fongol. 

27A ye, “Ma feng à Dagwi Darwey, Dagwî dalɔ hom Abraham! Hwà sila sira mō 

vɔk na dalɔ hom, ko hwà nɔng ɛ pyɛ de a simo. Ko me, hwà ga kyè na me taltal 
e begwong pere vey e lɔ begwa dalɔ hom.” 

28Ko hwong o a dari vɔk e duk neng-gwɔ mɛ, a ha a yɛn pyɛ́ mwa. 

29-30Rɛbɛka mo a vɔk gwà mɛ de ba tang ɛ, à Laban. Jeng de Laban o a di yɔbɔ̂ 

wol tanga nerwěy e bègasɔ gwà mɛ, a to wok ha de mwat o a ha a Rɛbɛka, ko 
a vo gwong ziri, a kyè vɔk e hwes. E hwomo, a sɛ̀ mwat o e tumal e hagât 
bemaryat bagat na hwes o. 

31A yang ɛ, “Var, à sa hom, vɔk e lɔ, hwo de Dagwi Darwey a ga tɛ̀ a hwo nerat! 

Yaga sɛ́ de hwô nàra e majey arɛt? Ma ga kana yong duk yaga hwo e ji lɔ hom, 
ko kwɔn ha sé yaga bemaryat mō.” 

32Ano kwong, mwât fwom o a yel e ji lɔ mo, ko Laban a tɛ̀, be lol pyɛ̂ bemaryat, 

ba nɔ̂ng vɛ pyɛ́ na kwɔ̂n dyɛngɛ, na be vey a mwat o na nshi, na a kus mɛ bol, 
yɛ tanga vemo de ba sé na yɛ. 

33Ko jeng de ba vey a yɛ na pyɛ̂ re, a ye, “Ma rɔda re wɛt, sɛ̌ ma tānga ha pyɛ 

de ya vey na me e ngyen.” Laban a yang ɛ, “Ko, ci ha!” 

34Mwat o a hwo ha, a ye, “Ma sé mwât fwôm Abraham. 

35Dagwi Darwey a ga tɛ̀ a dalɔ hom nerat sizɔng, a ga tɛ́ ɛ gbɔng darwey. A ga 

nɔng ɛ karâ vyēl pyɛng na vyēl shi, na berɔndɔng, na dyam pyɛng, na dyam 
shinang, na besam beras na beha, tanga bemaryat, na bemadung. 

36Ko Sara, hwâ dalɔ hom, a tɔ a yɛ hwey wen e jeng de a ga kana kwop, ko a 

ga nɔ̂ng hwey o kayɛ pyɛ de a vɔk. 

37Ko di, dalɔ hom o a tɛ̀, me sira, ma rɔda ra a sɔ mɛ weneng e ji behwông 

BeKanaan, vemo de a sé sangal e sevwel mɛn, wɛt. 

38A tomo me vɔk e lɔ da mɛ na cáng mɛ, na me vɔ a sɔ mɛ hwā e hwomo. 

39Ko ma yang ɛ, ‘Ka gyeng hwong o e simo a raa me wɛt.’ 

40Ko a toyo a me, a ye, ‘Dagwi Darwey, de me gyeng ha mɛ jojot, a rɔda tomo 

tom-lagwi mɛ tanga me, a rɔda nɔng me wɛng e kwɛngɛl o. Ko ma rɔda vo a sɔ 
me hwā e ji cáng mɛ, yi e lɔ da mɛ. 

41Ano zɔng de mê hywit me yi e sira mɛ, ka sede yɛn a nɔng me hwā mo wɛt, 

ko sira mɛ hê kaba me wɛt.’ 

42“Yunung de ma wul hwes, ma ra a Dagwi Darwey, Dagwî dalɔ hom Abraham, 

won, na a nɔng me wɛng e ji pyɛ́ de ma rɔda ra! 

43Ma ye, ‘Di, me à womo e nû hwes. Jeng de hwong hwak e vey vo nshi, mê 

rangal hɛ, ka a simo, a nɔt me kenshi, na me sɔ! 

44Ka sede a simo á me, na a to ye, e vɛ a bemaryat arɔng, tik na yɛ wɛ a tɛ́ ɛ 

hwā de hwà ga kasa yaga hwêy dalɔ hom.’ 

45Gyam má sè rɔ̌ ra won o e yey hom, ko Rɛbɛka a vɛ̌ yi na tsung mɛ e ra sanat. 

A kyè wɔ̀ gyirik e kwɔ̂n vô nshi, ko a vo nshi. Ma rangal hɛ, ka a simo, a nɔt me 
nshi, na me sɔ. 

46Ko a lol tsung mɛ ziri, a ye, ‘Ey, nā sɔ, ko ma rɔda to nɔ̂ng bemaryat mō arɔng.’ 

Ano de ma sɔ, ko a nɔ̂ng bemaryat hom nshi arɔng. 

47Ma rangal hɛ, ‘Hwà sé hwông lɔ wa arɛt?’ ko a ye, da mɛ à Bɛtuwɛl, hwey de 

Milka a tɔ a Nahor. Ko ma tɛ̀ a yɛ yɔbɔ e wol, na nerwěy arɔng e vɔ mɛ. 

48Ano, ma re a Dagwi Darwey fongol. Ma feng a yɛ, yɛ Dagwî dalɔ hom 

Abraham, de a kyè na me taltal e begwong pere vey e lɔ gwà dalɔ hom. Ano de 
ma vey, na me vo a sɔ̂ dalɔ hom hwong yi e cáng mɛ. 

49Ko di, ka sede yin e simo, yin dura a dalɔ hom nerat, yin jut nedirik mɛ, ko yin 

ha a me yɛ́t. Kɛ ano wɛt ow, yin ha a me arɔng, ko mê tɔk pyɛ ra.” 

50Laban tanga Bɛtuwɛl ba toyo a yɛ, ba ye, “Pyɛ yemo ya yi na Dagwi Darwey. 

Vit a wot na gwong de wot e yang o ey kɛ wey. 

51Di, Rɛbɛka a womo! Jut ɛ, na yin kyè. Tik na a tɛ́ ɛ hwâ hwêy dalɔ mō, sede 

remo de Dagwi Darwey a ga kana ha.” 

52Jeng de mwât fwôm Abraham a wok ano, a ye guduruk, a re a Dagwi Darwey 

fongol. 

53Ko a hwo paa pyɛ̂ toro yê dyam pyɛng na yê dyam shinang, tanga berugu, a 

nɔ̂ng Rɛbɛka. A to nɔ̂ng gwa mɛ tanga neng-gwɔ mɛ nenɔrɔ ne dyām pyak. 

54E bama mo, yɛ na bemat de ba sé tanga yɛ ba re, ba sɔ, ko ba pɔl ɛ. Jeng de 

ba sogo nagasi, ko a ye, “Be tɛ̀ me e gwong, na me toyo vɔk na dalɔ hom.” 

55Ko gwà Rɛbɛka na neng-gwɔ mɛ ba ye, “Kée, ka tik hwong o e ngamo, na wot 

vɔk ɛ jeng tyɔng, sede pɔlɔ kuru, ko e bama mo e de kyè!” 

56Ko a yang ɛn, “Yin kaba me wɛt, sede remo de Dagwi Darwey a ga nɔng me 

wɛng e ji kwɛngɛl hom. Tɛ̀ me hin e gwong, na me toyo vɔk na dalɔ hom.” 

57Yɛn a ye, “Tik, wot yila hwong o, na wot wok nu mɛ.” 

58Yɛn a yila Rɛbɛka, ba yang ɛ, “Hwô kyè na mwat womo arɛt?” Ko a ye, “Ey, 

mê kyè na yɛ.” 

59Yɛn kwong ba tɛ̀ gwa mɛn Rɛbɛka e gwong, yɛ na lwek mɛ, tanga mwât fwôm 

Abraham, na bemat mɛ. 

60Yɛn a tɛ̀ a Rɛbɛka nerat na neha nemo, yɛn a yang ɛ, “À gwà mot, tik na hwo 

gwɛ̌, na hwo tɛ́ o neng-gwɔ̂ yére zang gu kpɛɛ! Tik na yére mō ye re bemât 
repugû yɛ̄, na be sey ɛ̀ bapomo mɛn!” 

61Ko Rɛbɛka tanga behwông fwom mɛ ba sogo, ba lagsa bemaryat o, ba raa 

mwat o. A sé ano de mwât fwôm Abraham a jut Rɛbɛka, a vo mɛ̀ gwong wɛrɛ. 

62E jeng o, Yishak a ga kana vey yi e hwes de ba tâng gwɛ, à Lahai-Rowi, ko a 

sé na sangal e rwa batîn sevwêl Kanaan. 

63E rwa nawiri a nusu, a wɔ̀ gwɔrɔ e hey, ko a ye ganga, a di bemaryat be kyè 

ba pom. 

64Jeng de Rɛbɛka a kun Yishak o, ko a vɛ̌ gyirik yi e ra maryat, 

65a rangâl mwât fwôm Abraham, a ye, “E wɛ̌ mwat a woro de e kyè e hey vey 

na wot arɛt?” A yang ɛ, “A sé e dalɔ hom.” Ko Rɛbɛka a jut rugu, a kyiri mɛ bayis 
mɛ. 

66Mwât fwom o a misang a Yishak mwa pyɛ́ de a ra. 

67Yishak kwong a yel na Rɛbɛka e ji buk kwɔ̌ neng mɛ Sara, ko a tɛ́ ɛ hwā mɛ. 

Yishak a tɛ̀ yey na yɛ, ko yi ano a sɛ̀ yêy dyɛngɛ e bamâ rekû neng-gwɔ mɛ. 

Susumo 25 
Bwâng yére Abraham 

1Abraham a vo hwā hwak, reza mɛ à Kɛtura. 

2Hwā mo a tɔ̀ a yɛ Zimra, na Yɔkshan, na Medan, na Midyan, na Ishbak tanga 

Shuwa. 

3Yɔkshan, yɛ a dâ Sheba tanga Dedan, ko yére Dedan yɛn vɛ a BeAshur, na 

BeLetush tanga BeLeyumi. 

4Ko nèy Midyan, nɛ a Ɛfa, na Ɛfɛr, na Hanɔk, na Abida tanga Ɛldaga. Mwa yɛn 

vemo ba sé yére Kɛtura. 

5Abraham a nɔ̂ng Yishak mwa pyɛ̂ nedanelɔ mɛ. 

6Ko nèy jɛn-beha mɛ, a gas a yɛn nenɔrɔ. A tɛ̀ ɛn e gwong gyam a sè rɔngɔl 

kwen, a gas ɛn na sɔ mɛ Yishak vɔk e rwa sevwêl rak. 

Rekû Abraham 

7Neshey Abraham mwa e jey nà sè naga na kuru bataama na nɛ netungun 

(175). 

8Ko a ku e ji kwopa rat, mwakuk de a ga vɛ bèshey pyak, ko ba wɔ̂ tik ɛ na beda 

mɛ de ba ga kana kyesem. 

9Yishak tanga Ishmayɛl, nèy mɛ, na lɛrɛ hɛ e fwarâ Makpɛla bagat na Mamrɛ 

e cwɛ̂l Ɛfrɔn, hwêy Zohar, WoHiti. 

10A sé e cwɛl a gwane de Abraham a kana sey yi na BeHiti. E hwomo de ba 

lɛrɛ ɛ Abraham, e kwɔn de ba kana lɛrɛ ɛ hwā mɛ Sara. 

11E bamâ rekû Abraham, Dagwi a tɛ̀ a Yishak, hwey mɛ, nerat. Yishak a sangal 

bagat na hwes de ba tang gwɛ, à Lahai-Rowi. 

Yére Ishmayɛl 

12Ishmayɛl, hwêy Abraham, de Hagar, WoMisra, sam Sara, a tɔ̀ a Abraham, a 

vɔk nèy. 

13Bazâ nɛ à vemo e ra nemakuk mɛn: Nɛbayɔt, wen negel mɛ, na Kɛdar, na 

Adbeel, na Mipsam, 

14na Mishma, na Duma, na Masa, 

15na Hadat, na Tema, na Yɛtur, na Nafish tanga Kɛdɛma. 

16Yɛn vɛ à bedanelɔ yére kuru na yɛ bya, ko ba nɔng baza mɛn e ra nebapomo 

na buk mɛn. 

17Neshey Ishmayɛl e jey nà sè naga na kuru batat na nɛ netaama (137). Jeng 

mɛ ya sila, a ku, ba wɔ̀ tik ɛ na beda mɛ de ba ga kana kyesem. 

18Yére mɛ ya sangal e neyɛnɛ̂ sevwel de sa sé e tê Havila tanga Shur de ba sé 

e rwa rak na Misra, e gwong vɔk e Asirya. Yɛn a sangal gakang na bwang yére 
Abraham. 

Tɔ̂ Esau na Yakɔp 

19Reha e ra Yishak, hwêy Abraham, à remo. 

20Yishak á vɔk shey kuru banaas jeng de a ra wenêng Rɛbɛka, hwông Bɛtuwɛl, 

WoAram, gwa Laban, yi e Mɛsɔpɔtamya-Bato. 

21Rɛbɛka á sè sang-gwon, ko Yishak a ra won na Dagwi Darwey yaga yɛ. 

Dagwi o a wok won mɛ, ko Rɛbɛka a sey jim. 

22Jim o ya sé yê beshambya, ko nèy o na hwo diris e ji jim mɛ, ko a ye, “Ka 

sede a sé ano, ko yaga sɛ́ de pyɛ yemo yê té e ra me ɛ?” A wɔ́ na rangal na 
Dagwi Darwey. 

23Ko Dagwi a yang ɛ, “E yére bemât jey bya e jim mō, hwà rɔda tɔ yére bya de 

ya rɔda se detu na bemɛn. Jining o ya rɔda dal mumwɛ na gap, kunat a rɔda ra 
a swɛl fwom.” 

24Sede jeng tɔ mɛ ya sila, ko a tɔ beshambya. 

25Wo mɛsɛng a nusu zwey, ko mwa bek mɛ ha se sede rugû setot, ko ba vo a 

yɛ rezâ Esau. 

26E bama mo, gwa mɛ a raa, ko a kaba tô bwôl Esau, ko ba vo a yɛ rezâ 

Yakɔp. Yishak á vɔk neshey kuru batyiimin (60) jeng de ba tɔs ɛn. 

Esau a ye waa a nedanelɔ mɛ 

27Jeng de nèy o na ga tɛ́ ɛn nerey o, Esau á tɛ́ ɛ mwat de a tɔk jàma, á sè e hey 

kayɛ jeng, ko Yakɔp á sè hywɛ, gâp sangal mɛ e lɔ. 

28Yishak a tɛ̀ yey na Esau yaga pyɛ̂ jàma de a wok netâ re mo, ko Rɛbɛka a tɛ̀ 

yey na Yakɔp. 

29Tuhak, Yakɔp a se kyé leng, ko Esau a toyo yî jàma, vyong ya ga vo ɛ sizɔng. 

30A yâng Yakɔp, “Vyong ya ga wey na me! Vɛ́ a me pyɛ́ mō shinang yane, na 

me re.” A sé yaga ano de ba yila hɛ, à Ɛdɔm. 

31Ko Yakɔp a toyo a yɛ, a yang ɛ, “Sɛ̌ hwà tānga nɔng me nedanelɔ ne hwêy 

negel.” 

32Ko Esau a ye, “Ma sé e nû reku, ko e nerât sɛ́ de nedanelɔ nê ra a me ɛ?” 

33Yakɔp a yang ɛ, “Tānga sira a me e ngyen!” Ko a sira a yɛ. Ano de a nɔ̂ng 

Yakɔp nedanelɔ mɛ ne hwêy negel. 

34Yakɔp kwong a nɔ̂ng Esau kpam-tuk na lêng shila, a re, a sɔ, ko a sogo, a 

kyè. Ano de Esau a ra yapyi na nedanelɔ mɛ ne hwêy negel. 

Susumo 26 
Yishak a sangal e Gerar 

1Jeng cak vyong ya to hwo, sede remo de yá kana té e jeng Abraham. Ko 

Yishak a kyè vɔk na Abimɛlɛk, gwɔ̀m BeFilisti e Gerar. 

2Ko Dagwi Darwey a ga kana dura to mɛ na Yishak, a ye, “Hwo kyè vɔk e sevwêl 

Misra wɛt, ko hwo sangal e kwɔn de ma rɔda ha a hwo. 

3Sangal sangâl rekyɛn e ji sevwel o, ko ma rɔda se tanga hwo, na me tɛ̀ a hwo 

nerat. Ma sé kyè wɔ̀ nɔng o tanga yére mō neyɛnɛ̂ sevwel semo mwa. Ma rɔda 
sila sira hom de ma kana sira a da mō Abraham. 

4Mê tɛ̀ yére mō ye gwɛ̌ hɛ pyak sede netangacɛ̂n lagwi, ko ma rɔda nɔ̂ng yɛ̄ 

mwa neyɛnɛ̂ sevwel semo. Mwa yerê bemasi e jey yê ra won, na me tɛ̀ nerat 
e ra yɛ̄, sede remo de ma tɛ̀ nerat e ra yére mō. 

5Ma rɔda tɛ̀ nerat e ra hwo, yaga Abraham a wok fwɔ hom, ko a ga gyeng badu 

hom tanga basa hom.” 

6Ano de Yishak a sangal e Gerar. 

7Jeng de berâs kwɔn o ba rangal hɛ hâ hwā mɛ Rɛbɛka, a ye, “A sé e gwà hom.” 

A simo na a ye, a sé hwā mɛ wɛt, yaga a tele hɛ, bemat o bê mɔrɔ hɛ yaga yɛ, 
remo de a sé zɛrɛ mo. 

8Jeng de a ga kyê ros na sangal e hwomo, ko tuhak, Abimɛlɛk, gwɔ̀m BeFilisti, 

a bɛrɛng yi e repɔk duk mɛ, a di Yishak a sé ra fin na Rɛbɛka. 

9Ko a tomo, be yila Yishak, a yang ɛ, “A sé e hwā mō à wɛ! Ko e rɛ̌ de hwà ye, 

a sé gwa mō arɛt?” Yishak a toyo a yɛ, a yang ɛ, “Ma bare, ma rɔda bidɛ neken 
hom yaga yɛ.” 

10Abimɛlɛk a ye, “E sɛ́ a yemo de hwà ra a wot ɛ? Ká hwak e ji bemat hom a 

yâng kana dyɛng na yɛ, ka hwà yâng hwɔtɔ a wot renɛn e ra to mot.” 

11Ko a hwɔtɔ a bemat mɛ mwa betong, a ye, “Mwat a kwon ra vwɔ e ra mwat 

womo kɛ hwā mɛ wɛt, ko bê mɔrɔ hɛ.” 

12Yishak a bere yere e vwel o, ko e shey o, a yɛt bwal, a sɛ̀ pyɛ́ de ya dal pyɛ 

de a kana bere zang naga (100), yaga Dagwi Darwey a tɛ̀ a yɛ nerat. 

13A re nuyel na sɛsɛ̂m yas, ko a ba tɛ́ ɛ gbɔng darwey. 

14A vɔk karâ vyēl, na berɔndɔng, tanga bemât fwom pyak, ko BeFilisti ba bɛɛ 

hɛ ves. 

15Ano de yɛn a hwo bangas mwa hes de bemât fwôm da mɛ Abraham bà kana 

cing e jeng de á rɔngɔl kwen. 

16Ko Abimɛlɛk a yâng Yishak, “Kyè yi e ngamo na wot! Hwà ga ye ship à hot.” 

17Yishak a hala kwɔn o, a tɛ̀ kwɔ̂n ye ngyɔk e nɛk Gerar, a ka sangal ɛ e hwomo. 

18A to cing hes de bá kana cing e jeng da mɛ Abraham, vane de BeFilisti ba ga 

kana bangas vɛ e bamâ rekû da mɛ. A to vos a hes o baza de da mɛ á kana 
vos a vɛ. 



45 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

19Jeng de bemât fwôm Yishak ba cing hwes e nɛk o, ba sɛ̀ lwêl nshi. 

20Ko bemât gyeng yas Gerar ba tó ɛ cuna na vê Yishak, yɛn a tē, “Nshi mo na 

sé nemot.” Yaga ano Yishak a vo a hwes o rezâ Ɛsɛk, wɔgɔ, nenan. 

21Bemât Yishak ba sek, ba to cing hwes o hwak, ko ba to tó cuna e ra gwɛ gbak, 

ko Yishak a vo a gwɛ rezâ Sitna wɔgɔ, repugu. 

22A hàla kwɔn o, a to cing hwes o hwak. Ko ba to tó cuna e ra gwane mo wɛt. 

Yaga ano a ye, “A remo Dagwi Darwey a ga nɔng ot vwel de ha vey a wot, yas 
mot yê gwɛsɛ hɛ.” Ko a vo a hwes o rezâ Rɛhɔbɔt, wɔgɔ vwel ha vey a wot. 

23Yishak a hala nɛk o, a kyè vɔk e Bɛɛr-Sheba. 

24E ji turuk hane, Dagwi Darwey a dura to mɛ na yɛ, a ye, “Ma sé Dagwî da mō 

Abraham. Hwo wok bengyip wɛt, yaga ma sé tanga hwo. Ma rɔda tɛ̀ a hwo 
nerat, ko ma rɔda nɔng o yére pyak, sede remo de ma kana sira a mwât fwom 
hom Abraham.” 

25Yishak a lɔk gàgbang nenɔrɔ vɔk na Dagwi e hwomo, a re a Dagwi Darwey ɛ 

fongol. A tɛ̀ kwɔ̂n ye ngyɔk mɛ e hwomo, ko bemât fwom mɛ ba hwo kas ɛ hwes. 

Yishak na Abimɛlɛk ba wuna hɛn na sira 

26A vane ano, Abimɛlɛk a vey na Yishak yi e Gerar, yɛ tanga Ahuzat, mwât badu 

mɛ, na Pikɔl, gwɔ̀m bemât como mɛ. 

27Yishak a rangal hɛn, “E sɛ́ ya tɛ̀, yin a vey na me a remo ɛ? Yin a kana bɛɛ 

me ves, ko yin a ga ro me!” 

28Yɛn a hanat, ba ye, “Wot a ga di kyɛrɛng a remo, Dagwi Darwey a sé tanga 

hwo. Ko wot a bare, wot a ye, a jam na wot sira e tē mot na hwo, wot wuna hot 
na sira na hwo. 

29Sira a wot, hwà rɔda mǎ hot wɛt, sede remo de wot a ga tak a hwo arɔng wɛt. 

Wot a dopse dura a hwo nerat, ko wot a tik o, hwo kyè tyang! A sé dɛdɛrɛng, 
Dagwi Darwey a ga tɛ̀ nerat e ra hwo.” 

30Yishak a ra a yɛn nzem, ba re, ba sɔ. 

31Nagasi bop kawɛ a wuna sira na mumwɛ. Yishak a tɛ̀ ɛn e gwong, ko ba 

gasang hɛn tyang. 

32Tuk hane mo, bemât fwôm Yishak ba vey ha a yɛ rehâ hwes de ba kas. Yɛn 

a ye, “Wot a sɛ̀ nshi e gwɛ!” 

33Yishak a vo a gwɛ rezâ Shiba wɔgɔ, sirâ mwin. Yi ano de repomô Bɛɛr-Sheba 

ra sɛ̀ rezâ rɛ. 

Esau a vo behâ yere dyuk 

34Jeng de Esau a wul neshey kuru banaas (40), a ra wenêng behwông BeHiti 

beba, hwak à Yudit, hwông Beri, ko hwak, à Basemat, hwông Ɛlɔn. 

35Yɛn a tɛ̀ Yishak na Rɛbɛka be vɔk yey sit. 

Susumo 27 
Yishak a simo tɛ̀ a hwêy negel nerat 

1Yishak a ga kwop, bayis mɛ ba ga tɛ́ ɛn mwangalang, a tɔk to bɛrɛng jey 

yɛt wɛt. Tuhak, a yila Esau, hwey mɛ kinat o, a yang ɛ, “À hwey hom.” Ko a ye, 
“Me à womo.” 

2Yishak a ye, “Di, ma ga kwop; ma tɔk tûk reku hom wɛt. 

3Remo, jut gbang na zing mō, na hwo kyè wɔ e hey, na hwo wɔ̀ vo a me 

ngyama. 

4Hwo ba yong a me mɛ pyɛ̂ re ryat de me simo, hwo vey mɛ, na me re, yaga na 

me bin tɛ̀ nerat e ra hwo gyam reku hom.” 

5Rɛbɛka á sè wokos, jeng de Yishak á sè ha na Esau. E bama de Esau a ga 

kyè vɔk e de jàma, 

6Rɛbɛka a yâng Yakɔp, “Ma ga wok da mō á ga sè tâng gwà mō Esau, 

7a wɔ̀ vo a yɛ ngyama, na a vey yong mɛ pyɛ̂ re de ya tá, na a re, na a bin tɛ̀ 

nerat e ra yɛ e nuyêl Dagwi Darwey gyam reku mɛ. 

8Yaga ano, à hwey hom, wok pyɛ de mê ha a hwo. 

9Kyè vɔk e ji kwara, na hwo kasa a me vyēl shi byot o ryat o bya. Mê yong a da 

mō mɛ pyɛ̂ re de ya tá yerê yinde e simo. 

10Hwo kwong, hwà rɔda wɔ̀ nɔ̂ng da mō yɛ̄, na a re, yaga na a bin tɛ̀ a hwo 

nerat gyam a ku.” 

11Ko Yakɔp a toyo a neng-gwɔ mɛ, “Di, gwà hom Esau a sé mwât tot e rebek, 

ko me, rebek hom ra sé hyuulul. 

12Sɛ́ yê tɛ́ ɛ, sede da hom a mɔgɔm me, ko e de sɛ̀ sede ma kwɛlɛng hɛ ɛ? A 

rɔda tɛ̀ a me gawey e tô nerat!” 

13Neng-gwɔ mɛ a yang ɛ, “Tik na gawey o he toyo e ra me, à hwey hom! Ra 

pyɛ de ma ha a hwo zɔng, ci wɔ̀ vey a me na vyēl o.” 

14Ano kwong Yakɔp a kyè, a wɔ̀ vey a neng-gwɔ mɛ na yɛ̄, ko neng-gwɔ mɛ a 

yong mɛ pyɛ̂ re ryat de da mɛ e simo. 

15E bama mo, a jut berugû Esau, hwey kinat mɛ, de ba dal na nerat, de bà se 

na yɛ e ji lɔ, ko a tɛ̀ a Yakɔp ɛ vɛ. 

16A tɛ̀ a yɛ bahwô vyēl o e vɔ tanga bak rafwɔ de vit a setot. 

17Ko a nɔ̂ng Yakɔp pyɛ̂ neta mo, a wuna a yɛ na kpam-tuk de a ga kana yong. 

Ba tɛ̀ a Yakɔp nerat e tô gwa mɛ 

18Yakɔp a wɔ́ mɛ na da mɛ, a yang ɛ, “À da.” Ko da mɛ a ye, “Ey, à hwey hom, 

hwo a wa ɛ?” 

19Yakɔp a yang ɛ, “E me wɛ, hwey kinat mō Esau. Ma ga ra tyɛng pyɛ de hwà 

ha a me. Sede hwà simo, sogo, na hwo re namâ ngyama mo, na hwo tɛ̀ a me 
nerat.” 

20Ko Yishak a yang ɛ, “Hwà ga pe ra e rɛ̌ ano ziri, à hwey hom ɛ?” Ko Yakɔp a 

ye, “Dagwi Darwey, Dagwi mō, a nɔng me wɛng.” 

21Yishak a yang ɛ, “Sek bagat vey sɛ̀ me, na me mɔgɔm hwo, yaga na me tɔk, 

kɛ a sé e hwo wɛ à Esau arɛt?” 

22Yakɔp a gwɛ̌ sek bagat na da mɛ. Da mɛ mo a mɔgɔm hɛ, a ye, “Fwɔ mó gwa 

sé gwô Yakɔp, ko vɔ mó ba sé vɛ̀ Esau.” 

23A tɔk ɛ wɛt, yaga vɔ mɛ ba vɔk tot sede ve gwà mɛ Esau. Ko a simo a tɛ̀ a yɛ 

nerat. 

24Ko a to gwɛ̌ rangal hɛ, a ye, “A sé e hwo wɛ à hwey hom Esau mwin arɛt?” 

Yakɔp a ye, “E me.” 

25Ano kwong, Yishak a yang ɛ, “Vey a me na namâ ngyama mo, na me re, na 

me tɛ̀ a hwo nerat.” A vey a yɛ mɛ, ko a re; a vey a yɛ na nshi anap, a sɔ́. 

26E bama mo, Yishak a yang ɛ, “Gwɛ̌ sek bagat, na hwo kula me e gey, à hwey 

hom.” 

27Yakɔp a vey bagat, ko a kula hɛ e gey. Ko da mɛ a wok nesang berugu mɛ, 

ko a tɛ̀ a yɛ nerat, a ye, “Ey yàa! Nesang hwey hom na sé sede nesang hey, de 
Dagwi Darwey a ga tɛ̀ a hɛ nerat mɛ. 

28Tik na Dagwi a tomo a hwo na mwɛngɛ yi e larwak, na a tɛ̀ hiri mō be se rat! 

Tik na a nɔng o pyɛ̂ yéneng tanga nshî anap pyak. 

29Tik na yére bemât jey ye ra a hwo fwom, yére detidetu ye tē a hwo guduruk. 

Hwô se wo nuyêl begwa mō, yɛn e tē a hwo guduruk. Gawey e ra vemo de ba 
mok a hwo gawey, ko nerat e ra vemo de ba mok a hwo nerat!” 

Yishak a tɔk to pat nerat o wɛt 

30Sede Yishak a yɛnɛ tɛ̀ a Yakɔp nerat, ko ras de Yakɔp a sè nunus yi na da 

mɛ, ko Esau, gwà mɛ, a sè pomos yi e de jàma. 

31Esau arɔng a yong pyɛ́ ryat, a vey a da mɛ mɛ, a yang ɛ, “Ka hwà simo, hwo 

sogo, na hwo re namâ ngyama mo, yaga na hwo tɛ̀ a me nerat.” 

32Ko da mɛ a yang ɛ, “Hwà sé wa arɛt?” Esau a hanat, a ye, “Me wɛ à Esau, 

hwey kinat mō.” 

33Yishak a hwo vow; rebek mɛ mwa ra digis yɔ̀kyɔk, ko a ye, “E wa a wane de 

a ga wɔ̂ jàma, a ga vey a me na nama ɛ? Ma ga kana re gyam hwo de vey. Ma 
ga tɛ̀ a yɛ nerat, ko nerat o nê nàra a yɛ.” 

34Sede Esau a wok ano, a tɛ̀ sekun, a gbɔ na sesin, a yâng da mɛ, “Tɛ̀ a me 

nerat arɔng, à da!” 

35Ko da mo a ye, “Gwà mō a vey na kwɛlɛng, a ga sey ɛ nerat mō.” 

36Esau a ye, “Hê neba a hemo de a ga mɔt me: E susu mo a sey ɛ nedanelɔ 

hom ne hwêy negel, ko a remo a ga to sey ɛ nerat de na sé yaga me! A sé yaga 
ano de ba vo a yɛ rezâ Yakɔp.” A to ye, “Ko sɛ̌ vit a bwâng nerat de nà tɛt ɛ 
yaga me, à da a?” 

37Yishak a hanat, a ye, “Di, ma ga kana tɛ̀ ɛ mwât nuyel mō, ko bwâng begwa 

mɛ bê ra a yɛ fwom. Ma ga nɔng ɛ pyɛ́ na nshi anap. A remo, vit a pyɛ cak de 
mê tɔk to ra a hwo, à hwey hom!” 

38Ko Esau a shonong a da mɛ, a yang ɛ, “E yɛnɛ̂ nerat a nane de hwà vɔk zɔng, 

à da a? Me arɔng, à da, tɛ̀ a me nerat!” Ko a tosho na gbɔng fwɔ. 

39Ko Yishak a toyo a yɛ, a yang ɛ, “Hwô sangal e kwɔn de vit a hɛ na nerât 

sevwel, vit a mwɛngɛ de gwô hwo yi e larwak. 

40A sé yi na jugu de hwô sɛ̀ pyɛ̂ sangal mō, hwô ra a gwà mō fwom. Ko jeng de 

pyɛ́ mó yê dal gap mō, hwô gas o, hwô to se e nɛn mɛ wɛt.” 

Ba yong ɛ̀, na Yakɔp a tele 

41Ko Esau a ra repugû gwà mɛ Yakɔp, yaga nerat de da mɛ a kana tɛ̀ a yɛ. A 

yong e yey mɛ, a ye, “Jeng ya ba vey de da mot e ba ku, ko mê ba mɔrɔ Yakɔp.” 

42Sede Rɛbɛka a wok pyɛ de hwey kinat mɛ a sé yong, ko a tomo be yila a yɛ 

hwey mɛ sɛl o, a yang hɛ, “Gwà mō Esau a sé yong ɛ, na a mɔrɔ hwo, na a bin 
tala pyɛ de hwà ra a yɛ. 

43A remo, à hwey hom, wok pyɛ de mê ha a hwo: tele ziri, na hwo vɔk e lɔ gwà 

hom Laban e Haran. 

44Hwô sangal e hwomo na yɛ yaga jeng, sɛ̌ shôm gwà mō ya ye ros. 

45Jeng de a to wok shom na hwo wɛt, ko a ga ye bam na pyɛ de hwà ra a yɛ, 

ko ma rɔda de ba tomo, be vey jut o yi e hwomo. Di, me simo me bidɛ hin mwa 
beba tuk hining o wɛt.” 

Yishak a tomo na Yakɔp vɔk na Laban 

46Rɛbɛka a yâng Yishak, “Yey hom ya sé gádirik na behâ Esau BeHiti. Ka sede 

Yakɔp e ra weneng e ji behâ sevwel o arɔng, e yɛ̂ pyɛ ryat de ma sɛ̀ e ji sangal 
hom arɛt?” 

Susumo 28 

1Yishak a yila Yakɔp, a tɛ̀ a yɛ nerat, ko a nɔng ɛ nu, a yang ɛ, “Hwo vo hwā yi 

e ji behwông BeKanaan wɛt! 

2Kyè vɔk e Mɛsɔpɔtamya-Bato, vɔk e lɔ gwasha mō Bɛtuwɛl, na hwo vo hwā 

e hwomo yi e ji behwông Laban, gwà neng-gwɔ mō. 

3Tik na Dagwi Wo Retô Mwa a tɛ̀ a hwo nerat, na a tɛ̀ hwo tɔs nèy, na nɛ karak 

hɛn, sɛ̌ hwà ba tɛ́ o dâ regyɛng yére bemât jey. 

4Tik na a tɛ̀ a hwo tanga yere mō nerat yerê nemo de à kana tɛ̀ a Abraham, na 

hwo bin tɛ́ o dâ sevwel de hwà sé sangal ɛ̀ sede kwɛnɛt, sevwel semo de Dagwi 
à kana nɔ̂ng Abraham.” 

5Ano kwong, Yishak a tɛ̀ Yakɔp e gwong, ko a kyè vɔk e Mɛsɔpɔtamya-Bato 

e kwɔ̂n Laban, hwêy Bɛtuwɛl, WoAram. Laban o yɛ a gwà Rɛbɛka, dê Yakɔp 
na Esau. 

Esau a to vo hwā hwak 

6Esau a wok wɔgɔ, Yishak a ga tɛ̀ a Yakɔp nerat, ko a tomo na yɛ vɔk 

e Mɛsɔpɔtamya-Bato, na a bin vo hwā yi e hwomo. A to wok wɔgɔ, jeng de da 
mɛn á sè tɛ̀ a Yakɔp nerat, ko a nɔng ɛ nu, a kwon vo hwâ BeKanaan wɛt. 

7Ko Yakɔp a raa hâ da mɛ na neng-gwɔ mɛ, a kyè vɔk e Mɛsɔpɔtamya. 

8Ko Esau a de tɔk, da mɛ Yishak e simo behâ BeKanaan wɛt. 

9Yaga ano a kyè vɔk na Ishmayɛl, hwêy Abraham, ko a ra wenêng Mahalat, 

gwà Nɛbayɔt, hwey hwông Ishmayɛl, a gwɛ̌ e ra beha de a kana vɔk. 

Yakɔp a ranas negwi e Bet-Ɛl 

10Yakɔp a hala Bɛɛr-Sheba, a vo gwong vɔk e Haran. 

11A wɔ̀ wul kwɔn hak; e hwomo a pɔl ɛ, yaga gwi gwa ga kana gaba. A jut hwàk 

e ji beta de ba sé e kwɔn o, a vɛ́ mɛ pyɛ tîk to, ko a dyɛng e hwomo. 

12A ranas negwi, a di gǎt de wa sé yi e vwel wɔ̀ wul lagwi, ko betom-lagwi vê 

Dagwi ba sé turus, be gyiris e ra wɛ. 

13Ko Dagwi Darwey a tumal e vwara mɛ, ko a ye, “Ma sé Dagwi Darwey, Dagwi 

wo beda mō Abraham na Yishak. Vwel hemo de hwà sé dyɛng ɛ, mê nɔng o hɛ 
tanga yére mō. 

14Yére mō kwong ya rɔda se pyak sede fongôl vwel, ko yin e shara hin vɔk 

e neyɛnɛ̂ rwa rak na ta, tanga rwa bato na batin arɔng. Mwa yére bemasi e jey 
yê ra won, na me tɛ̀ nerat e ra yɛ̄, sede remo de ma tɛ̀ nerat e ra hwo tanga 
yere mō. 

15Di, ma rɔda se tanga hwo. Ma rɔda gyep o e kahɛ kwɔn de hwô kyè wɔ, na 

me to toyo na hwo e vwel hemo. Ma rɔda tik o wɛt, ko mê ra mwa pyɛ́ de ma 
sira a hwo.” 

16Yakɔp a sene yi e dem nevwa, a ye, “Hàa! Dagwi Darwey a sé e kwɔn hemo, 

ko ma tɔk wɛt!” 

17A vow rebek, ko a ye, “E yerê hɛ̌ kwɔn a hemo ɛ? Ha sé kwɔ̂n jɔgɔ wɛt! Ha sé 

lɔ̂ Dagwi, hɛ à rwi gwong vɔk e lagwi!” 

18Bop nagasi Yakɔp a sogo, a jut gwofwa de a tik ɛ to, a tɛ̀ gwɛ cik, na gwo tɛ́ ɛ 

pyɛ bare, ko a shushu něy e ra gwɛ. 

19A vo a kwɔn o rezâ Bet-Ɛl; ba kana tâng hɛ a Lus. 

20A sira hɛ, a ye, “Ka sede Dagwi e se tanga me, na a gyep me e ji kwɛngɛl 

gwomo, na a nɔng me pyɛ́ de mê re, na berugu de mê tɛ̀, 

21na me to toyo tyang e lɔ da hom, ko Dagwi Darwey e tɛ́ ɛ Dagwi hom. 

22Ko gwofwa gwomo de ma ga tɛ̀ gwɛ cik yaga pyɛ bare, gwô tɛ̀ ɛ kwɔ̂n re a 

Dagwi fongol, ko e ji kayɛ pyɛ́ kuru de e nɔng me, mê nɔng ɛ pyɔlɔ.” 

Susumo 29 
Yakɔp a wul lɔ Laban 

1Yakɔp a re nuyel na kwɛngɛl mɛ, ko a wɔ̀ wul sevwêl bemât rak. 

2Tuhak, a ye ganga, a di hwes e hey, ko karâ vyēl tat e dyɛngɛ e hagât gwɛ, 

yaga yi e gwɛ de be vos a vyēl o nshi. Gwofwa de ba bang mɛ nû hwes o gwa 
sé gwogbɔng o. 

3Kayɛ jeng de mwa kara ba wuna hɛn e kwɔn o, ko belek o be ye, be gang 

gwofwa mo, be nɔ̂ng vyēl o nshi. E bama mo, be to toyo na gwɛ e nû hwes o. 

4Yakɔp a yang ɛn, “À begwa, yin a yi e gwa ɛ?” Yɛn a ye, “Wot a yi e Haran.” 

5A yang ɛn, “Yin a tɔk Laban, hwêy Nahor, bɛ?” Yɛn a ye, “Ey.” 

6A rangal, “A sé tyang arɛt?” Yɛn a ye, “Tyang à hɛ. Di, hwóng mɛ Rahɛl a womo 

mwa, e kyè ba pom na vyēl mɛ!” 

7Yakɔp a ye, “Di, gwi gwa rɔɔ vɛ̌t tyɔng, jeng gwɔrɔ̂ yas wɛrɛn ya ga vey 

e ngyen wɛt. Nɔng in yɛ̄ nshi, ko yin to wɔ gyeng yɛ.” 

8Ko yɛn a ye, “Wot e kyɛm wɛt, sɛ̌ ba tula mwa kara mo. E bama mo be de gang 

gwofwa nû hwes o, na wot de nɔ̂ng yɛ̄ nshi.” 

9Yakɔp a sè rɔngɔl nà bang nu, ko Rahɛl a vey ta na kwarâ da mɛ, yaga yɛ wɛ 

à lwek o. 

10Jeng de Yakɔp a di Rahɛl na kwarâ gwasha mɛ Laban, a vɛ̌ sogo, a gang 

gwofwa nû hwes o, ko a nɔ̂ng kwara mo nshi. 

11E bama mo, a kula Rahɛl e gey, ko a hwo tosho yaga yey pyɛng. 

12A ha a yɛ, yɛ a sé câng da mɛ, hwêy Rɛbɛka, ko Rahɛl a tele, a wɔ̀ ha a da 

mɛ. 

13Jeng de Laban a wok rehâ hwêy gwà mɛ hwong o, a tele, na a wɔ̀ man na hɛ, 

a kula hɛ e gey, ba man ranang na bemɛn, ko a kyè na yɛ vɔk e lɔ. Yakɔp a ha 
a Laban mwa pyɛ de ya ga té na yɛ, 

14ko Laban a yang ɛ, “Mwin, hwà sé nemi hom!” 

Yakɔp a ra a Laban fwom yaga Rahɛl 

E bama de Yakɔp a ga ra pwɛl gwining na Laban, 

15Laban a yang ɛ, “Di, yaga hwà sé cang hom, hwà sé ra a me fwôm nɔrɔ zɔng, 

ko a jam a me wɛt. Ha a me sehwoyo mō.” 

16Ko di, Laban a vɔk behwóng mɛ beba, rezâ kunat o, à Leya, ko rê swɛl o, à 

Rahɛl. 

17Leya a vɔk yéneng bayis myangalang, ko Rahɛl a sé zɛrɛ mo yi e bol vɔk 

e rato. 

18Yakɔp a tɛ̀ yey na Rahɛl, a yâng Laban, “Ma rɔda ra a hwo fwôm neshey 

netaama yaga Rahɛl, hwóng mó swɛl o.” 

19Laban a ye, “A dal a me, na me nɔng o hɛ, de mê nɔ̂ng mwat duk. Sangal 

e ngamo na me.” 

20Ano kwong, Yakɔp a ra fwôm neshey netaama yaga Rahɛl, ko neshey o na 

sé a yɛ sede nepɔlɔ hyet zɔng, yaga a tɛ̀ yey na yɛ ding-ding. 

21Ko Yakɔp a yâng Laban, “Ma ga sila jeng hom. Nɔng me hwā hom, na me yel 

na yɛ.” 

22Laban a ra nzem, ko a rini bemât kwɔn o mwa. 

23Ko nawiri Laban a jut hwóng mɛ Leya, a nɔ̂ng Yakɔp, ko Yakɔp a yel na yɛ. 

24(Laban a ga kana nɔ̂ng hwóng mɛ Leya hwông fwom mɛ Zilpa, na a sangal 

na yɛ.) 

25Jeng de gasi ha ye gbey, ko sɛ̌ e Leya! Yaga ano, Yakɔp a yâng Laban, “E sɛ́ 

de hwà ra a me ano ɛ? Ma ra a hwo fwom yaga Rahɛl. Yaga sɛ́ de hwà kwɛlɛng 
me ɛ?” 

26Laban a toyo a yɛ, a yang ɛ, “A sé negwɔn mot, na be tānga nɔng hwong swɛl 

e weneng e ra kunat wɛt. 

27Gyeng sɛ̌ ba yɛnɛ nzem jût gwel pɔlɔ taama, ko wot e de nɔng o Rahɛl arɔng. 

Ko hwô to ra a me fwôm neshey netaama nehak.” 

28Yakɔp a ra tyɛng pyɛ de ba ye, a sila negasi netaama ne nzem jût gwel. 

E bama mo, Laban a nɔng ɛ hwóng mɛ́ Rahɛl, a tɛ́ ɛ hwā mɛ arɔng. 

29(Laban a ga kana nɔ̂ng Rahɛl hwông fwom mɛ Bilha, na a sangal na yɛ.) 

30Yakɔp a yel na Rahɛl arɔng, ko a dal na tɛ̂ yey na yɛ. Ko a to hwo ra fwôm 

neshey netaama mo nehak. 

Ba tɔs a Yakɔp nèy 

31Dagwi a di Yakɔp a mâk tɛ̀ yey na Leya wɛt, ko a nɔng ɛ tɔ̂s nèy, ko Rahɛl á 

sè sang-gwon. 

32Leya a sey jim, a tɔ̀ hwey wen, a vo a hɛ rezâ Rubɛn, ko a ye, “Dagwi Darwey 

a ga di yɔ́m hom. Remo kwong rwas hom e tɛ̀ yey na me.” 

33A to sey jim, ko a tɔ̀ hwey wen, a ye, “Dagwi Darwey a wok, be kyɛ́ ɛn me, a 

to nɔng me hwey hemo kwong.” Ko a vo a hɛ rezâ Simɛyɔn. 

34A to sey jim, a tɔ̀ hwey wen, ko a ye, “Jeng a yemo de rwas hom a rɔda wuna 

hɛ bagat-bagat na me, yaga ma ga tɔ̀ a yɛ bewen betat.” Ko ba vo a hɛ rezâ 
Levi. 

35A to sey jim o cak, ko a tɔ hwey wen, a ye, “Remo ma rɔda somo Dagwi 

Darwey.” Yaga ano, a vo rezâ hwey o à Yuda. Yi e jeng o, a tumal tɔs. 

Susumo 30 

1Jeng de Rahɛl a di, vit a hɛ́ na tɔs, a tɛ̀ repugu na gwà mɛ kunat, a yâng Yakɔp, 

“Tɔs a me nèy, ka ano wɛt, ko mê ku!” 

2Yakɔp a tɛ̀ shom na Rahɛl, a ye, “Ma sé e tô Dagwi wɛt! E yɛ wɛ de a ro mɛ a 

hwo nà tɔs nèy.” 

3Ko Rahɛl a ye, “Nā hwông fwom hom Bilha. Dyɛng na yɛ, na a tɔ hwey e to 

hom. Yi ano ma rɔda tɛ́ me neng-gwɔ̂ nèy.” 

4Ko a nɔng Bilha, hwông fwom mɛ, a tɛ́ ɛ jɛn-hwā. Yakɔp a dyɛng na yɛ. 

5Bilha a sey jim, a tɔ̀ a Yakɔp hwey wen. 

6Ko Rahɛl a ye, “Dagwi a ga hàla me washak, a ga wok won hom, ko a ga nɔng 

me hwey.” Yaga ano, a vo a hɛ rezâ Dan. 

7Bilha a to sey jim o cak, ko a tɔ̀ a Yakɔp hwey wen hê neba. 

8Ko Rahɛl a ye, “Ma ga ra kyisa ding-ding na gwà hom Leya, ko ma ga di wɛng.” 

Yaga ano, a vo a hɛ rezâ Naftali. 

9Jeng de Leya a di, a ga tumal tɔ́s, a jut hwông fwom mɛ Zilpa, a nɔng Yakɔp, 

a tɛ́ ɛ jɛn-hwā. 

10Jeng de Zilpa a tɔ̀ a Yakɔp hwey wen, 

11Leya a ye, “Káa, e wɛ̂ng sɛ́ a hemo ɛ?” Yaga ano, a vo a hwey o rezâ Gat. 

12Zilpa a to tɔ̀ a Yakɔp hwey wen hê neba, 

13ko Leya a ye, “E yerê wɛng de ma vɔk wɛt! Beha ba rɔda tang mɛ, à wo wɛng!” 

Yaga ano, a vo a wen o rezâ Ashɛr. 

14Sede jeng bwâl alkama ya vey, Rubɛn a wɔ e hey, a sɛ̀ pyâl-gwi, a vey a neng 

mɛ̄ Leya mɛ̀. Rahɛl a yâng Leya, “Ka hwà simo, nɔt me pyâl-gwî sɔ mō.” 

15Ko dê Rubɛn a yâng pwi mɛ, “Hwà ga sey ɛ rwas e me, hane ha vey a 

hwo wɛt a? A remo hwó to simo hwo sey ɛ̀ pyâl-gwî sɔ hom a?” Ko Rahɛl a toyo 
a yɛ, a ye, “Ka hwà nɔng me pyâl-gwî sɔ mō, ko dalɔ e pɔl na hwo turuk hemo.” 

16Jeng de Yakɔp a sé toyo yi e hey nawiri, Leya a nusu vey sey ɛ e gwong, a 

yang ɛ, “Hwô pɔl na me, yaga ma ga tala byɛ mō na pyâl-gwî sɔ hom.” Ko 
naturuk nane mo Yakɔp a dyɛng na Leya. 

17Dagwi a wok won Leya, ko a sey jim, a tɔ a Yakɔp hwey wen hê netungun. 

18Ko a ye, “Dagwi a ga tala me pyɔlɔ hom, yaga ma nɔ̂ng rwas hom hwông 

fwom hom.” Yaga ano, a vo a hwey o rezâ Isakar. 

19Leya a to sey jim, ko a tɔ̀ a Yakɔp hwey wen hê netyiimin. 

20Ko a ye, “Dagwi a ga nɔng me nɔrɔ rat. A remo rwas hom e nɔng me nerey, 

yaga ma ga tɔs a yɛ nèy bewen netyiimin.” Ko a vo a hɛ rezâ Zɛbulun. 

21E yɛnɛ mo a tɔ̀ hwey hwong, ko a vo a yɛ rezâ Dina. 

22Ko Dagwi a bare na Rahɛl kwong, a wok won mɛ, ko a nɔng ɛ tɔ̂s nèy. 

23Rahɛl a hwo sey jim, ko a tɔ̀ hwey wen, a ye, “Dagwi a ga pat a me pyɛ byɛs. 

24Tik na a to gwɛ̌ a me ɛ wen.” Ko a vo a hwey o rezâ Yɔsɛf. 

Yakɔp a yong ɛ̀ na Laban e ra sehwoyo mɛ 

25Bama de Rahɛl a tɔ Yɔsɛf, ko Yakɔp a yâng Laban, “Tɛ̀ me e gwong, na me 

bin kyè vɔk e sevwel hom. 

26Nɔng me beha hom na nèy hom de ma ra fwom yaga yɛn, hwo hàla me, na 

me kyè. Hwà tɔk mwa yerê fwom de ma ga ra a hwo.” 

27Ko Laban a yang ɛ, “Ka hwô simo a me, ko hwô to gwɛ̌ sangal. Ma ga ra 

vyoshon, ko ma di, Dagwi Darwey a ga tɛ̀ nerat e ra me yaga hwo.” 

28A to ye, “Ha sehwoyo de hwó simo, ko ma rɔda tala hwo.” 

29Yakɔp a toyo a yɛ, a ye, “Hwo pyɛ mo hwà tɔk, gwong de ma ra a hwo fwom; 

di yas mō ya gwɛsɛ hɛ e vwɔ hom. 

30Jeng de má vey, yas mō yá jam zɔng, ko a remo ya ga tɛ́ ɛ pyak ding-ding. 

Dagwi Darwey a ga tɛ̀ a hwo nerat e kawɛ bak de ma doyo ɛ. Ko sɛ̌ remo e yɛ̌ 
jeng de mê ra pyɛ cak yaga lɔ hom ɛ?” 

31Laban a rangal hɛ, “Sɛ́ de mê tala hwo ɛ?” Yakɔp a ye, “Hwô tala me pyɛ 

cak wɛt. Mê re nuyel na gyeng kara mō, ka sede hwà simo, na hwo ra a me pyɛ 
yemo ngan: 

32Tik na me kwey e ji kara mō mwa yunung, na me paa ɛ kayɛ mo de ya se 

berit o, na bwat-bwat, tanga shi tip-tip e ji vyēl pyɛng, tanga mwâ vyēl shi de ya 
sé berit o tanga bwat-bwat. Yane yê sè sehwoyo hom. 

33E ngamo nuyel bê de ba di tsak o hom, jeng de hwô ba bɛrɛng sehwoyo hom: 

Ka sede hwà de sɛ̀ e ji vyēl shi hom cak de ya sé berit o kɛ bwat-bwat wɛt, kɛ 
e ji vyēl pyɛng hom cak de ya sé shit o wɛt, ko ya ga tɛ́ ɛ yê shigi.” 

34Ko Laban a ye, “Kée, gyat zɔng! Tik na a se sede remo de hwà ha.” 

35Tuk hane mo, a kang begam na shêp vyēl shi de ya ragas ɛ̀ nepɛng e kagwa, 

mwa na shêp vyēl pyɛng de ya se shi tip-tip. A tik yɛ̄ e vwɔ̂ besɔ mɛ, 

36ko yɛn ba kyè kwɛngɛl pɔlɔ tat na kwara mo yi e kwɔn de Yakɔp a sé ɛ. Ko 

Yakɔp a sè re nuyel na gyengês bwâng karâ Laban. 

37Yakɔp a vɛ nelang nelǎ ne yerê cɔ́gɔt cak de be tâng yɛ, à pɔpla, na almɔn 

na plen. A wɔrɔ yɛ̄, a peshe bebók o, na a hala nepɛng e tê yɛ̄. 

38Becwang de a peshe mo, a tɛ̀ e ji bavu, yaga na jeng de vyēl ya vey sɔ nshi, 

yê di vɛ e nuyel yɛ̄. A tɛ̀ vɛ e hwomo, yaga vyēl yé turus e ra bemɛn e jeng sɔ̂ 
nshi. 

39Ano kwong, jeng de vyēl shi ya turus e ra bemɛn e nuyêl becwang o, ya tɔs 

nèy de na ra ɛ̀ nepɛng, kɛ berit o, kɛ nebwat-bwat. 

40Ko e rá na vyēl pyɛng detu. E tɛ̀ yɛ̄, ye bɛrɛng vyēl de ya sé berit o kɛ shi tip-

tip e kwarâ Laban. Yi ano, e sɛsɛm ɛ̀ kwara mo mwɛ, ko a kangas yɛ yi e kara 
ve Laban. 

41Ano arɔng, jeng de bekwôs vyēl ba sé turus e ra bemɛn, ko Yakɔp e tɛ̀ 

becwang o e bavû nshi mo, e nuyêl yɛ̄, yaga na ye turus e ra bemɛn e hagât 
becwang o. 

42Ko a ra ano na vyēl de ya sé mɛrɛk wɛt. Yi ano, vyēl de ya sé mɛrɛk yé sè yê 

Laban, ko yemo de ya sé bekwos o yé sè yê Yakɔp. 

43Ano kwong, a tɛ́ ɛ gbɔng darwey zigit, a vɛ̌ ba sɛ̀ kara pyak, na bemaryat, na 

bemadung, tanga bemât fwom beras na beha. 

Susumo 31 
Yakɔp a tele yi na Laban 

1Yakɔp a wok nèy Laban, na tē, “Yakɔp a ga sey ɛ kayɛ pyɛ de ya sé ye da mot. 

A sɛ̀ mwa nerey mɛ yi e pyɛ́ de da mot a vɔk.” 

2Yakɔp a to di, negwɔn Laban vɔk na yɛ na to sé sede ne raane arɔng wɛt. 

3Ko Dagwi Darwey a yâng Yakɔp, “Toyo hwo vɔk e sevwêl beda mō, e kwɔn de 

ba kana tɔ o ɛ̀, ko ma rɔda se tanga hwo.” 

4Yakɔp a tomo a beha mɛ Rahɛl tanga Leya, na be wɔ̀ sɛ̀ ɛ e hey, e kwɔn de 

yas mɛ ya sé ɛ. 

5A yang ɛn, “Ma di negwɔn da min vey na me na to sé sede ne raane wɛt, ko 

e Dagwi wo da hom de a sé tanga me, yɛ wɛ de a nɔng me nerey nemo. 

6Yin pyɛ min yin a tɔk fwom de ma ga ra a da min na yɛnɛ̂ gap hom mwa. 

7Mwa ano, da min a ga mɔt me, a ga kyě segsa sehwoyo hom zang kuru. Ko 

Dagwi a tik ɛ, na a mǎ me wɛt. 

8Ka sede a ye, berit o vɛ à sehwoyo hom, ko mwa kara mo ba tɔs berit o. Ko ka 

a ye, yemo de ya ragas ɛ nepɛng yɛ̄ à sehwoyo hom, ko mwa kara mo ba tɔs 
yinde ya ragas ɛ nepɛng. 

9Yi ano, Dagwi a ga sey ɛ yas da min, ko a ga nɔng me yɛ̄. 

10“E jeng cak, jeng de vyēl ye turus e ra bemɛn, ma ranas negwi, ko ma di 

begam de ba sé turus e ra kwara mo ba sé berit o, na bebwat-bwat, tanga vinde 
ba ragas ɛ nepɛng. 

11Ko tom-lagwi wo Dagwi a yila me e ji negwi o, ko ma ye, ‘Me à womo.’ 

12A yang me, ‘Ye ganga, na hwo di mwa begam de ba sé turus e ra kwara ba 

sé berit o, na bebwat-bwat, tanga vinde ba ragas ɛ nepɛng; yaga ma ga di mwa 
pyɛ de Laban a ga sǎ e de ra a hwo. 

13Me wɛ à Dagwi de ma dura to hom na hwo e Bet-Ɛl, kwɔn de hwà shushu něy 

e ra gwofwa, de hwà tɛ̀ gwɛ̀ pyɛ bare, ko hwà to sira hwo e hwomo. A remo, 
sogo, na hwo hala sevwel semo, na hwo toyo vɔk e sevwêl tɔ́ mō.’ ” 

14Rahɛl na Leya ba toyo a yɛ, ba ye, “Di, wot a to vɔk numo mot hak e ji pyɛ̂ 

nedanelɔ lɔ da mot wɛt. 

15Hwà di mwa de e jut ot sede bekɛnɛt da? A ga row ot, ko a ga re dyām de ba 

tala hɛ yaga wot! 

16Mwa nedanerey nemo de Dagwi a ga sey ɛ yi na da mot, na sé nemot tanga 

nèy mot. Yaga ano, ra tyɛng pyɛ de Dagwi a ga ha a hwo.” 

17Yakɔp a sogo, a jut nèy mɛ tanga beha mɛ, a tɛ̀ ɛn e ra bemaryat, 

18ko a jut mwa yas mɛ na kayɛ pyɛ de a kana tula e Mɛsɔpɔtamya-Bato. A vo 

gwông kwɔ̂n da mɛ Yishak e sevwêl Kanaan. 

19Ko di, Laban a ga kana vɔk e de yɛ̂t setôt tyīmit mɛ, ko e jeng o, Rahɛl a shigi 

a da mɛ pyɛ̂ sekwît lɔ mɛ. 

20Yakɔp a shigi hɛ yi e kwɔ̂n Laban, 

21ko a tele na pyɛ̂ mwa de a vɔk. A ye dɔ a Gwɔrɔt Ɛifaratɛs, ko a kaba gwong 

vɔk e bahwôl Gileyat. 

Laban a raa bol Yakɔp 

22E tuk he netat ba há a Laban, Yakɔp a ga tele. 

23Yaga ano, Laban a jut cáng mɛ tanga yɛ, ko ba raa bol Yakɔp pɔlɔ taama, na 

be de sɛ̀ ɛ e vwêl bahwôl Gileyat. 

24Ko e ji turuk hane, Dagwi a vey a Laban, WoAram, e ji negwi, a yang ɛ, “Tē 

naka, hwo kwon shìra Yakɔp kɛ hwo ra a yɛ pyɛ cak vyes wɛt!” 

25Laban a wɔ̀ wul na Yakɔp, ko Yakɔp a kana tɛ̀ buk mɛ e vwêl bahwôl Gileyat, 

ko Laban tanga cáng mɛ ba tɛ̀ mɛn e bahwol o arɔng. 

26Laban a yâng Yakɔp, “E sɛ́ de hwà ra ɛ? Hwà shigi hwo, ko hwà tele na 

behwóng hom sede bemat de ba vos ɛn e como! 

27Yaga sɛ́ de hwà kyè e lɛrɛ ɛ? Hwà ra a me naka wɛt de hwà ka ha a me wɛt! 

Ka hwà yâng ha a me, ka ma yâng tɛ̀ in e gwong na bebing tanga yōm kwo, na 
wot ra jɔgɔ̂ yey pyɛng. 

28Hwà ka tik, na me kula begwal hom tanga behwóng hom e gey, na me yang 

ɛn kala wɛt. Káa, hwà ra fwôm netɔn! 

29Di, ma vɔk reto, na me lashe hin. Ko Dagwi wo da min a ha a me naturuk 

nayos wɔgɔ, me tē naka, me kwon shìra hwo kɛ me ra a hwo pyɛ cak vyes wɛt. 

30Ma tɔk, hwà tik me yaga cwey toyo vɔk e lɔ da mō. Ko di, yaga sɛ́ de hwà 

shigi pyɛ̂ sekwit hom ɛ?” 

31Yakɔp a toyo a Laban, a ye, “Ma wok bengyip à wɛ̀, yaga ma bare, hwà rɔda 

sey ɛ behwóng mo na retek e me. 

32Ko e ra pyɛ̂ sekwit mō — jāma yɛ. Ko mwa mwat winde hwà sɛ̀ yɛ̄ na yɛ̄, bê 

mɔrɔ hɛ! A remo, e nuyêl cáng mot, hwo dura pyɛ de ma vɔk de ya sé myo, ko 
hwo jut yɛ.” — Ko di, Yakɔp a ka tɔk, hwā mɛ Rahɛl à wɛ de a ga shigi pyɛ̂ 
sekwit o wɛt. 

33Ano kwong, Laban a yel e bûk Yakɔp, na gwô hwā mɛ Leya, tanga vè behâ 

fwom beba vane, ko a sɛ̀ pyɛ wɛt. E bama mo, a yel e bûk Rahɛl. 

34Ko sɛ̌ Rahɛl a ga jut pyɛ̂ sekwit o, a bang yɛ̄ na wap mâ maryat, a sangal e ra 

rak o. Laban a ngyɛgɛt buk o mwa, ko a sɛ̀ pyɛ wɛt. 

35Rahɛl a yang ɛ, “À da hom, hwo kwon ra shom, yaga ma kyɛ́ me nà sogo 

e nuyel mō wɛt. Ma vɔk berang à wɛ.” Ano de Laban a jāma e kagwa, ko a tɔk 
sɛ̀ pyɛ̂ sekwît lɔ mɛ mo wɛt. 

36Ko Yakɔp a wok shom, a tē puu e ra Laban, a yang ɛ, “E sɛ́ yɛ à buru hom ɛ? 

E sɛ́ yɛ à nɛn hom de hwó ra jāma hom ɛ? 

37Hwà ga ngyɛgɛt pyɛ́ hom mwa! Sɛ́ de hwà sɛ̀ yê pyɛ̂ lɔ mō e ji mo ɛ? Pat yɛ̄ 

e ngamo e bayîs bemat mō tanga benang, na be di, na yɛn a yɛrɛ shɔt e tē mot 
beba. 

38Neshey kuru baba de ma sé ra a hwo fwom, ko e jeng yane mwa vyēl pyɛng 

tanga shit mō ya paa nèy wɛt, ko ma ga re hwak e ji bekuruk de bá sè e kara 
mō wɛt. 

39Yēmo de ngyāma hey ya wey mɛ, ma vey mɛ̀ na hwo wɛt, ko ma jut nedirik o 

e negya. Hwà tɛ̀, me tala pyɛ de ba shigi e vwɔ hom kɛ a sé nagwi kɛ naturuk 
ayi. 

40Nagwi, ma sé tē pot na terêng gwi, ko naturuk me tē pot na neyɔɔtɔ̂t jey, ko 

nevwa ne di bayis hom wɛt. 

41A sé ano e ji neshey kuru baba de ma ra e ji lɔ mō: neshey kuru na nɛ nenaas 

ma ra fwom yaga behwóng mō beba, ko neshey netyiimin yaga kara mō, ko 
hwà rigim na sehwoyo hom zang kuru. 

42Ka Dagwî dâ da hom Abraham, yɛ Dagwi de da hom Yishak a wok bengyip 

mɛ, a yâng sé tanga me wɛt, ka hwà yâng tik me vɔ sǎn. Ko Dagwi a di fwôm 
dirik de ma ga ra, tanga reyɔm de ma sɔ. Yaga ano de á gyong o naturuk 
nayos.” 

Sira e tê Yakɔp na Laban 

43Ano arɔng, Laban a toyo a Yakɔp, a yang ɛ, “Nèy behwong na sé nenang, 

nèy mɛn arɔng na sé nenang, kara vemo ba sé nang, ko kayɛ pyɛ de hwà di 
e ngamo ya sé nyang arɔng. Ko sede remo de mê tɔk to vɔk behwóng hom na 
nèy mɛn wɛt, 

44tik na wot wuna hot na sira, me tanga hwo, ko tik na wot sɛ̀ pyɛ nuha e tē 

mot.” 

45Ano kwong, Yakɔp a jut gwofwa, a tɛ̀ gwɛ cik, na gwo tɛ́ ɛ pyɛ bare. 

46Ko a yâng bemat mɛ, “Tula hin beta.” Yɛn a tula hwôl beta, ko yɛn a re ɛ̀ pyɛ́ 

e hwomo. 

47Laban a vo a kwɔn o rezâ Yegar-Sahadut ko Yakɔp a yila hɛ à Gal-Et. 

48Laban a ye, “À Yakɔp, hwôl beta hemo ha sé nuha e tê hom na hwo yunung.” 

Yaga ano de ba vo a kwɔn o rezâ Gal-Et. 

49Ba to yila kwɔn o, à Mizpa, yaga Laban a to ye, “Tik na Dagwi Darwey a tɛ̀ 

bayis mɛ e ra wot, jeng de wot a ga gasang hot! 

50Ko ka hwà tak a behwóng hom, kɛ hwà gwɛ̌ beha behak e ra yɛn ayi — mwa 

ano de mê tɔk wɛt, ko Dagwi pyɛ mɛ e se mwât nuha e te hom na hwo.” 

51Laban a to yâng Yakɔp, “Di, hwôl beta hemo tanga gwofwa gacik gwomo de 

ma tɛ̀ e te hom na hwo. 

52Mwa vɛ bê sè nuha vey na hwo, na me kwey hwol o, na me vey ra a hwo pyɛ 

cak vyes wɛt. Ko hwo arɔng, hwo kwey hwol o na gwofwa mo, na hwo vey ra a 
me pyɛ cak vyes arɔng wɛt. 

53Tik na Dagwî Abraham na dagwi wo Nahor be gas badu e tē mot.” Yakɔp a 

sira hɛ e ji rezâ Dagwi de da mɛ Yishak a wok bengyip mɛ. 

54Ko a nára nɔrɔ̂ yas vɔk na Dagwi e hwomo vwêl bahwol o. A yila bemat mɛ, 

na yɛn a re pyɛ́, ko e bamâ rê pyɛ́ mo, ba pɔl e hwomo. 

55Bop nagasi, Laban a kula begwal mɛ tanga nèy mɛ behwong o e gey, ko a tɛ̀ 

a yɛn netyang; e bama mo, a toyo vɔk e lɔ mɛ. 

Susumo 32 
Yakɔp a yong ɛ́ yaga man na Esau 

1Yakɔp a kaba gwong mɛ, ko betom-lagwî Dagwi behak ba man na yɛ. 

2Sede a di ɛn, a ye, “E dúra Dagwi à gwōmo!” Yaga ano, a vo a kwɔn o rezâ 

Mahanayim. 

3Yakɔp a hwo tomo betom mɛ, ba tānga kwey e yel vɔk na gwà mɛ Esau e vwêl 

bahwôl Seyir, e sevwêl Ɛdɔm. 

4A nɔng ɛn nu, a yang ɛn, “Ano de yin a rɔda ha a da hom Esau, wɔgɔ, me, 

mwât fwom mɛ, má sè e sangal e lɔ Laban vey e remo. 

5Ma vɔk berɔndɔng, na bemadung, na vyēl, tanga bemât fwom beras na beha. 

Ma sé tomo na be ha a yɛ, yaga na me bin sɛ̀ nerat yi na yɛ.” 

6Betom o ba wɔ́; jeng de ba toyo na Yakɔp, yɛn a ye, “Wot a wɔ́ na gwà mō 

Esau, ko a sé e gwong vey man na hwo. A vɔk bemat naga benaas tanga yɛ.” 

7Yakɔp a tɛ̀ bengyip sizɔng, yey mɛ ya beseng hɛ, ko a gas bemat de ba sé na 

yɛ, na karâ vyēl, na berɔndɔng, tanga bemaryat zap ba. 

8A bare, “Ka Esau a vey, a wey na zap o hining, ko zap hemo de ha tɛt ɛ hê 

dal.” 

9E bama mo, a ra won, a ye, “À Dagwi wo da hom Abraham, Dagwi wo da hom 

Yishak, hwo Dagwi Darwey! Hwà yang me, me toyo wɔ e sevwel hom, e kwɔ̂n 
cáng hom, ko hwô tɛ̀ a me nerat. 

10Ma vey na me sɛ̀ mwa nerat mō, nemo de hwà ga dura a me wɛt, ko hwà ga 

sila ha mō vey na me, mwât fwom mō. A sè na gwele hom zɔng de má ye dɔ a 
Rɔt Yɔrdan, ko a remo ma ga tɛ́ me bagyɛng baba. 

11Ma sé ra won, na hwo sey me yi e vwɔ̂ gwa hom Esau. Ma wok bengyip mɛ, 

me tele me, e hwo e ra me, na a wey na wot, mwa na beha tanga nèy mɛn. 

12Ko hwo, hwà ga kana ye, hwà rɔda nɔng me nerat, ko hwô tɛ̀ yere hom ye se 

pyak sede bazɛk e vwarâ gworep, vemo de mwat e tɔk bara wɛt yaga nepyak.” 

13Yakɔp a pɔl e hwomo, ko a kasa yi e yas mɛ, na a bin nɔ̂ng gwa mɛ Esau mɛ 

nɔrɔ. 

14Pyɛ́ mo a yet ngan: shêp vyel shi naga beba (200) tanga begam kuru baba 

(20), na shêp vyēl pyɛng naga beba (200) tanga beturuk kuru baba (20), 

15na bedê bemaryat kuru batat (30) na nèy mɛn de ne rɔ̌ ngas, na berɔndɔng 

kuru banaas (40) tanga bemus kuru (10), mwa na bedê madung kuru baba (20) 
tanga beras o kuru rining (10). 

16Mwa yas yemo a tɛ̀ yɛ e vɔ bemât fwom mɛ bazík o bazik o e yerê yɛ̄. Ko a 

ha a yɛn, a yang ɛn, “Kwéy in e yel hom, ko yin raa yin tikis pyol e tê karɛ 
rezik o.” 

17Ko a nɔ̂ng yɛ̀ wane de a sé e yel nu, a ye, “Jeng de gwa hom Esau e man na 

hwo, na a rangal hwo, ‘Hwà sé mwât wa arɛt? Hwó kyè vɔk e gwa arɛt? E wa a 
mwât yas yemo arɛt?’ 

18Ko hwà rɔda ye, ‘Ya sé yê mwât fwom mō Yakɔp. A tomo a mwât nuyel mɛ 

Esau yɛ̄ e nɔrɔ. Yɛ̀ pyɛ mɛ a sé raa hot e bama.’ ” 

19Ano de Yakɔp a nɔ̂ng mwat o wo neba, na wo netat, na mwa bwang o de ba 

sé ro bazîk yas o, nu tyɛng na wo mɛsɛng o. A yang ɛn, “Pyɛ ma yemo de yin 
e ha a Esau jeng de yin a man na yɛ. 

20Ko yin to yang ɛ arɔng, ‘Di, mwât fwom mō Yakɔp a womo a sé raa hot 

e bama.’ ” Yakɔp a bare, yi na nɔrɔ de a tomo, a rɔda hwɔtɔ mɛ nehywɛ gwà 
mɛ Esau, ko jeng de e man bayis na yɛ, gyeng a rɔda hala a yɛ, ko a to sey ɛ́. 

21Ano de a tanga tomo na nenɔrɔ mo, ko yɛ a to ka pɔl e dem de a ka ye ɛ 

ngyɔk. 

Yakɔp a ra sekyisa e Pɛniyɛl 

22E ji turuk hane mo, Yakɔp a hwo sogo, a jut beha mɛ beba, na jɛn-beha mɛ 

beba, tanga nèy mɛ kuru na hɛ hining, a ye dɔ a rɔt Yabɔk e kwɔn de be tē ɛ 
dɔ. 

23E bama de a ga ye dɔ na yɛn, a to ye dɔ na mwa pyɛ́ de a vɔk. 

24Ba tik ɛ̀ Yakɔp nju mɛ zɔng. Ko mwat hwak a vey, a kaba hɛ na sekyisa sɛ̌ vɔk 

e rwa hwol gasi. 

25Jeng de mwat o a di, a tɔk kyira Yakɔp wɛt, ko a mǎ hɛ e tô gwóng, ko kup o 

gwa lut ɛ. 

26A yâng Yakɔp, “Hàla me, na me kyè; gasi he kyè wɔ̀ ye gbey.” Ko Yakɔp a 

toyo a yɛ, a ye, “Mê hàla hwo wɛt, sɛ̌ hwà tɛ̀ a me nerat e ngyen.” 

27Mwat o a rangal hɛ, a ye, “Za mō a wa arɛt?” Ko a ye, “Za hom, à Yakɔp.” 

28Mwat o a ye, “E ngamo nuyel ba rɔda to yila hwo, à Yakɔp wɛt. Hwà ga ra 

sekyisa na Dagwi tanga bemat, ko hwà ga di wɛng. Yaga ano, bê yila hwo, à 
Israyɛl.” 

29Yakɔp a rangâl mwat o, “Gabɔk wɛt, ha a me za mō.” Ko a ye, “Hwo simo hwo 

tɔk za hom yaga sɛ́ ɛ?” Ko a tɛ̀ a yɛ netyang, a kyè. 

30Yakɔp a ye, “Ma ga di Dagwi bayis na bayis, ko mwa ano ma nàra kwen!” 

Yaga ano a vo a kwɔn o rezâ Pɛniyɛl. 

31Gwi gwa sè ta jeng de Yakɔp a tik Pɛniyɛl. A kyě yɔmɔng yaga tô gwóng mɛ. 

32Vey e remo yére BeIsrayɛl ye re renama de ra wuna kup tô gwóng na 

gwafwa wɛt, yaga a sé e ra renama mo de ba mǎ ɛ Yakɔp. 

Susumo 33 
Yakɔp a man na Esau 

1Yakɔp a ye ganga, ko a di Esau tanga bemat mɛ naga benaas (400). Ko a gas 

a beha mɛ Leya, na Rahɛl, na jɛn-beha mɛ beba nèy o mwa. 

2A tɛ̀ jɛn-beha mo na nèy mɛn e yel, ko a raa mɛ na Leya na nèy mɛ, tanga 

Rahɛl na hwey mɛ Yɔsɛf e tala mo. 

3Ko yɛ pyɛ mɛ a kwey e yel mɛn, a raa na té guduruk e vwel zang taama jeng 

de a vey bagat wɔ man na gwa mɛ mo. 

4Ko Esau a tele, na a wɔ̀ tang ɛ show, a kula hɛ e gey, a man rwanang na yɛ, 

ko mwa hɛn ba hwo tosho yaga yey pyɛng. 

5Jeng de Esau a ye ganga, a di beha na nèy, ko a ye, “E beva a vemo de ba 

sé tanga hwo arɛt?” Yakɔp a toyo a yɛ, a ye, “À darwey hom, a sé e nèy hom a 
nemo de Dagwi, yi na nerat mɛ, a ga nɔng me.” 

6Ano kwong, jɛn-beha na nèy mɛn ba gwɛ̌ sek bagat, ba ye guduruk. 

7Leya, na nèy mɛ, ba sek bagat, ba ye guduruk arɔng, ko e yɛnɛ mo, Yɔsɛf na 

Rahɛl ba sek bagat, ba ye guduruk. 

8Ko Esau a ye, “Bagyɛng vemo de ma tanga manas na vɛ, ba sé vê sɛ́ arɛt?” 

Yakɔp a ye, “A sé yaga na me bin sɛ̀ mɛ nerat yi na hwo, à darwey hom.” 

9Ko Esau a yang ɛ, “Ma vɔk pyɛ de ya vey a me, à gwa hom. Vɔk pyɛ́ de ya sé 

myo.” 

10Yakɔp a ye, “Wey, me ra won na hwo: ka sede ma ga sɛ̀ nerat na hwo, ko tik 

na hwo sey nɔrɔ hom! Mwin, dî bayis mō zɔng a sé sede dî bayîs Dagwi, a remo 
de hwà ga sey me na yey pyɛng. 

11Gabɔk wɛt, sey nɔrɔ de ma vey a hwo mɛ! Dagwi a ga dura a me nerat mɛ vit 

à yere mo. Ma vɔk pyɛ de ya vey a me.” Yakɔp a shonong mɛ Esau e ngyen, 
na a de sey nɔrɔ mo. 

12Esau a yang ɛ, “Tik na wot vo gwong. Mê dop na hwo.” 

13Ko Yakɔp a ye, “À darwey, hwà tɔk nèy nà rɔngɔl nebot o. Ko mê tē naka na 

vyēl tanga yas de ye ngas nèy. Ka sede ba ro ɛn na yol tuk hining zɔng, ko mwa 
kara mo bê wey. 

14Ka sede hwà simo, à darwey, hwo sey yel. Me, mê de raa hywɛ e bama, tyɛng 

na kwɛngɛl yas na nèy, vɔk e jeng de mê ba wul kwɔn mō e Seyir.” 

15Ko Esau a ye, “Tik na me nɔng o behak e ji bemat de ba sé tanga me.” Ko 

Yakɔp a yang ɛ, “Yaga sɛ́ de hwô ka to ra ano ɛ? Tik na me sɛ̀ nerat na hwo 
zɔng.” 

16E tuk hane mo, Esau a hwo vo gwông to ɛ vɔk e Seyir. 

17Ko Yakɔp a kyè vɔk e Sukɔt. A lɔk a tó mɛ lɔ e hwomo, a tɛ̀ buk yaga yas mɛ 

arɔng. Yaga ano de ba yila zâ kwɔn o, à Sukɔt. 

18Ano de Yakɔp a toyo yi e Mɛsɔpɔtamya-Bato, a wɔ̀ wul tyang e repomô 

Shɛkɛm de ra sé e ji sevwêl Kanaan. A yong kwɔ̂n ye ngyɔk wɔ̂ sɛ̀ repomo mo. 

19A sey bak hey o yi e vwɔ̂ nèy Hamor, dâ Shɛkɛm, e nû dyām pyɛng naga 

(100). 

20E kwɔn hane mo a lɔk ɛ gàgbang rangâs yas vɔk na Dagwi, ko a vo a hɛ rezâ 

Ɛl, yɛ a Dagwi Israyɛl. 

Susumo 34 
Ba dyɛng na Dina na retek 

1Tuhak, Dina Yakɔp, hwong de a tɔ na hwā mɛ Leya, a wɔ́, na a bin tē show a 

behwông BeKanaan. 

2Ko Shɛkɛm, de da mɛ à Hamor, WoHivi, á sè gwɔ̀m sevwel o, a di hwong o. A 

jut ɛ, a wɔ̀ dyɛng na yɛ na retek. 

3Ko yey mɛ ya wɛrɛ na yɛ, a tɛ̀ yey na yɛ, ko a ye ngyɛ́k, na a hwɔtɔ nehywɛ mɛ 

vey na yɛ. 

4A ha a da mɛ Hamor, a yang ɛ, “Me simo hwo vo a me hwong womo, na a se 

hwā hom.” 

5Yakɔp a wok, ba ga lashe hwóng mɛ Dina. Ko remo de besɔ mɛ ba kana rɔngɔl 

e hey na yas, a sǎ yuu vɔk e jeng de ba toyo. 

6Ko Hamor, dâ Shɛkɛm, a vey, na a bin ha na Yakɔp. 

7Tyɛng e jeng o, nèy Yakɔp nè sè pomos yi e hey. Sede yɛn a wok pyɛ de ya 

ga té, yey mɛn ya beseng hɛ, ko yɛn a tɛ̀ shom sizɔng. Yaga pyɛ de Shɛkɛm a 
ra, ya sé pyɛ rekyen tyɔng wɛt e ji BeIsrayɛl, a dyɛng na hwông Yakɔp, pyɛ de 
ya jam na be ra wɛt. 

8Ko Hamor a ha na yɛn, a ye, “Hwey hom Shɛkɛm ha ga tɛ̀ yey na hwóng min. 

Ka yin a simo a yɛ, ko yin a nɔng ɛ hɛ e weneng. 

9Tik na wot ragas weneng e tē mot: yin e nɔng ot behwóng min, ko yin e vos 

bemot à behwong o arɔng. 

10Yin e sangal tanga wot e ji sevwel o, yin e tɔk kasa kwɔn de yin e simo. 

Sangal hin ɛ, na yin kyě kyè washak, na yin sɛ̀ pyɛ̂ nedanelɔ e ji hɛ.” 

11Shɛkɛm a yâng dâ Dina na begwa mɛ, “Tik na me sɛ̀ nerat e bayis min, ko 

mwa neyɛnɛ̂ pyɛ de yin a ha, ma rɔda tala hin yɛ. 

12Ha a me hin nepyak yas, ka na ka sé ala ayi, tanga nenɔrɔ detidetu, ko ma 

rɔda tala tyɛng na pyɛ de yin a ha a me. Me zɔng, yin nɔng me hwong o, na a 
tɛ́ ɛ hwā hom.” 

13Ko nèy Yakɔp na gwɔrɔ Shɛkɛm tanga da mɛ Hamor na ha, yaga a ga lashe 

gwà mɛn Dina. 

14Yɛn a yang ɛn, “Wot e tɔk ra pyɛ yemo wɛt. Wot e nɔng gwà mot e weneng 

na mwat de ba ga yosom hɛ wɛt, yaga a sé pyɛ rekyen na wot. 

15Pyɛ jining zɔng de yê tɛ̀, na wot simo a yin, yɛ à, yin simo, yin tɛ́ in sede wot, 

be wɔ a kawɛ rwas e ji min e cwɛl. 

16Yi ano de wot e nɔngɔs hin behwong mot, ko wot e vos bemin arɔng. Ko wot 

e sangal e tē min, na wot tɛ́ ot yere jining na yin. 

17Ko ka sede yin a sey pyɛ de wot a ha wɛt, na be wɔ a yin e cwɛl, ko wot e jut 

hwóng mot, wot kyè mɛ.” 

18Neha mɛn o na pɛngɛ a Hamor tanga hwey mɛ yey. 

19Wen o a lashe jeng na râ pyɛ de ba ha mo wɛt, yaga e simo hwông Yakɔp o. 

Shɛkɛm o yɛ wɛ de ba dal na nɔng ɛ nerey e ji belɔ mo. 

20Ano de Hamor na hwey mɛ Shɛkɛm ba wɔ e dura e rwi yel e ji repomo, ba ha 

na bemât pomo mɛn, ba ye, 

21“Bemat vemo ba wuna nesa na wot. Tik na yɛn a sangal e sevwel o, na yɛn a 

kyě kyè washak, yaga vwel o ha sé rey o, ha vey a wot tanga yɛn. Wot e vos 
behwóng mɛn, ko wot e nɔngɔs hɛn bemot e weneng arɔng. 

22Ko pyɛ jining zɔng de bemat o bê simo yi na wot, yaga na be sangal e tē mot, 

na wot tɛ́ ot yere jining na yɛn: wot wɔ a kawɛ rwas e ji mot e cwɛl sede yɛn. 

23Ano de wot e sɛ̀ berɔndɔng mɛn, na nerey mɛn, na mwa yas mɛn. Tik na wot 

simo a yɛn zɔng, na be sangal tanga wot.” 

24Mwa bemât repomo mo ba sey pyɛ de Hamor na hwey mɛ Shɛkɛm ba ha, ko 

ba wɔ a kawɛ rwas e cwɛl. 

25E pɔlɔ hê tat, jeng de bemat o ba sè rɔ̌ wokos nepêp beram o, nèy Yakɔp 

neba, nɛ à Simɛyɔn tanga Levi, begwa jîm Dina, ba jut bewal mɛn, ba hwo e ra 
repomo mo vit a tɔk, ko ba mɔbɔs beras o mwa. 

26Hamor na hwey mɛ Shɛkɛm ba sè e ji mo. Ba jut gwà mɛn Dina yi e lɔ Shɛkɛm, 

ba pere kyè. 

27Ko bwâng nèy Yakɔp na pom, nà sɛ̀ bevin shaam de ba ga mɔbɔs, yɛn a 

hashe pyɛ́ e ji repomo mo, yaga na be tala mɛ pyɛ rekyen de ba ra a gwa mɛn 
Dina. 

28Yɛn a hashe karâ vyēl shi, na vyēl pyɛng, na berɔndɔng, na bemadung, na 

mwa pyɛ́ de ya sé e ji repomo tanga e hey. 

29Mwa nerey mɛn, na beha mɛn tanga nèy mɛn, na kayɛ pyɛ de ya sé e nelɔ 

mɛn ba hashe e jugu. 

30Yakɔp a yâng Simɛyɔn na Levi, “Yin a ga tɛ̀ me e ji yɔ́m! A remo mê vɔk nemi 

nesit e bayîs bedâvwel hemo! Vit a me na bemat hyɔt. Ka sede BeKanaan na 
BePɛrizi mo yɛn a wuna hɛn e ra me, na be hwo me na como, ko bê wey na me 
tanga belɔ hom.” 

31Ko ba toyo a yɛ, ba yang ɛ, “Sɛ̌ be teshe na gwà mot sede devwes, kɛk a!” 

Susumo 35 
Dagwi a tɛ̀ nerat e ra Yakɔp e Bet-Ɛl 

1Dagwi a yâng Yakɔp, “Sogo, tut vɔk e Bet-Ɛl, na hwo sangal e hwomo. 

E hwomo hwà rɔda yong gàgbang rangâs yas vɔk na me, me Dagwi de a dura 
reto mɛ na hwo jeng de hwá sè tele yi na gwa mō Esau.” 

2Ano kwong, Yakɔp a yâng belɔ mɛ tanga mwa bemat de ba sé na yɛ, “Gas in 

na mwa pyɛ̂ sekwit yê bedagwi yére dyuk de ya sé na yin! Tɛ̀ in bato min jɛrɛ, 
ko yin sege berugu min. 

3Wot e sogo, na wot kyè vɔk e Bet-Ɛl. E hwomo, mê lɔk gàgbang rangâs yas 

vɔk na Dagwi de á sɛlɛ me e jeng de má sè sɔ reyɔm, yɛ de á sè tanga me kahɛ 
kwɔn de ma vɔk ɛ.” 

4Ano de belɔ mɛ ba nɔ̂ng Yakɔp mwa pyɛ̂ sekwit de yɛn a vɔk, na yɔ̄bɔ betong 

mɛn de ba tɛ̀sɛ sede balow. Ko Yakɔp a lɛrɛ yɛ̄ e nɛ̂n cɔgɔ̂t ouk de ya sé bagat 
na Shɛkɛm. 

5Sede yɛn a vo gwong, ko Dagwi a tɛ̀ bemât bapomo de ba gwɔrɔ hɛn ba vo 

bengyip ding-ding. Yaga ano, yɛn a tɔk ro ɛn wɛt. 

6Yakɔp na bemat mɛ mwa ba pom e Lus, yɛ wɛ a Bet-Ɛl a remo, e ji sevwêl 

Kanaan. 

7E hwomo a lɔk gàgbang rangâs yas vɔk na Dagwi, ko a vo a kwɔn o rezâ Ɛl-

Bet-Ɛl. Yaga e hwomo de Dagwi a dura to mɛ na yɛ, jeng de á sè tele yi na gwà 
mɛ Esau. 

8Dɛbɔra, hwā de a pege Rɛbɛka, a ku, ko ba lɛrɛ hɛ e vwâ tîn cɔgɔ̂t ouk e rwa 

batin na Bet-Ɛl. Yaga ano ba vo a kwɔn o rezâ Ouk Sesin. 

9Dagwi a to dura to mɛ na Yakɔp, jeng de a pom yi e Mɛsɔpɔtamya-Bato, ko a 

tɛ̀ a yɛ nerat. 

10A yang ɛ, “Reza mō à Yakɔp, ko e ngamo nuyel rê se Israyɛl.” Ano de Dagwi 

a vo a yɛ rezâ Israyɛl. 

11Ko Dagwi a yang ɛ, “Ma sé Dagwi Wo Retô Mwa. Ma sé tɛ̀ a hwo nerat, na 

hwo tɔs nèy, na ne karak hɛn, yére mō yê tɛ́ ɛ yerê bemat jey, ey, regyɛng yére 
bemât jey, ko hwô to tɛ́ o dâ begwɔ̀m. 

12Sevwel de ma kana nɔ̂ng Abraham na Yishak, mê nɔng o mwa na yére mō 

sɛ̄.” 

13Dagwi a gas ɛ na yɛ, yi e dem de a ga ha na yɛ. 

14Ko Yakɔp a jut gwofwa, a tɛ̀ gwɛ cik, na a se pyɛ dura e kwɔn o. A shusha ɛ 

nɔrɔ̂ nshî anap e ra gwɛ, ko a to shushu ɛ něy pwat arɔng. 

15Ko a vo a kwɔn de Dagwi a ga kana ha ɛ na yɛ rezâ Bet-Ɛl. 

Rekû Rahɛl 

16Yakɔp ba sogo yi e Bet-Ɛl. Lyosho ya sé e tē mɛn gyam be wul Ɛfrat, ko jeng 

tɔ̂ Rahɛl ya vey, a sɔ yɔ́m na tɔ mo. 

17Jeng de nepêp tɔ mo na kyiri hɛ, ko hwâ sêy hwey o a yang ɛ, “À dê hwey, tɛ̀ 

yey ting! Hwà ga to sɛ̀ hwey wen.” 

18E jeng o Rahɛl a sé kushu, ko a vo a hwey o rezâ Bɛn-Oni; ko da mɛ Yakɔp 

a vo a hɛ rezâ Bɛnyamin. 

19Ano de Rahɛl a ku. Ba lɛrɛ hɛ e vwarâ gwong vɔk e Ɛfrat, hɛ à Bet-Lɛhɛm a 

remo. 

20Yakɔp a jut gwofwa, a tɛ̀ gwɛ cik, na a se pyɛ bare e ra sak o, gwofwa gwane 

gwa sé ɛ pere vey e yunung. 

21A re nuyel na kwɛngɛl, a yong kwɔ̂n ye ngyɔk e bamâ tyɔ̌n Ɛdɛr. 

22E jeng de á sè e sangal e hwomo, Rubɛn a dyɛng na Bilha, jɛn-hwâ da mɛ. 

Yakɔp a wok ha mo, ko pyɛ mo ya re a yɛ yey. Nèy Yakɔp bewen o na sè kuru 
na nɛ neba (12). 

23Nèy Leya, nɛ a Rubɛn, wen kunat, na Simɛyɔn, na Levi, na Yuda, na Isakar 

tanga Zɛbulun. 

24Nèy Rahɛl, nɛ a Yɔsɛf tanga Bɛnyamin. 

25Nèy Bilha, hwâ fwôm Rahɛl, nɛ a Dan tanga Naftali. 

26Nèy Zilpa, hwâ fwôm Leya, nɛ a Gat tanga Ashɛr. E yɛn a nèy bewen Yakɔp 

de ba tɔs a yɛ e Mɛsɔpɔtamya-Bato. 

Rekû Yishak 

27Yakɔp a wɔ wul na da mɛ Yishak e Mamrɛ, bagat na Kiriyat-Arba, hɛ à Hɛbrɔn 

a remo, kwɔn de Abraham na Yishak ba kana sangal ɛ. 

28Yishak a vɔk neshey naga na kuru rwit (180). 

29Ko a ku, mwakuk de a ga vɛ̂ bèshey pyak, ko ba wɔ̂ tik ɛ na beda mɛ de ba 

ga kana kyesem. Esau tanga Yakɔp, nèy mɛ, na lɛrɛ hɛ. 

Susumo 36 
Yére Esau 

1Hâ Esau, de ba to tang ɛ, à Ɛdɔm, a het ngan: 

2Esau a ra wenêng beha betat yi e sevwêl Kanaan, hwak ba tang ɛ à Ada, hwêy 

Ɛlɔn WoHiti; gwining o ba tang ɛ à Oholibama de da mɛ à Ana ko da kunat mɛ 
à Zibɛyɔn, WoHivi; 

3tanga Basemat, hwêy Ishmayɛl, de gwà mɛ à Nɛbayɔt. 

4Ada a tɔ Elifas, Basemat a tɔ Rɛyuwɛl, 

5ko Oholibama a tɔ Yewush, na Yalam tanga Kora. Mwa nèy nemo na sé nèy 

de behâ Ishmayɛl ba tɔs a yɛ e sevwêl Kanaan. 

6E bama mo, Esau a jut beha mɛ, na besɔ mɛ, na behwóng mɛ, tanga mwa 

bemât lɔ mɛ, na mwa yas mɛ, tanga pyɛ̂ nedanerey mɛ mwa de a sɛ̀ e sevwêl 
Kanaan, ko a gas ɛ na gwà mɛ Yakɔp vɔk e vwel o hak. 

7A hàla kwɔn o, yaga vwel o de yɛn a sé ɛ na sangal tanga gwà mɛ, ha tɔk jut 

ɛn mwa wɛt, yaga yas mɛn ya sé pyak sizɔng. 

8Yaga ano, Esau, yɛ à Ɛdɔm, a sangal e vwêl bahwôl Seyir. 

9Yére Esau, dâ bedâ BeƐdɔm, de ya sé sangal e vwêl bahwôl Seyir, a yet ngan: 

10Bazâ nèy bewên Esau a vet, Elifas, de neng mɛ à Ada, ko Rɛyuwɛl de neng 

mɛ à Basemat. 

11Elifas a vɔk nèy netungun, nɛ à Teman, na Omar, na Zefo, na Gatam tanga 

Kenas. 

12Elifas a vɔk jɛn-hwā, reza mɛ à Timna. A tɔ a yɛ hwey, rezâ hɛ à Amalɛk. Yɛn 

à yére Ada, hwâ Esau. 

13Rɛyuwɛl, de neng mɛ à Basemat, a vɔk nèy nenaas, nɛ à Nahat, na Zɛra, na 

Shama tanga Miza. Yɛn vɛ à yére Basemat, hwâ Esau. 

14Oholibama, hwâ Esau, hwêy Ana de da mɛ a Nɛbayɔt, a tɔ a Esau nèy netat, 

nɛ à Yewush, na Yalam tanga Kora. 

15Vemo ba sé bedanelɔ yére Esau. Elifas, hwêy mɛsɛng mɛ, yɛ wɛ à dâ rùhup 

Teman, na Omar, na Zefo, na Kenas, 

16na Kora, na Gatam tanga Amalɛk. Yɛn vɛ à bedanelɔ vê Elifas de ba sangal 

e vwêl Ɛdɔm, yɛn vɛ à nèy nèy Ada, hwâ Esau. 

17Rɛyuwɛl, hwêy Esau, yɛ wɛ à dâ rùhup Nahat, na Zɛra, na Shama tanga Miza. 

Yɛn vɛ, à bedanelɔ vê Rɛyuwɛl de ba sangal e vwêl Ɛdɔm, yɛn vɛ à nèy nèy 
Basemat, hwâ Esau. 

18Ko vemo ba sé nedanelɔ Esau yi na hwā mɛ Oholibama: yɛn vɛ, a Yewush, 

na Yalam tanga Kora. Yɛn vɛ a bedanelɔ vê Oholibama, hwâ Esau, de neng mɛ 
à Ana. 

19Vemo yɛn vɛ à nèy Esau, yɛ à Ɛdɔm. Ko ba to sé bedanelɔ rùhup mɛ. 

Yére Seyir 

20-21Bemat de ba kana sé sangal e vwêl Ɛdɔm, yɛn à yerê Seyir WoHori. Nèy 

mɛ, nɛ à Lotan, na Shobal, na Zibɛyɔn, na Ana, na Dishɔn, na Ɛzɛr tanga 
Dishan. Yɛn vɛ a bedanelɔ rùhûp BeHori. 

22Nèy Lotan, nɛ à Hori tanga Heman, ko gwà Lotan hwong o reza mɛ a Timna. 

23Nèy Shobal nɛ à Alvan, na Manahat, na Ɛbal, na Shefo tanga Onam. 

24Nèy bewên Zibɛyɔn, nɛ à Aya tanga Ana. (Yɛ Ana de a ye puu e ra lwêl nshi 

e hey de gwo nunus na nshi nepep, jeng de a sé e de gyêng bemadûng da mɛ 
Zibɛyɔn.) 

25Nèy Ana, nɛ à Dishɔn tanga hwey hwong o de reza mɛ à Oholibama. 

26Nèy Dishɔn nɛ à Hemdan, na Ɛshban, na Yitran tanga Keran. 

27Nèy Ɛzɛr nɛ à Bilhan, na Zaavan tanga Akan. 

28Ko nèy Dishan nɛ à Us tanga Aran. 

29Yɛn vemo ba sé bedanelɔ rùhup ve BeHori, Lotan, na Shobal, na Zibɛyɔn, na 

Ana, 

30na Dishɔn, na Ɛzɛr tanga Dishan. Yɛn vɛ a bedanelɔ rùhup e nekwɔn sangal 

mɛn e vwêl Seyir. 

Begwɔ̀m Ɛdɔm 

31Vemo vɛ a bazâ begwɔ̀m de ba re negwɔm e sevwêl Ɛdɔm gyam be rɔngɔl 

nà sɛ̀ gwɔ̀m e sevwêl Israyɛl: 

32Bela Beyor, repomo mɛ à Dinhaba. 

33Ko jeng de a ku, Yobap Zɛra yi e Bɔsra, a re negwɔm o. 

34Jeng de a ku, Husham wo sevwêl BeTeman a re negwɔm o. 

35Jeng de a ku, Hadat Bedat, de a re BeMidyan na como e ji sevwêl Mowap, a 

re negwɔm o; repomo mɛ a Avit. 

36Jeng de a ku, Samla yi e Masreka a re negwɔm o. 

37Jeng de a ku, Saul yi e Rɛhɔbɔt de ha vɔk gwɔrɔt a re negwɔm o. 

38Jeng de a ku, Baal-Hanan Akpor, a re negwɔm o. 

39Ko jeng de a ku, Hadar a re negwɔm o; rezâ repomo mɛ a Pawu, ko hwā mɛ 

à Mɛhɛtabɛl Matrɛt Me-Zahap. 

40-43Vemo ba sé bedanelɔ rùhup yére Esau: Timna, na Alva, na Yɛtɛt, na 

Oholibama, na Ɛla, na Pinon, na Kenas, na Teman, na Mipsar, na Magdiyɛl 
tanga Iram. Kagwɛ ruhup na belɔ̂ gwɛ gwa vɔk nekwɔn sangal mɛn e vwêl 
Ɛdɔm. Esau a sé dâ bedâ BeƐdɔm mwa. 

Susumo 37 
Yɔsɛf na begwa mɛ 

1Yakɔp a sangal e sevwêl Kanaan, e kwɔn de da mɛ a kana sangal ɛ e rekyen. 

2Rehâ yerê Yakɔp a remo. Yɔsɛf a vɔk neshey kuru na nɛ netaama (17), á sè 

gyeng vyēl tanga begwa mɛ bekinat, yɛn à nèy behâ da mɛ, Bilha na Zilpa. Ko 
Yɔsɛf a vɛsɛ a da mɛ na hâ pyɛ́ vyes de begwa mɛ be ragas. 

3Yakɔp a dal na tɛ̂ yey na yɛ e ra bwâng nèy mɛ, yaga á sè hwêy kwopa mɛ. A 

tɛ̀ ba lɔk a yɛ gworugu de begwɔ̀m be tɛ̀sɛ. 

4Jeng de begwa mɛ ba di, da mɛn a tɛ̀ yey na Yɔsɛf a dal bwang mɛn, ko yɛn a 

ra repugu mɛ, yɛn a tɔk ha hâ netyang na yɛ wɛt. 

5Tuhak, Yɔsɛf a ranas negwi, ko jeng de a ha a begwa mɛ, yɛn a to gwɛ̌ ra 

repugu mɛ. 

6A yang ɛn, “Wok in yerê negwi de ma ranas nɛ: 

7Wot á sè rɔgɔs bakûs alkama e cap. Ko di, kus o nang ha tumal cik, ko bakus o 

bamin ba gwɔrɔ hɛ, be tē a hɛ guduruk.” 

8Begwa mɛ ba yang ɛ, “Ko sɛ̌ e hwo wɛ hwô re negwɔm e ra wot a? E hwo de 

hwô vɔk to na wot a?” Ko yɛn a gwɛ̌ ra repugu mɛ yaga neha negwi mɛ. 

9Yɔsɛf o a to ranas negwi nehak, a ha a begwa mɛ, “Di, ma ga to ranas negwi 

nehak, ko e ji nɛ, ma di gwi, na pwɛl, tanga netangacɛn kuru na wɛ gwining ba 
sé tē a me guduruk.” 

10Jeng de a ha a da mɛ na begwa mɛ negwi mo, ko da mɛ a gyong ɛ, a yang ɛ, 

“E sɛ̂ yerê negwi a nane de hwó ra arɛt? Ko sɛ̌ me, da mō, na neng mō, tanga 
begwa mō wot e ye a hwo guduruk a?” 

11Begwa Yɔsɛf ba bɛɛ hɛ ves, ko da mɛ a vɔk pyɛ́ yane mo e ji yey mɛ. 

Ba row Yɔsɛf 

12E jeng cak begwa Yɔsɛf ba kyè vɔk e de gyêng yas da mɛn e Shɛkɛm. 

13Ko Yakɔp a yâng Yɔsɛf, “Begwa mō ba sé gyeng kwara e Shɛkɛm. Vey, na 

me tomo hwo na yɛn.” Yɔsɛf a ye, “Ey, ma simo.” 

14Da mɛ a ye, “Ci, na hwo wɔ̀ di netyâng begwa mō na kwara arɔng, na hwo ba 

ha a me.” Ano de da mɛ a tomo hɛ yi e nɛk Hɛbrɔn vɔk e Shɛkɛm. 

15Jeng de a sé kyě rini e hey, ko mwat hwak a di ɛ, a rangal hɛ, a ye, “E sɛ́ de 

hwó jāma arɛt?” 

16A ye, “Ma sé jāma begwa hom. Ka hwà tɔk kwɔn de yɛn a sé gyeng ɛ 

kwara mo, ko gabɔk wɛt, ha a me.” 

17Sá mo a ye, “Yɛn a ga kyè yi e ngamo, yaga ma wok ɛn, ba tē, ‘yɛn e kyè vɔk 

e Dotan.’ ” Ano kwong, Yɔsɛf a raa begwa mɛ, a sɛ̀ ɛn e Dotan. 

18Sede yɛn a kun ɛ, a sè rɔngɔl yikyik, ko yɛn a yong ɛ̀, na be mɔrɔ hɛ. 

19Yɛn a yâng bemɛn, “Di, mwât negwi womo mo e kyè vey! 

20Vey in, na wot mɔrɔ hɛ, ko wot bomo vin o e hwak e ji hes de gwa ga ye jɔng. 

Ko wot a rɔda ye, a sé e ngyama cak vyes de ya ga re ɛ. Ko wot e de di a yɛ 
pyɛ negwi mɛ mo!” 

21Jeng de Rubɛn a wok ɛn, ko a simo, na a bin sey nekên Yɔsɛf yi e vwɔ mɛn, 

a ye, “Wot kwon gas ɛ na neken mɛ wɛt. 

22Yin shushu nemi wɛt! Bomo hin hɛ e hwes gworo e hey, ko de yin tɛ̀ a yɛ 

ram wɛt.” A ha ano, yaga e simo, na a sey nekên Yɔsɛf, na a bin to toyo na yɛ 
vɔk na da mɛ. 

23Jeng de Yɔsɛf a pom na begwa mɛ, yɛn a pat gworugu yerê gwo begwɔ̀m de 

a tɛ̀ e bek mɛ. 

24Yɛn a jut ɛ, ba bomo hɛ e ji hwes. Hwes o gwa sé hwɔ́k-hwɔk. 

25Sede yɛn a sé sangal na be re pyɛ́, ko yɛn a ye ganga, ba di bejik BeIshmayɛl, 

ba ta rwāng yi e Gileyat e gwong mɛn vɔk e Misra. Ba tɛ̀ a bemaryat mɛn 
negang detidetu nehwogot o ne dyām pyak de bê yong mɛ̀ pyɛ̂ nesang hyɔɔlɔl 
tanga behal. 

26Yuda a hwo yâng begwa mɛ, “E yɛ̌ pyɛ de wot e sɛ̀, ka sede wot a mɔrɔ gwà 

mot, na wot bang hâ mɔrɔ mɛ arɛt? 

27Wot kwon ra vwɔ e ra yɛ wɛt, ko wot row ɛ na BeIshmayɛl e negya. Di, yɛ a 

sé gwà mot, nemi mot.” Begwa mɛ mo ba simo ha mɛ. 

28Jeng de bejik BeMidyan ba sé kwey, ko begwa Yɔsɛf ba hwɔlɔ hɛ yi e hwes o. 

Yɛn a row a BeIshmayɛl o hɛ e nû dyām pyɛng kuru baba, ko ba kyè na yɛ vɔk 
e sevwêl Misra. 

29Sede Rubɛn a toyo wɔ e hwes o, a di, vit a Yɔsɛf e ji gwɛ, ko a hama berugu 

mɛ yaga lashê yey. 

30A wɔ̀ sɛ̀ begwa mɛ, a ye, “Yaa kukuuk! Hwey o, vit a hɛ e hwomo! Mê lɛrɛ to 

hom e gwa arɛt?” 

31Yɛn a vo gam, ba yɛrɛ wɛ, ko ba jut gworugû Yɔsɛf, ba gyira e ji nemi mo. 

32Yɛn a tomo na gworugu gwane mo wɔ na da mɛn Yakɔp, ba ye, “Di, pyɛ de 

wot a sɛ̀! Bɛrɛng, na hwo di, kɛ a sé gwo hwey mō a, kɛ e rɛ̌ rɛt?” 

33Yakɔp a pere tɔk gwɛ, a ye, “Káa-à! Káa-à! E rugû hwey hom! Ngyama cak 

vyes ya ga wey na yɛ! Ya ga hama hwey hom Yɔsɛf!” 

34Ko a hama berugu mɛ, a tɛ̀ berugû sesin, a tosho hwey mɛ nepɔlɔ pyak. 

35Nèy mɛ bewen o mwa tanga behwong o ba wɔrɔk hɛ, ko a tɔk sey 

wɔrɔk o wɛt, a tē, “Wey! Mê sè tosho hwey hom vɔk e jeng de mê wɔ sɛ̀ hɛ 
e kwɔ̂n beda hom.” Ano de Yakɔp a re nuyel na lashe yey yaga Yɔsɛf, hwey 
mɛ. 

36E jeng o, BeMidyan ba ga kana row ɛ na Pɔtifar, gwining e ji bemât badu 

gbɔng gwɔ̀m Farawo. A sé mwât nuyêl vê gyêng lɔ gbɔng gwɔ̀m o. 

Susumo 38 
Yuda na Tamar 

1E rwa jeng yane mo, Yuda a hàla begwa mɛ, a wɔ tɛ̀ kwɔ̂n ye ngyɔk e Adulam, 

bagat na mwat hwak de ba tang ɛ, à Hira. 

2E hwomo, a man na hwông BeKanaan hwak de da mɛ à Shuwa. A ra wenêng 

hwong o, 

3ko hwong o a sey jim, a tɔ hwey wen. Yuda a vo a hɛ rezâ Ɛr. 

4Hwā mo a to vɔk jim o cak gbak, ko a tɔ hwey wen, a vo a hɛ rezâ Onan. 

5A to tɔ hwey wen gbak, ko a vo a hɛ rezâ Shela. Yuda á sè e pomô Kezip 

e jeng o. 

6Jeng de Ɛr, hwêy negel mɛ, a ga ras, ko Yuda a vo a hɛ hwā; rezâ hwā mo a 

Tamar. 

7Ko Ɛr o a vɔk negwɔn neves e bayîs Dagwi Darwey. Yaga ano a wey na yɛ. 

8E bamâ pyɛ́ yane, Yuda a yâng Onan, “Yel na hwâ gwà mo, na hwo ra a yɛ 

pyɛ de ya sé gbing-gbing hwo ra na shin mō, yaga na hwo sɛ̀ a gwà mō yere.” 

9Ko Onan a tɔk wɔgɔ, nèy o nê sè nemɛ wɛt. Yaga ano, jeng de e dyɛng na hwâ 

gwà mɛ mo, ko a lusha nshî jwat o e vwel, yaga na gwà mɛ a bidɛ yere. 

10Ko pyɛ de a ra ya jam a Dagwi Darwey wɛt, a wey na yɛ arɔng. 

11Ano kwong, Yuda a yâng gwel mɛ Tamar, “Hwo wɔ̀ sangal sangâl nekuma 

e ji lɔ da mō vɔk e jeng de hwey hom Shela e tɛ́ ɛ rwey o.” A ha ano, yaga a 
bare, kɛ gyeng Shela e ku tyɛng sede begwa mɛ. Ano de Tamar a kyè a wɔ̀ 
sangal e lɔ da mɛ. 

12Ba jut jeng pyak, ko hwâ Yuda, hwêy Shuwa, a ku. Jeng de yêy Yuda ya 

dyɛng, a kyè vɔk e Timna, e kwɔ̂n bemat de ba sé yɛt a yɛ setôt vyēl pyɛng mɛ, 
ko sā mɛ Hira, WoAdulam, a wɔ́ tanga yɛ. 

13Ba ha a Tamar wɔgɔ, dakwop mɛ a sé kyè ba pom e Timna e de yɛ̂t setôt vyēl 

pyɛng mɛ. 

14Ko Tamar a pat berugû nekuma mɛ, a tɛ̀ behak, a bang rato mɛ na rugu, ko a 

wɔ̀ sangal e rwi yel vɔk e Ɛnayim, pomo hak e gwông Timna. A ra ano, yaga a 
di, Shela a ga vey mwat, ko ba ga ka nɔng ɛ hɛ, na a tɛ́ ɛ hwā mɛ wɛt. 

15Jeng de Yuda a di ɛ, a tē kɛ gyeng e devwes, yaga Tamar a kana bang bayis 

mɛ. 

16A ye rɛng vɔk na Tamar e vwarâ gwong, a yang ɛ, “Mê yel na hwo.” Ko yɛ a 

tɔk, a sé e gwel mɛ wɛt. Ko Tamar a rangal hɛ, “Hwô tala me ala?” 

17Yuda a toyo a yɛ, “Ma rɔda tomo a hwo na kekwey vyel shi yi e kwara hom.” 

Tamar a ye, “Ko hwô tik pyɛ cak yaga nuha vɔk e jeng de hwô de tomo na kɛ.” 

18Yuda a rangal hɛ, “E sɛ́ de mê nɔng o ɛ?” Tamar a ye, “Tô gwɔ̀m mō, na rwik 

de hwà hála mɛ hɛ e ra fwɔ mō, tanga gwele de hwà vɔk.” Ko Yuda a nɔng ɛ 
pyɛ́ yane, ko a dyɛng na Tamar. Tamar a sey jim. 

19E bama mo, Tamar a to ɛ vɔk e lɔ, a pat rugu de a kana bang mɛ bayis mɛ, 

ko a to tɛ̀ berugû nekuma mɛ. 

20Yuda a tomo sa mɛ WoAdulam, na a wɔ̀ nɔng kekwey vyel shi mo, na a bin 

sey ɛ pyɛ́ yane yi na hwā mo, ko a tɔk sɛ̀ hwā mo wɛt. 

21A hwo rangâl bemât repomo mo, a ye, “Devwes womo de a sé e Ɛnayim, e nû 

gwong, a sé e gwa ɛ?” Yɛn a yang ɛ, “Vit a devwes hwak de a kana sangal 
e ngamo.” 

22Yaga ano, a toyo vɔk na Yuda, a ye, “Vit, ma sɛ̀ ɛ wɛt. Bemât pomo mo ba ye, 

devwes hwak a ga sangal e ngamo wɛt.” 

23Yuda a ye, “Tík ɛ, na a vɔk pyɛ́ mo ye tɛ́ ɛ myɛ, yaga bê kwon shɛgɛsh hot. 

Ma ga ye ngyɛ́k, ma tomo na kekwey vyel o, ko vit, ba tɔk sɛ̀ ɛ wɛt.” 

24E bamâ pɛl sede tat ba ha a Yuda wɔgɔ, gwel mɛ Tamar a ga ra nekpat, ko a 

remo a vɔk jim. Ko Yuda a ye, “Be pat ɛ e majey, na be rangas hɛ!” 

25Sede ba sé kyè wɔ̀ pat Tamar o, ko a tomo a dakwop mɛ na pyɛ́ yane mo, a 

ye, “Ma tɛ̀ jim na mwat de pyɛ́ mɛ à yemo. Bɛrɛng, kɛ hwô tɔk yɛ bɛ? Tô gwɔ̀m, 
na rwîk hɛ, tanga gwele, ya sé yê wa arɛt?” 

26Yuda a pere wɔ̀ tɔk pyɛ́ mo, a ye, “A dal me na tsak o, yaga ma tik nà nɔ̂ng 

hwey hom Shela hɛ́ e weneng.” Yi e jeng o, Yuda a to dyɛng na Tamar wɛt. 

27Sede jeng tɔ̂ Tamar ya vey, ko sɛ̌ e beshambya de a vɔk. 

28Jeng de hwey o ha shɛ́rɛk hɛ, ko hwey o hak ha nára vwɔ̂ hɛ e majey, ko hwâ 

sêy tɔ mo a rɔgɔs shwey zoyong e vwɔ̂ hɛ, a ye, “Womo wɛ a tānga nusu.” 

29Ras be sè yɛnsɛ, ko a to hwɔtɔ vwɔ mɛ, ko di, gwà mɛ a nusu. Hwâ sêy tɔ mo 

a ye, “Kɛ́ɛ wey-oo! Hwà ra e rɛ̌ de hwà tānga ta ɛ?” Yaga ano de ba vo a yɛ mɛ 
rezâ Pɛrɛs. 

30Ano arɔng, gwà mɛ a nusu, yɛ wane de ba ga kana rɔgɔs a yɛ shwey zoyong 

e vwɔ, ko ba vo a yɛ rezâ Zɛra. 

Susumo 39 
Yɔsɛf tanga hwâ Pɔtifar 

1BeIshmayɛl ba ga kyè na Yɔsɛf vɔk e sevwêl Misra, ba row a Pɔtifar hɛ. 

Pɔtifar o á sè gwining e ji bemât badu gbɔng gwɔ̀m Farawo, yɛ à mwât nuyêl 
vê gyeng lɔ gbɔng gwɔ̀m o. 

2-3Yɔsɛf a sé sangal e ji lɔ dalɔ mɛ WoMisra mo, e rá fwom. Dagwi Darwey a 

sɛlɛ hɛ, ko yaga ano, a di wɛng e ji kayɛ pyɛ de a ra. Dalɔ mɛ a di pyɛ́ yane mo, 

4ko yey mɛ ya pɛngɛ na Yɔsɛf. A jut ɛ, a tik ɛ jaram yaga fwom de gwa sé mwɛ, 

a tɛ̀ ɛ mwât nuyêl lɔ mɛ na pyɛ̂ mwa de a vɔk. 

5Yi e jeng yane, Dagwi Darwey a tɛ̀ nerat e ra lɔ̂ WoMisra mo na mwa pyɛ̂ 

nedanerey mɛ de a vɔk, yê lɔ tanga yê hey; a ra ano yaga Yɔsɛf. 

6A tik pyɛ́ mɛ mwa e vwɔ̂ Yɔsɛf. Pyɛ mɛ ya to sé na râ pyɛ cak wɛt, sɛ̌ pyɛ́ de 

e re zɔng. Yɔsɛf á sè mwat o hwɔf, zɛrɛ mo. 

7Ba sé sangal ano, ko hwâ dalɔ̂ Yɔsɛf a tɛ̀ bayis e ra yɛ, a dura a yɛ simo, ko 

tuhak a yang ɛ, “Dyɛng na me!” 

8Ko a kyɛ́ ɛ, a yang ɛ, “Di, a remo de ma sé sangal e ngamo, vit a pyɛ de dalɔ 

hom e sap e ra yɛ, a ga nɔ́ng me kayɛ pyɛ de a vɔk e ji vwɔ hom. 

9A vɔk reto e lɔ mo de ha dal nang wɛt. A ro na pyɛ cak e me wɛt sɛ̌ hwo zɔng, 

yaga hwà sé hwā mɛ. Yi e rɛ̌ de mê ra gbɔng pyɛ vyes yemo ano, na me ra a 
Dagwi renɛn arɛt?” 

10Ko hwā mo a dopse rangsâl Yɔsɛf kahɛ tuk, ko Yɔsɛf a simo, na a dyɛng na 

yɛ, kɛ a sangal bagat na yɛ wɛt. 

11Ko tuhak Yɔsɛf a yel, na a ra fwom mɛ e ji lɔ. Vit a mwât fwom hwak de a sé 

e ji lɔ, 

12ko hwā mo a kaba rugu mɛ, a ye, “Dyɛng na me!” Ko Yɔsɛf a hàla a yɛ rugu mo 

e vwɔ mɛ, a tele vɔk e majey. 

13Sede hwā mo a di, de a ga hàla a yɛ rugu mo, a ga nusu hɛ, 

14ko a yila bemât fwôm lɔ mo, a yang ɛn, “Di in, rwas hom a vey a wot na 

WoIbrani womo de a sé byɛs ot! A yel e ngamo, na a dyɛng na me, ko ma dak 
sekun. 

15Sede a wok, ma dak sekun na gbɔng fwɔ, a vɛ̌ hàla rugu mɛ na me, a hywit 

ɛ, ko a tele vɔk e majey.” 

16A vɔ̀k rugû Yɔsɛf o, sɛ̌ jeng de rwas mɛ a vɛ̄ hɛ e lɔ. 

17Ko a jɛt a rwas mɛ ha mo, a ye, “Sam WoIbrani, womo de hwà vey mɛ 

e ngamo e lɔ mot, a yel e ji duk hom, a simo na a byɛs me. 

18Ko jeng de ma dak sekun na gbɔng fwɔ, a tele vɔk e majey, a hàla rugu mɛ 

na me.” 

19Jeng de dalɔ̂ Yɔsɛf a wok pyɛ́ mwa de hwā mɛ a ha a yɛ, yemo de sam mɛ a 

ra a yɛ, ko yey mɛ ya fus na Yɔsɛf. 

20A tɛ̀, be rɔgɔs hɛ e lɔ̂ ngyang, e kwɔn de gbɔng gwɔ̀m e rɔgɔs ɛ bemat mɛ. Ko 

mwa ano de Yɔsɛf a sé e lɔ̂ ngyang, 

21Dagwi Darwey á sè tanga yɛ, a dura a yɛ nerat mɛ. Yi ano, yêy gbɔng mwât 

bɛrɛ̂ng lɔ̂ ngyang ya pɛngɛ na yɛ, 

22ko a tɛ̀ ɛ mwât nuyêl mwâ bemat de ba sé re ngyang, na mwa fwom de be ra 

e hwomo. 

23Yɛ pyɛ mɛ a to sé ra fwom hwak gwomo de a ga kana tik a Yɔsɛf wɛt, yaga a 

di, Dagwi Darwey a sé tanga Yɔsɛf, ko a tɛ̀, a di wɛng e râ kayɛ pyɛ. 

Susumo 40 
Yɔsɛf a misang negwi 

1-2E bamâ jeng cak, bekwos bemat beba e ji bemât fwôm Farawo ba ra pyɛ́ de 

ya jam a yɛ wɛt, yɛn à mwât nɔngɔs hɛ nshî sɔ na mwât nuyêl bemât kyerês 
pyɛ́. Farawo a tɛ̀ shom na yɛn, 

3ko a tɛ̀, be bang ɛn e lɔ̂ mwât nuyêl bemât gyeng lɔ mɛ, e kwɔn hining de ba 

bang ɛ Yɔsɛf. 

4Ko mwât nuyel o mo a gang ɛn e vwɔ̂ Yɔsɛf, na a ra a yɛn kayɛ pyɛ. E bama 

de yɛn a ga vɛ́ jeng e lɔ̂ ngyang, 

5ko mwât nɔngɔs nshî sɔ tanga mwât nuyêl bemât kyerês pyɛ́ ba ranas negwi 

e turuk hining o, kawɛ na nemɛ, ko kanɛ mo na cap-hâ nɛ̀. 

6Jeng de Yɔsɛf a wɔ́ na yɛn nagasi, ko a di ɛn, ba sáa yɔɔm. 

7A rangal hɛn, a ye, “E sɛ́ ya tɛ̀, yin a rɔgɔs bayis min yunung ɛ?” 

8Yɛn a yang ɛ, “E negwi de na ranas hot, ko vit a mwat de e nɔng ot cap-hâ nɛ.” 

Ko Yɔsɛf a yang ɛn, “E Dagwi zɔng de e tɔk nɔng cap-hâ negwi! Há a me hin 
negwi min o.” 

9Ano kwong, mwât nɔngɔs nshî sɔ a hwo ha a Yɔsɛf negwi mɛ, a ye, “E ji negwi 

hom, ma di retîn anap e nuyel hom; 

10tin o ha vɔk ɛ nelang netat. Ha kana ros na túruk wɛt, ko ha pe paa shugu, ha 

pe tɔs nèy anap nevele mo. 

11Ma sé vɔk keshi sɔ̂ Farawo e vwɔ hom, ko ma jut nèy anap, ma piri nɛ e ji 

keshi mo, ko ma nára a yɛ kɛ e vwɔ mɛ.” 

12Yɔsɛf a yang ɛ, “Cap-ha ma het ngan, nelang netat nane na sé nepɔlɔ netat. 

13E pɔlɔ tat, Farawo a rɔda hàla hwo, ko e to toyo na hwo e fwom mō. Hwô to 

nɔngɔs hɛ keshi mɛ e vwɔ, tyɛng de hwá ragas e jeng de hwá sè rɔ̌ ra a yɛ 
fwom. 

14Ko di, jeng de pyɛ́ ya to ɛ gyat na hwo, bare na me, na hwo dura a me nerat, 

na hwo tɛ̀ a Farawo za hom e fwong, yaga na be viri me yi e kwɔn hemo. 

15Tsak o mwin, ba shigi me yi e sevwêl BeIbrani, ko e ngamo arɔng ma ra pyɛ 

cak de ya vey, na be tɛ̀ me e ngyang wɛt.” 

16Jeng de mwât nuyêl bemât kyerês pyɛ́ a wok cap-ha mo ha sé rat, ko a yâng 

Yɔsɛf, “Me, e ji negwi hom arɔng, ma di bekow betat e rato hom. 

17E ji kow de wa sé e tɛt o, ba tɛ̀ pyɛ̂ halang detidetu de be kyeres a Farawo, 

ko benon bá sè re yɛ.” 

18Yɔsɛf a toyo a yɛ, a ye, “Cap-ha ma het ngan, bekow betat vane ba sé nepɔlɔ 

netat. 

19E pɔlɔ tat, Farawo e tɛ̀ be yɛrɛ fwɔ mō, bê tɛ̀ rebek mō e ra swesêk cɔgɔt, ko 

benon kwong bê re banama mō.” 

20E pɔlɔ hê tat, tuk tɔ̂ Farawo ha doyo, ko a ra gbɔng nzem yaga mwa bemât 

nuyêl fwom mɛ. Ko a tɛ̀, be vey na mwât nɔngɔs nshî sɔ tanga mwât nuyêl 
bemât kyerês pyɛ́ e nuyêl bemât fwom mɛ. 

21A to toyo na mwât nɔngɔs nshî sɔ e fwom mɛ, na a re nuyel na nɔngɔs hɛ 

keshi nshî sɔ. 

22Ko a tɛ̀, be wey na mwât nuyêl bemât kyerês pyɛ́, tyɛng na cap-ha de Yɔsɛf a 

ha a yɛn. 

23Ko yɛ mwât nɔngɔs nshî sɔ mo a bare na Yɔsɛf wɛt, a ye bam a hɛ. 

Susumo 41 
Yɔsɛf a há a Farawo cap-hâ negwi 

1E bamâ neshey neba, Farawo a ranas negwi: a sé e tumal e kwogôm Gwɔrɔt 

Nil, 

2ko di, berɔndɔng betaama berat vê mɔsɔ de ba sé biring-biring ba nusu, ba sé 

re sehwey e ji sere. 

3Ko behak à berɔndɔng o betaama ba to nusu yi e ji gwɔrɔt o, ba sé gwɔshɔk, 

ngangajang, beves e bɛrɛng, ko ba tumal e hagat na vane de ba kana sé 
e tumal e kwogom. 

4Ko di, berɔndɔng beves vane mo de ba sé gwɔshɔk ba re berat o mo de ba 

mɔsɔ. Ko Farawo a sene. 

5Nevwa na to vo ɛ, a to ranas negwi ne neba: batô alkama bataama ba nusu 

e gbɛrɛng gwining, wa mara naka, wa sé gwim-gwim. 

6E bamâ vɛ, bahak bataama ba nusu bagat na vere mo, ko neto mo na sé 

byaasas, na ga nɔshɔl yaga gul-rak de gwa pɛsɛl nɛ. 

7Nè byaasas o na wɔlɔk batô alkama bataama de wa mara naka, de wa sé 

gwim-gwim. Ko Farawo a sene, ko sɛ̌ e negwi à nɛ. 

8Nusu gasi, yey mɛ ya bɔrɔk hɛ, ko a tomo be wɔ̀ yishi mwa bevwoshon tanga 

bemât netsitsɛ̂ng Misra, a ha a yɛn negwi o, ko vit a hwak de a tɔk ha a yɛ cap-
ha mo. 

9Ko mwât nɔngɔs nshî sɔ a yâng Farawo, “À darwey, yunung ma rɔda kulu pyɛ́ 

vyes hom. 

10Jeng de hwà kana tɛ̀ shom na me na mwât nuyêl bemât kyerês pyɛ́, ko hwà 

tɛ̀ ot e lɔ̂ ngyang de ha sé e lɔ̂ mwât nuyêl bemât gyeng lɔ mō. 

11Wot a ranas negwi e ji turuk hining o, kawɛ na nemɛ na yerê cap-ha nɛ. 

12Wen BeIbrani hwak á sè tanga wot e hwomo, yɛ á sè sam mwât nuyêl bemât 

gyeng lɔ mō. Jeng de wot a ha a yɛ negwi mot, a misang a kawɛ cap-hâ negwi o 
nemɛ. 

13Ko sede remo de a misang a wot cap-ha mo, ano de pyɛ́ mo ya ba tɛ́ ɛ. Me, 

ba toyo na me e fwom hom, ko gwining o ba wey na yɛ.” 

14Yi ano, Farawo a tomo be wɔ̀ yila Yɔsɛf, ko ba pat ɛ ziri yi e duk ngyang. Ba 

hwon ɛ, a sege berugu mɛ, a vey e nuyêl Farawo. 

15Ko Farawo a yâng Yɔsɛf, “Ma ranas negwi, ko vit a mwat de a tɔk ha a me 

cap-hâ negwi o. Ko ma wok ka sede hwà wok negwi, hwó tɔk misang cap-
ha mo.” 

16Yɔsɛf a toyo a yɛ, a ye, “À darwey, a sé e me wɛt, e Dagwi zɔng de a tɔk ra 

ano! E yɛ wɛ e dura a hwo nerat mɛ.” 

17Ano kwong, Farawo a yâng Yɔsɛf, “E ji negwi hom, ma sé e tumal e kwogôm 

Gwɔrɔt Nil. 

18Ko di, berɔndɔng betaama berat vê mɔsɔ de ba sé biring-biring ba nusu, bá 

sè re sehwey e ji sere. 

19Ko behak à berɔndɔng o betaama ba to nusu arɔng de ba gyɔt, ba sé 

gwɔshɔk, ngangajang, beves e bɛrɛng, ma ga sang di yere mo ano e ji mwa 
sevwêl Misra wɛt. 

20Ko di, berɔndɔng beves vê gyɔt vane mo ba re betaama vê mɛsɛng o de ba 

mɔsɔ naka. 

21Ko e bama de ba tala rê vɛ, mwat a ka tɔk, ba ga re pyɛ wɛt, yaga vit a sege 

hak na jeng de bá kana sè. Ko ma sene. 

22E negwi mo nehak, ma di batô alkama bataama ba nusu e gbɛrɛng gwining o, 

wa mara naka, wa sé gwim-gwim. 

23E bamâ vɛ bahak bataama ba nusu bagat na vere mo, ko neto mo na sé 

byaasas, na ga nɔshɔl yaga gul-rak de gwa pɛsɛl nɛ. 

24Nè byaasas o na wɔlɔk batô alkama bataama barat o mo. Ma ga há a 

bevwoshon negwi hom, ko vit a hwak e ji mɛn de a tɔk nɔng me cap-hâ nɛ.” 

25Yɔsɛf a yâng Farawo, “À darwey, negwi neba mō mo na sé pyɛ jining o. Dagwi 

a dura a hwo pyɛ de a sé kyè wɔ̀ ra. 

26Berɔndɔng betaama berat o ba sé neshey netaama; batô alkama bataama 

barat o arɔng ba sé neshey netaama, cap-ha mo ya sé pyɛ jining o. 

27Berɔndɔng betaama vê gyɔt, beves e bɛrɛng, de ba nusu e bama, ba sé 

neshey netaama; tyɛng ano na neto alkama de na sé byaasas, de na ga nɔshɔl 
yaga gul-rak: Mwa ba sé neshey netaama ne vyong. 

28A sé tyɛng sede remo de ma ga ha a hwo, à darwey: Dagwi a ga dura a hwo 

pyɛ́ de a sé kyè wɔ̀ yong ɛ́, na a ra. 

29Bê ra neshey netaama de pyɛ̂ re yê sè shɛrɛk sizɔng e yɛnɛ̂ sevwêl Misra 

mwa. 

30E bama mo, neshey netaama ne vyong nê raa, ba rɔda ye bam na neshey 

pyɛ́ shɛrɛk, vyong yê kyiri mwa sevwel o. 

31Pyɛ̂ re de yá sè shɛrɛk bê to bare mɛ wɛt, yaga vyong de yê raa yê sè jɔgɔ wɛt. 

32Ko di, à darwey, sede remo de hwà ranas negwi nining o zang ba, hemo ha 

dura pyɛ de Dagwi a ga tɛ̀ e yey, na a ra, ko e jut jeng na a ra yɛ wɛt. 

33A remo, à darwey, tik na hwo kasa mwât netsitsɛng, womo de a vɔk tɔ́k na 

bɛ́rɛng nuyel, na hwo tɛ̀ ɛ wo nuyel e ji sevwêl Misra. 

34Ko hwo to tɛ̀ bemât bɛrɛng vwel o, na hwo gas sevwêl Misra zang tungun e ji 

neshey netaama ne pyɛ́ shɛrɛk. 

35Tik na yɛn a tula pyɛ́ yê neshey nerat nemo de ne kyè vey mwa, na hwo nɔng 

ɛn reto, na be shusha, na be bang yɛ̄ e begban de ba sé e bapomo. 

36Pyɛ́ mo yê sè e begban yaga neshey netaama ne vyong de ne kyè vey e ra 

sevwêl Misra, yaga na vyong o ye kwon wey na vwel o wɛt.” 

Ba tɛ̀ Yɔsɛf mwât sɛlɛ̂ Farawo 

37Redu de Yɔsɛf a vo a Farawo ra jam a yɛ tanga mwa bemât badu mɛ. 

38Farawo a yang ɛn, “Wot e to sɛ̀ mwat sede womo a? Dagwi a tɛ̀ gabik mɛ e ji 

yɛ!” 

39Ano kwong a yâng Yɔsɛf, “Dagwi a ga dura a hwo pyɛ́ yemo mwa: Yi ano, ma 

di, vit a mwat hwak de a vɔk netsitsɛng kɛ tɔk sede hwo. 

40Ma rɔda tik lɔ hom mwa e vwɔ mō, ko pyɛ́ de hwô nɔng nu, e yɛ̄ de bemat 

hom mwa ba rɔda ra, sɛ̌ yaga negwɔm zɔng de mê sè e nuyel mō.” 

41A re nuyel, a ye, “Ma ga tɛ̀ o wo nuyel e mwa neyɛnɛ̂ sevwêl Misra.” 

42Ko a pat yɔbɔ̂ negwɔm yi e vwɔ mɛ, a tɛ̀ a Yɔsɛf e vwɔ, a tɛ̀, be tɛ̀ a yɛ yɔ̀m de 

ya pɛngɛ pes, ko a tɛ̀ lwɛlɛ̂ dyam shinang e fwɔ mɛ. 

43Ko a nɔng ɛ kyɛkyɛ̂ bedwa wo mwât sɛlɛ hɛ, na a yel ɛ, ko bemât gyeng mɛ 

ba kyè e yêl Yɔsɛf, ba mok, ba tē, “Nɔng in gwong!” Ano de Farawo a tɛ̀ Yɔsɛf 
mwât sɛlɛ hɛ e ra mwa sevwêl Misra. 

44A yang ɛ, “Mwa ano de ma sé e gwofwa negwɔm, vit a mwat e ji mwa sevwêl 

Misra de e tɔk ra pyɛ cak wɛt sɛ̌ hwà nɔng ɛ nu.” 

45Ko a vo a Yɔsɛf rezâ Zafena-Paneya a to ra a yɛ wenêng Asenat, hwông 

Pɔtifɛra, gwɔ̀m sekwit wo repomô On. Yi ano de ba tɔk, sevwêl Misra sa sé 
e vwɔ̂ Yɔsɛf. 

46Yɔsɛf a vɔk neshey kuru batat (30) jeng de a kaba fwom na Farawo, gbɔng 

gwɔ̀m Misra. Yɔsɛf a nusu, a wɔ̀ gwɔrɔ mwa sevwêl Misra, a bɛrɛng sɛ. 

47E jeng neshey netaama ne sirik, vwel ha nɔngɔs pyɛ́ polos. 

48Yɔsɛf a kyě tula yɛ̄ mwa, a bang yɛ̄ e begban bapomo; e ji begban karɛ 

repomo a bang ɛ̀ pyɛ́ de ya sé yê hiri de bà gwɔrɔ pomo mo. 

49Ano Yɔsɛf a tula pyɛ̂ yéneng polos sede bazɛ̂k rep, a tik nà masa yaga nepyak 

yɛ. 

50Gyam na neshey vyong ne vey, Yɔsɛf a vɔk nèy bewen neba na hwā mɛ 

Asenat, hwông Pɔtifɛra, gwɔ̀m sekwit wo repomô On. 

51A ye, “Dagwi a ga tɛ̀, ma ga ye bam na mwa yɔ́m hom, ma ga ye bam na lɔ 

da hom arɔng”, ko a vo a hwêy negel o rezâ Manase. 

52A to ye, “Dagwi a ga nɔng me nèy e ji sevwel de ba tak a me ɛ”, ko a vo a 

hwey o hê neba rezâ Ɛfrayim. 

53Neshey netaama ne pyɛ́ polos e sevwêl Misra nà vey kwey, 

54ko neshey netaama ne vyong nà yel, tyɛng sede remo de Yɔsɛf a kana ha. 

Vyong ya sé e ra bwâng bavwel mwa, ko e ji sevwêl Misra pyɛ̂ re yá sɛ̀. 

55Jeng de BeMisra ba hwo wok vyong, ba wɔ̂ tosho a Farawo, ko a yang ɛn, “Ci 

in na Yɔsɛf, ko kayɛ pyɛ de e ha a yin, ko yin ra.” 

56Jeng de vyong o ya ga mɔrɔ mwa vwel, Yɔsɛf a wuma mwa begban, a tɛ̀ be 

paa pyɛ́ mo, na be rɛsɛl a BeMisra, yaga vyong yá sɛ̀ ding-ding. 

57Ko bemât jey mwa arɔng ba vɛ̀sɛ e Misra na Yɔsɛf, na be seres pyɛ̂ yéneng 

yaga vyong de ya ye pɔk à jey. 

Susumo 42 
Begwa Yɔsɛf ba wɔ́ e Misra yaga sêy pyɛ́ 

1A vane ano, Yakɔp a wok, be sɛsɛm pyɛ̂ yéneng e Misra, a yâng nèy mɛ, “Yaga 

sɛ́ de yin a sangal diring zɔng ɛ? Ye in ngyàp-ngyap! 

2Di, ma ga wok, pyɛ̂ re ya sé e Misra. Vo in gwong vɔk e hwomo, na yin wɔ̀ sey 

a wot pyɛ̂ re, na wot nàra beken, ko vyong ye vo ot wɛt.” 

3Ano de begwa Yɔsɛf yɛn kuru ba kyè wɔ e Misra e de sêy pyɛ̂ yeneng. 

4Ko Yakɔp a tomo Bɛnyamin, gwa jim Yɔsɛf, tanga yɛn wɛt; a tele hɛ, yaga 

gyeng pyɛ cak vyes yê wɔ̀ sɛ̀ ɛ. 

5Ano de nèy Yakɔp nà sogo vɔk e kwɔ̂n sêy pyɛ̂ re tanga bemat o behak, yaga 

vyong yá sè e ji sevwêl Kanaan. 

6E jeng o, Yɔsɛf a sè mwât sɛlɛ̂ Farawo; yɛ wɛ à dâ rɛsɛl a bemât vwel o mwa 

pyɛ̂ re. Begwa mɛ ba vey, yɛn a gaba e cât bol mɛ. 

7Yɔsɛf a di begwa mɛ, a tɔk ɛn, ko a ra na yɛn sede e bemat beduk, a ha na yɛn 

na yol, a yang ɛn, “Yin a yi e gwa ɛ?” Yɛn a ye, “Wot a vey yi e sevwêl Kanaan, 
wot a vey sey pyɛ̂ re.” 

8Mwa ano de Yɔsɛf a ga tɔk begwa mɛ, ko yɛn ba ka tɔk ɛ wɛt. 

9Yɔsɛf a bare na negwi mɛ de a ranas e ra yɛn, a yang ɛn, “Yin a sé bemât wɛlɛ̂ 

sevwel! Yin a vey, na yin wok nehywɛ̂ sevwel o.” 

10Ko yɛn a yang ɛ, “Wey, à darwey, wot a vey na wot sey pyɛ̂ re. 

11Wot mwa wot a sé nèy mwat gwining. Wot a sé bemat tsak o, ko wot a vêy 

wɛlɛ wɛt.” 

12Ko Yɔsɛf a yang ɛn, “Wey, yin a vey, na yin wok nehywɛ̂ sevwel o.” 

13Yɛn a hanat, ba ye, “À darwey, wot a sé begwa, wot á kana sè kuru na vɛ 

beba (12), nèy mwat gwining yi e sevwêl Kanaan. Tàshal mot a sé na da mot, 
ko gwining o a to sé wɛt.” 

14Ko Yɔsɛf a toyo a yɛn, “Ma tumal e ra ha hom, yin a sé bemât wɛlɛ! 

15Gwong a gwok de bê mara hin ɛ, ma sira me na Farawo, sɛ̌ yin a vey na tashal 

min e ngyen, yin a rɔda hàla kwɔn hemo wɛt! 

16Tomo hin hwak e ji min, na a wɔ̀ vey na gwà min o, ko bwang min yin e nàra 

e banga. Yi ano, ba rɔda tɔk, kɛ ha min ha sé tsak o kɛ wey ayi. Ka sede a sé 
ano wɛt, ma sira me na Farawo, yin a sé bemât wɛlɛ!” 

17Ko a tɛ̀ be bang ɛn mwa hɛn pɔlɔ tat. 

18E pɔlɔ hê tat o, Yɔsɛf a yang ɛn, “Rá in pyɛ de mê ha a yin, ko bê wey na 

yin wɛt, yaga me wok bengyip Dagwi. 

19Ka sede yin a sé bemât tsak o, ko tik in gwà min gwining a sangal e kwɔn de 

ba bang in ɛ; bwang min bê kyè na pyɛ̂ re vɔk e lɔ yaga belɔ min de ba sé na 
vyong. 

20Ko yin vey a me na tashal min. Ano de bê tɔk ha min ha sé tsak o, ko ba rɔda 

mɔbɔs hin wɛt.” Yɛn a simo, 

21ko yɛn a yâng bemɛn, “Háa-wàa! Wot a sé sɛ̀ tabak, yaga pyɛ de wot á ra a 

gwà mot. Wot á di yerê yɔ́m de á sè e ji mo, jeng de a dak a wot gabɔk, na wot 
sɛlɛ hɛ, ko wot á tɛ̀ tong wɛt.” 

22Rubɛn a hanat a yɛn, a ye, “Ma kana há a yin wɛt a? Yin ra a wen o pyɛ de 

yê lashe hɛ wɛt, ko yin a tɛ̀ tong wɛt! A remo, nemi mɛ ne raa hot.” 

23Ko yɛn a ka tɔk, wɔgɔ, Yɔsɛf e wokos pyɛ de be ha wɛt, yaga ba vɔk ɛ̀ mwât 

doyo ha e tē mɛn. 

24Yɔsɛf a hàla hɛn, a wɔ̀ tosho. Jeng de a ga yɛklɛ yey mɛ, a toyo, a jut Simɛyɔn, 

ko a tɛ̀, be rɔgɔs hɛ e bayis mɛn. 

25A to nɔng nu, be sila bèdap mɛn na pyɛ̂ yéneng, be tɛ̀ a kawɛ dyâm sêy pyɛ́ 

mɛ e ji gwodap mɛ arɔng, na be to nɔng ɛn pyɛ̂ re yaga gwong. Ano de ba ra a 
yɛn. 

26Ko yɛn a tɛ̀ a bemadung mɛn pyɛ́ mo, ba vo gwong. 

27Sede hwak e ji mɛn a wunta gwodap mɛ, na a nɔ̂ng madung pyɛ́ e kwɔn de 

ba pɔl ɛ, a di dyām mɛ e nû gwodap o. 

28Ko a yâng begwa mɛ, “Áyaa-kúu-òw! WoMisra mo a toyo a me na dyām hom! 

A yemo e ji gwodap hom!” A yang ɛn gbɛrɛk, ba vow bek, ko womo a doyo, a di 
mumwɛ, ba ye, “E sɛ́ a yemo de Dagwi a ra a wot ɛ?” 

29Jeng de yɛn a wul na da mɛn Yakɔp e sevwêl Kanaan, ba ha a yɛ pyɛ̂ mwa 

de ya té na yɛn, ba ye, 

30“Mwât sɛlɛ̂ Farawo a ha na wot na yol, a ye, wot a sé bemât wɛlɛ̂ sevwel o.” 

31Ko wot a ha a yɛ, wot a sé bemât tsak o, wot a vêy wɛlɛ wɛt. 

32Wot á kana sè nèy kuru na nɛ beba e da mot, ko gwining o a to sé wɛt, ko 

tashal mot a sé na da mot e sevwêl Kanaan. 

33Ko yɛ mwât sɛlɛ̂ Farawo mo a yang ot, “Pyɛ de yê tɛ̀, na a sey tsak o na ha 

mot, wot tik gwà mot gwining na yɛ, ko wot jut pyɛ̂ re, na wot vɔk e lɔ yaga belɔ 
mot de ba sé na vyong. 

34Wot vey a yɛ na tashal mot. Ano a rɔda tɔk, wot a sé bemât wɛlɛ wɛt, ko vê 

tsak o, ko a rɔda toyo a wot na gwà mot, ko wot a rɔda kyě kyè washak e ji 
sevwel o.” 

35Jeng de yɛn a sé shusha pyɛ́ yi e ji bèdap mɛn, kawɛ e ji mɛn a sɛ̀ radîng 

dyām mɛ. Sede yɛn tanga da mɛn ba di ano, a sé a yɛn kpɔrɔk zɔng. 

36Da mɛn a yang ɛn, “Yin a ga tɛ̀, ma ga bidɛ nèy hom! Yɔsɛf vit à hɛ, Simɛyɔn 

a womo vit, ko a remo, yin e to simo kyè na Bɛnyamin. Ba gang yɔ́m o mwa 
e ra me de ma tala ɛ?” 

37Ko Rubɛn a yâng da mɛ, “Hwô tɔk wey na nèy bewen hom neba, ka sede ma 

to toyo a hwo na Bɛnyamin wɛt. Tik ɛ e ji vwɔ hom, ko ma rɔda toyo a hwo na 
yɛ.” 

38Ko da mɛ a ye, “Hwey hom hê sang kyè tanga yin wɛt. Gwà jim mɛ a ga ku, 

yɛ wɛ nju mɛ de a tɛt ɛ wo hwā hom Rahɛl. Di ma ga kwop; ka sede gawey hak 
ha sɛ̀ ɛ e ji kwɛngɛl rekyɛn min, ko yin e tɛ̀, me ku vwen.” 

Susumo 43 
Wɔ́ he neba e Misra 

1Vyong ya gwɛ nepep e sevwêl Kanaan. 

2Ko jeng de ba ga tala pyɛ́ de ba kana yi mɛ̀ yi e Misra, da mɛn a yang ɛn, “To 

ci in, na yin sey a wot pyɛ̂ re.” 

3Ko Yuda a yang ɛ, “Mwat o á ha a wot gakgak, wot a rɔda to tɔk di bayis mɛ wɛt, 

sɛ̌ gwà mot tashal o a sé tanga wot. 

4Ka sede hwà tik gwà mot a kyè tanga wot, wot a rɔda kyè wɔ̀ sey pyɛ̂ re yaga 

hwo. 

5Ko ka sede hwà ro na yɛ, wot a rɔda wɔ wɛt, yaga mwat o a yang ot, wot a 

rɔda to tɔk di bayis mɛ wɛt, sɛ̌ gwà mot tashal o a sé tanga wot.” 

6Yakɔp a ye, “Yin a hwɔtɔ a me wút! Yaga sɛ́ de yin a ha a mwat o, gwà min 

hwak a sɛ́ arɛt?” 

7Yɛn a toyo a yɛ, ba ye, “Mwat o a sǎ e de rangsal hot reha mot na belɔ mot, a 

ye, da mot a sé kwen a? Wot a to vɔk gwà mot hwak a? Ko wot a ye ey à 
nerangsal o. Yi e rɛ̌ de wot e tɔk, e ye, wot vey a yɛ na gwà mot e hwomo ɛ?” 

8Ano kwong, Yuda a yâng da mɛ, “Tomo hwey o e vwɔ hom. Tik ot, wot kaba 

gwong, yaga na wot mwa wot nàra beken — hwo, na wot, tanga nèy mot, ko 
vyong ye vo ot wɛt. 

9Ma rɔda tumal yaga yɛ, mê jut nedirik mɛ e vwɔ hom. Ka sede ma toyo na yɛ 

na hwo, na me ba tik ɛ e nuyel mō wɛt, ko renɛn o rê sè e ra me gbak-gbak. 

10Ka wot a ga lashe jeng wɛt, ka wot a ga yâng toyo tɛ̀ ba.” 

11Da mɛn a yang ɛn, “Sede a sé gbing-gbing na a sè ano, ko pyɛ de yin e ra a 

yet: yin kasa e ji pyɛ́ ryat yê vwel o, yin tɛ̀ e bèdap min, na yin nɔ̂ng WoMisra mo 
nɔrɔ: vɔk in ɛ̀ shok, na negang detidetu nehwogot de be yong mɛ̀ pyɛ̂ nesang 
hyɔɔlɔl tanga behal, na yére yéneng cɔ́gɔt pistashyo na almɔn arɔng. 

12To jut in dyām zap ba, na yin to toyo na dyām de ba to tɛ̀sɛ a yin e ra pyɛ̂ 

bèdap min, gyeng ba buru. 

13Jut in gwà min Bɛnyamin arɔng, yin wɔ́ ziri na mwat o. 

14Tik na Dagwi Wo Retô Mwa a tɛ̀ WoMisra mo, a tosho reyɔm min, na a hàla 

a yin Simɛyɔn de a sé e hwomo, na yin toyo na yɛ tanga Bɛnyamin. Ka sede 
gworevwes gwô sɛ̀ me, ko gwô sɛ̀ me zɔng!” 

15Ano kwong, begwa mó ba jut nenɔrɔ mo, na dyām zap ba, yɛn a vo gwong 

vɔk e Misra tanga Bɛnyamin. E hwomo, yɛn a dura bato mɛn na Yɔsɛf. 

16Sede Yɔsɛf a di Bɛnyamin tanga yɛn, a yâng mwat de a vɔk nedirîk bɛrɛng lɔ 

mɛ, “Jut bemat vemo, na hwo kyè na yɛn vɔk e lɔ. Yɛn e re pyɛ̂ wosho na me; 
yaga ano, yɛrɛ cak e ji yas, na hwo yong.” 

17Mwat o a kyè na yɛn wɔ e lɔ Yɔsɛf, sede remo de a ga kana ha a yɛ. 

18Sede ba sé e gwong, ko ba hwo wokos bengyip. Ba hwo ha e tē mɛn, ba ye, 

“A sé yaga dyām de ba toyo a wot mɛ̀ e ji bèdap mot e vêy mɛsɛng. Bê jāma 
hot na kangyá, na be hwo e ra wot, na be tɛ̀ ot besam, na be sey ɛ̀ bemadung 
mot arɔng.” 

19Ano de yɛn a ha na mwat de a vɔk nedirîk bɛrɛng lɔ e rwi lɔ mo, 

20ba yang ɛ, “À da, di, wot a kana vey e ngamo jeng cak, na wot sey pyɛ̂ re. 

21Ko jeng de wot a pom e kwɔn de wot a pɔl ɛ, wot a wuma bèdap mot, ko dyâm 

kawɛ ya sè ryap e ra pyɛ́ mɛ. Yaga ano, wot a to toyo na yɛ̄. 

22Wot a vɔk dyām cak e vwɔ yaga sêy pyɛ̂ re. Wot a tɔk mwat de a tɛ̀ dyām o 

e ji bèdap mot wɛt.” 

23Mwat o a toyo a yɛn, a yang ɛn, “Dyɛ́ng in nehywɛ min, kayɛ pyɛ yê sè naka 

zɔng! Ê sè e fwôm Dagwi min, Dagwi wo da min, de a tɛ̀ a yin ɛ dyām e bèdap 
min. Ma ga kana sey dyām min.” E bama mo, a vey a yɛn na Simɛyɔn. 

24A yel na yɛn e lɔ Yɔsɛf, a nɔng ɛn nshi, na be kus mɛ̀ bol mɛn, ko a tɛ̀, be nɔ̂ng 

bemadung mɛn pyɛ̂ re vɛ. 

25Yɛn a sè rɔ̌ gyeng Yɔsɛf, ko yɛn a yong nenɔrɔ mɛn, yaga ba ga ha a yɛn, yɛn 

e re pyɛ̂ wosho e hwomo. 

26Jeng de Yɔsɛf a toyo e lɔ, yɛn a gaba e cât bol mɛ, ko yɛn a nɔng ɛ nenɔrɔ de 

ba vɔk a yɛ. 

27A rangsal rehâ netyang mɛn, a ye, “Da min mwakuk de yin a kana ha e ra yɛ, 

a sé tyang a? A rɔngɔl kwen arɛt?” 

28Yɛn a toyo a yɛ, ba ye, “Da mot rɛt a? A sé kwen, a sé tyang.” Ba to ye 

guduruk, ba gaba e cât bol mɛ. 

29Jeng de Yɔsɛf a sé bɛɛ hɛn, a di Bɛnyamin, gwà jim mɛ, ko a rangal hɛn, 

“E tashal min a womo de yin a ha a me ha mɛ a?” Ko a yang ɛ, “Dagwi a tɛ̀ a 
hwo nerat, à hwey hom!” 

30A tɔk gwɛ̌ ha wɛt, yaga man na gwà mɛ ha ra a yɛ yey sizɔng; a pere nusu, a 

wɔ̀ jāma kwɔn de e tosho ɛ. A yel e duk mɛ, a tosho. 

31E bama mo, a kus bayis mɛ, a nusu; a yɛklɛ yey mɛ, ko a nɔng nu, be vey na 

pyɛ̂ re. 

32Ba nɔng ɛ myɛ nju mɛ, begwa mɛ myɛn nju mɛn, ko BeMisra de be re pyɛ 

tanga yɛ, ba nɔng ɛn myɛn zɛɛt, yaga BeMisra be simo be wuna rê pyɛ́ tanga 
BeIbrani wɛt, yaga bê kwon pɔrɔk bato mɛn. 

33Jeng de ba nɔng ɛn nekwɔn sangal mɛn, Yɔsɛf a tɛ̀, ba ngyɛrɛ hɛn e bato mɛn 

yi e kunat o wɔ e tashal o, ko begwa mo yɛn a bɛrɛng bemɛn, a sé a yɛn pyɛ 
langat. 

34Yɔsɛf a tɛ̀, be vɛ́sɛ a yɛn yi e numo mɛ hê pyɛ́ de ba tik e nuyel mɛ, ba nɔ̂ng 

kawɛ e ji mɛn. Ko ba nɔ̂ng Bɛnyamin numo mɛ zang tungun hê pyɛ de kawɛ a 
sɛ̀. Ano de yɛn a re ba sɔ washak tanga Yɔsɛf. 

Susumo 44 
Mara hê tala mo 

1Yɔsɛf a nɔ̂ng mwat de a vɔk nedirîk bɛrɛng lɔ mɛ nu, a yang ɛ, “Sila bèdap 

bemat o na pyɛ́ de bê tɔk jut, ko hwo tɛ̀ dyâm kawɛ mwat e ra pyɛ̂ gwodap mɛ. 

2Tɛ̀ keshi sɔ hom kɛ dyam pyɛng e ra pyɛ̂ gwodap tashal mɛn, wuna kɛ tanga 

dyâm sêy pyɛ́ mɛ.” Sa mo a ra, sede remo de ba ha a yɛ. 

3Sede gasi ha ye gbey, ba tɛ̀ ɛn e gwong na bemadung mɛn. 

4-6Ba ga ka tik pomo yikyik wɛt, ko Yɔsɛf a yâng mwât bɛrɛng lɔ mɛ, “Sogo, raa 

bemat o, na hwo sɛ̀ ɛn!” Ko a ha a yɛ ha de e wɔ̀ ha a yɛn. Jeng de mwat o a 
sɛ̀ ɛn, a yang ɛn, “Yaga sɛ́ de yin a tala pyɛ́ ryat na vyes o arɛt? Yaga sɛ́ de yin 
a shigi keshi sɔ̂ dalɔ hom ke dyam pyɛng arɛt? A sé e ji kɛ de dalɔ hom e sɔ ɛ; 
na kɛ kwong e rá mɛ vyoshon, yaga na a tɔk pyɛ́ de ye kyè vey. A sé pyɛ vyes, 
na yin ra ano!” 

7Ko yɛn a ye, “À da, yaga sɛ́ de hwà ha yerê pyɛ sede yemo ɛ? Gwi gwo ro mɛ 

de wot e ra pyɛ sede yane! 

8Hwà tɔk, wot á gà toyo yi e vwêl Kanaan na dyām de wot a sɛ̀ e ji bèdap mot. 

Yi e rɛ̌ de wot e shigi dyam pyɛng kɛ shinang yi e lɔ̂ darwey mō ɛ? 

9Di, à da, mwat de ba sɛ̀ ɛ mɛ̀ e ji mot, bê mɔrɔ hɛ; bwang mot kwong, wot e tɛ́ 

ot besam mō.” 

10Mwat o a toyo a yɛn, a ye, “Mwa ano de pyɛ́ de yin a sé ha yɛ̄ ya sé tyɛng, ko 

e mwat de ba sɛ̀ ɛ na pyɛ mo zɔng, yɛ wɛ de e tɛ́ ɛ sam hom, ko bwang min bê 
hàla hin washak.” 

11Ano, kawɛ e ji mɛn a ra dey-dey, a lol gwodap mɛ e vwel, a wunta gwɛ. 

12Mwat o a pɛrɛ jáma mo yi e kunat mɛn, a yɛnɛ na tashal o, ko ba sɛ̀ keshi 

sɔ mo e ji dap Bɛnyamin. 

13Yɛn a hama berugu mɛn, ko kawɛ a to tɛ̀ pyɛ́ mɛ e ra madung, ba to ɛn vɔk 

e ji repomo. 

14Yɔsɛf á sè rɔngɔl e lɔ mɛ, jeng de Yuda tanga begwa mɛ ba wul. Yɛn a gaba 

gup e cât bol mɛ, 

15ko Yɔsɛf a yang ɛn, “E sɛ̂ pyɛ ma yemo de yin a ra ano ɛ? Yin a tɔk wɛt a? 

Mwat sede me, bê tɔk lɛrɛ a me pyɛ cak wɛt, yaga me ra vyoshon.” 

16Yuda a hanat, a ye, “Wot e yang o ala, à darwey mot ɛ? Wot a vɔk nuha 

hak a? Vit a gwong de wot e hywit ot. Dagwi a ga kulu pyɛ́ vyes mot. Di, wot a 

ga tɛ́ ot besam mō zɔng, à darwey, wot mwa na yɛ womo de ba sɛ̀ keshi sɔ mō 
na yɛ.” 

17Ko Yɔsɛf a toyo a yɛ, a yang ɛ, “Tyɔng tyɔng wɛt, Dagwi a ro mɛ! Yɛ wane de 

ba sɛ̀ keshi sɔ mo na yɛ, e yɛ de e tɛ́ ɛ sam hom, bwang min yin kyè tyang vɔk 
na da min.” 

18Yuda kwong a gwɛ̌ sek bagat na Yɔsɛf, a ye, “À darwey hom, simo a me, na 

me hanat na hwo. Hwo tɛ̀ shom na me wɛt, mwa ano de hwà sé tyɛng na 
Farawo.” 

19À darwey, hwà kana rangal hot, wot a vɔk da kɛ gwà mot hwak arɛt? 

20Wot a ha a hwo, wot a vɔk da mot de a ga kwop, na hwêy kwopa mɛ tashal o, 

de gwà jim mɛ a ga ku. Yɛ nju mɛ de a sé e dē mɛ, ko yɛ̀ a yêy da mɛ. 

21Hwà to yang ot, wot vey a hwo na yɛ, na hwo di ɛ. 

22Ko wot a ha a hwo, wen o e tɔk hàla da mɛ wɛt, yaga ka sede a hàla hɛ, da mo 

e kyè wɔ̀ ku. 

23Ko hwà ye, ka tashal mot a vey tanga wot wɛt, ko wot e to man bayis na 

hwo wɛt. 

24Jeng de wot a toyo na da mot, ko wot a ha a yɛ pyɛ̂ mwa de hwà ha. 

25E bamâ jeng, da mot a yang ot, wot kyè wɔ̀ sey a wot pyɛ̂ re. 

26Ko wot a yang ɛ, wot e tɔk wɔ wɛt, sɛ̌ tashal mot a sé tanga wot, yaga wot a 

rɔda tɔk di WoMisra mo wɛt sana tashal mot. 

27Ko da mot a yang ot, wot a tɔk, bewen beba zɔng de hwā mɛ Rahɛl a tɔ a yɛ. 

28Ko gwining a ga tik ɛ, e sè ngyama zɔng de ya ga wey na yɛ, yaga a to di 

ɛ wɛt. 

29Ko ka wot a to jut womo yi na yɛ kwong, gyeng gawey hak hê sɛ̀ ɛ, ko wot e tɛ̀ 

da mot, a ku vwen. 

30-31“A remo, à darwey, ka sede ma toyô wɔ na da hom sana wen o, ko da hom 

a di, vit a hwey o na me, a rɔda ku. Di, yey mɛ ya sé pang na yɛ̂ hwey o; sede 
remo de a ga kwop kpushuk, yêy lashe de wot e vey a yɛ mɛ̀, yê tɛ̀ ɛ, a ku. 

32Ko di, à darwey, me, sam mō, ma ga tumal yaga wen o e tē hom na da hom. 

Ma yang ɛ, ka sede ma toyo na hwey o na yɛ wɛt, ko renɛn o rê sè e ra me 
gbak-gbak. 

33Ká a remo, à darwey, tik na me tɛ́ me sam mō e retô wen o, ko hwo tik wen o, 

a toyo na begwa mɛ. 

34Di, yi e rɛ̌ de ma rɔda toyo vɔk na da hom sana hwey o ɛ? Mê kyɛm me niri 

na dî pyɛ vyes de yê té na da hom wɛt.” 

Susumo 45 

1Yɔsɛf a tɔk to niri wɛt. A nɔng nu, na mwa BeMisra be nusu. Yi ano, mwat duk 

hwak á sɛ̀ wɛt, jeng de a ha a begwa mɛ mwat de yɛ a sé. 

2A hwo tosho na gbɔng fwɔ, ko BeMisra ba tɔk wok, ko ha mo ha wɔ̀ wul lɔ 

Farawo. 

3Yɔsɛf a yâng begwa mɛ, “Me wɛ a Yɔsɛf! Da hom a rɔngɔl kwen arɛt?” Ko 

begwa mɛ ba ye lot, yɛn a tɔk toyo a yɛ na ha wɛt. 

4Yɔsɛf a yang ɛn, “Gwɛ̌ sek in bagat vey na me.” Ko jeng de ba gwɛ̌ sek, a to 

ye, “Ma sé gwà min Yɔsɛf, de yin a kana row vɔk e Misra! 

5A remo, yin kwon beseng neyey min wɛt, yin tɛ̀ a bato min ɛ nɛ̂n row me vey 

e ngamo wɛt. A sé e Dagwi de a ga tomo me e nuyel min vey e ngamo e Misra, 
na a sey mɛ̀ nekên bemat. 

6Shey hê neba a hemo de vyong ya sé e vwel o, ko bwâng neshey netungun 

de vit a how cap, vit a bwal. 

7Dagwi a tomo me e nuyel min, yaga na a sey neken min e gwong gwô langat 

gwomo, yaga na yére min ye re nuyel na sangal e jey. 

8Ko di, mwin a sé e yin de yin a tomo me vey e ngamo wɛt, ko e Dagwi wɛ. A 

ga tɛ̀ me da na Farawo, a tik lɔ mɛ e vwɔ hom, ko a tɛ̀, ma sé re negwɔm e ra 
mwa sevwêl Misra. 

9To in ziri vɔk na da hom, na yin yang ɛ, a wok pyɛ de hwey mɛ Yɔsɛf ha ha a 

yɛ: ‘Dagwi a ga tɛ̀, ma sé re negwɔm mwâ sevwêl Misra. Vèy na me, hwo lashe 
jeng wɛt! 

10Hwo vɔk ɛ nèy mō, na nèy nèy mō, na karâ vyēl tanga berɔndɔng mō, tanga 

pyɛ̂ mwa de ya sé myo. Hwà rɔda sangal e bak vwêl Gɔshɛn, kwɔn de hwô sè 
bagat na me. 

11E hwomo de ma rɔda nɔngɔs hin pyɛ́ yaga bwâng neshey netungun ne vyong 

de na rɔngɔl. Yi ano, hwo, na belɔ mō mwa, tanga yas min, yin a rɔda bidɛ pyɛ 
cak wɛt.’ ” 

12Yɔsɛf a re nuyel, a yâng begwa mɛ, “A remo yin a ga di na bayis min, 

Bɛnyamin arɔng a ga di, a sé e me de ma sé ha na yin. 

13Há in a da hom e ra gbɔng nerey de ma vɔk e Misra, na pyɛ̂ mwa de yin a ga 

di. Ko ra in ziri, na yin vey na da hom e ngamo!” 

14Ko a kula gwà mɛ Bɛnyamin e gey, ko a tosho, Bɛnyamin arɔng a tosho. 

15A man ranang na begwa mɛ mwa, a sè tosho. Jeng a yane zɔng de begwa 

mɛ ba tɔk ha na yɛ. 

16Reha mo ra wɔ̀ wul e lɔ Farawo wɔgɔ, begwa Yɔsɛf ba ga vey. Yey Farawo 

tanga bemât badu mɛ ya pɛngɛ sizɔng. 

17Ko Farawo a tomo, be wɔ yila Yɔsɛf, a yang ɛ, “Há a begwa mō, be tɛ̀ a 

bemadung mɛn pyɛ́, na yɛn a kyè a remo vɔk e sevwêl Kanaan. 

18Tik na yɛn a jut da mɛn tanga belɔ mɛn mwa, yɛn kyè vey na me, ma rɔda 

nɔ́ng ɛn bak vwel de wa dal na nerat e Misra, yɛn a rɔda re netâ vwel o. 

19To ha a yɛn, be jut bekyɛkyɛ̂ behywarak yi e ngamo yaga jût nèy tanga beha 

mɛn, yɛn a vey na yɛn e ngamo tanga da mɛn. 

20Yɛn a re yɔ̂m vey na pyɛ́ mɛn wɛt, yaga pyɛ́ de ya dal na nerat mwa e vwêl 

Misra yê tɛ́ ɛ myɛn.” 

21Nèy Yakɔp na ra tyɛng ano. Yɔsɛf a nɔng ɛn bekyɛkyɛ, sede remo de Farawo 

a nɔng ɛ nu, ko a nɔng ɛn pyɛ̂ re yaga gwong. 

22A nɔ̂ng kawɛ e ji mɛn gworugu de e tɔrɔ hɛ mɛ, ko a nɔ̂ng Bɛnyamin dyām 

pyɛng naga betat (300) tanga berugû tɔrɔ hɛ betungun. 

23Ko a tomo a da mɛ na pyɛ́ yet ngan: Bemadung kuru de ba tɛ̀ a vɛ pyɛ́ ryat yê 

Misra, tanga shêp madung kuru de ba tɛ̀ a yɛ ɛ̀ pyɛ̂ yéneng, na kpam-tuk, na 
pyɛ̂ re cak yaga gwong. 

24Sede a tɛ̀ begwa mɛ e gwong, a yang ɛn, “Yin tow nu na bemin e gwong wɛt.” 

25Yɛn a sogo yi e Misra, ba kyè, ba wɔ̀ wul na da mɛn Yakɔp e sevwêl Kanaan. 

26Ko ba ha a yɛ, “Yɔsɛf a sé kwen! E yɛ de a sé re negwɔm mwâ sevwêl Misra!” 

Nemi na ga a yɛ e yey, ko a sey tsak o wɛt. 

27E bama de ba misang a yɛ mwa pyɛ́ de Yɔsɛf a ha a yɛn, ko a di bekyɛkyɛ de 

Yɔsɛf a tomo na be jut ɛ mɛ vɔk na yɛ, a yang ɛ hagalak. 

28A ye, “Hwey hom Yɔsɛf ha sé na neken! Ma rɔda kyè, na me wɔ̀ di ɛ gyam na 

me de ku!” 

Susumo 46 
Yakɔp na belɔ mɛ ba sogo vɔk e Misra 

1Ano de Yakɔp a yong ɛ na mwa pyɛ́ de a vɔk, a sogo kwɛngɛl wɔ e Misra, ko 

a wul Bɛɛr-Sheba. E hwomo, a nára a Dagwi wo da mɛ Yishak nenɔrɔ̂ yas. 

2Ko naturuk, Dagwi a ha na yɛ e ji negwi-ywey, a ye, “À Yakɔp! À Yakɔp!” Yakɔp 

a ye, “Me à womo.” 

3A yang ɛ, “Ma sé Dagwi, de da mō á re a yɛ fongol. Hwo vɔk bengyip kyé vɔk 

e Misra wɛt, yaga ma rɔda tɛ̀ yere mō ye tɛ́ ɛ yerê bemât jey ryey o e hwomo. 

4Ma rɔda kyè tanga hwo vɔk e Misra, ko mê ba to toyo na yére mō. Ko hwo, 

hwô ba ku e ragey Yɔsɛf.” 

5Ano kwong, Yakɔp a sogo yi e Bɛɛr-Sheba. Nèy mɛ na tɛ̀ ɛ, na nèy nesɛl o 

mɛn, tanga beha mɛn e ji bekyɛkyɛ de Farawo a tomo a yɛ. 

6-7Yɛn a jut ɛ̀ yas tanga pyɛ́ mɛn mwa de ba kana sɛ̀ e ji sevwêl Kanaan, yɛn a 

kyè mɛ̀ wɔ e Misra. A sé ano de Yakɔp a kyè wɔ̀ wul Misra na mwa yére mɛ: 
nèy bewen na behwong, tanga nèy nèy bewen mɛ. 

8Vemo ba sé bazâ nèy Yakɔp de ba vey e Misra: Rubɛn, hwey kinat mɛ, 

9na nèy mɛ Hanɔk, na Palu, na Hɛzrɔn tanga Karmi. 

10Nèy Simɛyɔn, à, Yɛmwɛl, na Yamin, na Ohat, na Yakin, na Zohar tanga Saul, 

hwêy hwā WoKanaan. 

11Nèy Levi, à Gɛrshɔn, na Kohat tanga Mɛrari. 

12Nèy Yuda, à Ɛr, na Onan, na Shela, na Pɛrɛs tanga Zɛra, ko Ɛr na Onan ba 

kana ku e sevwêl Kanaan. Nèy Pɛrɛs à Hɛzrɔn tanga Hamul. 

13Nèy Isakar à Tola, na Puva, na Yashup tanga Shimrɔn. 

14Nèy Zɛbulun, à Sɛrɛt, na Ɛlɔn tanga Yaalɛɛl. 

15Vemo vɛ a nèy bewen de Leya a tɔ a Yakɔp, mwa na hwóng mɛ Dina 

e Mɛsɔpɔtamya-Bato. Mwa yére mɛ yi na Leya ya sé kuru batat na yɛ tyat (33). 

16Nèy Gat, à Zifiyɔn, na Hagi, na Shuni, na Ɛzbɔn, na Ɛri, na Arodi tanga Areli. 

17Nèy Ashɛr, à Yimna, na Yishva, na Yishvi tanga Beriya, mwa na Sera gwà 

mɛn hwong o. Nèy Beriya, à Hɛbɛr tanga Malkiyɛl. 

18Nèy nemo kuru na nɛ netyiimin nɛ a nèy de Zilpa, hwông fwom de Laban a 

kana nɔ̂ng hwóng mɛ Leya, a tɔ a Yakɔp. 

19Nèy Rahɛl, hwâ Yakɔp, à Yɔsɛf tanga Bɛnyamin. 

20Yɔsɛf a vɔk nèy neba, Manase na Ɛfrayim, nemo de Asenat, hwông Pɔtifɛra, 

gwɔ̀m sekwit wo repomô On, a tɔ a yɛ e Misra. 

21Nèy Bɛnyamin, à Bɛla, na Bɛkɛr, na Ashbɛl, na Gerar, na Naaman, na Ɛhi, na 

Rosh, na Mupim, na Hupim tanga Arat. 

22Vemo vɛ a nèy bewen de Rahɛl a tɔ a Yakɔp. Mwa yére mɛ yi na Rahɛl ya sé 

kuru na yɛ nyaas. 

23Hwêy Dan à Hushim. 

24Nèy Naftali, à Yaazɛɛl, na Guni, na Yɛzɛr tanga Shilɛm. 

25Nèy nemo netaama nɛ a nèy bewen de Bilha, hwông fwom de Laban a kana 

nɔ̂ng hwóng mɛ Rahɛl, a tɔ a Yakɔp. 

26Nepyak bemat de ba wɔ́ e Misra tanga Yakɔp ná sè kuru batyiimin na vɛ 

betyiimin (66). Yɛn à nèy na nèy nèy mɛ zɔng sana bara behâ nèy mɛ. 

27Ko sede ba wuna ɛ nèy neba de ba tɔ a Yɔsɛf e Misra, tanga Yakɔp, mwa 

nepyak mɛn de ba wɔ́ e Misra ná sè kuru bataama (70). 

28Yakɔp a ga kana tomo Yuda wɔ na Yɔsɛf, na a bin ha a yɛ wúl mɛ, na Yuda 

a vey na Yɔsɛf, na a man na yɛ e bak vwêl Gɔshɛn. Ano kwong, jeng de 
BeYakɔp ba pom e hwomo, 

29Yɔsɛf a tɛ̀ be yong kyɛkyɛ̂ bedwa mɛ, ko a kyè wɔ̀ man na da mɛ e Gɔshɛn. 

Jeng de yɛn a man, Yɔsɛf a kula da mɛ e gey, ko a tosho, a ros e de sin o. 

30Ko Yakɔp a yang ɛ, “A remo de ma ga di bayis mō, ko ma tɔk hwà sé na 

neken, tik me ku kwong.” 

31Ano kwong, Yɔsɛf a yâng begwa mɛ tanga bwâng belɔ da mɛ, “Ma rɔda kyè, 

na me wɔ̀ ha a Farawo, yin na lɔ̂ da hom mwa hin, de yin a kana sè na sangal 
e sevwêl Kanaan, yin a ga vey na me. 

32Mê ha a yɛ, yin a sé bemât gyêng yas, ko yin e bensa yɛ̄ arɔng, yin a vey na 

karâ vyēl na berɔndɔng min, tanga mwa pyɛ́ de ya sé myin. 

33Yaga ano, sede Farawo a yishi hin, ko a rangal hin, fwom min gwɛ a sɛ́ arɛt? 

34Ko yin a rɔda toyo a yɛ ngan: ‘À darwey, wot a sé bemât gyeng yas yimo wot 

sè rɔngɔl bewen pere vey a remo, sede remo de bedabeda mot bá sè.’ Yi ano, 
a rɔda nɔng in kwɔ̂n sangal e Gɔshɛn.” Yɔsɛf a ha ano, yaga BeMisra be bare, 
sede ba wuna hɛn na bemât gyeng yas, ko yɛn e pɔrɔk bato mɛn. 

Susumo 47 

1-2Ano kwong, Yɔsɛf a kasa betungun e ji begwa mɛ, a wɔ́ na Farawo, a ye, “À 

da, da hom, na begwa hom, na kara mɛn ve vyēl na berɔndɔng, tanga mwa pyɛ́ 
de ya sé myɛn, ba ga vey yi e sevwêl Kanaan, ko a remo ba sé e bak vwêl 
Gɔshɛn.” Ko a dura a Farawo begwa mo. 

3Farawo a rangal hɛn, a ye, “Fwom min a sɛ́ arɛt?” Yɛn a toyo a yɛ, ba ye, “À 

darwey, wot a sé bemât gyeng yas, sede remo de bedabeda mot bá sè.” 

4Yɛn a re nuyel, ba ye, “Wot a vêy sangâl rekyɛn e ji sevwel semo, yaga vyong 

de ya sé ding-ding e ji sevwêl Kanaan; vit a kwɔ̂n gyeng yas mot. Yaga ano, à 
darwey, ka sede hwà simo, ko tik ot, wot sangal e bak vwêl Gɔshɛn.” 

5Ko Farawo a yâng Yɔsɛf, “A remo de da mō tanga begwa mō ba ga vey na 

hwo, 

6di, sevwêl Misra sa sé semo, tik da mō na begwa mō be sangal e bak vwel de 

ha dal na nerat, tik na be sangal e bak vwêl Gɔshɛn. Ko ka sede e ji mɛn behak 
ba sɛ́ de yɛn a tɔk fwom o naka, tik ɛn, na yɛn a bɛrɛng berɔndɔng hom arɔng.” 

7Yɔsɛf kwong a vey na da mɛ Yakɔp, na a dura a Farawo hɛ. A yel na yɛ e nuyêl 

Farawo, ko Yakɔp a kyul ɛ. 

8Farawo a rangal hɛ, a ye, “Neshey tɔ́ mo e jey na sé ala?” 

9Yakɔp a yang ɛ, “Neshey rekyɛn hom na sé naga na kuru batat (130). Na sé 

pyak wɛt, nà sila na yɔ́m, ko na ka wul neshey kwɛngɛl rekyɛn de bedabeda 
hom bá ra e jeng mɛn wɛt.” 

10Ko a tɛ̀ a Farawo netyang, a nusu yi e nuyel mɛ. 

11Ano kwong, Yɔsɛf a nɔ̂ng da mɛ tanga begwa mɛ kwɔ̂n sangal e sevwêl Misra, 

na he sè nap mɛn. Kwɔn o ha sé bak vwel de ha dal mwa na nerat e bak repomô 
Ramɛsɛs, sede remo de Farawo a nɔng ɛ nu. 

12Ko Yɔsɛf a nɔ̂ng da mɛ, na begwa mɛ, tanga mwa lɔ̂ da mɛ pyɛ̂ re tyɛng na 

nepyak nèy mɛn. 

BeMisra ba row bato mɛn 

13Vyong o ya gwɛ̌ hɛ ding-ding, vit a pyɛ̂ re e jey, ko bemât Misra na Kanaan ba 

sé sangal yɔɔm yaga yɛ. 

14Ko ba tɔk sey pyɛ́ na dyām yi na Yɔsɛf. Ano de Yɔsɛf a tula mwa dyām de ba 

sɛ̀ e bavwêl Misra na Kanaan, a wɔ́ mɛ̀ e lɔ Farawo. 

15Jeng de ba ga wey na dyām mɛn mwa, ko mwa BeMisra ba vey na Yɔsɛf, ba 

ye, “Nɔng ot pyɛ̂ re! Kɛ hwó simo, wot weres e bayis mo a? Dyām mot ya ga 
tala hɛ!” 

16Ko Yɔsɛf a yang ɛn, “Ka sede vit a hin na dyām, vey in na yas min, ko ma 

rɔda row a yin pyɛ̂ re e tô yas o.” 

17Ano de yɛn a vey á Yɔsɛf na yas mɛn, ko yɛ a nɔng ɛn pyɛ̂ re e tô bedwa, na 

karâ vyēl na berɔndɔng, tanga bemadung o; ano de a nɔng ɛn pyɛ̂ re e tô yas 
mɛn e shey hane mo. 

18Jeng de shey o ha tala hɛ, bemat o ba to vey na Yɔsɛf, ba yang ɛ, “À darwey, 

wot e tono a hwo wɛt, vit a hot na dyām, ko yas mot ya ga tɛ́ ɛ myo. A remo, à 
darwey, wot na cāp mot zɔng de wot a tɛt ɛ. 

19Yaga sɛ́ de hwô tik, na wot wey e bayis mō, na cāp mot ye wey arɔng ɛ? Jut 

ot na cāp mot e tô pyɛ̂ re, ko wot e tɛ́ ot besam Farawo, cāp mot arɔng yê tɛ́ ɛ 
myɛ. Nɔng ot yére, na wot nàra beken, ko cāp mot arɔng ya rɔda wey wɛt.” 

20Yaga vyong de ya sé e ra BeMisra ding-ding, yɛn a rɛsɛl a Yɔsɛf hiri mɛn mwa. 

Yi ano de Yɔsɛf a sey a Farawo hiri mo, ko ano de mwa sevwêl Misra sa tɛ́ ɛ sê 
Farawo. 

21Ko Yɔsɛf a tɛ̀ bemât neyɛnɛ̂ sevwel o mwa e ji fwôm sesam. 

22Sɛ̌ câp bemât sekwit zɔng de a sey yɛ̄ wɛt. A sè a yɛn gbing-gbing na be row 

cāp mɛn wɛt, yaga Farawo a kana yɛrɛ a yɛn pyɛ́ de a nɔngɔs hɛn, ko e yɛ̄ de 
yɛn e reres. 

23Yɔsɛf a yâng BeMisra, “Di in, yunung ma ga séy a Farawo hin tanga cāp min. 

A remo, ná in yére, na yin bere. 

24Ko nahywɛp, yin a rɔda nɔ̂ng Farawo pyɛ jining e ji pyɛ́ tyungun. Bwâng nyaas 

yê sè myin yaga yére na pyɛ̂ re yaga yin tanga mwa belɔ min arɔng.” 

25Bemat o ba ye, “Hwà ga sey neken mot! Ka sede a jam a hwo, à darwey, ko 

wot e tɛ́ ot besam Farawo.” 

26Ano kwong, Yɔsɛf a tɛ̀ redu wɔgɔ, e ji mwa sevwêl Misra pyɛ jining e ji pyɛ́ 

tyungun yê cāp yê sè yê Farawo. Redu mo ra rɔngɔl ɛ vey e yunung. Ko sɛ̌ câp 
bemât sekwit zɔng de ya tɛ́ ɛ yê Farawo wɛt. 

Wôn Yakɔp hê yɛnɛ mo 

27A sé ano de BeIsrayɛl, yerê Yakɔp, ba sangal e sevwêl Misra, e bak vwêl 

Gɔshɛn, ko yɛn a sey vwel de ha tɛ́ ɛ benap mɛn; yɛn a tɔs nèy, ko ba gwɛsɛ 
hɛn ding-ding. 

28Yakɔp a sangal e Misra neshey kuru na nɛ netaama; neshey mɛ mwa na tɛ́ 

ɛn naga gwining na kuru banaas na nɛ netaama (147). 

29Jeng de Yakɔp a vey bagât ku, a yila hwey mɛ Yɔsɛf, ko a yang ɛ, “Ka sede 

hwó simo, ko tɛ̀ vwɔ mō e sɔ̂s tà hom, na hwo sira, hwô dura nerat vey na me. 
Hwo lɛrɛ me e Misra wɛt. 

30Jeng de mê wɔ̀ sɛ̀ beda hom, jut me yi e ngamo, na hwo wɔ̀ lɛrɛ me e kwɔn 

mɛn.” Yɔsɛf a toyo a yɛ, a ye, “Ma rɔda ra sede remo de hwà ga ha.” 

31Yakɔp a yang ɛ, “Sira a me mwin”, ko Yɔsɛf a sira a yɛ. Ko Yakɔp a ye det à 

to mɛ e ra gwat mɛ. 

Susumo 48 
Yakɔp a tɛ̀ a nèy Yɔsɛf nerat 

1E bamâ nepɔlɔ nehak, ba ha a Yɔsɛf, da mɛ e ro hɛ. Yaga ano, a jut nèy mɛ 

neba, Manase tanga Ɛfrayim, vɔk na yɛ. 

2Jeng de ba ha a Yakɔp, hwey mɛ Yɔsɛf ha ga vey di ɛ, ko a ye gbìk, a sogo, a 

sangal e ra gwat. 

3A yâng Yɔsɛf, “Dagwi Wo Retô Mwa a kana dura tó mɛ na me e Lus e sevwêl 

Kanaan, ko a tɛ̀ a me nerat. 

4A yang me, e tɛ̀, mê tɔs nèy, ko e gwɛ̌ nepyak nèy hom, na ne tɛ́ ɛn yére bemât 

bavwel. Ê nɔ̂ng yére hom sevwel semo na se tɛ́ ɛ pyɛ̂ nedanelɔ mɛn 
nesheneshey.” 

5A re nuyel, a ye, “Di, a remo, nèy mō neba de ba tɔ a hwo e sevwêl Misra, 

gyam na me vey na hwo, ba rɔda se benang; Ɛfrayim tanga Manase ba rɔda 
sè benang sede remo de Rubɛn na Simɛyɔn ba sé. 

6Ko nèy de bê tɔs e bama mɛn nê sè nemó, ko bê nɔ́ng ɛn pyɛ̂ nedanelɔ mɛn 

e bebak vwel vê begwa mɛn. 

7Ma sé ra ano yaga neng mō Rahɛl. A ku, a tik me jeng de má sè toyo yi 

e Mɛsɔpɔtamya-Bato wɔ e sevwêl Kanaan, lyosho ya sé e te mot gyam wot wul 
Ɛfrat. E hwomo wɛ de ma lɛrɛ hɛ e gwong vɔk e Ɛfrat.” — Bé tâng Ɛfrat à Bet-
Lɛhɛm a remo. 

8Jeng de Yakɔp a di nèy Yɔsɛf, ko a rangal, a ye, “E beva à vemo ɛ?” 

9Yɔsɛf a yâng da mɛ, “A sé e nèy hom, nemo de Dagwi a nɔng me e ngamo.” 

Ko da mɛ a ye, “Vey a me na yɛn, na me bin tɛ̀ nerat e ra yɛn.” 

10E jeng o bayîs Yakɔp ba ga tɛ́ ɛn mwangalang yaga kwopa, a tɔk bɛɛ jey 

yɛ́t wɛt. Yaga ano, Yɔsɛf a vey na nèy o bagat na yɛ, a gunung hɛn e ragey mɛ, 
a suyu a yɛn bebɛrɛk nu. 

11Ko a yâng Yɔsɛf, “Ma kana bare, mê to di bayis mō wɛt, ko di, a remo, Dagwi 

a ga simo a me, ma ga di nèy mō mwa arɔng.” 

12Yɔsɛf kwong a jut nèy o yi e tà da mɛ, ko yɛ a gaba e cât bol mɛ. 

13E bama mo, a jut nèy o mwa nɛ, Ɛfrayim e vwɔ yege mɛ vɔk e vwɔ mwɛlɛ̂ng 

da mɛ, ko Manase e vwɔ mwɛlɛng mɛ vɔk e vwɔ̂ yegê da mɛ, a vey na yɛn bagat 
na yɛ. 

14Ko Yakɔp a gana vwɔ yege mɛ, a tɛ̀ gwɛ e ra tô Ɛfrayim, mwa ano de a sé 

wen swɛl, ko vwɔ mwɛlɛng mɛ e ra tô Manase, mwa ano de a sé wen kunat. 

15-16Ko a tɛ̀ nerat e ra Yɔsɛf a ye, “Tik na Dagwi, yɛ de beda hom Abraham na 

Yishak ba raa hɛ, a tɛ̀ a bewen o nerat! Tik na Dagwi de a sé lwek hom yimo yi 
e tɔ́ hom vey e remo, a tɛ̀ a yɛn nerat! Tik na tom-lagwi, de a sey me yi e karɛ 
reyɔm, a tɛ̀ a yɛn nerat! Tik na yɛn a sè pyɛ bare reza hom, na bazâ beda hom 
Abraham tanga Yishak! Tik na be tɔs nèy, be tɛ́ ɛn pyak sizɔng e ji jey!” 

17Sede Yɔsɛf a di, da mɛ a tɛ̀ vwɔ yege mɛ e ra tô Ɛfrayim, a ta a yɛ wɛt, ko a 

jut gwɛ yi e ra tô Ɛfrayim, na a vɔk mɛ e ra tô Manase. 

18A yâng da mɛ, “Hwà ra tyɛng wɛt, à da. Womo à kunat, tɛ̀ vwɔ yege mō e ra 

to mɛ!” 

19Ko da mɛ a kyɛ́ ɛ, a ye, “Ma tɔk ano, à hwey hom, ma tɔk. Yerê Manase arɔng 

ya rɔda tɛ́ ɛ yerê bemât jey ryey o. Mwa ano, gwà mɛ swɛl a rɔda dal ɛ, yere mɛ 
ya rɔda tɛ́ ɛ yére bemât bavwel pyak.” 

20Ano kwong, a tɛ̀ a nèy o nerat tuk hane mo, a ye, “BeIsrayɛl ba rɔda rèmō 

baza min e jeng tɛ̂ nerat, bê tē: ‘Tik na Dagwi a tɛ̀, hwo sè sede Ɛfrayim na 
Manase.’ ” Ano de a tɛ̀ Ɛfrayim wò yêl Manase. 

21E bama mo, Yakɔp a yâng Yɔsɛf, “Di, ma sé kyè wɔ̀ ku, ko Dagwi a rɔda sè 

tanga yin, na a to toyo na yin vɔk e sevwêl bedabeda min. 

22Ko di, mê gwɛ̌ a hwo bak vwel gwining e ra wo begwa mō, bak womo de ma 

sey ɛ̀ yi na BeAmɔr e como.” 

Susumo 49 
Neha Yakɔp ne yɛnɛ mo vɔk na kahɛ hwey wen mɛ 

1A vane ano, Yakɔp a yila nèy mɛ bewen o, a ye, “Tula hin, na me bin ha a yin 

pyɛ́ de yê sɛ̀ in e jeng de ye kyè vey. 

2“Tula hin, na yin wok, a nèy hom, wet in betong na ha hom. 

3À Rubɛn, hwêy negel hom, negak hom, tɔ̂ mɛsɛng e ji newen hom, hwà dal na 

nerey, hwà to dal na gap arɔng. 

4Ko hwà rɔda to sè wo nuyel wɛt, hwo de hwó ra dedɛngɛ sede nshi, yaga hwà 

dyɛng e ra gwat hom, ko hwà tɛ̀ gwɛ ligis. 

5À Simɛyɔn na Levi, yin a sé pyɛ jining, bewâl como min ba sé pyɛ̂ sogô 

nehywɛ. 

6Ma rɔda wuna badu tanga yin wɛt, be kwon bara me e ji tula min wɛt, yaga yin 

a mɔbɔs bemat e ji shom, na garen yin a tow berinîs behywarak. 

7Gawey e ra yin, yaga shôm lolong min, shom de vit à toshô reyɔm. Ma rɔda 

gas in yi na bemin, ko mê shara hin e ji sevwêl Israyɛl. 

8À Yuda, hwo wɛ de begwa mō bê somo, bê tē guduruk e nuyel mō. Hwô kaba 

bemât repugu mō e ra fwɔ, hwo ngyɔklɔ hɛn e vwel. 

9Hwà sé sede hwêy gukum, de ha to hɛ́ na ngyama vɔk e fwara. Hwó dyɛng 

wulum e vwel sede gukum, gwɔ̀m ngyāma, wà de e kyɛm, a ra ɛ arɛt? 

10Kpin tanga gwelê negwɔm bê nàra na hwo, yi e yere mō de bê kasa ɛ̀ 

begwɔ̀m. Yére bemât jey yê dyɛng to mɛn na hwo, yê tala a hwo pyɛ́ de ba tɛ̀ a 
yɛn. 

11E jeng negwɔm mō pyɛ́ yê sè shɛrɛk: e ka sè a hwo pyɛ cak wɛt, na hwo rɔgɔs 

hwêy madung mō e tîn anap, kɛ ha ka sé rat o, ow. Ka hwà simo, hwô tɔk kus 
rugu mō e nshî anap, yaga nà sé a hwo bɛs. 

12Yéneng bayis mō ya sé wɛng-wɛng na nshî anap, yìn mō be pɛngɛ pes yi na 

sɔ̂ nevasâl rɔndɔng. 

13À Zɛbulun, hwô sangal e kwogôm gbɔng rep; e hwomo bedwa-nshi ba rɔda 

sɛ̀ kwɔ̂n pɔngɔ rat, ko sevwel mō sê yɛnɛ hɛ e Sidɔn. 

14À Isakar, hwo à madung de wó kyè kwɛngɛl rekyɛn, hwó sangsal e hêy-

bedwa. 

15Sede hwà di, hwà ga sɛ̀ kwɔ̂n sangal tyang, vwel o arɔng ha jam a hwo sizɔng, 

hwà ye kwot, ko hwà simo râ fwôm retek. 

16À Dan, hwà rɔda re negwɔm e ra bemat mō, sede hwak e ji yerê Israyɛl. 

17Hwà rɔda sè gwɔ̄m e vwâ gwong, gàbak e gwông bol, wo roros batô bol dwa, 

yaga na wo werek mwât laga wɛ na bama. 

18À Dagwi Darwey, ma sé gyeng, na hwo sey me! 

19À Gat, bemât jugu bê hwo e ra hwo, ko hwà rɔda hywit o, hwô ro ɛn. 

20Hirî Ashɛr bê nɔngɔs pyɛ́ shɛrɛk, e ji mo bê sɛ̀ pyɛ̂ re ryat yerê ye lɔ gwɔ̀m. 

21À Naftali, hwà sé vow de ba hàla wɛ, womo de wo tɔs nèy nerat. 

22À Yɔsɛf, hwà sé madûng hey, madûng hey e lwel nshi, e hagât rahwol. 

23Bemât gbang ba sogo e ra hwo na shom, ba tabas hwo, ba shɔk a hwo jim 

vɛt. 

24Ko Mwât gap a kwɔrɔs begbang mɛn o; berinîs vɔ mɛn ba tuyu hɛn, yi na 

Dagwi wo Yakɔp de a Vɔk Reto, yɛ Mwât gyeng na gyêp Israyɛl. 

25A sé e Dagwi wo da mō de e sɛlsɛ hwo, Dagwi Wo Retô Mwa de e tɛ̀sɛ a hwo 

nerat. E nɔngɔs hwo rwak yi e larwak, nshî lel yi e vwel ciwil, hiri mō bê sɛ̀ pyɛ́ 
pyak, e tɛ̀sɛ beha min na yas min, be sɛ̀ nèy pyak arɔng. 

26Nerat de me, da mō, ma sé tɛ̀ e ra hwo na dal nerat ne bedabeda hom: yɛn a 

sé a me sede beraku de ba sé e tɛt o, be nàra gbak-gbak, nerat mō na dal vɛ 
mwa. Tik na nerat nemo ne raa hwo, tik na ne sǎ e ra hwo, hwo de ba tik detu 
yi na begwa mō. 

27À Bɛnyamin, hwà sé bwá de vit à jɔgɔ: bop nagasi hwó re bemât repugu mō 

e como, nawiri hwó gas pyɛ́ de hwà hashe.” 

28Mwa vemo ba sé yére kuru na yɛ bya yê BeIsrayɛl, ko pyɛ́ ma yane de da 

mɛn a ha a yɛn, jeng de a sé tɛ̀ a kawɛ nerat, a nɔ̂ng kawɛ mo nerat de na jam 
yaga yɛ. 

Rekû Yakɔp 

29-30E bama mo, Yakɔp a nɔ̂ng nèy mɛ nu, a yang ɛn, “Di in, ma sé kyè wɔ̀ sɛ̀ 

beda hom. Lɛrɛ me hin tanga beda hom e fwara gwomo de gwa sé e cwɛ̂l 
Makpɛla, e rwa rak na Mamrɛ e sevwêl Kanaan, gwomo de Abraham á kana 
sey yi na Ɛfrɔn, WoHiti, yaga kwɔ̂n besak. 

31A sé e hwomo de ba lɛrɛ ɛ̀ Abraham na hwā mɛ Sara; e kwɔn a hane de ba 

to lɛrɛ ɛ̀ Yishak na hwā mɛ Rɛbɛka; ko e hwomo de ma lɛrɛ ɛ̀ Leya arɔng. 

32Cwɛl o na fwara mo de gwa sé e ji gwɛ, ba sey yi na BeHiti.” 

33Jeng de a yɛnɛ ha a nèy mɛ, ko a dyɛng e ra gwat, a vo nesong yɛnɛ mo, ko 

a wɔ̀ sɛ̀ beda mɛ. 

Susumo 50 

1Ko Yɔsɛf a gaba e ra da mɛ, a sè tosho, a sè suyu a yɛ nu. 

2E bama mo, a nɔ̂ng bevwoshon de be ragas a yɛ fwom nu, na yɛn a tɛ̀ á revîn 

da mɛ hwâl dûl bɔsɔ, ko ba ra ano. 

3Ba sila nepɔlɔ kuru banaas e de ra mo, sede remo de be ragas. BeMisra ba 

tosho hɛ nepɔlɔ kuru bataama (70). 

4Jeng de nepɔlɔ mo na ga kwey, ko Yɔsɛf a ha na bemât badu Farawo, a ye, 

“Ka sede yin a simo, yin wɔ̀ ha a Farawo. Yang in hɛ, 

5gyam na da hom a ku, á kana tɛ̀, me sira a yɛ, ma rɔda lɛrɛ hɛ e ji sak de a 

kana yong yaga tó mɛ e sevwêl Kanaan. A remo, sede a simo a me, ko a tik, 
na me kyè wɔ̀ lɛrɛ da hom, na me to toyo.” 

6Jeng de Farawo a wok, a tomo be ha a yɛ, a kyè, na a wɔ̀ lɛrɛ da mɛ, sede 

remo de a ga kana sira. 

7Ano, Yɔsɛf a kyè wɔ̀ lɛrɛ da mɛ, ko bemât badu Farawo na bemakuk mɛ, tanga 

bwâng bemakuk mwa vê sevwêl Misra, ba kyè tanga yɛ. 

8Mwa belɔ mɛ, na begwa mɛ tanga belɔ mɛn ba kyè arɔng, sɛ̌ nèy na yas de ba 

tik ɛn e bak vwêl Gɔshɛn. 

9Bemât bekyɛkyɛ̂ bedwa na bemât bedwa ba raa hɛn arɔng, gwaku mɛn. 

10Jeng de yɛn a wul gazû Atat de wa sé e rwa rak na Yɔrdan, ko yɛn a tosho 

ding-ding e hwomo, ba ra lwɛlɛ̂ sesin yaga da mɛn, ko Yɔsɛf a gyeng nepɔlɔ 
netaama ne sesîn da mɛ e hwomo. 

11Sede BeKanaan de ba sé sangal e sevwel o ba di sesin de ba tosho e kwɔ̂n 

gazû Atat, ko ba ye, “Mwin, reku remo rà rá a BeMisra yey ding-ding!” Yaga 
ano, ba yâng rezâ kwɔn o à Sesîn BeMisra. Kwɔn o ha sé e rwa rak na Yɔrdan. 

12Ano de nèy Yakɔp na ra a yɛ tyɛng na pyɛ de a kana nɔng ɛn nu. 

13Nà kyè na yɛ vɔk e sevwêl Kanaan, ko ba lɛrɛ hɛ e hwomo e fwara, e cwɛ̂l 

Makpɛla de gwa sé e rwa rak na Mamrɛ, gwomo de Abraham à kana sey yaga 
kwɔ̂n besak yi na Ɛfrɔn, WoHiti. 

14E bama de Yɔsɛf a lɛrɛ da mɛ, a toyo vɔk e Misra, yɛ na begwa mɛ, na vemo 

mwa de ba kana kyè tanga yɛ wɔ e de lɛrɛ̂ da mɛ. 

Yɔsɛf a ha na begwa mɛ 

15A remo de da mɛn a ga ku, begwa Yɔsɛf ba tɛ̀ bengyip, ba ye, “Gyeng Yɔsɛf 

e rɔ̌ ra repugu na wot, ko e tala hot pyɛ́ vyes de wot a kana ra a yɛ!” 

16Yaga ano, yɛn a tomo vɔk na Yɔsɛf, ba ye, “Gyam na mwakuk mō a ku, a 

nɔng ot nu, a ye, 

17wot ra won na hwo, na hwo hàla a begwa mō renɛn de ba ra a hwo, ves o. 

Yaga ano, wot a sé dak gabɔk na hwo e ji rezâ Dagwi wo da mō, de wot arɔng 

wot e re a yɛ fongol, hàla a wot renɛn mot!” Ko Yɔsɛf a hwo tosho, jeng de a 
sey ha mɛn o. 

18Begwa mɛ kwong ba vey, ba gaba gup e vwel e nuyel mɛ, ba ye, “Di, wot a 

sé besam mō.” 

19Ko Yɔsɛf a yang ɛn, “Yin wok bengyip wɛt, me ma sé e tô Dagwi wɛt. 

20Ko di, yin a yong gwong nengyas yaga me, ko Dagwi a tɛ̀, gwa tɛ́ ɛ nerat, na 

a bin sey nekên bemat pyak, sede remo de wot a ga di. 

21Yaga ano, yin wok bengyip wɛt. Ma rɔda nɔng in tanga nèy min pyɛ́.” Ano de 

a wɔrɔk hɛn na neha dyɛ̂ng yey. 

Rekû Yɔsɛf 

22Yɔsɛf a sangal e Misra tanga belɔ da mɛ, a wul neshey naga na nɛ kuru (110) 

e jey. 

23A di nèy nèy nèy hwey mɛ Ɛfrayim; a vɔk nèy Makir, hwêy Manase, e vwɔ mɛ 

arɔng, ko lɔ ha gwɛ̌ hɛ. 

24E bamâ jeng, Yɔsɛf a hwo yâng begwa mɛ, “Ma sé e nû reku. Ko ma tɔk mwin, 

Dagwi a rɔda vey sɛlɛ hin. Ê toyo na yin vɔk e sevwel de á kana sira a Abraham, 
Yishak tanga Yakɔp. 

25Jeng de Dagwi a rɔda ba ra ano, tik na yin ba hashe bekup hom yi e ngamo.” 

Ko a tɛ̀ ɛn, be sira ano mwin. 

26Yɔsɛf a ku, a vɔk neshey naga na nɛ kuru (110). Ba tɛ̀ a revin mɛ hwâl dûl 

bɔsɔ, ko ba lasha hɛ e kundung bavin e Misra. 

Nusu 
Nusu 1 

Ba tak a BeIsrayɛl e Misra 

1Nèy Yakɔp, womo de be tang ɛ, à Israyɛl arɔng, na kyè vɔk e sevwêl Misra 

tanga yɛ; kahɛ mo tanga belɔ mɛ, nɛ 

2À Rubɛn, na Simɛyɔn, na Levi, na Yuda, 

3na Isakar, na Zɛbulun, na Bɛnyamin, 

4na Dan, na Naftali, na Gat tanga Ashɛr. 

5Nepyak yerê Yakɔp mwa na sè kuru bataama. Hwey mɛ Yɔsɛf há kana sè 

e Misra. 

6E bamâ jeng, Yɔsɛf na begwa mɛ tanga bwang zamang hane ba kushu. 

7Ko yere mɛn, yɛ à BeIsrayɛl, ya tɔs nèy, ya karak hɛ, ya gwɛsɛ hɛ ding-ding, 

sɛ̌ ya vɛ̌ ye ship a vwel mwa. 

8Gbɔng gwɔ̀m hwak a hwo re negwɔm Misra; yɛ a kana tɔk pyɛ cak e ra 

Yɔsɛf wɛt. 

9A hwo yâng bemat mɛ, “Di in, BeIsrayɛl vemo ba ga gwɛ̌ hɛn ding-ding, ba ga 

tɛ́ ɛn pyɛ sap na wot. 

10Gbing-gbing wot jāma begwong, de wot ê dul ɛn, nà to gwɛsɛ nepyak mɛn. 

Yaga ka ba hwo e ra wot na como, gyeng yɛn ê wuna to na bemât repugu mot, 
na be tó como na wot, yi ano, yɛn a rɔda vɔk negwɔm e ra sevwel o.” 

11Yaga ano, BeMisra ba tɛ̀ a BeIsrayɛl bemât nuyel e ra yɛn, na be midra hɛn 

na fwom gbing-gbing. Ba lɔk bapomô Pitɔm na Ramɛsɛs de ba vɔk begbɔng 
begban Farawo e ji vɛ. 

12Ko sede BeMisra ba gwɛ̌ tak a yɛn reyɔm, ko BeIsrayɛl o ba gwɛsɛ hɛn zɔng, 

ba gwɛ̌ shara hɛn. Yaga ano, BeMisra ba hwo sap BeIsrayɛl, 

13-14ko ba gwɛ̌ tɛ̀ ɛn, be ra fwom pwep, yaga na sangal he sè a yɛn kpashak. 

Ba tɛ̀ ɛn, be tow sebwos, be luk sē, na be yong mɛ̀ bagat bwos. Ano arɔng yɛn 
a ragas kagwɛ fwôm hey. Ba wok nemwishish mɛn wɛt. 

15E bamâ hane, Farawo a tomo be yila a yɛ Shifra na Puwa, behâ sɛlɛ̂ behâ tɔ̂ 

BeIbrani wɔgɔ, BeIsrayɛl, a ha na yɛn, a ye, 

16“Jeng de yin a sé ra fwôm sɛlɛ, ko yin a di hwâ BeIbrani a sé e ra bakwot mɛ 

na a tɔ, ka a tɔ hwey wen, ko yin mɔrɔ hɛ; ko ka sede e hwong o, ko yin tik hɛ 
na neken.” 

17Behâ sɛlɛ mo ba vɔk bengyip Dagwi, ko yɛn a ra fwom na redu gbɔng 

gwɔ̀m o wɛt, ba tik nèy bewen o na neken. 

18Yaga ano, Farawo a tomo be yila a yɛ behâ sɛlɛ mo, a rangal hɛn, “Yaga sɛ́ 

de yin a sé ra ano arɛt? Yaga sɛ́ de yin e tikis nèy bewen na neken ɛ?” 

19Behâ sɛlɛ ba toyo a yɛ, ba ye, “Behâ BeIbrani ba sé sede behâ BeMisra wɛt, 

be tɔ vit a yɔ́m. Gyam na hwak e ji bemât sɛlɛ a wul, ba ga kana tɔ.” 

20Ko BeIsrayɛl ba karak, ba gwɛsɛ hɛn ding-ding. Dagwi kwong a nɔ̂ng behâ 

sɛlɛ mo nerat. 

21A nɔng ɛn yére pyak, yaga yɛn a vɔk bengyip mɛ. 

22E bama de Farawo a di ano, a nɔ̂ng bemat mɛ mwa nu, a ye, “Werek hin kahɛ 

hwey wen de ba tɔ a BeIbrani, e Gwɔrɔt Nil; ko kahɛ hwey hwong, yin tik hɛ 
ken.” 

Nusu 2 
Tɔ̂ Mose 

1Mwat hwak e yerê Levi a vo hwā e yere mɛ mo. 

2Hwā mo a sey jim, ko a tɔ hwey wen. Jeng de a di, hwey o ha sé rat e bɛrɛng, 

ko a nusu na hɛ wɛshɛrɛk wɛt pɛl tat. 

3Ko jeng de a di, a rɔda tɔk to lɛrɛ hwey o wɛt, a hwo jut shap, a lolom yɛ na 

kwolta, yaga na a dul nshi nà yel ɛ. A gyira hwey o e ji yɛ, a bang nu mo, ko a 
wɔ̀ tik yɛ e ji sere e rekwogom Gwɔrɔt Nil. 

4Gwa mɛ hwong o a sè e bak hwak bagat e hwomo, na a bin tɔk pyɛ de yê té 

na yɛ. 

5Hwông Farawo a wɔ́, na a bin wɔ̀ kus ɛ́ e gwɔrɔt o, ko behwong behak de ba 

sé na yɛ ba sè kyě raa rekwogom. A pere kun shap o e ji sere, ko a tomo sam 
mɛ hwong o, na a wɔ̀ jut a yɛ yɛ. 

6Jeng de hwông Farawo a wunta yɛ, a di, a sé e hwey wen e ji mo, ha sé tosho. 

A wok nemwishish hɛ, a ye, “Hemo ha sé hwey e ji nèy BeIbrani.” 

7Gwa hwey o a hwo yi vey, ko a yâng hwông gbɔng gwɔ̀m o, “Hwô simo, na me 

wɔ̀ yila a hwo hwâ BeIbrani hwak, na a bin pege a hwo hwey o arɛt?” 

8Hwông Farawo a yang ɛ, “Ey, ci.” Ano de hwong o a kyè wɔ̀ yila neng-gwɔ̂ 

hwey o. 

9Hwông Farawo a yang ɛ, “Jut hwey hemo, na hwo pege a me hɛ. Ma rɔda tala 

hwo sehwoyo mō.” Ko hwā mo a jut hwey o, a pege hɛ. 

10Jeng de hwey o ha ga yɛnɛ ngas, a jut hɛ, a wɔ̀ nɔ̂ng hwông Farawo, ko ha tɛ́ 

ɛ hwey mɛ. Hwong o a vo a hɛ rezâ Mose, yaga a ga jut ɛ yi e nshi. 

Mose a tele wɔ e Midyan 

11E bama de Mose a ga kana vey mwat, a kyè vɔk na bemât yere mɛ, ko a di 

fwôm retek de be tɛ̀sɛ hɛn be ra. A di WoMisra hwak de a sé dak WoIbrani, 
gwining e ji yere mɛ. 

12Mose a ye byak a ngat, a doyo ngat, vit a di mwat wɛt, ko a vɛ̌ mɔrɔ 

WoMisra mo, a lɛrɛ revin o e ji bazɛk. 

13Tuk de ha raa, Mose a to wɔ́, a pom, a sɛ̀ BeIbrani beba ba sé ra yol na 

bemɛn. A yâng womo de a buru, “E sɛ́ de ya tɛ̀, hwó dak gwa mō ɛ?” 

14Mwat o a toyo a yɛ, a ye, “Wa a tɛ̀ o gwɔ̀m na mwât shɔt e ra wot ɛ? Hwó 

simo, hwo mɔrɔ me, sede remo de hwà ga mɔrɔ WoMisra wane a?” Sede Mose 
a wok ano, a tɛ̀ bengyip, a ye e yey mɛ, “Háa wàwá! Ba ga tɔk pyɛ yemo mo.” 

15Jeng de Farawo a wok pyɛ́ de ya té, a simo, na a mɔrɔ Mose. Ko Mose a tele 

yi na yɛ, a kyè vɔk e sevwêl Midyan. Jeng de a wul hwomo, a sangal e rwa 
hwes. 

16E Midyan, mwat hwak a sè de ba tang ɛ, à Rɛyuwɛl, a sè piris, a vɔk behwóng 

mɛ betaama. Yɛn a wɔ́, ba vos nshi e hwes o, ba sila mɛ bavu de ba yong, na 
be nɔngɔs mɛ vyêl da mɛn nshi. 

17Belek vyēl behak ba vey ro ɛn, ko sede Mose a di ano, a yang ɛ fuutut, a sogo, 

a hwo sɛlɛ hɛn, ko a nɔng vyēl mɛn nshi. 

18Jeng de behwong o ba toyo vɔk na da mɛn, ko da mɛn a rangal hɛn, a ye, 

“Ala de yin a tānga toyo ziri ano yunung ɛ?” 

19Ko yɛn a ye, “WoMisra hwak a sey a wot vwɔ yi na belêk vyēl, a to vo a wot 

nshi, ko a nɔ̂ng vyēl mot ye sɔ.” 

20Rɛyuwɛl a yâng behwóng mɛ, “Mwat wane mo a sé e gwa ɛ? Yaga sɛ́ de yin 

a vɔk ɛ vey wɛt ɛ? Ci wɔ̀ yila hin hɛ, na a vey re pyɛ́!” 

21Rɛyuwɛl a yâng Mose, a sangal na yɛ, ko Mose a simo. Ano kwong a nɔ̂ng 

Mose hwóng mɛ Zipora e weneng. 

22Zipora a sey jim, a tɔ hwey wen, ko Mose a vo a hɛ rezâ Gɛrshɔm, a ye, “Ma 

kana sē kwɛnɛt e sevwel duk.” 

23Ba ros e bamâ jeng yane, ko gbɔng gwɔ̀m Misra a ku. BeIsrayɛl ba sè rus e ji 

sesam mɛn, yɛn a tosho e de jamâ sɛlɛ yi na Dagwi. 

24Dagwi kwong a wok sesin mɛn, ko a bare na sira de a kana wuna na Abraham, 

na Yishak tanga Yakɔp. 

25A di BeIsrayɛl de ba sé e ji sesam, ko a bare na yɛn. 

Nusu 3 
Dagwi a nɔ̂ng Mose fwom 

1Mose a sè gyeng vyêl tyà mɛ Yɛtrɔ, piris e Midyan. Tuhak, a kyè na vyēl o, a 

ye mɛ̀ dɔ e hey, a wɔ̀ wul Hɔrɛp, raku de Dagwi a ga tɛ̀ wɛ jaram yaga yɛ. 

2E hwomo, tom-lagwi Dagwi Darwey a dura tó mɛ na yɛ sede lêm kya de ha 

lolo e tê reburuk. Mose a di kya he re e reburuk o, ko ha ka re rɛ wɛt. 

3A ye e yey mɛ, “Pyɛ langat a yemo! Me gwɛ̌ wɔ bagat na me di, yaga sɛ́ de kya 

ha sé re reburuk o wɛt ɛ?” 

4Dagwi Darwey a di Mose, a sé kyè vey bagat, a yila hɛ yi e tê reburuk o, a ye, 

“À Mose! À Mose!” Mose a ye, “Me à womo.” 

5Dagwi a ye, “Hwo gwɛ̌ sek bagat wɛt! Pat bekpatak mō, yaga kwɔn de hwà 

tumal ɛ̀ ha sé jaram yaga me.” 

6A to ye, “Ma sé Dagwi de da mō a re a yɛ fongol, Dagwi wo Abraham, na 

Yishak tanga Yakɔp.” Ko Mose a bang bayis mɛ, yaga a wok bengyip de 
e bɛrɛng Dagwi. 

7Dagwi Darwey a ye, “Ma ga di yerê neves de be ra a bemat hom e Misra. Ma 

ga wok sesin mɛn de be simo be sey ɛn yi e vwɔ̂ bemât nuyel de be tak a yɛn. 
Ma tɔk kayɛ pyɛ e ra reyɔm de be sɔ. 

8Yaga ano de ma vey, na me sey ɛn yi e vwɔ̂ BeMisra, na me nusu na yɛn yi 

e sevwel semo vɔk e vwel de ha sé rat, ha to sé rey, vwel de ha siri, ko he 
nɔngɔs pyɛ́ shɛrɛk. Vwel a hane de BeKanaan, na BeHiti, na BeAmɔr, na 
BePɛrizi, na BeHivi, tanga BeYebus ba sé ɛ̀ e sangal a remo. 

9Ey, mwin, ma ga wok sesîn bemat hom, ko ma ga di gwong de BeMisra be tak 

a yɛn. 

10A remo, ma sé kyè wɔ̀ tomo hwo vɔk na gbɔng gwɔ̀m Misra, na hwo wɔ̀ nusu 

na bemat hom BeIsrayɛl yi e sevwel mɛ.” 

11Ko Mose a yâng Dagwi, “Ma sé wa, de mê tɔk wɔ̀ na gbɔng gwɔ̀m, na me 

nusu na BeIsrayɛl yi e Misra ɛ?” 

12Ko Dagwi a ye, “Ma rɔda sè tanga hwo. Jeng de hwà ga nusu na bemat yi 

e Misra, yin a rɔda re a me fongol e reku remo. Pyɛ ma yane de yê dura tsɛng-
tsɛng, e me de ma tomo hwo.” 

13Mose a hanat, a ye, “Ka sede ma wɔ́ na BeIsrayɛl, ko ma ha a yɛn wɔgɔ, 

Dagwi wo beda mɛn Abraham, na Yishak tanga Yakɔp a tomo me na yɛn, ko 
yɛn a rɔda rangal me reza mɛ, ko mê ha a yɛn ala?” 

14Dagwi a ye, “Ma sé womo de me sege me wɛt. Yang ɛn, womo de e sege 

hɛ wɛt a tomo hwo vey na yɛn. 

15Yang ɛn, Dagwi Darwey, yɛ Dagwî beda mɛn Abraham, na Yishak, tanga 

Yakɔp a tomo hwo vey na yɛn. Reza hom a rane nesheneshey, mwa bezamang 
bê yila me mɛ. 

16“Kyè, na hwo wɔ̀ tula bemakûk BeIsrayɛl, ko hwo ha a yɛn: Dagwi Darwey, 

Dagwi wo beda mɛn Abraham, na Yishak tanga Yakɔp a ga dura tó mɛ na hwo. 
Yang ɛn, ma ga di pyɛ de ba sé ra a yɛn e ji Misra. 

17Yaga ano, ma ga tik ɛ̀: Me kyè wɔ̀ pat ɛn yi e reyɔm o, na me vɔk na yɛn 

e sevwêl BeKanaan, na BeHiti, na BeAmɔr, na BePɛrizi, na BeHivi tanga 
BeYebus, vɔk e vwel de ha siri, ko he nɔngɔs pyɛ shɛrɛk. 

18“Ka sede hwà ha a yɛn e gwong gwomo, BeIsrayɛl ba rɔda wok o. 

E bama mo, hwo tanga bemakûk Israyɛl, yin ê wɔ na Farawo, ko yin a rɔda 
yang ɛ, ‘Dagwi Darwey, Dagwi wo BeIbrani, a ga dura tó mɛ na wot. A remo, 
wot a sé ra won na hwo, na hwo tik, wot kyè kwɛngɛl nepɔlɔ netat e hey, na wot 
wɔ̀ nása a Dagwi Darwey, Dagwi mot, nenɔrɔ̂ yas de be yɛt.’ 

19Ko di, ma tɔk, Farawo ê hala hin wɛt, ko vit a mwât gap hwak e ji jey de ê tɛ̀ ɛ 

gbing-gbing arɔng. 

20Ko mê nára vwɔ hom e ra yɛ. Ma rɔda tabak Misra na pyɛ̂ bes yê bengyip 

yemo de mê ra e hwomo. E bama mo, a rɔda hàla hin na yin nusu. 

21“Ma rɔda tɛ̀ BeMisra, be ra a yin pyɛ́ ryat. Ano, e jeng nusu min, yin a rɔda 

nusu vɔ sǎn wɛt. 

22Kawɛ hwâ BeIsrayɛl a rɔda wɔ na hwâ BeMisra de a sé mwât vwara mɛ, na 

womo de a sé na sangal e lɔ mɛ, na be rangal pyɛ̂ dyam pyɛng na dyam shinang 
tanga berugu. Yɛn ê tɛ̀ a nèy bewen tanga behwong mɛn yɛ̄. Yi na ra ano de 
yin ê sey ɛ̀ pyɛ̂ nedanerêy BeMisra.” 

Nusu 4 
Mose a ra nenan na Dagwi 

1Mose a hanat, a ye, “Ko ka ba sey tsak o na me wɛt ɛ? Ka ba wet betong na 

ha hom wɛt, ko ba ye, e Dagwi Darwey de a dura tó mɛ na mɛ wɛt ɛ?” 

2Ko Dagwi Darwey a yang ɛ, “E sɛ́ de hwà vɔk e vwɔ mō ɛ?” Mose a ye, “A sé 

e gwele.” 

3A yang ɛ, “Barak gwɛ e vwel.” Mose a barak gwɛ, gwa vɛ̌ tɛ́ ɛ gwɔ̄m; ko a ye 

jarak e jey. 

4Ko Dagwi Darwey a yâng Mose, “Nára vwɔ mō, na hwo kaba wɛ e bak rum o.” 

Ano de a vo gwɔ̄m o, ko wa to to ɛ gwele e vwɔ mɛ. 

5Ko Dagwi a yâng Mose, “Ra ano jeng de hwà sé e nuyêl BeIsrayɛl, na be sey 

tsak o wɔgɔ, a sé e Dagwi Darwey, Dagwi wo bedabeda mɛn Abraham, na 
Yishak tanga Yakɔp de a ga dura tó mɛ na hwo.” 

6A to yâng Mose, “Tɛ̀ vwɔ mō e rwa kuhagat mō.” Mose a tɛ̀ vwɔ mɛ, ko jeng de 

a pat gwɛ, gwa ga vɛ̌ kaba rɔ ves hê rehwo de ha fosok. 

7Dagwi a to yâng Mose, “To tɛ̀ vwɔ mō e rwa kuhagat mō.” Ano de a to tɛ̀ vwɔ 

mɛ, ko jeng de a pat gwɛ, gwa ga tɛ́ ɛ ngyɛ́l tyɛng na bwang rebek mɛ. 

8Dagwi a ye, “Ka sede BeIsrayɛl bê sey tsak o na hwo wɛt, kɛ hwà jut nehywɛ 

mɛn na pyɛ bes ye susu mo wɛt, ko hwà rɔda to dura a yɛn pyɛ bes o ye 
neba mo; ano, yane yê tɛ̀ ɛn, be sey ha mo. 

9Ko ka sede mwa na pyɛ̂ bes yane yɛn a sey tsak o wɛt, ko yɛn a tɛ̀ betong, na 

be wok arɔng wɛt, hwà rɔda wɔ̀ vo nshî Gwɔrɔt Nil, hwo vey shusha nɛ e vwel, 
nshi mo na rɔda doyo, ne tɛ́ ɛn nemi.” 

10Ko Mose a ye, “À Darwey hom, ka hwà simo, hwo tomo me wɛt, ma vɔk lêm 

ha wɛt. Yimo gyam na vey e jeng yemo de hwà sé ha na me, me sam mō, nu 
hom ha sé dirik, ko relem hom ra sé sɔgɔlɔk arɔng.” 

11Ko Dagwi Darwey a yang ɛ, “E wa de a nɔ̂ng mwasi nu arɛt? Wa de a tɛ̀ mwat, 

na a tɛ́ ɛ kpey kɛ tɔn arɛt? Wa de a nɔng ɛ bɛrɛng kɛ nebǒk arɛt? A sé e me 
Dagwi Darwey! 

12A remo, ci, ma rɔda sè tanga hwo jeng de hwà sé ha na yɛn, ma rɔda basa a 

hwo pyɛ de hwô ha.” 

13Ko Mose a ye, “À Darwey hom, ka sede hwà simo, ko hwo jāma mwat hwak, 

na hwo tomo hɛ.” 

14Dagwi Darwey a wok shom sizɔng na yɛ, a ye, “Gwà mō Aharon WoLevi, ma 

tɔk ɛ, a sé mwat de a tɔk ha naka, a sé kyè vey sey o e gwong, ko jeng de ê 
di o, a rɔda sila na yey pyɛng. 

15Hwà rɔda ha na yɛ, na hwo tɛ̀ a yɛ ha mō e fwong, ko me ma rɔda sè tanga 

hwo na yɛ arɔng, ma rɔda basa a yin pyɛ de yin a rɔda ra. 

16Jeng de Aharon a rɔda ha na BeIsrayɛl e reto mō, hemo hê sè sede ha de 

zarap e yis mɛ̀ yi na Dagwi mɛ. 

17Ko hwo vɔk ɛ̀ gwele gwomo e vwɔ mō, yaga a sé na gwɛ de hwà rɔda dura 

mɛ̀ pyɛ̂ bes.” 

18E bama mo, Mose a toyo vɔk na Yɛtrɔ tya mɛ, a yang ɛ, “Ka hwà simo, tik me, 

na me toyo wɔ na belɔ hom e Misra, na me di, kɛ ba rɔngɔl beken arɛt?” Yɛtrɔ 
a simo a Mose, a tɛ̀ ɛ e gwong, ko a tɛ̀ a yɛ netyang. 

19E jeng de Mose a sè rɔngɔl e Midyan, ko Dagwi Darwey a yang ɛ, “Toyo hwo 

vɔk e Misra, yaga mwa vemo de ba kana simo be wey na hwo ba ga kushu.” 

20Ano de Mose a jut hwā mɛ na nèy o, a tɛ̀ ɛn e ra madung, a kaba gwong vɔk 

e Misra. Ko a vɔk ɛ gwele gwane de Dagwi a kana ha a yɛ. 

21Ko Dagwi Darwey a to yâng Mose, “Jeng de hwà toyo e Misra, tɔk, hwà rɔda 

ra mwa pyɛ̂ bes de ma ga nɔng o reto e ra yɛ e bayîs Farawo. Ko me, ma rɔda 
tɛ̀ yey mɛ kashalang, a rɔda tik BeIsrayɛl be nusu wɛt. 

22E bama mo, hwô yang ɛ, ha de me, Dagwi Darwey, ma ha à hemo: ‘Israyɛl a 

sé hwey hom hê mɛsɛng. 

23Ma sé ha a hwo, tik hwey hom, na he kyè wɔ̀ re a me fongol. Ka sede hwà 

kyɛ́ o, ko mê kyè wɔ̀ wey na hwey wen mō he mɛsɛng o.’ ” 

24E kwɔn hak de yɛn a pɔl ɛ̀ e gwong, ko naturuk o Dagwi Darwey a man na 

Mose, a simo, na a mɔrɔ hɛ. 

25Ko Zipora a jut dyengere de ya sé vootot, a yosom mɛ hwey mɛ, a ra mɛ̀ pyɛ̂ 

Mose na rehwo mo, a ye, “Mwin hwà sé a me rwâs gwel wo nemi!” 

26Ko Dagwi Darwey a tik Mose kwen. Zipora a ha ano yaga yosom o. 

27Ko Dagwi Darwey a yâng Aharon, “Kyè, na hwo wɔ̀ man na Mose e hey.” 

Aharon a sogo, a kyè, a wɔ̀ man na Mose e raku de wa sé jaram yaga Dagwi, 
ko a kula hɛ e gey, yɛn a man ranang. 

28Mose a ha a Aharon pyɛ̂ mwa de Dagwi a ga tɛ̀ ɛ, na mwa pyɛ̂ dura de a ga 

basa a yɛ. 

29Ano, Mose na Aharon ba wɔ̀ wul Misra, ba tula hɛn na bemakûk BeIsrayɛl. 

30Aharon a misang mwa neha de Dagwi Darwey a kana ha a Mose, ko Mose a 

ra pyɛ̂ bes e nuyêl BeIsrayɛl. 

31BeIsrayɛl ba sey tsak o na pyɛ́ mo. Jeng de yɛn a wok, Dagwi Darwey a ga 

tɔk pyɛ́ de yɛn a sé e ji mo, ko a ga di reyɔm mɛn, ba ye det a bato mɛn, ko ba 
ye guduruk, na be nɔng ɛ mɛ̀ nerey. 

Nusu 5 
Mose na Aharon e nuyêl Farawo 

1Ano kwong, Mose na Aharon ba wɔ́ na Farawo, ba ye, “Dagwi Darwey, Dagwi 

wo BeIsrayel, a ye: Hala bemat hom be kyè, na be wɔ̀ ra a me nzem e hey.” 

2Ko Farawo a ye, “Dagwi Darwey, yɛ à wà, de mê wok ha mɛ, na me hàla 

BeIsrayɛl be kyè arɛt? Ma tɔk ɛ wɛt, ko mê tik BeIsrayɛl be kyè wɛt!” 

3Mose na Aharon ba ye, “Dagwi wo BeIbrani a ga dura tó mɛ na wot. Simo a 

wot, na hwo tik ot, wot kyè kwɛngɛl pɔlɔ tat wɔ e hey, na wot wɔ̀ nása a Dagwi 
Darwey, de a sé Dagwi mot nenɔrɔ̂ yas, yaga na a kwon wey na wot na tumbang 
kɛ na como wɛt.” 

4Ko Farawo a yâng Mose na Aharon, “Yaga sɛ́ de yin e simo dul bemat nà ra 

fwom mɛn arɛt? Ra in pyɛ de ya sé myin! 

5Nepyak min na ga dal ne BeMisra, ko a remo yin e simo yɛn a tumal nà ra 

fwom a!” 

6E tuk hining o, gbɔng gwɔ̀m a nɔ̂ng bemât nuyêl BeMisra de ba tá BeIsrayɛl 

e yel, tanga BeIsrayɛl vê bɛrɛng fwôm bemɛn redu, a ye, 

7“Yin to nɔngɔs hɛn cugul, na be dak mɛ̀ bagat bwos wɛt! E ngamo nuyel, tik na 

yɛn a wɔ̀ tula cugul o pyɛ mɛn! 

8Ko nepyak bagat bwos de be dak kahɛ tuk, nê sè tyɛng ano, yin tɛt nɛ ko 

tyɔng wɛt. Yɛn a sé beriri zɔng; yaga ano de be tosho wɔgɔ, me tik ɛn, na be 
wɔ̀ nása nenɔrɔ̂ yas vɔk na Dagwi mɛn. 

9Gwɛ̌ hin a yɛn nedirîk fwom, tik ɛn be ku ɛn ɛ, ko yin tɛ̀ betong na neha bɔs wɛt.” 

10Ano de BeMisra de ba ta BeIsrayɛl e yel, tanga BeIsrayɛl de yɛn a sé bɛrɛng 

fwôm bemɛn o ba kyè wɔ̀ ha a BeIsrayɛl, ba ye, “Wok in pyɛ de gbɔng gwɔ̀m a 
ye: Ba rɔda nɔng in cugul ko tyɔng wɛt. 

11Yin wɔ̀ jāma a tó min cugul kagwa de yin a tɔk sɛ̀ yɛ, ko vit a pyɛ de bê tɛt ɛ 

e ra nepyak fwom de yin a kana ragas.” 

12Ano, BeIsrayɛl ba shara hɛn e mwa sevwêl Misra, na be wɔ̀ tula rúrùk sɔng 

e to cugul. 

13Ko BeMisra de ba ta ɛn e yel, ba midra a BeIsrayɛl, ba yang ɛn, “Ra in nepyak 

fwom tyɛng sede jeng de bá kana nɔngɔs hin cugul.” 

14BeMisra mo ba dak BeIsrayɛl vemo de Farawo a tɛ̀, na be bɛrɛng fwôm 

bemɛn, ko yɛn a rangal hɛn, “Yaga sɛ́ de yin a sila nepyak bagat bwos de ba 
ha a yin wɛt ɛ? A sè nayos ano, ko yunung a to sé ano arɔng.” 

15E bama mo, bemât nuyêl bɛɛ̀ fwôm BeIsrayɛl ba wɔ́ na Farawo, ba tosho a 

yɛ, ba ye, “Yaga sɛ́ de hwà ra ano na bemât fwom mō arɛt? 

16Vit, be to sɛlɛ hot na cugul wɛt, ko mwa ano be simo, wot dak bagat bwos! Ko 

di, be dakas hot, ko nɛn o ha sé mot wɛt, e hê bemat mō!” 

17Farawo a toyo a yɛn, a ye, “Yin a sé beriri, yin e simo ra fwom wɛt! Pyɛ ma 

yane de ya tɛ̀, yin e tē, me hàla hin, na yin wɔ̀ nása nenɔrɔ̂ yas vɔk na Dagwi 
Darwey. 

18Remo, to in vɔk e kwɔ̂n fwom min! Bê nɔng in cugul wɛt, ko yin a rɔda dak 

nepyak bagat bwos de ba ga kana yɛrɛ a yin!” 

19Jeng a yane de bemât nuyêl BeIsrayɛl ba yel e reyɔm, yaga redu de ba yang 

ɛn, yɛn a tɛt nepyak bagat bwos de be ragas kahɛ tuk wɛt. 

20Jeng de yɛn a tik lɔ Farawo, ba wɔ̀ sɛ̀ Mose na Aharon, ba sè gyeng ɛn. 

21Ko yɛn a yâng Mose na Aharon o, “Tik na Dagwi Darwey a di pyɛ de yin a ra, 

na a tabak hin. Yin a ga tɛ̀ a wot nemi neves na Farawo na bemât badu mɛ. Yi 
ano, yin a ga nɔng ɛn gwong, na be wey na wot.” 

Dagwi a sira, ê pat bemat mɛ 

22Mose a doyo vɔk na Dagwi Darwey, a ye, “À Darwey hom, yaga sɛ́ de hwà 

vey na reyɔm remo e ra bemat mo arɛt? Yaga sɛ́ de hwà ká hwo tomo me ɛ? 

23Yimo jeng de ma vey na Farawo, na me ha na yɛ e ji reza mō, a ga gwɛ̌ dura 

a bemat vemo neves zɔng, ko hwà ga ka sey bemat mō mo wɛt!” 

Nusu 6 

1Dagwi Darwey a yâng Mose, “Ê ros wɛt, hwà rɔda di pyɛ de mê ra a Farawo. 

Ma sé kyè wɔ̀ tɛ̀ ɛ gbing-gbing, na a tik BeIsrayɛl be nusu. Mwin, mê tɛ̀ ɛ gbing-
gbing, a ró ɛn yi e sevwel mɛ.” 

Dagwi a yila Mose, 

2Dagwi a ha na Mose, a ye, “Ma sé Dagwi Darwey. 

3Ma kana dura tó hom na Abraham, na Yishak tanga Yakɔp na rezâ Dagwi Wo 

Reto Mwa, ko ma ha a yɛn reza de ra sé renang wɛt, rɛ a Dagwi Darwey. 

4Ma to wuna sira na yɛn, na me nɔng ɛn sevwêl Kanaan, sevwel de yɛn a kana 

sangal ɛ sangâl rekyɛn. 

5Ko di, ma ga wok sesîn BeIsrayɛl yaga BeMisra ba vɔk ɛn e ji sesam, ko ma 

bare na wuna-na-sira hom. 

6Yaga ano, há a BeIsrayɛl e to hom: ‘Ma sé Dagwi Darwey, ma rɔda nusu na 

yin yi e fwôm sesam BeMisra, na me tɛ̀ in washak. Ma rɔda sey in na vwɔ hom 
gwô gap, ko bemat de ba tak a yin, ma rɔda tabak hɛn hyiw. 

7Ma rɔda jut in, na yin sè bemat hom, ko mê sè Dagwi min. Yin a rɔda tɔk, me 

Dagwi Darwey ma sé Dagwi min de a nusu na yin e sesam BeMisra. 

8Ma rɔda vɔk na yin e sevwel de ma kana sira, mê nɔ̂ng Abraham, na Yishak 

tanga Yakɔp, ko ma rɔda nɔng in hɛ pyɛ nedanelɔ min. Me wɛ a Dagwi Darwey.’ 
” 

9Jeng de Mose a ha a BeIsrayɛl pyɛ́ yane, ko ba wok ɛ wɛt, yaga neyey mɛn na 

ga beseng na neves fwôm sesam de ba ga di. 

10Ko Dagwi Darwey a ha na Mose, a ye, 

11“Ci wɔ̀ ha a Farawo, gbɔng gwɔ̀m Misra, na a hàla BeIsrayɛl be nusu yi 

e sevwel mɛ.” 

12Ko Mose a toyo a Dagwi Darwey, a yang ɛ, “BeIsrayɛl ba ka wok me wɛt, ko 

e rɛ̌ de Farawo ê wok me ɛ? Me de ma vɔk nu sɔgɔlɔk ɛ?” 

13Mwa ano, Dagwi Darwey a ha na Mose tanga Aharon e ra rehâ BeIsrayɛl na 

Farawo, a nɔng ɛn nu, na yɛn a pat BeIsrayɛl yi e sevwêl Misra. 

Lɔ de Mose na Aharon ba yi ɛ 

14Rubɛn, hwêy negel Yakɔp, á vɔk nèy bewen nenaas, nɛ à Ɛnɔk, na Palu, na 

Hɛzrɔn tanga Karmi. Yɛn vɛ a bedanelɔ rùhup mɛn. 

15Nèy bewen ne Simɛyɔn à Yɛmwɛl, na Yamin, na Ohat, na Yakin, na Zohar 

tanga Saul, hwêy hwā wo BeKanaan. Yɛn vɛ a bedanelɔ rùhup mɛn. 

16Nèy bewen ne Levi à Gɛrshɔn, na Kohat tanga Mɛrari. Yɛn vɛ a bedanelɔ 

rùhup mɛn. Neyɛnɛ̂ neshey Levi mwa ná sè naga na kuru batat na nɛ netaama 
(137). 

17Nèy bewen ne Gɛrshɔn à Libni tanga Shimei; yɛn vɛ a bedanelɔ nelala mɛn. 

18Nèy bewen ne Kohat à Amram, na Yizhar, na Hɛbrɔn tanga Uziyɛl; neyɛnɛ̂ 

neshey Kohat mwa ná sè naga na kuru batat na nɛ netat (133). 

19Nèy bewen ne Mɛrari a Mali tanga Mushi. Vemo vɛ a nelɔ BeLevi e yére mɛn. 

20Amram a ra wenêng Yɔkɛbɛt, gwà da mɛ, ko a tɔ a yɛ Aharon tanga Mose. 

Neyɛnɛ̂ neshey Amram mwa ná sè naga na kuru batat na nɛ netaama (137). 

21Nèy bewen ne Yizhar à Kora, na Nɛfɛk tanga Zikiri. 

22Nèy bewen ne Uziyɛl à Mishayɛl, na Ɛltsafan tanga Sitiri. 

23Aharon a vo Ɛlishɛba, hwông Aminadap, gwà Nashon hwong o, ko a tɔ a yɛ 

Nadap, na Abihu, na Ɛlɛyazar tanga Itamar. 

24Nèy bewen ne Kora à Asir, na Ɛlkana tanga Abiyasaf; yɛn vɛ a bedanelɔ 

nelala ne ruhûp Kora. 

25Ɛlɛyazar, hwêy Aharon, a vo hwā e ji behwông Putiyɛl, ko a tɔ a yɛ Pinehas. 

Vane vɛ a bedanelɔ vê yére Levi e nelɔ na rùhup tanga nelala mɛn. 

26A sé e Aharon tanga Mose mo de Dagwi Darwey a yang ɛn, be pat BeIsrayɛl 

yi e sevwêl Misra bagyɛng o bagyɛng o. 

27E yɛn vɛ de ba ha na Farawo, na a hàla BeIsrayɛl yi e sevwêl Misra. 

Aharon ê sè mwât hâ Mose 

28Jeng de Dagwi Darwey a ha na Mose e sevwêl Misra, 

29a yang ɛ, “Ma sé Dagwi Darwey! Há a Farawo, gbɔng gwɔ̀m Misra, mwa pyɛ́ 

de mê ha a hwo.” 

30Ko Mose a toyo a yɛ, a ye, “Di, ma sé mwât nu sɔgɔlɔk. E rɛ̌ de Farawo ê wok 

me ɛ?” 

Nusu 7 

1Ko Dagwi Darwey a yang ɛ, “Di, ma ga tɛ̀ o sede Dagwi na Farawo, ko Aharon, 

gwà mō, a rɔda sè mwât ha mō. 

2Hwà rɔda ha a yɛ mwa pyɛ́ de ma nɔng o nu e ra yɛ̄, ko Aharon ê ha a Farawo, 

na a hàla BeIsrayɛl be nusu yi e sevwel mɛ. 

3Ko ma rɔda tɛ̀ yey mɛ kashalang, na me bin gwɛ̌ dura reto hom yi na pyɛ̂ bes 

detidetu e sevwêl Misra. 

4Farawo a rɔda wok in wɛt. Ano kwong, BeMisra bê man na me, ma rɔda tabak 

hɛn hyiw, na me pat regyɛng BeIsrayɛl, bemat hom, yi e Misra. 

5Jeng de ma rɔda nára vwɔ hom gwô gap e ra Misra mo, na me nusu na 

BeIsrayɛl yi e tē mɛn, BeMisra mo ba rɔda tɔk, me wɛ a Dagwi Darwey.” 

6Mose na Aharon ba ra tyɛng na pyɛ de Dagwi Darwey a nɔng ɛn nu. 

7E jeng de yɛn a ha na Farawo, Mose a vɔk neshey kuru rwit (80), ko Aharon a 

vɔk nɛ kuru rwit na nɛ netat (83). 

Gwelê Aharon 

8Dagwi Darwey a yâng Mose na Aharon, 

9“Ka sede Farawo a yang in, yin ra pyɛ bes de ya dura, yin a vɔk reto, ko hwo, 

Mose, hwo yâng Aharon a jut gwele mɛ, na a barak gwɛ e vwel e nuyêl Farawo, 
ko gwô tɛ́ ɛ gwɔ̄m.” 

10Ano kwong, Mose tanga Aharon ba kyè vɔk na Farawo, ba ra tyɛng na pyɛ de 

Dagwi Darwey a nɔng ɛn nu. Aharon a hwo barak gwele mɛ e nuyêl Farawo na 
bemât badu mɛ, ko gwa tɛ́ ɛ gwɔ̄m. 

11Farawo kwong a tomo, be vey na bemât netsitsɛng na bevwoshon, ko bemât 

tô bes vê Misra mo, ba ra tyɛng ano na retô bes mɛn arɔng. 

12Kawɛ e ji mɛn a barak gwele mɛ, ko bà tɛ́ ɛn begwɔ̄m. Ko gwelê Aharon gwa 

wɔlɔk begele mɛn o mwa pyɛt. 

13Mwa ano, Farawo a tɛ̀ yey mɛ kashalang, a kyɛ́ ɛ nà wok ha mɛn, sede remo 

de Dagwi Darwey a ga kana ha. 

Tumbang wo mɛsɛng, à nemi 

14Dagwi Darwey a yâng Mose, “Farawo a sé gbàrak, a kyɛ́ ɛ nà hàla bemat o. 

15Kyè vɔk na yɛ nagasi, tyɛng jeng de e nunus vɔk e Gwɔrɔt Nil. Vɔk ɛ gwele 

mō, gwomo de gwa kana tɛ́ ɛ gwɔ̄m. Gyéng ɛ, na hwo man na yɛ e nû kwogom, 

16ko ha a yɛ, ‘Dagwi wo BeIbrani, a tomo me, na me ha a hwo, na hwo, hàla 

bemat mɛ be kyè, na be bin wɔ̀ re a yɛ fongol e hey. Ko hwà sé ra retek pere 
vey e remo.’ 

17Ko di, à darwey, Dagwi Darwey a ye, hwà rɔda tɔk yerê mwat de yɛ a sé yi na 

pyɛ de a rɔda ra. Di, ma rɔda fala nshî Gwɔrɔt Nil na gwele de gwa sé e vwɔ 
hom, ko nà rɔda doyo, ne tɛ́ ɛn nemi. 

18Betɔk ba rɔda kushu, ko nshî gwɔrɔt o nê tɛ̀ nesang hwoolol de BeMisra bê 

tɔk sɔ nɛ wɛt!” 

19Dagwi Darwey a to yâng Mose, “Yâng Aharon, a jut gwele mɛ, na a nára gwɛ 

e ra nshî mwa e sevwêl Misra, nshi nè nerɔt, na ne bakang, na ne bekadung 
tanga mwa bwang nekwɔn sɛ̂ nshi mɛn, yaga na ne bin tɛ́ ɛn nemi. Ko nemi nê 
sè e kagwa e ji sevwêl Misra mwa e ji bakwo tanga betsung.” 

20Mose tanga Aharon ba ra tyɛng sede remo de Dagwi Darwey a nɔng ɛn nu. 

E nuyêl Farawo na bemât badu mɛ, Aharon a jut gwele mɛ e rak o, a fala mɛ 
nshî Gwɔrɔt Nil, ko mwa nshi mo na tɛ́ ɛn nemi. 

21Betɔk mwa ba kushu, nshi na tɛ̀ nesang hwoolol, ko bemat ba tɔk sɔ nɛ wɛt. 

Nshî mwa sevwêl Misra na tɛ́ ɛn nemi. 

22Ko bemât tô bes vê Misra arɔng ba ra tyɛng ano na tô bes mɛn. Mwa ano, 

Farawo a tɛ̀ yey mɛ kashalang, a kyɛ́ ɛ nà wok Mose na Aharon, sede remo de 
Dagwi Darwey a ga kana ha. 

23A doyo, ko a toyo vɔk e lɔ mɛ, vit nà ka bare na pyɛ de ya té wɛt. 

24BeMisra mwa ba kyě kas bavɔng e rwa kwogôm Gwɔrɔt Nil, na be sɛ̀ nshî sɔ, 

yaga yɛn a tɔk sɔ nshî gwɔrɔt o wɛt. 

25Nepɔlɔ netaama na kwey e bama de Dagwi Darwey a ga kana fala nshî Nil o. 

Nusu 8 
Tumbang wo neba, à bebot 

1Dagwi Darwey a to yâng Mose, “Ci na Farawo, na hwo yang ɛ, Dagwi Darwey 

a ye ngan: ‘Hàla bemat hom, be kyè wɔ̀ re a me fongol. 

2Ka sede hwà simo wɛt, ko ma rɔda tomo na tumbâng bebot e sevwel o mwa. 

3Gwɔrɔt Nil gwô sila na vɛ, ba rɔda dɔng, bê yel e ji lɔ mō wɔ̀ sɛ̀ duk pɔlɔ mō na 

e ra gwat mō, Bê yel e nelɔ bemât badu mō tanga mwa bemat mō arɔng, bê sè 
e bapik na e ji neshǐ yông pyɛ́ mo. 

4Bebot o bê turus e ra hwo na mwa bemat mō berey na bepɛng arɔng.’ ” 

5Dagwi Darwey a to yâng Mose, “Há a Aharon, a nára vwɔ mɛ na gwele mɛ e ra 

nerɔt, na bakang tanga bekadung, yaga na bebot be nusu e ra sevwêl Misra.” 

6Aharon kwong a nára vwɔ mɛ e ra nshî Misra, ko bebot ba nusu, ba kyiri 

sevwel. 

7Ko bemât tô bes arɔng ba tɛ̀, bebot ba nusu e vwel yi na bes mɛn. 

8Farawo a tomo, be vey na Mose tanga Aharon, a yang ɛn, “Ra in won na Dagwi 

Darwey, na a pat bebot yi e kwɔn hom na kwɔ̂n bemat hom, ko ma rɔda hàla 
bemat min, na be kyè wɔ̀ nára a Dagwi Darwey nɔrɔ̂ yas.” 

9Mose a hwo yâng Farawo, “A sé na hwo, na hwo tɛ̀ a me jeng de hwó simo, 

na me ra won yaga hwo, na bemât badu mō tanga mwa bemat mō. Mê ra won, 
yaga na bebot o be hàla nelɔ min sɛ̌ vê ji Gwɔrɔt Nil zɔng de bê tik vɛ.” 

10Farawo a toyo a Mose, a ye, “Nahwol.” Ko Mose a ye, “Tala mo, ê sè tyɛng 

sede remo de hwà ha, ko hwà rɔda tɔk, vit a mwat de a sé sede Dagwi Darwey, 
yɛ Dagwi mot. 

11Bebot o bê nunus hɛn yi na hwo na bemat mō mwa, sɛ̌ vê Gwɔrɔt Nil zɔng de 

bê nàra.” 

12Ano kwong, Mose tanga Aharon ba nusu hɛn yi na Farawo, ko Mose a ra won 

na Dagwi Darwey e ra hâ bebot o, vemo de a ga tak a Farawo na vɛ. 

13Dagwi Darwey a sey wôn Mose, ko bebot de bá sè e ji nelɔ na nelala tanga 

e hiri ba wey mwa pyɛt. 

14Ko ba tula vɛ bagwɔt o bagwɔt o, ko vwel o ha rugus na nesang hwoolol. 

15Sede Farawo a di, ba ga nɔt ɛ nesong, a to tɛ̀ yey mɛ kashalang, a kyɛ́ ɛ nà 

wok Mose tanga Aharon, sede remo de Dagwi Darwey a ga kana ha. 

Tumbang wo netat, à ngyána 

16Dagwi Darwey a yâng Mose, “Há a Aharon, yɛ a nára gwele mɛ, na a fala mɛ 

fongôl vwel, na gwo tɛ́ ɛ ngyána e ji sevwêl Misra mwa.” 

17Aharon kwong a jut gwele mɛ, a fala mɛ fongôl vwel o, ko ngyána ya nusu, ya 

kaba bemasi tanga ngyāma. Mwa fongôl vwêl Misra gwa tɛ́ ɛ ngyána. 

18Bemât tô bes ba ra, na be tɛ̀ ngyána ye nusu yi na bes mɛn arɔng, ko ba 

kyɛm wɛt. Ngyána mo ya sè e ra bemasi tanga ngyāma. 

19Ko yɛn a yâng Farawo, “E fwôm Dagwi a gwomo!” Mwa ano, Farawo a tɛ̀ yey 

mɛ kashalang, a kyɛ́ ɛ nà wok Mose tanga Aharon, sede remo de Dagwi Darwey 
a ga kana ha. 

Tumbang wo nenaas, à cíng 

20Dagwi Darwey a yâng Mose, “Sogo bop nagasi, na hwo wɔ̀ man na Farawo 

tyɛng jeng de e nunus vɔk e gwɔrɔt. Yang ɛ, Dagwi Darwey a ye ngan: ‘Hàla 
bemat hom, be kyè wɔ̀ re a me fongol. 

21Ko ka hwà kyɛ́ o nà hàla hɛn, ko ma rɔda gáng a hwo gwakû cíng, hwo na 

bemât badu mō, na bemat mō mwa. Nelɔ BeMisra tanga mwa vwel o ha rɔda 
sila na cíng o. 

22Ko e tuk hane mo, mê tik bak vwêl Gɔshɛn, kwɔn de bemat hom ba sé sangal 

ɛ, vit a cíng. Yi ano, hwà rɔda tɔk, me Dagwi Darwey ma sé dura reto hom e ji 
vwel hemo. 

23Ma rɔda ra a bemat hom detu na bemo. Nahwol wɛ de pyɛ bes yemo yê té.’ ” 

24Ko Dagwi Darwey a ra ano. Bàkû cíng pyak ba vey yel e ji lɔ Farawo na nelɔ 

bemât badu mɛ. Cíng o ya tak a sevwêl Misra mwa sizɔng. 



108 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

25Ko Farawo a tɛ̀, ba vey na Mose tanga Aharon, a yang ɛn, “Kyè in wɔ̀ nára 

nɔrɔ̂ yas vɔk na Dagwi, ko ra in e ji sevwel o.” 

26Ko Mose a ye, “Wot ê tɔk ra ano wɛt. Di, yerê nenɔrɔ̂ yas de wot a rɔda nása 

a Dagwi Darwey, Dagwi mot, na sé ligis na BeMisra. Ka sede wot a nása yas o, 
na BeMisra be di, ko ba rɔda tow ot na beta! 

27A sé gbing-gbing, wot kyè kwɛngɛl pɔlɔ tat vɔk e hey, na wot wɔ̀ nása a Dagwi 

Darwey, Dagwi mot, nenɔrɔ, sede remo de a nɔng ot nu.” 

28Ko Farawo a ye, “Ma rɔda hàla hin, yin kyè wɔ̀ nára nɔrɔ vɔk na Dagwi 

Darwey, Dagwi min, e hey, ko yin kyè yikyik wɛt. Ra in won yaga me arɔng.” 

29Mose a toyo a yɛ, a ye, “Sede ma nusu yi e nuyel mō, ma rɔda ra won na 

Dagwi Darwey, ko nahwol, cíng o yê nu ɛ yi e kwɔn mō, na bemât badu mō 
tanga mwa bemat mō. Ko hwo kē, hwo to kwɛlɛng, na hwo kyɛ́ o nà hàla 
bemat o, na be wɔ̀ nása a Dagwi Darwey nenɔrɔ wɛt.” 

30Ko a nusu yi na Farawo, a ra won na Dagwi Darwey, 

31ko Dagwi Darwey a ra pyɛ de Mose a ra won o. Cíng o ya nu ɛ yi e kwɔ̂n 

Farawo, na bemât badu mɛ tanga mwa bemat me, ko kecing kining ka to tɛt 
ɛ̀ wɛt. 

32Ko mwa ano, Farawo a tɛ̀ yey mɛ gbarak gbak, a hàla bemat o, be kyè wɛt. 

Nusu 9 
Tumbang wo netungun, à rekû yas 

1Dagwi Darwey a yâng Mose, “Ci na Farawo, ko hwo yang ɛ, me, Dagwi wo 

BeIbrani, ma ye ngan: ‘Hàla a bemat hom, be kyè wɔ̀ re a me fongol. 

2Ka sede hwà kyɛ́ o nà hàla hɛn, hwà ro na yɛn gbak, 

3ko ma rɔda tomo na tumbang vwes e ra yas mō, e ra bedwa na bemadung, na 

bemaryat, na berɔndɔng tanga vyēl. 

4Ma rɔda gas e tê yas BeIsrayɛl na ye BeMisra, vit a pyɛ cak de ya rɔda ku de 

ya sé ye BeIsrayɛl. 

5Nahwol a jeng de me, Dagwi Darwey, ma ga yɛrɛ, na me ra pyɛ yemo e ji 

sevwel o.’ ” 

6Nusû hwol o, Dagwi Darwey a ra pyɛ mo. Mwa yas BeMisra ya kushu, ko e ji 

ye BeIsrayɛl vit a jining de ya ku. 

7Farawo a tomo, na be wɔ̀ rangsal a yɛ, ko mwin, ba sɛ̀ vit a yas jining de ya ku 

e ji ye BeIsrayɛl. Mwa ano, a nàra gbarak, a kyɛ́ ɛ nà ha a bemat o. 

Tumbang wo netyiimin, à benot 

8Dagwi Darwey a yâng Mose tanga Aharon, “Sila hin vɔ min na fongôl vu-kyâ 

fwam-ju, ko tik Mose a waram gwɛ e larwak e nuyêl Farawo. 

9Fongol o gwô tɛ́ ɛ búm mwa e sevwêl Misra. Gwô tɛ̀ benot, de bê tɛ́ ɛn 

bweykanang, ko bê hwo e ra bemasi tanga ngyāma e mwa sevwel o.” 

10Ano yɛn a jut fongôl vu-kyâ fwam-ju, ba tumal e nuyêl Farawo, ko Mose a 

wamta gwɛ e larwak. Gwa tɛ̀ benot ba tow bemasi tanga ngyāma, ko ba tɛ́ ɛn 
bweykanang. 

11Bemât tô bes ba tɔ̀k tumal e nuyêl Mose wɛt, yaga benot o ba ga tow ɛn tanga 

mwa bwang BeMisra. 

12Ko Dagwi Darwey a tɛ̀ yêy Farawo kashalang, a kyɛ́ ɛ nà wok hâ Mose tanga 

Aharon, sede remo de Dagwi Darwey a ga kana ha a Mose. 

Tumbang wo netaama, à fwala 

13Dagwi Darwey a yâng Mose, “Sogo bop nagasi, na hwo wɔ́ na Farawo, yang 

ɛ, me, Dagwi wo BeIbrani, ma ye ngan: ‘Hàla a bemat hom, be kyè wɔ̀ re a me 
fongol. 

14Ka ano wɛt, e jeng yemo ma sé kyè wɔ̀ vey a hwo pyɛ mō, na bemât badu mō 

tanga mwa bemat mō na betumbang, na hwo bin tɔk, vit a hwak sede me e jey 
mwa! 

15Ka ma ga yâng nára vwɔ̂ gap hom, na me rusu hwo tanga bemat mō na 

tumbang vwes, ka wa ga wey na yin pyɛt e jey. 

16Ko ma tik o kwen, na me dura a hwo reto hom, yaga na be shara reza hom 

e jey mwa. 

17Ko mwa ano, hwó bare hwó tɔk ra pyɛ de hwà simo na bemat hom, hwà kyɛ́ o 

nà ha a yɛn! 

18Ko di, nahwol, tyɛng jeng yemo, ma rɔda tɛ̀ fwala vwes gwo gyirik e ra vwel 

yerê gwinde ba ga sang di wɛt yimo de ba pɛrɛ Misra vey e remo. 

19Yaga ano, nɔng nu, na be vey na yas mō na mwa pyɛ́ mō de ya sé e hey, na 

be tik yɛ̄ e kwɔn de yê dal ɛ. Fwala mo gwa rɔda gabsa e ra mwa bemat na 
ngyāma de ya rɔngɔl e hey, yemo de ba ga vey mɛ e lɔ wɛt, ya rɔda wey jeng 
de fwala gwa hwo e ra yɛ.’ ” 

20Behak e ji bemât badu Farawo ba tɛ̀ bengyip e ra pyɛ de Dagwi Darwey a ha, 

ba vey na besam mɛn tanga yas mɛn e lɔ. 

21Ko vinde ba wet betong na pyɛ de Dagwi Darwey a ha wɛt, ba tik besam mɛn 

tanga yas mɛn e hey. 

22Dagwi Darwey a yâng Mose, “Nára vwɔ mō e lagwi, yaga na fwala gwo gabsa 

e ra mwa neyɛnɛ̂ sevwêl Misra, e ra mwasi na ngyama, tanga e ra mwa pyɛ́ de 
ya tabas e vwel o.” 

23Mose kwong, a nára gwele mɛ vɔk e lagwi, ko Dagwi Darwey a tomo na gbara 

na fwala. Nedɛbɛt na tē bwerep e ra vwel, ko a shusha fwala e ra sevwêl Misra. 

24Gbara wa tē dɛbɛt, fwala gwa gabsa ding-ding, gwa sè vwes o yerê gwinde 

gwa ga sang gaba wɛt yimo jeng de ba pɛrɛ sevwêl Misra. 

25Fwala mo gwa wey na kayɛ pyɛ de ya sé e jey, mwasi na ngyama. Gwa to 

wey na kayɛ pyɛ de ya tabas e vwel, ko gwa kwɛrɛng cɔ́gɔt mwa hywiri. 

26Sɛ̌ e bak vwêl Gɔshɛn zɔng de bemât Israyɛl ba sangal ɛ, de vit à fwala. 

27Farawo a tomo, be vey na Mose tanga Aharon, a yang ɛn, “A remo, ma tɔk, 

ma ga buru. Dagwi Darwey a ra tyɛng, ko me tanga bemat hom wot a buru. 

28Ra won na Dagwi Darwey, yaga na a tɛ̀ kwɔ̂k gbara na fwala mo. Me kwong 

ma rɔda tik in, yin kyè; a sé gbing-gbing, na yin to re nuyel na sangal 
e ngamo wɛt.” 

29Mose a yang ɛ, “Sede ma nusu yi e ji pomo, mê nára vɔ hom vɔk na Dagwi 

Darwey e ji won. Gbara wa rɔda tumal, ko fwala arɔng gwô to sè wɛt. Yi ano, 
hwô tɔk, jey ya sé yê Dagwi Darwey. 

30Ko di, ma tɔk, hwo na bemât badu mō, yin a vɔk bengyip mɛ e ngyen wɛt.” 

31Hirî yerê rama mɛn na yerê alkama de be tâng wɛ a baale ya ga wey, yaga 

baale wa ga kana vo yeneng, ko batîn rama ba ga kana paa bejamuk. 

32Ko bwang yere bya ye alkama ya lashe hɛ wɛt, yaga ba tus yɛ e bama. 

33Mose a nusu e repomo yi na Farawo, a nára vɔ mɛ vɔk na Dagwi Darwey e ji 

won, ko gbara na fwala ba tala hɛn, rwak arɔng wa ye wang. 

34Jeng de Farawo a di, rwak na gbara tanga fwala ba ga ye wang, a to ra nɛ̂n 

negbarak, yɛ tanga bemât badu mɛ. 

35Ano de Farawo a tɛ̀ yey mɛ kashalang, a kyɛ́ ɛ nà hàla BeIsrayɛl, sede remo 

de Dagwi Darwey a ga kana ha yi na Mose. 

Nusu 10 
Tumbang wo rwit, à rawal 

1Dagwi Darwey a yâng Mose, “Ci na Farawo! Me, ma ga tɛ̀ yey mɛ tanga yê 

bemât badu mɛ gbarak. Ma ra ano, na me bin dura mɛ tomông bes hom vemo 
e ji mɛn, 

2na hwo ba tɔk há a nèy mō tanga nèy nèy mō, gwong de ma dura a BeMisra 

rezot, na pyɛ̂ bes de ma ra e ji mɛn. Yi ano, yin a rɔda tɔk, me wɛ à Dagwi 
Darwey.” 

3Ano kwong, Mose tanga Aharon ba wɔ́ na Farawo, ba yang ɛ, “Dagwi Darwey, 

Dagwi wo BeIbrani, a ye ngan: ‘Vɔk e yɛ̌ jeng de hwô kyɛ́ o nà dyɛng to mō vey 
na me arɛt? Hàla bemat hom, be kyè wɔ̀ re a me fongol. 

4Ka sede hwà simo, hwo hàla hɛn be kyè wɛt, ko nahwol, ma rɔda pat rawal 

vey e ji yɛnɛ̂ sevwel mō. 

5Wa rɔda ye ship a vwel o, vit a mwat de ê tɔk di hɛ wɛt. Wa rɔda re bwang pyɛ́ 

de ya tɛt a yin ɛ e bamâ fwala, wô re mwa batîn berang de ba sé ras e hiri min 
arɔng. 

6Rawal o wô sila nelɔ mō, na nelɔ mwa bemât badu mō tanga ne bemât Misra 

mwa. Wô sè winde beda mō na bedabeda mō ba ga sang di yere mo wɛt yimo 
tûk tɔ́ mɛn vey e remo.’ ” E bama mo, Mose a doyo, a kyè. 

7Bemât badu Farawo ba yang ɛ, “Vɔk e yɛ̌ jeng de mwat womo ê dopse vɛ̀sɛ a 

wot na reyɔm arɛt? Tik bemat o be kyè wɔ̀ re a Dagwi Darwey, Dagwi mɛn 
fongol! Pere vey e jeng yemo hwà di, Misra wa ga wey wɛt arɛt?” 

8Ano kwong, ba to toyo na Mose tanga Aharon vey na Farawo, ko a yang ɛn, 

“Kyè in, wɔ̀ re a Dagwi Darwey, Dagwi min, fongol. Me ye ngan, e beva vɛ de 
bê wɔ ɛ?” 

9Mose a toyo a yɛ, a ye, “Wot ê kyè mwa, bebot bemat na bemakuk, bewen na 

behwong, tanga karâ vyēl na berɔndɔng mot. Gwong a gwomo de gwa jam, na 
wot wɔ̀ ra a Dagwi Darwey nzem.” 

10Farawo a yang ɛn, “Show in, Dagwi a tɛ̀ a yin nerat, ka sede ma tik in, yin kyè 

na beha tanga nèy min! Ma ga di, pyɛ min o ya sé detu. 

11Wey! Yin beras zɔng yin kyè, na yin wɔ̀ re a Dagwi Darwey fongol, remo de 

e pyɛ de yin e simo a yane.” Ko a tɛ̀, ba ro Mose tanga Aharon yi e nuyel mɛ. 

12Ko Dagwi Darwey a yâng Mose, “Nára vwɔ mō e ra sevwêl Misra, na rawal 

wo bin vey, na wo re kayɛ pyɛ pyɛt de fwala ha tɛt ɛ.” 

13Ano kwong, Mose a nára gwele mɛ e ra vwêl Misra, ko Dagwi Darwey a tomo 

na gûl rak, gwa woshô pɛsɛl nagwi na naturuk. Jeng de gasi ha ye gbey, ko 
gwa ga vey na rawal. 

14Rawal o wa hwo e vwêl Misra mwa, wa sangal e yɛnɛ̂ hɛ, wa man tyɔng wɛt. 

Ba ga sang di rawal wo man ano wɛt, ko bê to ba di wɛ ano arɔng wɛt. 

15Rawal o wa ye ship a vwel o mwa, wa tɛ̀ jey ya sè mwangalang, ko wa re mwa 

pyɛ́ de ba tus mwa na nèy cɔ́gɔt de fwala gwa tɛt ɛ. Vit a bwang pyɛ cak de ya 
tɛt ɛ sede sɔng kɛ berang e sevwêl Misra mwa. 

16Ko Farawo a tomo, be vey na Mose tanga Aharon ziri, a yang ɛn, “Ma ga ra 

nɛn na Dagwi Darwey, Dagwi min, na yin arɔng. 

17Hàla a me hin nɛn hom zɔng, ko ra in won na Dagwi Darwey, Dagwi min, na 

a gas me na reku remo.” 

18Mose a nusu yi na Farawo, ko a wɔ̀ ra won na Dagwi Darwey. 

19Ko Dagwi Darwey kwong a doyo na gûl ta, a tɛ̀ gwa yi na gap ding-ding, gwa 

pere wɔ̀ tusa rawal o, gwa wɔ̀ gang wɛ e Gbɔng Rep Sere, vit à rawal gwining 
de wa to tɛt ɛ e yɛnɛ̂ sevwêl Misra. 

20Ko Dagwi Darwey a tɛ̀ yêy Farawo kashalang, a kyɛ́ ɛ nà hàla BeIsrayɛl be 

nusu. 

Tumbang wo shanetat, à lwīl 

21Dagwi Darwey a yâng Mose, “Nára vwɔ mō e lagwi, yaga na lwīl gwo bin vey 

e ra sevwêl Misra, yerê lwīl de bê mɔgɔm begwong.” 

22Mose a nára vwɔ mɛ e lagwi, ko lwīl tíbit gwa hwo e ra sevwêl Misra mwa 

nepɔlɔ netat. 

23Bemat ba tɔk di bemɛn wɛt, ko e ji nepɔlɔ netat nane, vit a mwat de a tɔk ye 

yɛk-yɛk yi e kwɔn de a kana sé ɛ. Ko BeIsrayɛl bá sè wok netâ negbey e bak 
vwel de yɛn a sangal ɛ. 

24Farawo kwong a tomo, be vey na Mose, ko a yang ɛ, “Ci in, wɔ̀ re in a Dagwi 

Darwey fongol. Yin ê tɔk kyè na belɔ min, sɛ̌ karâ vyēl na berɔndɔng min zɔng 
de yin ê tik vɛ e ngamo!” 

25Ko Mose a ye, “Ko sɛ̌ hwo wɛ hwô nɔng ot yas o ā rè, de wot ê nára mɛ yerê 

nenɔrɔ̂ yas de be yɛt vɔk na Dagwi Darwey, Dagwi mot, arɛt? 

26Wey, wot ê kyè nà yas mot mwa, ko wot ê ka tik ɛ ko jining wɛt! Wot pyɛ mot 

wot ê kasa e ji yɛ, na wot nára nɔrɔ mo vɔk na Dagwi Darwey, Dagwi mot. Ko 
wot ê ka tɔk pyɛ de wot ê nɔng mɛ nɔrɔ mo wɛt, sɛ̌ wot a wul kwɔn o e ngyen.” 

27Ko Dagwi Darwey a tɛ̀ yêy Farawo kashalang, a simo hàla bemat o be 

kyè wɛt. 

28Farawo a yâng Mose, “Kyè e jey! Tē naka, me to di bayis mō wɛt! Tuk de hwà 

ba man bayis na me, hwô ku!” 

29Mose a toyo a yɛ, a yang ɛ, “Ha mō ha gaba ɛ̀ tyɛng, hwô to di bayis hom wɛt!” 

Nusu 11 
Tumbang de wô dal na neves 

1Dagwi Darwey a yâng Mose, “Ma rɔda to vey a Farawo tanga BeMisra na 

tumbang wo yɛnɛ mo. E bama mo, yɛ a rɔda hàla hin, yin kyè yi e ngamo. Mwin, 
ê hàla hin zɔng wɛt, ko a rɔda ro in. 

2Yaga ano, há a BeIsrayɛl, na kawɛ rwas na hwā e ji mɛn be rangâl bemât 

vwara mɛn pyɛ̂ dyam pyɛng na dyam shinang.” 

3Dagwi Darwey a tɛ̀ BeMisra, be dura a BeIsrayɛl nerat; ko Mose a sɛ̀ gbɔng 

nerey e bayîs bemât badu Farawo tanga bemât mwa. 

4Mose a yâng Farawo, “Dagwi Darwey a ye ngan: ‘Vɔk e rwa nakabadem ma 

rɔda kwey e Misra mwa, 

5ko kahɛ hwêy negel ha rɔda ku, yi e hwêy negel Farawo de a sé re negwɔm 

wɔ̀ sɛ̀ mɛ hwêy negel sam hwong de a sé ra fwôm hwongo, mwa na tɔ̂ mɛsɛng 
yê yas arɔng. 

6Ba rɔda tosho ding-ding e sevwêl Misra mwa, yerê sesin de ba ga sang ra wɛt, 

ko ba rɔda to ba ra sɛ arɔng wɛt. 

7Ko e ji bak BeIsrayɛl bê wok fwɔ̂ mwasi kɛ ngyama wɛt mwa na bû vu. Yi ano, 

yin a rɔda tɔk, me Dagwi Darwey, mê gas tê BeMisra na BeIsrayɛl.’ ” 

8Ko Mose a re nuyel na ha, a yâng Farawo, “Bemât badu mō mwa ba rɔda vey 

na me, ba rɔda gaba e cât bol hom, be ra won, na me kyè na bemat de be raa 
me mwa! Ko mê kyè.” E bamâ neha nane, Mose a nusu yi na Farawo na shom 
sizɔng. 

9Dagwi Darwey a kana ha a Mose, a ye, “Farawo a rɔda kyɛ́ ɛ nà wok o, yaga 

na me gwɛ̌ ra pyɛ̂ bes hom e sevwêl Misra.” 

10Mose na Aharon ba ra mwa pyɛ̂ bes yemo e nuyêl Farawo, ko Dagwi Darwey 

a tɛ̀ yêy Farawo kashalang, a hàla BeIsrayɛl, na be nusu yi e sevwel mɛ wɛt. 

Nusu 12 
Gwong de bê ra nzem gyilsit nelɔ 

1Dagwi Darwey a yâng Mose na Aharon e sevwêl Misra: 

2“Pwɛl gwomo gwô sè pwɛ̂l susu e ji pɛl, gwô sè a yin gwô susu mo e ji shey. 

3Há a regyɛng BeIsrayɛl mwa wɔgɔ, e ji pwɛl gwomo na pɔlɔ kuru, kawɛ dalɔ a 

rɔda jut kebot vyel kining, yaga mwa belɔ mɛ. 

4Ko ka sede belɔ mo ba sé tyɔng de bê tɔk re kevyel o mwa wɛt, ko yɛ̀ a sɛ̀ dalɔ̂ 

vwara mɛ hwak, be wuna vɔ e ra kevyel o, be bara na nepyak mɛn. Be wuna 
vɔ e ra kevyel o tyɛng na pyɛ de kahɛ lɔ hɛ̂ tɔk re. 

5Vyel o yê sè ryat o vit a rām, gam kɛ turuk wo shey hining: 

6“Bê gyeng yɛ naka vɔk e tuk hê kuru na hɛ naas hê pwɛl gwomo, ko tuk a nane 

de regyɛng BeIsrayɛl mwa bê yɛt vyēl mɛn o e rwa nawiri. 

7Yɛn ê vɛ nemi mo, na be mɔmɔ nɛ e ra cɔ́gɔt bedwâ rwi duk vê bahagat na yê 

gàk o, yê nelɔ de bê re ɛ banamâ vyel o. 

8Yɛn ê rangas banama mo, ko bê re vɛ e ji naturuk hane mo. Bê wuna vɛ na 

kpam-tuk sana géy-sing tanga berang de ba sé kpashak. 

9Yin kwon re bahak e ji vɛ baven o wɛt, kɛ yin kyé vɛ na nshi arɔng wɛt. Bē 

rangas vɛ mwa na to mo, na bol o tanga pyɛ̂ jim o. 

10Yin kwon tɛt ɛ pyɛ mo cak vɔk e nagasi wɛt. Ko ka bwang o gwa dal, ko yin tɛ̀ 

kya he re gwɛ hywiri. 

11Gyam na yin re, yong in yɔ̀m min yaga kwɛngɛl, tɛ̀ in bekpatak min, vɔk in 

begele min e vɔ, ko re in pyɛ́ mo sɔ̀k-sɔk. A sé e nzem gyilsit nelɔ de bê nɔng 
me Dagwi Darwey mɛ nerey. 

12“E ji turuk hane, mê kwey mwa sevwêl Misra, na me wey na kayɛ pyɛ de ba 

tɔ yɛ e mɛsɛng o, ye mwasi na ye ngyama, ko mê ra a mwa bedagwî Misra shɔt. 
Me wɛ à Dagwi Darwey. 

13Nemi de na sé e nelɔ de yin a sangal ɛ nê sè pyɛ dura. Sede ma di nemi, ko 

ma rɔda gyilsit nelɔ min, ko tumbang hwak wa rɔda wey na yin wɛt, jeng de ma 
rɔda tabak BeMisra. 

14Tuk hane ha rɔda sè pyɛ bare na yin. Yin ê ragas nzem e hɛ vey na me, Dagwi 

Darwey. Ha rɔda tɛ́ ɛ tuk nzem de yin ê ragas nesheneshey. 

15“Re in kpam-tuk sana géy-sing nepɔlɔ netaama. Tuk hê susu mo, paa in géy-

sing yi e nelɔ min, yaga kawɛ de ê re pyɛ de ya vɔk ɛ géy-sing, yi e tûk susu mo 
vɔk e hê netaama mo, wane a ga row neken mɛ, bê ro ɛ yi e ji BeIsrayɛl. 

16E tuk hê susu mo na hê netaama, yin tula hin, na yin re a me fongol. Vit à râ 

fwom ko tyɔng e hɛ, sɛ̌ yɛnɛ̂ pyɛ́ de kawɛ mwat ê re de bê yong zɔng. 

17Gyenges hin tûk Nzem Kpam-tuk Sana Géy-sing, yaga e hɛ a tuk de ma pat 

mwa hin yi e sevwêl Misra bagyɛng o bagyɛng o. Mwa nezamang min ne 
gyenges nzem nemo, na ga tɛ́ ɛ redu. 

18Yi e nawiri ne tuk hê kuru na hɛ naas vɔk e hê kuru baba na hɛ hining hê pwɛ̂l 

susu mo, yin re kpam-tuk sana géy-sing. 

19Be sɛ̀ géy-sing e nelɔ min e nepɔlɔ netaama nane mo wɛt, yaga kawɛ mwat 

de a re pyɛ de ba tɛ̀ géy-sing, mwat wane a ga row neken mɛ, bê ro ɛ yi 
e regyɛng BeIsrayɛl, kɛ a sé kwɛnɛt kɛ a sé mwât vwel o ayi. 

20E kahɛ kwɔn de yin ê sangal ɛ, mwat hwak a kwon re pyɛ cak de ya vɔk ɛ géy-

sing wɛt.” 

Nzem gyilsit nelɔ ne mɛsɛng o 

21Mose a tula mwa bemakûk Israyɛl, a yang ɛn, “Kyè in, na kawɛ a wɔ̀ kasa 

bwot gam kɛ turuk yaga belɔ mɛ, na yin yɛt vɛ yaga nzem gyilsit nelɔ. 

22Sɛt in ɛ gwoshi, na yin vɛ nemi mo, ko vɛ in vwɔ̂ gwɛ̂s hísɔ̀p, na yin gyira e ji 

nemi mo, na yin mɔmɔ nɛ e ra cɔgɔt ye gàk rwi duk tanga e ra yê bedwâ rwi 
duk o arɔng. Hwak e ji min a to nusu e rwi lɔ mɛ wɛt sɛ̌ nagasi. 

23Yaga jeng de Dagwi Darwey a rɔda kwey wɔ̀ mɔbɔs BeMisra, a rɔda di nemi 

e ra cɔgɔt ye gàk rwi duk tanga yê bedwa mo, a rɔda gyili nelɔ mo, ko a rɔda tik 
tom-lagwi wo wey na bemat a yel e ji nelɔ min, na a wey na yin wɛt. 

24“Gyeng in yɛgɛ̂t badu vemo, yin na yére min nesheneshey. 

25Jeng de yin ê yel e sevwel de Dagwi Darwey a rɔda nɔng in, sede remo de a 

ga kana sira hɛ, tik na yin gyeng negwɔn o. 

26Jeng de nèy min ne ba rangal hin, ‘Tîn gyêng negwɔn nemo mo hɛ a sɛ́ arɛt?’ 

27Ko yin a rɔda ye, ‘A sé e nɔrɔ̂ rangâs yas de be yɛt vɔk na Dagwi Darwey, 

yaga a gyilsit nelɔ BeIsrayɛl e Misra, jeng de á wey na BeMisra, ko á sey nelɔ 
mot.’ ” BeIsrayɛl kwong ba ye guduruk, na be re a Dagwi fongol. 

28Ba kyè ba wɔ̀ ra tyɛng na pyɛ de Dagwi Darwey a nɔ̂ng Mose na Aharon nu. 

Tumbang wo kuru, à rekû nèy negel 

29Nakabadem, Dagwi Darwey a wey na nèy negel mwa de na sé e ji Misra, yi 

e hwêy negel Farawo de a sé re negwɔm wɔ̀ sɛ̀ hwêy negel de da mɛ a sé e lɔ̂ 
ngyang, mwa na tɔ̂ mɛsɛng hê yas arɔng. 

30Farawo, yɛ na bemât badu mɛ tanga BeMisra mwa, ba sene naturuk, ko 

rewɔ̂ng sesin ra hwo e Misra, yaga vit a lɔ de mwat a tik nà ku ɛ. 

31-32Farawo a tɛ̀, ba vey a yɛ na Mose na Aharon e ji naturuk o, ko a yang ɛn, 

“Kyè in, nusu hin yi e ji bemat hom, yin na BeIsrayɛl min. Kyè in wɔ̀ re in a Dagwi 
Darwey fongol, sede remo de yin a ga nàra e de rangsal o! Jut in karâ vyēl na 
berɔndɔng min, na yin kyè! Ko yang in Dagwi min, a tɛ̀ nerat e ra me arɔng!” 

33BeMisra ba shonong bemat o, be nusu dey-dey yi e sevwel o, ba ye, “Ka yin 

a kyè wɛt, ko wot mwa wot ê kushu!” 

34BeIsrayɛl kwong ba hashe nemuk kpam-tuk de ba ga kana bɔrɔk nɛ, ko ba 

rɔngɔl nà tɛ̀ géy-sing e nɛ, tanga bapêy yong wɛ, ba rɔgɔs e ji berugû banga 
mɛn, ko ba gansa e ra basanat mɛn. 

35Yɛn a ga kana rangâl BeMisra pyɛ̂ dyam pyɛng na dyam shinang tanga 

berugu, sede remo de Mose a ga kana ha a yɛn. 

36Ko Dagwi Darwey a ga kana tɛ̀ BeMisra, be dura a BeIsrayɛl nerat. Yaga ano, 

yɛn a ga nɔngɔs hɛn pyɛ́ de bá rangsal. Yi ano, yɛn a seres ɛ̀ pyɛ̂ nedanerêy 
BeMisra. 

BeIsrayɛl ba nusu yi e Misra 

37BeIsrayɛl ba kaba kwɛngɛl yi e Ramɛsɛs vɔk e Sukɔt. Yɛn a wul sede bemat 

gu naga batyiimin (600,000) zɔgɔ beras, ba bara beha na nèy wɛt. 

38Bemat beduk pyak ba kyè tanga yɛn arɔng, ba nusu na yas pyak, karâ vyēl 

na berɔndɔng. 

39Yɛn a halang borô kpam-tuk na nemuk de bá kana bɔrɔk e Misra. Yɛn a kana 

vɔk jeng tɛ̂ géy-sing, na be to yong pyɛ́ yaga gwong wɛt, remo de ba pere ro ɛn 
yi e Misra. 

40BeIsrayɛl ba kana sangal e ji sevwêl Misra neshey naga benaas na kuru batat 

(430). 

41Tuk de neshey nane mo na sila, tuk a hane de bemât Dagwi Darwey ba hàla 

sevwêl Misra bagyɛng o bagyɛng o. 

42E ji turuk hane mo, Dagwi Darwey a bɛrɛng nekanang, na a bin nusu na 

BeIsrayɛl yi e Misra. Yimo yi e jeng o, mwa bezamang BeIsrayɛl be bɛrɛng 
nekanang e turuk hane, yaga na be nɔ̂ng Dagwi Darwey nerey. 

Badu gyêng Nzem Gyilsit Nelɔ 

43Dagwi Darwey a yâng Mose na Aharon, “Badu Nzem Gyilsit Nelɔ ma vet: 

Mwat dūk ê re pyɛ́ mo wɛt. 

44Ko kawɛ sam dūk de ba sey na dyam, ê tɔk re, ka sede ba ga kana wɔ́ a yɛ 

e cwɛl. 

45Mwat dūk de a ka sé sangal na yin tanga mwât fwôm sehwoyo dūk ba rɔda 

re wɛt. 

46Bē re pyɛ́ mo e lɔ de ba yong ɛ yɛ, be nusu na cɛ̂k nama mo cak vɔk 

e majey wɛt, be kwon kwɔrɔ kup o arɔng wɛt. 

47Tik na regyɛng BeIsrayɛl mwa be gyeng Nzem Gyilsit Nelɔ mo. 

48Ka sede mwat dūk de a sé e sangal e ji min, ko e simo a gyeng nzem gyilsit 

nelɔ vɔk na Dagwi Darwey, gbing-gbing be yosom beras mwa vê lɔ mɛ. 
E bama mo, bê jut ɛ hwêy vwel o, ko ê tɔk gyeng nzem o. Ko vit a mwat de ê 
re pyɛ́ mo, ka sede ba ga kana wɔ́ a yɛ e cwɛl wɛt. 

49Badu mo ba sé vining o e ra hwêy vwel tanga mwat dūk de a sé sangal e ji 

min, de ba ga wɔ́ a yɛ e cwɛl.” 

50BeIsrayɛl mwa ba ra tyɛng pyɛ de Dagwi Darwey a nɔ̂ng Mose na Aharon nu. 

51E tuk hane, Dagwi Darwey a nusu na BeIsrayɛl bagyɛng o bagyɛng o yi 

e sevwêl Misra. 

Nusu 13 
Nèy negel bewen na sé ne Dagwi 

1Dagwi Darwey a yâng Mose, 

2“Tík in a me jaram nèy negel bewen ne bemasi mwa na tɔ̂ mɛsɛng hê yas. 

Mwa nɛ na sé nenang.” 

Nzem Kpam-tuk Sana Géy-sing 

3Mose a yâng BeIsrayɛl, “Gyeng in tuk hemo de yin a nusu yi e Misra, e ji 

sesam. Bare hin na gwong de Dagwi Darwey a nusu na yin na vwɔ̂ gap mɛ yi 
e hwomo. Yin re kpam-tuk de wa vɔk ɛ géy-sing ko tyɔng wɛt. 

4Yunung yin a sé nusu, e pwɛ̂l Avif. 

5Dagwi Darwey à kana sira a bedabeda min, a rɔda nɔng in sevwêl BeKanaan, 

na BeHiti, na BeAmɔr tanga BeYebus. Vwel hemo ha siri naka, ha vɔk pyɛ́ 
shɛrɛk. Jeng de a rɔda wul na yin e hwomo, yin a rɔda gyeng Nzem Kpam-tuk 
Sana Géy-sing e ji pwɛl gwomo mo. 

6Pɔlɔ taama yin re kpam-tuk sana géy-sing, ko tuk hê taama ha rɔda sè tuk 

nzem, na yin nɔ̂ng Dagwi Darwey nerey. 

7E ji nepɔlɔ netaama mo, re in kpam-tuk sana géy-sing. Be sɛ̀ kpam-tuk na géy-

sing kɛ gey sing e mwa yɛnɛ̂ sevwel min wɛt. 

8E tuk hane mo, yin a rɔda misang a nèy bewen min ngan: ‘Wot a sé ra nzem 

nemo, na wot bare na pyɛ́ de Dagwi Darwey á ra a wot, jeng de á nusu na wot 
yi e Misra.’ 

9Negwɔn nemo nê sè pyɛ bare, sede pyɛ́ de yin e tɛ̀sɛ e vwɔ na e ratili min. Yê 

bare a yin, yin dopse basa, yin ngyɛgɛt e ji badu Dagwi Darwey yɛ de a nusu 
na yin na vwɔ̂ gap mɛ yi e Misra. 

10Gyeng in nzem nemo kahɛ shey, tyɛng na jeng de ba ga tɛ̀.” 

Badu e ra nèy negel 

11Mose a re nuyel na ha, a ye, “Dagwi Darwey a rɔda wul na yin e sevwêl 

BeKanaan, sede remo de á kana sira a yin na bedabeda min na sirâ mwin, ê 
nɔng in hɛ. 

12E jeng o, tik in jaram yaga Dagwi Darwey kahɛ mɛsɛ̂ng tɔ. Kahɛ hwêy yas min 

hê mɛsɛng de ha sé mus, kɛ gam kɛ turuk, hê sè hê Dagwi Darwey, bê yɛrɛ hɛ 
be nára a yɛ mɛ nɔrɔ. 

13Ko kahɛ hwêy madung rwas o, hê mɛsɛng de ba tɔ, viri hin hɛ na kevyel de 

yin ê nára kɛ nɔrɔ. Ka sede yin e simo sege hɛ wɛt, ko kwɔrɔ hin fwɔ̂ hɛ. Viri hin 
kahɛ hwêy negel wen e ji nèy min arɔng na kevyel de yin ê nára kɛ nɔrɔ. 

14“Jeng yê ba vey de nèy bewen min nê rangal hin retîn negwɔn nemo. Ko yin 

a rɔda yang ɛn, ‘A sé yi na vwɔ̂ gap de Dagwi Darwey a nusu na wot yi e Misra, 
e ji sesam. 

15Jeng de Farawo a tɛ̀ yey mɛ kashalang, a kyɛ́ ɛ nà hàla hot, ko Dagwi Darwey 

a wey na kahɛ hwêy negel e yɛnɛ̂ sevwêl Misra, hwey hê mwasi tanga hê yas. 
Yaga ano, wot e yɛrɛ kahɛ hwey tɔ̂ mɛsɛng de ha sé mus, kɛ gam kɛ turuk, na 
wot nára mɛ nɔrɔ vɔk na Dagwi, ko nèy negel bewen mot wot e viri na kevyel 
de wot e nára kɛ e nɔrɔ.’ 

16Negwɔn nemo na sé pyɛ bare, sede pyɛ́ de wot e tɛ̀sɛ e vwɔ na e ratili mot. 

Ye bare a wot wɔgɔ, yi na vwɔ̂ gap mɛ de Dagwi Darwey a nusu na wot yi 
e Misra.” 

Dagwi a kyɔk bemat mɛ 

17Jeng de Farawo a hàla BeIsrayɛl, na be kyè, Dagwi a kyɔk ɛn e gwong de 

gwa raa rekwogôm Gworep Tē vɔk e sevwêl BeFilisti wɛt, mwa ano de gwa dal 
na nebagat. A ra ano, yaga a bare, jeng de bemat o bê di negbâng como, ko 
yɛn ê sege bare mɛn, na be to toyo vɔk e Misra. 

18Ano kwong, a gwɔrɔ na yɛn e hey wɔ̀ sɛ̀ Gbɔng Rep Sere. BeIsrayɛl ba nusu 

bagyɛng o bagyɛng o sede bemât como yi e Misra. 

19Ko Mose a hashe bekup Yɔsɛf, sede remo de Yɔsɛf a kana tɛ̀ BeIsrayɛl be 

sira a yɛ na sirâ mwin. A kana ha a yɛn wɔgɔ, jeng de Dagwi e ba nusu na yɛn 
yi e ngamo, gbing-gbing yɛn a ba hashe bekup mɛ, yɛn a kyè mɛ. 

20BeIsrayɛl ba re nuyel na kwɛngɛl yi e Sukɔt, ko ba tɛ̀ kwɔ̂n ye ngyɔk e Etam, 

e hagât hey. 

21E kwɛngɛl mɛn, Dagwi Darwey a kyè e nuyel mɛn nagwi e ji rele, na re dura 

a yɛn gwong, ko naturuk a kyè e ji relê kya, na re nɔng ɛn negbey; ano yɛn a 
tɔk kyè kwɛngɛl mɛn nagwi na naturuk. 

22Kahɛ tuk, rele mo rá sè e nuyel mɛn nagwi, ko relê kya rá sè e nuyel mɛn 

naturuk. 

Nusu 14 
Ye dɔ a Gbɔng Rep Sere 

1Dagwi Darwey a yâng Mose, 

2“Há a BeIsrayɛl, be to ɛn vɔk e bama, na be tɛ̀ kwɔ̂n ye ngyɔk wɔ̀ bɛrɛng Pi-

Hahirɔt, e tê Migdɔl na gbɔng rep bagat na Baal-Zɛfɔn. Bê tɛ̀ kwɔ̂n ye ngyɔk 
e hwomo tyɛng na be bɛrɛng mɛ gbɔng rep. 

3Farawo a rɔda bare, ba ga dɔnɔ BeIsrayɛl e vwel o, ko hey ha ga gwɔrɔ hɛn, 

vit a gwông nusu. 

4Ko me ma rɔda tɛ̀ yêy Farawo kashalang, a rɔda raa bol min. Ko ma rɔda dura 

reto hom yi na gbɔng wɛng de mê di e ra Farawo na regyɛng bemât como mɛ. 
Ano de BeMisra ba rɔda tɔk, mɛ wɛ à Dagwi Darwey.” Ano de BeIsrayɛl ba sege 
gwông kwɛngɛl mɛn. 

5Sede ba ha a gbɔng gwɔ̀m Misra, bemat o ba ga tele, ko yɛ tanga bemât badu 

mɛ ba sege bare mɛn e ra bemat o, ba ye, “E sɛ́ de wot a ra ɛ? Wot a ga hàla 
BeIsrayɛl be kyè, yɛn de ba sé besam mot.” 

6Ano kwong, a vɛ̌ tɛ̀, be yong kyɛkyɛ̂ bedwa mɛ, na be tula bemât como mɛ. 

7A sogo a kyè na mwa bekyɛkyɛ̂ bedwa Misra, wuna tanga bemɛ naga betyiimin 

(600) de ba sé berat. Kawɛ kyɛkyɛ mo wa vɔk ɛ bemat betat, gwining e ji mɛn a 
se mwât nuyêl como. 

8Dagwi Darwey a tɛ̀ yêy Farawo kashalang, a vɛ̌ hwo raa bol BeIsrayɛl de ba 

sé kyè bɛs na yey ting. 

9Bemât comô Misra, vê bekyɛkyɛ̂ bedwa na besuga tanga vê bol, ba raa bol 

BeIsrayɛl, ko ba wɔ̀ vo ɛn e kwɔn de ba ye ɛ̀ ngyɔk e hagat gbɔng rep, bagat na 
Pi-Hahirɔt, de wɔ́ bɛrɛng wɔ̀ sɛ̀ Baal-Zɛfɔn. 

10Sede Farawo a gwɛ̌ wɔ bagat, BeIsrayɛl ba ye ganga, ko — ányé yēè! — ba 

di BeMisra ba sé kyè vey hwo e ra yɛn! Ba tɛ̀ bengyip ding-ding, ko ba tosho 
vɔk na Dagwi Darwey, na a sɛlɛ hɛn. 

11Ko ba yâng Mose, “A sé yaga vit a besak e Misra de hwà vey na wot, na wot 

ba wey e hey arɛt? Di, pyɛ de hwà ra a wot, hwà ká hwo nusu na wot yi e Misra! 

12Pyɛ ma yemo de wot á kana ha a hwo e Misra, jeng de wot á ye, hwo tik zɔng, 

wot ê ra a BeMisra fwom! Nduga, wot ra a yɛn fwom, de wot ba wey e hey ngan 
zɔng!” 

13Ko Mose a yang ɛn, “Yin wok bengyip wɛt! Tumal hin gak, ko yin a rɔda di pyɛ 

de Dagwi Darwey ê ra, na a sey in mɛ yunung. BeMisra vemo de yin e bɛrɛng 
yunung, yin a rɔda to ba di ɛn wɛt gbak-gbak. 

14Dagwi Darwey ê to como yaga yin! Dyɛng in nehywɛ min zɔng.” 

15Ko Dagwi Darwey a yâng Mose, “Yaga sɛ́ de hwó tosho vey na me ɛ? Yâng 

BeIsrayɛl, be kyè vɔk e nuyel. 

16Ko hwo, jut gwele mō, na hwo nára gwɛ e ra gbɔng rep, na nshi ne gas ɛn. 

Ano de BeIsrayɛl ba rɔda ye dɔ e ra vwel e ji gworep o. 

17-18Me kwong, ma rɔda tɛ̀ neyey BeMisra kashalang, na yɛn a bin dopɛ e yin. 

Ko ma rɔda dura reto hom yi na gbɔng wɛng de mê di e ra Farawo na regyɛng 
bemât como mɛ, na bekyɛkyɛ̂ bedwa mɛ tanga besuga mɛ mwa. Jeng de mê di 
wɛng, BeMisra mo ba rɔda tɔk, me wɛ à Dagwi Darwey.” 

19Tom-lagwî Dagwi de a kana sé kyè e nuyêl regyɛng BeIsrayɛl a toyo, a vɔk 

e bama mɛn, ko rele arɔng ra toyo yi e nuyel mɛn vɔk e bama, 

20ra vɛ̌ tumal e tê BeMisra na BeIsrayɛl. Rele mo ra vɛ̌ tɛ̀ lwīl e bak BeMisra, ko 

negbey e bak BeIsrayɛl. Ano kwong, vit a hwak de a wɔ́ bagat na mumwɛ mwa 
à turuk o. 

21Ko Mose a nára vwɔ mɛ e ra gbɔng rep, ko Dagwi Darwey a tɛ̀ gûl rak gwo 

pɛsɛl na gap mwa turuk, gwa gangas nshî gbɔng rep o, gwa gas nɛ zang ba, 
gwa tik vwel e tē mo. 

22Nshi na tɛ̀ sede bedwâ duk e vwɔ yege tanga mwɛlɛng, ko BeIsrayɛl ba kwey 

e tê gworep o e ra vwel. 

23BeMisra arɔng ba vey, ba raa bol mɛn vɔk e tê gworep o, ba raa na bedwa na 

bekyɛkyɛ̂ bedwa tanga besuga mɛn mwa. 

24E rwa hwol gasi, Dagwi Darwey a di regyɛng bemât comô BeMisra yi e rele 

de ra lolo kya, ko a tɛ̀, a sè a yɛn kpɛɛ yaga bengyip. 

25A tɛ̀, bol bekyɛkyɛ̂ bedwa mɛn bè sè veng, bè tɔk doysa washak wɛt. Ko 

BeMisra ba ye, “Dagwi Darwey a sé tó como yaga BeIsrayɛl e ra wot. Wot shara 
hot!” 

26Ko Dagwi Darwey a yâng Mose, “Nára vwɔ mō e ra gbɔng rep, na nshi mo ne 

to ɛn e ra BeMisra, mwa na bekyɛkyɛ̂ bedwa mɛn na besuga mɛn.” 

27Mose kwong a nára vwɔ mɛ e ra gbɔng rep o, nshi na to ɛn e dem nɛ e rwa 

gasi tyɛng sede yimo. BeMisra ba hwo tele, na be hywit ɛn jeng de ba di nɛ ba 
pom, ko Dagwi Darwey a wey na yɛn e tê gworep o. 

28Nshi na toyo, na kyiri bekyɛkyɛ tanga besuga, mwa na bemât comô Farawo 

de ba raa bol BeIsrayɛl e ji gbɔng rep; gwining e ji mɛn a tɛt ɛ wɛt. 

29Ko BeIsrayɛl ba ga kana kwey e ji gbɔng rep o e ra vwel, nshi na ga kana tɛ̀ 

a yɛn sede jwa-duk e vwɔ yege na mwɛlɛng mɛn. 

30Ano de Dagwi Darwey a sey BeIsrayɛl e tuk hane yi na BeMisra. Sede 

BeIsrayɛl ba bɛrɛng bavin mɛn tɔɔlɔl e ra rekwogôm gbɔng rep o, 

31ba tɔk, Dagwi Darwey a ga wey na BeMisra yi na gbɔng reto mɛ. Hemo ha tɛ̀ 

ɛn, yɛn a wok bengyip mɛ, ko ba tɛ̀ gap mɛn e ra yɛ tanga mwât fwom mɛ Mose. 

Nusu 15 
Mose tanga BeIsrayɛl ba feng a Dagwi na lwɛlɛ 

1E bama mo, Mose tanga BeIsrayɛl ba ra a Dagwi Darwey lwɛlɛ̂ feng, ba ye: 

“Ma rɔda ra a Dagwi Darwey lwɛlɛ, yaga gbɔng wɛng de a ga re; suga na dwa 
mɛ a ga barak hɛn e ji gworep.” 

2Yɛ a sé gap hom na tîn lwɛlɛ hom, yɛ Dagwi Darwey de a sey me. E yɛ wɛ à 

Dagwi hom, ma rɔda ra a yɛ lwɛlɛ, e yɛ wɛ à Dagwî da hom, ma rɔda nɔng ɛ 
nerey. 

3Dagwi Darwey a sé mwât como, reza mɛ à Dagwi Darwey. 

4Bemât comô Farawo tanga bekyɛkyɛ̂ bedwa mɛ, a ga barak hɛn e ji gworep. 

Bejwâng bemât nuyêl como mɛ, nshî Gbɔng Rep Sere na ga re ɛn. 

5Tɛmɛ-nshi na kyiri hɛn, ba tē pyɔp vɔk e nɛ̂n gworep sede gwofwa. 

6“Vwɔ yege mō, à Dagwi Darwey, gwa vɔk reto za wɛt, vwɔ yege mō, à Dagwi 

Darwey, gwa cɛgɛt wo repugu!” 

7Ná gbɔng nerey mō, hwà ga kyira vê repugu mō, hwà tɛ̀ shom mō, ye hwo e ra 

yɛn, ya re ɛn sede cugul. 

8E ji shom, hwà pɛl nesong mō, ko nshi na pere tula hɛn; Tɛmɛ-nshi na tumal 

tabat sede jwa-duk, nshî nɛ̂n gworep na ye gàt. 

9Wo repugu a ye, “Ma rɔda raa bol mɛn na yol, mê wɔ̀ vo ɛn, ma rɔda gas pyɛ́ 

mɛn de ma hashe, ma rɔda rungta a to hom yɛ. Ma rɔda hwɔltɔ wal hom, ma 
rɔda wey na yɛn na vwɔ hom.” 

10Ko hwo, à Dagwi Darwey, hwà pɛl nesong mō, nshî gworep na kyiri hɛn; ba 

ye pyɔp sede dyam shi e ji tɛmɛ-nshi. 

11“À Dagwi Darwey, wà a sé sede hwo e ji bemat-lagwi ɛ? E wa a vɔk nerey, ko 

a to sé jɛrɛ sede hwo ɛ! Wa e ra tomông bengyip tanga pyɛ̂ langat sede hwo ɛ! 

12Hwà nára vwɔ yege mō, ko vwel ha wɔlɔk vê repugu mot. 

13Hwà tɛ̀ yey na bemat mō, vemo de hwà ga vibis hɛn, ko hwà ga kyè e nuyel 

mɛn. Na gap mō hwà ga kyè na yɛn taltal vɔk e kwɔ̂n sangal mō hê jɛrɛ. 

14Bemât jey ba wok, ba vow babek mɛn; nepêp bengyip na hwo e ra BeFilisti. 

15A sé a begwɔ̀m Ɛdɔm yɔɔt a remo, bemât nuyêl BeMowap ba vow na bengyip, 

neyey bemât sangal e ji Kanaan na ye ywey. 

16Bengyip ná sap ves nà hwo e ra yɛn; yɛn a di gâp vwɔ mō, yɛn a sǎ diring, sɛ̌ 

bemat mō, à Dagwi Darwey, ba ye dɔ, bemat mō de hwà ga tɛ̀ ɛn bemo. 

17Hwô vey na yɛn, na hwo tik ɛn e ra raku mō; kwɔn de hwo Dagwi Darwey hwà 

yong, na hwo sangal ɛ, kwɔ̂n rê fongol de hwà lɔk na vɔ mō. 

18Hwo Dagwi Darwey hwà rɔda re negwɔm neshey gbak-gbak.” 

19Yɛn a ra lwɛlɛ mo, yaga bedwâ Farawo, na bekyɛkyɛ vɛ̄ tanga besuga mɛ ba 

yel e ji gworep, ba raa BeIsrayɛl, ko Dagwi Darwey a toyo na nshî gworep o 
e ra yɛn. Ko BeIsrayɛl ba ga kana kyè e ra vwel hwogot e tê gworep. 

20Miryam, hwā zarap, gwà Aharon, a jut kebing e vwɔ mɛ, ko beha mwa ba 

dopɛ, be rɛ̌ na nebing o. 

21A yishi a yɛn lwɛlɛ mo, ko beha mo ba wunsa: “Ra in a Dagwi Darwey lwɛlɛ, 

yaga gbɔng wɛng de a ga re; suga na dwa mɛ a ga barak hɛn e ji gworep.” 

Dagwi a nɔ̂ng BeIsrayɛl nshî sɔ 

22Mose kwong a sogo na BeIsrayɛl yi e bak Gbɔng Rep Sere, ba kyè vɔk e hêy 

Shur. Yɛn a kyè kwɛngɛl pɔlɔ tat e hey, ko ba sɛ̀ nshi wɛt. 

23Ba wɔ̀ wul Reneng, kwɔn de ba sɛ̀ ɛ nshi. Ko ba tɔk sɔ nɛ wɛt, yaga na reneng, 

yaga ano de ba kana vo a kwɔn o rezâ Reneng. 

24BeIsrayɛl ba gwɔrɔng e ra Mose, ba tē, “E sɛ́ de wot ê sɔ ɛ?” 

25Ko Mose a ra won na Dagwi Darwey, de a dura a yɛ cɛ̌k cɔgɔt cak. A jut yɛ, a 

bomo e ji nshi mo, ko na tɛ́ ɛn nerat. E hwomo Dagwi Darwey a nɔng ɛn nu, a 
tɛ̀ a yɛn redu, ko a mara hɛn arɔng. 

26A ye, “Ma sé Dagwi Darwey, Dagwi min. Ka sede yin a rɔda gyeng ha hom 

gakgak, na yin ra pyɛ́ de ya jam e bayis hom, na yin wok ha hom, na yin gyeng 
badu hom, ko ma rɔda vey a yin na nerɔ yerê nane de ma kana tɛ̀ e ra 
BeMisra wɛt, yaga me Dagwi Darwey ma sé mwât tɛsɛ hin tyang.” 

27Yi e Reneng yɛn a vey e Elim, kwɔn de ha vɔk lel nshi kuru na vɛ ba tanga 

batîn tyet barey o kuru bataama (70). Ko yɛn a tɛ̀ kwɔ̂n ye ngyɔk e hwomo bagat 
na nshi mo. 

Nusu 16 
Dagwi a nɔ̂ng BeIsrayɛl pyɛ́ 

1Mwa regyɛng BeIsrayɛl ba sogo yi e Elim, ba kaba gwong, ba wɔ̀ wul hêy Sin 

de ha sé e tê Elim na Sinai. Yɛn a wul e tuk hê kuru na hɛ tungun e pwɛl gwo 
neba bama de yɛn a hala sevwêl Misra. 

2E hey o, mwa BeIsrayɛl ba gwɔrɔng e ra Mose tanga Aharon, 

3ba yang ɛn, “Ká duga Dagwi Darwey a yâng wey na wot e Misra! E hwomo wot 

á re banama na pyɛ́ de yá vey a wot! Ko yin a ga vey na wot e hey hemo, na 
vyong ye vos ot, na wot kushu mwa!” 

4Dagwi Darwey a yâng Mose, “Ma rɔda tomo a yin yi e lagwi na pyɛ̂ re sede 

rwak de wo rop, ko bemat o ba rɔda kyese tulsa pyɛ́ de yê vey a yɛn yaga tuk 
hane mo. Yi ano de ma rɔda mara hɛn, na me tɔk, kɛ yɛn ê gyeng ha hom 
kɛ wɛt. 

5E tuk hê tyiimin, jeng de yɛn a tula pyɛ́ mo, tik na ye sè zang ba e ra pyɛ́ de be 

tulsa kahɛ tuk. Ko yɛn a yong yɛ̄ tuk hane mo.” 

6Ano kwong, Mose tanga Aharon ba yâng mwa BeIsrayɛl, “Nahywegelek yin a 

rɔda tɔk, e Dagwi Darwey de a pat in yi e sevwêl Misra. 

7Ko nahwol nagasi yin a rɔda di gbɔng nedyɛt nerat mɛ. A ga wok gwɔrɔng min 

e ra yɛ. Yaga e yɛ wɛ de yin a gwɔrɔng e ra yɛ. Wot a vey sɛ́ ɛ̀, de yin e gwɔrɔng 
e ra wot ɛ?” 

8Mose a to ye, “E Dagwi Darwey de ê nɔngɔs hin banama, na yin reres 

nahywegelek, tanga kpam-tuk nagasi de yin ê reres, yin siris kang, yaga a ga 
wok yerê gwɔrɔng min e ra yɛ. Jeng de yin e gwɔrɔng, gwɔrɔng min o ha sé 
e ra wot wɛt ko e ra Dagwi Darwey!” 

9Mose kwong a yâng Aharon, “Ha a mwa regyɛng BeIsrayɛl, yɛn a gwɛ̌ sek 

bagat na Dagwi Darwey, yaga a ga wok gwɔrɔng mɛn.” 

10Jeng de Aharon a sé ha na regyɛng BeIsrayɛl o, ba doyo wɔ e hêy gbingiring, 

ko ba di gbɔng nedyɛt nerât Dagwi Darwey na nusu e ji rele. 

11Dagwi Darwey a ha na Mose, a ye, 

12“Ma wok gwɔrɔ̂ng BeIsrayɛl. Ha na yɛn, yang ɛn, yɛn ê re banama e rwa 

nawiri, ko yɛn ê re kpam-tuk, yɛn a sirik nagasi. Yi ano de yɛn ê tɔk, e me wɛ à 
Dagwi Darwey, Dagwi mɛn.” 

13Nawiri mo gbɔng regyɛng yerê ríp cak, ya gyirik, ko ya ye ship a kwɔ̂n ye 

ngyɔk mɛn, ko nagasi arɔng mwɛngɛ gwa dyɛng e kwɔn o. 

14Jeng de mwɛngɛ gwa ye wɔ̀gɔrɔk, ko pyɛ́ cak sede câng nemuk ya sè 

e vwel o; e bɛ́rɛng yɛ ya sé sede lɔ̂k nàrang de ha kyiri kwɔn o. 

15Sede BeIsrayɛl ba di yɛ̄, yɛn a yâng bemɛn, “E sɛ́ a yemo ɛ?” Yaga yɛn a kana 

tɔk kɛ e sɛ́ wɛt. Ko Mose a yang ɛn, “E kpam-tuk à wane de Dagwi Darwey a 
nɔng in, na yin re. 

16A nɔng nu, yin tula neyɛnɛ̂ nepyak pyɛ de yê vey a kawɛ min re. Kawɛ dalɔ a 

tula shǐ masâ pyɛ́ hining yaga kawɛ mwat e buk mɛ.” 

17BeIsrayɛl ba ra ano, ba tula pyɛ́ mo, behak ba tula pyak ko behak hyet. 

18Ko jeng de ba masa yɛ e shǐ mo, mwat de a kana tula pyak a sɛ̀ pyɛ de ya 

pɔl wɛt, ko womo de a tula hyet ya radɛ arɔng wɛt. Mwa ba tula pyɛ́ de yê vey 
a yɛn re. 

19Ko Mose a yang ɛn, “Mwat hwak a tɛ́t ɛ bwang pyɛ́ mo vɔk e gasi wɛt.” 

20Ko behak ba wet betong na yɛ wɛt, ba tɛt ɛ bwang o vɔk e gasi, ko ya tɛ̀ bekut, 

ya ro nesang arɔng. Mose kwong a wok shom na yɛn. 

21Ano de yɛn a tulsa pyɛ́ mo kahɛ gasi, kawɛ a tula neyɛnɛ̂ nepyak pyɛ de ba 

simo yaga re mɛn. Ko jeng de gwi gwa ga fes, bwang pyɛ́ de ya tɛt ɛ e vwel ya 
yē ywey. 

22E tuk hê tyiimin, jeng de yɛn a mara pyɛ́ de yɛn a tula, ko ba sɛ̀ shǐ masâ pyɛ́ 

ba yaga kawɛ mwat. Ba langat hɛn, ko bemât nuyêl BeIsrayɛl mwa ba vey ha a 
Mose. 

23Mose a yang ɛn, “Di in, pyɛ de Dagwi Darwey a nɔng nu e ra yɛ a yet: Nahwol 

a sé tûk pɔngɔ, hɛ a Tuk Shábat, tuk de ha sé hê Dagwi Darwey. Halang hin 
yunung, pyɛ́ de yin e simo halang, kyé in pyɛ́ de yin e simo kyé, ko pyɛ́ de ya 
pɔl, tik in yɛ̄ naka yaga nahwol.” 

24Ano de yɛn a tik bwang o vɔk e nagasi, sede remo de Mose a kana nɔng ɛn 

nu, ko ya tɛ̀ nesang wɛt, bekut ba yel e ji mo arɔng wɛt. 

25Ko Mose a yang ɛn, “Re in yɛ̄ yunung, yaga yunung a sé tuk pɔngɔ, Tuk 

Shábat, tuk de ha sé hê Dagwi Darwey. Yin ê sɛ̀ pyɛ́ mo e hey yunung wɛt. 

26Tula hin yɛ̄ e nepɔlɔ netyiimin, ko e tuk hê taama, Tuk Shábat, vit a pyɛ́ mo.” 

27Mwa ano, behak e ji bemat o ba wɔ́ e tuk hê taama, na be wɔ̀ tula pyɛ́ mo, ko 

ba sɛ̀ pyɛ cak wɛt. 

28Dagwi Darwey a yâng Mose, “Vɔk e yɛ̌ jeng de yin ê nàra e de kyɛ́ in nà gyeng 

há hom tanga badu hom arɛt? 

29Di in, me Dagwi Darwey, ma ga nɔng in tûk pɔngɔ. Yaga ano de ma nɔngɔs 

hin pyɛ̂ re yê pɔlɔ ba e tuk hê tyiimin. Tik na kawɛ mwat a sangal e kwɔn de a 
sé ɛ, hwak a hàla kwɔ̂n sangal mɛ tuk hê taama wɛt.” 

30Yi ano de bemat ba wusal e tuk hê taama. 

31BeIsrayɛl kwong ba vo a pyɛ́ mo rezâ mana, ya sé pyɛng sede celes but, ko 

netâ yɛ e nu sede kekpam-tuk rɔkrɔk de ba tɛ̀ shok. 

32Mose a ye, “Di in, Dagwi Darwey a ga nɔng ot nu, wot mara mana mo e shǐ 

zang hining, na wot tik wɛ naka gbak-gbak, yaga na bezamang mot vɔk e nuyel 
be bin di pyɛ̂ re de Dagwi a re mɛ̀ na wot e hey, jeng de a nusu na wot yi 
e sevwêl Misra.” 

33Ko Mose a yâng Aharon, “Jut fùs, mara mana e ji shǐ masa zang hining, na 

hwo shusha e fus o, ko hwo tik gwɛ e kwɔ̂n re a Dagwi Darwey fongol, be tik wɛ 
naka yaga bezamang min vɔk e nuyel.” 

34Sede remo de Dagwi Darwey a kana nɔ̂ng Mose nu, Aharon a tik fus o e nuyêl 

Kundung Wuna-na-Sirâ Dagwi. 

35BeIsrayɛl ba re mana neshey kuru banaas, sɛ̌ jeng de yɛn a wɔ̀ wul yɛnɛ̂ 

sevwêl Kanaan, kwɔn de bê sangal ɛ. 

36Gwoshǐ masa de ba kana ra mɛ fwom e jeng yane, ba tâng gwɛ a ɛfa. Nerey 

gwɛ na dal shǐ masa zang kuru. 

Nusu 17 
Nshi yi e ji gwofwa 

(Bara 20:1-13) 

1Regyɛng BeIsrayɛl mwa ba sogo, ba kaba gwong yi e hêy Sin, ko ba kyè na 

tɛ́sɛ nekwɔn ye ngyɔk, sede remo de Dagwi Darwey a nɔng ɛn nu. Yɛn a wul 
Rɛfidim, ba tɛ̀ kwɔ̂n ye ngyɔk, ko e kwɔn o ba bidɛ nshî sɔ. 

2Bemat o ba haras a Mose, ba yang ɛ, “Nɔng ot nshî sɔ!” Mose a toyo a yɛn, a 

ye, “Yin e haras a me yaga sɛ́ ɛ? Yaga sɛ́ de yin e mara Dagwi Darwey ɛ?” 

3E jeng o bemat o ba sé wokos na yêy hwɔshɔ, ko yɛn a gwɔrɔng e ra Mose, 

ba ye, “Yaga sɛ́ de hwà nusu na wot yi e Misra, na hwo ba wey na wot, na nèy 
mot tanga yas mot na yêy hwɔshɔ ɛ?” 

4Ko Mose a ra won na Dagwi Darwey, a ye, “Ma rɔda ra sɛ́ na bemat vemo arɛt? 

Bwang o tyɔng yɛn a rɔda basak me na beta!” 

5Ko Dagwi Darwey a yang ɛ, “Jut behak e ji bemât nuyêl BeIsrayɛl, na hwo vɔk 

ɛ̀ gwele mō gwomo de hwà rusu mɛ nshî Gwɔrɔt Nil, na hwo kyè e nuyel mɛn. 

6Di, mê tumal e nuyel mō e hwomo e ra gwofwa Rakû Hɔrɛp. Fala gwofwa mo, 

ko nshi nê nusu yi e ji gwɛ, ko bemat o ba rɔda sɔ.” Mose kwong a ra ano 
e bayîs bemât nuyêl BeIsrayɛl. 

7Ba vo a kwɔn o rezâ Masa na Mɛriba wɔgɔ, Mara na Haras, yaga BeIsrayɛl ba 

haras a Mose, ko ba mara Dagwi Darwey, jeng de ba tē, “Dagwi Darwey a sé 
tanga wot kɛ wey ɛ?” 

Como na BeAmalɛk 

8Jeng de BeIsrayɛl ba rɔngɔl e Rɛfidim, BeAmalɛk ba vey, ba tó como na yɛn. 

9Ko Mose a yâng Yɔshuwa, mwât sɛlɛ mɛ, “Kasa a wot bemat behak, na hwo 

kyè mɛ̀ wɔ̂ como na BeAmalɛk nahwol. Me, ma rɔda ba wɔ̀ tumal e ra tɛ̂t rahwol, 
ma rɔda kaba gwele e vwɔ hom, gwomo de Dagwi á ra pyɛ̂ bes na gwɛ.” 

10Yɔshuwa kwong a ra tyɛng pyɛ de Mose a nɔng ɛ nu. A wɔ̀ tó como na 

BeAmalɛk, ko Mose, na Aharon, tanga mwat hwak de reza mɛ à Hur, ba tut vɔk 
e ra tɛ̂t rahwol. 

11Ko kayɛ jeng de Mose a vɔk vwɔ mɛ e rak o, BeIsrayɛl be hwo di wɛng, ko 

kayɛ jeng de a gyirik na gwɛ, e BeAmalɛk de be hwo di wɛng. 

12Jeng de vɔ Mose ba ga ye gbɛrɛk, ko Aharon tanga Hur ba jut gwofwa, ba tɛ̀ 

a yɛ, a sangal e ra gwɛ. Yɛn kwong ba tumal, hwak e vwɔ yege ko hwak e vwɔ 
mwɛlɛng mɛ, ko ba vɔk vɔ mɛ vɔk e rak o. Ano de vɔ mɛ ba nàra ting vɔk e jeng 
de gwi gwa gaba. 

13Yɔshuwa kwong a wey na bemât comô BeAmalɛk. 

14Dagwi Darwey a yâng Mose, “Ma rɔda fugut BeAmalɛk mwa burang yi e jey! 

Ba rɔda to bare na yɛn wɛt. Yaga ano, jɛk pyɛ́ yemo, na ye sè pyɛ̂ bare, ko tɛ̀ a 
Yɔshuwa yɛ̄ e fwong.” 

15Mose kwong a lɔk gàgbang rangâs yas vɔk na Dagwi, ko a vo a hɛ rezâ Dagwi 

Darwey a sé túta hom. 

16A ye, “Nára tuta Dagwi Darwey wɔ e rak o! Yɛ a rɔda tó como na BeAmalɛk 

neshey gbak-gbak.” 

Nusu 18 
Yɛtrɔ a vey di Mose 

1Yɛtrɔ, tyà Mose, piris wo vwêl Midyan, a wok pyɛ̂ mwa de Dagwi a ga ra yaga 

bemat mɛ BeIsrayɛl tanga Mose, na gwong de a pat ɛn yi e Misra. 

2-3Ano kwong, Yɛtrɔ a vey na Zipora, hwâ Mose, tanga nèy mɛ bewen o beba. 

Mose a kana gang ɛ e lɔ da mɛ. Ba tâng rezâ kunat o, à Gɛrshɔm, wɔgɔ, kwɛnɛt 
e hwomo, yaga e jeng tɔ mɛ Mose a ye, “Ma kana sè kwɛnɛt e vwel duk.” 

4Ko rezâ wo neba mo à Ɛliyɛzɛr, wɔgɔ, Dagwi mwât sɛlɛ hom, yaga Mose a ye, 

“Dagwi wo da hom a sé mwât sɛlɛ hom, yɛ wɛ a sey me yi e wâl Farawo.” 

5A sé ano de Yɛtrɔ a vey nɔ̂ng Mose hwā mɛ na nèy bewen mɛ e hey, e kwɔn 

de yɛn a ye ɛ ngyɔk bagat na raku de wa sé jaram yaga Dagwi. 

6A tomo be ha a Mose wɔgɔ, tyà mɛ Yɛtrɔ a sé kyè vey na yɛ, na hwā mɛ tanga 

nèy bewen mɛ neba. 

7Ko Mose a sogo, a kyè wɔ̀ sey tyà mɛ, a gaba e cat bol mɛ, ko a kula hɛ e gèy. 

Yɛn a rangal netyâng bemɛn, ko ba yel e ji bûk Mose. 

8Mose kwong a hwo ha a tyà mɛ mwa pyɛ́ de Dagwi Darwey a ga ra na Farawo 

tanga BeMisra, yaga na a viri BeIsrayɛl. A ha a yɛ mwa nezap reyɔm de na sɛ̀ 
ɛn e gwong arɔng, na gwong de Dagwi Darwey a sey ɛn. 

9Ko Yɛtrɔ a vɔk yey pyɛng yaga mwa nerat de Dagwi Darwey a ga dura a 

BeIsrayɛl, jeng de a sey ɛn yi e vwɔ̂ BeMisra. 

10-11A ye, “Tik na be nɔ̂ng Dagwi Darwey nerey, yɛ de a sey in yi e vwɔ̂ BeMisra 

na Farawo! A remo, ma tɔk, Dagwi Darwey a dal bedagwi mwa, yaga a vibis 
bemat mɛ yi e vwɔ̂ BeMisra vemo de ba bɛɛ hɛn sede vit a hɛn nà setot e rato.” 

12E bama mo, Yɛtrɔ a nára a Dagwi nɔrɔ̂ yas de be yɛt, be rangas burang, tanga 

nenɔrɔ̂ yas nehak de be yɛt arɔng. Ko Aharon na mwa bemakûk BeIsrayɛl yɛn 
a vey re pyɛ̂ nɔrɔ mo tanga Yɛtrɔ, tyà Mose, e nuyêl Dagwi. 

Ba tɛ̀ bemât shɔt 
(Bare 1:9-18) 

13Tuk het, Mose a hwo sangal, na a ra a bemat shɔt, ko bemat o ba gwɔrɔ hɛ 

e tumal yimo nagasi vɔk e nawiri. 

14Ko sede tyà mɛ a di nepyak fwom de Mose a sé ra, a ye, “E sɛ́ de hwà sé ra 

a bemat o ɛ? Yaga sɛ́ de hwo nju mō zɔng de hwà sé ra fwom o, ko bemat ba 
gwɔrɔ hwo e tumal yimo nagasi vɔk e nawiri ɛ?” 

15Ko Mose a yâng tyà mɛ, “Bemat o be vɛ̀sɛ na me, yaga na be rangsal pyɛ́ de 

Dagwi e simo. 

16Sede cuna ya sé e tē mɛn, yɛn e vey mɛ e nuyel hom. Me arɔng me yóng ɛn 

na bemɛn, ko me dūsa a yɛn badu Dagwi na basa mɛ.” 

17Ko tyà mɛ a yang ɛ, “Gwong de hwà kwey ɛ gwa sé tyɛng wɛt. 

18Hwo na bemat vemo ngan mwa yin e kyè wɔ̀ wey na bato min zɔng. Pyɛ́ mo 

ya dal gap mō, hwô kyɛm hwo ra yɛ nju mō wɛt. 

19Wet betong na ha hom. Ma sé vo a hwo biya, ko tik na Dagwi a sé tanga hwo! 

Hwo hwà rɔda sè e tô bemat o e nuyêl Dagwi, hwô vɛ̀sɛ na sesin mɛn e nuyel 
mɛ. 

20Hwô misang a yɛn badu Dagwi na reha mɛ, ko hwô dura a yɛn gwong de ba 

rɔda raa, na pyɛ́ de ba rɔda ra arɔng. 

21-22Yaga shɔ̄t yê begelek, hwà rɔda kasa e ji bemat mwa vemo de bê kyɛm, 

vemo de ba vɔk bengyip Dagwi arɔng, bemat de be tó yey na yɛn wɛt, de be 
sey pyɛ bang nu arɔng wɛt. Tɛ̀ yerê vane be sè bemât nuyêl bemat gu gu, na 
naga naga, na kuru batungun batungun tanga kuru kuru. Tik na yɛn vane be ra 
a bemat shɔt kayɛ jeng. Ko shɔt de ya dal gap mɛn, be vey mɛ na hwo, ko ye 
begelek o, yɛn a ra yɛ pyɛ mɛn. Yi ano, hwô tɛ̀ pyɛ́ ye sè a hwo begelek yi na 
gâs nedirik fwom o tanga yɛn. 

23Ka sede hwà ra ano — ko Dagwi a nɔng o nû ra ano mo — hwà rɔda tɔk jut 

nedirik o. Bemat vemo mwa arɔng ba rɔda tanga tòros hɛn, vit a ruru pyak.” 

24Mose kwong a wok ha de tyà mɛ a ha a yɛ, ko a ra tyɛng pyɛ de a ha. 

25A hwo kasa vemo de bê kyɛm e ji BeIsrayɛl, a tɛ̀ ɛn bemât nuyêl bemat gu gu, 

na naga naga, na kuru batungun batungun tanga kuru kuru. 

26Yɛn ba ra a bemat shɔt kayɛ jeng: neha de na dal ɛn, ba wɔ́ a Mose mɛ, ko 

ne begelek o ba ra pyɛ mɛn. 

27E bama mo, Mose a tɛ̀ tyà mɛ e gwong, ko a to ɛ wɔ e sevwel mɛ. 

Nusu 19 
BeIsrayɛl e Raku Sinai 

1-2BeIsrayɛl ba sogo yi e Rɛfidim; ba wɔ̀ wul hêy Sinai e nusû pwɛl pwas gwô 

netat e bama de ba ga nusu yi e Misra. Yɛn a tɛ̀ kwɔ̂n ye ngyɔk e hagât Raku 
Sinai, 

3ko Mose a tut e raku mo vɔk na Dagwi. Dagwi Darwey a yila hɛ yi e hwomo, a 

ha a yɛ, na a ha a BeIsrayɛl, yére Yakɔp, ngan: 

4“Yin a ga di pyɛ́ de me ma ga ra a BeMisra, ko yin a ga tɔk gwong de ma ga 

jut in, sede remo de kim wo hashe nèy e bafabâk wɛ, ko ma vey na yin na me 
e ngamo. 

5A remo, ka sede yin ê raa ha hom mwin, na yin gyeng wuna-na-sira hom, yin 

a rɔda sè bagat na me yin dal bwang bemat o. Mwa jey ya sé nyang; ko yin, 
ma ga kasa hin yi e yére bemat mwa, na yin se benang zɛɛt. 

6Yin a rɔda sè yerê bemat de ma tik jaram yaga me, ko yin a rɔda sè sede mwa 

hin, yin a sé bepiris hom.” E tala mo, Dagwi a to yâng Mose, a ha a BeIsrayɛl 
neha mo. 

7Mose kwong a toyo, a yila bemakûk BeIsrayɛl, ko a ha a yɛn neyɛnɛ̂ pyɛ́ mwa 

de Dagwi Darwey a nɔng ɛ nu. 

8Bemat mwa ba simo na fwɔ gwining, ba ye, “Mwa pyɛ́ de Dagwi Darwey a ga 

ha, wot a rɔda ra!” Ko Mose a toyo a Dagwi Darwey na ha de bemat o ba ha. 

9Dagwi Darwey kwong a to yâng Mose, “Di, ma sé kyè vey na hwo e ji rele de 

rê lɛrɛ me, yaga na bemat o be bin wok jeng de ma sé ha na hwo. Ano de ba 

rɔda to tó yey na hwo wɛt, ko bê tɛ̀ gap mɛn e ra hwo kayɛ jeng.” Mose a ha a 
Dagwi Darwey ha de bemat o ba toyo mɛ, 

10ko Dagwi Darwey a yang ɛ, “Kyè wɔ na bemat o, na hwo tɛ̀ ɛn, be yong ɛn 

yunung na nahwol, na be man na me. Tɛ̀ ɛn, be kus berugu mɛn arɔng. 

11Tik na yɛn a yong ɛn yaga gwaane, yaga e tuk a hane de mê gyirik e ra Raku 

Sinai e bayis mɛn mwa. 

12Tɛ̀ yɛnɛ̂ kwɔn de bemat bê tɔk wɔ ɛ, na hwo gwɔrɔ mɛ raku mo. Ko yang ɛn, 

be tē naka, be tut vɔk e ra raku mo, kɛ be ra retîn wɛ wɛt. Mwa mwat de a ra 
raku mo, ba rɔda mɔrɔ hɛ. 

13Bê ra mwat o na vwɔ wɛt, ko bê basak hɛ na beta, kɛ be toro hɛ na bara, kɛ a 

sé mwasi kɛ yas ayi, ba rɔda tik ɛn beken wɛt. Sɛ̌ jeng de bê wok fwɔ̂ durum 
e ngyen, na bemat o be de tut vɔk e ra raku mo.” 

14Mose a gyirik yi e raku mo wɔ na bemat o, ko a tɛ̀ ɛn, be yong ɛn, na be man 

na Dagwi, na be kus berugu mɛn arɔng. 

15A yang ɛn, “Yong in yaga gwaane. Hwak a wɔ́ bagat na hwā wɛt.” 

16E tuk hê netat o, rwa hwol gasi, jey ya tē dɛbɛt, ko gbara wa taksal, rele de ra 

kana man ra hwo e ra tɛ̂t raku mo, ko fwɔ̂ durum gwa tosho rɛng-rɛng. Bemat 
mwa de ba sé e kwɔ̂n ye ngyɔk o ba vow rebek. 

17Mose a kyè na bemat o yi e kwɔ̂n ye ngyɔk wɔ̀ man na Dagwi, ko ba tumsal 

e nedem mɛn e tîn raku mo. 

18Kyeng ha vɛ̌ kyiri Raku Sinai, yaga Dagwi Darwey a gyirik e ra wɛ e ji kya. 

Kyeng o ha mugus sede kwɔ̂n rugû dyam, ko raku mo mwa wa digis ding-ding. 

19Fwɔ̂ durum o gwa gwɛ̌ kát ɛ, ko Mose a sè ha, ko Dagwi a sè toros a yɛ na 

fwɔ de gwa sè sede gbara. 

20Dagwi Darwey a gyirik e ra Raku Sinai, e hwomo e ra tɛt o, ko a yila Mose wɔ̀ 

tut e ra tɛt o, ko Mose a wɔ́. 

21Dagwi Darwey a yang ɛ, “To gyirik, na hwo tusa bemat o, be kwon ye dɔ à 

yɛnɛ̂ kwɔn de ba gwɔrɔ, yaga na be vey bɛrɛng me wɛt. Ka ano wɛt, ko pyak ba 
rɔda wey. 

22Bepiris arɔng de be vɛ̀sɛ bagat na me, gbing-gbing be yong ɛn, na be man na 

me. Ka ano wɛt, ko shom hom yê hwo e ra yɛn.” 

23Ko Mose a yâng Dagwi Darwey, “Bemat o ba rɔda tɔk tut e ra raku wɛt, yaga 

hwà ga tɛ̀, wot tɛ̀ yɛnɛ, na wot gwɔrɔ mɛ raku mo, na wot tik wɛ detu yaga hwo.” 

24Ko Dagwi Darwey a toyo a yɛ, a yang ɛ, “Kyè wɔ̀ gyirik, na hwo toyo vey tanga 

Aharon. Ko hwo tik bepiris na bwang bemat o, be ye dɔ, na be tut vey sɛ̀ me wɛt. 
Ka ano wɛt, ko shom hom yê hwo e ra yɛn.” 

25Mose kwong a gyirik wɔ na bemat, a ha a yɛn pyɛ́ yemo. 

Nusu 20 
Badu Dagwi kuru yaga bemat mɛ 

(Bare 5:1-21) 

1Dagwi a ha pyɛ́ yemo mwa, a ye: 

2E me wɛ Dagwi Darwey, de ma sé Dagwi mō, de a nusu na hwo yi e ji sesam 

e sevwêl Misra. 

3Hwo vɔk bedagwi behak detu na me wɛt. 

4Hwo yong a to mo pyɛ cak ye sekwit kɛ rezinâ pyɛ́ cak de ya sé e lagwi, kɛ 

e jey, kɛ e ji gworep e nɛ̂n vwel wɛt. 

5Hwo gaba e cat bol yɛ̄, na hwo re a yɛ̄ fongol wɛt. Yaga me, Dagwi Darwey, 

Dagwi mō, me simo na hwo tɛ̀ yey mō na me zɔng. Mê tala pyɛ́ vyes yê vemo 
de ba kyɛ́ ɛn me e ra nèy mɛn wɔ̀ sɛ̀ zamang hê netat na hê nenaas. 

6Ko vemo de ba tɛ̀ yey mɛn na me, de be gyeng badu hom, mê dura nerat hom 

e ra bezamang gu kpɛɛ. 

7Hwo ra fwom na rezâ Dagwi Darwey, Dagwi mō, e gwong vwes wɛt, yaga a 

rɔda hàla a mwat de a ra fwom vwes na reza mɛ wɛt. 

8Gyeng Tuk Shábat, yaga ha sé tuk de Dagwi a tik hɛ zɛɛt. 

9Hwà vɔk nepɔlɔ netyiimin, na hwo ra fwom mō mwa, 

10ko tuk hê taama ha sé tuk pɔngɔ, ha sé hê Dagwi Darwey, Dagwi mō. Hwo ra 

fwom hwak e tuk hane mo wɛt, hwo, kɛ nèy mō, kɛ sam mō, rwas o kɛ hwā mó, 
kɛ yas mō, kɛ kwɛnɛt de a sé sangal na hwo. 

11Yaga á sè e ji nepɔlɔ netyiimin de Dagwi Darwey á yong lagwi na jey, na 

gworep tanga pyɛ̂ mwa de ya sé e ji yɛ̄, ko á pɔng e tuk hê taama. Yaga ano, a 
tɛ̀ a Tuk Shábat nerat, ko a tik hɛ jaram, na he sè mɛ. 

12Nɔ̂ng da mō na neng mō nerey. Ano nepɔlɔ mō nê gwɛ̌ hɛn e sevwel de Dagwi 

Darwey, Dagwi mō, a sé nɔng o. 

13Hwo mɔrɔ mwat wɛt. 

14Hwo ra nejwang wɛt. 

15Hwo shigi wɛt. 

16Hwo nɔng nuha bɔs e ra mwat hwak wɛt. 

17Hwo mara-yis e ra pyɛ̂ lɔ mwat hwak wɛt. Hwo mara-yis e ra hwā mɛ wɛt, kɛ 

sam mɛ, rwas o kɛ hwā mo, kɛ rɔndɔng mɛ, kɛ madung mɛ, kɛ kayɛ pyɛ de ya 
sé myɛ. 

Bemat ba wok bengyip 

(Bare 5:22-33) 

18Sede bemat mwa ba wok taksâl gbara, na fwɔ̂ durum, ko ba di nedɛbɛt jey 

tanga sekyeng de sa mugus e ra raku, yɛn a vow na bengyip, ko ba gwɛ̌ sek 
vɔk e bama, ba tumal yikyik. 

19Yɛn a yâng Mose, “Hwo ha na wot, wot a rɔda wok o. Ka sede Dagwi a ha na 

wot e gwong gwomo, wot ê wok bengyip, yaga wot ê sang wey.” 

20Ko Mose a toyo a yɛn, a ye, “Yin wok bengyip wɛt. Dagwi a vey, na a mara 

hin zɔng. E simo, yin sap ɛ kayɛ jeng, ko yin kyɛ́ in wôk ha mɛ wɛt.” 

21Ko bemat o ba nàra yikyik, Mose kwong a gwɛ̌ wɔ bagat na rele de ra kana 

man kwɔn de Dagwi a sé ɛ. 

Badu e ra gàgbang rangâs pyɛ́ 

22Dagwi Darwey a yâng Mose, a ha a BeIsrayɛl ngan: Yin a ga di gwong de ma 

ga ha na yin yi e lagwi. 

23Yaga ano, yin yong bedagwî dyam pyɛng kɛ vê dyam shinang, na be ngyɛ̀nɛ 

hɛn na me wɛt. 

24Lɔk a me hin gàgbang rangâs yas na sebwos, na yin rangas a me ɛ vyēl tanga 

berɔndɔng min. Nenɔrɔ mo, nɛ a nɔrɔ̂ yas de be yɛt, be rangas nɛ burang, tanga 
nenɔrɔ̂ wunâ nesa. E kahɛ kwɔn de ma tɛ̀ a yin, yin vey re a me fongol, ma rɔda 
vey na yin, na me tɛ̀ a yin nerat. 

25Ko ka sede yin a yong a me gàgbang rangas yas na beta, yin táng 

beta mo wɛt, yaga yin a rɔda tɛ̀ kwɔn o ligis, ka sede yin a tang beta mo na pyɛ 
cak. 

26Yin tɛ̀ nekwɔn turus vɔk e ra gàgbang rangâs yas o wɛt, yaga bê bɛrɛng 

nefèrem min, jeng de yin a sé turus ɛ. 

Nusu 21 
Badu e ra besam beras BeIbrani 

(Bare 15:12-18) 

1Badu ma vemo de hwà rɔda nɔ̂ng BeIsrayɛl: 

2Ka sede hwà sey sam WoIbrani, a rɔda ra sesam neshey netyiimin, ko e shey 

hê taama bê hàla hɛ washak, vit à tala. 

3-4Ka sede a kana ra weneng gyam a tɛ́ ɛ sam, ko hwā mɛ a rɔda kyè tanga yɛ. 

Ka sede a kana vey hwɔrɔs, ko dalɔ mɛ a de ra a yɛ weneng, hwā mo a tɔs a 
yɛ nèy bewen kɛ behwong, hwā mo tanga nèy o ba sé vê dalɔ mɛ, ko yɛ ê kyè 
nju mɛ. 

5Ko ka sede sam o a nusu wɛshɛrɛk, na a ye, “Ma tɛ̀ yey na dalɔ hom, na hwā 

hom tanga nèy hom, me simo na me sè washak wɛt”, 

6ko dalɔ mɛ a rɔda wɔ na yɛ e kwɔ̂n re a Dagwi fongol. E hwomo, a rɔda tɛ̀ ɛ, a 

tumal bagat na rwi duk kɛ jwâ rwi duk, ko dalɔ mɛ a rɔda boro fwong mɛ na 
kwet. Ano kwong, a rɔda nàra sam dalɔ mɛ vɔk e neyɛnɛ neshey mɛ e jey. 

Badu e ra besam beha BeIbrani 

7Ka sede mwat a row hwóng mɛ sede sam, ba rɔda hàla hɛ washak e shey hê 

taama sede sam rwas wɛt. 

8Ka sede dalɔ de a sey ɛ á kana simo, na a tɛ́ ɛ hwā mɛ, ko a de jut a yɛ 

e yey wɛt, a tik belɔ mɛ be to sey ɛ. Vit à hɛ nà gwong, na a row ɛ na kwɛnɛt, 
yaga a ga ra a yɛ naka wɛt. 

9Ka sede a simo, na a tɛ́ ɛ hwâ sɔ mɛ, ko tik na a ra a yɛ tyɛng sede hwóng mɛ. 

10Ko ka sede yɛ pyɛ mɛ a ra weneng na yɛ, ko e bama mo a vo hwā mo hwak, 

a kwon ro sam o na pyɛ̂ re kɛ berugu wɛt, a to tik dyɛngɛs na yɛ arɔng wɛt. 

11Ka a sila a yɛ pyɛ́ tyat yemo wɛt, ko yɛ a tik ɛ washak, vit a sey ɛ̀ dyām. 

Badu e ra pyɛ́ vyes de yê tɛ̀, be mɔrɔ mwat 

12Kawɛ de a rusu mwat, na a mɔrɔ hɛ, ko bē mɔrɔ hɛ arɔng. 

13Ka sede a ra na negaren wɛt, pyɛ mo ya vey e ra gawey zɔng, ko tik na yɛ a 

tele wɔ̀ dal e kwɔn de Dagwi Darwey a rɔda kasa a yin. 

14Ko ka sede mwat a yong ɛ, na a mɔrɔ mumwɛ na negaren, bē jut ɛ, bē mɔrɔ 

hɛ arɔng, mwa ano de a ga kana tele vɔk e kwɔ̂n de be re a Dagwi ɛ fongol, na 
a kaba gàgbang rangâs yas o. 

15Mwat winde a rusu dá mɛ kɛ neng mɛ, bē mɔrɔ hɛ. 

16Mwat de a shigi mwat, kɛ a ga kana row ɛ, kɛ a ka sé rɔɔ vɔk ɛ jeng de ba vo 

ɛ, bē mɔrɔ hɛ. 

17Mwat de a mok a da mɛ kɛ neng mɛ gawey, bē mɔrɔ hɛ. 

Badu e ra mâ mwat 

18Ka sede bemat beba ba sé ra yol, ko gwining a toro mumwɛ na fwà, kɛ a 

gunung vwɔ a rusu hɛ mɛ, ko mwat o a ku wɛt, a nàra e dyɛngɛ, 

19e bama mo a to sogo, a hwo kyè e tē yɛndɛng na gwele mɛ, yɛ mwat de a 

rusu hɛ mo ba rɔda hàla hɛ washak, ko a tala pyɛ yaga jeng de a ga lashe a yɛ, 
ko a to tala yaga pege mɛ sɛ̌ a tɛ̀ tyang. 

20Ka sede mwat a dak sam mɛ, rwas o kɛ hwā mo, na gwele, a pere ku, ko bē 

tabak hɛ. 

21Ko ka sede sam o a wul pɔlɔ hining kɛ ba gbak, ba rɔda ra a dalɔ mo shɔt wɛt, 

yaga sam o a sé pyɛ nedanelɔ mɛ. 

22Ka sede bemat ba sé ra yol, ko hwak a mǎ hwā de a vɔk jim, ko jim o ya pere 

nusu hɛ, ko yɛ hwā mo a mǎ hɛ wɛt, bē tɛ̀ mwat wane de a mǎ hwā mo, a tala 
pyɛ de rwâs hwā mo a tɛ̀, ka sede ya sé tyɛng na pyɛ de shɔt ya ye. 

23Ko ka sede hwā mo a to sɛ̀ ram hak detu, shɔt o yê kwey e begwong vemo 

ngan: neken e tô neken, 

24yis e tô yis, hwin e tô hwin, vwɔ e tô vwɔ, bwol e tô bwol, 

25râm kya e tô râm kya, rām e tô rām, zére e tô zére. 

26Ka sede mwat a rusu yîs sam mɛ, rwas o kɛ hwā mo ayi, ko yis o ha pere 

lashe hɛ, a rɔda hàla hɛ washak, yaga yis de a ga bidɛ. 

27Ka sede a pat hwîn sam mɛ, rwas o kɛ hwā mo, a rɔda hàla hɛ washak, yaga 

hwin de a ga bidɛ. 

28Ka sede mus wa luga rwas kɛ hwā, wa mɔrɔ, bē tów wɛ na beta, sɛ̌ wa ku, ko 

be re banamâ wɛ wɛt, ko dâ rɔndɔng o, ba rɔda tabak hɛ wɛt. 

29Ko ka sede ba kana tɔk mus o na yol, ko da mo a ra a ka gyeng wɛ wɛt, mwa 

ano de ba ga ha na yɛ, mus o wa vɛ̌ luga rwas kɛ hwā, wa mɔrɔ, ko bē tów wɛ 
na beta sɛ̌ wa ku, ko da mo, bē mɔrɔ hɛ arɔng. 

30Ko ka ba tɛ̀ a yɛ pyɛ de ê viri hɛ mɛ, a tala mwa pyɛ de ba yɛrɛ a yɛ, yaga na 

a viri mɛ neken mɛ. 

31Ano arɔng, ka sede mus o wa luga hwêy wen kɛ hwông mwat hwak, wa mɔrɔ, 

ko bē ra a da mo tyɛng na redu remo. 

32Ko ka sede mus o wa luga sam, rwas o kɛ hwā mo, wa mɔrɔ, da mo a tala dâ 

sam o dyām shɛkɛl kuru batat, bē tów mus o na beta sɛ̌ wa ku. 

Lashê yas mwat hwak 

33Ka sede mwat a tik revɔng pyot, kɛ a cing rɛ, a tik rɛ nà bang, ko rɔndɔng kɛ 

madung wa gaba e ji mo, wa ku, 

34dâ revɔng o a tala dâ yas o dyām, ko yɛ a vɔk revin o. 

35Ka sede rɔndɔ̂ng mwat hwak wa luga wo mwât hwak, ko wà ku, bedâ 

berɔndɔng o bē row kwen o mo, ko bē gas dyām o. Ano arɔng, bē gas revîn 
rɔndɔng o. 

36Ko ka sede ba kana tɔk rɔndɔng o na yol, da mo kwong a ra a ka gyeng 

wɛ wɛt, a tala rɔndɔng o na rɔndɔng o hwak, ko yɛ a vɔk revin o. 

Nusu 22 
Talâ pyɛ́ de ba lashe 

1Ka sede mwat a shigi rɔndɔng kɛ vyel, ko a mɔrɔ kɛ a row yɛ, ê tala berɔndɔng 

betungun yaga gwining o, ko vyēl nyaas yaga jining o arɔng. 

2-4A sé gbing-gbing, gbik o a tala pyɛ de a shigi mo. Ka sede a vɔk pyɛ 

tala mo wɛt, bē row ɛ, na be tala mɛ. Ka sede ba sɛ̀ yas o na yɛ, ko ya rɔngɔl 
cen, kɛ a sé rɔndɔng, kɛ vyel, kɛ madung ayi, a tala yɛ zang ba. Sede nabwalak 
ba sɛ̀ gbik a sé simo yel, na a shigi e ji lɔ, ba dak ɛ, ba mɔrɔ, ko nemi mɛ nê sǎ 
e ra mwat hwak wɛt. Ko ka sede ba mɔrɔ gbik o e jeng de gwi gwa ga kana 
nusu, ko nemi mɛ nê raa womo de a mɔrɔ hɛ. 

5Ka mwat a sé gyeng yas mɛ e hey, ko a hàla yɛ, ya re pyɛ́ e hwiri kɛ bwî anap 

mwat hwak, bē tɛ̀ dâ yas o a tala dâ hwiri kɛ bwî anap o yi e pyɛ́ mo myɛ yê 
hwiri kɛ bwî anap mɛ. 

6Ka sede mwat a dak kya e hwiri mɛ, ko kya mo ha hywit ɛ, ha hwo re rɔgɔ, yi 

e hwomo he shara hɛ vɔk e pyɛ̂ hwirî mwat hwak de ba ga bang ye kwonot o, 
kɛ pyɛ́ de ba rɔngɔl nà yɛt, ko mwat de a dak kya mo, a tala pyɛ́ de kya ha 
re mo. 

Jût nedirîk pyɛ̂ mwat hwak 

7Ka sede mwat a nɔ̂ng mwat hwak dyām kɛ pyɛ́ cak, na a tik a yɛ, ko ba shigi 

yɛ̄ e lɔ mo, ka ba sɛ̀ gbik o, ko gbik o a tala pyɛ́ mo zang ba. 

8Ko ka ba sɛ̀ gbik o wɛt, bē wɔ́ na dalɔ mo e kwɔ̂n re a Dagwi fongol, na yɛ a 

sira hɛ, wɔgɔ, vwɔ mɛ gwa sé e ji shigî pyɛ́ mo wɛt. 

9Kayɛ jeng de cuna ya yel e tê bemat behak e ra pyɛ cak, kɛ a sé rɔndɔng, kɛ 

madung, kɛ vyel, kɛ gworugu, kɛ kayɛ pyɛ de ya vuru hɛ, ko bē wɔ́ na yɛn e kwɔ̂n 
re a Dagwi fongol. Wane de Dagwi a dura a vɔk renɛn, ko bē tɛ̀ ɛ, a tala mumwɛ 
zang ba. 

10Ka sede mwat a nɔ̂ng mwat hwak madung, kɛ rɔndɔng, kɛ vyel, kɛ kayɛ yerê 

yas, na a bang a yɛ, ko ya ku, kɛ ya mǎ yɛ, kɛ ba wɔ̂ kyɛrɛ hɛ, ko vit a mwât 
nuha, 

11mwât bang o a wɔ e kwɔ̂n re a Dagwi fongol, na a sira hɛ, vwɔ mɛ gwa sé e ji 

pyɛ̂ mwat o wɛt. A sé gbing-gbing na dâ pyɛ́ mo a simo na sira mo, ko yɛ dâ 
bang o a tala pyɛ wɛt. 

12Ko ka ba shigi yas o yi na yɛ, a tala da mo. 

13Ko ka sede a sé e ngyāma de ya hama yɛ, dâ bang o a wɔ̀ dura a da mo yɛ, 

yaga nuha. Ba rɔda tala pyɛ de ngyāma ya mɔrɔ wɛt. 

14Ka sede mwat a hwɔp yas cak ye mwat hwak, ko yas o ya sɛ̀ ram, kɛ ya ku 

ayi, ko da mo a sé e kwɔn o wɛt, mwât hwɔp o a tala yas o. 

15Ko ka sede da mo a sé e kwɔn o, mwât hwɔp o a tala pyɛ wɛt. Ko ka sede 

mwat a tala dyām, na a ra fwom na yas, ko yas o ya sɛ̀ ram kɛ ya ku, dyām de 
a tala mo yê sè e tô yas o. 

Tala yaga lashê hwong 

16Ka sede mwat a mɛlɛm hwong de be hwono hɛ wɛt, ko a dyɛng na yɛ, a tala 

yas mɛ, na a tɛ́ ɛ hwā mɛ. 

17Ko ka sede da mo a kyɛ́ ɛ nà nɔng ɛ hwóng mɛ, ko mwat o a tala dyām tyɛng 

na pyɛ de be nɔngɔs yaga hwong. 

Pyɛ́ vyes cak de yê tɛ̀, be mɔrɔ mwat 

18Hwo tik hwâ ragas vyoshon a nàra kwen wɛt. 

19Mwa mwat de a dyɛng na ngyama, bē mɔrɔ hɛ. 

20Kawɛ mwat de a nára nɔrɔ̂ yas vɔk na dagwi hwak de a sé Dagwi Darwey wɛt, 

bē wey na yɛ. 

Bɛrɛng bemat de be simo sɛlɛ 

21Yin tak a mwat duk, kɛ yin midra hɛ wɛt, yaga yin á kana sè bemat beduk 

e sevwêl Misra arɔng. 

22Yin mɔt kuma kɛ hyɛn wɛt. 

23Ka sede yin a ra ano, ko yɛn a vey na sekun mɛn na me, me, Dagwi Darwey, 

mê sey kun mɛn. 

24Ko shom hom yê hwo e ra yin, mê tɛ̀ be wey na yin e como, ko beha min bê 

tɛ́ ɛn bekuma, nèy min arɔng nê tɛ́ ɛn nehyɛn. 

25Ka sede hwà hwɔp a hwak e ji bemat hom dyām, womo de a sé pwɛng, hwo 

ra sede bemât hwɔpɔ̂ ndi wɛt, hwo sey ndi yi na yɛ wɛt. 

26Ka sede hwà sey ɛ gworugû mwat hwak e tô pyɛ de hwà row a yɛ, ko hwo 

toyo a yɛ na gwɛ gyam gwi gwo gaba. 

27Yaga gworugu mo gwɛ a pyɛ banga mɛ gwining zɔng. Ka vit a gwɛ, ko ê bang 

ɛ na sɛ́ nabwalak ɛ? Yaga ano, ka a vey na sekun mɛ na me, ko mê sey kun 
mɛ, yaga ma sé wo toshô reyɔm. 

Badu e ra negwɔn bemat vɔk na Dagwi 

28Yin ha há ves e ra Dagwi, kɛ yin mok gawey e ra mwât nuyel min hwak wɛt. 

29Yin ro na pyɔlɔ̂ pyɛ̂ hiri min yê yéneng, na yê nshî anap tanga yê něy na 

me wɛt. Nɔng me hin nèy negel min bewen o arɔng. 

30Ano arɔng, nɔng me hin nèy berɔndɔng na ne vyēl min ne tɔ̂ mɛsɛng o. Nèy o, 

bemus na begam, ne sangal na benêng nɛ pɔlɔ taama, ko e tuk hê rwit yin nára 
a me nɛ. 

31Yin a sé bemat hom de ba ga tik vɛ detu yaga me. Yaga ano, yin re namâ yas 

de ngyāma ya mɔrɔ wɛt, ko yin bomo a bevu hɛ. 

Nusu 23 
Badu e ra shɔt 

1E jeng shɔt, hwo shara neha bɔs wɛt. Hwo wuna to na mwât renɛn, na hwo 

nɔng nuha bɔs wɛt. 

2Hwo raa bamâ nepyak bemat, ka sede ba sé ra pyɛ de ya sé vyes wɛt. Ko jeng 

de hwà sé nɔng nuha e nuyêl shɔt, hwo raa bamâ bemât rigîm shɔt yaga 
nepyak mɛn wɛt. 

3Ko hwo raa bamâ mwat de a sé pwɛng kɛ vit a hɛ na mwat e jeng shɔt 

arɔng wɛt. 

4Ka sede hwà sɛ̀ rɔndɔng kɛ madûng mwât repugu mō de wa sé kyě kyè kpɛɛ, 

ko hwo toyo a yɛ na wɛ. 

5Ka hwà pom gobok e ra madûng mwât repugu mō e dyɛngɛ na pyɛ́ de ya ga 

yɛklɛ wɛ, hwo sɛlɛ hɛ e de ye cik a wɛ, hwo kwey zɔng wɛt. 

6Hwo tik nà ra a mwat shɔt na tsak o, yaga a sé pwɛng wɛt. 

7Hwo seres neha bɔs wɛt. Hwo yɛrɛ a mwat, de ba sɛ̀ ɛ na renɛn wɛt, shɔt mɔrɔ, 

yaga me, Dagwi Darwey, mê wey na mwat wane de a ra pyɛ vyes yerê yane. 

8Hwo sey pyɛ bâng nu wɛt, yaga ye bang bayîs yêy bemat, ko ye tɛ̀, bemât 

nuyel be rigim shɔt bemat de ba vɔk tsak o. 

9Yin midra a mwat duk de a sé sangal na yin wɛt, yaga yin a dun a? Yin arɔng 

yin á kana sè bemat beduk e Misra. 

Badu e ra shey hê taama na pɔlɔ hê taama 

10Hwo how cāp mō neshey netyiimin, ko hwo tula pyɛ́ mo. 

11Ko e shey hê taama, hwo tik yɛ̄ ye ros. Tik a bepɛng min be yɛt jiri mo, na be 

sɛ̀ mɛ pyɛ̂ re, ko bwang pyɛ́ de ya tɛt ɛ, ngyāma yê re. Ra tyɛng ano na bwî 
anap mō tanga batîn pat mō arɔng. 

12Ra fwom mō pɔlɔ tyiimin, ko tuk hê taama hwo tumal fwom, yaga na hywàrak 

na madung mō be pɔng, yaga na sam mō tanga mwat duk de hwà jut ɛ e fwom 
arɔng, be to yang ɛn wɛng-wɛng. 

13Tē in naka na pyɛ̂ mwa de me, Dagwi Darwey, ma ga ha a yin! Yin ra won na 

bedagwi behak wɛt, kɛ be wok baza mɛn be nusu e nu min wɛt. 

Nzem nerey o netat ne kahɛ shey 
(Nusu 34:18-26; Bare 16:1-17) 

14Ra in nzem zang tat e shey, na yin nɔng me mɛ nerey. 

15Ne mɛsɛng o nɛ à Nzem Kpam-tuk Sana Géy-sing. Yin ê ra nɛ e pwɛ̂l 

Avif, yaga e gwɛ de yin a kana nusu ɛ yi e Misra. E ji nepɔlɔ netaama yin ê re 
kpam-tuk sana géy-sing, sede remo de ma ga nɔng in nu. Hwak e ji min a vey 
e kwɔ̂n re a me fongol vɔ sǎn wɛt. 

16Ra in Nzem Bwal, ne pyɛ́ yê mɛsɛng de yin a how e cāp min. Ko ra in Nzem 

Vos Nèy Cɔ́gɔt e nabolos, e bama de ba ga vos nèy anap tanga pat. 

17Zang tat e shey, e ji nzem netat nemo, mwa beras min bē wɔ́ e kwɔ̂n re a me, 

Darwey Dagwi Darwey, fongol. 

18Yin wuna nɔrɔ̂ yas de yin e yɛt vey na me na pyɛ́ de ya vɔk ɛ géy-sing wɛt. 

Yin tik sebwêp namâ nzem o he pɔl sana rangas wɛt. 

19Wɔ́ in na pyɛ̂ cap min yê mɛsɛng de ya dal mwa na nerat e lɔ Dagwi Darwey, 

Dagwi min. Yin kyé renamâ kekwey vyel e ji nevasâl neng o wɛt. 

Tom-lagwî Dagwi ê kyè e nuyêl BeIsrayɛl 

20Dagwi Darwey a ye, “Di, ma sé kyè wɔ̀ tomo tom-lagwi e nuyel min, na a gyep 

in e kwɛngɛl min, na a kyè na yin wɔ e kwɔn de ma ga yong a yin.” 

21Wet in betong na yɛ, na yin gyeng ha mɛ. Yin sogo nehywɛ mɛ wɛt, yaga a 

rɔda hàla a yin wɛt, remo de me, Dagwi Darwey, me dura reto hom yi na yɛ. 

22Ko ka sede yin a gyeng ha mɛ, na yin ra kayɛ pyɛ de ma ha a yin yi na yɛ, ko 

ma rɔda tó como na bemât repugu min, mê ye yɛndɛng a vemo de be shisa hin 
e vwara. 

23Tom-lagwi hom ê kyè e nuyel min, na a wɔ́ na yin e kwɔn de BeAmɔr, na 

BeHiti, na BePɛrizi, na BeKanaan, na BeHivi tanga BeYebus ba sé ɛ, ko ma 
rɔda wey na yɛn. 

24Yin gaba e cât bol bedagwi mɛn, na yin re a vɛ fongol wɛt, kɛ yin masa râ pyɛ́ 

de bemat o be ragas. Ko wey in na pyɛ̂ sekwit mɛn, yin mɔbɔs beta sekwit de 
ba tɛ̀ vɛ cik arɔng. 

25Re in a me, Dagwi Darwey, Dagwi min, fongol, ko mê tɛ̀ vwel min, he nɔng 

pyɛ́ na nshî sɔ de yê vey a yin. Mê dul in yi e serɔ arɔng. 

26Vit a hwā de ê pat jim, kɛ a wey ɛ̀ sang-gwon e sevwel min. Yin ê kushu 

beven wɛt. 

27“Mê tɛ̀ gbɔng bengyip hom be hwo e ra bemat de bê wok reha min. Mwa vemo 

de yin ê kwey e nekwɔn sangal mɛn, bê lingsit yaga bengyip, ko ma rɔda tɛ̀ 
bemât repugu min mwa be tele. 

28Mê tɛ̀ tumbang wo hwo e ra bemat o gyam na yin wul. Yi ano, mê ró a yin 

BeHivi, na BeKanaan tanga BeHiti. 

29Ko mê ro mwa hɛn e shey hining wɛt, yaga ka ma ra ano, ko kwɔn o hê tɛ́ ɛ 

hey, ngyāma yê gwɛsɛ hɛ, yê dal gap min arɔng. 

30Ma rɔda ró a yin hɛn tyɔng-ti-tyɔng yi e nuyel min, sɛ̌ yin a gwɛ̌ hin pyak, na 

yin bin sey ɛ sevwel o. 

31Ma rɔda tɛ̀ yɛnɛ̂ sevwel min yi e Gbɔng Rep Sere wɔ̀ sɛ̀ Gworep Tē, na yi 

e hey e rwa batin wɔ̀ sɛ̀ Gwɔrɔt Ɛifaratɛs. Me kyè wɔ̀ nɔng bemât sangal 
e sevwel o e vɔ min, na yin ro ɛn yi e nuyel min. 

32Yin wuna sira na yɛn kɛ bedagwi mɛn wɛt. 

33Yin tik ɛn, be sangal e sevwel min wɛt. Ka yin a tik ɛn, ko bê tɛ̀ in, yin ra a me 

renɛn. Ka sede yin a re a bedagwi mɛn fongol, ko ê sè a yin rwik e fwɔ.” 

Nusu 24 
Ba man wuna-na-sira 

1Dagwi Darwey a yâng Mose, “Tūt vey na me, hwo na Aharon, na Nadap na 

Abihu tanga bemakûk BeIsrayɛl kuru bataama. Gyam yin rɔngɔl nà wul, yin ye 
guduruk, na yin re a me fongol. 

2Hwo nju mo hwo vey bagat na me, ko bwang mɛn bē vey bagat wɛt. Bwang 

BeIsrayɛl bē tut e raku mo wɛt.” 

3Mose a kyè a wɔ̀ ha a bemat mwa badu de Dagwi Darwey a ha, na mwa pyɛ́ 

de a nɔng ɛ nu e ra yɛ. Ko bemât mwa ba simo na fwɔ gwining, ba ye, “Wot ê 
ra mwa pyɛ́ de Dagwi Darwey a nɔng redu e ra yɛ!” 

4Mose kwong a jɛk mwa Badu Dagwi Darwey. Nusu hwol a sogo bop nagasi, a 

lɔk gàgbang rangâs yas vɔk na Dagwi e tîn raku mo, ko a to tɛ̀ beta kuru na vɛ 
beba cik, gwining e tô kayɛ yerê BeIsrayɛl. 

5E bama mo, a tɛ̀ bewên BeIsrayɛl behak, na be nára a Dagwi Darwey nenɔrɔ̂ 

yas de be rangas burang, ba to yɛt bebôt bemus yaga nenɔrɔ̂ wunâ nesa arɔng. 

6Mose a jut rebit nemî yas o, a tɛ̀ e ji neshǐ, ko bwang rebit o a waram nɛ e ra 

gàgbang rangâs yas o. 

7A to jut bwok-basa badu wuna-na-sira mo, a basa a bemat gwɛ. Ko yɛn a ye, 

“Wot ê ra na yey mot mwa pyɛ́ de Dagwi Darwey a ga ha mwa!” 

8Mose kwong a jut neshǐ de na vɔk ɛ nemi mo, a waram nemi mo e ra bemat o, 

a ye, “Nemi à nemo de na man wuna-na-sira de Dagwi Darwey a wuna na yin 
e ra badu mɛ vemo mwa.” 

9E bama mo, Mose na Aharon, na Nadap na Abihu tanga bemakûk BeIsrayɛl 

kuru bataama ba wɔ̀ tut e ra raku mo, 

10ko ba di Dagwi wo BeIsrayɛl. E nɛ̂n tas bol mɛ ba di sede retis de ba lɔk na 

safaya, dyéngere ryat sizɔng, ko ye nɛp sede lagwi. 

11Ano de bemât nuyêl BeIsrayɛl vane ba di Dagwi, ko yɛ a nára vwɔ mɛ, na a 

wey na yɛn wɛt. Yɛn a re na sɔ e nuyel mɛ. 

Mose e ra Raku Sinai 



138 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

12Dagwi Darwey a yâng Mose, “Tūt vey na me e ra tɛ̂t raku mo, na hwo gyeng 

e hwomo, ko ma rɔda nɔng o beta bagasak de ba vɔk ɛ Badu na basa hom de 
ma ga jɛk ɛ. Bē basa a BeIsrayɛl, na be tɔk pyɛ́ de me simo yi na yɛn.” 

13Ano kwong, Mose a sogo na Yɔshuwa mwât sɛlɛ mɛ, ko yɛ Mose a kyè wɔ̀ tut 

e ra rakû Dagwi. 

14A kana yâng bemakûk BeIsrayɛl, bē gyeng e hwomo, sɛ̌ ba to vey sɛ̀ ɛn. Ko 

Aharon tanga Hur bê sè na yɛn, ko kawɛ de a vɔk ha, a wɔ́ a yɛn na hɛ. 

15Mose a tut e raku mo, ko rele ra kyiri wɛ. 

16-17Gbɔng nedyɛt nerât Dagwi Darwey nà hwo sangal e ra Raku Sinai mo. 

É bɛrɛng BeIsrayɛl nedyɛt nerat o na sè sede kya de he lolo e ra tɛ̂t raku mo. 
Rele mo ra kyiri wɛ pɔlɔ tyiimin, ko e tuk hê taama, Dagwi a yila Mose yi e ji 
rele mo. 

18Mose a yel e ji rɛ, a tút wɔ e ra tɛ̂t raku mo, ko a sangal e hwomo wosho kuru 

banaas na pɔlɔ kuru banaas arɔng. 

Nusu 25 
Nenɔrɔ yaga kwɔ̂n re a Dagwi fongol 

(Nusu 35:4-9) 

1Dagwi Darwey a ha na Mose, a yang ɛ, 

2“Ha a BeIsrayɛl, bē vey a me na nenɔrɔ. Hwà rɔda sey a me nenɔrɔ̂ yey pyɛng 

yi na kawɛ mwat. 

3Ko nenɔrɔ de hwô sey yi na yɛn a net: Dyam shinang, na dyam pyɛng tanga 

dyam pama, 

4na shwey de ha sé wilwil, na hemo de ha sé sinang tanga hemo de ha sé zwey, 

na shwêy linen puruk de ha pɛngɛ, na setôt vyēl shi, 

5na bahwô begam de ba ga tɛ̀ vɛ besinang, na vê pyɛ̂ nshi, na cɔ́gɔt tîn rɔgɔ, 

6na něy yaga bekywa-kya, na pyɛ̂ nesang nerat de be yong mɛ něy shushu, na 

pyɛ̂ rangas yê nesang hyɔɔlɔl, 

7na dyéngere ryat yê onis tanga dyéngere ryat o cak yaga rugû fwôm darwêy 

bepiris, tanga radîng gèy mɛ. 

8“BeIsrayɛl bē yong kwɔ̂n re a me fongol na nenɔrɔ nemo mo, na me bin sangal 

ɛ e tē mɛn. 

9Yin a rɔda yong kwɔn o mwa na pyɛ́ de bê tɛ̀ e ji mo, tyɛng sede remo de ma 

sé dura a hwo rezinâ hɛ.” 

Kundung wuna-na-sira 
(Nusu 37:1-9) 

10“Hwo tɛ̀, be yong Kundung Wuna-na-Sira na cɔ́gɔt tîn rɔgɔ, nelîs gwɛ mita 

gwining na besɛntimita kuru, netes o na negarang o besɛntimita kuru bataama. 

11Bē dak gwɛ na celes dyam shinang e ji mo na bama mo. Bē gwɔrɔ gwɛ na 

tɔrɔ e bakwɔng o na dyam shinang. 

12Bē yong nerwěy nenaas ne dyam shinang, na be tɛ̀ e tîn kundung o 

e bahagat, neba e kahɛ hagat o. 

13Bē yong begele na cɔ́gɔt tîn rɔgɔ, ko be dak vɛ na dyam shinang. 

14Bē gyira vɛ e ji nerwěy o e kahɛ hagât kundung o yaga jurûs gwɛ. 

15Bê nàra e ji nerwěy kundung o, ko bē paa vɛ wɛt. 

16Ko hwo tɛ̀ e ji gwɛ beta bagasak de ba vɔk ɛ badu hom de ma rɔda nɔng o. 

17“Bē yong pyɛ bâng kundung o na celes dyam shinang, nelis o mita gwining 

na besɛntimita kuru, ko netes o besɛntimita kuru bataama. 

18-19Bē yong bekɛrup beba vê dyam shinang, be táng vɛ. Bē yong vɛ na 

bafabak. Bē tɛ̀ kɛrup o gwining yaga hagât pyɛ bang o hemo, ko gwining yaga 
hagat o here. Bē yong vɛ, na be sè pyɛ jining na pyɛ bang o e bahagat baba mo. 

20Bafabâk bekɛrup o ba rɔda sè vɔk e rak o, na be tɛ̀ a pyɛ bang o necam. 

Bekɛrup o bê bɛrɛng bemɛn, ko mwa vɛ bê bɛrɛng pyɛ bang o. 

21“Hwo tɛ̀ beta bagasak e ji kundung o, ko hwo tɛ̀ pyɛ bang o e ra gwɛ. 

22E kwɔn a hane de mê man ɛ na hwo, yi e ra pyɛ bang o e tê bekɛrup o, ma 

rɔda ha na hwo, ko mê nɔng o mwa badu hom yaga BeIsrayɛl.” 

Tebut kpam-tuk de be nása yaga Dagwi 
(Nusu 37:10-16) 

23“Hwo tɛ̀, be yong tebut na cɔ́gɔt tîn rɔgɔ, nelis wɛ besɛntimita kuru shabatat, 

netes o besɛntimita kuru batungun, na negarang o kuru bataama. 

24Bē dak wɛ na celes dyam shinang, ko bē tɔrɔ wɛ, bē gwɔrɔ bakwɔng o na 

dyam shinang. 

25Bē gwɛ̌ negarang bakwɔng o na netes de na sé sede tas vwɔ, bē to tɔrɔ, bē 

gwɔrɔ mɛ mwa bakwɔng o na dyam shinang. 

26Bē yong nerwěy nenaas ne dyam shinang, ko bē tɛ̀ a bol naas o hihining. 

27Bē tɛ̀ nɛ bagat na kwɔn de ba gwɛ̌ negarang bakwɔng o. Fwôm nerwěy o gwɛ 

a vɔ̂k begele mo gak e jeng jurûs tebut o. 

28Bē yong begele mo na cɔ́gɔt tîn rɔgɔ, ko bē dak vɛ na dyam shinang. 

29“Bē yong nepěy, na begance, na netsung tanga neshǐ yaga nása pyɛ̂ sɔ vɔk 

na Dagwi. Bē yong yɛ̄ mwa na celes dyam shinang. 

30Ko e ra tebut o, bē tik ɛ kpam-tuk de wô sè e nuyel hom kayɛ jeng.” 

Pyɛ tikîs bekywa-kya 
(Nusu 37:17-24) 

31“Hwo tɛ̀, bē yong pyɛ tikîs bekywa-kya na celes dyam shinang de ba táng yɛ 

naka. Retin o na kwɔ̂n kaba mo de ha vɔk ɛ nelang, na nekwɔn tɛsɛ kya mo bē 
yong yɛ, na ye sè pyɛ jining o. 

32Pyɛ tikîs bekywa-kya mo ye vɔk nelang netyiimin e bahagat yɛ, nelang netat 

e kahɛ hagat. 

33Kahɛ lang hē vɔk neshǐ nesɛl o netat de ba yong nɛ sede cúyu almɔn de ya 

sé wunta hɛ mwa na bakparâk yɛ na berang yɛ, netat nê sè e ra lang de he raa, 
ko nê raa ano e ra kahɛ e ji nelang netyiimin o, ko mwa nɛ nê yi e pyɛ tikîs 
bekywa-kya mo. 

34Ko kwɔ̂n kaba bekywa-kya mo hê vɔk ɛ neshǐ nesɛl o nenaas de ba yong nɛ 

sede cuyû almɔn de ya sé wunta hɛ, mwa na bakparâk yɛ na berang yɛ. 

35Rekparâk cuyû almɔn o, rining rê sè e tê kanɛ nelang neba. 

36Mwa pyɛ́ yê pyɛ tikîs bekywa-kya mo bē táng yɛ na celes dyam shinang, na 

ye sè pyɛ jining o. 

37“Bē yong bekywa-kya betaama, be tɛ̀ vɛ e ra pyɛ tikîs bekywa-kya mo, na be 

ta negbey wɔ e nuyel. 

38Bē to yong bekabra na bèkywa-kya mo na celes dyam shinang arɔng. 

39Bē yong pyɛ tikîs bekywa-kya mo na mwa pyɛ̂ wɛ na celes dyam shinang de 

nedirik o na sé sede kilo kuru batat na vɛ betungun. 

40Tē naka, na hwo yong yɛ̄, tyɛng sede remo de ma ga dura a hwo rezinâ yɛ 

e ra raku.” 

Nusu 26 
Pyɛ̂ bâng bûk sangâl Dagwi 

(Nusu 36:8-19) 

1“Hwo tɛ̀, be yong gworugû bâng bûk sangal hom. Bē yong gwɛ neshǐ neshǐ mo 

kuru. Bē lɔk nɛ na shwêy linen puruk. E ji nɛ bē lɔk bazinâ bekɛrup na shwey 
de ha sé wilwil, na sinang tanga hemo de ha sé zwey. 

2Nelîs kahɛ shǐ mo ne sè mita kuru na vɛ beba na rebit o, ko negbey o mita 

beba; mwa nɛ ne sè pyɛ jining o. 

3Bē wuna neshǐ mo netungun na tolo, na be sɛ̀ mɛ negbêy gwining. Ano de bê 

ra na bwang betungun o. 

4-5Bē tɛ̀ a kagwɛ mo e hagât nelis o hining pyól kuru batungun na wuulu de wa 

sé wilwil, na be wuna bebak rugu beba vane mo. Bē yong pyól o, na ye bɛrɛng 
yê hagat o here. 

6E bama mo, bē yong yɔ̄bɔ dyam shinang kuru batungun, na be manas mɛ pyôl 

berugu mo, yaga na berugu beba mo be sè gwining. 

7“Yaga bâng buk o, hwo to tɛ̀, be lɔk neshǐ berugu mo nehak kuru na hɛ hining 

na setôt vyēl shi. 

8Nelis kahɛ mo nè sè mita kuru na vɛ betat na rebit o, ko negbey o mita beba; 

mwa nɛ ne sè pyɛ jining o. 

9Bē wuna neshǐ mo netungun na tolo, ko bwâng netyiimin o be wuna na tolo 

arɔng. E jeng de yin ê tɛ̀ buk o, bē tɛ̀ shǐ hê netyiimin e ra rwi yel, be gunung hɛ 
befap o beba. 

10Bē tɛ̀ pyól kuru batungun e hagât bak o gwining, ko bē ra ano na hagat o here 

arɔng, na ye bɛrɛng bemɛn. 

11Ano arɔng, bē yong yɔ̄bɔ pama kuru batungun, na be gyira yɛ e ji pyól o, yaga 

na berugu beba mo be sè gwining. 

12-13“Bê lasha pyɛ bang o ye setôt vyēl e ra gworugû linen gworwat o, e gwong 

de rebit shǐ mo hê kwey gworugû linen o e bamâ buk o. Ko e rwa vwɔ yege na 
vwɔ mwɛlɛng, pyɛ bang ye setôt vyēl o yê kwey gworugû linen na rebit mita 
e nelis arɔng. 

14Bē to be yong pyɛ̂ bang o cak bya gbak: jining o bē wuna na bahwô beturuk 

de ba sé basinang, ko ye neba mo bē wuna na bahwô pyɛ-ji-nshi.” 

Bahagât bûk sangâl Dagwi 
(Nusu 36:20-34) 

15“Hwo to tɛ̀, bē yɛt cɔ́gɔt tîn rɔgɔ, na be yong mɛ ri duk de bê tɛ̀ vɛ cik. 

16Nelîs kagwɛ mo mita benaas na rebit o, ko netes o besɛntimita kuru bataama. 

17Kagwɛ mo gwa rɔda vɔk nenu de na sé myol neba de na sé tyɛng, na ne kaba 

ri duk o. 

18Bē yong cɔ́gɔt buk o kuru baba yaga rwa batin, 

19na pyɛ̂ gyisâ yɛ kuru banaas na dyam pyɛng, bya yaga kayɛ cɔgɔt, ko jining 

e kahɛ nû myol o. 

20-21Bē yong pyɛ jining o yaga rwa batô buk o arɔng. 

22Ko yaga hagat bamâ buk o hê rwa ta, bē yong cɔ́gɔt tyiimin. 

23-24Bē to yong cɔ́gɔt bya zɛɛt yaga bato-kwɔng vê bamâ buk o. 

25Ano kwong, ba rɔda vɔk cɔ́gɔt rwit na pyɛ̂ gyisâ yɛ yê dyam pyɛng kuru na yɛ 

tyiimin, bya yaga kayɛ cɔgɔt o. 

26“Bē yong cɔ́gɔt yê gabeneng kuru na yɛ tyungun yê tîn rɔgɔ de yê kaba cɔ́gɔt 

yê gacik. Bē tɛ̀ tyungun e hagat o hining hê buk o, 

27tyungun e hagat o here, na tyungun e hagât bamâ buk o, e rwa ta. 

28E ji cɔ́gɔt yê gabeneng o, tyat yê sè yaga tɛ́ e tê bahagât buk o batat, ko bê 

yɛt yɛ wɛt, bē tɛ̀ yɛ burang. 

29Bē dak cɔ́gɔt gacik tanga yê gabeneng na dyam shinang, ko bē yong nerwěy 

ne dyam shinang, bē wuna nɛ na cɔ́gɔt gacik, na nè kabsa cɔ́gɔt gabeneng o. 

30Ano kwong, ra fwom na pyɛ́ yemo mwa na hwo tɛ̀, be wuna bûk sangal hom, 

tyɛng sede remo de ma dura a hwo e ra raku.” 

Berugû bâng ri bûk sangâl Dagwi 
(Nusu 36:35-38) 

31“Hwo tɛ̀, be lɔk gworugû bâng rwi buk o na shwêy linen puruk. E ji gwɛ bē lɔk 

bazinâ bekɛrup na shwey de ha sé wilwil, na sinang tanga hemo de ha sé zwey. 

32Bē yong sesêk cɔ́gɔt tîn rɔgɔ naas de ba dak vɛ na dyam shinang, ko bè to 

vɔk ɛ begúk vê dyam shinang. Bē gyisa vɛ cik e ji pyɛ̂ gyisa yê dyam pyɛng de 
bê tɛ̀ yɛ e bak vwel o. 

33Bē kaba gworugû bang o na begúk de ba sé e nɛ̂n yɔ̄bɔ de ya sé e ragyip 

buk o. Ko hwo tik Kundung Wuna-na-Sirâ Dagwi de gwa vɔk ɛ beta bagasak 
beba e bamâ gworugu mo. Ano de gwa rɔda gas Duk Jɛrɛ yi e Duk Jɛrɛ Wo 
Jɛrɛ. 

34Ko hwo tɛ̀ pyɛ bang e ra Kundung Wuna-na-Sira mo. 

35Tik tebut e vwɔ yege e jêy gworugû bâng rwi kwɔn o, ko hwo tik pyɛ tikîs 

bekywa-kya e vwɔ mwɛlɛng o arɔng. 

36“Yaga kwɔ̂n yel e buk o, tɛ̀ bē lɔk gworugu na shwêy linen puruk tanga shwey 

de ha sé wilwil, na sinang tanga hemo de ha sé zwey. Bē tɔrɔ gwɛ na nzem. 

37Bē yong sesêk cɔ́gɔt tîn rɔgɔ tungun, bē dak vɛ na dyam shinang, ko bè to 

vɔk ɛ begúk vê dyam shinang yaga kaba gworugu mo. Bē yong a vɛ pyɛ̂ gyisa 
yê pama de bê tɛ̀sɛ ɛ yɛ e bak vwel o.” 

Nusu 27 
Gàgbang rangâs yas vɔk na Dagwi 

(Nusu 38:1-7) 

1“Hwo tɛ̀, be yong gàgbang rangâs yas vey na me na cɔ́gɔt tîn rɔgɔ de nelis o 

na netes o ne sè tyɛng, ne sè mita beba na besɛntimita kuru batat. Negarang o 
mita gwining na besɛntimita kuru batat. 

2Bē tɛ̀ a hɛ e bato-kwɔng o pyɛ́ de ya sé sede badúk, ko bē wuna yɛ̄, na ye sè 

pyɛ jining na gàgbang rangas o. Bē dak yɛ mwa na dyam pama. 

3Tɛ̀ bē yong mwa pyɛ̂ fwom de yê sè yaga kwɔn o na dyam pama. Pyɛ́ ma yet: 

bepey yaga paà fongôl kya, na becebut, na bèkɛt sɛ̂t nemi, na begúk tanga 
bapêy cilâ kya. 

4“Bē to yong a gàgbang rangas o pyɛ zělzel na dyam pama, ko bē yong nerwěy 

nenaas yaga kahɛ kwɔ̂ng yɛ mwa vɛ banaas. 

5Bē tik pyɛ zělzel o e nɛ̂n kwɔgɔt de wa gwɔrɔ kwɔn o wɔ̀ sɛ̀ rwa tē mo. 

6Bē yong begele beting o yaga gàgbang rangâs yas o na cɔ́gɔt tîn rɔgɔ, ko bē 

dak vɛ na dyam pama. 

7Bē gyisa begele mo e ji nerwěy o, na bè sè e bebak kwɔn o beba e jeng jurûs 

hɛ. 

8“Bē yong gàgbang rangâs yas o na bebak cɔ́gɔt, na he sè fǒng e ji mo. Tɛ̀ bē 

yong hɛ tyɛng sede remo de ma dura a hwo e ra raku. 

Pyɛ rɔnɔ̂ lalâ bûk sangâl Dagwi 
(Nusu 38:9-20) 

9“Hwo tɛ̀, be tɛ̀ a bûk sangal hom pyɛ rɔnɔ de ba lɔk na shwêy linen puruk. E bak 

rwa batin bē tɛ̀ berugu de nelis vɛ na wul mita kuru banaas na vɛ betyiimin. 

10Bak o wo vɔk sesêk cɔ́gɔt tîn rɔgɔ kuru baba, na pyɛ̂ gyisa mo kuru baba 

arɔng de ba yong na dyam pama. Ko begúk na bewɔ́rɔ vê kaba berugu mo, bē 
yong vɛ mwa na dyam pyɛng. 

11Bē ra ano e rwa batô buk o arɔng. 

12E rwa ta, bē tɛ̀ sesek kuru tanga pyɛ̂ gyisa mo kuru arɔng. Bē tɛ̀ berugu de ba 

sé mita kuru baba na vɛ betat e ra vɛ. 

13“E rwa rak de gwông yel gwô sè ɛ, negbêy lala mo nê sè mita kuru baba na 

vɛ betat. 

14-15E kawɛ bak gwông yel o, bē tɛ̀ sesek tat tanga pyɛ̂ gyisa mo tyat arɔng. Bē 

tɛ̀ berugu de ba sé mita betaama e ra vɛ. 

16Gwông yel vɔk e lala mo gwô sè e tē, ko nelîs gwɛ nê sè mita shabetat. Bē tɛ̀ 

a gwɛ gworugû bang de bê lɔk gwɛ na shwêy linen puruk tanga shwey de ha 
sé wilwil, na sinang tanga hemo de ha sé zwey. Bē tɔrɔ gwɛ na nzem. Bē gana 
gworugu mo e ra sesek naas de bà vɔk ɛ pyɛ̂ gyisa mo nyaas arɔng. 

17“Bē wuna mwa sesek de ba rɔnɔ mɛ lala mo na bewɔ́rɔ dyam pyɛng. Begûk 

vɛ bē yong na dyam pyɛng arɔng, ko pyɛ̂ gyisa mo na dyam pama. 

18Ano kwong, nelîs lalâ buk o ne sè mita kuru banaas na vɛ betyiimin, netes o 

mita kuru baba na vɛ betat, ko negarang pyɛ rɔnɔ mo ne sè mita beba na 
besɛntimita kuru batat. Bē lɔk berugu mo na shwêy linen puruk, ko be yong pyɛ̂ 
gyisa mo na dyam pama. 

19Pyɛ̂ mwa de bê yong yaga fwom e kwɔ̂n re a me fongol, tanga bekwagam 

buk o na vê lala mo arɔng, be sè vê dyam pama. 

Bɛrɛng bekywa-kya e Duk Jɛrɛ 
(Bepiris 24:1-4) 

20“Hwo nɔ̂ng BeIsrayɛl nu, bē vɛ̀sɛ na něy pwat de na dal na nerat, yaga na be 

tɔk tɛ̀sɛ kya e bekywa-kyâ bûk sangal hom kanɛ nawiri. 

21Aharon na nèy mɛ bē tɛ̀ kya e bekywa-kya mo e nuyêl gworugû dûl Kundung 

Wuna-na-Sira. E hwomo, e nuyel hom, bê lolo yi e nawiri vɔk e nagasi. 
BeIsrayɛl na yére mɛn bē gyeng redu remo neshey gbak-gbak.” 

Nusu 28 
Berugû darwêy bepiris 

(Nusu 39:1-7) 

1Dagwi Darwey a to yâng Mose, “Yila gwà mō Aharon tanga nèy mɛ bewen o 

— Nadap, na Abihu, na Ɛlɛyazar tanga Itamar yi e ji BeIsrayɛl vey na hwo. Tik 
ɛn detu, na be ra a me fwôm bepiris. 

2Tɛ̀ bē lɔk a gwà mō Aharon berugu zɛɛt berat o sizɔng de bê jám a fwom mɛ. 

3Ha a vemo mwa de ba tɔk fwôm vwɔ, yɛn vane de ma ga nɔng ɛn tɔ̂k râ pyɛ́ 

yane, na be lɔk a Aharon berugu, na be tik ɛ detu, na a ra a me fwôm piris. 

4Berugu de ba rɔda lɔk o vɛ a radîng gèy, na rugû fwom, na gworugû rak o, na 

gworugû ji mo, na torô kpin tanga gyindi. Bē tolo berugu zɛɛt yaga gwà mō 
Aharon na nèy mɛ, na be ra a me mɛ fwôm bepiris. 

5Bē ra fwom o na shwey hê dyam shinang, na shwey de ha sé wilwil, na sinang 

tanga hemo de ha sé zwey, na shwêy linen puruk arɔng. 

Rugû fwom 
(Nusu 39:2-7) 

6“Hwo tɛ̀, be lɔk rugû fwom na shwêy dyam shinang, na hê linen puruk tanga 

shwey de ha sé wilwil, na sinang tanga hemo de ha sé zwey. Bē lɔk gwɛ na 
nzem. 

7-8Kegyindî rugu mo, bē lɔk kɛ na nzem na pyɛ́ yane mo arɔng, bē wuna kɛ na 

rugû fwom o. Bē lɔk pyɛ̂ ye làp bya de bê wuna ɛ rugu mo e nuyel na bamâ 
batô vɔ. 

9-11Tɛ̀ be jut dyéngere ryat bya yê onis. Tɛ̀ mwât tɔ̂k tɛ́sɛ jɔ̂t batô gwɔ̀m, a jining 

e ra yɛ̄ bazâ nèy Yakɔp kuru na nɛ neba, baza betyiimin e gwofwa gwining, ko 
bwang baza betyiimin e gwo neba, be raa mɛ e tɔs mɛn. Ano arɔng, bē yong 
nekwɔn de nê vɔk dyéngere mo na dyam shinang. 

12Bē tɛ̀ yɛ̄ bya, na be man yɛ na pyɛ̂ ye làp o e batô vɔ rugû fwom o, na ye sè 

e tô yére BeIsrayɛl. Ano de Aharon ê vɔkɔs bazâ yɛ̄ e batô vɔ mɛ, pyɛ̂ bare 
e nuyel hom, me Dagwi Darwey. 

13“Bē yong nekwɔn kabsa neba na dyam shinang. 

14Bē to yong ngyang bya na celes dyam shinang sede rwik, bē wuna yɛ na 

nekwɔn kabsa mo e ra pyɛ̂ ye làp o. 

Radîng gèy darwêy bepiris 
(Nusu 39:8-21) 

15“Hwo tɛ̀, be lɔk radîng gèy wo darwêy bepiris yaga rangsal me pyɛ́ de me 

simo be ra. Bē lɔk wɛ na pyɛ jining o, na tɔrɔ sede rugû fwom. 

16Bē gunung rugu mo fap beba, ko nelis o na negbey o nè sè sede negbêy tas 

vwɔ ba. 

17-20“E nuyêl rading o, bē manas ɛ̀ dyéngere ryat kuru na yɛ bya yemo de ba ga 

tɛ̀ e nekwɔn vɔ́k o ne dyam shinang. Bē manas yɛ̄ e begwong o benaas. 
E gwong gwô mɛsɛng o bē ngyɛrɛ ɛ dyéngere ryat de be tâng yɛ a karnelyan, 
na topas tanga ɛmɛral; e gwong o gwo neba turkɔs, na safaya tanga dayamɔn; 
e gwong o gwo netat yakinta, na agat tanga ametis; ko e gwong o gwô tala mo 
beril, na onis tanga yaspa. 

21Bē jining bazâ yére BeIsrayɛl kuru na yɛ bya e ra dyéngere mo, hining e ra 

kayɛ mo. 

22-25“Bē yong nerwěy neba ne dyam shinang, na be tɛ̀ nɛ e bato-kwɔng rak o vê 

radîng gèy. Bē wuna ngyang yê celes dyam shinang bya de ba ga man na 
nekwɔn kabsa e ra pyɛ̂ ye làp na nerwěy rading o. 

26Bē to yong nerwěy neba ne dyam shinang, ko bē tɛ̀ nɛ e bato-kwɔng tîn radîng 

gèy o e nɛn o. 

27Bē to yong nerwěy o nehak neba ne dyam shinang, ko bē tɛ̀ nɛ e ra pyɛ̂ ye 

làp bagat wɔ̀ sɛ̀ gyindî rugû fwom o. 

28Bē rɔgɔs nerwěy radîng gèy o tanga ne rugû fwom o na rwik de gwa sé wilwil. 

Ano de rading o wô sangal gak e ra kegyindi mo, sana hàla kwɔ̂n sangal wɛ. 

29“Kayɛ jeng de Aharon ê yel e Duk Jɛrɛ, a rɔda tɛ̀ radîng gèy o de wa vɔk ɛ 

bazâ yére BeIsrayɛl. Ko me, Dagwi Darwey, mê dopse bare na bemat hom. 

30E ji radîng gèy o, hwà rɔda tɛ̀ Urim na Tumim, yaga na Aharon a vɔk ɛ vɛ, jeng 

de a sé kyè vey e nuyel hom. Ano de ê vɔk pyɛ de a rɔda tɔk mɛ simo hom yaga 
BeIsrayɛl, kayɛ jeng de a sé kyè vey e nuyel hom.” 

Berugû darwêy bepiris o behak 
(Nusu 39:22-26, 30-31) 

31“Hwo tɛ̀, be lɔk gworugû rak o gwolwis o na shwey de ha sé wilwil, zɔgɔ gwɛ. 

32Bē tɛ̀ a gwɛ fwɔ de to hê yel ɛ, bē lɔk keshwey kpadarak, bē tolo kɛ, ko bē 

gwɔrɔ mɛ fwɔ̂ rugu mo, yaga na gwo kwon hama hɛ wɛt. 

33Bē tɔrɔ tîn gworugu mo na nèy cɔ́gɔt pomigiranet de ba yong nɛ na shwey de 

ha sé wilwil, na sinang tanga hemo de ha sé zwey, ko bē tɛ̀ begyɛngɛrɛng vê 
dyam shinang e tê nɛ. 

34Bē sɔksɔl begyɛngɛrɛng o na nèy cɔgɔt o pere wɔ̀ gwɔrɔ mɛ mwa tîn 

gworugu mo. 

35Aharon ê tɛ̀ gwɛ jeng de a sé ra fwôm piris. Jeng de a sé kyè vey e nuyel hom 

e Duk Jɛrɛ, na jeng de a sé kyè wɔ̀ nusu, bê wokos toshô begyɛngɛrɛng o, ko 
ê ku wɛt. 

36“Bē yong kebworô celes dyam shinang, ko bē jining ɛ jɛk sede hê tô gwɔ̀m 

ngan: WO JƐRƐ YAGA DAGWI DARWEY. 

37Bē rɔgɔs kɛ e nuyêl torô kpin na rwik de gwa sé wilwil. 

38Ka rɔda sè e ra tilî Aharon, yaga na me, Dagwi Darwey, me bin sey nenɔrɔ 

de BeIsrayɛl be nása vey na me, mwa ano de be ragas buru e de nása nɛ. 

39“Bē lɔk gworugû ji mo gwolwis o na shwêy linen puruk, ko bē to lɔk torô kpin o 

na pyɛ jining o. Ano arɔng bē lɔk gyindi de bê tɔrɔ wɛ na nzem. 

Berugû bepiris 
(Nusu 39:27-29) 

40“Hwo tɛ̀, be lɔk a nèy Aharon bewen o berugû ji mo belis o, na begyindi tanga 

bebong arɔng, berugu berat o de ba jam yaga fwom mɛn. 

41Hwo tɛ̀ a gwà mō Aharon tanga nèy mɛ ɛ pyɛ́ mo. E bama mo, hwo shushu 

hɛn na něy, hwo tɛ̀ ɛn bepiris, ko hwo tik ɛn jaram, yaga na be ra fwôm bepiris 
hom. 

42Bē tolo a yɛn tacuru byit o na rugû linen, na ye kaba yi e rawit wɔ̀ sɛ̀ yɛnɛ̂ tà 

yaga bang mɛ newarap mɛn. 

43Aharon na nèy mɛ bê tɛ̀sɛ tacuru mo kayɛ jeng de bé kyè wɔ e bûk sangal 

hom, kɛ jeng de ba sé kyè wɔ bagat na gàgbang rangâs yas, na be ra fwom. 
Ka ano wɛt, ba rɔda hwɔtɔ a tó mɛn nɛn, ko hê vey a yɛn na reku. Hemo ha 
rɔda tɛ́ ɛ redu yaga Aharon na yére bama mɛ neshey gbak-gbak. 

Nusu 29 
Badu e ra tɛ́sɛ Aharon na nèy mɛ bepiris Dagwi 

(Bepiris 8:1-36) 

1“Di, pyɛ́ de hwô ra a Aharon na nèy mɛ bewen o, jeng de hwô tik ɛn jaram, 

yaga na be bin ra a me fwôm bepiris a yet: Jut bwôt mus na beturuk beba de 
mwa yɛ ya vɔk rām kɛ pyɛ cak vyes wɛt. 

2To jut kpam-tuk, na nekpam-tuk rɔkrɔk de ba súk na něy, na kpam-tuk bagasak 

de ba mɔmɔ ɛ̀ něy. Bē yong mwa yɛ̄ sana géy-sing na nemuk alkama ne 
myeenen. 

3Tɛ̀ yɛ̄ e kaw, ko hwo vey mɛ, hwo vɔk ɛ na bwôt mus tanga beturuk beba mo. 

4“Hwo wɔ́ na Aharon na nèy mɛ e rwi bûk sangal hom, ko hwo kus ɛn na nshi. 

5Jut berugu mo, na hwo tɛ̀ a Aharon vɛ, gworugu ji mo gwolwis o, na gworugu 

rak o, na rugû fwom tanga radîng gèy. Hwo rɔgɔs rugû fwom o na gyindî gwɛ 
de ba tɔrɔ. 

6Tɛ̀ a yɛ torô kpin e rato mɛ, ko hwo rɔgɔs ɛ keboro kane e ra torô kpin o de wa 

vɔk ɛ jɛk ngan: WO JƐRƐ YAGA DAGWI DARWEY. 

7E bama mo, jut něy shushu, na hwo shushu a yɛ e rato mɛ. 

8“Hwo vey na nèy mɛ, tɛ̀ a yɛn berugu belis mɛn, 

9na bebong mɛn. Ko hwo rɔgɔs a Aharon na nèy mɛ begyindi. Yi ano, fwôm 

bepiris gwa ga tɛ́ ɛ mwɛn e ra redu de ra nàra nesheneshey. “E bama mo, hwo 
tɛ̀ Aharon na nèy mɛ bepiris hom. 

10Hwo vey na bwôt mus e nuyêl bûk sangal hom, ko Aharon na nèy mɛ, bē tɛ̀ 

vɔ mɛn e ratô wɛ. 

11Yɛrɛ wɛ e nuyêl gàgbang rangas yas yaga me, e rwi buk hom o. 

12Vɛ nemi mo, na hwo tɛ̀ nɛ na kwɛn vwɔ mō e ra pyɛ́ de ya sé sede badúk yê 

kwɔn o, ko bwang nemi mo mwa, hwo losho nɛ e retîs kwɔn o. 

13Paa mwa sebwêp pyɛ̂ jim o, na cûng bwep de ya sé e ra yey o, tanga pyík o 

na bwep yɛ̄, na hwo rangas e ra kwɔn o. 

14Ko banamâ mus o, na rehwo mo tanga balagey o, hwo rangas e bamâ jêy 

kwɔ̂n ye ngyɔk. Hemo ha sé nɔrɔ de be hàla mɛ banɛ̂n bepiris. 

15“E bama mo, jut gwining e ji beturuk o, ko Aharon na nèy mɛ, bē tɛ̀ vɔ mɛn 

e ra tô wɛ. 

16Yɛrɛ wɛ, vɛ́ nemi mo, na hwo waram nɛ̀ e ra bakwɔng banaas vê gàgbang 

rangâs yas o. 

17Yɛt turuk o bagap o bagap o, kus pyɛ̂ jim o tanga bol bama mo, ko hwo wuna 

na bagap o tanga to mo. 

18Rangas mwa turuk o e ra gàgbang rangas o. Hemo ha sé nɔrɔ̂ pyɛ̂ re, de 

nesang hɛ ne pɛngɛ a me yey. 

19“Ano kwong, hwo to vey na turuk o woro, ko Aharon na nèy mɛ bē tɛ̀ vɔ mɛn 

e ra tô wɛ. 

20Yɛrɛ wɛ, vɛ nemi mo, ko hwo tɛ̀ a Aharon nɛ e kwɔ̂ng fwông vwɔ yege mɛ 

tanga ve nèy mɛ, na e ra bekɛn vɔ berey mɛn ve yege, tanga e ra bekɛn bol 
berey mɛn ve yege arɔng. Bwang o kwong, waram nɛ e ra bakwɔng banaas vê 
gàgbang rangâs yas o. 

21To nɔ̀t ɛ nemi de na sé e ra kwɔn o, tanga něy shushu, ko hwo zagat e ra 

Aharon na e ra berugu mɛ, tanga e ra nèy mɛ na berugu mɛn arɔng. Ano de 
Aharon tanga nèy mɛ na berugu mɛn bê sè jaram yaga me. 

22“Hwo paa sebwêp turuk o wo neba de wa sé yaga nɔrɔ de be nára jeng tɛ̂ 

bepiris hom. Yerê bwep a hemo: hê rum o, na hê pyɛ̂ jim o, na cûng bwep de 
ya sé e ra yey o, na pyík o, na bwêp yɛ, tanga fwâ vwɔ yege mo. 

23Jut regat kpam-tuk rining, yi e kaw de wa sé e nuyêl gàgbang rangâs yas, na 

kegat kpam-tuk rɔkrɔk kining de ba tɛ̀ ɛ něy, tanga kpam-tuk bagasak gwining 
arɔng. 

24Tɛ̀ mwa pyɛ́ yemo e vɔ Aharon na nèy mɛ, na be ra mɛ, sede ba sé nára nɔrɔ 

yaga me. 

25E bama mo, to sey yɛ yi e vɔ mɛn, ko hwo rangas yɛ̄ e ra gàgbang rangas o 

e ra nɔrɔ̂ yas burang. Hemo ha sé nɔrɔ̂ pyɛ̂ re de nesang hɛ ne pɛngɛ a me yey. 

26“Hwo jut cɔ̌ turuk wo neba, womo de wa sé yaga tɛ̂ Aharon piris hom, ko hwo 

ra mɛ, sede hwà sé nára a me nɔrɔ̂ yɛ. Ya rɔda sè numo mō hê nɔrɔ mo. 

27-28Kayɛ jeng de BeIsrayɛl bê nása nɔrɔ̂ wunâ nesa vey na me, cɔ̌ tanga fwâ 

yege bê sè numo hê yére Aharon. Hê sè nenɔrɔ mɛn vey na me, Dagwi Darwey. 
Hemo ha sé ano, yaga jeng de ba kana nára turuk tɛ̂ Aharon na nèy mɛ bepiris 
hom, ba ra na cɔ̌ mo sede ba sé nára a me nɔrɔ̂ yɛ, ko ba nára fwa mo e nuyêl 
gàgbang rangâs yas. Yaga ano, hwo Mose, hwo tɛ̀ pyɛ́ yemo jɛrɛ yaga bepiris 
hom. 

29-30“E bamâ rekû Aharon, bē nɔ̂ng hwey mɛ de hê jut fwom mɛ berugu mo. 

Fwom de ê ragas, gwɛ a yeles e bûk sangal hom, na a ra fwom e Duk Jɛrɛ. Ná 
berugu vemo, bê shushu a yɛ něy, bê tɛ̀ ɛ darwêy bepiris. A rɔda tɛ̀ berugu mo 
pɔlɔ taama. 

31“Hwo jut namâ turuk wo neba, ko hwo kyé hɛ e kwɔn de ha sé jɛrɛ. 

32Aharon tanga nèy mɛ ba rɔda re banama mo, mwa na kpam-tuk de wa tɛt ɛ 

e kaw, e hwomo e rwi bûk sangal hom. 

33Yɛn zɔng de ba ga hàla a yɛn banɛn mɛn de bê re pyɛ́ yemo e jeng tɛ́ ɛn 

bepiris, na be tik ɛn jaram. Vit a mwat hwak de ê re pyɛ́ yane mo, yaga ya sé 
jɛrɛ. 

34Ko ka sede bwang banama kɛ kpam-tuk gwa pɔl vɔk e gasi, ko hwo rangas 

yɛ̄. Bē re wɛt, yaga ya sé pyɛ̂ jɛrɛ. 

35“Ano de hwô ra a Aharon na nèy mɛ pyɛ́ de ma nɔng o nu: nára nɔrɔ̂ tɛ́ ɛn 

bepiris nepɔlɔ netaama. 

36Kahɛ tuk, hwo nára nɔrɔ̂ mus de be rangas vey na me, yaga na be hàla a yɛn 

mɛ banɛn. Hemo hê tɛ̀ gàgbang rangas o jɛrɛ. Zagat kwɔn o na něy shushu, na 
be tɛ̀ hɛ jaram. 

37Nepɔlɔ netaama, hwo raa e de ra ano. Yi ano de gàgbang rangas o wa rɔda 

dal mwa na nejɛrɛ, ko kawɛ mwat de ba nɔng ɛ nû ra mo wɛt, ka sede a ra 
kwɔn o, ko ê dal wɛt. 

Nenɔrɔ ne kahɛ tuk 
(Bara 28:1-8) 

38“Di, pyɛ́ de hwô nása nenɔrɔ̂ yɛ kahɛ tuk e ra gàgbang rangâs yas, yɛ̄ a bebôt 

beturuk beba vê neshey ninining de be yɛt, be rangas burang. 

39Nára gwining nagasi ko gwining o nawiri. 

40-41To gwɛ̌ yaga nɔrɔ̂ nemuk shǐ masa hining hê nemuk alkama nerat de hwà 

suk nɛ na shǐ masa gwining hê něy pwat de na dal na nerat. Yaga nɔrɔ̂ pyɛ̂ sɔ, 
hwo to mara nshî anap shǐ masa hining, ko hwo tɛ̀ yɛ̄ mwa e ra kwɔn o. Hemo 
ha sé nɔrɔ̂ pyɛ̂ re de nesang hɛ ne pɛngɛ a me yey. 

42Yin na yére min yaga bezamang min vɔk e nuyel, yin ê nása a me nenɔrɔ 

nemo e rwi bûk sangal hom. E buk o de ma rɔda man na yin, na me ha na hwo. 

43E hwomo de ma rɔda man na BeIsrayɛl arɔng, ko gbɔng nedyɛt nerat hom nê 

tɛ̀ kwɔn o jɛrɛ. 

44Ma rɔda tɛ̀ buk o tanga gàgbang rangâs yas o jɛrɛ, ko ma rɔda tik Aharon 

tanga nèy mɛ bewen o jaram, na be ra a me fwôm bepiris. 

45Ma rɔda sangal e tê BeIsrayɛl, mê sè Dagwi mɛn. 

46Ano kwong, yɛn a rɔda tɔk, e me wɛ a Dagwi Darwey, Dagwi mɛn, de ma nusu 

na yɛn yi e sevwêl Misra, yaga na me sangal e ji mɛn. E me wɛ a Dagwi Darwey, 
Dagwi mɛn. 

Nusu 30 
Gàgbang rangâs pyɛ̂ nesang hyɔɔlɔl 

(Nusu 37:25-28) 

1“Hwo tɛ̀, be yong gàgbang rangâs pyɛ̂ nesang hyɔɔlɔl na cɔ́gɔt tîn rɔgɔ. 

2Nelis o nè sè rebit mita, ko negbey o ano arɔng, negarang o nè sè mita 

gwining, badúk hɛ be sè pyɛ jining na gàgbang rangas o. 

3Bē dak hɛ na celes dyam shinang e ra rak o, na mwa bebak o na badúk o, ko 

bē gwɔrɔ hɛ na tɔ́rɔ na dyam shinang. 

4Bē yong nerwěy neba ne dyam shinang, bē tɛ̀ nɛ wɔ̀ gyirik na kwɔn de ba 

gwɔrɔ na tɔrɔ e bebak de be bɛrɛng bemɛn, ko ba rɔda sè yaga gyisâ begelê 
jurûs kwɔn o. 

5Begele mo, bē yong vɛ na cɔ́gɔt tîn rɔgɔ, ko be dak vɛ na dyam shinang. 

6“Hwo tik gàgbang rangas o e nuyêl gworugû bâng rwi buk de gwa sé e nuyêl 

Kundung Wuna-na-Sira, e nuyêl pyɛ bang de ya sé e ra kundung o. E hwomo, 
ma rɔda man na hwo. 

7Aharon kwong, ê rangas pyɛ̂ nesang hyɔɔlɔl e ra kwɔn o kanɛ nagasi, jeng de 

a sé yong bekywa-kya. 

8A rɔda to rangas yɛ̄ nawiri, jeng de ê tɛ̀ kya e bekywa-kya mo. Bē dopse rangas 

nɔrɔ̂ pyɛ̂ nesang hyɔɔlɔl e nuyêl me, Dagwi Darwey, yaga bezamang min vɔk 
e nuyel. 

9Yin rangas pyɛ̂ nesang hyɔɔlɔl cak detu, kɛ nɔrɔ̂ yas de be rangas kɛ hê 

nemuk wɛt, yin shusha nɔrɔ̂ pyɛ̂ sɔ e ra kwɔn o arɔng wɛt. 

10Zang hining e shey, Aharon ê tɛ̀sɛ nemî nɔrɔ de be hàla a bemat mɛ banɛn 

e ra badúk kwɔn o. E gwong gwomo, ê tɛ̀sɛ hɛ jɛrɛ. Bē ra ano kahɛ shey yaga 
bezamang min vɔk e nuyel. Kwɔ̂n rangâs o ha dal mwa na nejɛrɛ, ha sé zɛɛt 
yaga me.” 

Dyâm tala yaga neken 

11Dagwi Darwey a yâng Mose, 

12“Di, jeng de hwô bara nepyak beras e ji BeIsrayɛl de ba ga vey tô como, hwo 

jɛk, kawɛ mɛn ê tala a me dyām yaga neken mɛ. Ka ano wɛt, tumbang wô hwo 
e ra yɛn, yaga ba bara hɛn. 

13-14Kawɛ de ba ga jɛk ɛ, yi e womo de a vɔk neshey kuru baba vɔk e rak o, ê 

tala rebit shɛkɛl tyɛng na masâ dyām de be ra mɛ fwom e kwɔ̂n re a me fongol. 
Shɛkɛl o wa sé dyam pyɛng begiram kuru na vɛ beba. Rebit shɛkɛl remo ra sé 
nɔrɔ vɔk na me. 

15Jeng de bê tala dyām o yaga neken mɛn, bedaberey bê nɔng pyɛ de ya 

dal wɛt, ko pwɛng arɔng ê nɔng pyɛ de ya radɛ rebit shɛkɛl o wɛt. 

16Ko hwo sey dyām yane yi na BeIsrayɛl, na hwo tik yɛ̄ yaga râ fwôm bûk sangal 

hom. Dyām o yê sè yaga neken mɛn, ko mê bare na yɛn, na me gyep ɛn.” 

Gwopey yaga kûs vɔ 

17Dagwi Darwey a to yâng Mose, 

18“Hwo tɛ̀, be yong gwopey na dyam pama tanga pyɛ tikîs gwɛ ye dyam pama 

arɔng. Tik gwɛ e tê bûk sangal hom na gàgbang rangâs yas. Sila gwɛ na nshi, 

19-20yaga na Aharon na nèy mɛ bē kus vɔ na bol mɛn na nshi mo, gyam na yɛn 

a kyè wɔ̀ yel e buk o, kɛ yɛn a wɔ́ bagat na gàgbang rangas yaga ragas fwôm 
nása nenɔrɔ̂ pyɛ̂ rangas vey na me. 

21Ka ba ra ano wɛt, ko bê kushu. Hemo ha sé redu yaga Aharon na yére mɛ 

yaga bezamang mɛn vɔk e nuyel.” 

Něy shushu 

22Dagwi Darwey a to yâng Mose, 

23“Vɛ pyɛ̂ nesang nerat yemo de ya dal: yɛ̄ à kilo betyiimin vê nshî mir, na kilo 

betat vê sinamɔn, na kilo betat vê sere de sa vɔk nesang nerat, 

24na neshǐ masa netat nê kasiya. Bē masa pyɛ́ mo na masâ dyām de be ra mɛ 

fwom e kwɔ̂n re a me fongol. Gwɛ̌ neshǐ masa nenaas ne něy pwat. 

25Hwo tɛ̀, be wuna, be yong mɛ něy shushu, yerê nemo de mwât tɔ̂k wunsâ něy 

nesang hyɔɔlɔl e yong. Nà rɔda sè něy shushu ne jɛrɛ. 

26Ra fwom na něy o, na hwo zagat mɛ bûk sangal hom, na Kundung Wuna-na-

Sira, 

27na tebut tanga mwa pyɛ̂ wɛ, na pyɛ tikîs bekywa-kya tanga mwa pyɛ̂ wɛ, na 

gàgbang rangâs pyɛ̂ nesang hyɔɔlɔl, 

28na gàgbang rangâs yas tanga mwa pyɛ̂ hɛ, na gwopey na kwɔ̂n tîk gwɛ arɔng. 

29Yi na ra ano, pyɛ́ mo yê tɛ́ ɛ jaram, yê sè pyɛ́ de ya dal mwa na nejɛrɛ. Ko 

kawɛ mwat de ba nɔng ɛ nû râ yɛ wɛt, ka sede a ra yɛ, ko ê dal wɛt. 

30“Hwo shushu a Aharon na nèy mɛ něy o, na hwo tik ɛn mɛ jaram, yaga na be 

ra a me fwôm bepiris. 

31Ha na BeIsrayɛl, ‘Bē ra a me fwom na něy shushu ne jɛrɛ nemo yaga 

bezamang min vɔk e nuyel. 

32Be tɛ̀ a mwat hwak zɔng e rebek wɛt, ko de yin yong tyɛng yerê nɛ yaga râ 

fwom hwak wɛt. Nà sé zɛɛt yaga Dagwi, ko yaga ano, yin tē mɛ naka. 

33Ko mwa mwat de ba nɔng ɛ nû yong o wɛt, ko ka sede a yong yerê něy o, kɛ 

a mɔmɔ a mwat hwak zɔng ow, a ga row neken mɛ, bê ro ɛ yi e ji bemat mɛ.’ ” 

Pyɛ̂ rangâs yê nesang hyɔɔlɔl 

34Dagwi Darwey a to yâng Mose, “Vɛ pyɛ̂ nesang hyɔɔlɔl yemo: yɛ̄ à sitakte, na 

onika, na galbanum tanga wɔ̀nɔ firankinsɛn, ko tik na nedirîk kayɛ mo ne sè 
tyɛng. 

35Tɛ̀ bē wuna, be yong mɛ pyɛ̂ rangas yê nesang hyɔɔlɔl yerê nemo de mwât 

tɔ̂k wunsâ pyɛ́ mo e yong. Bē ra fwom na zɔgɔ̂ pyɛ́ ryat zɔng, bē tɛ̀ kevwashe 
arɔng. Pyɛ̂ nesang hyɔɔlɔl o yê sè jɛrɛ. 

36Hwo hwongo cak e ji pyɛ́ mo, yē tɛ́ ɛ nemuk, ko hwo tik e ra gàgbang rangâs 

pyɛ́ mo e nuyêl Kundung Wuna-na-Sira, kwɔn de mê man ɛ na hwo e bûk 
sangal hom. “Pyɛ̂ rangas o yê sè a yin pyɛ de ya dal mwa na nejɛrɛ. 

37Yaga ano, ya sé zɛɛt yaga me. Yin yong tyɛng yerê yɛ yaga bato min wɛt. 

38Ko mwa mwat de a yong yerê yɛ yaga pyɛ̂ nesang hyɔɔlɔl mɛ a ga row neken 

mɛ, bê ro ɛ yi e ji bemat mɛ.” 

Nusu 31 
Bemât fwôm vwɔ yaga kwɔ̂n re a Dagwi fongol 

(Nusu 35:30—36:1) 

1Dagwi Darwey a to yâng Mose, 

2“Di, ma ga kasa Bɛzalɛl Uri Hur wo yerê Yuda. 

3Ma ga sila hɛ na gabik hom, na sekwɛl, na tɔ̂k râ kagwɛ fwôm vwɔ. 

4A rɔda tɔk yong bazinâ pyɛ́ detidetu, yemo de ê yong na dyam shinang, na 

dyam pyɛng, na dyam pama. 

5A rɔda tɔk dak dyéngere ryat yaga tɛ́sɛ e nekwɔn, na tsêp cɔ́gɔt, na kagwɛ 

fwôm vwɔ arɔng. 

6Ano arɔng, ma ga tɛ̀ Oholiyap Ahisamak wo yerê Dan, na a ra fwom tanga yɛ. 

Ma ga to tɛ̀ mwa vemo de ba tɔk tom vɔ, na be sɛlɛ hɛn. Ma ga nɔng ɛn tɔ̂k yông 
kayɛ pyɛ de ma ga kana nɔng o nu e ra yɛ̄: 

7yɛ̄ a bûk sangal hom, na Kundung Wuna-na-Sira, na pyɛ bâng gwɛ, tanga mwa 

pyɛ́ de ya sé e ji buk o, 

8yɛ̄ a tebut tanga pyɛ̂ wɛ, na pyɛ tikîs bekywa-kya ye celes dyam shinang tanga 

pyɛ̂ wɛ mwa, na gàgbang rangâs pyɛ̂ nesang hyɔɔlɔl, 

9na gàgbang rangâs yas tanga pyɛ̂ wɛ mwa, na gwopey na pyɛ tikîs gwɛ. 

10Bê yong berugû Aharon de ba tɔrɔ vɛ arɔng, vemo de ê ra mɛ fwôm piris, 

tanga berugû fwôm nèy mɛ, 

11na něy shushu tanga pyɛ̂ rangâs nesang hyɔɔlɔl yaga Duk Jɛrɛ. Yɛn a yong 

pyɛ́ yemo tyɛng e gwong de ma ga kana nɔng o nu.” 

Tuk Shábat, tûk pɔngɔ 

12Ko Dagwi Darwey a to yâng Mose, 

13a ha a BeIsrayɛl, a ye, “Gyeng in Tuk Shábat, hemo de ma ga tɛ̀, he sè tûk 

pɔngɔ. Ano yin a rɔda tɔk, yaga bezamang min vɔk e nuyel, e me, Dagwi 
Darwey, de ma tik in jaram, na yin sè benang. 

14-15Ano, gyeng in Tuk Shábat! Hê sè tûk jɛrɛ na yin. Yin ê ra fwom nepɔlɔ 

netyiimin, ko tuk hê taama ha sé tûk pɔngɔ, jaram yaga me. Bē mɔrɔ mwat de 
e ra fwom tuk o. 

16-17Gbing-gbing BeIsrayɛl be gyeng Tuk Shábat yaga bezamang mɛn vɔk 

e nuyel. Hê sè pyɛ durâ wuna-na-sira e tē hom na yɛn gbak-gbak, yaga me, 
Dagwi Darwey, ma kana yong lagwi na jey e ji nepɔlɔ netyiimin, ko e tuk hê 
taama ma tumal fwom mwa, ma pɔng.” 

18Jeng de Dagwi Darwey a yɛnɛ ha na Mose e ra Raku Sinai, a nɔng ɛ beta 

bagasak beba de yɛ̀ pyɛ mɛ a jɛk ɛ Badu e ra vɛ. 

Nusu 32 
Bwôt mus dyam shinang 

(Bare 9:6-29) 

1E kwɔ̂n ye ngyɔk, BeIsrayɛl ba di de Mose a ros nà gyirik yi e raku mo, ko yɛn 

a wɔ̀ kyɛrɛ Aharon, ba yang ɛ, “Sa womo Mose de a nusu na wot yi e Misra, wot 
a tɔk pyɛ de ya ga sɛ̀ ɛ wɛt. Yong a wot dagwi womo de ê kyè e nuyel mot!” 

2Aharon a toyo a yɛn, a yang ɛn, “Páa in yɔ̄bɔ dyam shinang yê betong beha 

min, na yê nèy bewen tanga behwong min de be tɛ̀sɛ, na yin vey mɛ.” 

3Ano kwong, bemat o mwa ba paa yɔ̄bɔ dyam shinang yê betong mɛn, ko ba 

vey a Aharon mɛ. 

4A sey yɛ̄, ko a ye ywey a yɛ, a yong mɛ bwôt mus. Ko bemat o ba yâng bemɛn, 

“À BeIsrayɛl, Dagwi min a womo de a ga nusu na yin yi e Misra!” 

5Sede Aharon a di ano, a hwo lɔk gàgbang rangâs yas e nuyêl bwot mus o, ko 

a mok, a ye, “Nahwol, wot e ba ra nzem yaga Dagwi Darwey!” 

6Ano kwong, bemat o ba sogo bop e nusû hwol, ba vey na yas, na be yɛt cāk 

be rangas burang yaga nɔrɔ vɔk na Dagwi, na cāk yê nenɔrɔ̂ wunâ nesa de be 
re. Ba sangal, ba re na sɔ, ko ba sogo, ba hwo rɛ̌ kpɛɛ. 

7Ko Dagwi Darwey a yâng Mose, “Gyirik ziri, yaga bemat mō, vemo de hwà ga 

nusu na yɛn yi e Misra, ba ga ra gbɔng pyɛ vyes. 

8Ba ga pere ye rɛng à gwong de ma nɔng ɛn nu: ba ga yóng a bato mɛn bwôt 

mus na dyam shinang, ba gaba e cât bol wɛ, ba re a wɛ fongol, ko ba ga nára 
a wɛ nenɔrɔ̂ yas rangas, be tē, dagwi mɛn a wane de a ga nusu na yɛn yi 
e Misra!” 

9A re nuyel, a ye, “Ma ga tɔk bemat o, ba sé gbàrak. 

10Tík me zɔng, na shom hom ye ye puu e ra yɛn, na me wey na yɛn! Ko mê tɛ̀ o 

na yére mō, yin tɛ́ in yerê bemât jey ryey o e to mɛn.” 

11Ko Mose a dak a Dagwi Darwey, Dagwi mɛ, yey, a ye, “À Da, yaga sɛ́ de hwà 

simo, na shom mō ye ye puu e ra bemat mō de hwà ga nusu na yɛn yi e Misra 
na gbɔng reto mō arɛt? 

12Hwó simo, BeMisra be ye, a sé yaga nengyas zɔng de hwà nusu na yɛn, na 

hwo wɔ̀ mɔbɔs hɛn e ra beraku, na hwo wey na mwa hɛn e ji jey a? À Da, tik 
shom mō pyep o ye ye rɔ̀s. Sege báre mō, hwo tɛ̀ gawey hemo he hwo e ra 
bemat mō wɛt! 

13Bare na Abraham, na Yishak na Yakɔp de ba raa hwo. Bare na sira de hwà 

kana sira a yɛn hwo pyɛ mo. Hwà yang ɛn, hwà rɔda tɛ̀ yére mɛn ye gwɛ̌ hɛ 
pyak sede netangacɛ̂n lagwi, ko hwà rɔda nɔ̂ng yére mɛn mwa sevwel semo de 
hwà ga sira a yɛn, yɛn a rɔda re nedanelɔ sɛ̄ nesheneshey.” 

14Ano kwong, Dagwi Darwey a sege bare mɛ, a ra a bemat mɛ mo pyɛ cak vyes 

yemo de a ga kana ha wɛt. 

15Mose kwong a doyo, a hwo gyirik yi e raku, a vɔk beta bagasak beba ve badu 

e vɔ mɛ, de ba vɔk ɛ jɛk e mwa bak ba, e nuyel na e bama mo. 

16Beta mo bá sè yông Dagwi, ko jɛk o ha sè mɛ arɔng de a jining e ra vɛ. 

17Sede Yɔshuwa a wok rewɔng de bemat o ba tá, ko a yâng Mose, “Ba sé ra 

como e kwɔ̂n ye ngyɔk o.” 

18Ko Mose a toyo a yɛ, a ye, “Wey, a sé rewɔ̂ng rê como kɛ rewɔ̂ng bemat de 

ba ga re ɛn e como wɛt. E lwɛ́lɛ zɔng de me wokos.” 

19Sede Mose a vey bagat na kwɔ̂n ye ngyɔk, ko a di bwôt mus o na rɛ́ɛ de ba 

sé rɛ̌, shom ya sogo a yɛ, a barak beta bagasak de ba sé e vɔ mɛ, ko bà mɔbɔs 
hɛn cɛ́k o cɛ́k o e tîs raku mo. 

20A jut bwôt mus de ba yong o, a ye ywey a wɛ na kya, a hwongo wɛ buruk, ko 

a waram nemuk o e ra nshi, ko a tɛ̀ BeIsrayɛl be sɔ nɛ. 

21Ko a yâng Aharon, “E sɛ́ de bemat o ba ra a hwo ano, de hwà ga tɛ̀ ɛn, be ra 

gbɔng renɛn remo ɛ?” 

22Ko Aharon a hanat, a ye, “À darwey hom, hwo tɛ̀ shom wɛt! Hwà dun ɛn wɛt, 

na negwɔn simô râ neves. 

23Ba yang me, ‘Sa womo Mose de a nusu na wot yi e Misra, wot a tɔk pyɛ de 

ya ga sɛ̀ ɛ wɛt. Yong a wot dagwi womo de ê kyè e nuyel mot!’ 

24Ano kwong, ma yang ɛn, mwat de a vɔk pyɛ tɔrɔ ye dyam shinang, tik na a 

pat. Ko yɛn a paa pyɛ̂ dyam shinang o, ba nɔng me. Ma tɛ̀ yɛ̄ e kya, ko bwôt 
mus womo wa pere nusu!” 

25Mose a di nehywɛ bemat o na to sé e bak gwining wɛt, yaga Aharon a ga tɛ̀, 

be tɔk to wok ha wɛt. Yi ano, ba ga tɛ́ ɛn pyɛ seshɛgɛsh e nuyêl bemât repugu 
mɛn. 

26Ko a tumal e dem yêl kwɔ̂n ye ngyɔk, a mok, a ye, “Mwa mwat de a sé e bak 

Dagwi Darwey, a vey na me!” Ko yerê Levi mwa ya tula hɛ na yɛ. 

27A yang ɛn, “Dagwi Darwey, Dagwî BeIsrayɛl, a nɔng nu, kawɛ min a gana wal 

mɛ, yin raa na gwɔsɔ yi e rwa kwɔ̂n ye ngyɔk hek vɔk e hek, ko kawɛ a mɔrɔ 
gwà mɛ na sa mɛ, na mwât vwara mɛ.” 

28BeLevi ba ra, sede remo de Mose a nɔng ɛn nu, ko tuk o, ba wey na bemat 

sede gu batat (3,000). 

29Ko Mose a ye, “Yaga yin a ga tik nà wey na nèy min, na begwa min wɛt, yin 

a ga tɛ́ in jaram yunung yaga fwôm bepiris Darwey, ko yɛ a ga tɛ̀ a yin nerat.” 

30Nusu hwol, Mose a yâng bemat o, “Yin a ga ra gbɔng renɛn. A remo, ma rɔda 

tut e raku wɔ na Dagwi Darwey, kɛ gyeng mê sɛ̀ gwong na a hàla a yin renɛn 
min o.” 

31Ano kwong, a tut wɔ na Dagwi Darwey, a ye, “Káa, à Da! Bemat vemo ba ga 

ra gbɔng renɛn! Ba ga yóng a tó mɛn dagwî dyam shinang. 

32Ko di a remo, ka sede hwà simo, hàla a yɛn renɛn mɛn. Ka ano wɛt, ko hwo 

fugut reza hom e bwok-basa mo de hwà ga kana jɛk ɛ bazâ bemat mō.” 

33Ko Dagwi Darwey a toyo a Mose, a ye, “Womo de a ra a me renɛn, e yɛ wɛ 

de ma rɔda fugut reza mɛ e bwok-basa hom. 

34A remo, kyè na bemat o vɔk e kwɔn de ma ga ha a hwo. Tom-lagwi hom a 

rɔda kyè e nuyel mō. Ko di, jeng ya sé kyè vey de mê tabak hɛn yaga banɛn 
mɛn.” 

35Ano kwong, Dagwi Darwey a tomo na tumbang e ra bemat o, yaga yɛn a ga 

tɛ̀ Aharon, a yong bwôt mus wò dyam shinang. 

Nusu 33 
Dagwi Darwey a nɔ̂ng BeIsrayɛl nu, be hàla Raku Sinai 

1A vane ano, Dagwi Darwey a yâng Mose, “Sogo yi e ngamo, hwo na bemat 

vemo de hwà vey na yɛn yi e Misra, na yin kyè wɔ e sevwel semo de ma ga 
kana sira, mê nɔ̂ng Abraham, na Yishak, na Yakɔp, tanga yére mɛn sɛ, 

2-3vwel hemo de ha siri naka, de ha vɔk pyɛ́ shɛrɛk. Ma rɔda tomo tom-lagwi 

e nuyel min, ko ma rɔda ro BeKanaan, na BeAmɔr, na BeHiti, na BePɛrizi, na 
BeHivi tanga BeYebus. Ko me, mê kyè na yin wɛt, yaga yin a sé bemât 
negbarak, gyeng mê sang wey na yin e gwong.” 

4Sede bemat o ba wok neha lashê yey nemo, ba hwo sangal yɔɔm, ko vit a 

mwat de a tɔrɔ hɛ na yɔ̀m ryat. 

5Yaga Dagwi Darwey a ga kana ha na Mose, a yang ɛ, “Ha a BeIsrayɛl, yɛn a 

sé bemât negbarak. Ka ma ka kyè na yɛn, ko ma rɔda wey na yɛn e hining zɔng. 
Yaga ano, be paa nedirî yɔ̀m mɛn, na me di pyɛ de mê ra na yɛn.” 

6Ano de BeIsrayɛl ba paa nedirî yɔ̀m mɛn, ko yi e Raku Hɔrɛp vɔk e nuyel, ba 

to tɛ̀sɛ nɛ wɛt. 

Bûk man na Dagwi 

7Yi e jeng yane, kayɛ jeng de BeIsrayɛl ba sé tɛ̀ kwɔ̂n ye ngyɔk, Mose a ga tɔ́k 

ɛ e hashê buk o, a tɛ̀sɛ gwɛ e jey yikyik tyɔng na kwɔ̂n ye ngyɔk, ko a vo a gwɛ 
rezâ bûk man na Dagwi. Ko kawɛ de e simo redu Dagwi Darwey e ra pyɛ cak, 
a rɔda wɔ e buk de gwa sé zɛɛt na kwɔ̂n ye ngyɔk. 

8Kayɛ jeng de Mose e kyè wɔ e buk o, ko bemat o mwa bé sogo, be tumal e ri 

buk mɛn, na be bɛrɛng hɛ, sɛ̌ a yel e ji bûk man na Dagwi e ngyen. 

9Sede Mose a ga yel e buk o, rele re gyirik, re ba tumal e rwi gwɛ, ko Dagwi 

Darwey e ha na yɛ. 

10Jeng de bemat be di rele ra tumal e rwi buk o, be sogo mwa, be ye guduruk, 

be re fongol, kawɛ e rwi buk mɛ. 

11Dagwi Darwey kwong e ha na Mose bayis na bayis, sede remo de mwat e ra 

berem na sa mɛ. E bama mo, Mose e to toyo wɔ e kwɔ̂n ye ngyɔk. Ko Yɔshuwa 
Nun, bwôt mwât sɛlɛ mɛ, e gas ɛ na buk o wɛt. 

Mose a simo, Dagwi a kyè tanga yɛn 

12Mose a yâng Dagwi Darwey, “Di, hwà ga yang me, me kyè na bemat vemo 

vɔk e sevwel mɛn o, ko hwà ga ha a me, kɛ e wa de hwà rɔda tomo, na a sè 
tanga me wɛt. Ko di, hwà ga ye, hwà tɔk me tsɛng-tsɛng, ko ma sé rwat 
e bayis mo. 

13Ka sede a sé ano, tik na hwo dura a me pyɛ́ de hwó simo na me tɔk o, na me 

re nuyel na sé rwat e bayis mo. Hwo bare arɔng, hwà ga kasa bemat vemo, na 
be sè bemo.” 

14Dagwi Darwey a toyo a yɛ, a ye, “Ma rɔda kyè tanga hwo, ko ma rɔda tɛ́t a 

hwo nedirik mō.” 

15Ko Mose a toyo a yɛ, a ye, “Mwin, ka sede hwô kyè tanga wot wɛt, ko hwo 

sogo hot yi e ngamo wɛt. 

16Sɛ̌ hwà kyè tanga wot. Yi e rɛ̌ de ba rɔda tɔk, wot a sé berat e bayis mo, me 

na bemat mō ɛ? Ko ka hwà kyè tanga wot, me na bemat mō, ba rɔda di ot detu 
na bwang bemat e ji jey.” 

17Ko Dagwi Darwey a yâng Mose, “Ma rɔda ra tyɛng pyɛ de hwà ga ha, yaga 

ma tɔk o tsɛng-tsɛng, ko hwà sé rwat e bayis hom.” 

Mose a simo, a di gbɔng nedyɛt nerât Dagwi 

18Mose a ye, “Ka hwà simo, dura a me gbɔng nedyɛt nerat mō.” 

19Ko Dagwi Darwey a toyo a yɛ, a ye, “Ma rɔda kwey e nuyel mō na gbɔng 

nedyɛt nerat hom, ko ma rɔda mok reza hom e nuyel mō, rɛ à Dagwi Darwey. 
Me dura nerat na vemo de me simo, me tosho reyɔ̂m vemo de ma kasa.” 

20A re nuyel a ye, “Hwô tɔk di bayis hom wɛt, yaga vit a mwat de ê di me, na a 

dal! 

21Ko di, kwɔn hak ha sé e hagat hom, de hwô tɔk tumal ɛ e ra gwofwa. 

22Ko jeng de mê kwey e ji gbɔng nedyɛt nerat hom, mê tɛ̀ o e ji virîng 

gwofwa mo, ko mê kyiri hwo na vwɔ hom, sɛ̌ jeng de ma ga kwey. 

23E bama mo, ma rɔda jut vwɔ hom, ko hwà rɔda di bama hom. Ko bayis hom 

bê tɔk di vɛ wɛt.” 

Nusu 34 
Beta badu mo ve neba 

(Bare 10:1-5) 

1Dagwi Darwey a to yâng Mose, “Yong beta bagasak behak beba tyɛng sede 

ve mɛsɛng o, ko ma rɔda jɛk e ra vɛ neha de na kana sè e ra ve mɛsɛng vane 
de hwà kana mɔbɔs. 

2Yong o nagasi, na hwo vey tut e ra Raku Sinai, hwo ba gyeng me e hwomo 

e ra tɛ̂t raku mo. 

3Mwat hwak a sè tanga hwo wɛt, kɛ be sang di mwat hwak e ra raku mo, kɛ be 

gyeng ɛ̀ karâ vyēl na berɔndɔng e hagât nuyêl raku mo arɔng wɛt.” 

4Ano kwong, Mose a yong beta bagasak beba sede ve mɛsɛng o, ko a sogo 

bop nagasi, a wɔ̀ tut e ra Raku Sinai, tyɛng sede remo de Dagwi Darwey a ga 
kana nɔng ɛ nu, a vɔk ɛ beta bagasak o e vɔ mɛ. 

5Ko Dagwi Darwey a gyirik e ji rele, a tumal e hwomo na Mose, a mok reza mɛ, 

Dagwi Darwey. 

6Ko a kwey e nuyêl Mose, a mok, a tē, “Ma sé Dagwi Darwey! Dagwi Darwey à 

reza hom! Ma sé Dagwi wo toshô reyɔm, wo nerat. Me ra shom ziri wɛt, me 
dura a bemat nerat hom ding-ding, ma sé wo tsak o arɔng. 

7Me dura nerat hom e ra bezamang gu kpɛɛ, me halsa banɛn na buru. Ko me 

tik nà tabak wo râ banɛn wɛt. Me tala banɛ̂n beda e ra nèy mɛn wɔ̀ sɛ̀ zamang 
hê netat na hê nenaas.” 

8Mose a pere ye guduruk e vwel, a re fongol. 

9Ko a ye, “À Darwey, ka sede ma sé rwat e bayis mo, tik na hwo kyè e tē mot. 

Bemat vemo ba sé gbàrak, ko hwo hàla a wot banɛn na buru mot, hwo tɛ̀ ot 
bemo.” 

Dagwi a to wuna sira na bemat mɛ 
(Nusu 23:14-19; Bare 7:1-5; 16:1-17) 

10Ko Dagwi Darwey a ye, “Ma sé wuna me na sira na yin. Ma rɔda ra pyɛ̂ bes 

e nuyel min, yerê yinde ba ga sang ra e yere cak e jey mwa wɛt. Mwa bemat 
de hwà sé sangal e tē mɛn ba rɔda di yerê fwom de me, Dagwi Darwey, me tɔk 
ra, yaga ma rɔda ra pyɛ̂ bengyip sizɔng yaga yin. 

11Gyéng in badu de ma nɔng in yunung. Mwin, ma rɔda ro yi e nuyel min 

BeAmɔr, na BeKanaan, na BeHiti, na BePɛrizi, na BeHivi tanga BeYebus. 

12Jeng de yin ê yel e sevwel mɛn, tē in naka, yin wuna hin na sira na yɛn wɛt. 

Ka ano wɛt, yɛn a rɔda sè a yin rwik e fwɔ. 

13Gangas hin nekwɔn sekwit mɛn, mɔbɔs hin beta sekwit de ba tɛ̀ vɛ cik, ko tow 

in sesêk Ashera, ci hwā mo. 

14“Yin re a dagwi hwak fongol wɛt, yaga me, Dagwi Darwey, me simo na yin tɛ̀ 

yey min na me zɔng. 

15Yin wuna hin na sira na bemât sevwel o wɛt, yaga jeng de yɛn e re a bedagwi 

mɛn fongol, na be nára a vɛ nenɔrɔ̂ rangas, ko ba rɔda rini hin, na yin re pyɛ̂ 
nenɔrɔ mɛn o. 

16Yin ra a besɔ min wenêng behwong mɛn wɛt, yaga behwong mɛn o ba rɔda 

tɛ̀ besɔ min o, be raa bedagwi mɛn. 

17“Yin yong pyɛ̂ sekwit na dyam cak wɛt. 

18“Gyeng in Nzem Kpam-tuk Sana Géy-sing. Ra in nɛ e pwɛ̂l Avif, yaga e ji gwɛ 

de yin á kana nusu yi e Misra. Re in kpam-tuk sana géy-sing nepɔlɔ netaama, 
sede remo de ma ga nɔng in nu. 

19“Kahɛ hwey negel wen ha sé nang, mwa na nèy yas min de na sé mus kɛ 

gam kɛ turuk ayi. 

20Ko tɔ̂ mɛsɛ̂ng hwêy madung rwas o, viri hin hɛ na kevyel de yin ê nára kɛ nɔrɔ 

e tô hɛ. Ka sede yin ê viri hɛ wɛt, ko kwɔrɔ hin fwɔ̂ hɛ. Viri hin kahɛ hwêy negel 
wen e ji nèy min na dyām. “Hwak à mwat a vey e kwɔ̂n re a me fongol na vɔ 
sǎn wɛt. 

21“Ra in fwom nepɔlɔ netyiimin, ko tuk hê taama, pɔnglɔ hin, kɛ a ka sé jeng 

swigi kɛ hywɛp ayi. 

22“Ra in Nzem Bwal ne alkama wo mɛsɛng, tanga Nzem Vos Nèy Cɔ́gɔt e bama 

de ba ga tala bâng nɛ e yɛnɛ̂ shey o. 

23Zang tat e shey, gbing-gbing mwa berâs BeIsrayɛl bē wɔ́ e kwɔ̂n re a me, 

Darwey Dagwi Darwey, Dagwi wo BeIsrayɛl fongol. 

24Sede remo de ma rɔda ro yére bemât mwa yi e nuyel min, ko mê gwɛ̌ a yin ɛ 

yɛnɛ̂ vwel o. Vit a bemât repugu de bê yel e vwel o, na be re hɛ, e jeng nzem 
netat o de yin ê wɔ e kwɔ̂n re a me fongol. 

25“Yin wuna nɔrɔ̂ yas de yin e yɛt vey na me na pyɛ́ de ya vɔk ɛ géy-sing wɛt. 

Yin tɛt ɛ namâ nɔrɔ̂ yas Nzem Gyilsit Nelɔ vɔk e gasi wɛt. 

26“Wɔ́ in na pyɛ̂ cap min yê mɛsɛng o de ya dal mwa na nerat e lɔ Dagwi 

Darwey, Dagwi min. “Yin kyé namâ kekwey vyel e ji nevasâl neng o wɛt.” 

27Ko Dagwi Darwey a yâng Mose, “Jɛk badu vemo mo. A sé yi na gyéng vɛ de 

mê wuna me na sira na hwo tanga BeIsrayɛl.” 

28Mose á sè e hwomo na Dagwi Darwey nepɔlɔ kuru banaas, nagwi na naturuk, 

vit a rê pyɛ́ kɛ sɔ̂ nshi. Ko a jɛk e ra beta bagasak o badu wuna-na-sira mo, vɛ 
a Badu Kuru. 

Bwang bayis Mose gwa nɛp 

29Jeng de Mose a gyirik yi e tɛ̂t Raku Sinai na beta bagasak beba ve wuna-na-

sira e vɔ mɛ, ko a ka tɔk, bwang bayis mɛ gwa nɛp wɛt, yaga a kana sè ha na 
Dagwi Darwey. 

30Sede Aharon na mwa BeIsrayɛl ba di bwang bayîs Mose de gwa nɛp, ko ba 

tɛ̀ bengyip nà wɔ bagat na yɛ. 

31Ko Mose a yila hɛn, ko Aharon na bemât nuyêl bemat o mwa ba wɔ na yɛ, yɛ 

kwong a ha na yɛn. 

32E bama mo, mwa BeIsrayɛl ba sek bagat, ko Mose a basa a yɛn pyɛ̂ mwa de 

Dagwi Darwey a ga nɔng ɛ nu e ra yɛ̄ e ra Raku Sinai. 

33Sede Mose a yɛnɛ ha na yɛn, a tɛ̀ kerugu, a kyiri mɛ bayis mɛ. 

34Ko kayɛ jeng de Mose e yel e buk, na a ha na Dagwi Darwey, e pat kerugû 

kyirî bayis o, sɛ̌ a nusu e ngyen. Ko jeng de e nusu, na a ha a BeIsrayɛl pyɛ́ de 
ba ga nɔng ɛ nu e ra yɛ, 

35BeIsrayɛl be di, bwang bayîs Mose de gwo nɛp, ko Mose e to kyiri bayis mɛ 

na kerugu mo, sɛ̌ jeng de e to yel, na a wɔ̀ ha na Dagwi. 

Nusu 35 
Badu Tuk Shábat 

1Mose a tula regyɛng BeIsrayɛl mwa, ko a yang ɛn, “Pyɛ́ ma yemo de Dagwi 

Darwey a ga nɔng in nu, yin ra: 

2Ra in fwom nepɔlɔ netyiimin, ko tuk hê taama ha sé tûk pɔngɔ, tûk jɛrɛ, jaram 

yaga Dagwi Darwey. Kawɛ de ê ra fwom e hɛ, bē mɔrɔ hɛ. 

3Yin ka pɛl kya e nelɔ min Tuk Shábat wɛt.” 

Nenɔrɔ yaga kwɔ̂n re a Dagwi fongol 
(Nusu 25:1-9) 

4Mose a to yâng regyɛng BeIsrayɛl mwa, “Pyɛ́ ma yemo de Dagwi Darwey a ga 

nɔng nu e ra yɛ: 

5Yin vey a Dagwi Darwey na nenɔrɔ. Kawɛ de yey mɛ ya ra ɛ, ko tik na yɛ a vey 

na dyam shinang, na dyam pyɛng tanga dyam pama, 

6na shwey de ha sé wilwil, na hemo de ha sé sinang tanga hemo de ha sé zwey, 

na shwêy linen puruk de ha pɛngɛ, na setôt vyēl shi, 

7na bahwô begam de ba ga tɛ̀ vɛ basinang, na vê pyɛ-ji-nshi, na cɔ́gɔt tîn rɔgɔ, 

8na něy yaga bekywa-kya, na pyɛ̂ nesang nerat de be yong mɛ něy shushu, na 

pyɛ̂ rangas yê nesang hyɔɔlɔl, 

9na dyéngere ryat yê onis tanga dyéngere ryat o cak yaga rugû fwôm darwêy 

bepiris, tanga radîng gèy mɛ. 

Pyɛ̂ bûk sangâl Dagwi 
(Nusu 39:32-43) 

10“Ko tik na kavɛ e ji min de ba vɔk tɔ̂k râ fwôm vwɔ be vey, na be yong mwa 

pyɛ́ de Dagwi Darwey a ga nɔng nu: 

11gworugû bâng kwɔ̂n sangâl Dagwi, na pyɛ̂ kyiri hɛ, na begúk tanga cɔ́gɔt de 

bê tɛ̀sɛ yɛ sede ri duk, na cɔ́gɔt yê gabeneng tanga sesêk hɛ, na pyɛ̂ gyisâ wɛ, 

12na kundung tanga begelê gwɛ, na pyɛ bâng gwɛ tanga gworugû bâng rwi Duk 

Jɛrɛ Wo Jɛrɛ, 

13na tebut kpam-tuk de be nása yaga Dagwi, mwa na begelê wɛ, tanga mwa 

pyɛ̂ wɛ, na kpam-tuk arɔng, 

14na pyɛ tikîs bekywa-kya, na mwa pyɛ̂ yɛ tanga bekywa-kya mo, na něy o, 

15na gàgbang rangâs pyɛ̂ nesang hyɔɔlɔl, tanga begelê hɛ, na něy shushu, na 

pyɛ̂ rangâs yê nesang hyɔɔlɔl, na gworugû bâng rwi buk o, 

16na gàgbang rangâs yas, na pyɛ zělzel ye dyam pama, na begele beting hɛ, 

tanga mwa pyɛ̂ hɛ, na gwopey nshi tanga pyɛ tikîs gwɛ, 

17na berugû rɔnɔ̂ lala mwa na sesêk vɛ, na pyɛ̂ gyisa mo, na gworugû bâng rwi 

lala, 

18na bekwagam buk o tanga vê pyɛ rɔnɔ̂ lala, na rik vɛ, 

19na berugu de ba tɔrɔ vɛ yaga fwôm bepiris e kwɔ̂n sangâl Dagwi, vɛ a berugû 

jɛrɛ yaga Aharon na nèy mɛ.” 

BeIsrayɛl ba vey na nenɔrɔ mɛn 

20E bamâ tula mo, Mose a tɛ̀ mwa regyɛng BeIsrayɛl e gwong. 

21Ko kawɛ de yey mɛ ya luga hɛ, ba vɛsɛ a Dagwi Darwey na nenɔrɔ̂ yông bûk 

sangâl Dagwi tanga pyɛ̂ fwôm gwɛ, mwa na berugû bepiris. 

22Beras na beha, mwa vemo de neyey mɛn na luga hɛn, ba vey na nerwěy, na 

yɔ̄bɔ betong, na yɔ̄bɔ, na bèlɛlɛ fwɔ, na mwa yére pyɛ̂ dyam shinang detidetu, 
ba nɔ̂ng Dagwi Darwey yɛ. 

23Kawɛ mwat de a vɔk shwey de ha sé wilwil, na hemo de ha sé sinang, tanga 

hemo de ha sé zwey, na shwêy linen puruk de ha pɛngɛ, na setôt vyēl shi, na 
bahwô begam de ba ga tɛ̀ vɛ besinang, tanga bahwô pyɛ-ji-nshi, ba vey mɛ. 

24Kawɛ mwat de ê tɔk nɔng dyam pyɛng kɛ dyam pama, ba vey mɛ na Dagwi 

Darwey. Ko kawɛ mwat de a vɔk cɔ́gɔt tîn rɔgɔ, de be tɔk ra mɛ kagwɛ fwom, 
ba vey mɛ. 

25Mwa beha de ba tɔk tâ shwey, ba vey na shwey de ha sé wilwil, na sinang 

tanga hemo de ha sé zwey, tanga shwêy linen puruk de ha pɛngɛ arɔng. 

26Ko beha de ba tɔk tâ shwey na setôt vyēl, ba ra ano arɔng. 

27Bemât nuyel ba vey na dyéngere ryat yê onis, na dyéngere ryat o cak yaga 

rugû fwôm Aharon tanga radîng gèy mɛ, 



161 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

28na něy pwat yaga kywa-kya na něy shushu, tanga pyɛ̂ rangas yê nesang 

hyɔɔlɔl tanga pyɛ̂ nesang nerat. 

29Ano de BeIsrayɛl mwa, beras na beha, vemo de yey mɛn ya luga hɛn, ba vey 

na nɔrɔ̂ yey pyɛng vɔk na Dagwi Darwey, yaga fwom de a kana nɔ̂ng Mose nu. 

Bemât tɔ̂k fwôm vwɔ yaga yông bûk sangâl Dagwi 
(Nusu 31:1-11) 

30Ko Mose a yâng BeIsrayɛl, “Di in, Dagwi Darwey a ga kasa Bɛzalɛl Uri Hur 

wo yerê Yuda. 

31A ga sila hɛ na gabik mɛ, na sekwɛl, na tɔ̂k râ kagwɛ fwôm vwɔ. 

32A rɔda tɔk yong bazinâ pyɛ́ detidetu de ê yong na dyam shinang, na dyam 

pyɛng, tanga dyam pama; 

33ê tɔk dak dyéngere ryat yaga tɛ́sɛ e nekwɔn, na tsêp cɔ́gɔt, na kagwɛ fwôm 

vwɔ arɔng. 

34Dagwi Darwey a ga nɔng ɛ, tanga Oholiyap Ahisamak wo yerê Dan, tɔ́k, na 

be basa a behak râ yerê tom o. 

35A to nɔng ɛn tɔ̂k râ kagwɛ fwom, fwôm tɛ́sɛ jɔ̂t batô gwɔ̀m, na tɔ̂k yông bazina, 

na lɔk, na tɔrɔ na shwey de ha sé wilwil, na sinang tanga hemo de ha sé zwey, 
na shwêy linen puruk arɔng. Yɛn bê tɔk ra mwa yerê tom o, ve vwɔ tanga ve 
yông bazina. 

Nusu 36 

1“A remo, tik na Bɛzalɛl tanga Oholiyap, na bwang behak e ji vê tɔ̂k tom vwɔ de 

Dagwi Darwey a ga nɔng ɛn sekwɛl na tɔ́k, bē ra pyɛ́ mwa yê kwɔ̂n sangâl 
Dagwi, sede remo de a ga nɔng nu.” 

Bemat ba nɔngɔs nenɔrɔ̂ yey pyɛng 

2Mose a yila Bɛzalɛl tanga Oholiyap, na bwang behak e ji vê tɔ̂k tom vwɔ de 

Dagwi Darwey a kana nɔng ɛn sekwɛl o, kawɛ mo de yey mɛ ya luga hɛ, a vêy 
râ fwom o. 

3A hwo nɔng ɛn mwa nenɔrɔ de BeIsrayɛl ba ga kana tula na yɛ yaga fwôm 

kwɔ̂n re a Dagwi fongol. Ko mwa ano BeIsrayɛl ba re nuyel na vɛsɛ na nenɔrɔ 
kahɛ tuk. 

4Ano, Bɛzalɛl na Oholiyap tanga mwa bemât fwom o ba wɔ́ na Mose, 

5ba yang ɛ, “Bemat ba sé vɛ̀sɛ na nenɔrɔ de na ga dal pyɛ de be simo yaga 

fwom de Dagwi Darwey a kana nɔng nu be ra.” 

6Mose kwong a tɛ̀, be ha a bemât mwa e kwɔ̂n ye ngyɔk, mwat hwak a to wɔ́ 

na nɔrɔ wɛt. Ano de ba tik nɔngɔ̂s nenɔrɔ mo; 

7pyɛ́ de ba ga nɔng, ya ga vey, ya ga pere wɔ̀ dal gâp fwom o. 

Ba yong bûk sangâl Dagwi 
(Nusu 26:1-37) 

8Bemât de ba dal na sekwɛl ba yong gworugû bâng bûk sangâl Dagwi. Ba yong 

gwɛ neshǐ neshǐ mo kuru. Ba lɔk nɛ na shwêy linen puruk de ha sé wilwil, na 
sinang tanga hemo de ha sé zwey. E ji nɛ, ba lɔk ɛ bazinâ bekɛrup. 

9Nelîs kahɛ shǐ na sè mita kuru na vɛ beba na rebit o, ko negbey o mita beba; 

mwa nɛ na sè tyɛng. 

10Ba wuna neshǐ mo netungun na tolo, na be sɛ̀ mɛ negbêy gwining. Ano de ba 

ra na bwang netungun o. 

11-12Ba tɛ̀ a kagwɛ mo e hagât nelis o pyól kuru batungun na wuulu de wa sé 

wilwil, na be wuna bebak rugu beba vane mo. Ba yong pyól o, na ye bɛrɛng 
bemɛn yê hagat o here. 

13E bama mo, ba yong yɔ̄bɔ na dyam shinang kuru batungun, ba manas mɛ 

pyôl berugu mo, na buk o gwo sè pyɛ jining. 

14Ba to lɔk neshǐ berugu mo nehak kuru na hɛ hining na setôt vyēl shi yaga 

bâng buk o. 

15Nelîs kahɛ mo na sè mita kuru na vɛ betat na rebit o, ko negbey o mita beba, 

mwa nɛ ne sè tyɛng. 

16Ba wuna netungun na tolo, ko bwâng netyiimin o ba wuna na tolo arɔng. 

17Ba tɛ̀ pyól kuru batungun e hagât bak o gwining, ba ra ano na hagat o here 

arɔng, na ye bɛrɛng bemɛn. 

18E bama mo, ba yong yɔ̄bɔ dyam pama kuru batungun, na be gyira yɛ e ji 

pyól o, yaga na berugu beba mo be bin sè gwining. 

19Ba yong pyɛ kyiri ye setôt vyēl yaga buk o, na pyɛ kyiri mo cak ye rak o na 

bahwô pyɛ̂ nshi. 

20Ba yɛt cɔ́gɔt tîn rɔgɔ, ba yong mɛ sesêk ri duk de ba tɛ̀ vɛ cik. 

21Nelîs kagwɛ mo mita benaas na rebit o, ko netes o besɛntimita kuru bataama. 

22Kagwɛ mo gwa vɔk nenu de na sé myol neba de na sé tyɛng, na ne kaba ri 

duk o. 

23Ba yong cɔ́gɔt buk o kuru baba yaga rwa batin, 

24na pyɛ̂ gyisa kuru banaas yê dyam pyɛng, bya yaga kayɛ cɔgɔt, jining e kahɛ 

nû myol o, 

25-26Ba yong yɛ tyɛng ano yaga rwa batô buk o arɔng. 

27Ko yaga mâ buk o hê rwa ta, ba yong cɔ́gɔt tyiimin; 

28-29Ba to yong cɔ́gɔt bya zɛɛt yaga bato-kwɔng vê bamâ buk o. 

30Ano, ba vɔk cɔ́gɔt rwit na pyɛ̂ gyisâ yɛ yê dyam pyɛng kuru na yɛ tyiimin, bya 

yaga kayɛ cɔgɔt o. 

31Ba yong cɔ́gɔt yê gabeneng kuru na yɛ tyungun yê tîn rɔgɔ de yê kaba cɔ́gɔt 

yê gacik. Ba tɛ̀ tyungun e hagat hining hê bûk o, 

32tyungun e hagat here, na tyungun e hagât bamâ buk o hê rwa ta arɔng. 

33E ji cɔ́gɔt yê gabeneng o, tyat ya sé yaga tɛ́ e tê bahagât buk o batat, ba yɛrɛ 

yɛ wɛt, ko ba tɛ̀ yɛ burang. 

34Ba dak cɔ́gɔt yê gacik tanga yê gabeneng na dyam shinang, ko ba yong 

nerwěy ne dyam shinang na ne sè pyɛ̂ kabsa mo. 

35Ba lɔk gworugû bâng rwi buk o na shwêy linen puruk. E ji gwɛ ba lɔk ɛ bazinâ 

bekɛrup na shwey de ha sé wilwil, na sinang tanga hemo de ha sé zwey. 

36Ba yong sesêk cɔ́gɔt tîn rɔgɔ naas de ba dak vɛ na dyam shinang, ba to vɔk 

ɛ begúk vê dyam shinang, ko ba gyisa yɛ cik e pyɛ̂ gyisa yê dyam pyɛng. 

37Yaga kwɔ̂n yel e buk o, ba to lɔk gworugu na shwêy linen puruk tanga shwey 

de ha sé wilwil, na sinang tanga hemo de ha sé zwey. Ba tɔrɔ gwɛ na nzem. 

38Ba yong sesêk cɔ́gɔt tungun de ba vɔk ɛ begúk yaga ganâ gworugu mo. Ba 

dak batô vɛ tanga bewɔ́rɔ vɛ na dyam shinang, ko pyɛ̂ gyisa mo ba yong na 
dyam pama. 

Nusu 37 
Kundung Wuna-na-Sira 

(Nusu 25:10-22) 

1Bɛzalɛl a yong Kundung Wuna-na-Sira na cɔ́gɔt tîn rɔgɔ, nelis gwɛ mita 

gwining na besɛntimita kuru, netes o na negarang o besɛntimita kuru bataama. 

2Ba dak gwɛ na celes dyam shinang, ji mo na bama mo, ko ba gwɔrɔ gwɛ na 

tɔrɔ e bakwɔng o na dyam shinang. 

3A yong a gwɛ nerwěy nenaas ne dyam shinang, a tɛ̀ nɛ e tîn kundung o 

e bahagat, neba yaga kahɛ hagat o. 

4A yong begele na cɔ́gɔt tîn rɔgɔ, ko ba dak vɛ na dyam shinang. 

5Ba gyira vɛ e ji nerwěy o, e kahɛ hagât kundung o yaga jurûs gwɛ. 

6A yong pyɛ bâng kundung o na celes dyam shinang, nelis o mita gwining, na 

besɛntimita kuru, ko netes o besɛntimita kuru bataama. 

7-8Ba yong bekɛrup beba vê dyam shinang, de ba táng yɛ. Ba yong vɛ na 

bafabak. Ba tɛ̀ kɛrup o gwining e hagât pyɛ bang o hemo, ko gwining e hagat o 
here. Ba yong vɛ na pyɛ jining ye bâng bahagat baba mo. 

9Bafabâk bekɛrup o ba sè vɔk e rak o, ko ba tɛ̀ a pyɛ bang o necam. Bekɛrup o 

be bɛrɛng bemɛn, ko mwa vɛ be bɛrɛng pyɛ bang o. 

Tebut kpam-tuk de ba nára yaga Dagwi 
(Nusu 25:23-30) 

10Bɛzalɛl a yong tebut na cɔ́gɔt tîn rɔgɔ, nelis wɛ besɛntimita kuru shabatat, 

netes o besɛntimita kuru batungun, na negarang o besɛntimita kuru bataama. 

11A dak wɛ na celes dyam shinang, ko a tɔrɔ wɛ, a gwɔrɔ bakwɔng o na dyam 

shinang. 

12A gwɛ̌ negarang bakwɔng o na netes de na sé sede tas vwɔ, a to tɔrɔ wɛ, a 

gwɔrɔ mɛ mwa bakwɔng o na dyam shinang. 

13A yong nerwěy nenaas ne dyam shinang, ko a tɛ̀ a bol naas o hihining. 

14A tɛ̀ nɛ bagat na kwɔn de a gwɛ̌ negarang bakwɔng o. Fwôm nerwěy o gwɛ a 

vɔ̂k begele gak jeng jurûs tebut o. 

15A yong begele mo na cɔ́gɔt tîn rɔgɔ, a dak vɛ na dyam shinang. 

16A yong nepěy, na begance, na netsung tanga neshǐ yaga nása pyɛ̂ sɔ vɔk na 

Dagwi. A yong yɛ̄ mwa na celes dyam shinang. 

Pyɛ tikîs bekywa-kya 
(Nusu 25:31-40) 

17Bɛzalɛl a to yong pyɛ tikîs bekywa-kya na celes dyam shinang de ba táng yɛ 

naka, mwa na tin o na kwɔ̂n kaba mo de ha vɔk nelang, tanga nekwɔn tɛ́sɛ 
kya mo, a yong yɛ mwa na pyɛ jining. 

18Pyɛ tikîs bekywa-kya mo ya vɔk nelang netyiimin e bahagat yɛ, nelang netat 

e kahɛ hagat. 

19Kahɛ lang ha vɔk ɛ neshǐ nesɛl o netat de ba yong nɛ sede cuyû almɔn de ya 

sé wunta hɛ mwa na bakparâk yɛ na berang yɛ. Cúyu mo tyat ya sé e ra lang 
de he raa, ko ya raa ano e ra kahɛ e ji nelang netyiimin o, ko mwa yɛ ya yi e pyɛ 
tikîs bekywa-kya mo. 

20Ko kwɔ̂n kaba bekywa-kya mo ha vɔk ɛ neshǐ nesɛl o nenaas de a yong nɛ 

sede cuyû almɔn de ya sé wunta hɛ, mwa na bakparak yɛ na berang yɛ. 

21Rekparâk cuyû almɔn o rining ra sè e tê kanɛ nelang neba. 

22Mwa pyɛ́ tikîs bekywa-kya mo ba táng yɛ na celes dyam shinang, na ye sè 

tyɛng na bwang pyɛ́ mo. 

23A yong bekywa-kya betaama, na bekabra, tanga bèkywa-kya mo na celes 

dyam shinang. 

24A yong pyɛ tikîs bekywa-kya mo na mwa pyɛ̂ wɛ na celes dyam shinang de 

nedirik o na sé sede kilo kuru batat na vɛ betungun. 

Gàgbang rangâs pyɛ̂ nesang hyɔɔlɔl, na něy shushu 
(Nusu 30:1-5) 

25Bɛzalɛl a yong gàgbang rangâs pyɛ̂ nesang hyɔɔlɔl na cɔ́gɔt tîn rɔgɔ, nelis o 

rebit mita, ko negbey o ano arɔng, negarang o mita gwining, ko ba yong badúk 
hɛ na pyɛ jining na gàgbang rangas o. 

26A dak hɛ na celes dyam shinang e ra rak o, na mwa bebak o na badúk o, ko 

a gwɔrɔ hɛ na tɔrɔ na dyam shinang. 

27A yong nerwěy neba ne dyam shinang, a tɛ̀ nɛ wɔ̀ gyirik na kwɔn de ba gwɔrɔ 

na tɔrɔ e bebak de be bɛrɛng bemɛn, ko ba sè yaga gyisâ begelê jurûs kwɔn o. 

28A yong vɛ na cɔ́gɔt tîn rɔgɔ, ko a dak vɛ na dyam shinang. 

Yong něy shushu na pyɛ̂ nesang hyɔɔlɔl 
(Nusu 30:22-38) 

29A tɛ̀ bemât tɔ̂k wunsa něy be yong něy shushu de ba ra mɛ fwom e jeng tɛsɛ 

bepiris. Ba to yong pyɛ̂ rangas yê nesang hyɔɔlɔl arɔng. 

Nusu 38 
Gàgbang rangâs yas vɔk na Dagwi 

(Nusu 27:1-8) 

1Bɛzalɛl a yong gàgbang rangâs yas vɔk na Dagwi na cɔ́gɔt tîn rɔgɔ de nelis o 

na netes o na sé tyɛng, na sé mita beba na besɛntimita kuru batat. Negarang o 
mita gwining na besɛntimita kuru batat. 

2A tɛ̀ a hɛ e bato-kwɔng o pyɛ́ de ya sé sede badúk, ko a wuna yɛ̄, na ye sè pyɛ 

jining na gàgbang rangas o. A dak mwa na dyam pama. 

3A yong mwa pyɛ̂ fwom de ya sè yaga kwɔn o na dyam pama, pyɛ́ ma yet: 

bapey yaga paà fongôl kya, na becebut, na bèkɛt sɛ̂t nemi, na begúk tanga 
bèkywa-kya. 

4A to yong a gàgbang rangas o pyɛ zělzel na dyam pama, a tik yɛ e nɛ̂n kwɔgɔt 

de wa gwɔrɔ kwɔn o wɔ̀ sɛ̀ rwa tē mo. 

5A yong nerwěy nenaas yaga kahɛ e ji bahagat banaas, yaga na be gyisa ɛ 

begelê jurus o. 

6A yong begele beting o yaga gàgbang rangâs yas o na cɔ́gɔt tîn rɔgɔ, ko a dak 

vɛ na dyam pama. 

7A gyisa begele mo e ji nerwěy o, na be sè e bahagat o baba e jeng jurûs hɛ. A 

yong gàgbang rangâs yas o na bebak cɔ́gɔt, na he sè fǒng e tē mo. 

Gwopey kûs vɔ 
(Nusu 30:18) 

8A yong gwopey kûs vɔ na dyam pama tanga pyɛ tikîs gwɛ ye dyam pama 

arɔng. A yong yɛ na bemadobî dyam pama vê beha de be ragas fwom e kwɔ̂n 
yêl bûk sangâl Dagwi. 

Pyɛ rɔnɔ̂ lalâ bûk sangâl Dagwi 
(Nusu 27:9-19) 

9Bɛzalɛl a tɛ̀ a buk sangal hom pyɛ rɔnɔ de ba lɔk na shwêy linen puruk. E bak 

rwa batin a tɛ̀ berugu de nelîs vɛ na wul mita kuru banaas na vɛ betyiimin. 

10Bak o wa vɔk sesêk cɔ́gɔt tîn rɔgɔ kuru baba, na pyɛ̂ gyisa mo kuru baba de 

ba yong na dyam pama. Ko begúk na bewɔ́rɔ gyisâ berugu mo ba yong vɛ mwa 
na dyam pyɛng. 

11Ba ra tyɛng ano e rwa batô buk o arɔng. 

12E rwa ta, ba tɛ̀ sesek kuru tanga pyɛ̂ gyisa mo kuru arɔng. Ba tɛ̀ berugu de ba 

sé mita kuru baba na vɛ betat e ra vɛ. Begúk o na bewɔ́rɔ gyisâ berugu mo ba 
sé vê dyam pyɛng. 

13E rwa rak de gwông yel gwa sé ɛ, netês lala mo na sé mita kuru baba na vɛ 

betat. 

14-15E kawɛ bak gwông yêl, ba tɛ̀ sesek tat tanga pyɛ̂ gyisa mo tyat arɔng. Ba tɛ̀ 

berugu de ba sé mita betaama e ra vɛ. 

16Ba lɔk mwa pyɛ̂ rɔnɔ̂ lala mo na shwêy linen puruk. 

17Ba wuna mwa sesek de ba rɔnɔ mɛ lala mo na bewɔ́rɔ dyam pyɛng, ko begúk 

na batô sesek o ba yong na dyam pyɛng, ko pyɛ̂ gyisa mo ba yong yɛ na dyam 
pama. 

18Ba tɛ̀ a gwông yel vɔk e lala mo gworugû bang o de nelîs gwɛ na sé mita 

shabetat, ko negarang o mita beba na besɛntimita kuru batat. Ba lɔk gwɛ na 
shwêy linen puruk tanga shwey de ha sé wilwil, na sinang tanga hemo de ha 
sé zwey. Ba tɔrɔ gwɛ na nzem. 

19Ba yong sesek o naas, na pyɛ̂ gyisâ vɛ yê dyam pama. Begûk vɛ̀ na batô 

sesek o tanga bewɔ́rɔ mo ba yong na dyam pyɛng. 

20Mwa bekwagam de ba yong yaga buk o na vê lala mo ba yong vɛ na dyam 

pama. 

21-23Bɛzalɛl Uri Hur wo yerê Yuda tanga Oholiyap Ahisamak wo yerê Dan ba ga 

yɛnɛ mwa fwôm bûk sangâl Dagwi, kwɔn de ba tik ɛ beta bagasak de ba vɔk ɛ 
badu Dagwi kuru. Oholiyap a sé mwât tɔ̂k tɛsɛ jɔ̂t batô gwɔ̀m, na tɔ̂k yông 
bazina, ko a to sè gwɔ̀m lɔk arɔng. Ko Mose a nɔ̂ng Itamar Aharon piris nu, na 
a yong nepyak dyām de ba wey mɛ yaga fwom o, yɛ tanga BeLevi. 

24Nepyak dyam shinang de ba nɔng nɔrɔ yaga yông kwɔ̂n re a Dagwi fongol na 

wul sede kilo gu rining tyɛng na masâ dyām de be ra mɛ fwom e kwɔ̂n re a 
Dagwi fongol. 

25-26Mwa rwas de a vɔk neshey kuru baba kɛ a dal ano, ba bara hɛ, ko ba sè ɛn 

gu naga batyiimin na vɛ batat, na naga betungun, na kuru batungun (603,550). 
Kawɛ mɛn a nɔng rebît shɛkɛl; ko ya wuna hɛ mwa kilo gu batat na naga benaas 

na kuru batat (3,430) tyɛng na masâ dyām de be ra mɛ fwom e kwɔ̂n re a Dagwi 
fongol. 

27Ba ra fwom na kilo gu batat na naga benaas (3,400) vê dyam pyɛng yaga pyɛ̂ 

gyisa naga yê buk o tanga yê gworugu mo, kayɛ mo kilo kuru batat na vɛ 
benaas (34). 

28Ko e ji bwang kilo kuru batat vê dyam pyɛng o ba yong mɛ begûk kabsa 

sesek o, na pyɛ̂ bâng batô vɛ tanga pyɛ̂ rɔgɔs o. 

29Dyam pama de ba nɔng nɔrɔ̂ yɛ ya wul kilo gu baba na naga benaas na kuru 

baba na vɛ betungun (2,425). 

30A sé na yɛ de ba yong mɛ batîn pyɛ̂ gyisa yê gwông yel e buk o, na gàgbang 

rangâs yas, na pyɛ zělzel o tanga mwa pyɛ́ de ba ra mɛ fwom e gàgbang 
rangas o, 

31na pyɛ̂ gyisa yê rɔnɔ̂ lalâ buk o, na yê gwông yel e lala mo, na mwa 

bekwagam buk o tanga vê pyɛ̂ rɔnɔ mo. 

Nusu 39 
Berugû bepiris 

(Nusu 28:1-14) 

1-2Bɛzalɛl na Oholiyap ba lɔk a Aharon berugu zɛɛt, sede remo de Dagwi 

Darwey a kana nɔ̂ng Mose nu. Ba lɔk rugû fwom o na nzem na shwey de ha sé 
wilwil, na sinang tanga hemo de ha sé zwey, na shwêy linen puruk tanga shwêy 
dyam shinang. 

3Ba táng dyam shinang, ko ba wɔrɔ yɛ wishishish, na be ra mɛ fwôm tɔrɔ tanga 

bwang neshwey o. 

4-5Kegyindî rugu mo, ba lɔk kɛ na nzem na pyɛ́ yane mo, ba wuna kɛ na rugû 

fwom o. Ba lɔk pyɛ̂ ye làp bya de ba wuna mɛ rugu mo e nuyel na e bamâ batô 
vɔ, sede remo de Dagwi Darwey a kana nɔ̂ng Mose nu. 

6Ba yong dyéngere ryat bya yê onis, ko ba jining e ra yɛ̄ bazâ nèy Yakɔp kuru 

na nɛ neba, ko ba yong nekwɔn de nê vɔk yɛ na dyam shinang. 

7Ba tɛ̀ yɛ bya, ba man yɛ na pyɛ̂ ye làp o e batô vɔ rugû fwom o, na ye sè e tô 

yére BeIsrayɛl, sede remo de Dagwi Darwey a kana nɔ̂ng Mose nu. 

Radîng gèy darwêy bepiris 
(Nusu 28:15-30) 

8Ba lɔk radîng gèy wo darwêy bepiris o na pyɛ jining o, na tɔrɔ sede rugû fwom. 

9Ba gunung rugu mo befap beba, ko nelis o na negbey o nè sè sede negbêy 

tas vwɔ ba. 

10-13E nuyêl rading o, ba manas ɛ̀ dyéngere ryat kuru na yɛ bya yemo de ba ga 

tɛ̀ e nekwɔn vɔk o ne dyam shinang. Ba manas yɛ̄ e begwong o benaas. 

E gwong gwô mɛsɛng o ba ngyɛrɛ ɛ dyéngere ryat de be tâng yɛ a karnelyan, 
na topas tanga ɛmɛral; e gwong o gwo neba turkɔs, na safaya tanga dayamɔn; 
e gwong o gwo netat yakinta, na agat tanga ametis; ko e gwong o gwô tala mo 
beril, na onis tanga yaspa. 

14Ba jining bazâ yére BeIsrayɛl kuru na yɛ bya e ra dyéngere mo, za hining e ra 

kayɛ mo. 

15-18Ba yong nerwěy neba ne dyam shinang, na be tɛ̀ nɛ e bato-kwɔng rak o vê 

radîng gèy. Ba wuna ngyâng celes dyam shinang bya de ba ga man yɛ na 
nekwɔn kabsa e ra pyɛ̂ ye làp na nerwěy rading o. 

19Ba to yong nerwěy neba ne dyam shinang, ko ba tɛ̀ nɛ e bato-kwɔng tîn radîng 

gèy o e nɛn o. 

20Ba to yong nerwěy o nehak neba ne dyam shinang, ko ba tɛ̀ nɛ e ra pyɛ̂ ye 

làp bagat wɔ̀ sɛ̀ gyindî rugû fwom o. 

21Ba rɔgɔs nerwěy radîng gèy o tanga ne rugû fwom o na rwik de gwa sé wilwil. 

Ano de rading o wô sangal gak e ra kegyindi mo, sana hàla kwɔ̂n sangal wɛ, 
sede remo de Dagwi Darwey a kana nɔ̂ng Mose nu. 

Berugû darwêy bepiris o behak 
(Nusu 28:31-43) 

22Ba lɔk gworugû rak o gwolwis o na shwey de ha sé wilwil, zɔgɔ̂ gwɛ. 

23Ba tɛ̀ a gwɛ fwɔ de to hê yel ɛ, ba tak shwey kpadarak, ba tolo hɛ, ko ba gwɔrɔ 

mɛ fwɔ̂ rugu mo, yaga gwô kwon hama hɛ. 

24Ko tîn gworugu mo, ba tɔrɔ na nèy cɔgɔ̂t pomigiranet de ba yong na shwey 

de ha sé wilwil, na sinang tanga hemo de ha sé zwey. 

25-26Ba to yong ɛ begyɛngɛrɛng vê celes dyam shinang, ko ba sɔksɔl vɛ na nèy 

cɔgɔ̂t pomigiranet, ba gwɔrɔ mɛ mwa tîn gworugu mo. A sé e gwɛ a gworugû 
darwêy bepiris, sede remo de Dagwi Darwey a kana nɔ̂ng Mose nu. 

27Ba to lɔk berugû ji mo belis o yaga Aharon tanga nèy mɛ bewen o, 

28na betorô kpin tanga bebong, na tacuru byit; ba lɔk mwa yɛ na shwêy linen 

puruk. 

29Ano arɔng ba lɔk gyindi de ba tɔrɔ wɛ na nzem, sede remo de Dagwi Darwey 

a kana nɔ̂ng Mose nu. 

30Ba yong kebworô celes dyam shinang, de Aharon ê tɛ̀sɛ e tili mɛ, ko ba jining 

ɛ jɛk sede hê tô gwɔ̀m ngan: JƐRƐ YAGA DAGWI DARWEY. 

31Ba wuna kɛ e nuyêl torô kpin na kerik de ka sé wilwil, sede remo de Dagwi 

Darwey a kana nɔ̂ng Mose nu. 

Ba tala fwôm yông bûk sangâl Dagwi 
(Nusu 35:10-19) 

32Ano de ba tala mwa fwôm bûk sangâl Dagwi. BeIsrayɛl ba ra pyɛ̂ mwa tyɛng 

sede remo de Dagwi Darwey a kana nɔ̂ng Mose nu. 

33Yɛn a vey a Mose na pyɛ̂ mwa ye kwɔ̂n re a Dagwi fongol, yɛ a yemo ngan: 

— buk o na mwa pyɛ̂ gwɛ, begúk, na cɔ́gɔt gacik, na cɔ́gɔt yê gabeneng, na 
sesek tanga pyɛ̂ gyisa mo, 

34— pyɛ̂ bang o yê bahwô beturuk de ba ga tɛ̀ a vɛ būm swinang, na pyɛ̂ bang o 

yê bahwô pyɛ̂-nshi, tanga gworugû dûl Duk Jɛrɛ Wo Jɛrɛ, 

35— Kundung Wuna-na-Sira tanga begelê gwɛ, na pyɛ bang o; 

36— tebut tanga mwa pyɛ̂ wɛ tanga kpam-tuk de ba nára yaga Dagwi; 

37— pyɛ tikîs bekywa-kya de ba yong na celes dyam shinang, na bekywa-

kya mo, na mwa pyɛ̂ yɛ, tanga něy o, 

38— kwɔ̂n rangas hê dyam shinang, na pyɛ̂ nesang hyɔɔlɔl yaga rangas, tanga 

něy shushu, 

— gworugû bâng rwi buk o, 

39— gàgbang rangâs yas wo dyam pama, na pyɛ zělzel, na sesêk hɛ, tanga 

mwa pyɛ̂ hɛ, 

— gwopey kûs vɔ tanga pyɛ tikîs gwɛ, 

40— pyɛ̂ rɔnɔ̂ buk o, na sesek o tanga pyɛ̂ gyisa vɛ, na gworugû bâng gwông 

yel o, na rǐk tanga bekwagam gwɛ, 

— mwa pyɛ̂ fwôm buk o, 

41— berugu de ba tɔrɔ vɛ yaga fwôm bepiris e kwɔ̂n sangâl Dagwi, vɛ̀ a berugû 

jɛrɛ ve Aharon na nèy mɛ. 

42BeIsrayɛl ba ra mwa fwom o, tyɛng na pyɛ de Dagwi Darwey a kana nɔ̂ng 

Mose nu. 

43Mose a bɛrɛng mwa fwom de yɛn a ra, a di, ba ra gwɛ tyɛng sede remo de 

Dagwi Darwey a kana nɔng nu, ko a feng a yɛn, a ye, “Dagwi a gwɛ̌ a yin nerat.” 

Nusu 40 
Ba tɛ̀ bûk sangâl Dagwi tanga pyɛ̂ gwɛ 

1Dagwi Darwey a yâng Mose, 

2“E tuk hê mɛsɛng hê pwɛl gwô susu mo, hwà rɔda tɛ̀ bûk sangal hom. 

3Tɛ̀ Kundung Wuna-na-Sira, ko hwo gana ɛ gworugû dul e nuyêl gwɛ. 

4Yel na tebut, ko hwo tɛ̀ mwa pyɛ́ de ya sé yaga nása pyɛ̂ sɔ vɔk na Dagwi, yel 

na pyɛ tikîs bekywa-kya, na hwo tik ɛ bekywa-kya mo e ra yɛ. 

5Tɛ̀ gàgbang rangas wo dyam shinang wo rangâs pyɛ̂ nesang hyɔɔlɔl e nuyêl 

Kundung Wuna-na-Sira mo ko hwo tɛ̀ gworugû bâng rwi mo, e kwɔn yel 
e buk o. 

6“Tɛ̀ gàgbang rangâs yas e nuyêl rwi buk o, 

7tɛ̀ gwopey kûs vɔ e tê buk o na gàgbang rangâs yas o, ko hwo sila ɛ nshi. 

8Tɛ̀ pyɛ rɔnɔ̂ bûk sangal hom, ko hwo tɛ̀ gworugû bâng gwông yel vɔk e lalâ 

buk o arɔng. 

9-11“E bama mo, jut něy shushu, ko hwo zagat mɛ buk o na mwa pyɛ́ de ya sé 

e ji mo. To zagat něy o e gàgbang rangâs yas tanga mwa pyɛ̂ wɛ tanga gwopey 
kûs vɔ na pyɛ tikîs gwɛ. Gwong a gwomo de hwô tɛ̀ buk o na mwa pyɛ̂ gwɛ, 
jaram yaga me, na ye bin sè jɛrɛ. Ko e ji ra ano mo, gàgbang rangâs yas wô 
dal mwa na nejɛrɛ. 

12“E bama mo, hwo vey na Aharon tanga nèy mɛ bewen o e nuyêl rwi bûk 

sangâl hom, ko hwo kus ɛn na nshi. 

13Tɛ̀ a Aharon berugû jɛrɛ, shushu hɛ na něy, ko hwo tik ɛ jaram, yaga na a ra 

a me fwôm bepiris hom. 

14Yâng nèy mɛ bewen o be vey bagat, ko hwo tɛ̀ a yɛn berugu. 

15Shushu hɛn na něy sede remo de hwà ga ra a da mɛn, yaga na be ra a me 

fwôm bepiris hom. Yi na shushû něy o, yɛn na yére mɛn bê tɛ́ ɛn bepiris hom 
yaga bezamang mɛn vɔk e nuyel.” 

16Ano kwong, Mose a ra mwa pyɛ́ mo, tyɛng sede remo de Dagwi Darwey a 

nɔng ɛ nu. 

17Ba tɛ̀ buk o e tuk hê mɛsɛng hê pwɛ̂l mɛsɛng gwô shey he neba, e bamâ nusu 

mɛn yi e Misra. 

18Mose a ngyɛrɛ pyɛ̂ gyisa mo, ko a tɛ̀ cɔ́gɔt gacik e ji yɛ, a wuna yɛ̄ na cɔ́gɔt 

gabeneng, ko a tɛ̀ sesek o e nekwɔn vɛ. 

19A lasha gworugû bang e ra buk o, a kyiri gwɛ na pyɛ kyiri mo, sede remo de 

Dagwi Darwey a ga kana nɔng ɛ nu. 

20E bama mo, Mose a jut beta bagasak de ba jɛk ɛ badu Dagwi, a tɛ̀ vɛ e ji 

kundung o, a tɛ̀ begelê gwɛ, ko a bang na pyɛ bang o. 

21A vey na Kundung Wuna-na-Sira mo e ji buk o, ko a gana gworugû dul o, 

sede remo de Dagwi Darwey a ga kana nɔng ɛ nu. 

22A tɛ̀ tebut e ji buk o e nuyêl gworugû dul o e bak yege. 

23A tik ɛ kpam-tuk de be nása yaga Dagwi e ra wɛ, sede remo de Dagwi Darwey 

a ga kana nɔng ɛ nu. 

24A tɛ̀ pyɛ tikîs bekywa-kya e ji buk o, ye bɛrɛng tebut o, e bak mwɛlɛng, 

25ko a tɛ̀ kya e bekywa-kya mo e nuyêl Dagwi Darwey, sede remo de a ga kana 

nɔng ɛ nu. 

26A tɛ̀ gàgbang rangas wo dyam shinang e ji buk o, e nuyêl gworugû dûl gwɛ. 

27Ko a rangas ɛ pyɛ̂ nesang hyɔɔlɔl, sede remo de Dagwi Darwey a ga kana 

nɔng ɛ nu. 

28A gana gworugû bâng rwi buk o. 

29E nuyêl gwɛ a tik ɛ gàgbang rangâs yas, ko a nára nɔrɔ̂ yas de be rangas 

burang tanga nɔrɔ̂ pyɛ̂ re, sede remo de Dagwi Darwey a ga kana nɔng ɛ nu. 

30A tɛ̀ gwopey kûs vɔ e tê buk o na gàgbang rangâs yas o, ko a shusha ɛ nshi 

yaga kurus hɛn. 

31A sé yi e ji gwopey o de Mose, na Aharon tanga nèy mɛ be kurus ɛ vɔ tanga 

bol mɛn, 

32yɛn e ragas ano, jeng de bē yel e buk o, na jeng de bē wɔ bagat na gàgbang 

rangâs yas, sede remo de Dagwi Darwey a ga kana nɔng nu. 

33E bama mo, Mose a tɛ̀ pyɛ rɔnɔ̂ buk tanga gàgbang rangâs yas o, ko a gana 

gworugû bâng gwông yel vɔk e lala mo. Ano de a tala fwom o. 

Rele e ra bûk sangâl Dagwi 
(Bara 9:15-23) 

34Ko rele ra ye ship a bûk sangâl Dagwi, ko nedyɛt gbɔng nerât Dagwi Darwey 

na sila gwɛ, 

35ko Mose a tɔk yel e buk o wɛt. 

36-38E mwa kwɛngɛl BeIsrayɛl, yɛn a bɛrɛng rele mo e ra buk o. Ka sede ra nàra 

e ra gwɛ, yɛn e sangal e kwɔ̂n ye ngyɔk zɔng. Ko ka sede rele mo ra sogo, ko 
yɛn e kaba kwɛngɛl. E jeng de yɛn e sè sangal e kwɔ̂n ye ngyɔk, be bɛrɛng relê 
Dagwi Darwey e ra buk o nagwi, ko naturuk kya he sè e ji rɛ. 

Bepiris 
Bepiris 1 

Neha e ra nenɔrɔ̂ yas burang 

1Dagwi Darwey a yila Mose, ko a hwo ha na yɛ yi e bûk sangal mɛ. 

2A yang ɛ, a ha a BeIsrayɛl ngan: Jeng de mwat hwak e ji min a sé kyè wɔ̀ nára 

nɔrɔ̂ yas vɔk na Dagwi Darwey, tik na a jut yi e karâ berɔndɔng kɛ vyēl pyɛng 
kɛ vyēl shi ayi. 

3Ka sede a sé kyè wɔ̀ nara nɔrɔ̂ yas burang, ko ha sé yi e ji berɔndɔng, ko tik 

na a jut mus de wa vɔk rām kɛ pyɛ cak vyes wɛt, yaga na Dagwi Darwey a bin 
sey wɛ. A rɔda vey na wɛ e rwi bûk sangâl Dagwi Darwey, 

4ê tɛ̀ vwɔ mɛ e ra tô wɛ, ko Dagwi Darwey a rɔda sey wɛ e tô mwat o yaga talâ-

nɛn. 

5Yɛ mwat o a rɔda yɛrɛ ngyi mo e hwomo e nuyêl bûk sangâl Dagwi Darwey. 

Gwining e ji yére Aharon de a sé piris a rɔda jut nemi mo, ê nára a Dagwi, ko ê 
waram nɛ e mwa bebak gàgbang rangâs yas de wa sé e rwi buk o. 

6Mwat o a rɔda wɔnɔ yas o, ko ê to yɛt yɛ bagap o bagap o. 

7Ko piris o a rɔda pɛl kya e ra gàgbang rangas o, ko ê ngyɛrɛ cɔ́gɔt e ra hɛ. 

8A rɔda ngyɛrɛ bagâp banama mo mwa na to mo na sebwep o e ra cɔ́gɔt o. 

9Yɛ mwat o a ga kana kus pyɛ̂ jim o tanga bol bama mo, ko piris o ê rangas 

banama mo mwa e ra gàgbang rangas o. Nesang nɔrɔ̂ pyɛ̂ re yemo ne pɛngɛ 
a Dagwi Darwey yey. 

10Ka sede nɔrɔ mɛ de ê nára mo ha sé yi e ji vyēl pyɛng kɛ vyēl shi ayi, ko tik 

na a jut turuk kɛ gam de wa vɔk rām kɛ pyɛ cak vyes wɛt. 

11A rɔda yɛrɛ wɛ e nuyêl bûk sangâl Dagwi Darwey e vwɔ yege gwo gàgbang 

rangâs yas o. Ko piris a rɔda waram nemi mo e mwa bebak kwɔn o. 

12Yɛ mwat o ê yɛt banama mo bagap o bagap o. Ko piris o ê ngyɛrɛ vɛ tanga 

to mo, na sebwep o e ra cɔ́gɔt o. 

13Yɛ piris o a ga kana kus pyɛ̂ jim o tanga bol bama mo, ko yɛ ê rangas 

banama mo mwa e ra gàgbang rangas o. Nesang nɔrɔ̂ pyɛ̂ re yemo ne pɛngɛ 
a Dagwi Darwey yey. 

14Ka sede nɔrɔ mɛ mo de a sé kyè wɔ̀ nára a Dagwi Darwey ha sé yi e ji benon, 

ko tik na a jut wǔtut kɛ gwobɔp. 

15Piris ê vey na gwonon o e gàgbang rangas o, ê tsipta fwɔ̂ gwɛ na a pat to mo, 

ko ê rangas gwɛ e ra kwɔn o. A rɔda tɛrɛ nemi mo e hagât gàgbang rangas o. 

16A rɔda to pat rebu mo na pyɛ̂ re mo, ko ê bomo yɛ e bak rwa rak wo gàgbang 

rangas o, e kwɔn de be lusha ɛ nefongôl kya. 

17A rɔda vugu gwɛ e tē yi e bafabak o sana gas gwɛ, ko a rangas e ra cɔ́gɔt de 

ya sé e ra gàgbang rangâs yas o. Nesang nɔrɔ̂ pyɛ̂ re yemo ne pɛngɛ a Dagwi 
Darwey yey. 

Bepiris 2 
Neha e ra nɔrɔ̂ nemuk 

1Ka sede mwat hwak a vey na nɔrɔ̂ nemuk vɔk na Dagwi Darwey, ko tik na 

nɔrɔ mo he sè hê nemuk nerat. A rɔda shushu něy pwat e ra tɛt o, a tɛ̀ pyɛ̂ 
nesang hyɔɔlɔl e ra yɛ, 

2ko a wɔ̀ nɔ̂ng bepiris vê yerê Aharon. Gwining e ji mɛn a rɔda vɛ nemuk o, de 

ba ga wuna nɛ na něy tanga mwa pyɛ̂ nesang hyɔɔlɔl pyak e vwɔ, ko a wɔ̀ 
rangas yɛ e ra gàgbang rangâs yas. Hemo ha sé e tô mwa nɔrɔ de ha sé hê 
Dagwi Darwey. Nesang nɔrɔ̂ pyɛ̂ re yemo ne pɛngɛ a yɛ yey. 

3Bwang nɔrɔ̂ nemuk o de ha tɛt ɛ hê tɛ́ ɛ hê bepiris; ha sé pyɛ de ya dal mwa 

na nejɛrɛ, yaga ba ga jut hɛ yi e pyɛ̂ re de ba nára a Dagwi Darwey yɛ. 

4Ka sede mwat hwak a vey na nɔrɔ̂ nemuk de ba yong hɛ e kwɔ̂n kyê kpam-

tuk, ko tik na nemuk o ne sè nerat, sana géy-sing. Bē yong mɛ kpam-tuk rɔkrɔk 
de ba suk na něy, kɛ kpam-tuk bagasak de ba mɔmɔ na něy arɔng. 

5Ka sede be yong nɔrɔ mo e ra rwêy dyam dɛdɛrɛng, ko bē yong hɛ na nemuk 

nerat de ba suk na něy, sana géy-sing. 

6Gyam na be nára yerê kpam-tuk o, ko bē cɛgɛt wɛ, be shushu ɛ něy e ra wɛ. 

Hemo ha sé nɔrɔ̂ nemuk. 

7Ko ka sede be halang nɔrɔ mo e rwêy dyam, ko bē yong hɛ na nemuk nerat 

de ba suk na něy. 

8Bé tɔk nára a Dagwi pyɛ́ de ba yong e begwong vane. Bē vey mɛ na piris, yɛ 

kwong ê jut yɛ wɔ e gàgbang rangâs yas. 

9A rɔda vɛ nɔrɔ̂ nemuk o, a rangas hɛ e ra gàgbang rangas o e tô mwa nɔrɔ de 

ha sé hê Dagwi Darwey. Nesang nɔrɔ̂ pyɛ̂ re yemo ne pɛngɛ a Dagwi Darwey 
yey. 

10Bwang nɔrɔ̂ nemuk o de na tɛt ɛ nê tɛ́ ɛn ne bepiris. Na sé pyɛ de ya dal na 

nejɛrɛ, yaga ba ga nára a Dagwi Darwey nɛ. 

11Yin kwon tɛ̀ géy-sing e ji kahɛ nɔrɔ̂ nemuk de yin e vey nára a Dagwi Darwey 

hɛ, yin kwon tɛ̀ géy-sing kɛ shok e ji pyɛ̂ re de yin ê nára a Dagwi nɔrɔ̂ yɛ wɛt. 

12Jeng de yin ê vey a Dagwi Darwey na pyɛ́ yê mɛsɛng de yin a yɛt bwal o, yin 

e tɔk tɛ̀ géy-sing na shok, ko yin rangas yɛ̄ e ra gàgbang rangas yas wɛt. 

13Jeng de yin ê vey na nɔrɔ̂ nemuk, gbing-gbing yin tɛ̀ nevwashe e ra hɛ, yaga 

nevwashe ne dura, wuna-na-sira e tê Dagwi na yin ha sé hê neshey gbak-gbak. 
Tɛ̀ in nevwashe e ra mwa nenɔrɔ min. 

14Jeng de yin a sé kyè wɔ̀ nára a Dagwi Darwey nɔrɔ̂ pyɛ̂ mɛsɛng de yin a yɛt 

bwâl yɛ, ko nára hin yéneng pyɛ́ yane de yin a ga rangas, ko yin a to hwongo 
yɛ. 

15Shushu hin něy, ko tɛ̀ in pyɛ̂ nesang hyɔɔlɔl e yɛ arɔng. Hane ha sé nɔrɔ̂ 

nemuk. 

16Ko piris a rɔda vɛ pyɛ̂ yeneng yane de ba ga hwongo, de ba ga wuna yɛ na 

něy, tanga mwa pyɛ̂ nesang hyɔɔlɔl o, ê rangas yɛ e tô mwa nɔrɔ de ha sé hê 
Dagwi Darwey. Nesang nɔrɔ̂ pyɛ̂ re yemo ne pɛngɛ a Dagwi Darwey yey. 

Bepiris 3 
Neha e ra nɔrɔ̂ wunâ nesa 

1-2Ka sede mwat hwak a sé kyè wɔ̀ nára nɔrɔ̂ wunâ nesa vɔk na Dagwi Darwey, 

ko tik na a jut e ji berɔndɔng mɛ mus kɛ shep o, de wa vɔk rām kɛ pyɛ cak 
vyes wɛt. A rɔda tɛ̀ vwɔ mɛ e ra tô wɛ, ko ê yɛrɛ wɛ e nuyêl rwi bûk sangâl Dagwi 
Darwey. Gwining e ji yerê Aharon de a sé piris a rɔda waram nemi mo e mwa 
bebak gàgbang rangâs yas. 

3Ko a rɔda nára a Dagwi Darwey bagap vemo de ba sé bemɛ: mwa sebwêp pyɛ̂ 

jim o, 

4na pyík o na mwa bwêp yɛ̄, tanga cûng bwêp yey o de a rɔda paa mwa na 

pyík o. 

5Piris o a rɔda rangas pyɛ́ yane mwa tanga nɔrɔ̂ yas burang de ha sé e ra 

gàgbang rangâs yas o. Nesang nɔrɔ̂ pyɛ̂ re yemo ne pɛngɛ a Dagwi Darwey 
yey. 

6Ka sede nɔrɔ̂ wunâ nesa de ê nára mo ha sé yi e vyēl pyɛng kɛ vyēl shi ayi, ko 

tik na a jut rwas o kɛ hwā mo ayi, wane de wa vɔk rām kɛ pyɛ cak vyes wɛt. 

7-8Ka sede a sé vyel pyɛng, ko tik na a vey mɛ, na a tɛ̀ vwɔ mɛ e ratô yɛ. Ko ê 

yɛrɛ yɛ e nuyêl bûk sangâl Dagwi. Ko piris a rɔda waram nemi mo e mwa bebak 
gàgbang rangâs yas. 

9Ko a rɔda nára a Dagwi Darwey bagap vemo de ba sé bemɛ, vɛ a mwa rum o 

de ba yɛrɛ yi e kup mā na sebwêp gwɛ, na mwa sebwêp pyɛ̂ jim o, mwa rum o 
— Rûm vyel pyɛng yerê BeIsrayɛl gwa vɔk sebwep pyak, 

10na pyík o na mwa bwêp yɛ, tanga cûng bwêp yey o de a rɔda paa mwa na 

pyík o. 

11Piris o a rɔda rangas pyɛ́ yane mwa e ra gàgbang rangâs yas o, ya sé nɔrɔ̂ 

pyɛ̂ re vɔk na Dagwi Darwey. 

12-13Ka sede nɔrɔ mɛ mo de a sé kyè wɔ̀ nára ha sé vyel shi, ko tik na a tɛ̀ vwɔ 

mɛ e ratô yɛ, na a yɛrɛ yɛ e nuyêl bûk sangâl Dagwi. Ko piris a rɔda waram 
nemi mo e mwa bebak gàgbang rangâs yas. 

14Ko a rɔda nára a Dagwi Darwey bagap vemo de ba sé bemɛ: mwa sebwêp 

pyɛ̂ jim o, 

15na pyík o na mwa bwêp yɛ̄, tanga cûng bwêp yey o de a rɔda paa mwa na 

pyík o. 

16Piris o a rɔda rangas pyɛ́ yane mwa e ra gàgbang rangâs yas o. Ya sé nɔrɔ̂ 

pyɛ̂ re, ko nesang yɛ ne pɛngɛ a Dagwi Darwey yey. 

17Mwa sebwep sa sé sê Dagwi Darwey. Yin kwon re sebwep kɛ nemi wɛt! Remo 

ra sé redu de yin tanga yére min yin ê gyeng rɛ nesheneshey e kahɛ kwɔn de 
yin ê sangal ɛ. 

Bepiris 4 
Nenɔrɔ yaga fûng banɛ̂n gawey 

1Dagwi Darwey a ha a Mose a yang ɛ, 

2a ha a BeIsrayɛl ngan: Ka sede mwat hwak a ra renɛn, a ra pyɛ de Dagwi 

Darwey a yâng yɛ kyiri, mwa ano de a tɔk, a ra renɛn wɛt, ko a rɔda gyeng badu 
vemo ngan: 

3Ka sede a sé e darwêy bepiris de a ra renɛn, ko renɛn o ra sé rê bemat o arɔng, 

tik na a vey na bwôt mus de wa vɔk rām kɛ pyɛ cak vyes wɛt, na a nára wɛ nɔrɔ̂ 
fûng banɛn. 

4Tik na a vey na mus o e rwi bûk sangâl Dagwi. A rɔda tɛ̀ vɔ mɛ e ra tô wɛ, na 

a yɛrɛ wɛ e hwomo e nuyêl Dagwi Darwey. 

5Yɛ darwêy bepiris o a rɔda vɛ nemi mo na a yel mɛ e buk o. 

6A rɔda gyira kwɛn vwɔ mɛ e ji nɛ, na a zagat nɛ zang taama e vwel e nuyêl 

gworugu dûl Kwɔn Jɛrɛ Hê Jɛrɛ. 

7A rɔda tɛ̀ nemi mo nehak e ra pyɛ́ de ya sé sede badûk gàgbang rangâs pyɛ̂ 

nesang hyɔɔlɔl de wa sé e ji buk o. Ko bwâng nemi mo kwong a rɔda losho nɛ 
e retîs gàgbang rangâs yas de wa sé e rwi buk o. 

8E bama mo, a rɔda paa mwa sebwêp banama mo, sɛ à mwa sebwêp pyɛ̂ jim o, 

9na pyík o na mwa bwêp yɛ̄, tanga cûng bwêp yey o de a rɔda paa na pyík o, 

10tyɛng sede remo de e paa yerê pyɛ́ yane yi e ji mus de be rangas yaga nɔrɔ̂ 

wunâ nesa, ko a rɔda rangas yɛ e ra gàgbang rangâs yas. 

11Ko a rɔda jut rehwô mus o tanga mwa banama mo, na to mo, na bol o, mwa 

na balagey na beving o, 

12wɔgɔ, mwa bwâng pyɛ́ de ya tɛt ɛ e ji mus o, na a jut wɔ e bamâ jêy kwɔ̂n ye 

ngyɔk, e kwɔn de ha sé haalal, kwɔn de be lusha ɛ nefongôl kya ne gàgbang 
rangâs yas, na be rangas ɛ yɛ̄ e ra kyâ cɔ́gɔt. 

13Ka sede a sé e regyɛng BeIsrayɛl mwa de ba ra pyɛ de Dagwi Darwey a yâng 

yɛ kyiri, mwa ano de yɛn a tɔk, e renɛn wɛt, ko ba ga ra renɛn à rane. 

14E bama de bemat o ba ga di renɛn de ba ga ra, tik na be vey na bwôt mus, 

yaga nɔrɔ̂ fûng banɛn, ko bê vey mɛ e nuyêl bûk sangâl Dagwi. 

15Bemakûk regyɛng BeIsrayɛl ba rɔda tɛ̀ vɔ mɛn e ra tô mus o, ko yɛn a rɔda 

yɛrɛ wɛ e nuyel mɛ. 

16Gbɔng piris a rɔda vɛ nemi mo na a yel mɛ e buk o. 

17A rɔda gyira kwɛn vwɔ mɛ e ji nɛ, na a zagat nɛ zang taama e vwel e nuyêl 

gworugu dûl Kwɔn Jɛrɛ Hê Jɛrɛ. 

18A rɔda tɛ̀ nemi mo nehak e ra pyɛ́ de ya sé sede badûk gàgbang rangâs pyɛ̂ 

nesang hyɔɔlɔl de ha sé e ji buk o. Ko bwâng nemi mo kwong, a rɔda losho nɛ 
e retîs gàgbang rangâs yas de wa sé e rwi buk o. 

19E bama mo, a rɔda paa mwa sebwêp banama mo, ko a rangas sɛ e ra 

gàgbang rangâs yas. 

20A rɔda ra na mus o tyɛng sede remo de á kana ra na mus de bá nára wɛ yaga 

halâ banɛn. Ko e bama de a ra pyɛ de ya dura talâ-nɛn yaga BeIsrayɛl o, Dagwi 
a rɔda hala a yɛn banɛn mɛn. 

21Ano arɔng, a rɔda jut mus o wɔ e bamâ kwɔ̂n ye ngyɔk, na a rangas wɛ, sede 

remo de á rangas mus de a nára yaga to mɛ. Hemo hɛ à nɔrɔ de ba ra yaga 
halâ banɛ̂n regyɛng BeIsrayɛl. 

22Ka sede a sé hwak e ji bemât nuyêl yére BeIsrayɛl de a ra pyɛ de Dagwi 

Darwey, Dagwi mɛ a yâng yɛ kyiri, mwa ano de a tɔk, e renɛn wɛt, ko a ga ra 
renɛn à rane. 

23E bama de a ga di renɛn de a ga ra, ko tik na a vey na gam de wa vɔk ram kɛ 

pyɛ cak vyes wɛt, yaga narâ nɔrɔ mɛ. 

24A rɔda tɛ̀ vɔ mɛ e ra tô wɛ, ko a yɛrɛ wɛ e nuyêl bûk sangâl Dagwi e kwɔn de 

be yɛt ɛ̀ yas de be rangas burang vɔk na Dagwi. Hemo ha sé nɔrɔ̂ fûng banɛn. 

25Ko piris a rɔda gyira kwɛn vwɔ mɛ e ji nemi mo, na a tɛ̀ nɛ e ra pyɛ́ de ya sé 

sede badûk gàgbang rangâs yas. Ko bwang nemi mo a rɔda losho nɛ e retîs 
kwɔn o. 

26Ano, a rɔda rangas mwa sebwêp gam o e ra gàgbang rangas o, sede remo 

de á rangas sebwêp yas de bá nára yaga nɔrɔ̂ wunâ nesa. Ko e bama de a ra 
pyɛ de ya dura talâ-nɛn yaga mwât nuyel o, Dagwi a rɔda hala a yɛ renɛn mɛ. 

27Ka sede a sé mwat hwak e ji regyɛng BeIsrayɛl de a ra pyɛ de Dagwi Darwey 

a yâng yɛ kyiri, mwa ano de a tɔk, e renɛn wɛt, ko a ga ra renɛn à rane. 

28E bama de a ga di renɛn de a ga ra, ko tik na a vey na shep vyel de ya vɔk 

ram kɛ pyɛ cak vyes wɛt yaga nára nɔrɔ mɛ. 

29A rɔda tɛ̀ vɔ mɛ e ra tô vyel o, ko a yɛrɛ yɛ e kwɔn de be yɛt ɛ yas de be rangas 

burang vɔk na Dagwi. 

30Ko piris a rɔda gyira kwɛn vwɔ mɛ e ji nemi mo, na a tɛ̀ nɛ e ra pyɛ́ de ya sé 

sede badûk gàgbang rangâs yas. Ko bwang nemi mo a rɔda losho nɛ e retîs 
kwɔn o. 

31E bama mo, a rɔda paa mwa sebwêp shep vyel o, tyɛng sede remo de be paa 

sebwêp banama de be nása yaga nɔrɔ̂ wunâ nesa, ko a rɔda rangas sɛ e ra 
gàgbang rangâs yas, yaga na nesang nɔrɔ mo ne pɛngɛ a Dagwi Darwey yey. 
Ko e bama de a ra pyɛ de ya dura talâ-nɛn yaga mwat o, Dagwi a rɔda hala a 
yɛ renɛn mɛ. 

32Ko ka sede mwat o a vey na shep vyel pyɛng e tô vyel shi yaga renɛn mɛ, ko 

tik na a vey na shep o de ya vɔk ram kɛ pyɛ cak vyes wɛt. 

33A rɔda tɛ̀ vɔ mɛ e ra tô yɛ, ko a yɛrɛ yɛ e kwɔn de be yɛt ɛ yas de be rangas 

burang vɔk na Dagwi. 

34Ko piris a rɔda gyira kwɛn vwɔ mɛ e ji nemi mo, na a tɛ̀ nɛ e ra pyɛ́ de ya sé 

sede badûk gàgbang rangâs yas. Ko bwang nemi mo, a rɔda losho nɛ e retîs 
kwɔn o. 

35Ano arɔng, a rɔda paa mwa sebwep o, tyɛng sede remo de be paa sebwêp 

banama vyel de be nása yaga nɔrɔ̂ wunâ nesa, ko a rɔda rangas sɛ e ra 
gàgbang rangâs yas tanga bwang nenɔrɔ̂ pyɛ̂ re de be nása vɔk na Dagwi 
Darwey. Ko e bama de a ra pyɛ de ya dura talâ-nɛn yaga mwat o, Dagwi a rɔda 
hala a yɛ renɛn mɛ. 

Bepiris 5 
Banɛn bahak tanga nenɔrɔ̂ fûng vɛ 

1Be simo na mwat a nára nɔrɔ̂ fûng banɛn, ka sede a ra pyɛ cak e ji pyɛ́ yemo 

ngan: Ka sede ba yila mwat na a wɔ̀ nɔng nuha e duk shɔt, ko a kyɛ́ ɛ nà wɔ̀ ha 
pyɛ de a di kɛ a wok e ra yɛ, a ga ra renɛn à rane, ko ba rɔda kaba hɛ na rɛ. 

2Kɛ mwat a ra pyɛ́ cak de ya sé ligis — kɛ gyeng a ra revîn ngyama kɛ rê yas 

kɛ rê pyɛ gabaga, mwa ano de yɛ a tɔk wɛt, a ga tɛ́ ɛ ligis, ko buru hane mo ha 
sé e ra to mɛ. 

3Kɛ mwat a ra pyɛ cak ye kayɛ yerê pyɛ ye mwasi de ya sé ligis, mwa ano de 

yɛ a tɔk wɛt, ko bama de a tɔk pyɛ de a ra, buru hane mo ha sé e ra to mɛ. 

4Kɛ gyɛng rɔ̌ mwat a pere sira e ra kayiyɛ pyɛ de be tɔk sira e ra yɛ, kɛ pyɛ cak 

ryat kɛ vyes o ow, sana bare hywɛ, ko bama de a tɔk pyɛ de a ra, buru hane ha 
sé e ra to mɛ. 

5Ka sede mwat hwak a ga di buru mɛ e ra kayɛ pyɛ e ji pyɛ́ yemo, a rɔda kulu 

renɛn o. 

6Ko tik na a vey na shep vyel pyɛng kɛ shi mo yaga talâ renɛn o, na a nára a 

Dagwi Darwey yɛ. Ko piris a rɔda ra pyɛ de ya dura talâ-nɛn yaga yɛ. 

7Ko ka sede mwat o a tɔk vey na vyel wɛt, ê tɔk vey na bewǔtut beba kɛ bebôt 

wunung beba vɔk na Dagwi Darwey yaga talâ renɛn de a ga ra. Bê nára gwining 
yaga renɛn o, ko gwining o, yaga nɔrɔ̂ pyɛ rangas burang. 

8Mwat o a rɔda wɔ na vɛ na piris de ê tanga nára gwining yaga nɔrɔ̂ fûng banɛn. 

A rɔda tsipta fwɔ gwɛ, ko de a pat to mo wɛt. 

9A rɔda zagat nemi mo nehak e ra hagât gàgbang rangâs yas, ko a piri bwang 

nemi mo e retîs hɛ. Hemo ha sé nɔrɔ yaga fûng banɛn. 

10Ko gwonon o gwo neba, a rɔda nára gwɛ nɔrɔ̂ pyɛ rangas burang e ra badu 

de ba nɔng. Ko piris a rɔda ra pyɛ de ya dura talâ-nɛn yaga renɛn de mwat o a 
ga ra, ko Dagwi a rɔda hala a yɛ rɛ. 

11Ko ka sede yɛ mwat o a tɔk vey na bewǔtut beba kɛ bebôt wunung 

beba mo wɛt, ko tik na a vey na shǐ masa hê nemuk alkama nerat yaga nɔrɔ̂ 
halâ renɛn mɛ mo. A kwon tɛ̀ něy kɛ pyɛ̂ nesang hyɔɔlɔl e ra nɛ wɛt, yaga na sé 
nɔrɔ̂ fûng banɛn. 

12A rɔda wɔ na nemuk o na piris, ko yɛ piris o a rɔda vɛ nɛ pyak e vwɔ e tô mwa 

nɔrɔ de ha sé hê Dagwi Darwey, ko a wɔ̀ rangas nɛ̀ e ra gàgbang rangâs yas 
tanga bwang nenɔrɔ̂ pyɛ̂ re de be nása vɔk na Dagwi Darwey. Hemo ha sé nɔrɔ 
yaga fûng banɛn. 

13Ko piris a rɔda ra pyɛ de ya dura talâ-nɛn yaga yɛ, ko Dagwi a rɔda hala a yɛ 

vɛ. Bwang nemuk nɔrɔ mo nê tɛ́ ɛn ne piris o, tyɛng sede remo de be ra e nɔrɔ̂ 
nemuk. 

Nenɔrɔ talâ banɛn 

14Dagwi Darwey a to ha a Mose badu vemo ngan: 

15Ka sede mwat hwak a nɔ̂ng Dagwi Darwey dyām kɛ pyɛ́ de ya sé myɛ wɛt, ko 

a ga ra renɛn, mwa ano de a tɔk, a ra renɛn wɛt, ko tik na a vey a Dagwi Darwey 
na turuk de wa vɔk rām kɛ pyɛ cak vyes wɛt, na a tala mɛ renɛn rane mo. Ba 
rɔda sege wɛ na dyam pyɛng tyɛng na masâ dyâm bûk sangal Dagwi. Wa rɔda 
sè wo nɔrɔ yaga talâ banɛn. 

16Ko a rɔda gwɛ̌ dyām kɛ pyɛ́ yane de a ra renɛn e ra yɛ mo, ko a to gwɛ̌ zang 

hining e ji zang tungun hê dyâm pyɛ mo. A rɔda nɔ̂ng piris mwa pyɛ́ mo. E bama 
de piris o a ra pyɛ de ya dura talâ banɛn yaga mwat o, ko Dagwi a rɔda hala a 
yɛ renɛn mɛ. 

17Ka sede mwat hwak a ra renɛn sana tɔk, a ra pyɛ de Dagwi Darwey a yâng 

yɛ kyiri, mwa ano de a ra rɛ sana tɔk, ko a ga ra renɛn à rane, ko ba rɔda kaba 
hɛ na rɛ. 

18Tik na a pat turuk de wa vɔk rām kɛ pyɛ cak vyes wɛt, kɛ a vey na dyam pyɛng 

de ya sé tyɛng na dyâm wɛ, ko a wɔ̀ nɔ̂ng piris yaga nɔrɔ̂ talâ-nɛn. Ko piris o a 
rɔda ra pyɛ de ya dura talâ banɛn de mwat o a ra sana tɔk mɛ, ko Dagwi a rɔda 
hala a yɛ renɛn o. 

19Hane ha sé nɔrɔ̂ talâ banɛn yaga renɛn de a ra a Dagwi Darwey. 

Bepiris 6 

1Dagwi Darwey a to ha a Mose, a ye ngan: 

2-3Ka sede mwat hwak a tono a mwât vwara mɛ e ra pyɛ de a bang a yɛ, kɛ a 

ka sey na a tik a yɛ, ka sede a ra bɔs e ra pyɛ de a shigi, kɛ e ra pyɛ de a mɔt, 
kɛ e ra pyɛ de a sɛ̀ ye mwât vwara mɛ de ya vuru hɛ, ko ka sede a sé shisa hɛ 
na bɔs e ra kayɛ e ji pyɛ́ yemo, ko a sé renɛn de a ra a Dagwi. 

4-5Ka sede mwat a ra rining e ji banɛn o, ko gbing-gbing a tala a da mo mwa 

pyɛ́ de a sɛ̀ yi na yɛ e gwong bɔs gwomo. Jeng de ba tɔk renɛn mɛ mo, ko a 
rɔda tala pyɛ́ mo, ko ê to gwɛ̌ ɛ bak gwining e ji bebak betungun vê dyâm pyɛ́ 
yane mo. 

6E bama mo, tik na a vey na turuk de wa vɔk rām kɛ pyɛ cak vyes wɛt, kɛ a vey 

na dyam pyɛng de ya sé tyɛng na dyâm wɛ, ko a wɔ̀ nɔ̂ng piris, yaga nɔrɔ̂ talâ 
banɛn vɔk na Dagwi Darwey. 

7E bama de piris o a ra pyɛ de ya dura halâ banɛn yaga mwat o e nuyêl Dagwi 

Darwey, ko Dagwi a rɔda hala a yɛ. 

Neha nehak e ra nɔrɔ̂ yas burang 

8Dagwi Darwey a to ha a Mose a yang ɛ, 

9a nɔ̂ng Aharon na nèy mɛ badu vemo ngan: Vemo vɛ a badu e ra begwông 

nása nɔrɔ̂ yas burang: Tik na pyɛ nɔrɔ̂ rangas o ye nàra e ra gàgbang rangas 
yas mwa naturuk sɛ̌ nagasi, ko kyâ kwɔn o he sǎ e de re. 

10Piris ê tɛ̀ berugu mɛ ve linen e ra rak tacuru byit. A rɔda hashe nefongôl kya 

de na tɛt ɛ e ra gàgbang rangas o, ko a shusha nɛ e hagât hɛ. 

11E bama mo, a rɔda paa berugu vane mo, a tɛ̀ behak, ko a jut fongol o, na a 

wɔ̀ tik nɛ e kwɔn de ha sé haalal e bamâ jêy kwɔ̂n ye ngyɔk. 

12Ba rɔda tik kyâ gàgbang rangas o he sè re, he kwon rimi hɛ wɛt. Kahɛ gasi, 

piris a rɔda gwɛsɛ cɔ́gɔt e kya mo, a to ngyɛrɛ banamâ yas de be rangas burang 
e ra hɛ, ko a to rangas ɛ sebwêp nenɔrɔ̂ wunâ nesa arɔng. 

13Kyâ gàgbang rangas o hê nára he sè re, be sang tik hɛ he rimi hɛ wɛt. 

Neha nehak e ra nɔrɔ̂ nemuk 

14Vemo vɛ a badu e ra begwông nása nɔrɔ̂ nemuk: Tik na gwining e ji yére 

Aharon de a sé piris a nára pyɛ́ mo vɔk na Dagwi Darwey e nuyêl gàgbang 
rangâs yas. 

15A rɔda vɛ nemuk nerat de ba ga wuna nɛ na něy pyak e vwɔ tanga mwa pyɛ̂ 

nesang hyɔɔlɔl, ko a rangas yɛ e ra gàgbang rangas o. Hemo ha sé e tô mwa 
nɔrɔ de ha sé hê Dagwi Darwey. Nesang nɔrɔ hemo ne pɛngɛ a yɛ yey. 

16-17Bepiris ba rɔda re bwang pyɛ́ mo. Ba rɔda yong kpam-tuk sana géy-sing, 

ko yɛn ê re wɛ e kwɔn de ha sé jɛrɛ e ji lalâ bûk sangâl Dagwi. Ya rɔda sè numo 
mɛn à hane hê nɔrɔ̂ pyɛ́ de be rangas, pyɛ́ de ya dal mwa na nejɛrɛ tyɛng sede 
banamâ nenɔrɔ̂ halâ banɛn kɛ talâ banɛn ow. 

18A sé e beras zɔng e ji yerê Aharon de bê tɔk re hɛ, yaga ha sé numo mɛn 

nesheneshey hê pyɛ de ba nára a Dagwi. Ko bwang bemat de ba ra pyɛ̂ 
nɔrɔ mo ba rɔda di gawey. 

19Dagwi Darwey a to ha a Mose 

20badu vemo e ra tɛ́sɛ gwining e ji yére Aharon, piris. Yi e tuk de ba tɛ̀ ɛ piris o, 

tik na a vey na shǐ masa hê nemuk nerat yaga nása nɔrɔ̂ nemuk hê kahɛ tuk, 
ko a rɔda nára rebit o nagasi ko rebit o nawiri. 

21Ba rɔda suk nɛ na něy, ko be yong nɛ e ra rwêy dyam dɛdɛrɛng. E bama mo, 

a rɔda cɛgɛt kpam-tuk o, ko a nára nɔrɔ̂ nemuk o. Nesang nɔrɔ hemo ne pɛngɛ 
a Dagwi Darwey yey. 

22Kahɛ hwey wen e ji yere Aharon de a rɔda sey fwôm darwêy bepiris a rɔda 

yong, na a nára nɔrɔ hemo. Redu remo ra sé nesheneshey, ko ba rɔda rangas 
nɔrɔ mo hywiri vɔk na Dagwi Darwey. 

23Kahɛ nɔrɔ̂ nemuk de piris a rɔda nára yaga to mɛ, ba rɔda rangas hɛ hywiri, 

be kwon re pyɛ cak e ji mo wɛt. 

Neha nehak e ra nɔrɔ yaga banɛn 

24Dagwi Darwey a to ha a Mose, a yang ɛ, 

25a ha a Aharon na nèy mɛ ngan: Vemo vɛ a badu e ra begwông nása nɔrɔ̂ fûng 

banɛn: Tik na be yɛrɛ yas o e nuyêl bûk sangâl Dagwi Darwey e vwɔ yege gwô 
gàgbang rangâs yas, e kwɔn hining de be yɛt ɛ yas yaga nɔrɔ̂ yas burang. Hemo 
ha sé nɔrɔ de ha dal mwa na nejɛrɛ. 

26Piris de a nára yas o a rɔda re e ji banama mo, a rɔda re vɛ e kwɔ̂n jɛrɛ e lalâ 

buk o. 

27Ko bwang bemat de ba ra banama mo ba rɔda di gawey, ko ka sede nemi mo 

na tɔngtɔ e ra gworugu, ko gbing-gbing be wɔ̀ kus dem o e kwɔn de ha sé jɛrɛ. 

28Rwey de ba kyé ɛ banama mo, ba rɔda mɔrɔ hɛ, ko ka sede ba kyé vɛ e ji 

rwêy dyam pama, ko be hagat hɛ hal, be rɛngtɛ hɛ na nshi. 

29A sé e beras zɔng e ji belɔ̂ bepiris de bê tɔk re banama mo, a sé pyɛ de ya 

dal mwa na nejɛrɛ. 

30Ko ka sede ba vey na nemî yas nɔrɔ mo e ji bûk sangâl Dagwi, na be ra mɛ 

fwôm talâ-nɛn e kwɔ̂n jɛrɛ, ko be kwon re banama mo wɛt, be rangas vɛ vit. 

Bepiris 7 
Neha nehak e ra nɔrɔ talâ banɛn 

1Vemo vɛ a badu e ra begwong nása nɔrɔ̂ talâ banɛn de ha sé pyɛ de ya dal 

mwa na nejɛrɛ. 

2Ba rɔda yɛrɛ yas o e vwɔ yege gwô gàgbang rangâs yas e kwɔn hining o de 

be yɛt ɛ̀ yas yaga nɔrɔ̂ yas burang, ko nemi mo bê waram nɛ e mwa bebak 
gàgbang rangâs yas o. 

3Ba rɔda paa mwa sebwep o, na rum o, na sebwêp pyɛ̂ jim o, 

4na pyík o na mwa sebwêp yɛ, tanga cûng bwêp yey o de ba rɔda paa mwa na 

pyík o. 

5Piris a rɔda rangas mwa e ra gàgbang rangas o, ha sé nɔrɔ̂ pyɛ̂ re de ba 

rangas vɔk na Dagwi Darwey. A sé nɔrɔ yaga talâ banɛn. 

6A sé e beras zɔng e ji belɔ̂ piris de bê tɔk re banama mo, ko a sé gbing-gbing 

be re vɛ e kwɔn de ha sé jɛrɛ. A sé pyɛ de ya dal mwa na nejɛrɛ. 

7Redu narâ nɔrɔ̂ fûng banɛn ra sé tyɛng na rê talâ-nɛn. Banama mo ba sé yaga 

piris de a nára nenɔrɔ mo. 

8Ko ka sede mwat hwak a vey na nɔrɔ̂ yas burang, a sé e piris de e nára 

nɔrɔ mo, de ê vɔk rehwô yas o. 

9Ko mwa nɔrɔ̂ nemuk de ba yong e kwɔ̂n kyê kpam-tuk kɛ e ra rwêy dyam 

dɛdɛrɛng, kɛ ba halang e rwêy dyam, ha sé hê piris de a nára hɛ. 

10Ko mwa nɔrɔ̂ nemuk de ba kyé nɛ wɛt, kɛ ba suk nɛ na něy, kɛ ba yong nɛ 

nehwogot, na sé ne bepiris mwa, na yɛn a gas nɛ tyɛng e bato mɛn. 

Neha nehak e ra nɔrɔ̂ wunâ nesa 

11Vemo vɛ a badu e ra begwông nása nenɔrɔ̂ wunâ nesa vɔk na Dagwi Darwey: 

12Ka sede mwat hwak a simo nára nɔrɔ na a dura mɛ feng mɛ, ko tik na a wuna 

nɔrɔ̂ yas mɛ mo na hê kpam-tuk rɔkrɔk de ba suk na něy sana géy-sing, na 
kpam-tuk bagasak sana géy-sing de ba mɔmɔ na něy, tanga nekpam-tuk rɔkrɔk 
ne nemuk nerat de ba suk na něy. 

13Ko ê to gwɛ̌ kpam-tuk de ba yong na géy-sing e ra nɔrɔ̂ wunâ nesa mo. 

14A rɔda vey na pyɛ́ mo, ko a vɛ́sɛ yɛ jijining yaga Dagwi Darwey. E bama mo, 

pyɛ́ mo ya rɔda sè yê piris de a waram nemî yas e gàgbang rangâs yas. 

15Ba rɔda re banamâ yas o e tuk de ba nára nɔrɔ mo. Be kwon tɛt ɛ bwang hɛ 

vɔk e nagasi wɛt. 

16Ko ka sede mwat hwak a simo nára nɔrɔ̂ wunâ nesa yaga a ga kana sira e ra 

pyɛ cak, kɛ yaga simo mɛ zɔng ayi, ko ba rɔda re banama mo tuk o, ka sede 
bwang o gwa pɔl, ko be ba re vɛ nusû hwol arɔng. 

17Ka sede bwang banama mo ba to tɛt ɛ e tuk hê netat, ko bê rangas vɛ hywiri. 

18Ko ka sede ba re bwang banama de gwa tɛt ɛ e tuk hê netat o, ko Dagwi ê 

sey nɔrɔ̂ mwat wane mo wɛt, mwat o ê sɛ̀ pyɔlɔ ryat arɔng wɛt, yaga ba ga tɛ́ ɛ 
ligis, ko kawɛ mwat de a re vɛ, ba rɔda kaba hɛ na gyili redu mo. 

19Banama de pyɛ cak ye ligis ya ga ra, ko be kwon re vɛ wɛt, be rangas vɛ vit. 

Kawɛ mwat de a sé haalal ê tɔk re banamâ nɔrɔ mo. 

20Ka sede mwat de a sé ligis a re rehak e ji banamâ nɔrɔ̂ wunâ nesa de ba ga 

nára a Dagwi Darwey, a ga row neken mɛ, ko bê ró ɛ yi e ji bemat mɛ. 

21Ka sede mwat hwak de a ra pyɛ de ya sé ligis — kɛ ye mwasi, kɛ ye ngyama 

ayi, kɛ kayɛ pyɛ cak de ya sé ligis, ko a re banamâ nɔrɔ hemo, a ga row neken 
mɛ, ko bê ró ɛ yi e ji bemat mɛ. 

22Dagwi Darwey a to ha a Mose, a yang ɛ, 

23a nɔ̂ng BeIsrayɛl badu vemo ngan: Mwat hwak a kwon re sebwêp ngyī, kɛ 

vyēl pyɛng kɛ shi wɛt. 

24Ko be kwon re sebwêp yas de ba sɛ̀ ya ga ku, kɛ yane de ngyama ya mɔrɔ 

arɔng wɛt, ko bê tɔk ra mɛ kagwɛ fwom hwak na hɛ. 

25Kawɛ mwat de a rɔda re sebwêp yas de ba rɔda nára a Dagwi Darwey yɛ nɔrɔ̂ 

pyɛ̂ re, a ga row neken mɛ, ko bê ró ɛ yi e ji bemat mɛ. 

26Ano arɔng, kagwa de BeIsrayɛl ba sé sangal ɛ, be kwon re nemi ko tyɔng wɛt, 

kɛ ne benon, kɛ ne yas ayi. 

27Ka sede mwat hwak a re nemi, a ga row neken mɛ, ko bê ró ɛ yi e ji bemat 

mɛ. 

Numo hê bepiris 

28Dagwi Darwey a to ha a Mose, a yang ɛ, 

29a nɔ̂ng BeIsrayɛl badu vemo ngan: Kawɛ mwat de ê vey nára nɔrɔ̂ wunâ nesa, 

tik na a nɔ̂ng Dagwi Darwey bak o winde wa sé mwɛ. 

30Ko yɛ mwat o pyɛ mɛ ê wɔ na bebak o, vɛ a sebwep o mwa na cɔ̌ mo, ko a ra 

mɛ, sede ba sé nára a Dagwi Darwey nɔrɔ̂ yɛ. 

31Piris a rɔda rangas sebwep o e ra gagbang rangas yas, ko cɔ̌ mo yê sè ye 

bepiris. 

32-33Ko fwa mo gwô yege gwô sè gwô piris de ê nára nemi tanga sebwêp nɔrɔ̂ 

wunâ nesa mo, gwô tɛ́ ɛ numo mɛ. 

34Yi e ji yas de BeIsrayɛl bê nára nɔrɔ̂ wunâ nesa, Dagwi Darwey a ga pat ɛ 

cɔ̌ mo tanga fwâ yege mo, a nɔ̂ng bepiris mɛ, na ye sè numo mɛn. Yemo ya sé 
pyɛ de BeIsrayɛl bê nɔngɔ̂s bepiris nesheneshey. 

35Pyɛ́ yane ya sé numo hê Aharon tanga nèy mɛ yi e ji nɔrɔ̂ pyɛ̂ re de ba nára 

a Dagwi Darwey yi e tuk de ba tɛ̀ ɛn, be ra fwôm bepiris. 

36E tuk o de ba shushu hɛn na něy, Dagwi Darwey a tɛ̀ redu wɔgɔ, BeIsrayɛl be 

nɔngɔs hɛn nû pyɛ́ yane mo. Hemo ha sé redu yaga bezamang mɛn mwa vɔk 
e nuyel. 

37Vemo vɛ a badu e ra begwong nása nenɔrɔ̂ yas burang, na nenɔrɔ̂ nemuk, 

na nenɔrɔ̂ fûng banɛn, na nenɔrɔ̂ talâ banɛn, na nenɔrɔ̂ wunâ nesa tanga nenɔrɔ̂ 
tɛ́ ɛn bepiris. 

38Dagwi Darwey á kana nɔ̂ng Mose badu vemo e Raku Sinai e hey, tuk de á ha 

a BeIsrayɛl be vey a yɛ na nenɔrɔ mɛn. 

Bepiris 8 
Tɛ́sɛ Aharon na nèy mɛ bepiris 

1Dagwi Darwey a yâng Mose, 

2-3“Vey na Aharon na nèy mɛ bewen o e rwi bûk sangal hom, ko vɔk ɛ 

berugu mo, na něy shushu, na bwôt mus yaga nɔrɔ̂ fûng banɛn, na beturuk 
beba mo tanga kaw de wa vɔk ɛ kpam-tuk sana géy-sing. Tula mwa regyɛng 
BeIsrayɛl e hwomo arɔng.” 

4Mose a ra sede remo de Dagwi Darwey a nɔng ɛ nu, ko BeIsrayɛl ba tula hɛn 

e rwi bûk sangâl Dagwi. 

5Mose kwong a yang ɛn, “Di, pyɛ ma yet de Dagwi Darwey a ga nɔng nu be ra.” 

6A tɛ̀ Aharon na nèy mɛ be vey e nuyel, ko a kus ɛn. 

7E bama mo, a tɛ̀ a Aharon gworugû ji mo gwolwis o, ko a tɛ̀ gyindi mo, a tɛ̀ a 

yɛ gworugû rak o na rugû fwom, ko a rɔgɔs gwɛ na gyindi de ba tɔrɔ wɛ. 

8Ano arɔng, a to tɛ̀ radîng gèy, ko a tɛ̀ Urim na Tumim e ji mo. 

9A tɛ̀ a yɛ torô kpin e rato, ko a rɔgɔs e ratili mɛ keborô dyam shinang de ka 

dura, Aharon a sé jaram yaga Dagwi. Mose a ra kayɛ pyɛ, sede remo de Dagwi 
Darwey a ga kana nɔng ɛ nu. 

10E bama mo, a jut něy shushu, a zagat mɛ buk na mwa pyɛ́ de ya sé e ji gwɛ; 

ano de a tik yɛ jaram yaga Dagwi. 

11A to zagat e ra gàgbang rangâs yas zang taama na pyɛ̂ hɛ mwa, na gwopey 

kus vɔ tanga pyɛ tik gwɛ. Ano de a tik yɛ jaram yaga Dagwi. 

12Ano arɔng, a shushu a Aharon něy e rato mɛ, na a tik ɛ mɛ jaram. 

13A to vey na nèy Aharon arɔng, a tɛ̀ a yɛn berugu belis mɛn, a tɛ̀ begyindi mo, 

ko a tɛ̀ a yɛn bebong mɛn, tyɛng na pyɛ de Dagwi Darwey a ga kana nɔng ɛ nu. 

14E bama mo, Mose a jut bwôt mus de bê nára vɔk na Dagwi yaga halâ banɛn, 

ko Aharon na nèy mɛ, ba tɛ̀ vɔ mɛn e ratô mus o. 

15Ba yɛrɛ wɛ, ko Mose a vɛ nemi mo, a tɛ̀ nɛ na kwɛn vwɔ mɛ e ra pyɛ́ de ya sé 

sede badûk gàgbang rangas o, na a fung mɛ hɛ, ko bwâng nemi mo mwa a 
losho nɛ e retîs kwɔn o. Yi ano de a tik kwɔn o jaram, na be tɔk ragas ɛ fwôm 
talâ-nɛn. 

16Mose a paa mwa sebwêp pyɛ̂ jim o, na cûng bwep de ya sé e ra yey o, tanga 

pyík o na bwêp yɛ̄, a rangas e ra kwɔn o. 

17Ko banamâ mus o, na rehwo mo tanga balagey na beving vɛ, ba rangas 

e bamâ jêy kwɔ̂n yê ngyɔk, sede remo de Dagwi Darwey a ga kana nɔng ɛ nu. 

18Ano arɔng, a jut gwining e ji beturuk o, womo de bê nára wɛ nɔrɔ̂ rangas 

burang, ko Aharon na nèy mɛ ba tɛ̀ vɔ mɛn e ratô wɛ. 

19Ba yɛrɛ turuk o, ko Mose a vɛ nemi mo, a waram nɛ e ra bahagat banaas vê 

gàgbang rangâs yas o. 

20Ba yɛt banama mo bagap o bagap o, ko Mose a rangas bagap o na to mo, 

tanga sebwep o. 

21E bamâ kûs pyɛ̂ jim o tanga bol bama mo, ko Mose a rangas yɛ arɔng e ra 

gàgbang rangas o, sede remo de Dagwi Darwey a kana nɔng nu. Nɔrɔ̂ yas 
hemo de be rangas yɛ burang ha sè nɔrɔ̂ pyɛ̂ re, ko nesang hɛ na pɛngɛ a Dagwi 
Darwey yey. 

22E bama mo, Mose a jut turuk o woro, de wa sè yaga tɛ̂ bepiris, ko Aharon na 

nèy mɛ ba tɛ̀ vɔ mɛn e ratô wɛ. 

23Ba yɛrɛ turuk o, ko Mose a vɛ nemi mo, ko a tɛ̀ a Aharon nɛ e kwɔng fwông 

vwɔ yege mɛ, tanga e ra kwɛn vwɔ rwey gwo yege mɛ, na e ra kwɛn bwol rwey 
mɛ gwo yege arɔng. 

24Ano arɔng, ba tɛ̀ nèy Aharon ne gwɛ̌ sek bagat, ko Mose a to vɛ nemi mo, ko 

a tɛ̀sɛ nɛ e ra bakwɔng betong vɔ yege mɛn, na e ra beken vɔ berey mɛn ve 
yege, tanga e ra beken bol berey mɛn ve yege arɔng. Bwang o kwong, a waram 
nɛ e ra bakwɔng banaas vê gàgbang rangâs yas o. 

25Ko a jut sebwêp turuk o, hɛ a hê rum o, na mwa sebwêp pyɛ̂ jim o, na cûng 

bwep de ya sé e ra yey o, tanga pyík o na bwêp yɛ, a to jut fwâ vwɔ yege mo. 

26Yi e ji kaw de wa vɔk ɛ kpam-tuk sana géy-sing de wa sé e nuyêl gàgbang 

rangas yas, a jut regat kpam-tuk rining, na kegat kpam-tuk rɔkrɔk kining de ba 
tɛ̀ ɛ něy, tanga kpam-tuk bagasak gwining arɔng, ko a tɛ̀ mwa e ra sebwep o 
tanga e ra fwâ vwɔ yege mo. 

27A tɛ̀ mwa pyɛ́ yemo e vɔ Aharon na nèy mɛ, ba ra mɛ, sede ba sé nára nɔrɔ. 

28Ano, Mose a sey yɛ̄ yi e vɔ mɛn, ko a rangâs yɛ e ra gàgbang nɔrɔ̂ yas burang. 

Hemo mwa ha sé nɔrɔ̂ pyɛ̂ re de nesang hɛ na pɛngɛ a Dagwi Darwey yey. 

29Ko Mose a jut cɔ̌ mo, a ra mɛ, sede ba sé nára nɔrɔ vɔk na Dagwi Darwey. 

Numo hê Mose a hane hê nɔrɔ̂ tɛ́sɛ bepiris, sede remo de Dagwi Darwey a 
kana nɔng nu. 

30E bama mo, Mose a nɔ̀t ɛ něy shushu, na nemi de na sé e ra gàgbang rangâs 

yas o, ko a zagat nɛ̀ e ra Aharon na e ra berugu mɛ, tanga e ra nèy mɛ na 
berugu mɛn arɔng. Ano de a tɛ̀ Aharon tanga nèy mɛ na berugu mɛn be sè 
jaram yaga Dagwi Darwey. 

31Mose a yâng Aharon na nèy mɛ, “Jut in banama mo, wɔ mɛ e rwi bûk sangâl 

Dagwi, kyé in vɛ, ko yin re vɛ e hwomo mwa na kpam-tuk de wa sé e ji kaw, ye 
à nɔrɔ̂ tɛ́sɛ bepiris. Ano de Dagwi Darwey a ga kana nɔng nu. 

32Ko bwang banama kɛ kpam-tuk de wa pɔl, rangas hin yɛ. 

33Yin hàla rwi bûk sangâl Dagwi wɛt pɔlɔ taama, sɛ̌ ba tala jeng tɛ́sɛ hin bepiris 

e ngyen. 

34Pyɛ́ de wot a ga ra yunung, yɛ a pyɛ́ de Dagwi Darwey a nɔng nu, yaga na a 

hàla a yin mɛ banɛn min. 

35Nàra hin e rwi buk o nagwi na naturuk pɔlɔ taama, ra in pyɛ́ de Dagwi Darwey 

a ga kana nɔng nu. Ka yin a ra ano wɛt, ko yin ê kushu. Pyɛ ma yemo de Dagwi 
Darwey a ga kana nɔng me nu.” 

36Ano de Aharon na nèy mɛ ba ra tyɛng pyɛ́ de Dagwi Darwey a ga kana nɔ̂ng 

Mose nu. 

Bepiris 9 
Aharon na nèy mɛ ba kaba fwom 

1E tuk hê rwit jeng de ba tala tɛ̂ Aharon na nèy mɛ, bepiris, Mose a yila hɛn 

tanga bemakûk BeIsrayɛl. 

2A yâng Aharon, “Jut bwôt mus na turuk de vit a rām kɛ pyɛ cak vyes, na hwo 

nára mɛ nɔrɔ vɔk na Dagwi Darwey, bwôt mus o yaga halâ banɛn, ko turuk o 
wo nɔrɔ̂ yas burang. 

3Ko ha a BeIsrayɛl arɔng, be vey na gam yaga nɔrɔ̂ fûng banɛn, na bwôt mus 

tanga turuk vê neshey ninining, de vit a rām kɛ pyɛ cak vyes, yaga nɔrɔ̂ yas 
burang, 

4na mus tanga turuk yaga nɔrɔ̂ wunâ nesa. Bê nára yɛ mwa na nɔrɔ̂ nemuk de 

ba ga suk na něy. Yaga yunung Dagwi Darwey ê dura to mɛ na yin.” 

5Yɛn a vey a Mose na kayɛ pyɛ e kwɔ̂n buk o, sede remo de a nɔng ɛn nu; ko 

mwa regyɛng BeIsrayɛl o ba gwɛ̌ wɔ bagat, na be re a Dagwi Darwey fongol. 

6Ko Mose a yang ɛn, “Di, pyɛ ma yemo de Dagwi Darwey a ga nɔng in nu, na 

yin a ra, na yin bin di nedyɛt gbɔng nerat mɛ.” 

7Ko a yâng Aharon, “Sek bagat wɔ̀ sɛ̀ gàgbang rangas o, na hwo nára yaga to 

mō nɔrɔ̂ fûng banɛn na nɔrɔ̂ yas burang, yaga talâ-nɛn mō na belɔ mō. Ko hwo 
to nára nɔrɔ hê BeIsrayɛl, yaga na be hala a yɛn mɛ banɛn mɛn arɔng. Ra pyɛ́ 
mwa sede remo de Dagwi Darwey a ga kana nɔng nu.” 

8Ano de Aharon a sek bagat wɔ̀ sɛ̀ gàgbang rangas o, ko a yɛrɛ mus de wa sé 

yaga nɔrɔ̂ fûng banɛn mɛ pyɛ mɛ. 

9Nèy mɛ na vey a yɛ na nemi de ba sɛt, ko a tɛ̀ kwɛn vwɔ mɛ e ji nɛ, a tɛ̀sɛ nɛ̀ 

e ra pyɛ́ de ya sé sede badûk gàgbang rangas o, bwang nemi mo a losho nɛ 
e retîn kwɔn o. 

10Ko a rangas sebwêp yas o, na pyík o, tanga cûng bwep de ya sé e yey o e ra 

kwɔn o, sede remo de Dagwi Darwey a ga kana nɔ̂ng Mose nu. 

11Ko banama mo na rehwo mo a rangas e mâ jêy kwɔ̂n yê ngyɔk o. 

12E bama mo, a yɛrɛ turuk de wa sé yaga nɔrɔ̂ yas burang. Nèy mɛ na vey a yɛ 

na nemi, ko a waram nɛ̀ e ra bahagat banaas vê gàgbang rangas o. 

13Nà to nɔng ɛ bagâp banama mo na to mo, ko yɛ a rangas mwa. 

14A kus pyɛ̂ jim o, tanga bol bama mo, ko a rangas yɛ̄ mwa e ra bwang pyɛ́ de 

ya sé e ra gàgbang rangas o. 

15Ano arɔng, a nára nenɔrɔ̂ BeIsrayɛl. A jut gam de bê nára nɔrɔ mo yaga halâ 

banɛn mɛn, a yɛrɛ wɛ, ko a nára wɛ, sede remo de a ga kana ra na mwɛ. 

16A to nára nɔrɔ̂ yas burang tyɛng e ra badu mo. 

17A vey na nɔrɔ̂ nemuk, a vɛ pyak e vwɔ, ko a rangas e ra gàgbang rangas o. 

Nɔrɔ hemo ha sé e ra rak nɔrɔ̂ nemuk de be nára tanga nɔrɔ̂ yas burang hê 
kahɛ gasi. 

18E bama mo, a yɛrɛ mus o tanga turuk o, de ba sè yaga nɔrɔ̂ wunâ nesa yaga 

BeIsrayɛl. Nèy mɛ na vey a yɛ na nemi mo, ko a waram nɛ e ra bahagat banaas 
vê gàgbang rangas o. 

19Nà paa mwa sebwêp mus o tanga sê turuk o, 

20ko nà tɛ̀ sɛ e ra rak cɔ́ mo. Aharon a rangas sebwep o mwa e ra kwɔn o. 

21Ko cɔ̌ mo tanga fwâ yege mo, a ra mɛ, sede a sé nára a Dagwi Darwey mɛ 

nɔrɔ, sede remo de Mose a ga kana nɔng nu. 

22Jeng de Aharon a ga tala nára nenɔrɔ mo mwa, a nára vɔ mɛ wɔ̀ sɛ̀ BeIsrayɛl, 

ko a tɛ̀ a yɛn nerat. Ko a gyirik yi e gàgbang rangas o. 

23Mose na Aharon ba yel e bûk sangâl Dagwi. Jeng de yɛn a nusu e majey, ba 

tɛ̀ a BeIsrayɛl nerat, ko yɛn mwa ba di nedyɛt gbɔng nerat Dagwi Darwey. 

24Ko kya ha vɛ̌ yi na Dagwi Darwey, ha re nɔrɔ̂ yas burang o tanga sebwep o 

de ya sé e ra gàgbang rangas o. Sede BeIsrayɛl ba di, ba gbɔ, ko ba gaba gup 
e vwel, na be nɔ̂ng Dagwi nerey. 

Bepiris 10 
Ba tabak nèy Aharon 

1Nadap na Abihu, nèy neba e ji nèy Aharon, kawɛ mɛn a jut repey, ba tɛ̀ rɛ kya, 

ba tɛ̀ rɛ pyɛ̂ nesang hyɔɔlɔl, ba sè nára yɛ nɔrɔ vɔk na Dagwi Darwey. Ko kya mo 
ha sé hemo de a ga nɔng ɛn nu, be nára mɛ nɔrɔ wɛt. 

2Ko kya ha vɛ̌ yi na Dagwi Darwey, ha wey na yɛn e hwomo e nuyel mɛ. 

3Mose a yâng Aharon, “Di, pyɛ ma yemo de Dagwi Darwey a ha, jeng de a ye, 

‘Mwa vemo de be vey bagat na me, gbing-gbing be nɔng me nerey, yaga ma 
sé jɛrɛ; bemat hom mwa arɔng be nɔng me nerey.’ ” Ko Aharon a ka tùt nu wɛt. 

4Mose a yila Mishayɛl na Ɛlzafan, nèy Uziyɛl gwa dâ Aharon, ko a yâng ɛn, “Vey 

in e ngamo, na yin hashe bavîn begwa min yi e kwɔ̂n jɛrɛ vɔk e mâ jêy kwɔ̂n ye 
ngyɔk.” 

5Ano de yɛn a vey, ba kaba berugu mɛn, ko ba hashe bavin mɛn o, sede remo 

de Mose a ga nɔng nu. 

6E bama mo, Mose a yâng Aharon na nèy mɛ Ɛlɛyazar tanga Itamar, “Yin tik 

setot rato min jagam wɛt, kɛ yin hama berugu min, na yin dura mɛ lashê yey wɛt. 
Ka yin a ra ano, yin ê kushu, ko Dagwi Darwey ê ra shom na BeIsrayɛl mwa. 
Ko begwa min BeIsrayɛl mwa bē tosho, yaga bemat vemo de Dagwi Darwey a 
wey mɛ na kya. 

7Yin hala rwi buk o wɛt, ka ano wɛt yin ê kushu, yaga ba ga tɛ̀ in jaram na něy 

shushu ne jɛrɛ nɛ Dagwi Darwey.” Ano de yɛn a ra tyɛng na hâ Mose. 

Badu yaga bepiris 

8Ko Dagwi Darwey a ha na Aharon, a ye, 

9“Di, hwo na nèy mō, yin sɔ nshî anap kɛ kanɛ nshi de ne tɛ̀ sefeng jeng de yin 

ê yel e bûk sangal hom wɛt; ka yin a ra ano, ko yin ê kushu. Hemo ha sé redu 
de yin ê raa e bezamang min. 

10A sé gbing-gbing yin gas e tê pyɛ́ de ya sé yê Dagwi na yemo de ya sé yê 

zɔng-reng, na e tê yemo de ya sé haalal na yinde ya sé ligis arɔng. 

11Yin basa a BeIsrayɛl badu hom mwa, vemo de me ma ga nɔng vɛ e vwɔ̂ 

Mose.” 

12Ko Mose a yâng Aharon na Ɛlɛyazar tanga Itamar, nèy mɛ neba de na tɛt ɛ, 

“Jut in nɔrɔ̂ nemuk de na tɛt ɛ yi e nenɔrɔ̂ pyɛ̂ re ne Dagwi Darwey, yong in mɛ 
kpam-tuk sana géy-sing, yin re wɛ e hagât gàgbang rangas. Yaga wa sé pyɛ 
de ya dal mwa na nejɛrɛ, 

13re in yɛ e kwɔ̂n jɛrɛ. A sé numo mo, à Aharon, tanga nèy mō hê pyɛ́ de ba 

nára nɔrɔ vɔk na Dagwi Darwey. Pyɛ ma yemo de a ga kana nɔng me nu. 

14Ko cɔ̌ na fwa mo de ba ga ra mɛ, sede ba sé nára a Dagwi Darwey mɛ nɔrɔ, 

hwo na nèy mō bewen o tanga behwong o yin re yɛ̄ e kwɔ̂n haalal. Ya sé numo 
min à hane hê pyɛ́ de BeIsrayɛl ba nása mɛ nenɔrɔ̂ wunâ nesa. 

15Tik na yɛn a vey na fwa mo na cɔ̌ mo tanga cûng sebwep de ba rɔda rangas 

yɛ, na be ra mɛ, sede ba sé nára mɛ nɔrɔ vɔk na Dagwi Darwey. Cɔ̌ mo na 
fwa mo yê sè myo na nèy mo e bezamang min, sede remo de Dagwi Darwey a 
ga kana nɔng nu.” 

16Mose a rangal rehâ gam de wá gà sè yaga nɔrɔ̂ fûng banɛ̂n BeIsrayɛl, ko a 

sɛ̀ ba ga kana rangas banama mo, ko a wok shom e ra Ɛlɛyazar na Itamar, a 
yâng ɛn, 

17“Yaga sɛ́ de yin a ra ano ɛ? Yin a yâng re pyɛ̂ nɔrɔ̂ fûng banɛn e lalâ kwɔ̂n 

jɛrɛ wɛt a? Ya sé pyɛ de ya dal mwa na nejɛrɛ, ko Dagwi Darwey a ga nɔng in 
yɛ, na yin hala a BeIsrayɛl mɛ banɛn mɛn. 

18Di, ba wɔ́ na nemî yas o e kwɔ̂n jɛrɛ wɛt. Yaga ano, yin a yâng re yɛ e lalâ 

kwɔn o, sede remo de ma ga kana nɔng in nu.” 

19Ko Aharon a toyo a Mose, a yang ɛ, “A sé mwin de yunung nèy hom na ga 

nára nɔrɔ̂ fûng banɛn mɛn tanga nɔrɔ̂ yas burang mɛn vɔk na Dagwi Darwey, 
ko di, yére pyɛ̂ gawey yemo ye sɛsɛm me! Ka ma ga kana re namâ nɔrɔ̂ fûng 
banɛn yunung, ka a yâng sè e nuyel Dagwi Darwey pyɛ pɛngɛ a yɛ yey bɛ?” 

20Sede Mose a wok ano, ko yey mɛ ya dyɛng. 

Bepiris 11 
Neha e ra yas na ngyāma de bê re 

(Bare 14:3-21) 

1Dagwi Darwey a ha a Mose na Aharon, a yang ɛn, 

2yɛn a ha a BeIsrayɛl badu vemo ngan: E ji yas kɛ ngyāma de ya sé e ji jey, 

3yin ê tɔk re yemo de ya vɔk shashap bekwǒk bol, ko ye tē gbuk a pyɛ́ arɔng. 

4-6Ko yin re bemaryat, na shonong, tanga befey wɛt. Mwa ano de ye tē gbuk a 

pyɛ́, ko ya vɔk shashap bekwǒk bol wɛt, ya sé kyiri na yin. 

7Yin re bezà arɔng wɛt. Mwa ano de ba vɔk shashap bekwǒk bol, ko be tē gbuk 

a pyɛ́ wɛt, ba sé kyiri na yin. 

8Yin re banamâ ngyāma yemo wɛt, yin ka ra bavîn yɛ̄ wɛt, ya sé kyiri na yin. 

9Yin ê tɔk re pyɛ́ cen de ya sé e ji nshi ne gworep kɛ nerɔt, yemo de ya vɔk 

bafabak na gafosok zɔng. 

10Ko kayɛ pyɛ cen de ya vɔk bafabak na gafosok wɛt, yin re yɛ wɛt, ya sé byɛm-

byɛm na yin. 

11Yin re banamâ yɛ̄ wɛt, bavin yɛ̄ ba sé byɛm-byɛm arɔng. 

12Ano, gas in na kayɛ pyɛ e ji nshi de ya vɔk bafabak na gafosok wɛt. 

13-19E ji yére benon, behak ba sé de yin ê re ko tyɔng wɛt, ba sé byɛm-byɛm na 

yin, vɛ̀ à bekim, na berap, na bekwɛng, na bedúrutsung, na ying-gyi na bwang 
yerê benon vôs pyɛ́ cen, tanga bejagawey, na behwǎk; na bwang yerê benon 
de be re bavîn pyɛ́, tanga behántɔ̀k, na bekǔl, na bwang yerê benon vôs betɔk, 
mwa na bengyuwa na berǎrit. 

20Mwa pyɛ́ de ya vɔk bafabak na bol sede bèkwɔshey, ya sé byɛm-byɛm na yin. 

21Ko pyɛ́ de ya vɔk bafabak na bol de be tē cat, yin ê tɔk re. 

22Yɛ à yɔ́rɔ, na yéng tanga rawal e ra yerê yɛ. 

23Ko mwa bwang shɛl o de ya vɔk bafabak na bol ya sé kyiri na yin. 

24-28Kawɛ mwat de a ra revîn ngyama de ya vɔk bekwǒk shashap wɛt, kɛ ye tē 

gbuk a pyɛ́ wɛt, na mwa yemo de ya vɔk bol naas, ya to vɔk bekɛn bol, ê tɛ́ ɛ 
ligis vɔk e nawiri. Kawɛ de a jut revîn cak e ji yɛ̄, a kus berugu mɛ, ko mwa ano, 
ê nàra ligis vɔk e nawiri. 

29-30Pyɛ̂ gabaga yemo ya sé kyiri na yin: à begàl, na cū, na beva, na begutsang, 

na belɛ̌mɛs, na bebǒm, tanga bèkosom. 

31Mwa mwat de a ra yɛ̄ kɛ revîn yɛ̄ ê tɛ́ ɛ ligis vɔk e nawiri. 

32Ko ka sede revin o ra gaba e ra pyɛ cak, pyɛ mo yê tɛ́ ɛ ligis, kɛ a sé e cɔgɔt, 

kɛ rugu, kɛ rehwo, kɛ dap, kɛ fwôm sɛ́ de be ra mɛ ayi, bē tɛ̀ yɛ̀ e ji nshi, ko yê 
sǎ ligis vɔk e nawiri. 

33Ka sede revîn cak ra gaba e ra rwêy bwos, kayɛ pyɛ de ya sé e ji hɛ yê tɛ́ ɛ 

ligis, ko hwo mɔrɔ rwey o. 

34Kayɛ pyɛ re de nshî rwey o na losho hɛn ɛ, yê tɛ́ ɛ ligis; nshî sɔ̂ nerwey o na 

sé ligis arɔng. 

35Kayɛ pyɛ de revîn cak e ji pyɛ́ yemo ya gaba e ra rak o yê tɛ́ ɛ ligis, ka sede a 

sé repik kɛ kwɔ̂n kyê kpam-tuk ayi, ko bē wey na vɛ. 

36Ka sede revîn cak ra gaba e ji lwel kɛ revû nshi, lwel na revú mo bê nàra 

haalal, ko mwat de a pat revin o, ê tɛ́ ɛ ligis. 

37Ka sede revîn cak ra gaba e ra yére, ko yére mo yê nàra haalal. 

38Ko ka sede yére mo ya sé e sing e ji nshi, ko revîn cak ra gaba ɛ, yére mo yê 

sè ligis na yin. 

39Ka sede e ji yas de be simo yin re ya ku, ko kawɛ mwat de a ra yɛ, ê tɛ́ ɛ ligis 

vɔk e nawiri. 

40Ko womo de a re banama mo, a kus berugu mɛ, ko yɛ pyɛ mɛ ê nàra ligis vɔk 

e nawiri; mwat de a jut revin o, a kus berugu mɛ, ko ê nàra ligis vɔk e nawiri. 

41-42Yin re pyɛ cak e ji pyɛ shɛl yê gabaga wɛt. Kɛ kayɛ mo de yé hwɔlɔ jim 

e vwel, kɛ yemo de ye kyè e ra bol naas, kɛ yinde ya vɔk bol pyak, ya sé pyɛ̂ 
byɛm-byɛm na yin. 

43Yin tɛ̀ bato min ligis yi na rê pyɛ́ cak e ji yemo mo wɛt; ka ano wɛt, ko yin ê sè 

a me byɛm-byɛm. 

44Me ma sé Dagwi Darwey, Dagwi min. Tík in bato min jaram, na yin sè jɛrɛ, 

yaga me ma sé jɛrɛ. Yaga ano, yin tɛ̀ bato min ligis wɛt yi na kayɛ pyɛ gabaga. 

45E me wɛ à Dagwi Darwey de ma nusu na yin yi e sevwêl Misra, na me se 

Dagwi min. Sè in jɛrɛ, yaga me ma sé jɛrɛ. 

46Badu ma vemo e ra yas na benon, tanga kayɛ pyɛ de ya sé e ji nshi, na kayɛ 

pyɛ de ye kyě kyè e vwel. 

47Di, badu mo bê sɛlɛ hin, na yin gas e tê pyɛ́ de ya sé haalal na yemo de ya 

sé ligis, na pyɛ́ cɛn de ya sé ryat yaga re, na yemo de ya sé kyiri arɔng. 

Bepiris 12 
Tɛ́sɛ beha haalal e bamâ tɔ́ 

1Dagwi Darwey a yâng Mose, 

2a ha a BeIsrayɛl badu vemo ngan: Ka sede hwā a tɔ̀ wen, ê sè ligis nepɔlɔ 

netaama tyɛng sede jeng berang mɛ. 

3Ko e tuk hê rwit, bê wɔ́ a hwey o e cwɛl. 

4Hwā mo ê re nuyel na gyeng sɛ̌ bamâ nepɔlɔ kuru batat na nɛ netat, yaga jeng 

telê nemi. A ra pyɛ cak de ya sé jɛrɛ, kɛ a wɔ́ e kwɔ̂n re a Dagwi fongol wɛt, sɛ̌ 
jeng tɛ́ ɛ haalal ya ga kwey e ngyen. 

5Ko ka sede a tɔ̀ hwong, ê sè ligis nepɔlɔ kuru na nɛ nenaas tyɛng sede jeng 

berang mɛ. A rɔda re nuyel na gyeng sɛ̌ bamâ nepɔlɔ kuru batyiimin na nɛ 
netyiimin, ko ê de sè haalal. 

6Sede jeng tɛ́ ɛ haalal ya ga sila, kɛ yɛ̀ a tɔ̀ hwey wen kɛ hwong ayi, ko ê wɔ̀ na 

piris e rwi bûk sangâl Dagwi na vyel pyɛng de ya vɔk shey hining, yaga nára mɛ 
nɔrɔ̂ yas burang tanga gwobɔp kɛ wǔtut yaga nára mɛ nɔrɔ̂ fûng banɛn. 

7Piris o ê nára nenɔrɔ nemo vɔk na Dagwi Darwey, ê ra badu pat ɛ yi e sangal 

ligis, ko ê tɛ́ ɛ haalal. Badu ma vemo de hwā mó ê ra e bama de a ga tɔ̀. 

8Ko ka sede vit a hɛ na gwông sɛ̂ tyimit, ko tik na a wɔ́ na bewǔtut beba kɛ 

bebɔp beba, gwining yaga nɔrɔ burang, ko gwining o yaga nɔrɔ̂ fûng banɛn. 
Piris ê nára nenɔrɔ nemo mo, e ra badu pat ɛ yi e sangal ligis, ko ê tɛ́ ɛ haalal. 

Bepiris 13 
Tɛ̂ mwat haalal e bamâ rɔ 

1Dagwi Darwey a nɔ̂ng Mose na Aharon badu vemo ngan: 

2Mwat de a vɔk e ra rehwô rebek mɛ, nedem pus kɛ gwonot kɛ bwatbwat, ko ya 

vɛ̌ tɛ́ ɛ vyes de yé tē dɔ, ko bē wɔ́ na mwat o na piris, yɛ kɛ hwak e ji nèy mɛ. 

3Piris o ê masa dem de pyɛ mo ya nusu ɛ. Ka sede tôt dem o ha ga pɛngɛ, ko 

rām o ha ra ɛ̀ kas ɛ, ko a sé rɔ̂ hwô rebek ves, ko ê ha wɔgɔ, mwat o a ga tɛ́ ɛ 
ligis. 

4Ko ka sede rām o ha pɛngɛ zɔng, ha kas ɛ wɛt, ko tôt dem o ha vɔk ɛ 

nepɛng wɛt, ko piris o ê kang mwat o nepɔlɔ netaama. 

5A rɔda to masa hɛ e tuk hê taama mo, ko ka sede e di mɛ rām o ha sé tyɛng 

e dem o, ha ga gwɛ̌ hɛ wɛt, ko ê kang mwat o nepɔlɔ mo nehak netaama. 

6A rɔda to gwɛ̌ masa hɛ e tuk hê taama mo, ko ka sede e di mɛ dem o ha râ sé, 

kɛ ha ga ye wàs, ha karak wɛt, ko ê ha wɔgɔ, mwat o a sé haalal; á sè e rām 
zɔng. Mwat o ê kus berugu mɛ, ko ê tɛ́ ɛ haalal. 

7Ko ka sede rām o ha re nuyel na karak hɛ, e bama de piris a ga kana masa 

hɛ, ko a ga ye, a sé haalal, mwat o ê to dura to mɛ na yɛ. 

8A rɔda to masa hɛ, ko ka sede ha ga karak, ko a sé e rɔ ves hê hwô rebek, ko 

ê ha a mwat o wɔgɔ, a sé ligis. 

9Ka sede mwat hwak a kaba rɔ ves hê hwô rebek, ko bē wɔ́ na yɛ na piris, 

10ko yɛ̀ ê masa hɛ. Ka sede a sɛ̀ dem o ha pu, ha pɛngɛ, ha ga tɛ̀ tot he pɛngɛ 

arɔng, dem o ha ga hwo tɛ̀ bweykanang, 

11ko ha sé rɔ ves de ha ga ros. A rɔda ha wɔgɔ, mwat o a sé ligis, ê kang ɛ wɛt, 

yaga ba ga tɔk tsɛng-tsɛng, a sé ligis. 

12Ko ka sede rɔ̂ hwô rebek o ha ga karak hɛ, ha ga kyiri hɛ yi e rato wɔ̀ tà e bol, 

13ko piris ê masa mwat o yɛɛlɛl. Ka sede ha ga kyiri rebek mɛ mwa, mwat o a 

ga tɛ́ ɛ haalal, ko piris o ê ha wɔgɔ, mwat o a sé haalal. Yaga hwô rebek o mwa 
ha ga pɛngɛ, ano a sé haalal. 

14-15Ko ras de bweykanang wa nusu a mwat o, ko piris o ê to masa hɛ, ê ha 

wɔgɔ, mwat o a sé ligis. Bweykanang wa dura, a sé rɔ̂ hwô rebek ves. 

16-17Ko jeng de bweykanang wa ga ye vit, hwó ha to tɛ́ ɛ pɛng, mwat o ê to wɔ́ 

na piris, womo de ê ha wɔgɔ, a sé haalal. 

18Ka sede mwat hwak a vɔk gwonot de gwa ga vel, 

19ko e bama mo dem pu mo ha tɛ́ ɛ pɛng, kɛ ha ragas ɛ nesinang tanga nepɛng, 

yɛ ê wɔ na piris, 

20womo de ê masa hɛ. Ka sede kwɔn o ha ra ɛ̀ kas ɛ, tôt dem o ha ga tɛ́ ɛ pɛng 

arɔng, ko piris o ê ha wɔgɔ, a sé ligis. A sé e rɔ hwô rebek ves de ha pɛrɛ yi 
e gwonot o. 

21Ko ka sede a masa rɔ mo, a sɛ̀ tôt dem o ha ga tɛ́ ɛ pɛng wɛt, ko dem o ha ra 

ɛ̀ kas ɛ wɛt, ko ha ga pɛngɛ, ko ê kang ɛ nepɔlɔ netaama. 

22Sede kwɔn o ha karak hɛ, ko ê ha wɔgɔ, mwat o a sé ligis; a sé e rɔ̂ hwô rebek 

ves. 

23Ko ka dem o ha sé tyɛng e dem o, ha karak hɛ wɛt, a sé e rebisîk gwonot 

zɔng, ko piris o ê ha wɔgɔ, mwat o a sé haalal. 

24Ka sede kya ha rangas mwat hwak, ko râm dem o ha tɛ́ ɛ pɛng, kɛ ha ragas 

ɛ nesinang na nepɛng, 

25ko piris ê masa hɛ. Ka sede tôt dem rām o ha ga tɛ́ ɛ pɛng, ha ga ra ɛ kas ɛ, 

ko a sé e rɔ̂ hwô rebek ves de ha pɛrɛ yi e râm kya mo, ko piris o ê ha wɔgɔ, 
mwat o a sé ligis. 

26Ko ka sede tôt dem o ha ga tɛ́ ɛ pɛng wɛt, ko dem o ha ra ɛ kas ɛ wɛt, ko ha 

ga pɛngɛ, ko ê kang ɛ nepɔlɔ netaama. 

27A rɔda to masa hɛ e tuk hê taama mo. Ka sede rām o ha sé karak hɛ, ko a sé 

rɔ̂ hwô rebek ves, ko ê ha wɔgɔ, mwat o a sé ligis. 

28Ko ka sede dem rām o ha sé tyɛng e dem o, ha karak hɛ wɛt, ha ga pɛngɛ, ko 

a sé rɔ̂ hwô rebek ves o wɛt, a sé e rebisîk râm kya mo zɔng, ko piris o ê ha 
wɔgɔ, mwat o a sé haalal. 

29Sede rwas kɛ hwā a vɔk rām e rato kɛ e tô negyɛk, 

30ko piris ê masa rām o. Ka ha ra ɛ kas ɛ, ko tôt dem o ha ragas ɛ nesinang, ha 

sé laslas, ko a sé e rɔ̂ hwô rebek ves o. Piris o ê ha wɔgɔ, mwat o a sé ligis. 

31Jeng de ê masa hɛ, ko ka rām o ha ra ɛ kas ɛ wɛt, ko mwa ano, tôt dem o ha 

siri wɛt, ko piris o ê kang ɛ nepɔlɔ netaama. 

32A rɔda to masa hɛ e tuk hê taama mo. Ka sede e di mɛ rām o ha sé tyɛng 

e dem o, ha ga karak hɛ wɛt, vit a tot de ha ragas ɛ nesinang, ha ra ɛ kas ɛ wɛt, 

33ko mwat o a hwon to mɛ, ko a tik dem rām o. Piris o ê kang ɛ nepɔlɔ mo nehak 

netaama. 

34E tuk hê taama mo, ê to masa rām o, ko ka sede e di mɛ rām o ha ga karak 

hɛ wɛt, ha ra ɛ kas ɛ arɔng wɛt, ko ê ha wɔgɔ, mwat o a sé haalal. Mwat o ê kus 
berugu mɛ, ko ê sè haalal. 

35Ko ka sede rām o ha re nuyel na karak, e bama de ba ga ha wɔgɔ, a sé haalal, 

36ko piris o ê to masa hɛ yɛɛlɛl. Ka sede rām o ha ga karak hɛ, ko a ka to jāma 

dî tot de ha ragas ɛ nesinang e ngyen wɛt; ba ga tɔk tsɛng-tsɛng mwat o a sé 
ligis. 

37Ko ka sede e dî piris o rām o ha ga karak hɛ wɛt, tôt dem o gyat, he ras, dem o 

ha ga ye vit, ko ê ha wɔgɔ, mwat o a sé haalal. 

38Ka sede rwas kɛ hwā a vɔk nebwat-bwat de na ragas ɛ nepɛng ne hwô rebek, 

39ko piris ê masa mwat o. Sede nebwat-bwat o na sé ninde na ragas ɛ 

nepururu, ko a sé e vît rebek zɔng; mwat o a sé haalal. 

40-41Ka sede tôt mwat hwak ha rɛng ɛ e pɛt, hemo hê tɛ̀ mwat o a sè ligis wɛt. 

42Ko ka sede repɔf o ra vɔk ɛ rām de ha ragas ɛ nesinang na nepɛng, ko a sé 

e rɔ̂ hwô rebek ves, 

43ko piris o ê masa hɛ. Ka rām o ha vɔk ɛ nesinang na nepɛng, 

44ko ê ha wɔgɔ, mwat o a sé ligis. Rɔ̂ hwô rebek de ha sé e rato mɛ ha sé ves o. 

45Mwa mwat de ba sɛ̀ ɛ na rɔ̂ hwô rebek ves, ê tɛ̀ cɛk rugu, ko ê hǎl to mɛ wɛt, 

ê bang rwa bayis mɛ wɔ̀ gyirik, ko ê mok, a tē, “Wo ligis, wo ligis!” 

46Mwat o ê nàra ligis mwa jeng de a vɔk rɔ mo, ko ê kyè a wɔ̀ sangal nju mɛ 

e jey na kwɔ̂n yê ngyɔk. 

Neha e ra pyɛ́ de ya vungu 

47-49Ka sede ba sɛ̀ vúngu e ra rugu, kɛ gwo wuulu kɛ linen, kɛ e ra bahwo de ba 

rugut, kɛ e ra pyɛ́ de ba tolo na bahwo, ko vungu mo ha vɔk ɛ būm gwim-gwim 
de ha ragas ɛ nemang-mang kɛ nezwey, bê jut a sé yerê vungu de he vey na 
wey. Tik na be wɔ́ na pyɛ mo na piris. 

50A rɔda masa pyɛ mo, ko a tik yɛ detu nepɔlɔ netaama. 

51A rɔda to masa yɛ e tuk hê taama mo, ko ka sede vungu mo ha ga karak hɛ, 

ko a sé mwin, vungu mo ha sé yerê hê véy na wey. Pyɛ mo ya sé ligis. 

52A rɔda rangas yɛ, yaga a sé vungu hê té lap, de gbing-gbing be rangas na 

kya. 

53Ko ka sede piris o a di vungu mo ha ga karak hɛ e ra pyɛ mo wɛt, 

54ko ê nɔng nu, be kus yɛ, ê to tik yɛ detu nepɔlɔ mo nehak netaama. 

55E bama mo, ê masa pyɛ mo, ko ka sede vungu mo ha ga sege būm wɛt, ko 

pyɛ mo ya sé ligis, mwa ano de ha ga karak hɛ wɛt. Bē rangas yɛ, kɛ vungu mo 
ha sé hê ji mo kɛ hê bamâ pyɛ mo ow. 

56Ko ka sede piris o a di, vungu mo ha ga vuru hɛ, ko ê hamta yɛnɛ̂ kwɔn de 

vungu mo há sè e ra rugu mo, kɛ rehwo mo. 

57Ka sede, e bama mo, ha to nusu e bwang pyɛ́ mo, ha to sé karak hɛ, ko bē 

rangas yɛ. 

58Ko ka sede ba ga kana kus pyɛ de ya vungu, ko vungu mo ha ga vuru hɛ, bē 

to kus yɛ; ano pyɛ mo yê sè haalal. 

59Di, badu vemo e ra vungu hê rugu, kɛ gwo wuulu kɛ linen ayi, kɛ hê pyɛ́ de ba 

yong na rehwo. Gwong a gwomo de bê sɛlɛ hin, na yin a tɔk gas e tê pyɛ́ de ya 
sé ligis na yemo de ya sé haalal. 

Bepiris 14 
Neha e ra gwông tɛ̂ mwat haalal e bamâ rɔ̂ hwô rebek ves 

1-2Dagwi Darwey a nɔ̂ng Mose badu vemo e ra gwông tɛ̂ mwat de a kana vɔk 

rɔ̂ hwô rebek hak ves o haalal: E tuk de bê ha wɔgɔ, mwat o a sé haalal, bê wɔ 
na yɛ na piris, 

3womo de ê nusu na yɛ e jey yi e kwɔ̂n ye ngyɔk, na a masa hɛ. Ka sede mwat o 

a ga tɛ̀ tyang, 

4ko piris o ê nɔng nu, bē vey na benon beba de ba sé kyiri wɛt, na cɛk cɔgɔt 

sida, na shwey de ha sé zwey, tanga kelang hísɔ̀p. 

5A rɔda nɔng nu, be yɛrɛ gwining e ji benon o e ra repey de ra vɔk ɛ nshî lwel. 

6E bama mo, ê to jut gwonon o gworo, ko a gyira gwɛ mwa na cɛk cɔgɔt sida, 

na shwey o, tanga kelang hísɔ̀p o e ji nemî gwonon de ba ga yɛrɛ. 

7A rɔda zagat nemi mo zang taama e ra mwat de a ga tɛ̀ tyang o, ko a ye, a sé 

haalal. Ano arɔng, ê hala gwonon gwokwen o gwo kyè vɔk e hey. 

8Mwat o ê kus berugu mɛ, a hwon mwa tot mɛ, a kus ɛ, ko ê tɛ́ ɛ haalal. A remo 

ê tɔk toyo e kwɔ̂n ye ngyɔk, ko ê yel e buk mɛ wɛt, sɛ̌ bamâ pɔlɔ taama. 

9E tuk hê taama mo, ê to wula to mɛ, a hwon negyɛk mɛ, na tôt bagyîng bayis 

mɛ, tanga mwa tôt rebek mɛ; ê kus berugu mɛ, ko a kus ɛ. Ano de ê tɛ́ ɛ haalal. 

10E tuk hê rwit, mwat o ê wɔ na bebôt beturuk beba tanga shep vyel ye shey 

hining de vit a yɛ na rām kɛ pyɛ cak vyes, ê vɔk ɛ nemuk alkama nerat neshǐ 
masa netat de ba ga suk nɛ na něy pwat, tanga něy pwat sede rebit shǐ masa. 

11Piris ê kyè na mwat o na mwa pyɛ́ mo wɔ e rwi bûk sangâl Dagwi. 

12A rɔda jut gwining e ji bebôt beturuk o tanga něy pwat de na sé sede rebit shǐ 

masa, a nára yɛ nɔrɔ̂ yông burû gawey, ko ê ra mɛ, sede ba sé nára a Dagwi 
Darwey nɔrɔ̂ yɛ̄. 

13A rɔda yɛrɛ bwôt turuk o e nuyêl bûk sangâl Dagwi e kwɔn de be yɛt ɛ yas 

yaga nɔrɔ̂ fûng banɛn na nɔrɔ̂ yas burang. Yaga nɔrɔ̂ yông burû gawey ha sé 
hê piris tyɛng na nɔrɔ̂ fûng banɛn. A sé pyɛ de ya dal na nejɛrɛ. 

14Piris o ê vɛ nemi mo, ko a tɛ̀ a mwat de be kyè wɔ tɛ̀ ɛ haalal o nɛ e kwɔ̂ng 

fwông vwɔ yege mɛ, na e ra kwɛn vwɔ mɛ rwey gwo yege, tanga e ra kwɛn bwol 
mɛ rwey gwo yege arɔng. 

15Ano kwong, ê vɛ něy pwat o, a shushu nɛ e tas vwɔ mwɛlɛng mɛ. 

16A rɔda gyira kwɛn vwɔ yege mɛ e ji nɛ, ko a zagat nɛ zang taama e nuyêl bûk 

sangâl Dagwi. 

17A rɔda to tɛ̀ a mwat de be kyè wɔ̀ tɛ̀ ɛ haalal bwang něy de na sé e tas vwɔ 

mɛ na nemî turuk o e kwɔ̂ng fwông vwɔ yege mɛ, na e ra kwɛn vwɔ mɛ rwey 
gwo yege, tanga e ra kwɛn bwol mɛ rwey gwo yege arɔng. 

18Bwang něy de na tɛt ɛ e tas vwɔ mɛ mo ê shushu a mwat o nɛ e rato. Gwong 

a gwomo de ê ra na a yong ɛ̀ pyɛ de ya kana sé e tê mwat o na Dagwi Darwey. 

19E bama mo, piris o ê nára shep vyel ye nɔrɔ̂ fûng banɛn. Ano de ê to ra fwôm 

pat ɛ yi e sangal ligis. Ko ê yɛrɛ turuk wo neba mo de wa sé yaga nɔrɔ̂ yas 
burang. 

20A rɔda nára wɛ, tanga nɔrɔ̂ nemuk e ra gàgbang rangas o. Ko yɛnɛ̂ râ fwôm 

tɛ́sɛ hɛn haalal a hemo. Ano de mwat o ê tɛ́ ɛ haalal. 

21Ka sede mwat o a sé pwɛng, a tɔk sɛ̀ pyɛ́ yemo wɛt, yɛ ê wɔ na bwôt turuk 

gwining zɔng yaga nɔrɔ̂ yông burû gawey, bê ra mɛ sede ba sé nára a Dagwi 
Darwey nɔrɔ̂ wɛ. A rɔda vɔk ɛ nemuk nerat neshǐ masa neba zɔng, de ba ga 
suk nɛ na něy pwat, tanga něy pwat sede rebit shǐ masa arɔng. 

22A rɔda to vɔk ɛ bewǔtut beba kɛ bebɔp beba ayi, gwining yaga nɔrɔ de be 

nára yaga halâ banɛn, ko gwining o arɔng yaga nɔrɔ burang. 

23E tuk hê rwit ê wɔ́ a piris o na pyɛ́ mo e nuyêl bûk sangâl Dagwi yaga fwôm 

tɛ́ ɛ mɛ haalal. 

24Piris o ê jut bwôt turuk o, na něy pwat o, ko a ra mɛ, sede ba sé nára a Dagwi 

Darwey nɔrɔ̂ yɛ. 

25A rɔda yɛrɛ bwôt turuk o, a vɛ nemi mo, ko a tɛ̀ a mwat de be kyè wɔ̀ tɛ̀ ɛ haalal 

nɛ e kwɔ̂ng fwông vwɔ yege mɛ, na e ra kwɛn vwɔ mɛ rwey gwo yege, tanga 
e ra kwɛn bwol mɛ rwey gwo yege arɔng. 

26Ano arɔng, piris o ê vɛ něy pwat o, a shushu nɛ e tas vwɔ mwɛlɛng mɛ. 

27A rɔda gyira kwɛn vwɔ yege mɛ e ji nɛ, ko a zagat nɛ zang taama e nuyêl bûk 

sangâl Dagwi. 

28A rɔda to tɛ̀ a mwat de be kyè wɔ̀ tɛ̀ ɛ haalal bwang něy de na sé e tas vwɔ 

mɛ na nemî turuk o e kwɔ̂ng fwông vwɔ yege mɛ, na e ra kwɛn vwɔ mɛ rwey 
gwo yege, tanga e ra kwɛn bwol mɛ rwey gwo yege arɔng. 

29Bwang něy de na tɛt ɛ e tas vwɔ mɛ ê shushu a mwat o nɛ e rato. Gwong a 

gwomo de ê ra, na a yong ɛ̀ pyɛ de yá kana sè e tê mwat o na Dagwi Darwey. 

30Ko ê nára nɔrɔ̂ gwining e ji bewǔtut kɛ bebɔp, 

31yaga nɔrɔ̂ fûng banɛn, ê to nára gwining o yaga nɔrɔ burang de ba wuna na 

nɔrɔ̂ nemuk arɔng. Gwong a gwomo de piris ê ra fwôm tɛ́ ɛ mɛ haalal. 

32Di, redu remo ra sé yaga mwat de a vɔk rɔ̂ hwô rebek ves, womo de a sɛ̀ yerê 

pyɛ́ de be simo yaga narâ nɔrɔ mo wɛt. 

Neha e ra nelɔ mbùl 

33Dagwi Darwey a ha a Mose na Aharon a ye: 

34Jeng de yin a yel e ji vwêl Kanaan de me kyè wɔ̀ nɔng in, na he sè min, ko 

mê tɛ̀ lɔ hak he kaba mbùl. 

35Tik na dalɔ mo a wɔ̀ ha a piris wɔgɔ, pyɛ cak sede mbùl ya ga kaba lɔ mɛ. 

36Piris o ê nɔng nu, be paa pyɛ́ mwa de ya sé e ji lɔ mo, gyam na a de kyè wɔ̀ 

masa pyɛ mo. Ka ano wɛt, ka bê ye, pyɛ́ mo mwa ya sé ligis. Ano, piris o ê wɔ, 

37ko ê masa kwɔn o. Ka sede a di e vwarâ duk o kwɔn de ha ragas ɛ negwim-

gwim kɛ nesinang, ko ha ga re vwara mo, 

38ê nusu yi e lɔ mo, ko a bang hɛ na makwili pɔlɔ taama. 

39E tuk hê taama, ê to wɔ̀ masa hɛ. Ka sede a sɛ̀ mbùl o na ga karak, 

40ko ê nɔng nu, bē paa beta de ba vɔk mbùl o, bē wɔ̀ barak vɛ e kwɔ̂n ligis e mâ 

repomo. 

41Ko ê tɛ̀, be kara hê varâ duk ji mo mwa, ko bē wɔ̀ losho e kwɔ̂n ligis o. 

42Ko bē vey na beta mo behak, bē lɔk mɛ e tô vere de ba ga kana paa, ko bē 

to lolom varâ duk o. 

43Ka sede mbùl o na to tulu gbak e lɔ mo, e bama de ba ga kana paa beta mo, 

ko ba ga to lolom hɛ, 

44ko piris o ê to wɔ̀ masa hɛ. Ka sede nà ga karak, ko hemo ha dura, a sé yerê 

mbùl de ne vey na wey, ko lɔ mo ha sé ligis. 

45Gbing-gbing be gangas hɛ, bē hashe beta mo, na cɔ́gɔt o, na mwa sebwos 

lolom o, bē wɔ̀ losho mwa e kwɔn ligis. 

46Kawɛ mwat de a yel e ji lɔ mo, e jeng de ha sé e banga, ê tɛ́ ɛ ligis vɔk e nawiri. 

47Ano arɔng, kawɛ mwat de a dyɛng ɛ, kɛ a re ɛ pyɛ́ e ji hɛ, ko ê kus berugu mɛ. 

48Ko ka sede piris o a wɔ̀ masa hɛ, ko a di mbùl o na ga to tulu wɛt, e bama de 

ba ga to lolom varâ duk ji mo, ko ê ha wɔgɔ, lɔ mo ha sé haalal, yaga mbùl o 
na ga tala hɛ. 

49Yaga tɛ̂ lɔ mo haalal, ê jut benon beba, na cɛk cɔgɔt sida, na shwey de ha sé 

zwey, tanga kelang hísɔ̀p. 

50A rɔda yɛrɛ gwonon o gwining e ra repey de ra vɔk ɛ nshî lwel. 

51E bama mo, ê jut cɛk cɔgɔt sida, na kelang hísɔ̀p, na shwey sinang o tanga 

gwonon gwining o, ko a gyira yɛ̄ e ji nemi de na ga kyɛrɛ hɛn na nshî lwel, ko ê 
zagat nemi mo e lɔ mo zang taama. 

52Gwong a gwomo de ê ra fwom na nemî gwonon o, na nshî lwel, na gwonon 

gwokwen o, na cɔgɔt sida, na kelang hísɔ̀p, tanga shwey sinang o na a tɛ̀ mɛ 
lɔ mo haalal. 

53E bama de a ga ra ano, ko ê hala gwonon gwokwen o gwo kyè vɔk e hey. 

Gwong a gwomo de ê ra fwôm tɛ̂ lɔ mo haalal. 

54Badu ma vemo de ba sé yaga nerɔ hwô rebek neves, 

55-56na nedem pus, kɛ benot, kɛ nebwat-bwat; ba to sé yaga yerê vungu na mbùl 

de be vey na wey e ra berugu na nelɔ arɔng. 

57Badu vemo bê sɛlɛ hin, na yin a tɔk gas e tê mwat de a sé ligis, na womo de 

a sé haalal, na yin a to gas e tê pyɛ de ya sé ligis na yinde ya sé haalal arɔng. 

Bepiris 15 
Neha e ra pyɛ̂ tɛ́sɛ beras kɛ beha ligis 

1Dagwi Darwey a ha a Mose na Aharon a yang ɛn, 

2yɛn a ha a BeIsrayɛl badu vemo ngan: Kawɛ mwat de rɔ ha ga kaba pyɛ́ mɛ, 

ko ye yis na nshi rishish, ko nshi rishish o na sé ligis. 

3Kɛ nshi mo na rɔɔ yis kɛ na ga ye gying ayi, ko mwat o ê nàra ligis. 

4Yaga ano, kagwɛ gwat de e dyɛngɛs ɛ, na kayɛ pyɛ de e sangsal ɛ yê sè ligis. 

5-6Ko kawɛ mwat de ê ra gwat o, kɛ ê sangal e ra kayɛ pyɛ de mwat o a ga 

sangal ɛ, ko mwat o ê kus berugu mɛ, a kus ɛ, ko ê nàra ligis vɔk e nawiri. 

7Ko kawɛ mwat de a ra rebêk mwât rɔ mo, ê kus berugu mɛ, a kus ɛ, ko ê nára 

ligis vɔk e nawiri. 

8Ko ka sede mwat de pyɛ́ mɛ ye yis na nshi rishish o a tulus betey e ra mwat 

hwak de a sé haalal, ko mwat o ê kus berugu mɛ, a kus ɛ, ko ê nára ligis vɔk 
e nawiri. 



198 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

9Kayɛ pyɛ de be laga kɛ kwɔ̂n sangal de mwât rɔ mo a sangal ɛ, ya ga tɛ́ ɛ ligis. 

10Ko kawɛ mwat de a ra pyɛ cak e ji pyɛ́ de mwat o a ga sangal ɛ, ê nára ligis 

vɔk e nawiri. Kawɛ mwat de a jut pyɛ cak de mwat o a ga sangal ɛ, ko ê kus 
berugu mɛ, a kus ɛ, ko ê nàra ligis vɔk e nawiri. 

11Ka sede mwât rɔ mo a ra mwat hwak na vɔ mɛ sana kus, ko mwat de a ra 

ɛ mo ê kus berugu mɛ, a kus ɛ, ko ê nára ligis vɔk e nawiri. 

12Bē mɔrɔ kahɛ rwêy secwem de mwât rɔ mo a ra hɛ, ko kayɛ pyɛ de ba tsep 

na cɔ́gɔt, be kus yɛ. 

13E bama de mwat de pyɛ́ mɛ ye yis na nshi rishish a ga tɛ̀ tyang, ko ê gyeng 

nepɔlɔ netaama, na a de kus berugu mɛ, a kus ɛ na nshî lwel, ko ê tɛ́ ɛ haalal. 

14E tuk hê rwit, mwat o ê wɔ na bewǔtut beba kɛ bebɔp beba e nuyêl bûk sangâl 

Dagwi, ko a nɔ̂ng piris vɛ. 

15Piris o ê nára gwining yaga nɔrɔ̂ fûng banɛn, ko gwohwak yaga nɔrɔ̂ burang. 

Gwong a gwomo de piris o ê ra, na a tɛ̀ mɛ mwat o haalal. 

16Ka sede nshî jwat na yi e pyɛ̂ mwat o mòol zɔng, ko a kus rebek mɛ mwa, ko 

ê nàra ligis vɔk e nawiri. 

17Bē kus kagwɛ gworugu na karɛ rehwo de nshi mo na ra, ko yê nàra ligis vɔk 

e nawiri. 

18E bama de mwat a ga man bek na hwā, ko mwa hɛn bē kus ɛn, ko bê nàra 

ligis vɔk e nawiri. 

19Jeng berang hwā, hwā mo ê nàra ligis nepɔlɔ netaama. Ko kawɛ de a ra rebek 

mɛ ê tɛ́ ɛ ligis arɔng vɔk e nawiri. 

20Kagwɛ gwat de e dyɛngɛs ɛ na kayɛ pyɛ de e sangsal ɛ e jeng berang mɛ yê 

tɛ́ ɛ ligis. 

21-23Kawɛ mwat de a ra gwat mɛ, kɛ kayɛ pyɛ de a ga sangal ɛ, kɛ pyɛ́ de ya sé 

e ra rak nekwɔn o, ê kus berugu mɛ, a kus ɛ, ko ê nàra ligis vɔk e nawiri. 

24Ko ka sede mwat hwak a man bek na hwā, ko jeng berang mɛ ye pere hwo, 

a ga tɛ́ ɛ ligis tyɛng sede hwā mo, ko ê nàra ligis nepɔlɔ netaama. Kagwɛ gwat 
de ê dyɛng ɛ gwô tɛ́ ɛ ligis arɔng. 

25Ka sede berang o ba yi kpɛɛ kɛ ba re nuyel, ba kwey jeng o, ko ê sè ligis vɔk 

e jeng de ba yɛnɛ hɛ, tyɛng sede e jeng bɛrɛng berang mɛ. 

26Kagwɛ gwat de e dyɛngɛs ɛ, na kayɛ pyɛ de e sangsal ɛ e jeng o, yê sè ligis. 

27Kawɛ mwat de a ra pyɛ́ mo, ê kus berugu mɛ, a kus ɛ, ko ê nàra ligis vɔk 

e nawiri. 

28E bama de berang o ba ga tumal, ê gyeng nepɔlɔ netaama, na a de tɛ́ ɛ haalal. 

29E tuk hê rwit o, ê jut bewǔtut beba kɛ bebɔp beba, a wɔ́ mɛ na piris e nuyêl 

bûk sangâl Dagwi. 

30Piris o ê nára gwining yaga nɔrɔ̂ fûng banɛn, ko gwohwak yaga nɔrɔ burang. 

Gwong a gwomo de piris o ê ra, na a tɛ̀ mɛ hwā mo haalal. 

31E yɛnɛ mo, Dagwi Darwey a ha na Mose tanga Aharon a ye, ha in a BeIsrayɛl 

gakgak, bē tē naka na rehâ tɛ́ ɛn ligis. Yaga jeng de bê vey e bûk sangal hom 
de gwa sé e tê kwɔ̂n ye ngyɔk mɛn, ka sede ba sé ligis, ko bê dal wɛt. 

32Badu ma vemo e ra mwat de pyɛ́ mɛ ye nunus na nshi rishish kɛ mwat de nshî 

jwat mɛ ne nusu mòol zɔng, 

33na hwā e jeng berang mɛ, kɛ mwat de a man bek na hwā e jeng de a sé ligis. 

Bepiris 16 
Neha e ra Tûk Talâ-nɛn 

1E bamâ rekû nèy Aharon nemo de na mɔrɔ jeng de na nára nɔrɔ vɔk na Dagwi 

Darwey na kya de ha sé e ji redu wɛt, 

2Dagwi Darwey a yâng Mose ngan: “Há a gwà mō Aharon, a yeles e Kwɔn Jɛrɛ 

Hê Jɛrɛ de ba gas hɛ na gworugû dul e jeng de ba tik ɛ̀ zɔng. Ka sede a làl, ko 
ê dal wɛt, yaga e kwɔn o de mê dura to hom e ji rele e ra pyɛ bang ye dyam 
shinang de ya sé e ra Kundung Wuna-na-Sira. 

3“Gyam na Aharon a yel e Kwɔn Jɛrɛ Hê Jɛrɛ, a vey na bwot mus yaga nɔrɔ̂ 

fûng banɛn tanga turuk yaga nɔrɔ̂ yas burang. 

4A rɔda kus ɛ, ko a tɛ̀ berugû fwôm piris, vɛ a pyɛ̂ linen: gworugû ji mo gwolwis o, 

na tacuru byit, na gyindi, tanga torô kpin. 

5A rɔda sey begam beba yaga nɔrɔ̂ fûng banɛn tanga turuk yaga nɔrɔ̂ yas 

burang yi na regyɛng BeIsrayɛl mwa. 

6“Aharon ê nára bwôt mus o yaga nɔrɔ̂ fûng banɛn bemɛ na vê belɔ mɛ. 

7E bama mo, ê jut begam beba mo wɔ e rwi bûk sangâl Dagwi Darwey. 

8A rɔda tɛ̀, be ra begbɛrɛng e ra begam o, na be pat ɛ gwining de wô sè wo 

Dagwi Darwey, ko gwining de wô sè yaga Azazel. 

9A rɔda jut womo de kasa ha gaba e ra wɛ yaga Dagwi, ko a nára wɛ nɔrɔ̂ halâ 

banɛn vê BeIsrayɛl. 

10Ko gam de kasa ha gaba e ra wɛ yaga Azazel, bê nára wɛ e nuyêl Dagwi 

Darwey kwen, bê gang a wɛ banɛ̂n BeIsrayɛl, na a sè pyɛ talâ-nɛn mɛn, ko be 
ro wɛ wo kyè vɔk e hey vɔk na Azazel. 

11“Gwong a gwomo de Aharon ê ra na nenɔrɔ nemo mo: A rɔda tanga vey na 

bwot mus yaga talâ-nɛn mɛ na vê belɔ mɛ. A rɔda yɛrɛ wɛ, 

12a jut repey, a sila rɛ na cila kya yê gàgbang rangas yas, a vɛ pyɛ̂ nesang 

hyɔɔlɔl de ba ga hwongo e vwɔ pyak zang ba, a wɔ́ mɛ mwa e ji Kwɔn Jɛrɛ Hê 
Jɛrɛ. 

13A rɔda rangas pyɛ̂ nesang hyɔɔlɔl o e nuyêl Dagwi Darwey, yaga na 

sekyeng o se mugus, se kyiri pyɛ bâng Kundung Wuna-na-Sira. Ano Aharon ê 
tɔk di pyɛ bang o wɛt, ko ê ku wɛt. 

14A rɔda wɔ̀ vɛ nemî mus o, a gyira ɛ kwen vwɔ mɛ, ko a zagta zang hining e ra 

pyɛ bang o e bak nuyel mɛ, a to zagat nɛ̀ zang taama e retîn kundung o. 

15“E bama mo, ê yɛrɛ gam de wa sé yaga halâ banɛ̂n BeIsrayɛl, ko a wɔ́ na 

nemi mo e Kwɔn Jɛrɛ Hê Jɛrɛ, a zagat nɛ̀ e ra pyɛ bâng Kundung Wuna-na-Sira 
na e retîn kundung o arɔng, sede remo de a ga kana ra na nemî mus. 

16Gwong a gwomo de ê tɛ̀ Kwɔn Jɛrɛ Hê Jɛrɛ de ha ga tɛ́ ɛ ligis yi na banɛ̂n 

BeIsrayɛl haalal. E bama mo, ê tɛ̀ mwa buk o haalal, yaga gwa sé e tê kwɔ̂n ye 
ngyɔk BeIsrayɛl de ha sé ligis yaga banɛn mɛn. 

17Be simo na mwat hwak a se e ji buk o wɛt, jeng de Aharon ê yel e Kwɔn Jɛrɛ 

Hê Jɛrɛ, na a ra fwôm talâ-nɛn, sɛ̌ a nusu e ngyen. Jeng de a ga yɛnɛ fwôm 
talâ-nɛn o yaga yɛ na belɔ mɛ, tanga BeIsrayɛl mwa, 

18ê kyè wɔ̄ e gàgbang rangâs yas de wa sé e nuyêl buk o, na a tɛ̀ wɛ haalal. A 

rɔda vɛ nemî mus na nɛ̀ gam o, ko a tɛ̀ nɛ e ra pyɛ́ de ya sé sede badúk 
e bakwɔng banaas vê kwɔn o. 

19A rɔda zagat nemi mo e ra rak gàgbang rangas o na kwen vwɔ mɛ zang 

taama. Gwong a gwomo de ê tɛ̀ mɛ gàgbang rangas o haalal yi e banɛ̂n 
BeIsrayɛl. 

20“E jeng de Aharon a ga yɛnɛ fwôm tɛ̂ Kwɔn Jɛrɛ Hê Jɛrɛ na nejɛrɛ, na buk o, 

na gàgbang rangâs yas o haalal, ko ê vey na gam kwen wane mo. 

21A rɔda tɛ̀ vɔ mɛ mwa ba e ra tô wɛ, a kulu mwa pyɛ́ vyes, na negbarak, na 

banɛn de BeIsrayɛl ba ga ra e ra wɛ, ano de bê gang a gam o vɛ. Ano, mwat de 
a ga kana yong ɛ ê ro wɛ vɔk e hey. 

22Gam o wô jut mwa pyɛ́ vyes mɛn o vɔk e bak vwel de wa sé hal. 

23“Aharon kwong ê wɔ̀ yel e buk o, a pat berugû linen de a ga tɛ̀, gyam na a yel 

e ji Kwɔn Jɛrɛ Hê Jɛrɛ, ko a tik vɛ e hwomo. 

24A rɔda kus ɛ e kwɔn jɛrɛ, ko a tɛ̀ berugû fwom mɛ de a ga tɔ́k ɛ mɛ. Ano, ê 

nusu a wɔ̀ nára beturuk beba nɔrɔ burang, yaga talâ-nɛn mɛ na vê BeIsrayɛl. 

25Ko ê rangas sebwêp yas de ya sé yaga nenɔrɔ̂ fûng banɛn e ra kwɔn rangas o 

arɔng. 

26“Ko yɛ mwat de a ga ro gam wo Azazel vɔk e hey ê kus berugu mɛ, a kus ɛ, 

gyam na a toyo e kwɔ̂n ye ngyɔk. 

27Bê wɔ na bwang pyɛ́ de ya tɛt ɛ e mus o na gam o, de ba ga wɔ na nemi mo 

e ji Kwɔn Jɛrɛ Hê Jɛrɛ yaga tɛ̂ hɛ haalal, e bamâ kwɔ̂n ye ngyɔk; bê rangas 
bahwo mo, na banama mo, na mwa pyɛ̂ ji mo. 

28Mwat winde a rangas o ê kus berugu mɛ, a kus ɛ, gyam na a toyo e kwɔ̂n ye 

ngyɔk. 

29“Yin ê gyeng badu vemo nesheneshey: E pwɛl gwô netaama na pɔlɔ kuru, yin 

ê tik rê pyɛ́, yin ê ra fwom hwak wɛt, kɛ hwey vwel o kɛ yere dyuk de a sé sangal 
e ji min. 

30Tuk hane, bê ra talâ-nɛn min, bê tɛ̀ in haalal yi e banɛn min mwa, ko yin ê to 

tɔk vey na Dagwi. 

31Hê sè a yin tûk zɛtzɛt, yin ê ra fwom hwak ko tyɔng wɛt, ko yin ê tik rê pyɛ́ 

arɔng. Yin ê gyeng badu vemo nesheneshey. 

32“Ano kwong, darwêy piris de ba ga shushu na něy, ba ga tik ɛ jaram, na a jut 

fwôm da mɛ, ê ra fwôm talâ-nɛn. A rɔda tɛ̀ berugû linen de ba tik jaram yaga 
fwom o, 

33ko ê tɛ̀ Kwɔn Jɛrɛ Hê Jɛrɛ, na bwang buk o, na gàgbang rangâs yas o haalal, 

ko ê ra talâ-nɛ̂n bepiris tanga BeIsrayɛl mwa. 

34Bê ra ano kahɛ shey zang hining nesheneshey, na be tala mwa banɛ̂n 

BeIsrayɛl de ba ga kana kyě ragas.” Ano de Aharon a ra tyɛng sede remo de 
Dagwi Darwey a ga kana nɔng nu. 

Bepiris 17 
Badu e ra nemi 

1-2Dagwi Darwey a ha a Mose, a ha a Aharon na nèy mɛ tanga regyɛng 

BeIsrayɛl mwa badu vemo ngan: 

3Ka sede hwak e ji BeIsrayɛl a simo yɛrɛ rɔndɔng, kɛ vyel pyɛng kɛ shi yaga re, 

a yɛrɛ yɛ e kwɔ̂n ye ngyɔk kɛ e majêy kwɔ̂n ye ngyɔk wɛt, 

4ko a wɔ́ mɛ e nuyel bûk sangâl Dagwi, na a nára nɔrɔ̂ yɛ. Yɛ de a yɛrɛ e kwɔn 

hak a ga ra renɛn sede hê shushu nemi mwat. A ga row neken mɛ, bê ro ɛ yi 
e ji bemat mɛ. 

5Nɔ̂ng nu hemo ha sé yaga na BeIsrayɛl be vɛ̀sɛ a Dagwi Darwey na nenɔrɔ de 

ba kana kyě yɛt e hey kpɛɛ. Bē vɛ̀sɛ a piris mɛ e nuyel bûk sangâl Dagwi, na be 
yɛt yɛ e hwomo, yaga nɔrɔ̂ wunâ nesa. 

6Piris o ê waram nemi mo e ra bakwɔ̂ng gàgbang rangâs yas e nuyel bûk 

sangâl Dagwi, ê rangas ɛ sebwep o, ko nesang o ne pɛngɛ a Dagwi yey. 

7BeIsrayɛl be to re nuyel na narâ nenɔrɔ mɛn vɔk na cī de ya sé sede 

begam wɛt. Yi ano yɛn a kyɛ́ ɛn Dagwi Darwey de a tɛ̀ yey na yɛn. Hemo ha sé 
redu hê nesheneshey. 

8To gwɛ ha a yɛn gbāk wɔgɔ, ka sede WoIsrayɛl kɛ yere dyuk de a sé sangal 

e ji min a nára nɔrɔ̂ yas burang kɛ kahɛ nɔrɔ ayi, 

9ko a wɔ́ mɛ e nuyel bûk sangâl Dagwi na a nára hɛ wɛt, a ga row neken mɛ, 

ko bê ro ɛ yi e ji bemat hom. 

10Ka sede WoIsrayɛl hwak kɛ yere dyuk e ji min a re nemi, ko me pyɛ hom mê 

nɔng ɛ mā, a ga row neken, ko mê ro ɛ yi e ji bemat mɛ. 

11Yaga nekên kayɛ pyɛ cen na sé e ji nemi. Ma ga nɔng nu, be shushu mwa 

nemi e ra gàgbang rangâs yas yaga talâ-nɛn. Nemi nɛ a neken, yaga ano de 
be tala mɛ banɛ̂n mwat de a ga ye waa yaga banɛn mɛ. 

12Yaga ano ma ga ha a yin BeIsrayɛl wɔgɔ, yin kɛ yere dyuk e ji min, yin a re 

nemi wɛt. 

13Ka sede WoIsrayɛl hwak, kɛ yere dyuk e ji min a vo ngyama kɛ gwonon de ba 

sé ve re, a shushu nemi mo e vwel, ko a bang na fongol. 

14Yaga neken kayɛ pyɛ cen na sé e ji nemi; ano de ma ga ha a yin, yin re nemi 

pyɛ cen cak ko tyɔng wɛt; mwat de a re, a ga row neken, ko bê ro ɛ yi e ji bemat 
mɛ. 

15Ko kawɛ mwat, hwêy vwel kɛ yere dyuk de a re revîn pyɛ de ya ku, kɛ ngyama 

ya mɔrɔ yɛ, ko ê kus berugu mɛ, a kus ɛ, ko ê nàra ligis vɔk e nawiri. 

16Ko ka sede a kus berugu mo na rebek mɛ wɛt, ê jut nedirîk gyili redu mo. 

Bepiris 18 
Bē lashe nerêy weneng wɛt 

1Dagwi Darwey a ha a Mose, a yang ɛ, 

2a ha a BeIsrayɛl neha nemo ngan: E me wɛ a Dagwi Darwey, Dagwi min. 

3Yin raa negwɔn sevwêl Misra wɛt, kwɔn de yin a kana sangal ɛ, kɛ ne yére 

sevwêl Kanaan, de ma sé kyè wɔ ɛ na yin. 

4Gyeng in neha hom, ra in pyɛ́ de ma nɔng in nu. Me wɛ a Dagwi Darwey, Dagwi 

min. 

5Mwat de e gyeng badu na neha de ma nɔng in, a raa vɛ, ko ê nàra kwen. E me 

wɛ à Dagwi Darwey! 

6Hwak e ji min a dyɛng na hwā cang mɛ wɛt. E me wɛ a Dagwi Darwey. 

7Hwo tɛ̀ a da mō rekyen yi na dyɛng na de mō wɛt. Yi ano, hwô tɛ̀ a dê tɔ mō 

rekyen. 

8Hwo tɛ̀ a da mo rekyen yi na dyɛng na beha mɛ behak arɔng wɛt. 

9-11Hwo dyɛng na gwà mō hwong o wɛt, kɛ ba tɔs in e lɔ hining kɛ e nelɔ detu 

ow. Hwo dyɛng na hwông sɔ mō kɛ hwông hwóng mō wɛt, hwô tɛ̀ a to mō 
rekyen. 

12-13Hwo dyɛng na gwà da mō kɛ de mō hwā mo wɛt. 

14Hwo dyɛng na hwâ gwà da mō wɛt, yaga yɛ a sé a hwo de arɔng. 

15Hwo dyɛng na hwâ sɔ mo wɛt, yaga yɛ a sé gwel mo. 

16Hwo dyɛng na shin mō wɛt. Hwô tɛ̀ a gwà mō rekyen. 

17Hwo dyɛng na hwêy hwong hê hwā wɛt, sede hwà ga kana vɔk neng mɛ, kɛ 

na hwêy hwông sɔ mɛ, kɛ hwêy hwông hwóng mɛ, yaga yɛn a sé nemi mō. A 
sé kyiri. 

18Gbak de hwā mō a sé na neken, hwo ra wenêng gwà mɛ, na a se e ji bepwi 

mɛ wɛt. 

19Hwo dyɛng na hwā e jeng de a vɔk berang wɛt, yaga a sé ligis. 

20Hwo dyɛng na hwâ cang mō wɛt; hane hê tɛ̀ o ligis. 

21Hwo nɔng hak e ji nèy mō na be nára yaga re a dagwi Molek fongol wɛt, yaga 

hê tɛ̀ be byɛs rezâ Dagwi mō. E me wɛ à Dagwi Darwey! 

22Hwo dyɛng na mumwo rwas, na hwo vɛ mɛ hwā wɛt; a sé pyɛ byɛm-byɛm. 

23Rwas kɛ hwā a kwon man bek na yas wɛt; ra ano hê tɛ̀ mwat a sè kís, ko a tɛ́ 

ɛ ligis. 

24Yin tɛ̀ bato min ligis yi na râ begwong vemo wɛt, sede remo de yére dyuk ya 

ragas, yemo de ma sé ro yi e nuyel min. 

25Tomong mɛn o ba tɛ̀ vwel o ha ga tɛ́ ɛ ligis, yaga ano, ma sé tabak hɛ̄, ko ha 

sé kyɛ́ ɛ bemât hɛ. 

26Ko yin, gyeng in badu hom na neha hom, kɛ hwà sé hwêy vwel o, kɛ yere 

dyuk de ya sé sangal e ji min. Yin ra pyɛ̂ byɛm-byɛm yemo wɛt, 

27sede yére de yá kana sè sangal e ji sevwel o ya ragas, ko vwel o ha vɛ̌ tɛ́ ɛ 

ligis. 

28Ka ano wɛt, ko vwel o hê kyɛ́ ɛ hin arɔng, sede remo de há kyɛ́ ɛ bemat de bá 

kana sangal ɛ gyam yin. 

29Kawɛ de a ra cak e ji pyɛ̂ byɛm-byɛm yemo, a ga row neken mɛ, ko bê ro ɛ yi 

e ji bemat hom. 

30Yaga ano, gyeng in pyɛ́ de ma nɔng in nu, yin masa negwɔn de ma kyɛ́ me 

zakzak ne bemat de ba kana sangal e kwɔn o gyam yin wɛt. Yin tɛ̀ bato min 
ligis na râ pyɛ cak e ji yemo mo wɛt. E me wɛ à Dagwi Darwey, Dagwi min! 

Bepiris 19 
Pyɛ́ de be ra a Dagwi tanga bemat 

1-2Dagwi Darwey a yâng Mose, a ha a regyɛng BeIsrayɛl mwa neha nemo ngan: 

Tík in bato min jaram, na yin sè jɛrɛ, yaga me Dagwi Darwey, Dagwi min, ma 
sé jɛrɛ. 

3Kawɛ min a nɔ̂ng neng mɛ na da mɛ nerey, ko yin gyeng Tuk Shábat arɔng. 

E me wɛ à Dagwi Darwey, Dagwi min. 

4Yin wuba me na yin re a pyɛ̂ sekwit fongol wɛt, yin yong bedagwî dyam, na yin 

re a vɛ fongol arɔng wɛt. E me wɛ à Dagwi Darwey, Dagwi min. 

5Ka sede yin a nára nɔrɔ̂ wunâ nesa vey na me, nára hin hɛ e gwong gwinde 

mê sey in mɛ. 

6Banamâ nɔrɔ mo, yin re vɛ tuk o kɛ nusu hwol ayi. Ko bwang pyɛ de ya tɛt ɛ 

vɔk e tuk hê netat, yin rangas hywiri, 

7yaga ha ga tɛ́ ɛ pyɛ byɛm-byɛm; ko mê sey nɔrɔ mo wɛt. 

8Ko mwat de a re banama mo e tuk hê netat o, a ga ra renɛn, yaga a ga tɛ̀ pyɛ 

de ba tik jaram yaga me sede pyɛ zɔng-reng. A ga row neken mɛ, ko bê ró ɛ yi 
e ji bemat hom. 

9Jeng de yin a yɛt bwâl pyɛ̂ hiri min, yin yɛt yê batô hiri mo wɛt, yin to raa nemɔ 

pyɛ́ mo arɔng wɛt. 

10Yin to vos nèy anap de na hywit a yin, kɛ yin hashe nemo de na ga kana 

gabsa e vwel arɔng wɛt. Tik in nɛ yaga bepɛng tanga bemat beduk de ba sé 
sangal e ji min. E me wɛ à Dagwi Darwey, Dagwi min. 

11Hwo shigi, kɛ hwo mɔt mwat, kɛ hwo ra bɔs wɛt. 

12Yin sira hin na bɔs e ra reza hom wɛt; hemo hê tɛ̀ be byɛs reza hom. E me wɛ 

à Dagwi Darwey. 

13Yin mɔt mwât vwara min kɛ yin sey ɛ pyɛ mɛ wɛt. Ka sede mwat hwak a ra a 

yin fwôm wosho, ko tala hɛ dyām mɛ tyɛng jeng sogo, yɛ pɔl wɛt. 

14Hwo mok a kpey gawey wɛt, kɛ hwo gana pyɛ de yê tɛ̀ bwók a gaba; wok 

bengyip hom, e me wɛ à Dagwi Darwey, Dagwi min. 

15Há in pyɛ́ de ya sé tsak o, na yemo de ya sé cik, e ji ra shɔt, de yin dura simô 

reto yaga pwɛng wɛt, kɛ yin raa bamâ darwey zɔng wɛt. 

16Yin kyě bɛrɛ hâ bɔs e ra mwat hwak wɛt, ka sede mwat hwak a sê shɔt na a 

sey mɛ neken mɛ, ko nusu wɛshɛrɛk na hwo nɔng nuha de hê sɛlɛ hɛ. E me wɛ 
à Dagwi Darwey. 

17Hwak a vɔ̀k mumwɛ e yey wɛt, ko yin gang-nshi e ra pyɛ de ya gas tē min, 

yaga hwo kwon ra renɛn yi na yɛ. 



205 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

18Hwo tala mwat pyɛ́ vyes na pyɛ́ vyes kɛ hwo bɛrɛng hɛ fus wɛt, ko tɛ̀ yey na 

mwât vwara mō sede hwà tɛ̀ yey na tó mo. E me wɛ à Dagwi Darwey. 

19Gyéng in badu hom, yin wunsa yas yére detidetu na yɛ turus e ra bemɛn wɛt, 

yin tus yére pyɛ́ zap ba e hwiri gwining o wɛt, ko yin tɛ rugu de ba lɔk na shwey 
zap ba wɛt arɔng. 

20Ka sede mwat hwak a dyɛng na hwā de a sé sam, de mwat hwak e hwono 

hɛ, ko ba ga kana viri hwā mo na a sè washak wɛt, ko be ngyɛgɛt hɛn, be mɔrɔ 
hɛn wɛt, yaga hwā mo a rɔngɔl sam. 

21Ko mwat o ê wɔ na tùruk e nuyêl bûk sangal hom yaga nɔrɔ̂ talâ banɛn vey 

na me. 

22Ko piris hom ê raa begwong de ba ga tɔ́k ɛn mɛ na nása nɔrɔ̂ talâ-nɛn yaga 

mwat o, ko Dagwi ê hàla a yɛ banɛn mɛ. 

23Jeng de yin a wul e sevwêl Kanaan, yin a rɔda tus kayiyɛ yére cɔ́gɔt re. Ko 

nèy cɔ́gɔt o nê sè a yin ligis neshey netat yi e jeng de na hwo mara. E ji neshey 
netat nane mo, yin ê re nèy cɔ́gɔt o wɛt. 

24E shey hê nenaas, bê tik mwa nèy cɔ́gɔt o jaram yaga nára mɛ̀ nɔrɔ̂ yey pyɛng 

vey na me, Dagwi Darwey. 

25Ko e shey hê netungun, yin ê hwo re nèy cɔ́gɔt o. Ka sede yin a ra ano, ko 

cɔ́gɔt min o yê gwɛ̌ mara nèy pyak. E me wɛ à Dagwi Darwey, Dagwi min. 

26Yin ka re namâ pyɛ sana shushu nemi mo wɛt; yin ragas vyoshon kɛ yin masa 

tô bes arɔng wɛt. 

27Yin hwon setôt ranang min, kɛ yin shɛrɛk negyɛk min, 

28kɛ yin yɛt babek min yaga vemo de ba ga kushu wɛt. Yin jɛk a bato min jɔ̄t wɛt. 

E me wɛ à Dagwi Darwey. 

29Yin tɛ̀ be byɛs behwóng min wɛt, yi na tɛ́ ɛn be tɛ́ ɛn bedebeves. Ka yin a ra 

ano, yin ê doyo e raà sekwit, ko vwel o hê sila na ragas neves. 

30Gyeng in Tuk Shábat, nɔng in kwɔ̂n re a me fongol nerey. E me wɛ à Dagwi 

Darwey. 

31Yin dɛrɛ bevuvwel kɛ yin wɔ́ na bemat de be wuna to na bevuvwel arɔng wɛt. 

Ka yin a ra ano, ko yin ê tɛ́ in ligis. E me wɛ à Dagwi Darwey, Dagwi min. 

32Nɔng in bemakuk min nerey, yin jut neha hom na jɔgɔ wɛt. E me wɛ a Dagwi 

Darwey. 

33Yin tak a bemat beduk de ba sé sangal e sevwel min wɛt. 

34Ra in a yɛn tyɛng sede begwa min nèy vwel o, ko yin tɛ̀ yey na yɛn, sede yin 

a tɛ̀ yey na bato min. Bare hin, yin á kana sè bemat beduk e sevwêl Misra. E me 
wɛ à Dagwi Darwey, Dagwi min. 

35Yin mɔt mwat hwak na pyɛ̂ masa yê bɔs wɛt, kɛ yê masâ nelis na nedirik na 

nepyak ayi. 

36Ra in fwom na pyɛ̂ masa yê mwin o. E me wɛ à Dagwi Darwey, Dagwi min; 

ma nusu na yin yi e sevwêl Misra. 

37Gyeng in mwa badu hom na neha de ma ga basa a yin e ra vɛ. E me wɛ à 

Dagwi Darwey. 

Bepiris 20 
Rê fongol e gwong bɔs 

1-2Dagwi Darwey a ha a Mose, a ha a regyɛng BeIsrayɛl neha nemo ngan: Ka 

sede hwak min kɛ hwak e ji bemat beduk de ba sé sangal e ji min a nɔng hining 
e ji nèy mɛ na be nára hɛ a Molek, ko bē mɔrɔ hɛ. Regyɛng BeIsrayɛl bê tó ɛ na 
beta sɛ̌ a ku, 

3yaga me pyɛ hom ma ga nɔng ɛ mā. Mê ró ɛ yi e ji bemat mɛ yaga a nɔng 

hining e ji nèy mɛ vɔk na Molek. Yi ano, a ga tɛ̀ kwɔ̂n re a me fongol ligis, a ga 
byɛs reza hom rê jɛrɛ. 

4Ko ka sede BeIsrayɛl ba ra pyɛ cak e ra pyɛ vyes de mwat wane mo a ra, na 

be mɔrɔ hɛ wɛt, 

5ko me pyɛ hom mê nɔ̂ng mwat o mā, yɛ na belɔ mɛ. Mê ro ɛ tanga mwa vemo 

de ba raa bama mɛ e re a Molek fongol yi e ji bemat mɛn. 

6Ka sede hwak a wɔ̀ dɛrɛ bevuvwel kɛ a wɔ́ na bemat de be wuna to na 

bevuvwel, a ga wuba me, ko mê nɔng ɛ mā. Mê ro ɛ yi e ji bemat mɛ. 

7Tík in bato min jaram, na yin sè jɛrɛ, na yin sangal e gwong de me simo, yaga 

e me wɛ à Dagwi Darwey, Dagwi min. 

8Gyeng in badu hom, raa hin vɛ. E me wɛ a Dagwi Darwey, ko ma ga tik in 

jaram na yin sè bemat hom vê jɛrɛ. 

Neha e ra manâs bek de ba ró mɛ 

9Ka sede mwat a byɛs da mɛ kɛ neng mɛ, bē mɔrɔ hɛ, ko nemi mɛ nê sǎ e ra 

yɛ. 

10Ka sede mwat a ra nejwang na hwâ mwat hwak, bē mɔrɔ mwat o tanga 

hwā mo. 

11Mwat de a dyɛng na gwining e ji behâ da mɛ, a ga tɛ̀ a da mɛ rekyen; bē mɔrɔ 

hɛn, yɛ na hwā mo, ko nemi mɛn nê sǎ e ra yɛn. 

12Ka sede mwat a dyɛng na gwel mɛ, bē mɔrɔ hɛn mwa hɛn beba, yaga ba ra 

pyɛ de ya sé kís, ko nemi mɛn nê sǎ e ra yɛn. 

13Ka sede mwat a dyɛng na mumwɛ rwas, na a vɛ mɛ hwā, yɛn a ga ra pyɛ de 

ya sé byɛm-byɛm; bē mɔrɔ hɛn, ko nemi mɛn nê sǎ e ra yɛn. 

14Ka sede mwat a ra wenêng hwong, ko a to ra wenêng nêng hwā mɛ mo, ko a 

sé kyiri; bē wey na mwa hɛn betat na kya, yaga na pyɛ́ vyes ye kwon sè e tē 
min wɛt. 

15Ka sede mwat a man bek na yas, bē mɔrɔ hɛ, ko be wey na yas o. 

16Ka sede hwā arɔng a man bek na yas, bē mɔrɔ hwā mo, ko bē wey na yas o. 

Nemî hwā mo na ne yas o nê sǎ e ra kawɛ mɛn. 

17Ka sede mwat a ra wenêng gwà mɛ hwong o, wò da kɛ neng mɛ ayi, be lɛ̄lɛ̄ 

hɛn, ko be ró ɛn yi e ji bemat mɛn. A ga tɛ̀ a gwà mɛ hwong o rekyen, yaga ano, 
ê sɔ reyɔ̂m pyɛ de a ra. 

18Ka sede mwat a dyɛng na hwā de a vɔk berang, mwa yɛn beba be ró ɛn yi e ji 

bemat, yaga ba ga gyili badu e ra pyɛ́ de ye tɛ̀ mwat ligis. 

19Ka sede mwat a dyɛng na gwa da mɛ kɛ gwa neng mɛ, a ra pyɛ de ya sé kís, 

ko mwa hɛn beba bê sɔ reyɔ̂m pyɛ de ba ra. 

20Ka sede mwat a dyɛng na hwâ gwa da mɛ, a ga tɛ̀ a da mɛ rekyen. Mwa hɛn 

beba bê sɔ reyɔ̂m pyɛ de ba ra, ko bê kushu vit a tɔs nèy. 

21Ka sede mwat a ra wenêng hwâ gwa mɛ, a ga ra pyɛ de ya sé kís, yaga a ga 

tɛ̀ a gwa mɛ rekyen, ko yɛn ê tɔs nèy wɛt. 

22Gyeng in mwa badu hom na neha de ma ga basa a yin e ra vɛ. Ka yin a raa 

vɛ wɛt, ko mê ró in yi e sevwêl Kanaan de ma sé kyè wɔ ɛ na yin. 

23Yin raa negwɔn yére bemat yemo de ma sé ro ɛn e nuyel min wɛt. Yaga yɛn 

a ragas neves nemo mo mwa, ko ma kyɛ́ me hɛn vitvit. 

24Ko ma ga yang in, mê nɔng in vwel o na he sè min, vwel de ha siri, he nɔngɔs 

pyɛ́ shɛrɛk. E me wɛ à Dagwi Darwey, Dagwi min, ma ga tik in jaram yi e yére 
dyuk. 

25Yaga ano, gas in e tê ngyāma ryat na yemo de ya sé kyiri, ko ra in ano na 

benon arɔng. Yin kwon re banamâ ngyāma kɛ benon kɛ pyɛ̂ gabaga de ya sé 
kyiri. Ma ga ha, ya sé kyiri, ko rê yɛ̄ hê tɛ̀ in ligis. 

26Yin sè jɛrɛ, na yin sè jaram yaga me, yaga me Dagwi Darwey ma sé jɛrɛ. Ma 

gas in na yére dyuk, na yin sè bemat hom. 

27Rwas kɛ hwā ayi de e dɛrɛ bevuvwel, kɛ e wuna to na bevuvwel, bē mɔrɔ hɛ, 

ko be tó ɛ na beta sɛ̌ a ku, ko nemi mɛ nê sǎ e ra yɛ. 

Bepiris 21 
Sangâl bepiris 

1Dagwi Darwey a yâng Mose, a ha a nèy Aharon bepiris, neha nemo ngan: 

Hwak e ji mɛn a kwon tɛ̀ tó mɛ ligis yaga revîn cang mɛ wɛt, 

2sɛ̌ cang mɛ ye bagat sede neng mɛ, kɛ da mɛ, kɛ hwey mɛ wen kɛ hwong, 

tanga gwà mɛ wen wo jim mɛ. 

3Ko yaga gwà mɛ hwong de a rɔngɔl sana sogo hɛ, ê tɔk tɛ̀ to mɛ ligis arɔng. 

4Ko a tɛ̀ tó mɛ ligis e jeng rekû vemo de weneng ha man ɛ na yɛn wɛt. 

5A kwon wula bak setôt rato mɛ, kɛ a tɛt negyɛk mɛ, kɛ a yɛt rebek mɛ wɛt, na 

a dura mɛ, ba ra reku. 

6Tik na bepiris be sè jaram yaga me, Dagwi mɛn, be tɛ̀ a reza hom rekyen wɛt. 

E yɛn vɛ de be nása nenɔrɔ̂ pyɛ̂ re vey na me, yaga ano, yɛn a sè jɛrɛ. 

7Hwak a kwon ra wenêng hwā de a ga lashe hɛ na râ nedeneves, kɛ hwā de 

rwas mɛ a ga gas ɛ na yɛ, yaga ba ga tik piris o jaram yaga me. 

8Tik na BeIsrayɛl bē tē naka na bepiris hom, yaga ma tik ɛn jaram yaga me. 

E yɛn de be nása nenɔrɔ̂ pyɛ̂ re vey na me. Me, Dagwi Darwey, ma sé jɛrɛ, ko 
ma ga tik BeIsrayɛl jaram, na be sè bemat hom vê jɛrɛ. 

9Ka sede hwey hwong hê piris ha tɛ̀ a tô hɛ rekyen na râ nedeneves, a sé e dâ 

hɛ de ha tɛ̀ a yɛ rekyen, ko be wey na hɛ na kya. 

10Yɛ womo de ba ga tɛ̀ ɛ darwêy bepiris e ji begwa mɛ, e yɛ de ba ga shushu 

hɛ na něy, ko ba ga tik ɛ jaram, na a tɛ̀sɛ berugû darwêy bepiris. A tik setot mɛ 
jagam wɛt kɛ a hama berugu mɛ, na a dura mɛ, ba ra reku. 

11A wɔ́ bagat na revin wɛt, yaga ê tɛ̀ to mɛ ligis kɛ a ka sé revîn da mɛ kɛ neng 

mɛ ayi. 

12Gbak de revin ra sé e ji lɔ mɛ, ko ê wɔ e lɔ wɛt. A rɔda nàra e kwɔ̂n re a me 

fongol, yaga na a tɛ̀ hɛ ligis wɛt, yaga ba ga shushu hɛ na něy shushu ne jɛrɛ. 
E me wɛ à Dagwi Darwey. 

13-14Yɛ a ra wenêng hwong de a ga tɔk rwas wɛt. A kwon ra wenêng kuma, kɛ 

hwā de ba ga gas ɛn na rwas mɛ, kɛ hwā de a ga lashe hɛ na râ nedeneves. 
Ko ê ra wenêng hwong yi e yére bepiris zɔng. 

15Ka ano wɛt, ko ê sɛ̀ nèy ligis e ji yere mɛ. E me wɛ à Dagwi Darwey, ko ma 

ga tik ɛ jaram, na a sè darwêy bepiris hom. 

Pyɛ̂ dul piris nà ra fwom 

16-17Dagwi Darwey a yang Mose, a ha a Aharon neha nemo ngan: Hwak e ji 

yére mō de a sé yɛt wɛt a nára nɔrɔ̂ pyɛ̂ re vey na me wɛt. Hemo ha sé redu 
vɔk e bezamang min. 

18Vit a mwat de a sé yɛt wɛt de ê nára nɔrɔ, kɛ a sé bwok, kɛ gbɛrɛk, kɛ a nusu 

mwasi mo yɛt wɛt, kɛ dem mɛ hak ha sé tyɛng wɛt, 

19kɛ vwɔ kɛ bwol mɛ gwa sé cik wɛt, yaga a ga kana kwɔrɔ gwɛ, 

20kɛ a vɔk gûng ma, kɛ a sé bɔgɔ̂m mwat, kɛ a vɔk rɔ̂ bayis kɛ rɔ̂ rehwô rebek 

hak, kɛ a sé rɛmɛt. 

21Mwa mwat de a sé e ji yére Aharon, piris hom, de a sé yɛt wɛt, ko a nára pyɛ̂ 

re vey na me, Dagwi wɛt. 

22Yerê mwat wane ê tɔk re pyɛ́ de ba nára nɔrɔ vey na me, pyɛ́ de ya sé jɛrɛ 

tanga yemo de ya dal na nejɛrɛ arɔng. 

23Ko yaga a sé yɛt wɛt, a yel e bûk sangâl Dagwi wɛt, kɛ a wɔ́ bagat na gàgbang 

rangâs yas arɔng wɛt. A tɛ̀ nekwɔn jɛrɛ nemo ligis wɛt. E me wɛ à Dagwi Darwey 
de ma ga tik bepiris jaram yaga me. 

24Ano de Mose a ha a Aharon na nèy mɛ tanga BeIsrayɛl mwa arɔng. 

Bepiris 22 
Yerê mwat de ê tɔk re pyɛ̂ nɔrɔ 

1-2Dagwi Darwey a yang Mose, a ha na Aharon tanga nèy mɛ e ra jeng de bê 

sè yikyik yi na pyɛ̂ nɔrɔ̂ rangas yê jɛrɛ yemo de BeIsrayɛl ba ga tik jaram yaga 
me. Ano ba rɔda vey a reza hom rê jɛrɛ na rekyen wɛt. E me wɛ à Dagwi 
Darwey. 

3Jeng a yet: Ka sede hwak yi e yerê bepiris hom a sé ligis, ko a vey bagat na 

pyɛ́ de BeIsrayɛl ba ga tik jaram yaga me, ko bê ró ɛ yi e fwôm bepiris o. Hemo 
ha sé redu vɔk e bezamang mɛn. E me wɛ à Dagwi Darwey. 

4E ji yerê bepiris hom de a vɔk rɔ̂ hwô rebek ves, kɛ pyɛ́ mɛ ye nunus na nshi, 

ê re pyɛ́ cak yê nɔrɔ̂ rangas de ba ga tik yɛ jaram wɛt, sɛ̌ jeng de ba ga tɛ̀ ɛ 
haalal. Ano arɔng na womo de a ra kayɛ pyɛ de ya sé ligis yi na râ revîn mwat, 
kɛ womo de nshî jwat mɛ na yi mòol zɔng, 

5kɛ womo de a ga ra ngyama kɛ mwasi de a sé ligis. 

6Kawɛ piris hom de a ra pyɛ́ cak e ji yane ê nàra ligis vɔk e nawiri, ko ê tɔk re 

pyɛ́ yê jɛrɛ wɛt, sɛ̌ a kus ɛ e ngyen. 

7E bama de gwi gwa ga gaba, a ga tɛ́ ɛ haalal, ko ê tɔk re pyɛ́ yê jɛrɛ yaga yerê 

pyɛ́ mo ya sé myɛ. 

8A re namâ yas de ya ku kɛ ngyama ya cɛgɛt yɛ wɛt; yê tɛ̀ ɛ a tɛ́ ɛ ligis. E me wɛ 

à Dagwi Darwey. 

9Gbing-gbing bepiris hom be raa badu vemo de ma ga nɔng ɛn. Ka ano wɛt, ko 

yɛn a ga ra renɛn, yaga ba byɛs badu mó, ko bê kushu. E me wɛ à Dagwi 
Darwey de ma ga tik ɛn jaram yaga me. 

10A sé belɔ piris hom zɔng de be tɔk re pyɛ́ yê jɛrɛ, mwat zɔng ê tɔk re yɛ wɛt, 

kɛ kwɛnɛt mɛ, kɛ mwat de ba jut ɛ na a ra a yɛ fwom ayi. 

11Ko sam mɛ de a sey na dyām kɛ ba tɔ̀ ɛ e ji lɔ mɛ, ê tɔk re pyɛ́ mo. 

12Ka sede hwông piris hom a ra weneng na mwat de a sé e ji yerê bepiris 

hom wɛt, ê to tɔk re pyɛ́ yê jɛrɛ mo wɛt. 

13Ko ka sede hwóng mɛ mo a sé kuma, kɛ ba ga gas weneng, vit a hɛ na hwey 

arɔng, ko a ga toyo hɛ e lɔ da mɛ tyɛng sede remo de a sè e ji nehwong mɛ, ê 
tɔk re pyɛ̂ da mɛ. A sé belɔ piris hom zɔng de be tɔk re pyɛ́ mo. 

14Ka sede mwat hwak zɔng a re pyɛ́ yê jɛrɛ sana tɔk, ko a to toyo a piris hom 

na pyɛ́ mo mwa, ko ê gwɛ̌ ɛ pyɛ jining e ji pyɛ́ tyungun. 

15Bepiris hom be teshe na pyɛ̂ jɛrɛ yemo de BeIsrayɛl be nása a Dagwi 

Darwey wɛt. 

16Ka sede ba simo a mwat zɔng a re yɛ̄, hemo he tɛ̀ mwat o a buru, ko a rɔda 

nára nɔrɔ̂ talâ banɛn arɔng. E me wɛ a Dagwi Darwey de ma ga tik bepiris hom 
jaram yaga me. 

17-18Dagwi Darwey a yang Mose, a ha a Aharon na nèy mɛ tanga BeIsrayɛl mwa 

neha nemo ngan: Jeng de hwak e ji nèy vwel o kɛ mwat duk de a sé sangal 
e sevwel o a vey na nenɔrɔ̂ rangas, kɛ yaga sila mɛ̀ sira, kɛ yaga nɔrɔ̂ yey pyɛng 
ayi, ko yas o yè sè yemo de ya vɔk ram kɛ pyɛ cak vyes wɛt. 

19Na me sey nɔrɔ mo, yas o yè sè turuk kɛ gam kɛ mus de ya sé gyat. 

20Ka sede yin a nɔng yinde ya vɔk ram kɛ pyɛ cak vyes o, ko mê sey yɛ wɛt. 

21Ano arɔng, ka sede mwat ê nára turuk, kɛ gam, kɛ mus nɔrɔ̂ wunâ nesa vɔk 

na Dagwi Darwey, kɛ yaga sila mɛ̀ sira, kɛ yaga nɔrɔ̂ yey pyɛng ayi, ko yas o ye 
vɔk ram kɛ pyɛ cak vyes wɛt, yaga na me sey nɔrɔ mo. 

22Yin nɔng me yas de ya sé vit a bayis, kɛ ye yɔmɔng, kɛ dem hak vit, kɛ ya vɔk 

ram de he yis na sebunung, kɛ ya vɔk wá, kɛ benot ba ga re rehwô rebek o. Yin 
nára cak e ji yerê yane mo e ra gàgbang rangas o sede nɔrɔ̂ pyɛ̂ re wɛt. 

23Ko yaga nɔrɔ̂ yey pyɛng, yin e tɔk nára nɔrɔ̂ yas de ya sé bɔgɔm o, kɛ dem 

hak ha sé tyɛng wɛt, ko mê sey yɛ yaga nɔrɔ̂ silâ sira wɛt. 

24Yin nára a me nɔrɔ̂ yas de ba ga dak kɛ forok yɛ wɛt. Yin ra pyɛ yerê yemo 

jeng de yin ê sè e ji sevwel min wɛt. 

25Ko yin sey yas de ba dak kɛ forok yɛ yi na mwat duk arɔng wɛt, na yin nára a 

me yɛ, me Dagwi min nɔrɔ. Dák na forok o ha sé tyɛng na pyɛ́ de yê tɛ̀ yas ye 
sè gyat wɛt, ko yas yemo mê sey yɛ wɛt. 

26-27Ka sede ba tɔ̀ kekwey rɔndɔng kɛ vyel pyɛng kɛ vyel shi, ko yin gas kɛ na 

neng o wɛt sɛ̌ bamâ pɔlɔ taama. E bama mo, mê sey kɛ yaga narâ nɔrɔ̂ pyɛ̂ re. 

28Ko yin nára yaga nɔrɔ̂ rangas, neng o tanga hwey o tuk hining wɛt. 

29Jeng de yin a sé nára nɔrɔ̂ yey pyɛng vey na me, Dagwi Darwey, raa hin 

badu mo, ko ano, ma rɔda sey in mɛ. 

30Re in banama mo tuk o, yin tɛt ɛ bwang o vɔk e hwol wɛt. E me wɛ à Dagwi 

Darwey. 

31Gyeng in badu hom, na yin raa vɛ. E me wɛ à Dagwi Darwey. 

32Yin tɛ̀ a reza hom rê jɛrɛ rekyen wɛt. BeIsrayɛl mwa bē tɔk, ma sé jɛrɛ. E me 

wɛ à Dagwi Darwey, ko ma ga tik in jaram, na yin sè bemat hom vê jɛrɛ, me tɛ̀ 
yin sè jɛrɛ. 

33Ma ga nusu na yin yi e sevwêl Misra na me tɛ́ me Dagwi min. E me wɛ à 

Dagwi Darwey. 

Bepiris 23 
Neha e ra nzem detidetu ne BeIsrayɛl 

1-2Dagwi Darwey a yâng Mose, a ha a BeIsrayɛl neha nemo ngan: Jeng a yemo 

de ma tɛ̀ yaga nzem detidetu, na yin tula hin yaga re a me fongol. 

3Tuk hê taama ha sé Tuk Shábat, hɛ a tuk pɔngɔ, tuk jɛrɛ. Yin ra fwom nepɔlɔ 

netyiimin, ko Tuk Shábat o yin ra fwom wɛt, ko yin tula hin yaga rê fongol. 
Kagwa de yin e sangal ɛ, tuk o ha sé jaram yaga Dagwi Darwey. 

4Bwang jeng nzem o nehak yaga tulâ re a Dagwi Darwey fongol a nemo ngan: 

Nzem Gyilsit Nelɔ BeIsrayɛl na Nzem Kpam-tuk Sana Géy-sing 
(Bara 28:16-25) 

5Ragas hin Nzem Gyilsit Nelɔ BeIsrayɛl e tuk hê kuru na hɛ naas e pwɛ̂l susu 

shey, yin pɛrɛ nɛ nawiri. 

6Ko e tuk de ha raa, yin hwo ra Nzem Kpam-tuk Sana Géy-sing. Yin re kpam-

tuk de wà vɔk ɛ géy-sing wɛt nepɔlɔ netaama. 

7-8E tuk hê mɛsɛng hê nepɔlɔ netaama mo, yin tula hin yaga rê fongol, yin ra 

tom de yin a ga tɔ́k in mɛ kahɛ tuk wɛt. 

9-10Jeng de yin a pom e sevwel de Dagwi Darwey e kyè wɔ̀ nɔng in sɛ̀, ka yin a 

yɛt bwâl pyɛ̂ yeneng min yê baale, ko yin wɔ́ na rekús rê mɛsɛng o na piris hom. 

11E susû tuk de he raa Tuk Shábat, yɛ piris o ê ra mɛ na hɛ, sede a sé nára a 

Dagwi Darwey nɔrɔ yaga na a sey in mɛ. 

12E tuk hining o, yin nára turuk wo shey hining de wa vɔk ram kɛ pyɛ cak 

vyes wɛt yaga nɔrɔ̂ yas burang. 

13Wuna hin ɛ kilo beba vê nemuk nerat yaga nɔrɔ̂ nemuk de ba suk nɛ na něy 

pwat yaga nɔrɔ̂ pyɛ̂ re. Nesang nɔrɔ hemo ne pɛngɛ a Dagwi Darwey yey. Yin 
to wuna nɔrɔ̂ pyɛ̂ sɔ hê nshî anap de na wul fus gwining arɔng. 

14Yin re pyɛ cak e ji pyɛ̂ yeneng pyas min wɛt, kɛ vyen o, kɛ yê rangas, kɛ be 

kyé mɛ kpam-tuk ayi, sɛ̌ yin a tanga wɔ na nenɔrɔ nemo vɔk na Dagwi min 

e ngyen. Hemo ha sé redu de yin ê gyeng vɔk e bezamang min e kagwa de yin 
ê sangal ɛ. 

Nzem Bwal 
(Bara 28:26-31) 

15Yi e nusû hwol e bamâ Tuk Shábat de yin a ga vey na rekús min rê mɛsɛng 

rê pyɛ̂ yeneng yaga nára a Dagwi Darwey mɛ nɔrɔ, yin bara besati betaama 
viisis. 

16E tuk hê kuru batungun, hɛ a nusû hwol e bamâ Tuk Shábat hê taama, yin 

nára nɔrɔ mo hak hê pyɛ̂ yeneng pyas yê alkama. 

17Kahɛ lɔ hê wɔ na bagat kpam-tuk baba, ko bē ra mɛ sede ba sé nára a Dagwi 

Darwey nɔrɔ. Bē yong karɛ regat kpam-tuk o na nemuk nerat neshǐ masa neba, 
ko be tɛ̀ géy-sing e nemuk o. Hemo ha sé nɔrɔ̂ pyɛ̂ mɛsɛng yê bwâl alkama. 

18Mwa regyɛng BeIsrayɛl bē vɔk ɛ tyīmit tyaama de ya ga sila shey hining, na 

bwôt mus gwining, tanga beturuk beba, ko cak e ji yɛ̀ ye vɔk ram kɛ pyɛ cak 
vyes wɛt. Yin nára yɛ̄ nɔrɔ̂ yas burang vɔk na Dagwi Darwey, bē wuna na nɔrɔ̂ 
nemuk tanga hê nshî anap arɔng. Nesang nɔrɔ hemo ne pɛngɛ a Dagwi Darwey 
yey. 

19Yin to nára gam gwining yaga nɔrɔ̂ fûng banɛn arɔng, tanga tyīmit bya de ya 

ga sila shey hining yaga nɔrɔ̂ wunâ nesa. 

20Piris hom a jut bagat kpam-tuk o tanga beturuk beba mo, a ra mɛ sede a sé 

nára nɔrɔ vɔk na Dagwi Darwey. Nenɔrɔ nemo na sé jɛrɛ, ko na sé numo hê 
bepiris hom. 

21E tuk hane, yin ra tom de yin a ga tɔ́k in mɛ kahɛ tuk wɛt, ko yin tula hin yaga 

rê fongol. Hemo ha sé redu de yin ê gyeng vɔk e bezamang min e kagwa de 
yin ê sangal ɛ. 

22Jeng de yin a yɛt bwâl pyɛ̂ hiri min, yin yɛt yê batô hiri mo wɛt, yin to raa nemɔ 

pyɛ́ mo arɔng wɛt. Tík in nɛ yaga bepɛng tanga bemat beduk de ba sé sangal 
e ji min. E me wɛ à Dagwi Darwey, Dagwi min. 

Nzem Bedurum 
(Bara 29:1-6) 

23-24Tuk hê susu hê pwɛl gwô netaama ha sé tûk pɔngɔ de yin ê tula hin yaga 

rê fongol. Bē dak durum, ko jeng de Dagwi Darwey a wok fwɔ̂ durum o, ê re 
nuyel na bare na yin. 

25Yin ra tom de yin a ga tɔ́k in mɛ kahɛ tuk wɛt, ko yin nára nɔrɔ̂ pyɛ̂ re vɔk na 

Dagwi Darwey. 

Gbɔng Tûk Talâ-nɛn na Halâ Banɛn 
(Bara 29:7-11) 

26-27Tuk hê kuru hê pwɛl gwô netaama ha sé gbɔng tûk talâ-nɛn na hala a 

BeIsrayɛl banɛn mɛn. E tuk hane, bê re pyɛ́ wɛt, ko yin ê tula hin yaga rê fongol 
na narâ nɔrɔ̂ pyɛ̂ re vɔk na Dagwi Darwey. 

28Yin ra fwom tuk o ko tyɔng wɛt, yaga a sé tuk de darwêy bepiris hom ê ra 

fwôm talâ-nɛn min, yaga na Dagwi Darwey, Dagwi min a hàla a yin vɛ. 

29Kawɛ mwat de a re pyɛ́ tuk o, ko bē ro ɛ yi e ji BeIsrayɛl. 

30Ko kawɛ mwat de a ra fwom tuk o, Dagwi Darwey pyɛ mɛ ê wey na yɛ. 

31Yin ra fwom wɛt. Hemo ha sé redu de yin ê gyeng vɔk e bezamang min 

e kagwa de yin ê sangal ɛ. 

32Gyeng in tuk o yi e nawiri tuk hê shanetat hê pwɛl o vɔk e nawiri tuk hê kuru. 

Be tik tuk o jaram yaga pɔngɔ zɔng, e jeng o bê rê pyɛ́ wɛt. 

Nzem Bǔk 
(Bara 29:12-40) 

33-34E tuk hê kuru na hɛ tungun e pwɛl gwô netaama mo, bē pɛrɛ Nzem Bǔk, na 

be nɔ̂ng Dagwi Darwey mɛ nerey, ko be re nuyel na nɛ nepɔlɔ netaama. 

35E tuk hê mɛsɛng o, yin tula hin yaga rê fongol, ko yin ra tom de yin a ga tɔ́k in 

mɛ kahɛ tuk wɛt. 

36E ji nepɔlɔ netaama mo, kahɛ tuk yin nása nenɔrɔ̂ pyɛ̂ re. E tuk hê rwit, yin to 

tula hin yaga rê fongol, ko yin nára nɔrɔ̂ pyɛ̂ re. A sé gbɔng tuk rê fongol, ko yin 
ra tom ve kahɛ tuk wɛt. 

37Nemo nɛ a nzem detidetu de ba ga tik jeng râ nɛ. Yaga nzem o, yin tula hin 

mwa, na yin nɔ̂ng Dagwi Darwey nerey e ji rê fongol, na yin nára nenɔrɔ min, 
nɛ a nɔrɔ̂ yas burang, na nɔrɔ̂ nemuk, na nɔrɔ̂ wunâ nesa tanga nɔrɔ̂ nshî anap, 
pyɛ de ya kaba kahɛ tuk. 

38Ba gwɛ̌ nzem nemo e ra negasî rê fongol ne kahɛ Tuk Shábat. Ba gwɛ̌ nenɔrɔ 

nemo arɔng e ra nenɔrɔ de be ragas kayɛ jeng, nɛ a nenɔrɔ̂ sira tanga ne yey 
pyɛng de yin e nɔngɔs Dagwi Darwey. 

39E ra Nzem Bǔk de yin e ra e tuk hê taama e bamâ yɛnɛ̂ bwal, mɛsɛng hin nɛ 

e tuk hê kuru na hɛ tungun hê pwɛl gwô taama. Tuk hê mɛsɛng o hê sè tûk 
pɔngɔ, ko yin to pɔng e tuk hê talâ nzem o arɔng. 

40-41E tuk hê susu mo, yin vɛ nèy cɔ́gɔt de na dal na nerat, na nelang tyet, na 

gyisâk berang cɔ́gɔt, na nelang babɔnɔng de be ras e vwarâ rɔt, ko yin ra mɛ 
nzem yey pyɛng nè nɔ̂ng Dagwi Darwey, Dagwi min nerey. Yin ê ra nzem nemo 
kahɛ shey e pwɛl gwô netaama yaga nepɔlɔ netaama. Hemo ha sé redu de yin 
ê gyeng vɔk e bezamang min. 

42BeIsrayɛl mwa bē sangal e ji buk yaga nepɔlɔ netaama, 

43yaga Dagwi Darwey a ga nɔng nu ngan: “Yin bare a yére min wɔgɔ, ma kana 

tɛ̀ in, yin á ka sangal e bǔk jeng de ma nusu na yin yi e sevwêl Misra. E me wɛ 
à Dagwi Darwey, Dagwi min.” 

44Gwong a gwomo de Mose a nɔ̂ng BeIsrayɛl badu vemo e ra gyeng nzem 

nɔngɔ̂s Dagwi Darwey nerey. 

Bepiris 24 
Bɛrɛng bekywa-kya e Kwɔ̂n Jɛrɛ 

(Nusu 27:20-21) 

1Dagwi Darwey a yâng Mose, 

2Nɔ̂ng BeIsrayɛl nu, bē vɛ̀sɛ na něy pwat de na dal na nerat, na be tɛsɛ mɛ kya 

e bekywa-kya bûk sangal hom kanɛ nawiri. 

3Aharon ê tɛ̀ kya e bekywa-kya mo e nuyêl gworugû dûl Kundung Wuna-na-

Sira. E hwomo, e nuyel hom, bê lolo yi e nawiri vɔk e nagasi. Hemo ha sé redu 
na yére min vɔk e bezamang min. 

4Aharon ê bɛrɛng bekywa-kya mo e ra pyɛ tikis vɛ ye celes dyam shinang, na a 

di ba sé lolo kanɛ nabwalak e hwomo e nuyel hom. 

Kpam-tuk de ba nára yaga Dagwi 

5Hwo vɛ nemuk nerat, na be yong mɛ bagat kpam-tuk kuru na vɛ baba, bē yong 

karɛ regat o na nemuk de nedirik o na sé shî masa hining. 

6Ngyɛrɛ bagat kpam-tuk o be tē lap e ra bemɛn e rǎng bà, betyiimin e kagwɛ 

rwang e ra rak tebut de ba dak wɛ na celes dyam shinang. 

7Ko tɛ̀ zɔgɔ̂ pyɛ̂ nesang hyɔɔlɔl e kagwɛ rwang. Ba rɔda rangas yɛ e tô kpam-

tuk o. Hemo hé dura, bagat kpam-tuk o ba sé vê Dagwi Darwey. 

8Kahɛ Tuk Shábat yi a remo vɔk e nuyel, bē tik kpam-tuk yere womo e nuyêl 

Dagwi Darwey. Gwomo gwɛ a fwom de a sé gbing-gbing BeIsrayɛl be ra neshey 
gbak-gbak. 

9Kpam-tuk de ba ga kana jut, wa sé yaga Aharon na yere mɛ. Yɛn ê re wɛ 

e kwɔn de ha sé jɛrɛ, yaga wa sé pyɛ̂ re de ya dal mwa na nejɛrɛ. Numo mɛn a 
hane gbak-gbak hê nenɔrɔ de be nása vɔk na Dagwi Darwey. 

Tabâk mwat haras a Dagwi 

10-11Mwat hwak á sè e ji BeIsrayɛl de da mɛ á sè WoMisra ko neng mɛ WoIsrayɛl 

bá tang ɛ a Shelomit Dibri wo yerê Dan. Tuhak, repugu rá hwo e tē mɛ na hwêy 
vwel o e hwomo e kwɔ̂n ye ngyɔk, ko mwat o a haras e ra rezâ Dagwi Darwey. 
Yaga ano, bá wɔ́ na yɛ na Mose. 

12Mose á tɛ̀ be bang ɛ, na be gyeng pyɛ de Dagwi Darwey ê simo be ra na yɛ. 

13Ko Dagwi Darwey a yâng Mose, 

14“Nusu na mwat de a haras o yi e kwɔ̂n ye ngyɔk, ko mwa vemo de ba wok a 

sè haras o, kawɛ a tɛ̀ vɔ mɛ e ra tɛ̂t to mɛ, nuha a hane wɔgɔ, a ga ra renɛn. 
E bama mo, regyɛng BeIsrayɛl mwa be tó ɛ na beta sɛ̌ a ku. 

15“Ko ha a BeIsrayɛl, kawɛ mwat de a haras a Dagwi, a rɔda sɔ reyɔm o. 

16Kawɛ de a ha ha ves e ra rezâ Dagwi Darwey, kɛ a sé hwêy vwel o, kɛ mwat 

duk de a sé sangal e ji BeIsrayɛl ayi, bē tó ɛ na beta sɛ̌ a ku. 

17“Kawɛ de a mɔrɔ mwat, bē mɔrɔ hɛ arɔng, 

18ko mwat de a mɔrɔ yas de ya sé ye mwat hwak, a tɛ̀ tô yɛ. Badu ma vemo: 

Neken e tô neken. 

19“Ka sede mwat a mǎ mwat hwak, bē ra a yɛ tyɛng pyɛ de a ra a mwat 

wane mo: 

20Ka a kwɔrɔ a mumwɛ kup, ko bē kwɔrɔ a yɛ kup arɔng, ka a pat a yɛ yis, bē 

pat a yɛ yis, ka a pat a yɛ hwin, bē pat a yɛ hwin. Kahɛ yerê mǎ de a mǎ hɛ, bē 
ra a yɛ tyɛng ano arɔng. 

21Mwat de a mɔrɔ yas, a tɛ̀ tô yɛ, ko mwat de a mɔrɔ mwat, bē mɔrɔ hɛ arɔng. 

22Shɔt e ra pyɛ́ yemo, yê se jining o na hwêy vwel o tanga mwat duk de a sé 

sangal e ji min. E me wɛ à Dagwi Darwey, Dagwi min.” 

23E bama de Mose a ha a BeIsrayɛl neha mo, yɛn a vey a yɛ na mwat de a ha 

ha ves o e jey na kwɔ̂n ye ngyɔk, ko ba tó ɛ na beta sɛ̌ a ku. Gwong a gwomo 
de BeIsrayɛl ba ra pyɛ de Dagwi Darwey a kana nɔ̂ng Mose nu. 

Bepiris 25 
Neha e ra shey hê netaama 

(Bare 15:1-11) 

1-2Dagwi Darwey a ha a Mose e ra tɛ̂t Raku Sinai, a ha a BeIsrayɛl neha nemo 

ngan: Jeng de yin a yel e sevwel de ma sé nɔng in, tík in cāp min ye ros e kahɛ 
shey hê netaama. Yi ano yin a rɔda nɔng me nerey. 

3How in cāp min, kwɛrɛng hin nelang batîn anap, ko yin tula pyɛ́ mo neshey 

netyiimin, 

4ko e shey hê netaama, tik in vwel o he ros. Shey o ha sé Tuk Shábat hê vwel, 

ba tik hɛ jaram yaga Dagwi Darwey. Yin how cāp min kɛ yin kwɛrɛng nelang 
batîn anap arɔng wɛt. 

5Yin yɛt jirî cāp min o wɛt, yin vos basât anap de yin a kwɛrɛng arɔng wɛt. Ha 

sé shey de vwel min hê ros burang. 

6Mwa ano de yin a ka how cāp min e shey o wɛt, ko yê nɔng pyɛ̂ re yaga yin, 

na besam min beras na beha, na bemât fwom min, na bemat beduk de ba sé 
sangal e ji min, 

7na yas min mwa na ngyāma. Pyɛ̂ mwa de ya mara e ji cap o, yin ê tɔk re yɛ. 

Neha e ra Shêy Vibis 

8Bara hin neshey netaama zang taama, nê wuna hɛn neshey kuru banaas na 

nɛ shanetat (49). 

9Ko tuk hê kuru hê pwɛl gwô netaama ha sé Gbɔng Tûk Tala na Halâ-nɛn, yin 

tɛ̀ be dak bedurum e mwa neyɛnɛ̂ sevwel min. 

10Gwong a gwomo de yin ê tik shey hê kuru batungun jaram, ko yin mok rehâ 

vibis bemât sevwel o mwa washak. E shêy vibis o, benap mwa de ba ga kana 
nɔng e lek, bē toyo a bedâ vɛ mɛ, kɛ yére mɛn. Ko kawɛ de ba kana row ɛ sam, 
ê toyo wɔ na cáng mɛ. 

11E shey o yin ê how pyɛ́ e cāp min, kɛ yin yɛt jiri mo, kɛ yin vos basât anap de 

yin a kwɛrɛng wɛt. 

12Shey hê kuru batungun o hê sè jaram, ha sé nang, ko yin ê tɔk re jirî pyɛ̂ cāp 

zɔng. 

13E Shêy Vibis o, mwa benap de ba kana nɔng e lek bê toyo a beda mo mɛ. 

14Yaga ano, kɛ yin a nɔ̂ng gwà min WoIsrayɛl nap e lek kɛ yin a sey wɛ e vwɔ 

mɛ, yin ngyitra bemin wɛt. 

15Bē yɛrɛ nû dyām o tyɛng na nepyak neshey de na tɛt ɛ gyam silâ Shêy Vibis. 

16Ka sede bwang neshey na rɔngɔl ɛ pyak, ko dyām o yê tut, ko ka sede na 

rɔngɔl ɛ tyɔng, ko dyām o yê sè lɛgɛm. Yaga pyɛ de a sé row o ya sé nepyak 
bwal de be sɛsɛm e cap o. 

17Yin ngyitra gwà min WoIsrayɛl wɛt, ko sap in me, yaga e me wɛ à Dagwi 

Darwey, Dagwi min. 

18Gyeng in badu hom na neha de ma ga basa a yin e ra vɛ, ano de yin ê sangal 

tyang e sevwel o, vit a vê repugu de bê hwo e ra yin. 

19Vwel o hê nɔngɔs pyɛ́, ko yin ê sɛ̀ kayɛ pyɛ de yin ê re, yin siris, ko yin ê 

sangal tyang e vwel o vit a vê repugu. 

20Ka yin a rangal wɔgɔ, e sɛ́ de wot ê re e shey hê netaama mo de vit a hôw 

cāp, vit a tulâ pyɛ́ arɛt? 

21Tɔk in, Dagwi Darwey ê tɛ̀ nerat e ra cāp o e shey hê netyiimin, na ye bin nɔng 

pyɛ́ de yê wul a yin neshey netat. 

22Jeng de yin ê how cāp min e shey hê rwit, yin ê se rɔ̌ re pyɛ́ de yin á yɛt bwal o 

e shey hê netyiimin o, ko yin ê vɔk pyɛ́ de yê vey a yin re, sɛ̌ jeng de yin a yɛt 
bwâl pyɛ́ de yin a how e shey hê rwit o. 

Virî benap na nelɔ de ba nɔng e lek 

23Yin row nap vit a toyo mɛ wɛt, yaga vwel ha sé min wɛt, ha sé nang, me 

Dagwi, ko yin, yin a sé sede bemat beduk de ba sé sangal ɛ, yin e ka vɛ́sɛ hɛ 
zɔng. 

24Yaga ano, e mwa vwel de ma nɔng in ɛ benap, gbing-gbing yin tɛ̀ redu de rê 

simo a mwat, na a tɔk viri nap de a kana nɔng e lek. 

25Ka sede hwak e ji min BeIsrayɛl a tɛ́ ɛ pwɛng, ko a tɛ́ ɛ a yɛ gbing-gbing na a 

nɔng nap mɛ e lek, ko tik na cang mɛ ye bagat ye ba viri wɛ. 

26Ko ka sede vit a cang de yê tɔk viri nap o, gyeng vɔk e nuyel ê sɛ̀ pyɛ de ya 

vey na a viri mɛ nap mɛ mo. 

27Ka sede ano, yɛ a bara neshey de na tɛt ɛ vɔk e Shêy Vibis de he kyè vey, ê 

tala dyām tyɛng na bwang neshey o, ko ê toyo na nap mɛ. 

28Ko ka sede a vɔk dyām de ya vey na a viri mɛ nap o wɛt, ko wô sangal e vwɔ̂ 

mwat de a sey wɛ e lek sɛ̌ Shêy Vibis de he kyè vey. E shey o, bê toyo a da mo 
mɛ. 

29Ka mwat a nɔng lɔ̂ sangal mɛ e lek e ji repomo de ba gwɔrɔ na jwâ-pomo, a 

vɔk reto de ê to viri hɛ vɔk e talâ shey tyɛng jeng de a kana nɔng hɛ e lek o. 

30Ka sede a viri lɔ mo gyam shey hining o he tala hɛ wɛt, ko lɔ mo ha ga nusu 

hɛ e vwɔ mɛ, ha ga tɛ́ ɛ hê mwat de a sey hɛ e lek na yére mɛ gbak-gbak, vit a 
hâ virî hɛ e jeng silâ Shêy Vibis. 

31Ko nelɔ bapomo de ba gwɔrɔ na jwa wɛt, be ra na nɛ tyɛng sede be ra na 

benap, beda mo be tɔk viri nelɔ mɛn e silâ Shêy Vibis. 

32Ko yerê BeLevi yê tɔk viri nelɔ mɛn de na sé e bapomo mɛn e kayɛ jeng. 

33Ko ka sede hwak e ji yerê BeLevi mo ê kyɛm a viri lɔ mɛ wɛt, ko bē toyo a yɛ 

na lɔ mo e Shêy Vibis, yaga nelɔ de yɛn a sangal ɛ e bapomo mɛn na sé numo 
mɛn e ji BeIsrayɛl. 

34Ko bê nɔng cwɛl mɛn e lek ko tyɔng wɛt, a sé numo mɛn hê nedanelɔ gbak-

gbak. 

Badu e ra sɛ́lɛ bepɛng 

35-36Ka sede gwa mo WoIsrayɛl a tɛ́ ɛ pwɛng, a vɔk redu mō, ko hwo jut nedirik 

mɛ, sede yɛ a sé mwat duk de a sé sangal na hwo. Hwo rangal ndi e ra 
redu mo wɛt, ko tele hwo Dagwi mō, tik ɛ na a sangal na hwo. 

37Ka hwà hwop ɛ dyām, hwo sey ndi yi na yɛ wɛt, ko ka hwà row a yɛ pyɛ̂ re, 

hwo bare hwô sey ɛ ndi arɔng wɛt. 

38Me wɛ à Dagwi Darwey, Dagwi min. Ma ga nusu na yin yi e sevwêl Misra, na 

me bin nɔng in sevwêl Kanaan, na me sè Dagwi min. 

Virî bemât selek na besam 

39Ka sede gwa mo WoIsrayɛl a tɛ́ ɛ pwɛng, ko a nɔng to mɛ na a tɛ́ ɛ mwât selek 

mō, hwo ra na yɛ sede sam wɛt. 

40Yɛ ê sangal e vwɔ mō sede mwât selek, ko ê ra a hwo fwom sɛ̌ Shêy Vibis de 

he kyè vey zɔng. 

41Ko yɛ na nèy mɛ bê toyo vɔk na cáng mɛn, ê to vɔk nap mɛ. 

42-43Yin zǒt hɛn wɛt, ko tele hin me, Dagwi min. BeIsrayɛl ba sé benang de ma 

nusu na yɛn yi e sevwêl Misra, yaga ano, de be row ɛn e sesam wɛt. 

44Ka sede yin e simo besam, beras kɛ beha ow, ko yin ê tɔk sey vɛ yi na yére 

dyuk de ya gwɔrɔ hin. 

45Yin ê tɔk sey besam yi e ji bemat beduk de ba sé sangal e ji min, kɛ yi na yere 

mɛn de ba tɔs e sevwel min. Bê tɛ́ ɛn pyɛ nedanelɔ min. 

46Ko yin ê tɔk tik a nèy min hɛn sede pyɛ̂ nedanelɔ, na be nàra e de ra a yɛn 

fwom vɔk e yɛnɛ̂ neken mɛn. Ko gwa mō WoIsrayɛl, yin zǒt hɛ wɛt. 

47Ka sede mwat duk a sé sangal tanga yin, a tɛ́ ɛ darwey, ko gwa mō WoIsrayɛl 

a tɛ́ ɛ pɛ́ng-pɛng, a wɔ̀ row tó mɛ na yɛ, kɛ na hwak e ji belɔ mɛ ayi, 

48ko a vɔk reto de bê tɔk to viri hɛ, mwa ano de a ga kana nɔng tó mɛ. Hwak e ji 

begwa mɛ ê tɔk viri hɛ: 

49kɛ gwa da mɛ, kɛ hwêy gwa da mɛ, kɛ hwak e ji cang mɛ ye bagat. Ko yɛ 

mwat o ê tɔk viri hɛ pyɛ mɛ, ka sede a sɛ̀ gwong de ê viri hɛ mɛ. 

50Yɛ WoIsrayɛl de a kana row tó mɛ ê man na mwat de a sey ɛ, na be bara 

neshey yi e jeng de a row tó mɛ vɔk e Shêy Vibis de he kyè vey. Bê yong ɛ byɛ̂ 
pyɛ de bê tala tyɛng e gwong de be tala mwat de ba jut ɛ e fwom. 

51-52WoIsrayɛl de a row tó mɛ ê tala bak dyâm sey o yê bwang nepyak neshey 

de na rɔngɔl ɛ. 

53Mwa jeng de a sé na dalɔ mɛ, ko be ra na yɛ sede mwat de ba jut ɛ e fwôm 

tala gwô shey-shey. A zǒt hɛ wɛt. 

54Ka sede ba tɔk viri hɛ e begwong vemo wɛt, ko yɛ tanga nèy mɛ, gbing-gbing 

be ba hala hɛn washak e silâ Shêy Vibis de he kyè vey. 

55Yaga e me wɛ de BeIsrayɛl ba sé benang. Ba sé bemat hom, yaga ma nusu 

na yɛn yi e sevwêl Misra. Me wɛ à Dagwi Darwey, Dagwi mɛn. 

Bepiris 26 
Nerat yaga gyeng ha 

(Bare 7:12-24; 28:1-14) 

1Dagwi Darwey a ye, “Yin yong a bato min pyɛ cak ye sekwit kɛ rezinâ pyɛ cak, 

kɛ yin tɛ̀ gwofwa gacik kɛ gwofwa de ba yong mɛ rezinâ pyɛ cak, na yin a re a 
yɛ fongol wɛt. E me wɛ à Dagwi Darwey, Dagwi min. 

2Yin gyeng nepɔngɔ̂ Tuk Shábat, ko nɔng in kwɔ̂n re a me fongol nerey. E me 

wɛ à Dagwi Darwey. 

3“Ka yin a raa Badu hom, na yin a ra pyɛ́ de ma nɔng in nu e ra yɛ, 

4ko mê tomo a yin na rwak tyɛng e jeng, yaga na vwel he nɔng pyɛ́, na cɔ́gɔt ye 

mara nèy naka arɔng. 

5Pyɛ́ min yê sɛ̀ pyak, yin ê rɔ̌ e de bwal e jeng vôs nèy anap, ko yin ê rɔ̌ e de 

vôs nèy anap o e jeng berê yére. Yin ê sɛ̀ kayɛ pyɛ de yin ê re, yin sirik, ko yin 
ê sangal tyang e sevwel min, vit a vê repugu de bê hwo e ra yin. 

6“Mê tɛ̀ netyang e sevwel min, ko yin ê kyese nevwa bɛs. Mê ro ngyāma vyes 

yi e sevwel o, ko bê to hwo in na como wɛt. 

7Yin ê di wɛng e ra vê repugu min. 

8Bemat betungun e ji min zɔng ba vey na be ro bemat repugu min naga (100), 

ko bemat min naga bê ra ano na yɛn gu kuru (10,000) arɔng, ba rɔda wey na 
yɛn mwa vit. 

9“Mê tɛ̀ a yin nerat, ko mê nɔng in nèy na yin karak hin. Mê sila sira hom tanga 

yin. 

10Bwâl pyɛ́ min gwô sè purak, ko pyɛ́ mo yê wul shêy vey, yin ê paa pyɛ́ ryoso 

e begban min, na yin sɛ̀ kwɔ̂n shusha pyas o. 

11Mê sangal e ji min e buk hom, mê gas me na yin ko tyɔng wɛt. 

12Mê sè tanga yin, mê sè Dagwi min, ko yin ê sè bemat hom. 

13E me wɛ à Dagwi Darwey, Dagwi min, de a nusu na yin yi e sevwêl Misra, 

yaga na e ngamo e nuyel, yin kwon to sè besam mɛn wɛt. Ma ga pat in yi e yé 
màk mɛn, ma ga hala hin na yin kyè na bato min e gwi.” 

Tabak yaga kyɛ́ ɛ nà wok ha 
(Bare 28:15-68) 

14Dagwi Darwey a ye, “Ka sede yin ê ra pyɛ́ de ma nɔng in nu e ra yɛ wɛt, ko 

mê tabak hin. 

15Ka yin a kyɛ́ in nà raa Badu hom tanga pyɛ́ de ma nɔng in nu e ra yɛ, na yin 

a gyili sira de ma ga wuna tanga yin, 

16ko gbɔng reyɔm de mê vey a yin mɛ a ret ngan: gèy-cwey tanga fes de hê 

lashe bayis min, ko neken min ne tɛ́ ɛ a yin yapyi. Yin ê yɔ́m in e hôw pyɛ́, ko 
yin ê jut ɛ pyɛ wɛt, yaga e bemât repugu min de bê re pyɛ́ mo. 

17Mê sogo cik e ra yin, yi ano bemât repugu min bê di wɛng, ko vemo de be bɛɛ 

hin ves bê re negwɔm e ra yin. Yin ê tɛ̀ bengyip, yin ê tele, mwa ano de vit a 
mwat de a sé ro in. 

18“Ka sede e bamâ pyɛ́ yemo mwa, ko yin a rɔɔ re nuyel na kyɛ́ in nà wok ha 

hom, ko mê gwɛ̌ tabak hin zang taama. 

19Mê wey na negbarak na tôs to min, mê tɛ̀ be rop rwak wɛt, vwel hê hworok hê 

tɛ́ ɛ kashalang sede gbondong. 

20Ko ka yin a ka ra fwom sede sɛ́ ayi, yin ê sɛ̀ pyɛ wɛt; yaga vwel o hê nɔng 

pyɛ́ wɛt, ko cɔ́gɔt yê mara nèy arɔng wɛt. 

21“Ka yin a re nuyel na sogo a me nehywɛ, yin a kyɛ́ in nà wok me, ko mê to me 

gwɛ̌ tabak hin zang taama e ra here. 

22Mê tomo na ngyāma vyes e ji min, ko yê mɔbɔs nèy min, ye wey na yas min, 

ko yê tɛt in ɛ tyɔng zɔng, ano de nehyok min nê wey ɛ nà bemat. 

23“Ka sede e bamâ mwa netabak nane yin a wok me wɛt, yin a re nuyel na sogo 

a me nehywɛ, 

24ko mê sogo e ra yin, mê tabak hin yɔkyɔk he dal zang taama here. 

25Mê tɛ̀ be vey tó como, na be tabak hin mɛ yaga gyili wuna-na-sira hom. Ko ka 

yin a jama kwɔ̂n dal e ji bapomo de ba gwɔrɔ vɛ na jwa ko mê tomo na tumbang 
e ji min de vit a hwal, ko yin ê gaba e vɔ bemât repugu min. 

26Mê tɛt nepyak pyɛ̂ re min sɛ̌ beha kuru be wuna pyɛ́ be kyé e repik rining, ko 

bê masa pyɛ̂ re de bê nɔngɔs hin, yin ê re ko yin ê siris wɛt. 

27“Ko ka sede e yɛnɛ̂ mwa pyɛ́ yane yin a wet betong na me wɛt, yin a re nuyel 

na sogo a me nehywɛ, 

28ko shom hom yê sogo puu e ra yin, ko mê to me gwɛ̌ tabak min he dal na 

neves zang taama e ra nere. 

29Vyong yê kat, ko yin ê re banamâ nèy min. 

30Mê wey na nekwɔn rê fongol min de na sé e ra berahwol, mê rùnus nekwɔn 

rangâs pyɛ̂ nesang hyɔɔlɔl min, ko mê basak bavin min e ra pyɛ̂ sekwit min 
yemo de vit a yɛ na neken. Mê ra repugu na yin. 

31Mê to sey nenɔrɔ min wɛt, ko mê tɛ̀ bapomo min na nekwɔn rê fongol min be 

tɛ́ ɛn barin. 

32Mê wey na vwel min hywiri, ko ê yâng bemât repugu min de bê vey sangal 

e ji hɛ kpɔrɔk na pyɛ de ya tē. 

33Mê tɛ̀ be vey to como na yin, bē shara hin e bavwel baduk. Vwel min hê tɛ́ ɛ 

gbingiring, ko bapomo min bê tɛ́ ɛn barin arɔng. 

34-35Ko mwa neshey de yin ê sè e ji sesam e vwêl vê repugu min, vwel min de 

yin a hàla hɛ he ros e tô neshey pɔngɔ de yin a kana nɔ̂ng hɛ wɛt jeng de yin á 
sè sangal e ji hɛ. 

36-37“Ko bwang min de ba hashe vɔk e sevwêl bemât repugu min, mê tɛ̀ bengyip 

e neyey min, wûs berang de gul gwo pɛsɛl zɔng hê tɛ̀ in yin tele. Yin ê tiris bol, 
yin e raa yin gabsa e ra bemin na yin hywit a wal, mwa ano de ba sé ro in wɛt. 
Ko yin ê kyɛm yin ra como na hwak e ji bemât repugu min wɛt, 

38yin ê wey ɛ e ji yére dyuk, vwêl bemât repugu min hê ye mɔ̌t à hin. 

39Ko bwang min de ba tɛt ɛ e ji bavwêl bemât repugu min yin ê sɔ in yaga banɛn 

min na vê bedabeda min. 

40“Ko yére min yê kulu banɛn mɛn na vê beda mɛn, yɛn ê tē tɔgɔ de ba ga buru, 

de ba sogo a me nehywɛ, 

41ko bê tɔk, ma ga sogo e ra yɛn, ma vɔk na yɛn e sevwêl bemât repugu mɛn. 

Ko e bama de yere min o ya dyɛng bato mɛn, ya ga tala pyɔlɔ̂ banɛn mɛn, 

42ko mê bare na sira hom de ma kana wuna na Yakɔp, na Yishak tanga 

Abraham, ko mê to yong sira hom na me nɔ̂ng bemat hom sevwel o. 

43Ko gyam na me ra ano, gbing-gbing sɛ̌ ba tanga ro bemât sangal e vwel o, 

na he wok nerât pɔngɔ jeng de ha sé e ros, sɛ̌ bemat hom ba tala pyɔlɔ̂ banɛn 
mɛn, yaga gyili badu, na pyɛ́ de ma nɔng ɛn nu e ra yɛ. 

44Ko mwa ano, jeng de yɛn ê rɔngɔl e sevwêl bemât repugu mɛn, mê ye waa a 

hɛn, kɛ me wey na yɛn hywiri na me tik nà sila sira hom na yɛn wɛt. E me wɛ à 
Dagwi Darwey, Dagwi mɛn. 

45Mê to yong sira hom de ma kana wuna na beda mɛn, jeng de ma dura a mwa 

yére dyuk reto hom yi na nusu na bemat hom yi e sevwêl Misra. Ma ra ano, na 
me sè Dagwi mɛn. E me wɛ à Dagwi Darwey.” 

46Vemo vɛ a badu na pyɛ́ de Dagwi Darwey a nɔ̂ng Mose nu e ra yɛ e Raku 

Sinai yaga BeIsrayɛl. 

Bepiris 27 
Badu e ra virî nenɔrɔ̂ sira 

1-2Dagwi Darwey a yang Mose, a ha a BeIsrayɛl neha nemo ngan: Ka sede 

mwat hwak a sira a Dagwi yaga e simo pyɛ cak yi na yɛ, a sira hɛ, ê nɔng ɛ 
mwasi, ko ê tɔk tala dyām na a viri mɛ mwasi mo. 

3-7A rɔda tala na shɛkɛl dyam pyɛng tyɛng na masâ dyām ye kwɔ̂n rê fongol: 

Beras, yi e neshey kuru baba vɔk e kuru batyiimin, shɛkɛl kuru batungun, Beha 
vê neshey nane mo arɔng, shɛkɛl kuru batat, Bewen, yi e neshey netungun vɔk 
e kuru baba, shɛkɛl kuru baba, Behwong vê neshey nane mo arɔng, shɛkɛl kuru 
rining, Nèy bewen, yi e pwɛl gwining vɔk e neshey netungun, shɛkɛl betungun, 
Nèy behwong ne neshey nane mo arɔng, shɛkɛl betat. Mwakuk de a dal neshey 
kuru batyiimin, shɛkɛl kuru na vɛ betungun, Gwahwā, shɛkɛl kuru rining. 

8Ka sede mwat de a sira hɛ mo a sé pɛ́ng-pɛng, a tɔk tala pyɛ de ba tɛ̀ mo wɛt, 

ko ê vey a piris hom na mwat de a nɔng e sira mo, yɛ piris o ê tɛ̀ dyām o lɛgɛm, 
tyɛng na pyɛ de mwat o ê kyɛm a tala. 

9Ka sira mo ha sé hê yas de be nása vɔk na Dagwi Darwey, ko tik na ye sè 

yemo de be sey yɛ e nɔrɔ̂ rangas. Ano, yas o yê tɛ́ ɛ jaram yaga Dagwi Darwey. 

10Ko mwat de a sira mo ê to tɔk sege na yas o cak wɛt. Ka a ra ano, ko mwa 

yas bya mo ya rɔda sè ye Dagwi Darwey. 

11Ka sira mo ha sé hê yas de ya sé kyiri, de ya jam yaga nára mɛ nɔrɔ wɛt, ko 

bē wɔ́ mɛ na piris hom. 

12Yɛ ê tɛ̀ dyam o tyɛng na nerât yɛ, ko bē tala tyɛng ano, vit a sege. 

13Ka sede da mo a simo a viri yas mɛ mo, ko a gwɛ̌ dyām o zang hining e ji 

zang tungun. 

Badu e ra tik jaram 

14Ka sede mwat a tik lɔ mɛ jaram yaga Dagwi Darwey, ko piris ê tɛ̀ dyām o tyɛng 

e ra nerât hɛ, bē tala tyɛng ano, vit a sege. 

15Ka sede mwat de a tik lɔ mɛ jaram o, e to simo sey hɛ, ko a gwɛ̌ dyām o zang 

hining e ji zang tungun. 

16Ka sede mwat a tik bak nap mɛ jaram yaga Dagwi Darwey, ko bê tɛ̀ dyām o 

tyɛng na nepyak yére de cap o ye re, e nû shɛkɛl dyam pyɛng kuru batungun 
e ra shīt tyat yê baale. 

17Ka sede a tik nap o jaram mwas silâ Shêy Vibis, ko bê tɛt dyām o wɛt. 

18Ka sede a tik yɛ jaram e bamâ jeng cak, ko piris hom ê tɛt dyām o tyɛng na 

nepyak neshey de na tɛt ɛ vɔk e Shêy Vibis de he kyè vey. 

19Ka sede mwat de a tik yɛ jaram o e simo a to toyo na nap o, ko a gwɛ̌ dyām o 

zang hining e ji zang tungun. 

20Ka sede a nɔ̂ng mwat hwak nap o e lek, yɛ a sè rɔngɔl nà viri wɛ yi e vwɔ̂ 

Dagwi Darwey, ko ê to vɔk gwông virî wɛ ko tyɔng wɛt. 

21Jeng de Shêy Vibis ha to vey, ko nap o wô tɛ́ ɛ wo Dagwi Darwey 

nesheneshey, ko wô tɛ́ ɛ nap wo bepiris. 

22Ka sede mwat a tik cap de a ga kana sey jaram yaga Dagwi Darwey, 

23ko piris ê bara dyām o tyɛng na nepyak neshey de na tɛt ɛ vɔk e Shêy Vibîs 

de he kyè vey. Dyām o yê sè yê Dagwi Darwey, ko mwat o ê tala yɛ tuk o 
e kwɔ̂n rê fongol. 

24E silâ Shêy Vibis, ba rɔda toyo a da mo, kɛ yére mɛ na cap o de bá kana sey 

bá tik jaram yaga Dagwi. 

25Nû dyām mwa de bê tɛ̀, ye sè tyɛng na masâ dyām de be ra mɛ fwom e kwɔ̂n 

re a Dagwi ɛ fongol. 

Nezap nenɔrɔ 

26Kahɛ hwêy yas hê susu mo ha sé hê Dagwi Darwey. Yaga ano, vit a mwat de 

ê tik hɛ jaram sede nɔrɔ̂ yey pyɛng, kɛ ha sé hwêy rɔndɔng, kɛ vyel pyɛng kɛ 
vyel shi ayi, yaga ha kana sé hê Dagwi Darwey. 

27Ko tɔ̂ susu he yas de ya sé kyiri, da mo ê tɔk to sey yɛ tyɛng e nû dyām de ba 

yɛrɛ na gwɛ̂ zang hining e ji zang tungun. Ko ka sede a sey yɛ wɛt, bepiris bē 
row a mwat hwak tyɛng e nû dyām o. 

28Ka sede mwat a tik mwasi, kɛ yas, kɛ nap jaram yaga Dagwi Darwey e gwong 

de bê tɔk toyo mɛ wɛt, ko vit a mwat de ê to viri kɛ a row pyɛ mo. Ya sé jaram 
yaga Dagwi Darwey nesheneshey, ya sé pyɛ de ya dal mwa na nejɛrɛ. 

29Ka a ka sé mwasi de ba ga kana tik ɛ jaram e gwong de bê tɔk toyo mɛ wɛt, 

ko bê kyɛm be to viri hɛ wɛt, ko bē mɔrɔ hɛ. 

30Pyɛ jining e ji yɛ̄ kuru ye pyɛ̂ vwel kɛ ye nèy cɔ́gɔt ya sé ye Dagwi Darwey. 

31Kawɛ de e simo a viri yɛ, ko a tala nû dyām o tyɛng, na a gwɛ̌ ɛ zang hining 

e ji zang tungun. 

32E jeng barâ yas, kayɛ ye kuru de yê kwey e nɛ̂n gwelê lwek o, ye sè ye Dagwi 

Darwey. 

33Da mo ê kasa vyes o yi e ryát o wɛt, ko ê tɔk sege yɛ arɔng wɛt. Ka ba ka 

sege, ko mwa yas bya mo yê se ye Dagwi Darwey, bê tɔk viri yɛ wɛt. 

34Badu ma vemo de Dagwi Darwey a kana nɔ̂ng Mose e Raku Sinai yaga 

BeIsrayɛl. 

Bara BeIsrayɛl 
Bara BeIsrayɛl 1 

Barâ BeIsrayɛl hê yel 

1E tuk susu mo e ji pwɛ̂l gwo neba, e shey hê neba e bama de BeIsrayɛl ba ga 

kana nusu yi e Misra, Dagwi Darwey a ha na Mose e bûk sangâl Dagwi e hêy 
Sinai, a ye, 

2-3“Hwo na Aharon yin bara mwa nepyak yére BeIsrayɛl nelɔ mo nelɔ mo na 

rùhup o rùhup o. Yin a rɔda jɛk bazâ kawɛ rwas, yi e mwat de a ga wul neshey 
kuru baba vɔk e rak o, vemo de ba ga vey tô como. Jɛk in vɛ zamang o 
zamang o. 

4Jut in dalɔ̂ lɔ hining yi e ji kayɛ yere, na yɛn a sɛlɛ hin na fwom o. 

5-15“Bazâ bemat de bê sɛlɛ hin a vemo ngan: yi e yerê Rubɛn: Ɛlizur, hwêy 

Shɛdɛyur yi e yerê Simɛyɔn: Shɛlumiyɛl, hwêy Zurishadai yi e yerê Yuda: 
Nashon, hwêy Aminadap yi e yerê Isakar: Nɛtanɛl, hwêy Zuwar yi e yerê 
Zɛbulun: Ɛliyap, hwêy Hɛlɔn yi e yére bya yê Yɔsɛf: yaga Ɛfrayim: Ɛlishama, 
hwêy Amihut yaga Manase: Gamalyel, hwêy Pɛdazur yi e yerê Bɛnyamin: 
Abidan, hwêy Gidɛyɔni yi e yerê Dan: Ahiyɛzɛr, hwêy Amishadai yi e yerê 
Ashɛr: Pagiyɛl, hwêy Ɔkran yi e yerê Gat: Ɛliyasaf, hwêy Dɛyuwɛl yi e yerê 
Naftali: Ahira, hwêy Ɛnan.” 

16Vemo vɛ à bedalɔ nelɔ de regyɛng BeIsrayɛl ra kasa hɛn, na be sè bemât 

nuyêl yére mɛn. 

17-18Ano kwong, Mose na Aharon ba yila mwa BeIsrayɛl e dem hining, ko yɛn 

tanga bemât nuyel o mwa ba jɛk bazâ beras vivining de ba ga wul neshey kuru 
baba vɔk e rak o nelɔ mo nelɔ mo na rùhup o rùhup o. Yɛn a ra ano tuk hê yel 
e ji pwɛl gwo neba, 

19e hêy Sinai tyɛng na pyɛ de Dagwi Darwey a nɔ̂ng Mose redu. 

20-45Nepyak beras de ba ga wul neshey kuru baba vɔk e rak o, vemo de ba ga 

vey tô como, ba jɛk baza mɛn vivining nelɔ mo nelɔ mo na rùhup o rùhup o. Ba 
susu jɛ̂k baza mo na yerê Rubɛn, yɛ hwey kinât Yakɔp. Nepyak baza mo de ba 
tyɛngrɛ a nemo ngan: Yi e yerê Rubɛn ba sɛ̀ nepyak bemat de na wul gu kuru 
banaas na vɛ batyiimin na naga betungun (46,500). Yi e yerê Simɛyɔn ba sɛ̀ 
nepyak bemat de na wul gu kuru batungun na vɛ shabatat na naga betat 
(59,300). Yi e yerê Gat ba sɛ̀ nepyak bemat de na wul gu kuru banaas na vɛ 
batungun na naga betyiimin na kuru batungun (45,650). Yi e yerê Yuda ba sɛ̀ 
nepyak bemat de na wul gu kuru bataama na vɛ banaas na naga betyiimin 
(74,600). Yi e yerê Isakar ba sɛ̀ nepyak bemat de na wul gu kuru batungun na 
vɛ banaas na naga benaas (54,400). Yi e yerê Zɛbulun ba sɛ̀ nepyak bemat de 
na wul gu kuru batungun na vɛ bataama na naga benaas (57,400). Yi e yére 
bya yê Yɔsɛf: yaga Ɛfrayim, ba sɛ̀ nepyak bemat de na wul gu kuru banaas na 
naga betungun (40,500), yaga Manase, ba sɛ̀ nepyak bemat de na wul gu kuru 

batat na vɛ baba na naga beba (32,200). Yi e yerê Bɛnyamin ba sɛ̀ nepyak 
bemat de na wul gu kuru batat na vɛ batungun na naga benaas (35,400). Yi 
e yerê Dan ba sɛ̀ nepyak bemat de na wul gu kuru batyiimin na vɛ baba na naga 
betaama (62,700). Yi e yerê Ashɛr ba sɛ̀ nepyak bemat de na wul gu kuru 
banaas na gu rining na naga betungun (41,500). Yi e yerê Naftali, ba sɛ̀ nepyak 
bemat de na wul gu kuru batungun na vɛ batat na naga benaas (53,400). 

46Nepyak bemat de ba bara na sé gu naga batyiimin na vɛ batat na naga 

betungun na kuru batungun (603,550). 

47Ko e ji bemat de ba bara mo, ba tɛ̀ yerê Levi e ji mo wɛt. 

48Yaga Dagwi Darwey a kana yâng Mose, 

49“Jeng de hwà rɔda bara BeIsrayɛl de ba ga vey tô como, hwo kwon tɛ̀ yerê 

Levi e ji mo wɛt, ko hwo tɛ̀ ɛn e ji barâ bwâng BeIsrayɛl arɔng wɛt. 

50Ko tik BeLevi, na yɛn a bɛrɛng bûk sangal hom tanga mwa nedôk pyɛ́ de ya 

sé e ji gwɛ, na yɛn a yong gwɛ, na yɛn a hashe gwɛ tanga mwa pyɛ́ de ya sé 
e ji mo e jeng kwɛngɛl; ko jeng de yɛn a sé sangal e kwɔ̂n ye ngyɔk mɛn, tik na 
yɛn a tɛsɛ buk mɛn, na be rɔnɔ mɛ gwɛ. 

51Kayɛ jeng de regyɛng BeIsrayɛl rê sogo, ko BeLevi ba rɔda viri buk o, ko kayɛ 

jeng de ba rɔda to yong buk o, BeLevi yɛn vɛ de bê ra fwom o e kahɛ kwɔn de 
yin ê sangal ɛ̀. Ka sede mwat hwak de a sé WoLevi wɛt a vey bagat na buk o, 
ko bê mɔrɔ hɛ. 

52Bwâng BeIsrayɛl mwa yɛn ê tɛsɛ buk mɛn regyɛng o regyɛng o, kawɛ mwat ê 

sangal e gbɔng regyɛng mɛ e nɛ̂n tuta mɛ. 

53Ko BeLevi yɛn a rɔda tɛsɛ buk mɛn, na be rɔnɔ mɛ̀ bûk sangal hom, na be dul 

gwɛ, yaga na mwat hwak a kwon vey bagat na gwɛ wɛt, na a tɛ̀ shom hom ye 
vey e ra mwa BeIsrayɛl wɛt.” 

54Ko BeIsrayɛl ba ra pyɛ́ mwa tyɛng na redu de Dagwi Darwey a nɔ̂ng Mose. 

Bara BeIsrayɛl 2 
Yére BeIsrayɛl e kwɔ̂n ye ngyɔk mɛn 

1Dagwi Darwey a ha a Mose na Aharon neha nemo ngan: 

2Kayɛ jeng de BeIsrayɛl bê tɛsɛ kwɔ̂n ye ngyɔk kawɛ mwat a rɔda tɛ̀ buk mɛ 

e nɛ̂n tuta gbɔng regyɛng mɛ, na e nɛ̂n ketuta lɔ mɛ. Ko ba rɔda tɛsɛ kwɔ̂n ye 
ngyɔk o mwa, na be rɔnɔ mɛ bûk sangâl Dagwi, ko be nɔng tyɛl na buk o. 

3Gbɔng regyɛng de ra sé e nɛ̂n tuta Yuda, e bagyɛng mɛn, ba rɔda tɛ̀ kwɔ̂n ye 

ngyɔk mɛn e rwa rak. Mwât nuyel mɛn, yɛ à Nashon, hwêy Aminadap; 

4nepyak mɛn na sé gu kuru bataama na vɛ banaas na naga betyiimin (74,600). 

5Yerê Isakar yê tɛ̀ kwɔ̂n ye ngyɔk mɛn bagat na yɛn. Mwât nuyel mɛn, yɛ à 

Nɛtanɛl, hwêy Zuwar; 

6nepyak mɛn na sé gu kuru batungun na vɛ banaas na naga benaas (54,400). 

7Yerê Zɛbulun yê tɛ̀ kwɔ̂n ye ngyɔk mɛn bagat na yɛn arɔng. Mwât nuyel mɛn, 

yɛ à Ɛliyap, hwêy Hɛlɔn; 

8nepyak mɛn na sé gu kuru batungun na vɛ bataama na naga benaas (57,400). 

9Mwa nepyak gbɔng regyɛng Yuda: gu naga na kuru rwit na vɛ batyiimin na 

naga benaas (186,400). Yɛn vɛ de yɛn a rɔda susu kwɛngɛl. 

10Gbɔng regyɛng de ra sé e nɛ̂n tuta Rubɛn, e bagyɛng mɛn, ba rɔda tɛ̀ kwɔ̂n 

ye ngyɔk mɛn e rwa batin. Mwât nuyel mɛn, yɛ à Ɛlizur, hwêy Shɛdɛyur; 

11nepyak mɛn na sé gu kuru banaas na vɛ batyiimin na naga betungun (46,500). 

12Yerê Simɛyɔn yê tɛ̀ kwɔn ye ngyɔk mɛn bagat na yɛn. Mwât nuyel mɛn, yɛ à 

Shɛlumiyɛl, hwêy Zurishadai; 

13nepyak mɛn na sé gu kuru batungun na vɛ shabatat na naga betat (59,300). 

14Yerê Gat yê tɛ̀ kwɔ̂n ye ngyɔk mɛn bagat na yɛn arɔng. Mwât nuyel mɛn, yɛ à 

Ɛliyasaf, hwêy Dɛyuwɛl; 

15nepyak mɛn na sé gu kuru banaas na vɛ batungun na naga betyiimin na kuru 

batungun (45,650). 

16Mwa nepyak gbɔng regyɛng Rubɛn: gu naga rining na kuru batungun na rɛ 

rining na naga benaas na kuru batungun (151,450). Yɛn vɛ de yɛn a rɔda raa na 
kwɛngɛl. 

17E bama mo, BeLevi ba rɔda kyè e tê bagbɔng bagyɛng baba mo — rê yel na 

rê bama, ko yɛn ê hashe bûk sangâl Dagwi. Karɛ gbɔng regyɛng rê kyè tyɛng 
na yerê sangal de ba yong a rɛ, karɛ e nɛ̂n tuta rɛ. 

18Gbɔng regyɛng de ra sé e nɛ̂n tuta Ɛfrayim, e bagyɛng mɛn ba rɔda tɛ̀ kwɔ̂n 

ye ngyɔk mɛn e rwa ta. Mwât nuyel mɛn, yɛ à Ɛlishama, hwêy Amihut; 

19nepyak mɛn na sé gu kuru banaas na naga betungun (40,500). 

20Yerê Manase yê tɛ̀ kwɔ̂n ye ngyɔk mɛn bagat na yɛn. Mwât nuyel mɛn, yɛ à 

Gamalyel, hwêy Pɛdazur; 

21nepyak mɛn na sé gu kuru batat na vɛ baba na naga beba (32,200) 

22Yerê Bɛnyamin yê tɛ̀ kwɔ̂n ye ngyɔk mɛn bagat na yɛn arɔng. Mwât nuyel 

mɛn, yɛ à Abidan, hwêy Gidɛyɔni; 

23nepyak mɛn na sé gu kuru batat na vɛ batungun na naga benaas (35,400). 

24Mwa nepyak gbɔng regyɛng Ɛfrayim: gu naga rining na gu rwit, na naga 

gwining (108,100). Yɛn vɛ de yɛn a rɔda raa na kwɛngɛl. 

25Gbɔng regyɛng de ra sé e nɛ̂n tuta Dan, e bagyɛng mɛn ba rɔda tɛ̀ kwɔ̂n ye 

ngyɔk mɛn e rwa bato. Mwât nuyel mɛn, yɛ à Ahiyɛzɛr, hwêy Amishadai; 

26nepyak mɛn na sé gu kuru batyiimin na vɛ baba na naga betaama (62,700). 

27Yerê Ashɛr yê tɛ̀ kwɔ̂n ye ngyɔk mɛn bagat na yɛn. Mwât nuyel mɛn, yɛ à 

Pagiyɛl hwêy Ɔkran; 

28nepyak mɛn na sé gu kuru banaas na wɛ gwining na naga betungun (41,500). 

29Yerê Naftali yê tɛ̀ kwɔ̂n ye ngyɔk mɛn bagat na yɛn arɔng. Mwât nuyel mɛn, 

yɛ à Ahira, hwêy Ɛnan; 

30nepyak mɛn na sé gu kuru batungun na vɛ batat na naga benaas (53,400). 

31Mwa nepyak e gbɔng regyɛng Dan: gu naga rining na kuru batungun na vɛ 

bataama na naga betyiimin (157,600). Yɛn vɛ de yɛn a rɔda raa na kwɛngɛl. 

32Mwa nepyak BeIsrayɛl de ba ga vey tô como, vemo de ba jɛk baza mɛn 

e gbɔng regyɛng mɛn, regyɛng o regyɛng o, na sé gu naga batyiimin na vɛ batat 
na naga betungun na kuru batungun (603,550). 

33Ko ba bara BeLevi e ji mɛn wɛt, tyɛng na nu de Dagwi Darwey a nɔ̂ng Mose. 

34Ano BeIsrayɛl yɛn a ra kayɛ pyɛ tyɛng na pyɛ de Dagwi Darwey a nɔ̂ng Mose 

nu. Yɛn a sangal, kawɛ e nɛ̂n tuta mɛ, ko yɛn a kyè kwɛngɛl, kawɛ e lɔ mɛ na 
ruhup mɛ. 

Bara BeIsrayɛl 3 
Nèy Aharon 

1-2E jeng de Dagwi Darwey a ha na Mose e Raku Sinai, Aharon á vɔk nèy 

bewen benaas, baza mɛn a vemo ngan: Nadap, hwêy yel mɛ, na Abihu, na 
Ɛliyazar tanga Itamar. 

3Ba kana tɛ̀ a yɛn něy, na be tik ɛn jaram, na be ra fwôm bepiris. 

4Ko Nadap na Abihu, Dagwi Darwey a mɔrɔ hɛn, jeng de yɛn a nára a yɛ nɔrɔ̂ 

pyɛ̂ nesang hyɔɔlɔl na kya de ha sé kyiri, e hêy gbingiring hê Sinai. Yɛn a kana 
vɔk nèy wɛt. Á sè Ɛliyazar na Itamar zɔng de yɛn a ra fwôm bepiris e jeng de 
da mɛn Aharon á rɔngɔl na neken. 

Ba nɔ̂ng BeLevi fwom 

5Dagwi Darwey a yâng Mose, 

6“Vey na yerê Levi bagat, na hwo tɛ̀ ɛn, na be sè bemat de bê sɛlɛ Aharon, piris 

hom. 

7Tik na be ra pyɛ́ de be simo na yɛn yaga me tanga regyɛng BeIsrayɛl mwa 

e nuyêl bûk sangal hom; ano de yɛn ê ra fwôm bûk sangal hom. 

8Tik na be bɛrɛng mwa nedôk pyɛ́ de na sé e ji bûk sangal hom, na be ra fwom o 

e tô bwâng BeIsrayɛl. 

9Tɛ̀ BeLevi, be sè e vwɔ̂ Aharon na nèy mɛ, e yɛn vɛ de ba ga nɔng ɛ hɛn yi e ji 

bwâng BeIsrayɛl. 

10Tɛ̀ Aharon na nèy mɛ, be ra fwôm bepiris. Ka sede mwat de a sé WoLevi wɛt 

a simo ra fwom o, ko be mɔrɔ hɛ.” 

11Dagwi Darwey a to yâng Mose, 

12“Ma ga jut BeLevi yi e ji BeIsrayɛl e tô mwa nèy bewen ne yêl BeIsrayɛl. 

BeLevi mo ba rɔda sè benang, 

13yaga kahɛ hwêy yel ha sé nang. Jeng de ma mɔbɔs mwa nèy yêl BeMisra, 

ma tik kahɛ hwêy yel e ji BeIsrayɛl jaram yaga to hom, kɛ hwêy mwasi kɛ hwêy 
yas ayi. Mwa na sé nenang, me wɛ à Dagwi Darwey.” 

Barâ BeLevi 

14Dagwi Darwey a yâng Mose e hêy Sinai, 

15“Bara, na hwo jɛk bazâ BeLevi mwa nelɔ mo nelɔ mo na rùhup o rùhup o. 

Hwo bara kahɛ hwêy wen de ha sé pwɛl gwining vɔk e rak o.” 

16Mose a ra ano tyɛng na pyɛ de Dagwi Darwey a nɔng ɛ nu. 

17-20Levi a vɔk nèy netat, nɛ à Gɛrshɔn, na Kohat tanga Mɛrari. Yɛn vɛ à bedalɔ̂ 

nelɔ mɛn nemo de na vɔk baza mɛn. Gɛrshɔn a vɔk nèy neba, nɛ a Libni na 
Shimei; Kohat a vɔk nèy nenaas, nɛ a Amram, na Izhar, na Hɛbrɔn tanga Uziyɛl; 
ko Mɛrari a vɔk nèy neba, nɛ a Mali na Mushi. Nèy o mwa na sè bedanelɔ nemo 
de na vɔk baza mɛn. 

21Lɔ Gɛrshɔn ha vɔk rùhup ba, vɛ a ruhûp Libni na ruhûp Shimei. 

22Nepyak nèy bewen mɛn de na ga tɛ̀ pwɛl gwining vɔk e rak o na sè sede gu 

bataama na naga betungun (7,500). 

23Lɔ hemo ha rɔda tɛ̀ kwɔ̂n ye ngyɔk hɛ e bamâ bûk sangâl Dagwi e rwa ta. 

24Mwât nuyel mɛn, yɛ a Ɛliyasaf, hwêy Layɛl. 

25Yɛn vɛ de ba tik a yɛn nedirîk bɛrɛng gworugû bâng bûk sangâl Dagwi tanga 

pyɛ̂ banga gwɛ bya mwa na gworugû bâng rwi buk o, 

26na berugu de ba rɔnɔ mɛ lala de he rɔnɔ buk o tanga gàgbang rangâs yas, 

tanga gworugû bâng rwi lala na rǐk gwɛ. Pyɛ́ yemo mo, ba tik a yɛn nedirîk fwôm 
yɛ̄. 

27Lɔ Kohat ha vɔk rùhup naas, vɛ a gwô Amram, na gwô Yizhar, na gwô Hɛbrɔn 

tanga gwô Uziyɛl. 



229 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

28Nepyak nèy bewen mɛn de na ga tɛ̀ pwɛl gwining vɔk e rak o na sè gu rwit na 

naga betat (8,300). 

29Lɔ hemo ha rɔda tɛ̀ kwɔ̂n ye ngyɔk mɛn e rwa batin na bûk sangâl Dagwi. 

30Mwât nuyel mɛn, yɛ a Ɛlizafan, hwêy Uziyɛl. 

31Yɛn a vɛ de ba tik a yɛn bɛrɛng Kundung Wuna-na-Sirâ Dagwi, na tebut, na 

pyɛ tikîs kywa-kya, na nekwɔn rangâs pyɛ́ vɔk na Dagwi, na mwa pyɛ́ de be ra 
mɛ̀ fwom e Kwɔ̂n Jɛrɛ, tanga gworugû bâng rwi Kwɔn Jɛrɛ Hê Jɛrɛ. Pyɛ́ yemo, 
ba tik a yɛn nedirîk fwôm yɛ̄. 

32Gbɔng mwât nuyêl BeLevi mwa, yɛ wɛ à Ɛlɛyazar Aharon, piris. E yɛ wɛ de 

ba tɛ̀ ɛ, a bɛrɛng bemat de be ra fwom e ji bûk sangâl Dagwi. 

33Lɔ Mɛrari ha vɔk rùhup ba, vɛ a ruhûp Mali na ruhûp Mushi. 

34Nepyak nèy bewen mɛn de na ga tɛ̀ pwɛl gwining vɔk e rak o na sè gu 

batyiimin na naga beba (6,200). 

35Lɔ hemo ha rɔda tɛ̀ kwɔ̂n ye ngyɔk mɛn e rwa bato na bûk sangâl Dagwi. 

Mwât nuyel mɛn yɛ à Zuriyɛl, hwêy Abihail. 

36Yɛn à vɛ de ba tik a yɛn bɛrɛng cɔ́gɔt lɔ̂k, na cɔ́gɔt-kak, na sesêk cɔ́gɔt buk 

tanga bol vɛ̀, na kayɛ pyɛ de ya vɔk buk o. Pyɛ́ yemo, ba tik a yɛn nedirîk fwôm 
yɛ̄. 

37Yɛn a to bɛrɛng mwa pyɛ́ de ya sé yê rɔnɔ̂ lala, yɛ̄ à sesêk cɔ́gɔt buk tanga 

bol vɛ̀, na bekwagam tanga rǐk. 

38Ko Mose na Aharon tanga nèy mɛ yɛn a tɛsɛ buk mɛn e nuyêl bûk sangâl 

Dagwi e rwa rak. Ko yɛn vɛ de ba tik a yɛn nedirîk fwom e Kwɔ̂n Jɛrɛ e tô 
BeIsrayɛl mwa. Ka sede mwat de a sé WoLevi wɛt a simo ra fwom o, ko be 
mɔrɔ hɛ. 

39Nepyak berâs BeLevi mwa de ba sé pwɛl gwining vɔk e rak o na sè gu kuru 

baba na vɛ baba (22,000). Bára hemo de Mose a bara BeLevi e nelɔ mo 
nelɔ mo ha sé tyɛng sede remo de Dagwi Darwey a nɔng ɛ nu. 

40-41Ko Dagwi Darwey a yâng Mose, “Mwa nèy yêl BeIsrayɛl bewen na sé 

nenang. Ko me, Dagwi Darwey, ma jut mwa BeLevi, na me tɛ̀ ɛn e tô nèy yêl 
BeIsrayɛl o, na be sè benang. Ma to jut yas ye BeLevi e tô mwa nèy yêl yas 
BeIsrayɛl. Yaga ano, bàra mwa nèy yêl BeIsrayɛl bewen de na ga tɛ̀ pwɛl 
gwining vɔk e rak o, na hwo jɛk bazâ nɛ.” 

42Ano kwong, Mose a ra tyɛng na pyɛ de Dagwi Darwey a nɔng ɛ nu. 

43A sɛ̀ nepyak nèy yel bewen o de na ga tɛ̀ pwɛl gwining vɔk e rak o na sé gu 

kuru baba na vɛ baba na naga beba na kuru bataama na nɛ netat (22,273). 

44Dagwi Darwey a to yâng Mose, 

45“Tik BeLevi jaram, na be tɛ̀ ɛn e tô mwa nèy yêl BeIsrayɛl bewen o, na yas 

BeLevi e tô nèy yêl yas BeIsrayɛl, yɛn ê sè benang, me wɛ Dagwi Darwey. 

46Sede remo de nepyak nèy yêl BeIsrayɛl na dal nepyak BeLevi na naga beba 

na kuru bataama na nɛ netat (273), tik na hwo viri nɛ na dyām. 

47Sey dyam shɛkɛl betungun yi na kawɛ mwat tyɛng na dyām de be ra mɛ̀ fwom 

yaga pyɛ̂ bûk sangâl Dagwi. 

48Nɔ̂ng Aharon na nèy mɛ dyām yemo de ba sɛ̀ yi e virî bwâng BeIsrayɛl de ba 

dal BeLevi.” 

49-51Ano kwong Mose a sey yi na BeIsrayɛl dyâm viri mo, ko a nɔ̂ng Aharon na 

nèy mɛ mwa nepyak dyām shɛkɛl gu rining na naga betat na kuru batyiimin na 
yɛ tyungun (1,365), tyɛng sede remo de Dagwi Darwey a nɔng ɛ redu na a ra. 

Bara BeIsrayɛl 4 
Fwôm lɔ Kohat 

1Dagwi Darwey a yâng Mose na Aharon, 

2“Yin bara nepyak yére lɔ Kohat yi e ji yerê Levi ruhup o ruhup o na nelɔ mo 

nelɔ mo. 

3Bara hin mwa bemat de ba sé yi e neshey kuru batat (30) vɔk e kuru batungun 

(50), mwa vemo de ba ga vey, na be ra fwom e bûk sangâl Dagwi. 

4Fwom de bemât lɔ Kohat o ba rɔda ra e ji buk a gwot ngan: Yɛn a rɔda bɛrɛng 

pyɛ́ de ya dal mwa na nejɛrɛ. 

5“Jeng de bê sogo yi e kwɔ̂n ye ngyɔk, Aharon na nèy mɛ yɛn ê yel e ji mo, na 

yɛn a vibis gworugu de ba bang mɛ Kwɔn Jɛrɛ Hê Jɛrɛ, na yɛn a bang mɛ 
Kundung Wuna-na-Sirâ Dagwi na vɛ̀. 

6E bama mo, bê kyiri kundung o na bahwô pyɛ-nshi de ba tolo, ko e ra tɛ̂t gwɛ 

bê lasha gworugu de mwa gwɛ gwà sé wilwil, ko bê tɛ̀ begelê hashe kundung o 
e kwɔ̂n vɛ. 

7“Yɛn a rɔda lasha gworugû wilwil e ra tebut kpam-tuk de be nása vɔk na Dagwi 

Darwey, ko be to tik ɛ neshǐ, na begance, na betsung tanga neshǐ nása pyɛ̂ sɔ 
vɔk na Dagwi, mwa na kpam-tuk de wó sɛ̀ kayɛ jeng. 

8E ra tɛt o, ba rɔda lasha gworugu gwoswinang o, ko bê tɛ̀ begelê hashe mo 

e kwɔ̂n vɛ. 

9“Ano arɔng, yɛn a rɔda jut gworugû wilwil, na be bang mɛ pyɛ tikîs kywa-kya 

na bekywa-kya mo. Tik na be bang pyɛ́ mwa de be simo yaga tɛ́sɛ negbey na 
yishîng bekywa-kya, tanga mwa betsung na bakwô něy de be ra mɛ fwom 
e kwɔn o arɔng. 

10Yɛn a rɔda gunung pyɛ́ mo mwa e ji bahwô pyɛ-nshi de ba tolo, na be tik yɛ̄ 

e ra gwocàre. 

11“E bama mo, yɛn ê bang gàgbang rangâs pyɛ̂ nesang hyɔɔlɔl de ba yong hɛ 

na dyam shinang na gworugû wilwil. Ko yɛn a to bang na bahwô pyɛ-nshi de ba 
tolo; e bama mo, bê tɛ̀ begelê hashe mo e kwɔ̂n vɛ̀. 

12“Yɛn ê jut bwâng pyɛ̂ mwa de be ra mɛ fwom e Kwɔ̂n Jɛrɛ, na be gunung yɛ̄ 

e ji gworugû wilwil, na be to bang arɔng na bahwô pyɛ-nshi de ba tolo; 
e bama mo, be tik e ra gwocàre. 

13“Yɛn a rɔda hashe nefongol yi e ra gàgbang rangâs yas de ba yong na dyam 

pama, na be lasha gworugu de gwa sé swinang de gwa tɛ̀sɛ nesi e ra tɛt o. 

14Ano yɛn ê tik ɛ mwa nekyɔrɔk de be ra mɛ fwom e ra kwɔn o, nɛ a bèkywa-

kya, na begúk, na becebut tanga bakwo de be tikis ɛ nemi. E ra pyɛ́ yemo arɔng, 
yɛn a rɔda lasha bahwô pyɛ-nshi de ba tolo, ko bê tɛ̀ begelê hashe mo e kwɔ̂n 
vɛ. 

15“E bama de Aharon tanga nèy mɛ ba ga yɛnɛ bâng pyɛ̂ jɛrɛ tanga nekyɔrɔk 

de be ra mɛ fwom, ko nèy Kohat yɛn a rɔda vey jut pyɛ́ mo, ko yɛn a kwon ra 
pyɛ̂ jɛrɛ mo wɛt, yaga ka sede yɛn a ra yɛ̄, ko yɛn ê kushu. “A sé e lɔ Kohat zɔng 
de ba nɔng ɛn fwôm hashê pyɛ́ e jeng de bê sogo na buk yi e kwɔ̂n pɔnglɔ. 

16“Ɛlɛyazar Aharon, piris, yɛ wɛ de a rɔda bɛrɛng mwa bûk sangâl Dagwi tanga 

pyɛ̂ mwa de ba ga tɛ̀ yɛ jɛrɛ de ya sé e ji mo. Yɛ a rɔda bɛrɛng něy de be tɛ̀sɛ 
e bekywa-kya, tanga pyɛ̂ nesang hyɔɔlɔl, na nɔrɔ̂ nemuk alkama de be nása 
vɔk na Dagwi kahɛ gasi, tanga něy de be ra mɛ fwom e de tik bemat tanga pyɛ́ 
jaram yaga Dagwi.” 

17Dagwi Darwey a yâng Mose na Aharon, 

18-19“Sede remo de yére lɔ Kohat ya sé ra fwom na pyɛ́ de ya dal mwa na nejɛrɛ, 

a sé gbing-gbing, na yin tē naka, de yɛn a kushu e de ragas fwom o wɛt. Tik na 
Aharon tanga nèy mɛ be tānga yel e Kwɔ̂n Jɛrɛ, na yɛn a dura a kawɛ mwat e ji 
mɛn fwom de ê ra, na yerê pyɛ́ de ê hashe. 

20Belɔ Kohat o be yel e Kwɔ̂n Jɛrɛ, na yɛn a di pyɛ̂ jɛrɛ mo ko tyɔng wɛt, ka sede 

yɛn a di, ko yɛn a rɔda kushu.” 

Fwôm lɔ Gɛrshɔn 

21Dagwi Darwey a yâng Mose, 

22“Bara yére lɔ Gɛrshɔn arɔng yi e ji yerê Levi ruhup o ruhup o na nelɔ mo 

nelɔ mo. 

23Bara mwa bemat de ba sé yi e neshey kuru batat (30) vɔk e kuru batungun 

(50), mwa vemo de ba ga vey, na be ra fwom e bûk sangâl Dagwi. 

24“Fwom de yɛn a rɔda ra tanga pyɛ́ de yɛn ê hashe a yet ngan: 

25Gworugû bâng bûk sangâl Dagwi, tanga pyɛ̂ bangâ gwɛ bya, na pyɛ bangâ yɛ̄ 

de ba tolo na bahwô pyɛ-nshi, mwa na gworugû bâng rwi buk o, 

26na berugu tanga rǐk de ba rɔnɔ mɛ lala de he rɔnɔ buk o tanga gàgbang 

rangâs yas, tanga gworugû bâng rwi lala mo, na pyɛ̂ mwa de be ra mɛ̀ fwôm 
tɛsɛ berugu mo. Belɔ Gɛrshɔn bê ra kagwɛ fwom de gwa sé e ra pyɛ́ yemo. 

27Mwa tom de yɛn a rɔda ra, kɛ hashê pyɛ́ kɛ râ kagwɛ fwom, yɛn ê ra gwɛ tyɛng 

na pyɛ de Aharon na nèy mɛ ba nɔng ɛn nu, na yɛn a ra. Ko hwo, hwà rɔda ha 
a yɛn pyɛ́ de kawɛ e ji mɛn a rɔda hashe. 

28Tom vemo de belɔ Gɛrshɔn ba rɔda ra e bûk sangâl Dagwi, yɛn ê ra vɛ tyɛng 

na nu de Itamar Aharon, piris, a nɔng ɛn.” 

Fwôm lɔ Mɛrari 

29Dagwi Darwey a to ha na Mose, “Bara yére lɔ Mɛrari arɔng yi e yerê Levi 

ruhup o ruhup o na nelɔ mo nelɔ mo. 

30Bara mwa bemat de ba sé yi e neshey kuru batat (30) vɔk e kuru batungun 

(50), vemo de ba ga vey, na be ra fwom e bûk sangâl Dagwi. 

31Fwom de yɛn ê ra à gwot ngan: Yɛn ê hashe cɔ́gɔt lɔk, na cɔ́gɔt-kak, na sesêk 

cɔ́gɔt na bol vɛ̀ yê buk o, 

32tanga mwa sesêk cɔ́gɔt de ba rɔnɔ mɛ lala, na bol vɛ̀, mwa na rǐk, na 

bekwagam, na mwa pyɛ́ de be ra mɛ fwom e de lɔ̂k buk o. Bê nɔ̂ng kawɛ mwat 
pyɛ́ de a rɔda jut. 

33Tom de belɔ Mɛrari bê ra e bûk sangâl Dagwi à vemo, ko Itamar Aharon, piris, 

a rɔda sè mwât nuyel mɛn, na a dura a yɛn pyɛ́ de yɛn ê ra.” 

Bara nepyak yerê Levi 

34-48Mose, na Aharon tanga bemakûk rùhup mɛn yɛn a bara yére nelɔ Kohat, 

na Gɛrshɔn tanga Mɛrari sede remo de Dagwi a nɔng ɛn nu. Yɛn a bara bemat 
e ji rùhup na nelɔ mɛn, mwa beras de ba sé yi e neshey kuru batat vɔk e kuru 
batungun, vemo de ba ga vey, na be ra fwom e bûk sangâl Dagwi: E ji belɔ 
Kohat ba sɛ̀ gu baba na naga betaama na kuru batungun (2,750). E ji belɔ 
Gɛrshɔn ba sɛ̀ gu baba na naga betyiimin na kuru batat (2,630). E ji belɔ Mɛrari 
ba sɛ̀ gu batat na naga beba (3,200). Nepyak mɛn mwa na sé gu rwit na naga 
betungun na kuru rwit (8,580). 

49Ba bara kawɛ mwat, ko ba nɔ̂ng kawɛ fwom mɛ, ba to ha a yɛ pyɛ́ de ê jut, 

mwa sede remo de Dagwi Darwey a nɔ̂ng Mose nu. 

Bara BeIsrayɛl 5 
Bemat de ba sé ligis 

1Dagwi Darwey a yâng Mose, 

2-3“Nɔ̂ng BeIsrayɛl redu, na be ro kawɛ mwat de a vɔk rɔ̂ hwô bek ves, kɛ pyɛ́ 

mɛ ye nunus na nshi, na kawɛ mwat de a sé ligis yaga revîn mwat. Hwô ro rwas 
kɛ hwā ayi. Pat ɛn yi e kwɔ̂n ye ngyɔk o, yɛn a kwon tɛ̀ hɛ ligis wɛt, kwɔn de me 
sangal ɛ e tê bemat hom.” 

4Ko BeIsrayɛl yɛn a ra ano, yɛn a ro ɛn vɔk e bamâ kwɔ̂n ye ngyɔk o. Yɛn a ra 

tyɛng pyɛ de Dagwi Darwey a ha a Mose. 

Talâ banɛn de mwat a ra a sa mɛ 

5-6Dagwi Darwey a to yang Mose, a ha a BeIsrayɛl neha nemo ngan: Ka sede 

rwas kɛ hwā a ra a gwà mɛ renɛn e kagwɛ gwong, a gas nesa mɛ na Dagwi 
Darwey, 

7ko a rɔda kulu renɛn de a ga ra mo. A to tala pyɛ renɛn o, ko a to gwɛ̌ ɛ bak 

gwining e ji bebak betungun, ko a nɔ̂ng mwat de a ra a yɛ renɛn o pyɛ́ mo mwa. 

8Ko ka mwat de ba ra a yɛ renɛn o a ga wey, ko a vɔk mwât lɔ mɛ wò bagat de 

bê nɔng ɛ pyɛ̂ tala mo wɛt, ko pyɛ́ mo yê sè yê Dagwi Darwey, ko ba rɔda nɔ̂ng 
piris yɛ. A rɔda wuna ɛ̀ tùruk de piris o ê ra mɛ pyɛ́ de ba ga tɔk ɛn mɛ yaga talâ 
banɛn de a ga ra. 

9Ano arɔng, kahɛ nɔrɔ hak de BeIsrayɛl ba vey a Dagwi mɛ, ha rɔda sè hê piris o 

pyɛ mɛ. 

10Kayɛ pyɛ de ba nɔ̂ng mwat o, ya rɔda sè myɛ, ko ê vɔk yɛ. 

11-14Dagwi Darwey a to yang Mose, a ha a BeIsrayɛl neha nemo ngan: Ka sede 

mwat hwak a tó yey na hwā mɛ wɔgɔ, gyeng rɔ̌ a ga tɛ̀ to mɛ ligis yi na man na 
mwat hwak. Ko hwā mo a lɛrɛ pyɛ de a ga ra mo, ko vit a mwât nuha e ra pyɛ mo 
arɔng. Kɛ ka sede mwat hwak a tó yey na hwā mɛ, mwa ano de a ga ra pyɛ na 
mwat wɛt, 

15ko rwas o a rɔda wɔ na hwā mɛ mo na piris, ko a rɔda vɔk ɛ̀ nemuk baale e shǐ 

masa hining yaga nɔ̂ng nɔrɔ vɔk na Dagwi yaga hwā mo. A tɛ̀ něy kɛ pyɛ̂ nesang 
hyɔɔlɔl e ra tɛt o wɛt, yaga a sé e nɔrɔ̂ nemuk hê tô yey, yaga na be tɔk tsak do 
wo pyɛ de ya ga té. 

16Piris o a rɔda vey na hwā mo, ê tɛ̀ ɛ, a tumal e nuyêl bûk sangâl Dagwi 

Darwey. 

17A rɔda vɛ nshi de ba tik jaram, ê shusha nɛ e tsûng secwem, ê vɛ nefongol yi 

e vwêl bûk sangal o, ko ê tɛ̀ nɛ̀ e ji nshi mo, na ne tɛ́ ɛn nshî kpashak. 

18Ko a rɔda viri setôt ratô hwā mo, ko ê tɛ̀ nɔrɔ̂ nemuk hê tô yey o e vɔ hwā mo. 

Yɛ pyɛ mɛ ê vɔk e vɔ mɛ nshî kpashak nemo de ne vey na gawey e ra mwat. 

19A rɔda tɛ̀ hwā mo a sira, ko ê yang ɛ, “Ka sede vit a mwat de a ga dyɛng na 

hwo, ko hwo arɔng hwà ga ra renɛn de rê tɛ̀ o ligis yimo yi e jeng de hwà ga ra 
weneng na rwas mō wɛt, ko nshî kpashak de ne vey na gawey nê mǎ hwo wɛt. 

20-21Ko ka sede hwà ga man na mwat hwak, e bama de hwà ga ra weneng, na 

hwà tɛ̀ to mō ligis yi na dyɛng na mwat hwak de a sé rwas mō wɛt, ko tik na 
Dagwi Darwey a tɛ̀ o, hwo sè pyɛ sedusa na ye gawey e ji bemat mō, e jeng de 
ê tɛ̀, hwo páa nèy, na hwo sè sang-gwon. 

22Tik na nshi nemo de ne vɛsɛ na gawey, ne yel e ji rebek mō, yaga na ne tɛ̀ 

hwo páa nèy na hwo sè sang-gwon.” Ko hwā mo a rɔda ye, “Ano, ano”. 

23E bama mo, piris o a rɔda jɛk gawey o e ra bwok-jɛk, ko a rɔda kus jɛk o e ji 

nshî kpashak nane mo. 

24Gyam na a tɛ̀ hwā mo a sɔ nɛ, yaga na ne yel e rebek mɛ, ko nshi mo nê vey 

na reyɔm rê kpashak e ji mɛ. 

25Ano arɔng, piris o ê sey nɔrɔ̂ nemuk hê tô yey nane de hwā mo a vɔk e vwɔ 

mɛ, ê ra mɛ sede e nára nɛ vɔk na Dagwi, ko ê vey na nɛ e gàgbang rangas 
pyɛ́. 

26A rɔda vɛ nemuk o pyak e vwɔ, na a rangas nɛ e tô mwa nɔrɔ mo. Hemo ha 

dura, nɔrɔ mo ha sé hê Dagwi. E bama mo, a rɔda tɛ̀ hwā mo, a sɔ nshi mo. 

27Ko ka sede a ga kana tɛ̀ tó mɛ ligis yi na man na mwat hwak, ko nshi de ne 

vey na gawey na rɔda yel e ji mɛ, ko nê nɔng ɛ reyɔm rê kpashak, ê paa nèy ko 
ê sè sang-gwon arɔng, ko a rɔda tɛ́ ɛ wò gawey e tê bemat. 

28Ko ka sede hwā mo a ga kana tɛ̀ to mɛ ligis wɛt, ko a sé gyat zɔng, vit à pyɛ 

de ya rɔda sɛ̀ ɛ, ko a rɔda tɔk tɔs nèy zɔng. 

29-30Remo rɛ à redu e ra tô yey e jeng de hwā a ga tɛ̀ to mɛ ligis yi na man na 

mwat hwak e bamâ weneng na rwas mɛ. Piris a rɔda tɛ̀ hwā mo, a tumal e nuyêl 
bûk sangâl Dagwi Darwey, na a raa mwa begwong vemo na yɛ. 

31Ba rɔda gang rwas yaga pyɛ vyes cak wɛt, ko hwā mo, ka sede a ra renɛn o, 

ko a rɔda jut nedirîk rɛ. 

Bara BeIsrayɛl 6 
Mwât Sangal Jaram yaga Dagwi 

1-2Dagwi Darwey a to ha a Mose a yang ɛ, a ha a BeIsrayɛl neha nemo ngan: 

Ka sede rwas kɛ hwā a simo, na a sira hɛ, na a tik tó mɛ jaram yaga Dagwi 
Darwey yaga jeng, 

3gbing-gbing na a sǎ sana sɔ̂ nshî anap tanga kayɛ pyɛ de ye tɛ̀ mwat a feng. 

A sɔ kanɛ nshi de ba yong na nèy anap wɛt, kɛ a re nèy anap nelǎ kɛ 
nehwogot o arɔng wɛt. 

4Mwa neyɛnɛ̂ jeng de a sira, na a tik tó mɛ jaram yaga Dagwi, a re pyɛ de ya yi 

e retîn cɔgɔ̂t anap ko tyɔng wɛt, kɛ bebǒk nèy o, kɛ yéneng yɛ wɛt. 

5E mwa jeng de a sira mo, a hwon to mɛ kɛ negyɛk mɛ wɛt. Yɛ a rɔda sè jɛrɛ, 

sɛ̌ jeng de a jut yè sangal jaram yaga Dagwi Darwey ya sila; yɛ a rɔda tik tôt 
rato mɛ he ras lis o. 

6Mwa neyɛnɛ̂ jeng o, a wɔ bagat na revîn mwat wɛt. 

7Ka a ka sé revîn dâ tɔ mɛ, kɛ de mɛ, kɛ gwà mɛ rwas o kɛ gwà mɛ hwong de a 

ku, yɛ a kwon tɛ̀ tó mɛ ligis yaga yɛn wɛt. Tôt rato mɛ lis o mo hê dura, a ga tik 
tó mɛ jaram yaga Dagwi. 

8Mwa neyɛnɛ̂ jeng sira mɛ, ba ga tɛ̀ ɛ́, a sè jaram yaga Dagwi Darwey. 

9Ka sede mwat hwak a ku hák bagat na yɛ, yi ano, tôt rato mɛ hemo de a ga 

kana tik jaram ha ga tɛ́ ɛ ligis. Tik na a gyeng pɔlɔ taama, na a ba wula tot o, 
e tuk de a rɔda to ba se haalal. 

10E tuk hê rwit, a rɔda vey a piris e rwi bûk sangal Dagwi bebɔp beba na 

begumurus beba. 

11Ko piris o a rɔda nára gwining yaga nɔrɔ̂ fûng banɛn ko bwang o yaga nɔrɔ̂ 

yas burang, na a ra mɛ pyɛ́ de ba ga tɔk ɛn mɛ yaga fûng renɛn de mwat o a ga 
ra, jeng de á sè bagat na revîn mwat. E tuk hane mo arɔng, a rɔda to tik rato 
mɛ jaram. 

12Yɛ a rɔda vey na tùruk wo shey hining, na be nára wɛ nɔrɔ̂ talâ banɛn, ko a 

rɔda to susu jeng tîk to mɛ jaram o. Nepɔlɔ de a ga kana ra, bê bara nɛ wɛt, 
yaga a ga kana tɛ́ ɛ ligis. 

13Ko gwomo gwɛ a gwong de be raa yaga mwat de a ga kana tik tó mɛ jaram, 

ko jeng de á kana jut o ya ga sila: Ba rɔda vey na yɛ e rwi bûk sangâl Dagwi. 

14E hwomo, a rɔda nára a Dagwi Darwey, yas ryat de vit a ram kɛ pyɛ cak vyes, 

yɛ a tùruk wo shey hining yaga nɔrɔ̂ yas burang, na shep tyimit ye shey hining 
yaga nɔrɔ̂ fûng banɛn, tanga tùruk yaga nɔrɔ̂ wunâ nesa. 

15Ê to vey na kaw de wa vɔk ɛ nekpam-tûk rɔkrɔk sana géy-sing ne nemuk nerat 

de ba suk na něy, na kpam-tuk bagasak sana géy-sing de ba mɔmɔ na něy. A 
to vɔk ɛ nɔrɔ̂ nemuk na nɔrɔ̂ pyɛ̂ sɔ. 

16Piris a rɔda wɔ na pyɛ́ mo mwa e gàgbang rangâs yas, ko a rɔda tanga nára 

a Dagwi Darwey nɔrɔ̂ fûng banɛn na nɔrɔ̂ yas burang. 

17E bama mo, a rɔda nára tùruk yaga nɔrɔ̂ wunâ nesa mwa na bagat kpam-

tuk o. E yɛnɛ mo, ê nára nɔrɔ̂ nemuk na hê pyɛ̂ sɔ. 

18E hwomo e rwi bûk sangâl Dagwi, e yɛ womo de a ga kana tik tó mɛ jaram a 

rɔda hwon tot mɛ de a ga kana tik hɛ jaram, ko a rɔda jut tot o, na a tɛ̀ hɛ e nɛ̂n 
nɔrɔ̂ wunâ nesa. 

19Ano arɔng, piris a rɔda tɛ̀ tô vwɔ̂ turuk de ba ga kyé hɛ, tanga kekpam-tûk 

rɔkrɔk, na kpam-tuk bagasak gwining yi e kaw o e vɔ mɛ. 

20Ko piris o a rɔda jut pyɛ́ mo, na a ra mɛ sede a sé nára a Dagwi Darwey yɛ. 

Pyɛ́ yane ya sé yê jaram, ko ya sé yê piris, mwa tanga cɔ̌ tùruk o na fwa mo. 
Ya sé numo mɛ. E bama mo, yɛ mwat de á kana tik tó mɛ jaram o a rɔda tɔk to 
hwo sɔ nshî anap. 

21Gbing-gbing mwat de a sira, na a tik tó mɛ jaram yaga Dagwi Darwey, a raa 

gwông nɔ̂ng nenɔrɔ mo. Ka sede ê kyɛm a gwɛ̌ nɔng nɔrɔ de ha dal sira mɛ mo, 
ko a sé gbing-gbing, na a tanga sila sira de a ga kana ra. 

Neha tɛ̂ nerât nemo de bepiris bê ha 

22Dagwi Darwey a yâng Mose, 

23a ha a Aharon tanga nèy mɛ neha de yɛn a rɔda ha jeng tɛ̂ nerat e ra BeIsrayɛl: 

24“Dagwi Darwey a tɛ̀ nerat e ra yin, na a gyeng in! 

25Dagwi Darwey a bɛrɛng hin na nerat, na a tɛ̀ yey mɛ na yin! 

26Dagwi Darwey a dura a yin nerat mɛ, na a nɔng in sangâl netyang na yêy 

dyɛngɛ!” 

27Jeng de bepiris ba rɔda yila reza hom e gwong gwomo, na be tɛ̀ mɛ nerat e ra 

BeIsrayɛl, ko me pyɛ hom, ma rɔda tɛ̀ nerat e ra yɛn. 

Bara BeIsrayɛl 7 
Nenɔrɔ̂ bedanelɔ BeIsrayɛl 

1Tuk de Mose a yɛnɛ tɛ̂ bûk sangâl Dagwi, a shushu gwɛ na něy ko a tik gwɛ 

jaram yaga Dagwi mwa na pyɛ́ de ya sé e ji gwɛ. A to shushu gàgbang rangâs 
pyɛ́ mwa na pyɛ̂ fwôm hɛ na něy arɔng. 

2E bama mo, bemât nuyêl BeIsrayɛl, vɛ a bedanelɔ vemo de bá sè bemât nuyêl 

yére mɛn e jeng de ba bara BeIsrayɛl, 

3yɛn a vey a Dagwi Darwey na nɔrɔ mɛn. Bá vey na bekyɛkyɛ̂ berɔndɔng 

betyiimin de ba bang vɛ tanga berɔndɔng kuru na vɛ beba — rɔndɔng gwining 
yi na kawɛ mwât nuyel tanga kyɛkyɛ gwining yi na bemât nuyel beba. Yɛn a tik 
pyɛ́ mo e nuyêl bûk sangâl Dagwi. 

4Dagwi Darwey a yâng Mose, 

5“Sey pyɛ́ yemo yi na yɛn, yaga na be bin ra fwom na yɛ e jeng hashê pyɛ̂ bûk 

sangâl Dagwi. Gas a BeLevi yɛ tyɛng na yerê fwom de yɛn e ra.” 

6Ano kwong, Mose a sey bekyɛkyɛ tanga berɔndɔng o, a nɔ̂ng BeLevi vɛ. 

7A nɔ̂ng belɔ Gɛrshɔn bekyɛkyɛ beba na berɔndɔng benaas tyɛng na yerê fwom 

de yɛn e ra, 

8ko a nɔ̂ng belɔ Mɛrari bekyɛkyɛ benaas na berɔndɔng rwit, tyɛng na pyɛ de 

fwom mɛn gwo simo. Yɛn mwa ba ra pyɛ de mwât nuyel mɛn Itamar, hwêy 
Aharon, piris, a ha a yɛn. 

9Ko Mose a nɔ̂ng belɔ Kohat pyɛ́ cak wɛt, yaga fwom o mɛn gwa sé gwô pyɛ̂ 

jɛrɛ, ko be hashe yɛ e basanat mɛn. 

10Bemât nuyel o yɛn a to vey na nenɔrɔ yaga nzem tîk gàgbang rangâs yas 

jaram, ko yɛn a tik yɛ e nuyêl kwɔn o. 

11Ko Dagwi Darwey a ha a Mose, a ye, “Kahɛ tuk mwat gwining e ji bemât nuyel 

a rɔda vey na nenɔrɔ mɛ yaga tîk kwɔn o jaram.” 

12-83Yɛn a raa bemɛn e gwong gwomo ngan: E tuk hê mɛsɛng o: Nashon 

Aminadap wo yerê Yuda E tuk hê ba: Nɛtanɛl Zuwar wo yerê Isakar E tuk hê 
tat: Ɛliyap Hɛlɔn wo yerê Zɛbulun E tuk hê naas: Ɛlizur Shɛdɛyur wo yerê Rubɛn 
E tuk hê tungun: Shɛlumiyɛl Zurishadai wo yerê Simɛyɔn E tuk hê tyimit: 
Ɛliyasaf Dɛyuwɛl wo yerê Gat E tuk hê taama: Ɛlishama Amihut wo yerê Ɛfrayim 
E tuk hê rwit: Gamalyel Pɛdazur wo yerê Manase E tuk hê shanetat: Abidan 
Gidɛyɔni wo yerê Bɛnyamin E tuk hê kuru: Ahiyɛzɛr Amishadai wo yerê Dan 
E tuk hê kuru na hɛ hining: Pagiyɛl Ɔkran wo yerê Ashɛr E tuk hê kuru na hɛ 
ba: Ahira Ɛnan wo yerê Naftali. Pyɛ̂ nɔrɔ yê kawɛ mwat ya sé jining o, yɛ a: Shǐ 
dɛdɛrɛng hining hê dyam pyɛng de nedirîk hɛ na wul kilo gwining na bit o, tanga 
shǐ dyam pyɛng hining de nedirîk hɛ na wul bebak betat e ji benaas vê kilo 
gwining mwa tyɛng na dyām de be ra mɛ fwom e kwɔ̂n re a Dagwi ɛ fongol. 
Kawɛ mo a sila na nemuk de ba suk na něy yaga nɔrɔ̂ nemuk; gubu gwining 
gwo dyam shinang de nedirîk gwɛ na sé begiram naga gwining na kuru baba 
(120); ba sila gwɛ na pyɛ̂ nesang hyɔɔlɔl; bwot mus gwining, na turuk gwining, 
na bwot turuk gwining de wa wul shey hining, yaga nɔrɔ̂ yas burang; gam 
gwining yaga nɔrɔ̂ fûng banɛn; berɔndɔng beba, na beturuk betungun, tanga 
begam betungun, tanga bebot beturuk betungun de ba wul shey hining yaga 
nɔrɔ̂ wunâ nesa. 

84-88Yemo yɛ à mwa pyɛ̂ nenɔrɔ de bemât nuyêl BeIsrayɛl vane kuru na vɛ beba 

ba vey mɛ yaga tîk gàgbang rangâs pyɛ́ jaram: 

— neshǐ dɛdɛrɛng ne dyam pyɛng kuru na nɛ neba, na neshǐ dyam pyɛng kuru 
na nɛ neba. Mwa nedirîk neshǐ dyam pyɛng o na sé kilo kuru baba na vɛ 
betaama (27); 

— gùbu kuru na vɛ ba vê dyam shinang de ba sila na pyɛ̂ nesang hyɔɔlɔl. Mwa 
nedirik dyam shinang o na sé kilo gwining na bit o; 

— bebot bemus kuru na vɛ beba, na beturuk kuru na vɛ beba, tanga bebot 
beturuk kuru na vɛ beba de ba wul shey hining; mwa yas o ya sé yaga nɔrɔ̂ yas 
burang; 

— begam kuru na vɛ beba yaga nɔrɔ̂ fûng banɛn; 

— berɔndɔng kuru baba na vɛ benaas (24), beturuk kuru batyiimin (60), begam 
kuru batyiimin (60), na bebot beturuk kuru batyiimin (60), de ba wul shey hining. 
Mwa yas yemo ya sé yaga nɔrɔ̂ wuna nesa. 

89Jeng de Mose a yel e bûk sangâl Dagwi, yaga na a há na Dagwi Darwey, a 

wok fwɔ̂ Dagwi Darwey. Fwɔ mo gwa yi e tê bekɛrup beba de ba sé e ra pyɛ 
bâng kundung de gwa vɔk pyɛ́ de ya dura wuna-na-sirâ Dagwi, ko a ha na yɛ. 

Bara BeIsrayɛl 8 
Ba ye cik a bekywa-kya 

1Dagwi Darwey a yâng Mose, 

2“A ha a Aharon wɔgɔ, kayɛ jeng de ê tɛ̀ bekywa-kya vane betaama e ra pyɛ 

tikis vɛ, ko a tɛ̀ vɛ e gwong de negbey vɛ nê sè vey e nuyel.” 

3Aharon kwong a ra tyɛng na pyɛ de ba ha a yɛ, a tɛ̀sɛ bekywa-kya mo, na be 

bɛrɛng vey e nuyel. 

4Begwong de ba yong pyɛ tikîs bekywa-kya mo a vemo ngan: Ba yong vɛ na 

dyam shinang yi e rak o vɔk e retin o, tyɛng na wɔ́rɔ de Dagwi Darwey á dura a 
Mose. 

Ba tik BeLevi jaram 

5Dagwi Darwey a yâng Mose, 

6“Jut BeLevi yi e ji bemɛn BeIsrayɛl, ko hwo tik ɛn detu, na hwo fung ɛn, 

7e gwong gwomo: Zagat nshî fung e ra yɛn. E bama mo, hwo tɛ̀ ɛn, be hwon 

babek mɛn mwa, ko be kus berugu mɛn arɔng. Yi ano, yɛn ê sè haalal. 

8Ano arɔng, tɛ̀ ɛn, yɛn a jut bwôt mus tanga nɔrɔ̂ nemuk hê nemuk nerat de ba 

ga suk nɛ̀ na něy. Ko hwo pyɛ mo, hwô jut bwôt mus wo neba, na be nára wɛ 
nɔrɔ̂ fûng banɛn. 

9Hwô tula mwa BeIsrayɛl myak, ko hwô vey na BeLevi e nuyêl bûk sangal hom. 

10Ko BeIsrayɛl ba rɔda tɛ̀ vɔ mɛn e ra batô BeLevi mo. 

11Aharon yɛ wɛ de a rɔda tik BeLevi jaram yaga me sede nɔrɔ yi e vɔ BeIsrayɛl, 

yaga na yɛn a ra a me fwom e kwɔ̂n sangal hom. 

12“Ano kwong, BeLevi ba rɔda tɛ̀ vɔ mɛn e ra batô bemus vane beba. Aharon a 

rɔda nára wɛ nɔrɔ̂ fûng banɛn, ko wo neba mo wo sè wo nɔrɔ̂ yas burang. 
E gwong gwomo, ê ra mɛ pyɛ́ de ba ga tɔ́k ɛn mɛ yaga talâ-nɛn de BeLevi ba 
ga ra. 

13Tɛ̀ BeLevi mo, yɛn a tumal e nuyêl Aharon na nèy mɛ, ko hwà rɔda ra na yɛn 

sede hwà sé nára hɛn vɔk na Dagwi Darwey. 

14A sé e gwong gwomo de hwà rɔda tik BeLevi detu na bwâng BeIsrayɛl, ko yɛn 

a rɔda sè benang. 

15“E ngamo nuyel BeLevi ba rɔda hwo vɛ̀sɛ ragâs fwom mɛn e buk hom. 

16Ma ga jut ɛn e tô mwa nèy bewen ne mɛsɛng ne BeIsrayɛl, ko bê sè benang. 

17Jeng de ma kana mɔbɔs nèy negel e Misra, ko ma tik kahɛ hwey negel o e ji 

BeIsrayɛl jaram yaga to hom, kɛ hê mwasi kɛ hê ngyama ayi, ha sé nang. 

18Ko a remo, ma sé jut BeLevi e tô nèy negel bewen ne BeIsrayɛl. 

19Ko ma sé nɔ̂ng Aharon na nèy mɛ hɛn e nɔrɔ. Yɛn a rɔda ra fwom e bûk sangâl 

hom e tô BeIsrayɛl, na yɛn a sey talâ-nɛn e to mɛn. Yi ano, tumbang hwak wo 
kwon hwo e ra BeIsrayɛl wɛt, ka sede yɛn a vey bagat na Kwɔ̂n Jɛrɛ.” 

20Ano kwong, Mose na Aharon na regyɛng BeIsrayɛl mwa ba ra a BeLevi tyɛng 

na nu de Dagwi Darwey a nɔ̂ng Mose. 

21BeLevi mo ba fung bato mɛn, ko yɛn a kus berugu mɛn. E bama mo, Aharon 

a ra sede a sé nára hɛn vɔk na Dagwi Darwey, ko a ra pyɛ́ de ba ga tɔ́k ɛn mɛ 
yaga talâ-nɛn yaga yɛn, na a tɛ̀ ɛn haalal. 

22Yɛn a ra na BeLevi mo tyɛng na redu de Dagwi Darwey a nɔ̂ng Mose. Ko 

BeLevi ba hwo vɛ̀sɛ ragas fwom mɛn e bûk sangâl Dagwi, ko Aharon na nèy 
mɛ yɛn a bɛrɛng fwom mɛn o. 

23Dagwi Darwey a yâng Mose, 

24“Kawɛ WoLevi de a ga wul neshey kuru baba na nɛ netungun (25) vɔk e rak o, 

a rɔda vɛ̀sɛ ragas fwom e ji bûk sangâl hom. 

25Ko ka sede a wul neshey kuru batungun (50), ko a tik ragâs fwom gwô kayɛ 

jeng. 

26Ko ê tɔk kyě sɛlɛ besâ fwom mɛ BeLevi na fwom e bûk sangâl hom, ko yɛ a 

kwon ra fwom o hwak pyɛ mɛ wɛt. Gwong a gwomo de hwà rɔda gas a BeLevi 
tom de yɛn ê ragas.” 

Bara BeIsrayɛl 9 
Nzem Gyilsît Nelɔ BeIsrayɛl he neba 

1Dagwi Darwey a ha na Mose e hêy Sinai e pwɛl gwô mɛsɛng e shey hê neba 

e bama de ba nusu yi e sevwêl Misra. A ye, 

2“Tik na BeIsrayɛl be ra Nzem Gyilsît Nelɔ e jeng de ba kana tik ɛ. 

3Ra in nɛ e tuk hê kuru na hɛ naas e pwɛl o nawiri. Ra in nzem o e begwong na 

e badu de ba kana yong ɛ mwa.” 

4Ano kwong, Mose a hwo há a BeIsrayɛl neha mo. 

5Sede nawiri na vey e tûk kuru na hɛ naas, e pwɛl gwô mɛsɛng o, yɛn a hwo ra 

Nzem Gyilsît Nelɔ mo e hêy Sinai. Yɛn a ra tyɛng sede remo de Dagwi Darwey 
a kana nɔ̂ng Mose nu. 

6Ko behak e ji mɛn bá tɔk ra Nzem Gyilsît Nelɔ mo tuk hane mo wɛt. Yɛn a tɛ́ 

ɛn ligis, yaga ba ga kana ra revîn mwat. Yaga ano, yɛn a hwo vey na Mose 
tanga Aharon tuk hane mo. 

7Ko ba yang ɛn, “Wot a ga tɛ́ ot ligis, yaga wot a ga ra revîn mwat. Yaga sɛ́ de 

ba dul ot nà nára nɔrɔ̂ nzem o tanga bwang begwa mot e jeng de ba kana tik 
ɛ arɛt?” 

8Mose a hwo toyo na ha, a ye, “Gyeng in e ngyen, sɛ̌ ma sɛ̀ pyɛ de Dagwi 

Darwey ê misang e ra yin.” 

9Ano, Dagwi Darwey a to yang Mose, 

10a ha a BeIsrayɛl neha nemo ngan: Ka sede bemat behak e ji min kɛ e ji yére 

min, ba tɛ́ ɛn ligis yaga revîn mwat, kɛ ba sé e de rekyɛn de ba wɔ́ yikyik, bê tɔk 
ra Nzem Gyilsît Nelɔ, na be nɔng me mɛ nerey. 

11Yɛn ê tɔk ra nɛ e bamâ pwɛl gwining wɔgɔ, nawiri ne pɔlɔ kuru na hɛ naas hê 

pwɛl gwo neba. Yɛn ê re vyēl nzem o, be wuna yɛ na kpam-tuk sana géy-sing 
tanga sehwonong de sa sé kpashak. 

12Be kwon tɛt ɛ pyɛ cak vɔk e gasi wɛt, kɛ be kwon kwɔrɔ kup nama mo 

hwak wɛt. Jeng de yɛn a rɔda ra Nzem Gyilsît Nelɔ mo, ko gbing-gbing yɛn a 
raa mwa badu nɛ arɔng. 

13Ko ka sede mwat hwak a sé de a ga tɛ́ ɛ ligis wɛt, a to wɔ̂ rekyɛn arɔng wɛt, 

ko a kyɛ́ ɛ nà ra Nzem Gyilsît Nelɔ mo, yɛ mwat wane mo a ga row neken mɛ, 
ba rɔda ro ɛ yi e ji bemat mɛ, yaga a kyɛ́ ɛ nà nára a me nɔrɔ̂ nzem o e jeng de 
ba kana tik ɛ. Yɛ mwat o a rɔda sɔ reyɔ̂m pyɛ de a ra. 

14Ka sede mwat duk de a sé sangal na yin, a simo na a ra Nzem Gyilsît Nelɔ ê 

tɔk ra nɛ, ko a sé gbing-gbing a raa mwa badu na pyɛ de ba misang e ra nɛ. 
Badu mo ba sé vining o kɛ mwat o a sé mwat duk kɛ hwêy vwel o ayi. 

Relê kya e ra bûk sangâl Dagwi 
(Nusu 40:34-38) 

15Tuk de ba tɛ̀ kwɔ̂n re a Dagwi fongol, rele ra hwo gyirik, ra ye ship a buk de 

ba tik ɛ pyɛ́ de ye dura wuna-na-sira na Dagwi. Yi e nawiri vɔk e nagasi, rele mo 
ra sè gbey sede kya. 

16Pyɛ mo ye re nuyel ano, rele re ye ship a buk o, ko nabwalak ye se sede kya. 

17Kayɛ jeng de rele mo ra sogo yi e ra buk o, ko BeIsrayɛl arɔng be hwo 

kwɛngɛl; e kahɛ kwɔn de rele mo ra tumal ɛ, ko e kwɔn a hane de yɛn ê ye ɛ 
ngyɔk. 

18A sé e Dagwi Darwey de e nɔ̂ng BeIsrayɛl nu, na be hwo kwɛngɛl, ko a to sé 

e yɛ de e nɔng ɛn nu, na yɛn a ye ngyɔk. Mwa jeng de rele ré sè e ra bûk sangâl 
Dagwi, yɛn e nàra e kwɔ̂n ye ngyɔk o. 

19Ka sede rele mo ra nàra e ra buk o jeng lyis, BeIsrayɛl be raa redu Dagwi 

Darwey, ko be hala kwɔ̂n ye ngyɔk o wɛt. 

20E jeng cak, rele mo re tɛ̀ nepɔlɔ tyɔng zɔng. E ra redu Dagwi Darwey yɛn 

e nàra e kwɔ̂n ye ngyɔk, ko e ra redu mɛ arɔng yɛn e hwo kyè. 

21E jeng cak, rele mo re ye ship a buk o yi e nawiri vɔk e nagasi zɔng, ko jeng 

de ra sogo nagasi, yɛn arɔng be sogo be hwo kwɛngɛl. Kayɛ jeng de rele mo ra 
sogo, kɛ a sé nagasi kɛ nabwalak, ko bé hwo kwɛngɛl mɛn arɔng. 

22Ka rele mo ra nàra e ra bûk sangâl Dagwi nepɔlɔ neba, kɛ pwɛl gwining, kɛ 

shey burang ayi, ko BeIsrayɛl o be nàra e kwɔ̂n ye ngyɔk o, vit à sogo. Ko a sé 
e jeng de rele mo ra sogo de yɛn arɔng be sogo, na be hwo kwɛngɛl. 

23Yɛn e ye ngyɔk e ra redu Dagwi Darwey, ko e ra redu mo arɔng yɛn e hwo 

kwɛngɛl. Yɛn e raa redu Dagwi Darwey, tyɛng sede remo de a kana nɔng ɛn rɛ 
yi na Mose. 

Bara BeIsrayɛl 10 
Bedurûm dyam pyɛng 

1Dagwi Darwey a yâng Mose, 

2“Tɛ̀ na be turu bedurum beba na dyam pyɛng, yaga na be bin yishi mɛ̀ regyɛng 

bemat, na be to ha a yɛn jeng de yɛn ê hwo kwɛngɛl mɛn arɔng. 

3Ka sede yɛn a wok ba hwɔtɔ pɛ̂l bedurum vane beba, ko mwa regyɛng bemat o 

be vey tula hɛn e nuyel mō e rwi bûk sangâl hom. 

4Ko ka sede ba wok pɛ̂l durum gwining zɔng, ko bemât nuyêl, yɛn bedanelɔ 

yére BeIsrayɛl, yɛn a rɔda vey tula hɛn e nuyel mō. 

5Ko ka sede pɛ̂l durum o ha sé kparatat, ko bemât yére de ba sé sangal e rwa 

rak be sogo. 

6Ko ka sede ba to wok pɛ̂l durum kparatat hê neba, ko bemât yére de ba sé 

sangal e rwa batin be sogo. Ano kwong, jeng de be pɛl bedurum o kparatat hê 
sè yaga sogo yi e kwɔ̂n ye ngyɔk, 

7ko jeng de ba sé simo na be yila bemât mwa, be hwɔtɔ pɛ̂l bedurum o, ko be 

pɛl vɛ kparatat wɛt. 

8Bemat de yɛn a rɔda pɛsɛl bedurum o yɛn vɛ, à nèy Aharon, bepiris. “Pɛsɛ̂l 

bedurum o ha rɔda sè pyɛ de yin ê ragas nesheneshey yin na yere min de ye 
kyè vey. 

9“Ka sede yin a sé tó como na bemât repugu min de yɛn a yel e sevwel min, pɛl 

in durûm como na bedurum vemo mo. Ko me, Dagwi Darwey, ma rɔda bare na 
yin, ko ma rɔda sey in yi e vɔ bemât repugu min o. 

10E jeng yey pyɛng arɔng, wɔgɔ jeng de yin a ga kana yong ɛ̀ yaga nzem, na 

negasî pwɛl pwas, yin a rɔda pɛsɛl bedurum e jeng nára nenɔrɔ̂ yas de be yɛt 
tanga nenɔrɔ̂ nesa vey na me. E jeng yane, ma rɔda bare na yin, na me sɛlɛ 
hin. E me wɛ à Dagwi min, Dagwi Darwey.” 

BeIsrayɛl ba hàla Raku Sinai. 

11E shey hê neba, e ji pwɛl gwô neba na pɔlɔ kuru baba, rele ra sek vɔk e rak o 

yi e bûk sangâl Dagwi, 

12ko BeIsrayɛl ba hwo kwɛngɛl mɛn yi e hêy Sinai. Rele ra kyè na yɛn, sɛ̌ ra wɔ 

tumal e hêy Paran. 

13Yɛn a hwo kwɛngɛl o tyɛng na redu de Dagwi à nɔ̂ng Mose: 

14-16Gbɔng regyɛng rê yel ra kyè bagyɛng o bagyɛng o na tuta wò yerê Yuda. 

Gbɔng regyɛng o ra wuna yére Isakar na Zɛbulun arɔng, ko bemât nuyêl yére 
tyat yemo, vɛ a Nashon, hwêy Aminadap yaga Yuda, na Nɛtanɛl hwêy Zuwar, 
yaga Isakar, na Ɛliyap, hwêy Hɛlɔn, yaga Zɛbulun. 

17E bama de ba ga vibis bûk sangâl Dagwi, BeLevi vê lɔ Gɛrshɔn tanga vê lɔ 

Mɛrari yɛn a raa na kwɛngɛl. Yɛn vɛ de ba hashe buk o. 

18-20Gbɔng regyɛng de ra raa ra kyè bagyɛng o bagyɛng o na tuta wò yerê 

Rubɛn. Gbɔng regyɛng o ra wuna yére Simɛyɔn na Gat arɔng, ko bemât nuyêl 
yére tyat yemo, vɛ a Ɛlizur, hwêy Shɛdɛyur, yaga Rubɛn, na Shɛlumiyɛl, hwêy 
Zurishadai, yaga Simɛyɔn, na Ɛliyasaf, hwêy Dɛhuwɛl, yaga Gat. 

21Ano arɔng, BeLevi vê lɔ Kohat yɛn a raa. Yɛn vɛ de ba hashe pyɛ̂ jɛrɛ yê bûk 

sangâl Dagwi. Gyam na yɛn a wɔ̀ wul kwɔn de bê tɛ̀ kwɔ̂n ye ngyɔk, ko ba ga 
kana yong buk o. 

22-24Gbɔng regyɛng de ra raa ra kyè bagyɛng o bagyɛng o na tuta wò yerê 

Ɛfrayim. Gbɔng regyɛng o ra wuna yére Manase na Bɛnyamin arɔng, ko bemât 
nuyêl yére tyat yemo, vɛ a Ɛlishama, hwêy Amihut, yaga Ɛfrayim, na Gamalyel, 
hwêy Pɛdazur, yaga Manase, na Abidan, hwêy Gidɛyɔni, yaga Bɛnyamin. 

25-27E yɛnɛ mo, gbɔng regyɛng de ra raa ra kyè bagyɛng o bagyɛng o na tuta 

wò yerê Dan. Gbɔng regyɛng o ra wuna yére Ashɛr na Naftali arɔng, ko bemât 
nuyêl yére tyat yemo, vɛ a Ahiyɛzɛr, hwêy Amishadai, yaga Dan, na Pagiyɛl, 
hwêy Ɔkran, yaga Ashɛr, na Ahira, hwêy Ɛnan, yaga Naftali. 

28A sé gwong a gwomo de BeIsrayɛl ba kyè kwɛngɛl mɛn bagyɛng o bagyɛng o 

kayɛ jeng de yɛn a hwo kwɛngɛl. 

29Mose a yâng mwali mɛ Hobap, hwêy Rɛyuwɛl, WoMidyan, “Wot a sé sogo 

vɔk e kwɔn de Dagwi Darwey a ha a wot, ê nɔng ot hɛ. Vey, na wot kyè tanga 
hwo, ko wot a rɔda ra a hwo pyɛ́ ryat, yaga Dagwi a ga sira a wot BeIsrayɛl, ê 
ra a wot pyɛ́ ryat.” 

30Ko a toyo a yɛ, “Wey, ma rɔda kyè vɔk e sevwel hom na bemat hom.” 

31Ko Mose a to yang ɛ, “Gabɔk wɛt, hwo gas o na wot wɛt. Hwà tɔk nekwɔn de 

wot ê ye ɛ ngyɔk e hey, ko yi ano hwô sè bayis mot. 

32Ka sede hwô raa hot, ko wot a rɔda gas kayɛ pyɛ ryat de Dagwi Darwey ê 

nɔng ot.” 

33Ano kwong, yɛn a sogo yi e rakû Dagwi Darwey, yɛn a kyè nepɔlɔ netat. Ba 

kyè na Kundung Wuna-na-Sirâ Dagwi Darwey e nuyel mɛn, yaga na gwo jāma 
a yɛn kwɔn de yɛn ê pɔnglɔ ɛ̀. 

34Kayɛ jeng de yɛn a sogo yi e kwɔ̂n ye ngyɔk mɛn, relê Dagwi Darwey ra sé 

e ra yɛn nagwi. 

35Kayɛ jeng de ba jut kundung o yaga kwɛngɛl, ko Mose a ye, “Sogo, à Dagwi 

Darwey! Tik na bemât repugu mō be shara hɛn, vemo de be kyɛ́ ɛn hwo be tele 
yi e nuyel mō!” 

36Ko kayɛ jeng de ba vey na kundung o e kwɔ̂n ye ngyɔk, a yē, “Toyo hwo, à 

Dagwi Darwey, vēy na regyɛng BeIsrayɛl de ra sé sana bara.” 

Bara BeIsrayɛl 11 
Kya yi na Dagwi 

1Bemât Israyɛl ba hwo gwɔrɔng a Dagwi Darwey e ra reyɔm de yɛn a sé sɔ. 

Jeng de a wok gwɔrɔng mɛn o, a tɛ̀ shom sizɔng na yɛn, ko a tɛ̀ kya ha hwo lolo 
e tē mɛn, ko ha re hagat hining hê kwɔ̂n ye ngyɔk mɛn. 

2Jeng de bemat ba di ano, yɛn a tosho a Mose. Mose a ra won na Dagwi 

Darwey, ko kya mo ha ku. 

3Ano de ba nɔ̂ng kwɔn hane mo rezâ, Tabera wɔgɔ, kya he re, yaga kyâ Dagwi 

Darwey ha re e tē mɛn. 

Rip yi na Dagwi 

4Bemat beduk de ba sé tanga BeIsrayɛl ba hwo wok cwey rê banama sizɔng, 

ko BeIsrayɛl pyɛ mɛn ba hwo gwɔrɔng arɔng, ba tē, “Káa! Wot a yâng sɛ̀ 
banama zɔng. 

5Wot á wok netâ sangal e Misra. E hwomo, wot á re betɔk e nɔrɔ. Wot á to re 

bekyukamba, na babe, na lîk, na albasa tanga negyusma. 

6A remo wot a ga hworok, yaga vit a hwonong, sɛ̌ gwománà gwomo zɔng de 

wot e re!” 

7Mana womo de yenêng wɛ ya sé sede yenêng dyara, ko ya sé e bɛrɛng sede 

negang cǒ de na ga hworok. 

8-9Jeng de mwɛngɛ gwa dyɛng naturuk, ko mana mo wó vey e ji gwɛ e kwɔ̂n ye 

ngyɔk mɛn. Bemat bé nusu, be wɔ tula, na be hwongo kɛ be to e lùlum, na be 
kyé mɛ̀ pyɛ́ e rwey, na be to yong mɛ̀ bworô kpam-tuk. Ko neta mo na sé sede 
pyɛ́ de ba kyé na něy pwat. 

10Mose a wok kavɛ bemat ba sé gwɔrɔng e bazik mɛn e rwi buk mɛn. Dagwi 

Darwey a tɛ̀ shom sizɔng, ko pyɛ mo ya bɔrɔk Mose. 

11A yâng Dagwi Darwey, “Yaga sɛ́ de hwà vey a me, sam mō, na yɔ́m arɛt? 

E sɛ́ de ma ra de ya jam a hwo wɛt, de hwà tik nedirîk bemat vemo e ra me arɛt? 

12E me wɛ de ma sey jîm bemat vemo, kɛ e me wɛ de ma tɔ ɛn arɛt? Yaga sɛ́ 

de hwà ye, me jut ɛn e ragey hom, sede lwêk hwey e jut hwey cereng, na me 
kyè na yɛn vɔk e sevwel de hwà kana sira a bedabeda mɛn ɛ? 

13Mê sɛ̀ banama e gwa, na me nɔ̂ng mwa bemat vemo arɛt? Yɛn a dopse 

gwɔrɔng a me wɔgɔ, me nɔng ɛn banama, na be re. 

14Mê tɔk jut nedirîk bemat vemo nju hom wɛt, yaga na dal gap hom! 

15Ka sede gwong a gwomo de hwô kwey ɛ̀ na me, me ra won na hwo, nduga 

hwo mɔrɔ me, de hwo tik me, na me sangal e ji lashê yey hemo!” 

16Dagwi Darwey a toyo a Mose, a yang ɛ, “Vey a me na bemakûk BeIsrayɛl 

kuru bataama vemo de hwà tɔk, yɛn a sé bemât nuyel e ji bemat. Vey na yɛn 
wɔ e bûk sangâl hom, na yɛn a tumal tanga hwo. 

17Ma rɔda gyirik, na me ha na hwo e hwomo, ko ma rɔda vɛ yi e gabik de ma 

kana nɔng o, na me nɔng ɛn. Yi ano, yɛn a rɔda sɛlɛ hwo na jût nedirîk bemat 
de na sé e ra hwo; ano kwong, hwà rɔda jut nɛ nju mō wɛt. 

18Há a bemat, be tɛ̀ bato mɛn jɛrɛ, na yɛn a yong ɛn yaga nahwol, yɛn a rɔda re 

banama. Dagwi Darwey a ga wok ɛn jeng de yɛn á sè gwɔrɔng, wa a rɔda nɔng 
ɛn banama, na be re arɛt? Yɛn á wokos neta e Misra! A remo, me Dagwi 
Darwey, ma rɔda nɔng ɛn banama, na yɛn a re. 

19Yɛn a rɔda re vɛ pɔlɔ hining zɔng wɛt, kɛ nepɔlɔ neba, kɛ netungun, kɛ kuru, 

kɛ kuru baba, 

20ko yaga pwɛl burang, sɛ̌ jeng de bê kyɛ́ ɛn a yɛn nu, na be to sè a yɛn byɛm-

byɛm! Yaga yɛn a kyɛ́ ɛn me, Dagwi Darwey, de ma sé e tē mɛn, ko yɛn a 
gwɔrɔng e nuyel hom, wɔgɔ, yaga sɛ́ de yɛn a hàla Misra arɛt?” 

21Ko Mose a ye, “E ji bemat de ba sé tanga me, bemât bol ba sé gu naga 

batyiimin (600,000), ko hwà ye, hwà rɔda nɔng ɛn banama de bê vey a yɛn pwɛl 
burang! 

22Bê tɔk sɛ̀ vyēl na berɔndɔng e gwa à, de bê yɛt, na be vey a yɛn arɛt? Ka sede 

ba vos mwa betɔk e gworep, ko bê vey a yɛn wɛt!” 

23Ko Dagwi Darwey a toyo a Mose, a ye, “Reto hom ra vɔk yɛnɛ arɛt? Hwà rɔda 

di e ji jeng tyɔng, kɛ pyɛ de má ha ya rɔda té kɛ wey.” 

24Ano kwong, Mose a wɔ̀ ha a bemat pyɛ de Dagwi Darwey a ha a yɛ. A wɔ̀ tula 

bemakuk kuru bataama, ko a tɛ̀ ɛn be tumal, na be gwɔrɔ bûk sangâl Dagwi. 

25E bama mo, Dagwi a gyirik e ji rele, ko a ha na yɛ. A vɛ gabik de à kana nɔng 

ɛ, ko a nɔ̂ng bemakuk vane kuru bataama. Jeng de gabik o ha sangal e ra yɛn, 
yɛn a hwo ra sede bezarap Dagwi, ko yɛn a to re mɛ̀ nuyel wɛt. 

26Bemat beba de baza mɛn a Ɛldat tanga Medat, yɛn á kana nusu wɔ e bûk 

sangâl Dagwi wɛt, ko yɛn á kana rɔngɔl e kwɔ̂n ye ngyɔk mɛn, mwa ano de bá 
kana tɛ̀ baza mɛn e ji bwâng bemakuk. E hwomo e kwɔ̂n ye ngyɔk, gabik ha 
sangal e ra yɛn, ko yɛn a hwo ra sede bezarap Dagwi arɔng. 

27Wen hwak a yi na setele wɔ̀ ha a Mose, a yang ɛ, “Di, Ɛldat tanga Medat yɛn 

a sé ra sede bezarap Dagwi e kwɔ̂n ye ngyɔk mɛn!” 

28Yɔshuwa Nun, de yimo yɛ wen á kana sɛlɛ Mose, a hanat na yɛ, a ye, “À 

dagwɔ, yang ɛn, yɛn a tik!” 

29Ko Mose a toyo, a ye, “Hwà ra pugu yaga me a? A yâng sè naka na Dagwi 

Darwey a tɛ̀ gabik mɛ e ra mwa bemat mɛ, na yɛn mwa ba yâng sè bezarap 
mɛ!” 

30E bama mo, Mose tanga bemakûk BeIsrayɛl vane mo yɛn a to ɛn vɔk e kwɔ̂n 

ye ngyɔk mɛn. 

31E bamâ jeng tyɔng, gul gwa hwo pɛsɛl yi na Dagwi Darwey, gwa ro yerê rip 

cak yi e gworep, ko ya tele sede bol tat yi e vwel. Ya dyɛng e kwɔn de ha sé 
sede kwɛngɛl tuk hining, ko ya rɔnɔ mɛ̀ kwɔ̂n ye ngyɔk mɛn. 

32Tuk hane mo, bemat ba nusu, ba hwo tula rip o mwa nagwi na naturuk tanga 

gasi hwol arɔng. Mwat de a tula tyɔng a tula sede sháp de ya radɛ kuru 
batat wɛt, ko yɛn a shara yɛ, na be tɛnsa banama mo, ba gwɔrɔ mɛ̀ kwɔ̂n ye 
ngyɔk o mwa. 

33Jeng de yɛn a sé rɔɔ re banama mo, ko Dagwi Darwey a tɛ̀ shom na yɛn 

sizɔng, ko a pat rɔ ves sedesi ha hwo e ra yɛn. 

34Ko ba vo a kwɔn hane mo rezâ Besak-Cwey, yaga e hwomo de ba lɛsɛ ɛ̀ 

bemat de ba wok cwey rê banama. 

35Yɛn a sogo yi e Besak Cwey, ko yɛn a kyè vɔk e Hazɛrɔt, yɛn a sangal 

e hwomo. 

Bara BeIsrayɛl 12 
Repugu e ra Mose 

1Miryam tanga gwa mɛ Aharon yɛn a ha ha ves e ra Mose, yaga a ra wenêng 

hwā yi e sevwêl Kush. 

2-3Ko yɛn a ye, “Kɛ Dagwi Darwey a ha na Mose nju mɛ zɔng a? Yɛ a ha na wot 

arɔng wɛt a?” Mose á sè mwât nehywɛ sizɔng a dal kawɛ mwat e ji jey. Ko 
Dagwi Darwey a wok ha mɛn o. 

4E ji jeng, a ha na Mose na Aharon tanga Miryam, “Kyè in vey e bûk sangal 

hom, mwâ hin betat!” Ko mwa hɛn betat yɛn a kyè. 

5Ko Dagwi Darwey a vey gyirik e ji rele, ko a tumal e rwi de be yeles ɛ̀ e buk o, 

ko a yila Aharon na Miryam. Yɛn beba ba sek bagat, 

6ko a ye, “Wet in betong na ha hom: Jeng de bezarap hom ba sé e tē min, me 

Dagwi Darwey ma dura to hom na yɛn e ji negwi-ywey, ko me ha na yɛn e ji 
negwi. 

7Ko a sé ano na sam hom Mose wɛt. E yɛ de ma tɛ̀ ɛ, a bɛrɛng mwa bemat hom 

BeIsrayɛl. 

8Me ha na yɛ bayis na bayis, neha wɛshɛrɛk, vit a gwɔrɔ-há; ko yɛ e tɔk bɛrɛng 

yong hom! Yaga sɛ́ de yin a ka wok bengyip wɛt ɛ, na yin a ha ha ves e ra sam 
hom Mose arɛt?” 

9Ko Dagwi Darwey a tɛ̀ shom na yɛn, ko a hàla kwɔn mɛn. 

10E bama de rele ra hàla buk o, remo-remo rebêk Miryam ra vo rɔ ves hê rehwo 

de ha forok rebek mɛ. Sede Aharon a doyo, a di rɔ ves ha ga vo rebêk Miryam, 

11ko a yâng Mose, “Gabɔk wɛt, à dagwɔ, hwo vɔk banɛn de wot a ra e yey wɛt, 

wot a ra vɛ na netɔn. 

12Hwo tik ɛ, na a sè sede revin de ra ga bɔsɔ e bak gwining e jeng tɔ wɛt.” 

13Ko Mose a ra won na sesin e nuyêl Dagwi Darwey, a ye, “À Dagwi, gabɔk wɛt, 

tɛ̀ ɛ tyang!” 

14Ko Dagwi Darwey a toyo a yɛ, a ye, “Ka sede da mɛ a kana pɛmrɛ hɛ na betey 

e bayis, yɛ ê sè pyɛ byɛs pɔlɔ taama wɛt arɛt? Be nusu na yɛ e jey e bamâ kwɔ̂n 
ye ngyɔk pɔlɔ taama; e bama mo, be to toyo na yɛ.” 

15Ano kwong, ba nusu na Miryam e bamâ kwɔ̂n ye ngyɔk pɔlɔ taama, ko 

BeIsrayɛl o yɛn a tɔk sek wɛt, sɛ̌ jeng de ba toyo na Miryam e ngyen. 

16Ano kwong, yɛn a sogo yi e Hazɛrɔt vɔk e hêy Paran, yɛn a tɛ̀ kwɔ̂n ye ngyɔk 

mɛn e hwomo. 

Bara BeIsrayɛl 13 
Bemât bɛrɛng nezɛɛt sevwêl Kanaan 

1Dagwi Darwey a yâng Mose, 

2“Tomo bemat, na yɛn a wɔ̀ bɛrɛng nezɛɛt vwêl Kanaan, hemo de ma rɔda nɔ̂ng 

BeIsrayɛl. Yi e ji kayɛ yere tomo mwat gwining yi e ji bemât nuyel mɛn.” 

3Mose a ra pyɛ de Dagwi a ha a yɛ, a tomo hɛn yi e hêy Paran. Yɛn mwa hɛn 

yɛn á sè bemât nuyêl BeIsrayɛl. 

4-15Baza mɛn a vemo ngan: Yi e yerê Rubɛn: Shamuwa Zakur; yi e yerê 

Simɛyɔn: Shafat Hori; yi e yerê Yuda: Kalɛp Yɛfunɛ; yi e yerê Isakar: Igal Yɔsɛf; 
yi e yerê Ɛfrayim Yɔsɛf: Hosheya Nun; yi e yerê Bɛnyamin: Palti Rafu; yi e yerê 
Zɛbulun: Gadiyɛl Sodi; yi e yerê Manase Yɔsɛf: Gadi Susi; yi e yerê Dan: Amiyɛl 
Gɛmali; yi e yerê Ashɛr: Setur Mikayɛl; yi e yerê Naftali: Nabi Vofsi; yi e yerê 
Gat: Gɛyuwɛl Maki. 

16Vemo vɛ a bazâ bemat de Mose a tomo, na yɛn a wɔ̀ bɛrɛng sevwêl Kanaan. 

Ko a sege rezâ Hosheya Nun, vɔk e Yɔshuwa Nun. 

17Jeng de Mose a tomo hɛn, a ye, “Kyè in vɔk e rwa bato, vɔk e bak vwêl Nɛgɛf 

wɔgɔ, bak batîn Kanaan, na yin kwey vɔk e vwêl berahwol. 

18Di in yerê vwel o de ha sé, na yin di kɛ bemat de ba sé e vwel o ba vɔk gap 

kɛ vit a hɛn na gap, kɛ yɛn a sé pyak kɛ ba sé hyet arɛt? 

19E yerê hihɛ vwel de yɛn a sangal ɛ̀ arɛt? Ha sé rat kɛ ves arɛt? E yerê vivɛ̌ 

bapomo de yɛn a sé sangal ɛ̀ arɛt? Ba dul vɛ na jwa-pomo kɛ vit arɛt? 

20Vwel o ha sé e rɛ̌ arɛt? Ha siri naka kɛ hé tɛ̀ pyɛ́ wɛt ɛ? Cɔ́gɔt ya sé ɛ̀ kɛ vit a 

cɔ́gɔt arɛt? Ye in ngyɛ́k, na yin vey a wot na pyɛ́ de be how e vwel o.” Jeng o 
ya sè jeng vel nèy cɔ́gɔt anap ne yel. 

21Ano kwong, yɛn a kyè vɔk e vwel o, yɛn a bɛrɛng nezɛɛt hɛ yi e hêy Zin e rwa 

batin vɔk e Rehop bagat na Lebo-Hamat e rwa bato. 

22Yɛn a tānga kwey e bak batin vɔk e Hɛbrɔn, kwɔn de Ahiman, na Sheshai 

tanga Talmai ba sangal ɛ̀, yɛn vɛ à yerê begbɔng bemat de be tang ɛn a 
BeAnak. Ba kana lɔk Hɛbrɔn o neshey netaama gyam na be lɔk Zowan e Misra. 

23Sede yɛn a wul Revwâk Vilî Nèy Anap, yɛn a kwɔrɔ lâng cɔgɔ̂t anap de ra vɔk 

vili nèy anap rining de ra mara sizɔng. Bemat beba e ji mɛn yɛn a tɛ̀ rɛ e ra 
gwele yaga nedirik o, ko yɛn a tos e ra basanat mɛn. Yɛn a to kwɔrɔs nèy cɔgɔ̂t 
pomigiranet na ye regwi, yɛn a vey mɛ̀. 

24Ba nɔ̂ng revwak rane mo rezâ Revwâk Vilî Nèy Anap, yaga vilî anap rane de 

BeIsrayɛl ba kwɔrɔ e hwomo. 

Bemât bɛrɛng ba toyo 

25E bamâ nepɔlɔ kuru banaas de bemat o ba ra e de bɛrɛ̂ng nezɛɛt sevwel o, 

yɛn a toyo. 

26Yɛn a vey na Mose tanga Aharon na mwa regyɛng BeIsrayɛl e Kadɛsh, e hêy 

Paran. E hwomo, yɛn a misang a yɛn rehâ kwɛngɛl mɛn de yɛn a kyè. Yɛn a to 
dura a yɛn yére pyɛ́ de be how e vwel o, de yɛn a vey mɛ̀. 

27Yɛn a yâng Mose, “Wot a ga wɔ e sevwel de hwà tomo hot. Vwel o ha siri 

naka, ha vɔk pyɛ́ shɛrɛk. Di, yére pyɛ́ ma yemo de wot a vey mɛ̀! 

28Ko pyɛ jining de wot a di, bemat de ba sé e sangal e sevwel o ba sé bemât 

gap sizɔng. Bapomo mɛn ba gwɔrɔ vɛ na bejwâ-pomo, ko ba sé barey o arɔng. 
Wot a to di yerê BeAnak e hwomo. 

29BeAmalɛk ba sé e sangal e bak batin, ko BeHiti, na BeYebus tanga BeAmɔr 

ba sé e sangal e bapomô berahwol; ko BeKanaan ba sé e sangal bagat na 
gworep, na e vwarâ Rɔt Yɔrdan.” 

30Ko Kalɛp a tɛ̀ bemat be dyɛng nehywɛ mɛn e nuyêl Mose, a ye, “Tik na wot 

wɔ̀ sey ɛ̀ sevwel o. Wot ê tɔk ra ano, vit a pyɛ de ya rɔda ro mɛ̀!” 

31Ko bwâng bemat de yɛn á yi tanga Kalɛp ba ye, “Wot ê tɔk wɔ̀ hwo bemat 

vane mo wɛt, yaga yɛn a vɔk gap ba dal ot!” 

32Ko yɛn a hwo shara hâ bɔs e ji BeIsrayɛl, e ra vwel de yɛn a ga yi bɛrɛng 

nezɛɛt hɛ. Yɛn a ye, “Vwel o ha sé yerê vwel de he re bemat de be sangal e ji 
hɛ. Mwâ bemat de wot a di, yɛn a sé yerê bemat berey. 

33Ko wot a to di yerê bemat de ba sé hwɔ̀k e hwomo, yɛn à BeAnak vê yerê 

Nɛfilim. Wot a di ot pyɛ mot sede wot a sé yɔ́rɔ zɔng, ko ano de wot a sé e bayis 
mɛn arɔng.” 

Bara BeIsrayɛl 14 

1E ji nabwalak nane, mwa regyɛng BeIsrayɛl yɛn a tosho na gbɔng fwɔ. 

2Yɛn a hwo gwɔrɔng e ra Mose na Aharon, yɛn a yang ɛn, “A yâng dal a wot, 

ka wot a kushu e sevwêl Misra na e ngamo e hey! 

3Yaga sɛ́ de Dagwi Darwey a vey na wot e ngamo e vwel hemo, yaga na be 

mɔbɔs hot e como ɛ? Beha mot na nèy mot ba rɔda hashe hɛn e sesam! A yâng 
dal a wot, na wot toyo vɔk e Misra wɛt a?” 

4Ko yɛn a yâng bemɛn, “Tik na wot kasa mwât nuyel, na a toyo na wot vɔk 

e Misra!” 

5Sede Mose na Aharon yɛn a wok ano, yɛn a gaba gup e nuyêl mwa regyɛng 

BeIsrayɛl. 

6Ko Yɔshuwa Nun, tanga Kalɛp Yɛfunɛ, de ba kana sè e ji bemat de yɛn a wɔ̀ 

bɛrɛng vwel e lɛrɛ, yɛn a hama berugu mɛn. 

7Ko yɛn a ha na regyɛng BeIsrayɛl o, ba ye, “Vwel de wot a kwey ɛ̀, ha sé rat 

sizɔng. 

8Ha siri naka, ha vɔk pyɛ́ shɛrɛk. Ka sede Dagwi Darwey a wok neta mot, ko a 

rɔda kyè e nuyel mot vɔk e vwel o, na a nɔng ot hɛ. 

9Pyɛ jining zɔng, yin kwon kyɛ́ in Dagwi Darwey wɛt! Yin tɛ̀ bengyip bemât 

vwel o arɔng wɛt, yaga yɛn ê sè tuk na leng e nuyel mot, yaga cī mɛn yê tɔk dul 
ɛn wɛt. Ko Dagwi Darwey a sé tanga wot; yin tɛ̀ bengyip mɛn wɛt!” 

10Ko mwa regyɛng BeIsrayɛl ra hwo simo tó ɛn na beta. Ko e ji jeng, bemat o 

mwa ba di nedyɛt gbɔng nerêy Dagwi Darwey nà gyirik e ra bûk sangal mɛ. 

11Ko Dagwi Darwey a yâng Mose, “Vɔk e yɛ̌ jeng de bemat vemo bê tik byɛs 

hom arɛt? Vɔk e yɛ̌ jeng de yɛn ê kyɛ́ ɛn nà tɛ̀ gap mɛn e ra me, mwa ano de 
ma ga kana ragas pyɛ̂ bes pyak e tē mɛn arɛt? 

12Ma rɔda wey na yɛn na rɔ ves, ko ma rɔda vɛ yere yi na hwo, yemo de yê tɛ́ ɛ 

yerê bemât jey ryey o, de yê to vɔk gap ye dal ɛn!” 

13Ko Mose a toyo a yɛ, a yang ɛ, “Hwà pat bemat vemo yi e Misra na gap mō. 

Ka sede BeMisra ba wok pyɛ de hwà ra a bemat mō, 

14ko yɛn a rɔda há a bemât vwel hemo. Yɛn a ga kana wok, hwo Dagwi Darwey 

hwà sé e tē mot, ko hwà dura to mō wɛshɛrɛk, jeng de rele mō ra sé tumal e ra 
wot, ko hwà sé kyè e nuyel mot e ji rele nagwi, ko nabwalak ra lolo kya. 

15Ko di, ka sede hwô wey na yɛn mwa hwiri, ko yére bemât jey de ba kana wok 

ha mō, ko ba to di tomong mō ba rɔda ye, 

16hwà kyɛm nà hwo vey na bemat vemo e sevwel de hwà kana sira a yɛn wɛt; 

yaga ano de hwà mɔbɔs hɛn e hey. 

17A remo, à Darwey, gabɔk wɛt dura gap mō, na hwo ra pyɛ de hwà kana ha, 

jeng de hwà ye, 

18‘Me Dagwi Darwey me ra shom ziri wɛt, me dura a bemat nerat hom ding-

ding, ko me halsa a yɛn banɛn mɛn na pyɛ́ vyes de yɛn e ragas. Ko mwa ano, 
me tɔk tik a mwat banɛn sana hala vɛ wɛt; mê talsa a nèy banɛ̂n beda mɛn vɔk 
e zamang hê tat na hê naas!’ 

19A remo, a Darwey, sede remo de hwà tɛ̀ yey mō ding-ding na bemat, ko ma 

sé ra won, na hwo hala banɛ̂n bemat vemo, tyɛng sede remo de hwà ga kana 
halsa a yɛn yimo de yɛn á tik Misra vey e remo.” 

20Ko Dagwi Darwey a ye, “Ma ga hàla a yɛn tyɛng na won mō. 

21Ko mwa ano, sede remo de ma sé kwen, ko nerey hom na sila jêy mwa, 

22vit a mwat e ji bemat vemo de ê sè na neken, na a yel e ji vwel hane. Yɛn a 

ga kana di nedyɛt nerey hom tanga pyɛ̂ bes de ma kana ra e Misra tanga e hey. 
Mwa ano, yɛn a ga kana mara me zang pyak, ko ba to kyɛ́ ɛn nà wok me. 

23Yɛn a rɔda di sevwel de ma kana sira a bedabeda mɛn wɛt; vit a mwat de a 

ga kana byɛs me de a rɔda yel e vwel o. 

24Ko yɛ sam hom Kalɛp, de a vɔk gabik mɛ detu, na a to raa me na yey mɛ mwa, 

yɛ wɛ̀ de ma rɔda vey na yɛ e vwel hemo de a ga kana kyè ɛ̀, ko yere mɛ arɔng 
yɛn a rɔda re nedanelɔ hɛ. 

25Sede remo de BeAmalɛk na BeKanaan yɛn a sé e sangal e benɛk, ko nahwol 

hwô berem vɔk e hey e gwong de gwa kyè vɔk e Gworep Sere.” 

26Dagwi Darwey a to ha na Mose tanga Aharon, a ye, 

27“Vɔk e yɛ̌ jeng de regyɛng bemat beves vemo yɛn ê tik gwɔrɔng e ra me ɛ? 

Ma ga wok gwɔrɔng de be ra e ra me. 

28Yang ɛn, ‘Sede remo de me, Dagwi Darwey, ma sé kwen, ma rɔda ra a yin 

tyɛng pyɛ de ma wok, yin a ha. 

29E ngamo e hey, yin a rɔda kushu, ko bavin min ba rɔda dyɛng, yin mwa de 

yin a vɔk neshey kuru baba (20) vɔk e rak o, de ba kana bara hin e jeng bara. 
Hemo ha sé tabak, yaga yin a kana gwɔrɔng e ra me. 

30Vit a gwining e ji min de ê kyɛm a yel e vwel de ma kana sira a bedabeda min 

mê nɔng in hɛ, sɛ̌ Kalɛp Yɛfunɛ, na Yɔshuwa Nun zɔng. 

31Ko nèy min de yin a ha, e nɛ de ba rɔda hashe vɔk e sesam, e yɛn vɛ de ma 

rɔda vey na yɛn e vwel de yin a kyɛ́ in hɛ, ko yɛn a rɔda re netâ vwel o. 

32Ko yin, yin a rɔda kushu e ngamo e hey. 

33Nèy min nà rɔda kyě kyè e hey neshey kuru banaas (40), ko nà rɔda sɔ yɔ́m, 

yaga yin a bana hin na me wɛt, sɛ̌ jeng de wo yɛnɛ min a ku. 

34Yin a rɔda sey pyɔlɔ̂ banɛn min neshey kuru banaas, shey hining yaga kahɛ 

tuk hining e ji negasi kuru banaas de yin a re e jeng de yin a wɔ̀ bɛrɛng nezɛɛt 
vwêl Kanaan. Ano kwong, yin a rɔda tɔk, a sé pyɛ vyes na Dagwi a sè wo repugu 
min! 

35Me, Dagwi Darwey, ma ga ha, ko gbing-gbing ma rɔda ra pyɛ́ yemo na mwa 

regyɛng bemat beves vemo de ba ga wuna bato mɛn e ra me. Yin a rɔda di 
yɛnɛ min e hey hemo; e ngamo de yin a rɔda kushu.’ ” 

36-37Bemat de Mose a kana tomo, na yɛn a wɔ̀ bɛrɛng nezɛɛt vwel o, ko yɛn a 

vɛ hɛn na ha ves hemo de ha tɛ̀ bemat ba gwɔrɔng e ra Dagwi Darwey, yɛn vɛ 
de Dagwi Darwey a rusu hɛn na rɔ ves, ko ba pe kushu e jeng o. 

38E ji bemat o, sɛ̌ Yɔshuwa Nun, na Kalɛp Yɛfunɛ zɔng de yɛn a kushu wɛt, yɛn 

a nàra beken. 

39E jeng de Mose a ha a BeIsrayɛl mwa ha hemo, yɛn a hwo tosho sizɔng. 

40Bop nagasi yɛn a nusu, yaga na yɛn a wɔ̀ tut vɔk e bahwol, ko yɛn a ye, “Di, 

a remo, wot a sé kyè wɔ e kwɔn de Dagwi Darwey a kana ha a wot. Wot a ga 
simo, wot a ga ra banɛn.” 

41Ko Mose a yang ɛn, “Yaga sɛ́ de yin a tɔ̀k gyeng badu Dagwi Darwey wɛt ɛ? 

Yin ê tɔk di wɛng wɛt! 

42Yin wɔ́ wɛt, yaga Dagwi Darwey a sé tanga yin wɛt, ko bemât repugu min yɛn 

a rɔda di wɛng e ra yin. 

43Jeng de yin ê man na BeAmalɛk tanga BeKanaan, yɛn ê wey na yin, yaga 

Dagwi Darwey a sé tanga yin wɛt, yaga yin a ga gas in na yɛ.” 

44Ko yɛn a tɛ̀ e neyey mɛn, na yɛn a kyè wɔ̀ tut e vwêl bahwol, mwa ano de 

Mose kɛ Kundung Wuna-na-Sirâ Dagwi Darwey ba hàla kwɔ̂n ye ngyɔk 
mɛn wɛt. 

45Ko BeAmalɛk na BeKanaan de yɛn a sé e sangal e vwêl bahwol yɛn a gyirik, 

yɛn a hwo e ra yɛn, ko yɛn a ro ɛn vɔk e Hɔrma. 

Bara BeIsrayɛl 15 
Nenɔrɔ detidetu 

1-2Dagwi Darwey a yâng Mose, a ha a BeIsrayɛl neha nemo ngan: Jeng de yin 

ê se e sevwel de mê nɔng in, na yin a sangal ɛ, 

3ko yin a rɔda vey a me na nenɔrɔ̂ yas burang kɛ nenɔrɔ̂ wunâ nesa de yin ê 

nára yaga sila mɛ sira, kɛ yaga yey pyɛng, kɛ yaga nɔrɔ̂ nzem nehak ayi. Vey 
in na yas yi e ji berɔndɔng kɛ vyēl pyɛng kɛ shi. Nesang nɔrɔ̂ pyɛ̂ re hemo ne 
pɛngɛ a me yey. 

4-5Mwat de ê nára vyel pyɛng kɛ shi yaga nɔrɔ̂ yas burang, tik na a vey na shǐ 

masâ pyɛ́ hining hê nemuk nerat de ba suk na keshǐ masa kining ke něy pwat 
yaga nɔrɔ̂ nemuk, tanga shǐ masa hining hê nshî anap yaga nɔrɔ̂ pyɛ̂ sɔ. 

6Ka sede bê nára turuk, ko tik na a vey na neshǐ neba ne nemuk nerat de ba 

suk nɛ na keshǐ masa kining na bit o ke něy pwat yaga nɔrɔ̂ nemuk, 

7tanga keshǐ masa hining na bit o hê nshî anap. Nesang nɔrɔ̂ pyɛ̂ re hemo ne 

pɛngɛ a Dagwi Darwey yey. 

8Ko ka sede bê nára rɔndɔng yaga nɔrɔ̂ yas burang kɛ yaga nɔrɔ de bê sila mɛ 

sira kɛ yaga nɔrɔ̂ wunâ nesa, 

9bē vey na neshǐ netat ne nemuk nerat de ba suk nɛ na neshǐ masa neba ne 

něy pwat yaga nɔrɔ̂ nemuk, 

10tanga neshǐ masa neba nê nshî anap yaga nɔrɔ̂ pyɛ̂ sɔ. Nesang nɔrɔ̂ pyɛ̂ re 

hemo ne pɛngɛ a Dagwi Darwey yey. 

11Pyɛ ma yemo de ba rɔda nára tanga kawɛ rɔndɔng o, na turuk o, na bwôt vyel 

pyɛng kɛ vyel shi mo, 

12Ka sede bê nára nɔrɔ̂ yas de ya dal jining, ko be wuna nɔrɔ̂ kayɛ mo na nepyak 

pyɛ̂ nɔrɔ ye nemuk na ye pyɛ̂ sɔ de ya sé tyɛng yaga yerê yas o. 

13Tik na kawɛ WoIsrayɛl de a sé tɔ̂ lɔ a ra pyɛ́ yemo e gwong gwining gwomo 

jeng de a sé vey na nɔrɔ̂ pyɛ̂ re de nesang hɛ ne pɛngɛ a Dagwi Darwey yey. 

14Ko mwât yere dyuk — kɛ a sé sangal na yin yaga jeng tyɔng kɛ belɔ mɛ ba sé 

na yin yimo — tik na a raa gwong gwining o, jeng de e simo a nára nɔrɔ̂ pyɛ̂ re 
de nesang yɛ ne pɛngɛ a Dagwi Darwey yey. 

15Ano kwong, yin BeIsrayɛl na bemât yére dyuk de ba sé sangal e tē min, yin a 

rɔda vɔk badu vining o nesheneshey. Yin mwa hin yin a sé tyɛng e bayis Dagwi. 

16Badu na pyɛ́ mwa de yin ê ra ya rɔda sè jining o. 

17Dagwi Darwey a to yâng Mose, 

18a ha a BeIsrayɛl neha nemo ngan: Jeng de yin a hwo sangal e sevwel de ma 

sé kyè wɔ nɔng in, 

19ko yin a ga hwo re pyɛ̂ vwel o, jut in bak yɛ, na yin nára a me yɛ. 

20-21Kpam-tuk wo mɛsɛng o de yin ê yong na pyɛ̂ yéneng yê bwal pwas wô se 

wo Dagwi Darwey, sede remo de bak wo mɛsɛng o wo pyɛ̂ gazu wa rɔda se 
mwɛ arɔng. Yin a rɔda nára a yɛ wɛ sede pyɛ nɔrɔ. Yin ê gyeng redu remo 
e nezamang min e ngamo nuyel. 

Nenɔrɔ yaga banɛn sana tɔk 

22-23Ka sede yin kɛ yére min, yin a tik nà gyeng, sana tɔk min, hak e ji badu de 

Dagwi Darwey a nɔng e nû Mose, a sé gbing-gbing, na be yong renɛn o na nɔrɔ 
de yin a rɔda vey mɛ 

24Ka sede a sé e regyɛng bemat mwa de ra buru sana tɔk, ko tik na yɛn a nára 

bwôt mus yaga nɔrɔ̂ yas burang de nesang yɛ ne pɛngɛ a Dagwi Darwey yey, 
mwa na nɔrɔ̂ nemuk na hê pyɛ̂ sɔ. Nára hin gam gwining arɔng yaga nɔrɔ̂ fûng 
banɛn. 

25Piris a rɔda ra mɛ pyɛ́ de ba ga tɔ́k ɛn mɛ na nása nɔrɔ̂ talâ-nɛn yaga regyɛng 

bemat o. Dagwi ê hala a yɛn, yaga yɛn a buru na negaren wɛt, ko yɛn a ga nára 
a yɛ nɔrɔ̂ yas burang sede nɔrɔ̂ pyɛ̂ re. 

26A rɔda hala a regyɛng BeIsrayɛl mwa na bemât yére dyuk de ba sé sangal 

e tē min, yaga mwa hin, vɔ min ba sé e ji buru sana tɔk o. 

27Ka sede a sé mwat gwining nju mɛ de a ra renɛn sana tɔk, tik na a nára shep 

vyel shi ye shey hining yaga nɔrɔ̂ fûng banɛn. 

28Piris a rɔda ra e nuyel Dagwi Darwey pyɛ́ de ba ga tɔ́k ɛn mɛ na nása nɔrɔ̂ 

talâ-nɛn yaga mwat de a buru mo, ko Dagwi a rɔda hala a yɛ. 

29Redu rining remo ra kaba kawɛ mwat de a ra banɛn sana tɔk, ka a sé tɔ̂ lɔ̂ 

BeIsrayɛl kɛ wo yere dyuk ayi. 

30Ko Kawɛ mwat de a ra banɛn na nengyas, kɛ a sé tɔ̂ lɔ kɛ yere dyuk, a ga 

lashe rezâ Dagwi Darwey, a ga row neken mɛ, ko bê ro ɛ yi e bemat mɛ. 

31Yaga a ga byɛs hâ Dagwi Darwey, ko a ga gyili badu mɛ, ko buru mɛ ha rɔda 

sè e rato mɛ. 

Mwat de a lashe Tuk Shábat 

32Jeng de BeIsrayɛl ba rɔngɔl e hêy gbingiring, behak e ji mɛn ba sɛ̀ WoIsrayɛl 

hwak de a sé jama cɔ́gɔt Tuk Shábat, 

33ko ba jut ɛ wɔ na Mose na Aharon tanga mwa regyɛng BeIsrayɛl. 

34Ba wɔ̀ bang ɛ, na be gyeng pyɛ de Dagwi ê dura, be ra na yɛ. 

35Ko Dagwi Darwey a yâng Mose, “Be mɔrɔ hɛ. Regyɛng BeIsrayɛl mwa yɛn a 

rɔda tó ɛ na beta e bamâ kwɔ̂n ye ngyɔk.” 

36BeIsrayɛl mwa ba nusu na yɛ e kwɔ̂n ye ngyɔk, ko yɛn a tó ɛ na beta sɛ̌ a ku, 

tyɛng sede remo de Dagwi Darwey a nɔ̂ng Mose nu. 

37Dagwi Darwey a nɔ̂ng Mose nu, 

38a ha a BeIsrayɛl redu remo ngan: “Yin na yére min vɔk e nuyel, yong in 

bwɛshɛ, na yin a tɛ̀ e bato-kwɔng banaas vê berugu min, ko yin a tɛ̀ kerik de ka 
sé wilwil e ra kawɛ bwɛshɛ mo. 

39Bwɛshɛ mo wa rɔda sè pyɛ bare kayɛ jeng de yin a di wɛ, ko yin a rɔda bare 

na mwa badu hom de ma nɔng in na yin gyeng vɛ. Yi ano, yin a rɔda doyo yi na 
me, na yin a raa simô bato min tanga marâ yis min wɛt. 

40Yin a rɔda dopse bare, na yin a gyeng badu hom. Ko yin a rɔda sè bemat jɛrɛ, 

vemo de ba sé benang nju hom. 

41E me wɛ à Dagwi Darwey, Dagwi min; ma ga nusu na yin yi e sevwêl Misra, 

na me tɛ́ me Dagwi min. Me wɛ à Dagwi Darwey, Dagwi min.” 

Bara BeIsrayɛl 16 
BeKora ba sogo nehywɛ 

1-2Kora Izhar, wo ruhûp Kohat e yerê Levi, a sogo a Mose nehywɛ. Bemat de 

ba wuna hɛn na yɛ vɛ a Datan na Abiram nèy Ɛliyap, na Ɔn Pɛlɛt, vê yerê Rubɛn 
tanga bemât nuyêl BeIsrayɛl behak naga beba na kuru batungun (250) de 
regyɛng bemat o ba kasa hɛn, yaga yɛn a vɔk reza. 

3Yɛn a tula hɛn e nuyêl Mose na Aharon, ko ba yang ɛn, “Yin a tɛ̀ bato min yin 

a dal bwang bemat! Mwa bemât regyɛng BeIsrayɛl ba sé vê Dagwi Darwey, ko 
yɛ a sé na wot mwa. Yaga sɛ́ de yin a jut bato min yin a dal bwang regyɛng 
bemât Israyɛl arɛt?” 

4Jeng de Mose a wok ano, a vɔk a gaba gup e nuyel mɛn, ko a ra won. 

5A sogo, a yâng Kora na bemat de ba raa hɛ, “Dagwi Darwey a rɔda dura a wot 

mwat de a sé mwɛ, mwat de yɛ a ga kasa, ko a tik ɛ jaram. Nagasi nahwol, a 
rɔda ba tik mwat o, na a man na yɛ e gàgbang rangâs yas. 

6-7Nagasi, hwo na kawɛ mwat de e raa hwo a ba jut repey. Tɛ̀ in cilâ kya na pyɛ̂ 

nesang hyɔɔlɔl o e ra yɛ, na yin a kyè mɛ vɔk e bûk sangâl Dagwi. Ko wot a 

rɔda di kɛ e wa e ji mot de Dagwi Darwey a ga kasa, na a sè mwɛ. A sé e yin 
BeLevi de yin a tɛ̀ bato min yin a dal bwang bemat!” 

8Mose a re nuyel na ha na Kora, a ye, “Wet in betong, a yin BeLevi! 

9A ga vey a yin de Dagwi wo Israyɛl a tik in jaram yi e bwang regyɛng bemat 

mɛ, yaga na yin a tɔk vey bagat na yɛ, na yin a ra a yɛ fwom e buk mɛ, na yin a 
tumal e nuyêl regyɛng bemat mɛ, na yin a ra a yɛn fwom wɛt arɛt? 

10Yɛ a ga tik o, na mwa BeLevi, na yin a sɛ̀ nerey tom yerê vemo, ko a remo yin 

e simo yin a bak ɛ fwôm bepiris mɛ mwa a! 

11Jeng de yin e gwɔrɔng e ra Aharon, ko e ji ha mwin, a sé e ra Dagwi Darwey 

de hwo tanga bemât raa mō yin a sé sogo a yɛ nehywɛ.” 

12E bama mo, Mose a tɛ̀ be yila a yɛ Datan na Abiram, ko yɛn a ye, “Wot ê 

vey wɛt! 

13A ga vey a hwo, de hwà ga pat ot yi e Misra, sevwel de sa siri, sa vɔk pyɛ́ 

shɛrɛk, na hwo ba mɔbɔs hot e ngamo e hey arɛt? Ko a remo, hwà sé simo na 
hwo re negwɔm e ra wot a? 

14Ko di, hwà ga ka vey na wot e sevwel de sa siri, sa vɔk pyɛ́ shɛrɛk wɛt, kɛ hwà 

ga ka nɔng ot hiri na bê anap, na ye tɛ́ ɛ pyɛ̂ nedanelɔ mot wɛt, ko di a remo, 
hwà sé simo na hwo kwɛlɛng hot. Wot ê vey wɛt!” 

15Mose a tɛ̀ shom sizɔng, ko a yâng Dagwi Darwey, “Hwo sey nɔrɔ̂ pyɛ́ de yɛn 

ê rangas a hwo wɛt. Ma ga buru a hwak mɛn pyɛ cak wɛt, kɛ ma ka sey ɛ hwak 
e ji bemadung mɛn wɛt.” 

16-17Mose a hwo yâng Kora, “Nahwol, hwo na bemât raa mō naga beba na kuru 

batungun yin a ba vey e bûk sangâl Dagwi Darwey. Kawɛ e ji min a rɔda ba jut 
repêy rangas pyɛ̂ nesang hyɔɔlɔl mɛ, a tɛ̀ pyɛ̂ nesang o e ji mo, ko a nára a 
Dagwi Darwey rɛ e kwɔ̂n rê fongol. Aharon a rɔda ba sè ɛ arɔng.” 

18Ano kwong, kawɛ e ji mɛn a jut repey mɛ, a tɛ̀ cilâ kya tanga pyɛ̂ nesang 

hyɔɔlɔl e ra yɛ, ko a tumal mɛ e rwi bûk sangâl Dagwi tanga Mose na Aharon. 

19Kora a ga kana tula mwa regyɛng bemât Israyɛl, ko yɛn a tumal bé bɛrɛng 

Mose na Aharon de ba sé e tumal e rwi bûk sangâl Dagwi. Nedyɛt gbɔng nerât 
Dagwi Darwey na hwo e ra buk o, ko regyɛng bemat o mwa ba di nɛ. 

20Ko Dagwi Darwey a hwo ha na Mose na Aharon, a ye, 

21“Sek in yi na bemat vemo, yaga na me wey na yɛn remo ngan.” 

22Ko Mose na Aharon ba gaba gup e nuyêl Dagwi, yɛn a tosho a yɛ, ba ye, “À 

Dagwi, hwo wɛ de hwà nɔ̂ng kawɛ mwat neken. Ka sede mwat gwining a ra 
banɛn, ko hwô tɛ̀ shom na mwa regyɛng bemat o arɛt?” 

23Dagwi Darwey a yâng Mose, 

24“Ha a bemat o be sek e jey yi e buk Kora, Datan na Abiram.” 

25Mose a sogo, a kyè vɔk na Datan tanga Abiram, ko bemât nuyêl BeIsrayɛl ba 

raa hɛ. 

26A hwo yâng regyɛng BeIsrayɛl, “Sek in e jey yi e buk bemat beves vemo, yin 

ra pyɛ mɛn cak wɛt. Ka ano wɛt, yin a rɔda wey mwa hywiri na yɛn yaga banɛn 
mɛn.” 

27Ano kwong, bemat o ba sek e jey yi e bǔk Kora, na Datan tanga Abiram. 

Datan na Abiram ba ga kana nusu, ba sé tumal e ri buk mɛn o, yɛn na beha 
mɛn, na nèy mɛn tanga nèy lɔ mɛn. 

28Mose a yâng BeIsrayɛl, “Gwong a gwomo de yin a rɔda tɔk, a sé e Dagwi 

Darwey de a tomo me, na me ba ra pyɛ yemo kɛ ma sé ra yɛ pyɛ hom zɔng: 

29Ka sede bemat vemo ba kushu tyɛng sede bwang bemat, ko yɛn a kushu 

yaga tabâk Dagwi wɛt, ko sɛ̌ e Dagwi Darwey de a tomo me wɛt. 

30Ko ka sede Dagwi Darwey a vey na gwong hwak pwas o, na a tɛ̀ vwel hē 

wunta nu, na hē wɔlɔk hɛn na kayɛ pyɛ de ya sé myɛn, na yɛn a kyè beken vɔk 
e kwɔ̂n bevuvwel, ko yin a rɔda tɔk, bemat vemo yɛn a byɛs Dagwi Darwey.” 

31Ras de Mose a sè bang nu, ko vwel de Datan na Abiram ba sé tumal ɛ ha 

takla, 

32ba wunta nû hɛ, ko ha wɔlɔk hɛn tanga belɔ mɛn, mwa na bemat raà Kora 

tanga pyɛ́ mɛn arɔng. 

33Yi ano, yɛn a kyè beken vɔk e kwɔn bevuvwel, mwa na kayɛ pyɛ de yɛn a vɔk. 

Vwel o ha bang ɛn, yɛn a wey, ko yɛnɛ mɛn à hane yi e bwang regyɛng 
BeIsrayɛl. 

34Jeng de BeIsrayɛl de ba gwɔrɔ kwɔn o ba wok sekun de yɛn a tɛ̀, ko yɛn a vɛ̌ 

tele yi e hwomo, bé dâk sekun, de vwel o he kwon wɔlɔk hɛn arɔng wɛt. 

35Ko kya ha vey yi na Dagwi Darwey, ha re bemat naga beba na kuru batungun 

(250) vemo de yɛn a sè rangas pyɛ̂ nesang hyɔɔlɔl o. 

Bapêy rangâs pyɛ̂ nesang hyɔɔlɔl 

36Dagwi Darwey a yâng Mose, 

37“Ha a Ɛlɛyazar, hwêy Aharon de a sé piris, na a jut bapey o yi e bèlilî bemat 

de kya ha re. A shara bèlili mo e jey yikyik, yaga bapey o ba sé jɛrɛ, 

38ba ga kana nára vɛ vey na me Dagwi Darwey. A jut vɛ na a táng vɛ, na a bang 

mɛ gàgbang rangâs yas. Ano de ba rɔda sè pyɛ tusa na BeIsrayɛl yaga bemat o 
ba kushu yaga banɛn mɛn.” 

39Ɛlɛyazar, piris, a jut bapêy vane mo de ba yong na dyam pama, ko a tɛ̀ be 

tang mɛ pyɛ bâng gàgbang rangâs yas, 

40sede remo de Dagwi Darwey a ha a yɛ e nû Mose. Ba ra ano, na ye sè pyɛ 

tusa na mwa BeIsrayɛl wɔgɔ, vit a mwat de Dagwi Darwey a simo a yɛ, na a 
rangas pyɛ̂ nesang hyɔɔlɔl e nuyel mɛ sɛ̌ yerê Aharon zɔng. Ko kawɛ mwat de 
a ra ano, a rɔda sɛ̀ pyɛ de ya té na Kora tanga mwa vemo de ba raa hɛ. 

Aharon a sey neken bemat 

41Nusû hwol, mwa regyɛng BeIsrayɛl ba hwo gwɔrɔng e ra Mose na Aharon, 

yɛn a ye, “Yin a ga mɔbɔs bemât Dagwi Darwey!” 

42E jeng de yɛn a tula hɛn, yɛn a wuna hɛn e ra Mose na Aharon, ko yɛn a doyo 

vɔk e bûk sangâl Dagwi, yɛn a di rele ra kyiri buk o, ko gbɔng nedyɛt Dagwi 
Darwey na sé ɛ. 

43Mose na Aharon yɛn a kyè wɔ e nuyêl buk o. 

44Ko Dagwi Darwey a yâng Mose, 

45“Sek in e jey yi na regyɛng bemat o, yaga na me wey na yɛn remo ngan!” Ko 

yɛn beba mo ba gaba gup e vwel e nuyêl Dagwi Darwey. 

46Ano, Mose a yâng Aharon, “Jut repey mō, na hwo jut kya yi e ra gàgbang 

rangâs yas, na hwo tɛ̀ pyɛ̂ nesang hyɔɔlɔl e ra hɛ, na hwo kyè mɛ ziri wɔ na 
bemat o, na hwo wɔ̀ ra mɛ pyɛ́ de ye dura talâ-nɛn yaga yɛn. Shôm Dagwi 
Darwey ya ga vey, ko tumbang wa ga hwo e ra yɛn.” 

47Ko Aharon a ra tyɛng na pyɛ de Mose a ha a yɛ, a jut repey o, a tele mɛ vɔk 

e tê bemat o. Jeng de Aharon a di, tumbang wa ga kana hwo e ji bemat o, ko a 
tɛ̀ pyɛ̂ nesang hyɔɔlɔl e ra kya, na a ra mɛ pyɛ́ de ye dura talâ-nɛn yaga yɛn. 

48Aharon a tumal e tê bemat beken na bavin o, ko tumbang o wa tumal ano. 

49Nepyak bemat de ba ga kana kushu na tumbang o na wul gu kuru na vɛ 

banaas na naga betaama (14,700) sana tɛ̀ mwa vemo de ba kana kushu e sogô 
nehywɛ Kora. 

50E bama de tumbang o wa ga tumal, ko Aharon a toyo vɔk na Mose e rwi bûk 

sangâl Dagwi. 

Bara BeIsrayɛl 17 
Gwelê Aharon gwa túruk 

1Dagwi Darwey a há na Mose a ye, 

2“Yang BeIsrayɛl be vey a hwo na begele kuru na vɛ beba (12), gwining yi na 

kawɛ mwât nuyêl yere mɛn. Jɛk rezâ kawɛ mwat e ra gwele mɛ, 

3ko e ra gwelê Levi, jɛk ɛ rezâ Aharon. A sé gbing-gbing na be sɛ̀ gwele yi na 

mwât nuyêl kayɛ yere. 

4Jut vɛ, na hwo tik e ji bûk sangal hom e nuyêl Kundung Wuna-na-Sira, e kwɔn 

de me manas ɛ na yin. 

5Ko gwelê mwat de ma rɔda kasa gwa rɔda túruk. Hane ha rɔda dul gwɔrɔng 

de BeIsrayɛl be ra a yin.” 

6Ano kwong, Mose a ha na BeIsrayɛl, ko bemât nuyel mɛn yɛn a nɔng ɛ begele 

kuru na vɛ beba, gwining yaga mwât nuyêl kayɛ yere, ko gwelê Aharon gwa sé 
e ji vɛ. 

7Ko Mose a tik vɛ e nuyêl Kundung Wuna-na-Sira e ji bûk sangâl Dagwi. 

8Sede gasi ha ye gbey, Mose a yel e buk o, ko a di gwelê Aharon yi e yerê Levi 

gwa ga túruk, ko gwa ga tɛ̀ cúyu tanga nèy cɔgɔ̂t almɔn nevele mo. 

9Mose a jut mwa begele mo, a wɔ dura a BeIsrayɛl vɛ. Yɛn a bɛrɛng vɛ, ko kawɛ 

mwât nuyel a jut gwele mɛ. 

10Ko Dagwi Darwey a yâng Mose, “Toyo na gwelê Aharon, na hwo tɛ̀ gwɛ 

e nuyel Kundung Wuna-na-Sira. Be tik gwɛ, na gwo se pyɛ tusa na bemât sogô 
nehywɛ, yɛn a rɔda kushu sɛ̌ yɛn a tik gwɔrɔng e ra me.” 

11Mose a ra tyɛng na pyɛ de Dagwi Darwey a nɔng ɛ nu. 

Tom bepiris tanga BeLevi 

12BeIsrayɛl ba yâng Mose, “Wot mwa, wot ê kushu! Yɛnɛ mot à hemo! 

13Kawɛ e ji mot de ê kyɛm a vey bagat na bûk sangâl Dagwi Darwey ê ku. Wot 

mwa wot a ga jam a reku zɔng!” 

Bara BeIsrayɛl 18 

1Dagwi Darwey a yâng Aharon, “Hwo na nèy mō tanga mwa yerê da mō Levi 

yin a rɔda jut nedirîk buru de be ra e bûk sangâl Dagwi. Ko hwo na nèy mō zɔng 
de yin a rɔda jut nedirîk buru de yin e ra sede bepiris. 

2-3Hwà rɔda vey na begwa mō BeLevi, na yɛn a sɛlɛ hin. Jeng de hwo na nèy 

mō yin a sé ra fwom e bûk sangâl Dagwi, yɛn a rɔda sɛlɛ hin na fwôm buk o. Ko 
yɛn a wɔ bagat na pyɛ́ de ya sé e Kwɔ̂n Jɛrɛ kɛ e gàgbang rangâs yas vɔk na 
Dagwi wɛt, yaga na yin mwa hin yin a kwon kushu wɛt. 

4Yɛn a rɔda wuna to na yin, na yɛn a jut mwa nedirîk bɛrɛng bûk sangâl Dagwi. 

Ko vit a mwat de a sé WoLevi wɛt de a rɔda vey bagat na kwɔn de yin a sé ɛ. 

5Ko e hwo na nèy mō zɔng de yin a rɔda jut nedirîk fwom e Kwɔ̂n Jɛrɛ tanga 

e gàgbang rangâs yas, yaga na shom hom ye kwon to hwo e ra BeIsrayɛl wɛt. 

6E me pyɛ hom de ma kana kasa begwa min BeLevi yi e ji BeIsrayɛl, ko ma 

nɔng ɛn hin sede pyɛ nɔrɔ. Ma tik ɛn jaram yaga me, Dagwi Darwey, na be ra 
fwom e bûk sangal hom. 

7Ko hwo tanga nèy mō zɔng de yin a rɔda ra fwôm bepiris gwô gàgbang rangâs 

yas tanga e ji Kwɔn Jɛrɛ Hê Jɛrɛ de ba gas na gworugu. Ma sé nɔng in fwôm 

bepiris o e nɔrɔ. Ko mwat de a sé WoLevi wɛt de a vey bagat na Kwɔ̂n Jɛrɛ, bē 
mɔrɔ hɛ.” 

Pyɛ́ de yê sè yê bepiris 

8Dagwi Darwey a to yâng Aharon, “Di, ma sé nɔng o reto e ra mwa pyɛ̂ nɔrɔ de 

be vɛ̀sɛ a me mɛ, ko ma sé nɔng in yɛ, hwo na nèy mō, sede numo min 
nesheneshey. 

9Yin a rɔda vɔk bak pyɛ́ de ya tɛt ɛ yi e pyɛ̂ nɔrɔ de ba ga kana rangas a me. 

Pyɛ̂ nɔrɔ mo de ya dal mwa na nejɛrɛ yɛ a nenɔrɔ̂ nemuk, na nenɔrɔ̂ fung banɛn 
tanga nenɔrɔ̂ talâ banɛn. Bak o wane wa sé yaga yin na nèy min. 

10Yin a rɔda re pyɛ́ mo e Kwɔ̂n Jɛrɛ, ko a sé e beras zɔng e ji min de ba rɔda re 

yɛ. Tik na yin bare, ya sé pyɛ́ de ba ga tik jaram yaga me. 

11“Ko kayɛ pyɛ de ba ga kana tik jaram yi e pyɛ̂ nɔrɔ de BeIsrayɛl ba vɛ̀sɛ mɛ, 

ma sé nɔng in, hwo na nèy mō bewen na behwong; ya rɔda sè numo min 
nesheneshey. Kawɛ mwat e ji lɔ min de a sé haalal ê tɔk re yɛ. 

12“Ma sé nɔng in mwa pyɛ́ ye mɛsɛng de be yet bwal yɛ de ya dal mwa na nerat, 

yemo de BeIsrayɛl be nɔngɔs me kahɛ shey. Pyɛ́ mo yɛ a něy pwat, na nshî 
anap tanga pyɛ̂ yéneng. 

13Pyɛ́ mo mwa ya rɔda sè myin, ko kawɛ mwat e ji lɔ min de a sé haalal ê tɔk re 

yɛ. 

14“Ko kayɛ pyɛ e sevwêl Israyɛl de Dagwi Darwey a ye, be tik yɛ detu yaga yɛ, 

na be wey na yɛ, ya rɔda sè myin. 

15“Kahɛ hwey mɛsɛng hê mwasi kɛ hê ngyama, de BeIsrayɛl ba nɔng me, ha 

rɔda sè min. Ko yin a rɔda viri kahɛ hwey negel kɛ hwêy mɛsɛng hê yas de ya 
sé haalal wɛt. 

16Jeng de hwey negel o ha wul pwɛl gwining, ko ba rɔda viri hɛ na dyām shɛkɛl 

betungun, tyɛng na masâ dyām de be ra mɛ fwom e kwɔ̂n rê fongol. 

17Ko be kwon viri hwêy mɛsɛng hê rɔndɔng kɛ vyel pyɛng kɛ shi wɛt, yaga ha 

sé nang. Bē nára hɛ e nɔrɔ. Yin waram nemi mo e ra gàgbang rangâs yas, ko 
yin rangas sebwep o e ra kwɔn o arɔng. Nesang nɔrɔ̂ pyɛ̂ re nemo ne pɛngɛ a 
me yey. 

18Ko banama mo ba rɔda sè bemin, tyɛng sede remo de cɔ̌ tanga fwâ yege yê 

nɔrɔ̂ wunâ nesa ya sé myin arɔng. 

19“Ano kwong, kayɛ pyɛ nɔrɔ de BeIsrayɛl ba vɛ̀sɛ mɛ, ma sé nɔng in, hwo na 

nèy mō bewen na behwong, ya rɔda sè numo min nesheneshey. Hemo hɛ a 
sira de ma wuna na yin, ko ba tɛ̀ nevwashe de na dura, ha rɔda nàra gbak-
gbak.” 

20Ko Dagwi Darwey a to yâng Aharon, “Jeng de BeIsrayɛl ba rɔda wul sevwel 

de ma rɔda nɔng ɛn, yin a rɔda vɔk benap kɛ bak o hwak e sevwel o wɛt. Mɛ wɛ 
de ma rɔda sè numo min, ko ma rɔda nɔng in kayɛ pyɛ́ de yin e simo.” 

Numo hê BeLevi 

21Dagwi Darwey a ye, “Ma sé nɔ̂ng BeLevi pyɔlɔ̂ kayɛ pyɛ de BeIsrayɛl ba vɛ̀sɛ 

mɛ sede talâ fwom de yɛn e ra e bûk sangâl Dagwi. 

22E ngamo nuyel, bwang BeIsrayɛl ba rɔda wɔ bagat na bûk sangal hom wɛt. 

Ka ano wɛt, ko yɛn ê jut nedirîk nɛn mɛn o, ko yɛn ê kushu. 

23A sé e BeLevi zɔng de yɛn ê ra fwom e buk o, yɛn vɛ de yɛn a rɔda jut nedirîk 

fwom o. Hemo ha sé redu yaga nezamang min vɔk e nuyel. BeLevi ba rɔda sɛ̀ 
benap e ji BeIsrayɛl wɛt. 

24Ko ma rɔda nɔng ɛn pyɔlɔ de BeIsrayɛl ba rɔda vɛ̀sɛ a me mɛ e to mó. A sé 

yaga ano de ma ha a yɛn, yɛn a rɔda sɛ̀ benap sede bwang BeIsrayɛl wɛt.” 

Pyɔlɔ̂ BeLevi 

25Dagwi Darwey a yâng Mose, 

26a ha a BeLevi, a yang ɛn, “Jeng de yin a sey pyɔlɔ yi na BeIsrayɛl, de me ma 

sé nɔng in sede numo min, a sé gbing-gbing na yin a pat jining e ji pyɛ́ kuru yê 
pyɔlɔ mo, yaga na yin a nára yɛ vey na me. 

27Pyɔlɔ min o, ba rɔda jut yɛ ye sè tyɛng na pyɔlɔ de bwang BeIsrayɛl ba nɔng 

yi e pyɛ̂ yéneng de ba dak e gazu, tanga nshî anap yi e kwɔ̂n piri mo. 

28E gwong a gwomo de yin arɔng yin a rɔda nɔng numo de ha sé nang, ko yin 

ê pat yɛ yi e kayɛ pyɔlɔ de yin ê sɛ̀ yi na BeIsrayɛl. Yin a rɔda nɔ̂ng Aharon, 
piris, numo nang. 

29Yin a rɔda nɔng me pyɛ de ya dal mwa na nerat e ji pyɛ de ba ga nɔng in. 

30“Jeng de yin a nɔng bak o wane de wa dal mwa na nerat, ko bwang o gwa 

rɔda sè mwin, sede remo de bwang BeIsrayɛl ba vɔk bwang pyɛ̂ yéneng na nshi 
anap e bama de ba ga pat ɛ pyɔlɔ mo. 

31Ko yin na belɔ min, yin ê tɔk re pyɛ́ mo e kahɛ kwɔn, yaga ya sé pyɛ́ de ba ga 

nɔng in e talâ fwom de yin e ra e bûk sangâl Dagwi. 

32Ka sede yin a nɔng bak o de wa dal na nerat vey na me, ko yin a rɔda tɔk re 

pyɛ́ mo sana râ renɛn. Ano kwong, yin a rɔda lashe pyɛ́ de BeIsrayɛl ba vɛ̀sɛ a 
me mɛ wɛt, ko yin ê kushu arɔng wɛt.” 

Bara BeIsrayɛl 19 
Tɛ̂ mwat de a sé ligis haalal 

1Dagwi Darwey a nɔ̂ng Mose na Aharon nu, 

2na yɛn a nɔ̂ng BeIsrayɛl redu remo ngan: “Yɛn a vey a yin na shep rɔndɔng 

shinang de ya vɔk rām kɛ pyɛ cak vyes wɛt, yane de ba ga sang rɔgɔs a yɛ 
swesêk vɔk berɔndɔng arɔng wɛt. 

3Jut in yɛ, na yin nɔ̂ng Ɛlɛyazar, piris yɛ. Ba rɔda wɔ mɛ e bamâ kwɔ̂n ye ngyɔk, 

ko bê yɛrɛ yɛ e nuyel mɛ. 

4Ɛlɛyazar a rɔda vɛ nemi mo na kwɛn vwɔ mɛ, ko a zagat nɛ zang taama e bak 

nuyêl bûk sangâl Dagwi. 

5Ba rɔda rangas rɔndɔng o burang e bayis mɛn mwa na rehwo mo, na 

banama mo, na nemi mo, tanga mwa lagey o. 

6Yɛ piris o a rɔda jut cɔgɔ̂t sida, na kelang hísɔ̀p na shwey sinang, ko a bomo 

yɛ̄ e kya de ba sé rangas mɛ rɔndɔng o. 

7E bama mo, a rɔda kus berugu mɛ, ko a kus ɛ. Ano arɔng, a rɔda tɔk yel e kwɔ̂n 

ye ngyɔk, ko ê nàra ligis vɔk e nawiri. 

8Yɛ mwat de a rangas rɔndɔng o a rɔda kus berugu mɛ arɔng, a to kus ɛ, ko ê 

nàra ligis vɔk e nawiri. 

9“Mwat hwak de a sé haalal a rɔda tula nefongôl kyâ rɔndɔng o, ko a wɔ̀ tik nɛ 

e kwɔn de ha sé haalal e bamâ kwɔ̂n ye ngyɔk. Ba rɔda tik nɛ naka, yaga na 
BeIsrayɛl be tɛ̀sɛ nɛ e ji nshi de na sé yaga tɛ́sɛ bemat haalal. Be ra negwɔn 
nane mo e tô narâ nɔrɔ̂ fûng banɛn. 

10Yɛ mwat de a tula nefongôl kya mo a rɔda kus berugu mɛ, ko ê nàra ligis vɔk 

e nawiri. Redu remo ngan ra rɔda sè nesheneshey yaga mwa BeIsrayɛl tanga 
bemât yére dyuk de ba sé na sangal e tē mɛn. 

Râ revîn mwat 

11“Kawɛ mwat de a ra revîn mwat a rɔda se ligis nepɔlɔ netaama. 

12A rɔda vɛ nshi ne tɛ̂ mwat haalal, na a kus ɛ mɛ e tuk hê tat tanga hê taama, 

ko a rɔda tɛ́ ɛ haalal. Ka sede a kus ɛ e tuk hê tat tanga hê taama wɛt, ko ê nàra 
ligis. 

13Kawɛ mwat de a ra revîn mwat hwak, ko a kyɛ́ ɛ nà tɛ̀ tó mɛ haalal, a rɔda 

nàra ligis, yaga ba ga waram hɛ na nshi de ne tɛ̀ mwat a tɛ́ ɛ haalal wɛt. Ko 
neligis mɛ mo na rɔda sè e ra to mɛ. Yi ano, a sé tɛ̀ bûk sangâl Dagwi ligis 
arɔng. A ga row neken mɛ, ko bê ró ɛ yi e ji BeIsrayɛl. 

14“Ka sede mwat a ku e ji buk, kawɛ mwat de a yel e gwɛ, na kawɛ mwat de a 

sé sangal e ji mo e jeng o, a rɔda sè ligis nepɔlɔ netaama. 

15Ko kahɛ rwey kɛ shi de ha sé e buk o, de ha sé pyot sana bang hɛ naka, ha 

rɔda sè ligis arɔng. 

16Kawɛ mwat de a sé e cwɛl, ka sede a ra revîn mwat de ba mɔrɔ kɛ de reku ra 

jut ɛ zɔng, kɛ a ra gwokup mwasi, kɛ a ra sak mwat ayi, a rɔda sè ligis nepɔlɔ 
netaama. 

17“Ka sede bê pat neligis yi e mwat hwak, ba rɔda vɛ nefongôl kyâ rɔndɔng wo 

fugût banɛn o, ba rɔda tɛ̀ nɛ e ji shi, ko be vɛ nshi de na sé tele, be tɛ̀ e ji mo. 

18Mwat de a sé haalal a rɔda jut kelang hísɔ̀p, a sing ke na nshi mo, ko a zagat 

nɛ e ra bûk revîn mwat o, na e ra mwa pyɛ́ de ya sé e ji mo, tanga e ra bemat 
de ba sé e hwomo arɔng. Kɛ a rɔda zagat nɛ e ra mwat de a ga kana ra gwokup 
mwasi, kɛ sak mwat, kɛ revîn mwat e cwɛl. 

19Yɛ mwat de a sé haalal o, a rɔda zagat nshi e ra yɛ womo de a ga tɛ́ ɛ ligis o 

e tuk hê tat tanga hê taama, na a fung ɛ mɛ. E tuk hê taama mo, mwat o a rɔda 
tɛ́ ɛ haalal. Yɛ womo de a fung a yɛ banɛn o, a rɔda kus berugu mɛ, a kus ɛ, ko 
e nawiri nane mo a rɔda tɛ́ ɛ haalal. 

20“Ka sede yɛ mwat de a ga tɛ́ ɛ ligis o, a to kyɛ́ ɛ na tɛ̀ to mɛ haalal, a ga row 

neken mɛ, ko bê ró ɛ yi e ji regyɛng bemât Israyɛl, yaga a ga tɛ̀ bûk sangâl 
Dagwi Darwey gwo tɛ́ ɛ ligis. A rɔda nàra ligis, yaga ba ga waram hɛ na nshi de 
ne tɛ̀ mwat a tɛ́ ɛ haalal wɛt. 

21Redu à remo de ma nɔng na BeIsrayɛl be gyeng rɛ nesheneshey. Yɛ mwat 

de a zagat bemat na nshî tɛ̂ bemat haalal o, gbing-gbing na a kus berugu mɛ, 
ko kawɛ mwat de a ra nshi mo, a rɔda sè ligis vɔk e nawiri. 

22Kayɛ pyɛ de mwat de a sé ligis a ra yɛ, ya ga tɛ́ ɛ ligis arɔng, ko kawɛ mwat 

de a ra pyɛ yane mo arɔng, a rɔda tɛ́ ɛ ligis vɔk e nawiri.” 

Bara BeIsrayɛl 20 
Nshi yi e gwofwa 

1E ji pwɛl gwô susu mo, regyɛng BeIsrayɛl mwa hɛn ba pom e hêy Zin, ko yɛn 

a tɛ̀ kwɔ̂n ye ngyɔk e Kadɛsh. A sé e hwomo de Miryam a ku, ko ba lɛrɛ hɛ. 

2Vit a nshî sɔ e kwɔ̂n ye ngyɔk mɛn o, ko yɛn a hwo wuna hɛn e ra Mose tanga 

Aharon. 

3Yɛn a ra lwɛ́lɛ́ na Mose, ba ye, “A yang dal naka ka wot a kushu tanga begwa 

mot de Dagwi Darwey a tɛ̀ ba kushu. 

4Yaga sɛ́ de yin a vey na wot e ngamo, na wot a kushu mwa na yas mot arɛt? 

5Yaga sɛ́ de yin a pat ot yi e Misra, na yin a vey na wot e kwɔn ves hemo ɛ? Vit 

a pyɛ̂ yéneng, kɛ nèy cɔ́gɔt regwi, kɛ nèy cɔ́gɔt anap, kɛ nèy cɔ́gɔt pomigiranet, 
ko vit a nshi de wot ê sɔ arɔng!” 

6Ko Mose na Aharon ba hala bemat o, ba kyè vɔk e rwi bûk sangâl Dagwi. Yɛn 

a gaba gup e nuyêl buk o, ko nedyɛt gbɔng nerât Dagwi Darwey na hwo e ra 
buk o. 

7Ko Dagwi Darwey a yâng Mose, 

8“Jut gwele mō, ko hwo na Aharon gwà mō, yin tula bemat o e kwɔn hining. Ha 

in na gwofwa gworo e bayis mɛn, na gwo nɔng in nshi, ko gwa rɔda vey na nɛ. 
Ano de hwà rɔda vey na nshi yi e ji gwofwa mo, yaga na bemat vemo tanga yas 
mɛn be sɔ.” 

9Ano kwong, Mose a wɔ̀ jut gwele mɛ yi e nuyêl Kundung Wuna-na-Sira, tyɛng 

na nu de ba nɔng ɛ. 

10Yɛ na Aharon ba tɛ̀ bemat be tula hɛn e nuyel gwofwa mo, ko Mose a yang 

ɛn, “A yin bemât sogô nehywɛ, wet in betong! Wot ê kyɛm wot vey na nshi yi 
e gwofwa gwomo arɛt?” 

11Ano, a nára vwɔ mɛ, ko a rusu mɛ gwofwa mo na gwele mo, a tɛ̀ ba. Remo 

remo nshi na nusu hwàalal yi e ji gwofwa, ko bemat mwa tanga yas mɛn yɛn a 
sɔ. 

12Ko Dagwi Darwey a gyong Mose tanga Aharon, a ye, “Yin a tɛ̀ gap min e ra 

me wɛt, ko yin a nɔng me gwong, na me dura a BeIsrayɛl, ma sé Dagwi wo jɛrɛ, 
wo reto wɛt. Yin ê wɔ̀ kyɔk regyɛng bemat vemo e ji sevwel de ma ga kana sira 
na me nɔng ɛn wɛt.” 

13Pyɛ́ yemo ya té e Mɛriba, e kwɔn de BeIsrayɛl ba ra lwɛ́lɛ́ na Dagwi Darwey. 

A sé e kwɔn o arɔng de a dura a yɛn, yɛ a sé wo jɛrɛ wo reto. 

Bemât Ɛdɔm ba ro BeIsrayɛl na gwong 

14Mose a tomo betom yi e Kadɛsh vɔk na gbɔng gwɔ̀m BeƐdɔm. Ba yang ɛ, 

“Begwa mō BeIsrayɛl ba ye ngan: Hwà tɔk mwa yerê reyɔm de ra hwo e ra wot. 

15Bedabeda mot yɛn á kyè wɔ e Misra, yɛn á sangal e hwomo neshey pyak, ko 

BeMisra bá tak a wot tanga beda mot reyɔm. 

16Ko jeng de wot á tosho a Dagwi Darwey, ko á wok nemwishish mot, á tomo 

tom lagwi, na a pat ot yi e Misra. A remo, wot à vemo e Kadɛsh, repomo de ra 
sé e yɛnɛ̂ sevwel mō. 

17Gabɔk wɛt, simo a wot na wot a kwey e sevwel mō. Wot ê kwey e ji cāp mō 

kɛ e ji bě anap mō wɛt, kɛ wot ê sɔ nshî hes min wɛt. Wot a rɔda kwey e gbɔng 
gwong zɔng, wot ê ye rɛng e vwɔ mwɛlɛng kɛ vwɔ yege wɛt, sɛ̌ wot a kwey 
neyɛnɛ̂ sevwel mō.” 

18Ko bemât Ɛdɔm ba toyo a yɛn na ha, ba ye, “Yin ê tɔk kwey e sevwel mot wɛt! 

Ka sede yin a mara kwey ɛ, ko wot a rɔda nusu na bemât como, na wot hwo 
e ra yin.” 

19Ko BeIsrayɛl ba toyo a yɛn, ba yang ɛn, “Wot a rɔda kwey e gbɔng gwong 

zɔng, ko ka sede wot e simo nshi yaga to mot kɛ yas mot, ko wot a rɔda tala 
byɛ̂ nɛ. Wot e simo, na wot a kwey e bol zɔng.” 

20BeƐdɔm ba to toyo a BeIsrayɛl, yɛn ê kwey e sevwel mɛn wɛt! Ko ba nusu na 

bemât como pyak vê gap sizɔng, 

21na be dul ɛn, be kwey e sevwel mɛn wɛt. Ko BeIsrayɛl ba sege gwong o hwak 

detu. 

Rekû Aharon 

22Mwa regyɛng BeIsrayɛl yɛn a hala Kadɛsh, ko yɛn a pom e Raku Hor. 

23Raku mo wa sé bagat na neyɛnɛ̂ sevwêl Ɛdɔm. Ko Dagwi Darwey a yâng 

Mose na Aharon, 

24“Aharon a rɔda wɔ̀ sɛ̀ beda mɛ, yaga yin mwa hin, yin á kana sogo a me na 

nehywɛ e Mɛriba e kwɔ̂n nshi. Yɛ a rɔda wɔ̀ yel e sevwel de ma ga kana sira na 
me nɔ̂ng BeIsrayɛl wɛt. 

25Jut ɛ na hwey mɛ Ɛlɛyazar, na hwo kyè na yɛn vɔk e ra Raku Hor. 

26E hwomo, hwô pat berugu fwôm Aharon na hwo tɛ̀ a Ɛlɛyazar vɛ, yaga Aharon 

a rɔda wɔ̀ sɛ̀ beda mɛ, ê ku e hwomo e raku.” 

27Mose a ra tyɛng na nu de Dagwi Darwey a nɔng ɛ. E bɛrɛng mwa regyɛng 

bemat, yɛn a tut e ra Raku Hor. 

28Ko Mose a pat berugû fwôm Aharon, a tɛ̀ a hwey mɛ Ɛlɛyazar vɛ. Ko Aharon 

a ku e hwomo e ra raku mo, ko Mose tanga Ɛlɛyazar ba kyè ba gyirik vey na 
bemat. 

29Jeng de BeIsrayɛl ba wok, Aharon a ga ku, ko yɛn ba tosho hɛ nepɔlɔ kuru 

batat (30). 

Bara BeIsrayɛl 21 
BeIsrayɛl ba re BeKanaan na como 

1Gbɔng gwɔ̀m repomô Arat, wo sevwêl Kanaan, de a sé sangal e bak rwa ta 

wo sevwel o a wok, BeIsrayɛl ba sé kyè vey yi e gwông Atarim. A wɔ̀ hwo e ra 
yɛn na como, ko a vos behak e ji mɛn. 

2Ko BeIsrayɛl ba sira hɛn na Dagwi Darwey, ba ye: “Ka sede hwà nɔng ot wɛng 

e ra bemat vemo, wot ê wey na yɛn na pyɛ́ mɛn tanga bapomo mɛn mwa hywiri.” 

3Dagwi Darwey a wok won mɛn, ko a tɛ̀, yɛn a di wɛng e ra bemât Kanaan. Yɛn 

a wey na yɛn mwa hywiri, ba gangas bapomo mɛn, ko ba vo a kwɔn o rezâ 
Hɔrma, wɔgɔ, wey hywiri. 

Gwɔ̂m dyam pama 

4BeIsrayɛl ba sogo yi e Raku Hor, ko yɛn a raa gwong de gwa kyè vɔk e Gbɔng 

Rep Sere, yaga na yɛn a gwɔrɔ yɛnɛ̂ sevwêl Ɛdɔm. Ko e gwong o yɛn a tɔk 
niri wɛt. 



264 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

5Yɛn a hwo ha há ves e ra Dagwi tanga Mose. Yɛn a hwo gwɔrɔng, ba tē, “Yaga 

sɛ́ de yin a pat ot yi e Misra, na wot a ba kushu e ngamo e hey ɛ? Vit a pyɛ̂ re 
kɛ nshî sɔ e kwɔn hemo! Ko gwománà gwomo gwa ga kyɛ́ ɛ a wot nu!” 

6Ko Dagwi Darwey a tɛ̀ begwɔ̄m de ba vɔk nedɔm de na royo tyɔng wɛt e tê 

bemât Israyɛl. Ba roros hɛn, ko pyak e ji mɛn ba kushu. 

7Ko bwang bemat o ba vey na Mose, ba ye, “Wot a ga ra banɛn, jeng de wot a 

ha ha ves e ra Dagwi Darwey tanga e ra hwo arɔng! Ra won, yaga na Dagwi 
Darwey a jut begwɔ̄m vemo yi na wot.” Ano kwong, Mose a ra won yaga 
bemat o. 

8Ko Dagwi Darwey a yâng Mose, “Yong gwɔ̄m, na hwo tɛ̀ wɛ e ra gwocwang. 

Kawɛ mwat de gwɔ̄m wa rɔt ɛ, ka sede a di wɛ, ko a rɔda dal.” 

9Mose a turu gwɔ̄m na dyam pama, ko a tɛ̀ wɛ e ra gwocwang. Kawɛ mwat de 

gwɔ̄m wa ga rɔt ɛ, ka sede a ye ganga a gwɔ̄m dyam pama wane, ko a tɛ̀ tyang. 

Kwɛngɛl vɔk e Nɛk Mowap 

10BeIsrayɛl ba sogo kwɛngɛl mɛn, ko yɛn a ye ngyɔk e Obot. 

11Yɛn a sogo yi e hwomo, ko yɛn a ye ngyɔk e barîn Abarim, e hey e rwa bato 

na sevwêl Mowap. 

12Yɛn a to sogo, ba wɔ ye ngyɔk e Nɛk Zɛrɛt. 

13Yi e hwomo yɛn a to sogo vɔk e rwa bato wo Rɔt Arnɔn, ko yɛn a ye ngyɔk 

e hwomo e hey de ha kyè vɔk e sevwêl Amɔr. Rɔt Arnɔn ha sé e yɛnɛ̂ bavwêl 
Mowap tanga Amɔr. 

14A sé yaga ano de ba kana jɛk e ji Bwok-basa cōmo yê Dagwi Darwey ngan: 

“Repomô Wahep rê bak Sufa na benɛk mɛn. Rɔt Arnɔn 

15tanga yé sɛndɛng benɛk de ba kyè vɔk e repomô Ar, vɔk e yɛnɛ̂ sevwêl 

Mowap.” 

16Yi e hwomo, yɛn a kyè wɔ e Beer, e kwɔn de Dagwi Darwey a yâng Mose, 

“Tula bemat mwa e dem hining, ko ma rɔda nɔng ɛn nshi.” 

17E jeng yane, BeIsrayɛl yɛn a ra lwɛ̄lɛ gwomo ngan: “À hwes, ta jɔt nshi! Ko 

wot ê kyulu nɛ na lwɛ̄lɛ. 

18Hwes de nèy begwɔ̀m na cing, beda berey ba kas gwɛ, ba cing gwɛ na gwelê 

negwɔm, ba cing gwɛ na begele mɛn.” Yi e hey o, yɛn a kyè vɔk e Matana. 

19Yi e Matana vɔk e Nahaliyɛl, yi e Nahaliyɛl vɔk e Bamot, 

20yi e Bamot vɔk e nɛk de wa sé e sevwêl Mowap bagat na Raku Piska de wó 

bɛrɛng hêy gbingiring. 

21BeIsrayɛl ba tomo betom vɔk na Sihɔn, gbɔng gwɔ̀m BeAmɔr, na be yang ɛ, 

22“Tik na wot a kwey e sevwel mō. Wot ê kwey e ji cāp kɛ e ji bě anap wɛt; wot 

ê sɔ nshî hes min arɔng wɛt. Wot a rɔda kyè kwɛngɛl mot zɔng e gbɔng gwong 
sɛ̌ wot a kwey neyɛnɛ̂ sevwel mō.” 

23Ko Sihɔn a simo a yɛn wɛt. A hwo tula bemât como mɛ mwa, na a wɔ̀ hwo 

e ra BeIsrayɛl e gwong de gwa yi e hey. Jeng de yɛn a wul Yahas, yɛn a hwo 
e ra BeIsrayɛl na como. 

24Ko BeIsrayɛl ba re ɛn na como, ko yɛn a sey ɛ sevwel mɛn o yi e Rɔt Arnɔn 

e rwa batin vɔk e Rɔt Yabɔk e rwa bato. E rwa rak yɛn a kyè vɔk e sevwêl 
BeAmɔn zɔng, yaga BeAmɔn o ba ga dul yɛnɛ̂ sevwel mɛn ding-ding. 

25BeIsrayɛl ba sey ɛ mwa bapomô BeAmɔr, vɛ a Hɛshbɔn na mwa nebapomo 

mɛn, ko yɛn a sangal e vɛ. 

26Hɛshbɔn wa kana sè gbɔng repomô Sihɔn, gbɔng gwɔ̀m BeAmɔr, womo de á 

kana to como na gbɔng gwɔ̀m BeMowap wo raane, ko á sey ɛ yɛnɛ̂ sevwel mɛ 
mwa vɔk e Rɔt Arnɔn. 

27Yaga ano de bemât lwɛ̄lɛ ba kana ra lwɛlɛ, be tē: “Vey in e Hɛshbɔn, gbɔng 

repomô Gbɔng Gwɔ̀m Sihɔn! Tik na be to yong rɛ, na be to toyo na nerât rɛ. 

28Raane, bemât comô Sihɔn ba nusu, ba nusu sede kya yi e Hɛshbɔn kya mo 

ha wey na repomô Ar wo Mowap, ha re bedaberey vê berahwôl Rɔt Arnɔn. 

29Gawey e ra yin, à bemât Mowap! A yin bemât re a Kɛmɔsh fongol, ba ga wey 

na yin! Pyɛ̂ sekwit min ya vɔk gâp dul in wɛt. Beras de ba dal ba tele, Sihɔn a 
hashe beha mɛn e sesam, yɛ gbɔng gwɔ̀m BeAmɔr. 

30Ano de ba wey na yére mɛn, ba wey na yɛn yi e Hɛshbɔn vɔk e Dibɔn, ba wey 

na yɛn vɔk e Nɔfa wɔ e Medeba.” 

31Ano kwong, BeIsrayɛl ba sangal e yɛnɛ̂ sevwêl BeAmɔr. 

32Mose a tomo bemât bɛrɛng nezɛɛt vɔk e repomô Yazɛr. BeIsrayɛl ba re mwa 

nebapomo rɛ, yɛn a ro BeAmɔr de ba sé sangal e hwomo. 

BeIsrayɛl ba re Ɔk na como 
(Bare 3:1-11) 

33A vane ano, BeIsrayɛl ba to ɛn vɔk e gwong de gwa kyè vɔk e Bashan. Ko Ɔk, 

gbɔng gwɔ̀m Bashan, tanga mwa bemât como mɛ ba nusu, na be wɔ̀ hwo e ra 
yɛn e Ɛdirɛi. 

34Dagwi Darwey a yâng Mose, “Hwo tɛ̀ bengyip mɛ wɛt! Ma ga tɛ̀ ɛ na bemat 

mɛ, na mwa sevwel mɛ e vwɔ mō. Ra a yɛ tyɛng pyɛ de hwà ra a Sihɔn, gbɔng 
gwɔ̀m BeAmɔr, de á re negwɔm e Hɛshbɔn.” 

35Ano kwong, BeIsrayɛl ba mɔrɔ Ɔk na nèy mɛ bewen o tanga mwa bemat mɛ, 

ba tɛt ɛ mwat hwak na neken wɛt. Ko yɛn a sey ɛ sevwel o mwa, ba sangal ɛ. 

Bara BeIsrayɛl 22 

Gbɔng gwɔ̀m Mowap na Balaam 

1BeIsrayɛl ba hwo kwɛngɛl vɔk e tyɛl Mowap de ya sé e rwa ta na Rɔt Yɔrdan, 

de ye bɛrɛng Yeriko e gura, ko yɛn a tɛ̀sɛ kwɔ̂n ye ngyɔk mɛn. 

2Balak Zipor, gbɔng gwɔ̀m BeMowap, a wok pyɛ de BeIsrayɛl ba ga ra a 

BeAmɔr. 

3Jeng de yɛ na bemat mɛ ba di nepyak BeIsrayɛl ko yɛn a wok bengyip sizɔng. 

4Ko bemât Mowap ba yâng bemât badu Midyan, “Gwokwarâ bemat vemo gwa 

rɔda yishing vwel mot, sede remo de kwarâ rɔndɔng wo lɛ̄lɛ sɔng e hey.” 

5Ano kwong, Gbɔng Gwɔ̀m Balak a tomo betom mɛ, na be wɔ̀ yila a yɛ Balaam 

Bɛyɔr e repomô Petor de ra sé e rekwogom Gwɔrɔt Ɛifaratɛs e sevwêl 
BeAmawu. Hâ Balak a het ngan: “Gbɔng regyɛng bemat ra nusu yi e Misra. Yɛn 
a ga vey kyiri sevwel o mwa, ko yɛn a sé sangal bagat na yɛnɛ̂ sevwel hom. 

6Yɛn a dal ot na nepyak. Gabɔk wɛt, vey na hwo mok a yɛn gawey. Gyeng rɔ̌ 

mê re ɛn na como, na me ro ɛn yi e sevwel o. Ma tɔk gâp ha mo, vemo de hwà 
tɛ̀ nerat e ra yɛn, ko yɛn a rɔda sè vê nerat, ko vemo de hwà mok a yɛn gawey, 
ko yɛn a rɔda sè vê gawey.” 

7Bemât badu BeMowap tanga vê BeMidyan ba jut dyām de bê tala hɛ mɛ, na a 

mok a BeIsrayɛl gawey, ko yɛn a kyè. Jeng de yɛn a pom, ko yɛn a ha a Balaam 
pyɛ de Balak a ha a yɛn. 

8Ko Balaam a yang ɛn, “Pɔl in e ngamo, yaga na me bin toyo a yin na pyɛ de 

Dagwi Darwey ê ha a me.” Ano kwong, bemât badu BeMowap ba pɔl tanga yɛ. 

9Nabwalak, Dagwi a vey na Balaam, a rangal hɛ, “E beva à vemo tanga 

hwo arɛt?” 

10Ko Balaam a toyo a yɛ, a ye, “Balak Zipor, gbɔng gwɔ̀m BeMowap, a tomo a 

me na betom vemo, a ye wɔgɔ, 

11bemat de ba nusu yi e Misra ba ga vey kyiri sevwel mɛ, ko me wɔ, na me mok 

a yɛn gawey. Kɛ gyeng a rɔda tɔk tó como na yɛn, na a ro ɛn e jey.” 

12Ko Dagwi a yâng Balaam, “Hwo kwon wɔ tanga yɛn wɛt! Hwo kwon mok a 

bemat vemo gawey wɛt, yaga ma ga tɛ̀ nerat e ra yɛn.” 

13Sede gasi ha ye gbey, Balaam a yâng bemât badu Balak, “Kyè in vɔk e sevwel 

min. Dagwi Darwey a ro me de me kyè tanga yin wɛt.” 

14Ano kwong, yɛn a to ɛn vɔk na Balak, yɛn a yang ɛ, “Balaam a kyɛ́ ɛ nà vey 

tanga wot.” 

15E bama mo, Balak a to tomo bemât badu behak de ba dal vê yel na nepyak, 

vemo de bê nɔng ɛn nerey. 

16Yɛn a vey na Balaam, ko ba yang ɛ pyɛ de Balak Zipor a ye, “Hwo tik pyɛ cak 

yɛ dul o sana vey na me wɛt. 

17Mê nɔng o sehwoyo pyak, ko mê ra kayɛ pyɛ de hwà ha. Gabɔk wɛt, vey na 

hwo mok a bemat vemo gawey.” 

18Ko Balaam a toyo a yɛn, a yang ɛn, “Ka Balak a ka nɔng me lɔ mɛ de a sila 

na dyam shinang na dyam pyɛng, ko mê tɔk ra pyɛ cak ryey o kɛ shɛl o, na me 
gyili redu Dagwi Darwey, Dagwi hom wɛt. 

19Ko pɔl in e ngamo, sede remo de bemat vere bá kana ra, yaga na me bin tɔk 

kɛ Dagwi ê gwɛ̌ ha a me pyɛ cak.” 

20E ji turuk hane, Dagwi a vey na Balaam a yang ɛ, “Ka sede bemat vemo ba 

ga vey yila hwo, kyè tanga yɛn. Ko hwo ra tyɛng na pyɛ de ma ga ha a hwo 
zɔng.” 

Madûng Balaam wa di tom-lagwi 

21Nagasi, Balaam a sogo, a tɛ̀ a madung mɛ wap, ko a kyè tanga bemât badu 

BeMowap. 

22Ko Dagwi a tɛ̀ shom na yɛ sizɔng, yaga a kyè tanga yɛn. Ko tom-lagwî Dagwi 

Darwey a tumal e gwong, na a dul ɛ. Jeng de Balaam a sé kyè e ra madung 
mɛ, ko besam mɛ beba ba sé tanga yɛ, 

23ko madung o wa di tom-lagwi o e tumal e gwong na celes wal e vwɔ mɛ, ko 

wa ye rɛng e regyeng. Balaam a rusu wɛ, yaga na a toyo na wɛ e gwong. 

24Ano, tom-lagwi a to wɔ̀ tumal e gwong de gwa sé ngyɔgɔdɔk e tê bě anap ba, 

ko gwong o gwa sé sorok na varâ beta e bahagat o. 

25Sede madung wa di ɛ, ko wa to sek bagat na vwara, ko wa mǎ a Balaam bwol 

na vwara mo, ko a to rusu wɛ. 

26Ano arɔng, tom-lagwi a to kyè e nuyel tyɔng, a wɔ̀ tumal e kwɔn de ha dal 

mwa na nengyɔgɔdɔk, vit a kwɔn de madung o wô tɔk ye rɛng, kɛ e vwɔ yege 
kɛ e vwɔ mwɛlɛng. 

27E remo, jeng de madung wa di tom-lagwi, ko wa vɔk wa dyɛng e vwel. Balaam 

a wok shom sizɔng, ko a hwo rusu wɛ na gwele mɛ. 

28Ko Dagwi Darwey a wunta nû madung, ko wa yâng Balaam, “Ma ra a hwo sɛ́ 

de hwà dak me zang tat ano arɛt?” 

29Balaam a toyo a wɛ a ye, “Hwo jut me, ma sé tɔn arɛt? Ka ma yang vɔk wal 

e vwɔ hom, ka ma ga yang mɔrɔ hwo a remo!” 

30Ko madung wa to yang ɛ, “E me de ma sé madung mō de hwó lagsa wɛ kayɛ 

jeng wɛt arɛt? Ma ga sang ra a hwo pyɛ cak sede yemo arɛt?” Ko Balaam a ye, 
“Wey.” 

31Ko Dagwi Darwey a wunta a Balaam bayis, ko a di tom-lagwi e tumal e gwong 

na celes wal e vwɔ mɛ. Ko a gaba e cat bol mɛ. 

32Tom-lagwi a rangal hɛ, a ye, “Yaga sɛ́ de hwà dak madung mō zang tat 

ano arɛt? Ma vey, na me dul kwɛngɛl mo, yaga kwɛngɛl o gwa sé vwes e bayis 
hom. 

33Madung wa di me, ko wa ye rɛng zang tat e jey. Ka ano wɛt, ka ma ga yang 

mɔrɔ hwo, ko ma yang tik wɛ na neken.” 

34Balaam a toyo a tom-lagwi, a ye, “Ma ga ra banɛn. Ma tɔk hwà sé tumal 

e gwong, yaga na hwo dul me wɛt. Ko di, ka sede kwɛngɛl hom gwa jam a 
hwo wɛt, ko ma rɔda to me vɔk e lɔ.” 

35Tom-lagwi a yang ɛ, “Kyè tanga bemat o, ko hwo ha pyɛ de ma ha a hwo 

zɔng.” Ano kwong, Balaam a kyè tanga bemât badu Balak. 

36Jeng de Balak a wok Balaam a sé kyè vey, a nusu, na a wɔ̀ man na yɛ 

e repomô yel e sevwêl Mowap bagat na Rɔt Arnɔn. 

37A yâng Balaam, “Ma ga kana tomo a hwo na betom, na be yila a me hwo vey 

na me wɛt a? Yaga sɛ́ de hwà vey wɛt ɛ? Mê tɔk tala hwo sehwoyo 
mō wɛt arɛt?” 

38Balaam a toyo a yɛ, a yang ɛ, “Ma ga vey na hwo a remo. Ma vɔk reto na me 

ha pyɛ cak a? Mê tɔk ha neyɛnɛ̂ pyɛ de Dagwi ê tɛ̀ e nu hom zɔng.” 

39Ko a kyè tanga Balak vɔk e Kiryat Huzɔt. 

40E hwomo Balak a nára pyɛ̂ nɔrɔ mɛ vɔk na Dagwi, berɔndɔng na vyēl pyɛng 

na shi mo, ko a nɔ̂ng Balaam na bemât badu de ba sé tanga yɛ numo mɛn. 

Hâ Balaam yi na Dagwi hê mɛsɛng o 

41Nusu hwol nagasi, Balak a kyè na Balaam, ba tut vɔk e Bamot Baal. Yi 

e hwomo, a di neyɛnɛ̂ bemât Israyɛl mwa. 

Bara BeIsrayɛl 23 

Dagwi netaama e ngamo, na hwo yong a me bemus betaama na beturuk 
betaama.” 

2Balak a ra tyɛng na pyɛ de Balaam a ha a yɛ, ko yɛn beba ba nára mus tanga 

turuk e ra kahɛ kwɔn o. 

3Ano, Balaam a yâng Balak, “Tumal e ngamo e hagât kwɔ̂n narâ nɔrɔ mō, ko 

mê sek tyɔng vɔk e jey, gyeng Dagwi Darwey a rɔda dura to mɛ na me. Ko mê 
vey ha a hwo pyɛ de a dura a me.” Ano kwong a kyè vɔk e rahwôl gbingiring. 

4Dagwi a dura a yɛ to mɛ, ko Balaam a yang ɛ, “Ma ga yong nekwɔn rangâs yas 

netaama, ko e ra kahɛ kwɔn o, ma ga nára ɛ mus tanga turuk.” 

5Dagwi Darwey a tɛ̀ há mɛ e nû Balaam, ko a yang ɛ, a toyo vɔk na Balak, na a 

ha a yɛ ha mo. 

6Balaam a to ɛ, ko a sɛ̀ Balak e tumal e hagât kwɔ̂n narâ nɔrɔ mɛ, yɛ tanga mwa 

bemât badu BeMowap. 

7Ko Balaam a hwo ha ha hemo ngan: “Balak a vey na me yi e sevwêl BeAram, 

gbɔng gwɔ̀m BeMowap a vey na me yi e berakû rwa rak. A ye, ‘Vey mok a me 
gawey e ra yerê Yakɔp, vey ha há ves e ra BeIsrayɛl.’ 

8E rɛ̌ de mê mok gawey e ra vemo de Dagwi a ga mok gawey e ra yɛn wɛt ɛ? 

E rɛ̌ de mê ha há ves e ra vemo de Dagwi Darwey, a ga ha há ves e ra 
yɛn wɛt ɛ? 

9Yi e ra tɛ̂t rakû beta ma di ɛn, yi e ngamo e rak o me bɛrɛng hɛn. Yɛn a sé yere 

de ya sangal nju yɛ, Yɛn e suk ɛn na yére cak wɛt. 

10E wa de e tɔk basa nepyak bemât Yakɔp vemo ɛ? BeIsrayɛl be kyiri vwel sede 

fongol. Tik na me ku reku rèrat, tik na neyɛnɛ hom ne sè sede nemɛn.” 

11Ko Balak a yâng Balaam, “E sɛ́ a yemo de hwà ra a me ɛ? Ma vey na hwo, 

na hwo mok a bemât repugu hom gawey, ko di, hwà tɛ̀ a yɛn nerat!” 

12Balaam a toyo a yɛ, a yang ɛ, “Mê tɔk ha neyɛnɛ̂ pyɛ de Dagwi Darwey a tɛ̀ 

e nu hom zɔng.” 

Hâ Balaam yi na Dagwi hê neba 

13E bama mo, Balak a yâng Balaam, “Vey, na wot a kyè vɔk e kwɔn de hwô tɔk 

di ɛn, ko hwô di bak o swɛl o zɔng, na hwo mok a yɛn gawey yi e hwomo.” 

14A jut ɛ vɔk e cwɛ̂l Zofim e ra tɛ̂t Raku Piska. E hwomo, a to lɔk nekwɔn rangâs 

yas vɔk na Dagwi netaama, ko a nára ɛ mus gwining tanga turuk gwining e ra 
kahɛ kwɔn o. 

15E bama mo, Balaam a yâng Balak, “Tumal e ngamo e hagat kwɔ̂n narâ nɔrɔ 

mō, ko me ma rɔda sek vɔk e hworo, na me wɔ̀ di pyɛ de Dagwi ê dura a me.” 

16Dagwi Darwey a dura reto mɛ na Balaam, ko a tɛ̀ ha mɛ e nu mɛ, a yang ɛ, a 

toyo vɔk na Balak, na a ha a yɛ ha mo. 

17A to ɛ, ko a sɛ̀ Balak e tumal e hagât kwɔ̂n narâ nɔrɔ mɛ, yɛ tanga bemât badu 

BeMowap. Ko Balak a rangal hɛ pyɛ de Dagwi Darwey a ha a yɛ. 

18Balaam a to hwo ha ha hemo ngan: “Sogo a Balak, na hwo wet betong; wok 

me, à hwêy Zipor. 

19Dagwi a sé sede mwasi wɛt, e vɛ bɔs, kɛ e sege ha mɛ wɛt. Mwa pyɛ de e ha, 

ê ra yɛ, pyɛ de e sira hɛ, ê sila yɛ. 

20A ga nɔng me nu, na me tɛ̀ a bemat vemo nerat. Sede Dagwi a tɛ̀ a mwat 

nerat, ko mê tɔk sege wɛt. 



270 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

21Vit à pyɛ vyes cak de ya rɔda hwo e ra yerê Yakɔp, Vit a gawey de BeIsrayɛl 

ba rɔda di Dagwi Darwey, Dagwi mɛn, a sé tanga yɛn. Yɛn e mok ɛ sede gbɔng 
gwɔ̀m mɛn. 

22Dagwi a nusu na yɛn yi e Misra, e ra yol yaga yɛn sede kpâm-cungun. 

23Vit a pyɛ sekwit kɛ vyoshon de bê kyɛm be ra mɛ fwom e ra Israyɛl. Ba rɔda 

ye e ra yerê Yakɔp, e ra BeIsrayɛl, ‘Di pyɛ de Dagwi a ga ra!’ 

24Di, bemat vemo be wɛrɛm sede gukum, yɛn e sogo sede gwɔ̀m ngyāma, wó 

tɔk sangal wɛt sɛ̌ wa vo pyɛ, na wo re, na wo sɔ nemî pyɛ de wa ga mɔrɔ.” 

25Ko Balak a yâng Balaam, “Ka sede hwà simo mok a yɛn gawey wɛt, ko hwo 

tɛ̀ nerat e ra yɛn wɛt!” 

26Balaam a toyo a yɛ, a yang ɛ, “Ma ga kana ha a hwo, mwa neyɛnɛ̂ pyɛ de 

Dagwi Darwey a ha a me, e yɛ de ma rɔda ra wɛt a?” 

27Ano kwong, Balak a yâng Balaam, “Vey, na me jut o vɔk e kwɔn hak. Gyeng, 

Dagwi a rɔda simo, na hwo mok a yɛn gawey yi e hwomo.” 

28Ko a jut ɛ vɔk e ra tɛ̂t Raku Peyor de wo bɛrɛng hêy gbingiring. 

29Balaam a ye, “Lɔk a me nekwɔn rangâs yas netaama e ngamo, na hwo yong 

bemus betaama tanga beturuk betaama.” 

30Balak a ra tyɛng na pyɛ de Balaam a ha a yɛ, ko a nára mus gwining tanga 

turuk gwining e ra kahɛ kwɔn o. 

Bara BeIsrayɛl 24 

BeIsrayɛl nerat, yɛ a to jama retô dî pyɛ́ mo sede raane wɛt. Ko a doyo bayis 
mɛ vɔk e hey, 

2a ye ganga, ko a di BeIsrayɛl ba sé sangal bagyɛng o bagyɛng o e yére mɛn. 

Gabik Dagwi ha hwo e ra yɛ, 

3ko a hwo ha ha hemo ngan: “Hâ Balaam hwêy Beyor a hemo, hâ mwat de 

bayis mɛ be bɛrɛng kyɛrɛng, 

4hâ womo de e wokos hâ Dagwi. Me bɛrɛng pyɛ́ na negwi-ywey yi na Dagwi 

Wo Retô Mwa, me ye guduruk, ko bayis hom ba sé pyot. 

5A yin, BeIsrayɛl, à yin, yére Yakɔp, bǔk de yin e sangal ɛ ba sé rat. 

6Ba sé sede batîn tyet de ba tyɛngrɛ vɛ, sede hiri de ba sé e vwarâ rɔt, sede 

batîn berang alowe de Dagwi Darwey a tus, sede batîn cɔ́gɔt sida de ba sé 
e vwarâ rep. 

7Hes BeIsrayɛl be vɛsɛ na nshi kayɛ jeng, pyɛ́ de ba tus ye sɛsɛm nshi pyak. 

Gbɔng gwɔ̀m BeIsrayɛl a rɔda dal Agak; ba rɔda gwɛ a negwɔm mɛ nerey. 

8Dagwi a nusu na yɛn yi e Misra, e ra yol yaga yɛn sede cungun. Yɛn ê re bemât 

repugu mɛn na como hywiri. Yɛn a rɔda kwɔrɔs bekup mɛn, sede ngyama ye 
kwɔrɔs bekup ngyama cak, bebara mɛn ba rɔda kulsa vê repugu mɛn. 

9Yɛn e dyɛng wulum e vwel sede gukum, gwɔ̀m ngyāma, wa de ê kyɛm, a ra 

ɛ arɛt? Mwat de ê tɛ̀ a yin BeIsrayɛl nerat, bê tɛ̀ a yɛ nerat arɔng, vê nerat à 
vemo de bê tɛ̀ nerat e ra hwo, womo de ê mok a yin gawey, bê mok a yɛ gawey 
arɔng. Ko gawey e ra vemo de bê tɛ̀ gawey e ra hwo!” 

10Balak a tɛ̀ shom e ra Balaam sizɔng, bek mɛ ha vow, ko a yang ɛ, “Ma yila 

hwo, na hwo mok a bemât repugu hom gawey, ko hwo, hwà ga tɛ̀ nerat e ra 
yɛn, hê tat a hemo! 

11Sogo, na hwo kyè dey-dey vɔk e lɔ mo! Ma ga kana ye, mê nɔng o sehwoyo 

pyak. Ko Dagwi Darwey a ga ro o nà sɛ̀ sehwoyo mo.” 

12Ko Balaam a toyo a yɛ, a ye, “Ma kana ha a betom de hwà kana tomo a me 

mɛ wɔgɔ, 

13ka hwà ka nɔng me lɔ mō de hwà sila na dyam shinang na dyam pyɛng, ko 

mê tɔk ra pyɛ cak ye to hom ko tyɔng wɛt de yê tɛ̀ me tik nà gyeng hâ Dagwi 
Darwey. A sé pyɛ de Dagwi Darwey a ha a me zɔng de mê ha yɛ. 

14A remo, mê to me vɔk e lɔ. Ko tik na me ha a hwo gyam yerê pyɛ de bemat 

vemo mo ba rɔda ra a bemat mō e nepɔlɔ de ne kyè vey.” 

15E bama mo, Balaam a hwo ha ha hemo ngan: “Hâ Balaam, hwêy Beyor a 

hemo, hâ mwat de bayis mɛ be bɛrɛng kyɛrɛng. 

16Hâ womo de e wokos hâ Dagwi, womo de a sɛ̀ tɔk yi na Womo De A Dal Mwa 

Na Nerey. Me bɛrɛng na negwi-ywey yi na yɛ Wo Retô Mwa, me ye guduruk, 
ko bayis hom ba sé pyot: 

17Ma di mwat, ko a ga wul wɛt, me bɛrɛng hɛ, ko a sé bagat wɛt. Tangacɛn wa 

rɔda sogo yi e yére Yakɔp, gbɔng gwɔ̀m a rɔda yi e BeIsrayɛl. Yɛ a rɔda mɔbɔs 
batilî bemât Mowap, a rɔda bunut bekup ratô yére Shɛt. 

18A rɔda re BeƐdɔm na BeSeyir na como, bavwel mɛn o bê sè bemɛ. Ko 

BeIsrayɛl ba rɔda re nuyel na dî wɛng. 

19Mwat de ê re negwɔm a rɔda yi e lɔ Yakɔp, a rɔda wey na bwang bemat de 

ba tɛt ɛ e repomô Ir.” 

Hâ Balaam e ra vê repugû BeIsrayɛl 

20E bama mo sede Balaam a di yerê vwêl BeAmalɛk, ko a hwo ha ha hemo 

ngan: “Bemât Amalɛk ba kana sé vê yel e ji bemât yére jey, ko e yɛnɛ mo, bê 
wey na yɛn mwa hywiri.” 

21Sede a di yerê vwêl BeKeni, ko a to hwo ha ha hemo ngan: “A yin BeKeni, 

kwɔ̂n sangal min ha sé tyang, ha sé tyang sede rɛngɛ de ha sé e raku e ji beta. 

22Mwa ano, kya ha rɔda re in e jeng de BeAsirya ba rɔda ba hashe hin vɔk e de 

sesam.” 

23Ano arɔng, a gwɛ ha neha nemo ngan: “E wa de ê kyɛm a sangal na neken, 

jeng de Dagwi ê ra pyɛ́ yemo arɛt? 

24Bemât como, ba rɔda vey yi e rezîk Kipirus e bedwa-nshi, yɛn a rɔda wey na 

bemât Asirya, tanga vê Ɛbɛr, ko yɛn arɔng ba rɔda wey hywiri.” 

25E bama mo, Balaam a vɔk a yong ɛ, a to ɛ vɔk e lɔ, ko Balak a kyè wɛrɛ e lɔ 

mɛ arɔng. 

Bara BeIsrayɛl 25 
BeIsrayɛl ba re a pyɛ sekwit fongol e Raku Peyor 

1BeIsrayɛl ba sangal e Shitim. E hwomo, yɛn a hwo ragas nejwang na behâ 

BeMowap. 

2Beha mo ba yila hɛn nzem nása nenɔrɔ̂ yas vɔk na pyɛ sekwît BeMowap. 

BeIsrayɛl o ba re pyɛ̂ nzem o, ko ba re a pyɛ sekwit, 

3de ba tang yɛ a Baal wo Raku Peyor fongol arɔng. Ko Dagwi Darwey a tɛ̀ shom 

na yɛn sizɔng. 

4A yâng Mose, “Jut mwa bemât nuyêl BeIsrayɛl, mɔbɔs hɛn e nuyêl hom na 

mwa bemat, yaga na gbɔng shom hom ye bin ye rɔ̀s e ra BeIsrayɛl.” 

5Ano kwong, Mose a ha a bemât shɔ̂t BeIsrayɛl, a yang ɛn, “Kawɛ e ji min a 

rɔda mɔbɔs bemat yére mɛn vemo de ba wuna to mɛn e de re a Baal wo Raku 
Peyor fongol.” 

6E jeng o, WoIsrayɛl hwak a vey na hwâ BeMidyan e buk mɛ, e bayîs Mose 

tanga mwa regyɛng BeIsrayɛl de ba ga tula hɛn e rwi bûk sangâl Dagwi, yɛn a 
sè tosho. 

7Pinehas Ɛlɛyazar, hwêy hwêy Aharon, piris, a di ano, a hala regyɛng bemat, a 

wɔ̀ jut bara, 

8ko a raa hɛ mɛ vɔk e buk ji mo. A luga hɛ na wɛ mwa na hwā mo. Ko tumbang 

de wa kana hwo e ji BeIsrayɛl wa yɛnɛ hɛ, 

9ko wa ga kana mɔbɔs bemat gu kuru baba na vɛ banaas (24,000). 

10Dagwi Darwey a ha na Mose, a yang ɛ, 

11“Yaga pyɛ de Pinehas Ɛlɛyazar Aharon a ra, ma to me wok shom na 

BeIsrayɛl wɛt. A tɔk niri na re a pyɛ̂ sekwit fongol wɛt sɛ̌ me zɔng. A sé yaga 
ano de ma wey na yɛn e ji shom hom wɛt. 

12Yaga ano, ha a yɛ, ma sé wuna me na sirâ netyang na yɛ. 

13Sira mo ha rɔda tɛ̀ yɛ na yere mɛ, yɛn a sè bepiris hom nesheneshey. Hemo 

ha rɔda se pyɔlɔ mɛ, yaga a tɔk niri na vemo de be ra repugu na me wɛt, ko a 
to ra fwôm talâ-nɛn yaga BeIsrayɛl.” 

14Rezâ WoIsrayɛl de ba mɔrɔ hɛ na hwâ BeMidyan à Zimri Salu, dalɔ ruhup 

hwak gwo yerê Simɛyɔn. 

15Ko rezâ hwā mo a Kospi hwông Zur wo ruhûp lɔ gwɔ̀m BeMidyan hwak. 

16Dagwi Darwey a to yâng Mose, 

17“Wɔ̀ hwo e ra BeMidyan na como, na yin wey na yɛn. 

18Yɛn a vey hwo e ra yin na setɔgɔs, na yin a re a Baal wo Raku Peyor fongol, 

ko yaga pyɛ de Kospi a ra, womo de ba mɔrɔ hɛ e jeng tumbang de wa vey e ra 
yin.” 

Bara BeIsrayɛl 26 
Barâ BeIsrayɛl hê neba 

1E bamâ tumbang o, Dagwi Darwey a yâng Mose na Ɛlɛyazar Aharon, piris, 

2“Bara hin mwa nepyak regyɛng BeIsrayɛl e nelɔ mo yi e mwat de a ga wul 

neshey kuru baba vɔk e rak o, vemo de ba ga vey tô como.” 

3-4Ko Mose na Ɛlɛyazar ba ra tyɛng ano, yɛn a yila vemo de ba ga vey tô 

como mo e tyɛl Mowap de ya sé e rwa ta na Rɔt Yɔrdan, de ye bɛrɛng Yeriko 
e gura. Yére BeIsrayɛl de ya nusu yi e Misra a yemo ngan: 

5Yerê Rubɛn, hwêy mɛsɛng hê Yakɔp: rùhup mɛn a ve Hanok, na Palu, 

6na Hɛzrɔn tanga Karmi. 

7Nepyak mɛn na sè gu kuru banaas na vɛ batat na naga betaama na kuru batat 

(43,730). 

8Yerê Palu à Ɛliyap 

9na nèy mɛ Nɛmwɛl, na Datan, tanga Abiram. Ko di, Datan na Abiram vɛ a 

bemat de regyɛng bemat ba kasa hɛn, ko yɛn a sogo a Mose na Aharon na 
nehywɛ. Yɛn vɛ de ba sè e ji bemat de ba raa Kora, jeng de yɛn a sogo a Dagwi 
Darwey na nehywɛ. 

10Vwel há wunta hɛ, ko há wɔlɔk hɛn mwa na Kora, ko kya há re bemât raa mɛ 

naga beba na kuru batungun (250). Yɛn a tɛ́ ɛn a bwang bemat pyɛ tusa. 

11Ko nèy Kora ná kushu e jeng o wɛt. 

12Yerê Simɛyɔn, rùhup mɛn a ve Nɛmwɛl, na Yamin, na Yakin, 

13na Zɛra, tanga Saul. 

14Nepyak mɛn na sè gu kuru baba na vɛ baba na naga beba (22,200). 



274 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

15Yerê Gat, rùhup mɛn a ve Zɛfɔn, na Hagi, na Shuni, 

16na Ozni, na Ɛri, 

17na Arɔt, tanga Areli. 

18Nepyak mɛn na sè gu kuru banaas na naga betungun (40,500). 

19-22Yerê Yuda, rùhup mɛn a ve Shela, na Pɛrɛs, na Zɛra, na Hɛzrɔn, tanga 

Hamul. Ko di, nèy Yuda neba, Ɛr na Onan, yɛn a kana kushu e sevwêl Kanaan. 
Nepyak yerê Yuda na sè gu kuru bataama na vɛ batyiimin na naga betungun 
(76,500). 

23Yerê Isakar, rùhup mɛn a ve Tola, na Puwa, 

24na Yashup, tanga Shimrɔn. 

25Nepyak mɛn na wul gu kuru batyiimin na vɛ banaas na naga betat (64,300). 

26Yerê Zɛbulun, rùhup mɛn à vɛ Sɛrɛt, na Ɛlɔn, tanga Yaleyel. 

27Nepyak mɛn na wul gu kuru batyiimin na naga betungun (60,500). 

28Yerê Manase na Ɛfrayim, yɛn vɛ à nèy Yɔsɛf. 

29Yerê Manase yi e ruhûp Makir dâ Gileyat: 

30Vemo vɛ à nèy Gileyat, ko rùhup mɛn à ve Iyɛzɛr, na Hɛlɛk, 

31na Asriyɛl, na Shɛkɛm, 

32na Shemida, tanga Hɛfɛr. 

33Zelofehat hwêy Hɛfɛr á vɔk hwêy wen wɛt sɛ̌ behwong zɔng. Baza mɛn à 

Mala, na Nowa, na Hɔgla, na Milka tanga Tirza. 

34Vemo vɛ à rùhup Manase, ko nepyak mɛn na wul gu kuru batungun na vɛ 

baba na naga betaama (52,700). 

35Yerê Ɛfrayim, rùhup mɛn à ve Shutela, na Bɛkɛr, tanga Tahan. 

36Yi e Shutela ba sɛ̀ ruhup gwô Ɛran. 

37Vemo vɛ a yerê Ɛfrayim, ko nepyak mɛn na wul gu kuru batat na vɛ baba na 

naga betungun (32,500). Yɛn vemo mwa ba sé yerê Yɔsɛf e rùhup mɛn. 

38Yerê Bɛnyamin: rùhup mɛn à ve Bela, na Ashbɛl, na Ahiram, 

39na Shɛfufam tanga Hufam. 

40Yi e Bela ba sɛ̀ rùhup ve Art na Naaman. 

41Nepyak mɛn na sè gu kuru banaas na vɛ batungun na naga betyiimin (45,600). 

42Yerê Dan à yemo e ruhup mɛn gwô Shuham. 

43Nepyak bemât Shuham na sè gu kuru batyiimin na vɛ banaas na naga benaas 

(64,400). 

44Yerê Ashɛr, rùhup mɛn à ve Yimna, na Yishvi, tanga Beriya. 

45Yi e Beriya, ba sè rùhup Hɛbɛr na Malkiyɛl. 

46Ashɛr a vɔk hwong mɛ de ba tang ɛ a Sera. 

47Nepyak mɛn na sè gu kuru batungun na vɛ batat na naga benaas (53,400). 

48Yerê Naftali, rùhup mɛn à ve Yazɛyɛl, na Guni, 

49na Yɛzɛr, tanga Shilɛm. 

50Nepyak mɛn na sè gu kuru banaas na vɛ batungun na naga benaas (45,400). 

51Nepyak BeIsrayɛl beras o mwa de ba bara na sè gu naga kuru batyiimin na 

gu rining na naga betaama na kuru batat (601,730). 

52Dagwi Darwey a ha na Mose, a ye, 

53“Gas a yére BeIsrayɛl vwel o tyɛng na nepyak mɛn, na he sè benap mɛn. 

54-56Gas a yɛn sevwel o na masâ sesek, ko hwo nɔ̂ng yére de ya sé ryey o bak 

rwey o, ko yére de ya sé shɛl o bak swɛl o arɔng.” 

Barâ BeLevi hê neba 

57Bemât yerê Levi de ba bara hɛn e rùhup mɛn à vemo, rùhup Gɛrshɔn, na 

Kohat, tanga Mɛrari. 

58Yi e rùhup vane ba sɛ̀ rùhup ve Libni, na Hɛbrɔn, na Mali, na Mushi, tanga 

Kora. Kohat a tɔ Amram. 

59Amram a ra wenêng Yɔkɛbɛt, hwông Levi, de bá tɔ̀ ɛ e Misra. A tɔ a Amram 

Aharon na Mose tanga gwa mɛn hwong o, Miryam. 

60Aharon a tɔ bewen benaas, yɛn à Nadap, na Abihu, na Ɛlɛyazar, tanga Itamar. 

61Nadap na Abihu bá ku e jeng de yɛn á nára a Dagwi Darwey nɔrɔ̂ pyɛ̂ nesang 

hyɔɔlɔl na kya de yɛn a vɛ yi e gàgbang rangas yas wɛt. 

62Nepyak beras mɛn de ba sé pwɛl gwining vɔk e rak o, na sé gu kuru baba na 

vɛ batat (23,000). Yɛn á kana sè e ji barâ bwang BeIsrayɛl wɛt, yaga bê nɔng 
ɛn numo mɛn hê benap e jeng gas a BeIsrayɛl sevwel o wɛt. 

Neha ne yɛnɛ mo e ra barâ BeIsrayɛl 

63Vemo vɛ à bemat de Mose na Ɛlɛyazar ba bara e tyɛl Mowap, e hagât Rɔt 

Yɔrdan de ye bɛrɛng Yeriko e gura. 

64Vit a hwak de a rɔngɔl kwen yi e ji vemo de Mose na Aharon ba kana bara 

e jeng de yɛn á sè bara BeIsrayɛl e hêy Sinai. 

65Yaga Dagwi Darwey a ga kana yang ɛn, yɛn a rɔda kushu e hey o. Ko di, 

hwak gwining e ji mɛn a dal wɛt, sɛ̌ Kalɛp Yɛfunɛ na Yɔshuwa Nun zɔng. 

Bara BeIsrayɛl 27 
Wôn behwông Zelofehat 

1Zelofehat Hɛfɛr Gileyat Makir yi e ruhup Manase Yɔsɛf a vɔk behwong 

betungun, baza mɛn à Mala, na Nowa, na Hogla, na Milka, tanga Tirza. 

2Yɛn a vey bagat na rwi bûk sangâl Dagwi, ko ba tumal e nuyêl Mose na 

Ɛlɛyazar, piris, na bemât nuyêl yére BeIsrayɛl tanga mwa regyɛng BeIsrayɛl 
arɔng, ko yɛn a ye, 

3“Da mot á ku e hey. Á sè gwining e ji bemât raà Kora wɛt. BeKora mo ba wey, 

yaga yɛn a sogo a Dagwi Darwey na nehywɛ. Ko yɛ á ku sede bwang bezamang 
mɛ de ba kyɛ́ ɛn nà gyeng hâ Dagwi, ko a tik ɛ hwêy wen wɛt. 

4A sé tyɛng na rezâ da mot re wey e ji ruhup mɛ, yaga a vɔk hwêy wen wɛt a? 

Nɔng ot benap mot e ji vê begwa da mot.” 

5Ko Mose a jut ha mɛn o vɔk e nuyêl Dagwi Darwey. 

6Ko Dagwi Darwey a yang ɛ, 

7“Pyɛ de behwông Zelofehat ba ra won o ya sé tyɛng. Gas a yɛn benap na 

begwa da mɛn, na hwo nɔng ɛn numo hê da mɛn. 

8Ko yâng BeIsrayɛl ngan: Ka sede mwat hwak a ku, vit a hɛ nà hwêy wen, ko 

be nɔ̂ng hwóng mɛ nap mɛ. 

9Ko ka sede a vɔk hwêy hwong wɛt, ko ba rɔda nɔ̂ng begwa mɛ wɛ. 

10Ka sede a vɔk begwa wɛt, ko be nɔ̂ng begwa da mɛ wɛ. 

11Ko ka sede da mɛ mo a vɔk begwa wɛt, be nɔ̂ng mwât lɔ mɛ womo de a sé 

bagat na yɛ wɛ, yaga na yɛ a vɔk wɛ. Hemo ha rɔda sè redu e ji BeIsrayɛl tyɛng 
na redu de me, Dagwi Darwey ma nɔng o.” 

Yɔshuwa a sey fwôm Mose 
(Bare 31:1-8) 

12Dagwi Darwey a yâng Mose, “Tūt e ra berakû Abarim, na hwo di sevwel de 

ma ga kana sira, na me nɔ̂ng BeIsrayɛl. 

13E bama de hwà ga di sɛ, hwà rɔda wɔ̀ sɛ̀ beda mo arɔng sede gwa mō 

Aharon. 

14Yaga e hêy Zin yin á kyɛ́ in nà gyeng ha hom. Jeng de regyɛng BeIsrayɛl mwa 

yɛn a ra lwɛ́lɛ́ na me, ko yin a nɔng me gwong wɛt, na me dura a BeIsrayɛl, ma 
sé Dagwi wo jɛrɛ, wo reto.” A sé yaga ano de ba hwo yishi nshî Kadɛsh à Mɛriba, 
wɔgɔ, rá lwɛ́lɛ. 

15Mose a ha na Dagwi Darwey, a ye, 

16“À Dagwi Darwey, hwo de hwo nɔngɔs bemat mwa neken, hwô kasa mwat 

hwak, na a sè wo nuyêl regyɛng BeIsrayɛl, 

17womo de a rɔda kyè e nuyel mɛn e ji kayɛ pyɛ. Ano kwong bemat mō bê sè 

sede vyēl de vit a yɛ nà lwek.” 

18-19Ko Dagwi Darwey a toyo a Mose, a ye, “Jut Yɔshuwa Nun, mwat de ma 

nɔng ɛ tɔ̂k pyɛ́. Tik na a tumal e nuyêl Ɛlɛyazar piris, tanga mwa regyɛng bemat, 
ko tɛ̀ ɛ, na a sè mwat de ê sey fwom mō. Hwo tɛ̀ vɔ mō e ra yɛ, 

20ko hwo nɔng ɛ hak e ji reto de hwà vɔk, yaga na mwa BeIsrayɛl be raa ha mɛ. 

21Yɛ ê vos badu na Ɛlɛyazar, de a rɔda jama há yi na me e to mɛ yi na râ fwom 

na Urim na Tumim de wo dura a yɛ pyɛ de a rɔda ra. Gwong a gwomo de 
Ɛlɛyazar ê dura a Yɔshuwa na mwa regyɛng BeIsrayɛl pyɛ de yɛn ê ra kayɛ 
jeng.” 

22Ko Mose a ra tyɛng na nu de Dagwi Darwey a nɔng ɛ. A tɛ̀ Yɔshuwa a tumal 

e nuyêl Ɛlɛyazar, piris, tanga regyɛng bemat. 

23Mose a tɛ̀ vɔ mɛ e ra yɛ, ko a tɛ̀ ɛ, a sè mwat de ê sey fwom mɛ, sede remo 

de Dagwi Darwey a misang a yɛ. 

Bara BeIsrayɛl 28 
Neha e ra nɔrɔ̂ hê kahɛ tuk 

(Nusu 29:38-46) 

1Dagwi Darwey a yâng Mose, 

2a nɔ̂ng BeIsrayɛl redu remo wɔgɔ, a sé gbing-gbing na yɛn a vey nára a yɛ, 

e jeng de ba kana tik ɛ̀, nenɔrɔ̂ pyɛ̂ re de na sé yaga yɛ. Nesang nenɔrɔ mo ne 
pɛngɛ a yɛ yey. 

3Ha a yɛn ngan: Nemo nɛ a nenɔrɔ̂ pyɛ̂ re de yin a rɔda vey mɛ e nuyêl Dagwi 

Darwey: Yaga nɔrɔ̂ yas burang yê kahɛ tuk, vey in na bebôt beturuk beba vê 
shey hining de ba vɔk ram kɛ pyɛ cak vyes wɛt. 

4Nára hin gwining nagasi ko gwining o nawiri. 

5Na nɔrɔ̂ kawɛ turuk o, vey in na neshǐ masâ pyɛ́ neba ne nemuk nerat de ba 

suk nɛ na shǐ masa hining hê něy pwat de na dal na nerat yaga nɔrɔ̂ nemuk. 

6Yemo yɛ a nɔrɔ hê kahɛ tuk de be rangas burang. Ba kana nára hɛ e mɛsɛng o 

e jeng de BeIsrayɛl ba sè e Raku Sinai sede nɔrɔ̂ pyɛ̂ re de nesang yɛ ne pɛngɛ 
a Dagwi Darwey yey. 

7-8Ko yin ê tɛ̀ a kahɛ nɔrɔ̂ bwôt turuk o nɔrɔ̂ pyɛ̂ sɔ, hɛ à shǐ masa hining hê nshî 

anap de yin ê shusha nɛ e kwɔ̂n jɛrɛ. Yemo ya sé nɔrɔ̂ pyɛ̂ re de nesang yɛ ne 
pɛngɛ a Dagwi Darwey yey. 

Neha e ra nɔrɔ hê Tuk Shábat 

9Kahɛ Tuk Shábat, be nára nɔrɔ̂ bebôt beturuk beba vê shey hining de ba vɔk 

ram kɛ pyɛ cak vyes wɛt yaga nɔrɔ̂ yas burang. Bê wuna hɛ na neshǐ masa pyɛ́ 
neba ne nemuk nerat de ba suk nɛ na shǐ masa hining hê něy pwat yaga nɔrɔ̂ 
nemuk, ko bê vɔk ɛ nɔrɔ̂ pyɛ̂ sɔ arɔng. 

10Nɔrɔ ma hemo de yin ê nára kahɛ Tuk Shábat. Ba rɔda nára hɛ, na be gwɛ̌ 

mɛ e ra hê kahɛ tuk mwa na hê pyɛ̂ sɔ mo arɔng. 

Nɔrɔ hê kagwɛ pwɛl 

11E tûk mɛsɛng hê kagwɛ pwɛl, yin a rɔda vey na bebôt bemus beba, na turuk 

gwining tanga bebôt beturuk betaama vê shey hining, ko yas o ye vɔk ram kɛ 
pyɛ cak vyes wɛt yaga nɔrɔ̂ yas burang. 

12Yin ê wuna nɔrɔ̂ kayɛ yas o na nɔrɔ̂ nemuk hê nemuk nerat de ba suk nɛ na 

něy pwat. Nepyak nemuk o nê sè ngan, neshǐ masâ pyɛ́ netat yaga kawɛ mus, 
neshǐ neba yaga turuk o, 

13ko shǐ hining yaga kawɛ bwot turuk. Nenɔrɔ̂ yas burang o na sé nenɔrɔ̂ pyɛ̂ re 

de nesang yɛ ne pɛngɛ a Dagwi Darwey yey. 

14Ba rɔda vey na be neshǐ masa neba ne nshî anap yaga nɔrɔ̂ kawɛ mus, shǐ 

masa hining na bit o yaga nɔrɔ̂ kawɛ turuk, na shǐ masa hining yaga nɔrɔ̂ kawɛ 
turuk arɔng. Yin a rɔda nɔng nɔrɔ̂ pyɛ́ yemo e susû kagwɛ pwɛl e shey. 

15Ko yin a rɔda nára nɔrɔ̂ gam gwining sede nɔrɔ̂ fûng banɛn, na be gwɛ̌ mɛ 

e ra nɔrɔ̂ yas burang hê kahɛ tuk na hê pyɛ̂ sɔ. 

Nzem Kpam-tuk Sana Géy-sing 
(Bepiris 23:5-14) 

16Ragas hin Nzem Gyilsit Nelɔ BeIsrayɛl e pɔlɔ hê kuru na hɛ naas e pwɛ̂l susu 

shey. 

17Ko e tuk de ha raa, yin hwo ra Nzem Kpam-tuk Sana Géy-sing. Yin re kpam-

tuk de wa vɔk ɛ géy-sing wɛt nepɔlɔ netaama. 

18E tuk hê mɛsɛng hê nepɔlɔ netaama mo, tula hin yaga rê fongol. Yin ra tom 

de yin a ga tɔ́k in mɛ kahɛ tuk wɛt. 

19Nára hin a Dagwi Darwey nɔrɔ̂ yas burang, hɛ a nɔrɔ̂ pyɛ̂ re, hɛ a yê bebôt 

bemus beba, na turuk gwining tanga bebôt beturuk betaama vê shey hining, ko 
yas o ye vɔk ram kɛ pyɛ cak vyes wɛt. 

20Yin ê wuna nɔrɔ̂ kayɛ yas o na nɔrɔ̂ nemuk hê nemuk nerat de ba suk nɛ na 

něy pwat. Nepyak nemuk o nê se ngan, neshǐ masâ pyɛ́ netat yaga kawɛ mus, 
neshǐ neba yaga turuk o, 

21ko shǐ hining yaga kawɛ bwot turuk. 

22Nára hin gam gwining arɔng sede nɔrɔ̂ fûng banɛn. Yi ano, yin a rɔda ra mɛ̀ 

pyɛ́ de ya dura talâ-nɛn yaga yin. 

23Yin a rɔda nára pyɛ́ yemo, na be gwɛ̌ mɛ e ra nɔrɔ̂ yas burang de yin e nása 

kanɛ nagasi. 

24E kahɛ tuk nzem nepɔlɔ netaama mo, yin ê raa gwong gwining o, na yin a 

nára a Dagwi Darwey nɔrɔ̂ pyɛ̂ re de nesang yɛ ne pɛngɛ a Dagwi Darwey yey. 
Yin ê nára nɔrɔ mo nepɔlɔ netaama, na be gwɛ̌ mɛ e ra nɔrɔ̂ yas burang hê 
kahɛ tuk na hê pyɛ̂ sɔ. 

25E tuk hê taama, yin to tula hin yaga rê fongol, ko yin ra tom de yin a ga tɔk in 

mɛ kahɛ tuk wɛt. 

Neha e ra nenɔrɔ̂ Nzem Bwal 
(Bepiris 23:15-22) 

26E tuk hê mɛsɛng hê Nzem Bwal, jeng de yin a vey a Dagwi Darwey na nɔrɔ̂ 

pyɛ́ pyas yê cap min ko yin tula hin yaga rê fongol, ra tom de yin a ga tɔ́k in mɛ 
kahɛ tuk wɛt. 

27Nára hin nɔrɔ̂ yas burang de nesang yɛ ne pɛngɛ a Dagwi yey. Ha rɔda sè 

bebôt bemus beba, na turuk gwining tanga bebôt beturuk betaama vê shey 
hining. 

28Yin ê wuna nɔrɔ̂ kayɛ yas o na nɔrɔ̂ nemuk hê nemuk nerat de ba suk nɛ na 

něy pwat. Nepyak nemuk o nê se ngan, neshǐ masâ pyɛ́ netat yaga kawɛ mus, 
neshǐ neba yaga turuk o, 

29ko shǐ hining yaga kawɛ bwôt turuk. 

30Nára hin gam gwining arɔng sede nɔrɔ̂ fûng banɛn. Yi ano, yin a rɔda ra mɛ 

pyɛ́ de ya dura talâ-nɛn yaga yin. 

31Nára hin nenɔrɔ̂ yas o mwa na ne pyɛ̂ sɔ, na be gwɛ̌ mɛ e ra nɔrɔ̂ yas burang 

na hê nemuk hê kahɛ tuk. Tik na kayɛ yas o ye vɔk ram kɛ pyɛ cak vyes wɛt. 

Bara BeIsrayɛl 29 
Neha e ra nenɔrɔ̂ Nzem Bedurum 

(Bepiris 23:23-25) 

1E tuk hê susu mo e pwɛl gwô netaama, yin a rɔda tula hin yaga rê fongol, ko 

yin ra tom de yin a ga tɔ́k in mɛ kahɛ tuk wɛt. E tuk hane, be pɛsɛl bedurum. 

2Yin ê nára nɔrɔ̂ yas burang de nesang yɛ ne pɛngɛ a Dagwi Darwey yey. Yas 

nɔrɔ mo, yɛ a bwôt mus gwining, na turuk gwining tanga bebôt beturuk betaama 
vê shey hining, ko yas o ye vɔk ram kɛ pyɛ cak vyes wɛt. 

3Yin ê wuna nɔrɔ̂ kayɛ yas o na nɔrɔ̂ nemuk hê nemuk nerat de ba suk nɛ na 

něy pwat. Nepyak nemuk o nê se ngan, neshǐ masâ pyɛ́ netat yaga mus o, 
neshǐ neba yaga turuk o, 

4ko shǐ hining yaga kawɛ bwot turuk. 

5Nára hin gam gwining arɔng yaga nɔrɔ fûng banɛn. Yi ano, yin a ra mɛ pyɛ́ de 

ya dura talâ-nɛn yaga yin. 

6Yin a rɔda nára pyɛ́ yemo, na be gwɛ̌ mɛ e ra nɔrɔ̂ yas burang hê tuk hê mɛsɛng 

hê pwɛl pwas tanga nɔrɔ̂ nemuk hɛ, na e ra nɔrɔ̂ yas burang hê kahɛ tuk tanga 
hê nemuk na hê pyɛ̂ sɔ. Nesang nɔrɔ̂ pyɛ́ re yemo ne pɛngɛ a Dagwi Darwey 
yey. 

Nenɔrɔ̂ gbɔng Tûk Tala Na Halâ-nɛn 
(Bepiris 23:26-32) 

7E tuk hê kuru e pwɛl gwô netaama, yin a rɔda tula hin yaga rê fongol. Yin re 

pyɛ́ kɛ yin ra fwom ko tyɔng wɛt. 

8Ko yin ê nára nɔrɔ̂ yas burang de nesang hɛ ne pɛngɛ a Dagwi Darwey yey. 

Yas nɔrɔ mo, yɛ a bwôt mus gwining, turuk gwining tanga bebôt beturuk 
betaama vê shey hining, ko yas o ye vɔk ram kɛ pyɛ cak vyes wɛt. 

9Yin ê wuna nɔrɔ̂ kayɛ yas o na nɔrɔ̂ nemuk hê nemuk nerat de ba suk nɛ na 

něy pwat. Nepyak nemuk o nê se ngan, neshǐ masâ pyɛ́ netat yaga mus o, 
neshǐ neba yaga turuk o, 

10ko shǐ hining yaga kawɛ bwôt turuk. 

11Nára hin gam gwining arɔng yaga nɔrɔ̂ fûng banɛn. Yin a rɔda nára pyɛ́ yemo, 

na be gwɛ̌ mɛ e ra gam de bê nára yaga nɔrɔ̂ tala na halâ-nɛn BeIsrayɛl, na 
e ra nɔrɔ̂ yas burang hê kahɛ tuk tanga hê nemuk na hê pyɛ̂ sɔ. 

Neha e ra nenɔrɔ̂ Nzem Bǔk 
(Bepiris 23:33-43) 

12E tuk hê kuru na hɛ tungun e pwɛl gwô netaama, yin a rɔda tula hin, yaga rê 

fongol. Yin ra tom de yin a ga tɔ́k in mɛ kahɛ tuk wɛt. Ra in a Dagwi Darwey 
nzem nepɔlɔ netaama. 

13E tuk hê mɛsɛng o, nára nɔrɔ̂ yas burang, hɛ a nɔrɔ̂ pyɛ̂ re de nesang yɛ ne 

pɛngɛ a Dagwi Darwey yey. Nára hin bebôt bemus kuru na vɛ betat, na beturuk 
beba tanga bebôt beturuk kuru na vɛ benaas vê shey hining, ko yas o ye vɔk 
ram kɛ pyɛ cak vyes wɛt. 

14Yin ê wuna nɔrɔ̂ kayɛ yas o na nɔrɔ̂ nemuk hê nemuk nerat de ba suk nɛ na 

něy pwat. Nepyak nemuk o nê se ngan, neshǐ masâ pyɛ́ netat yaga kawɛ mus, 
neshǐ neba yaga kawɛ turuk, 

15ko shǐ hining yaga kawɛ bwôt turuk. 

16Nára hin gam gwining arɔng yaga nɔrɔ̂ fûng banɛn. Nára hin nenɔrɔ̂ yas o 

mwa, na be gwɛ̌ mɛ e ra nɔrɔ̂ yas burang hê kahɛ tuk tanga hê nemuk na hê 
pyɛ̂ sɔ. 

17E tuk hê neba, nára hin bebôt bemus kuru na vɛ beba, na beturuk beba tanga 

bebôt beturuk kuru na vɛ benaas vê shey hining. Yas o ye vɔk ram kɛ pyɛ cak 
vyes wɛt. 

18-19Nára hin tanga yas o bwang nenɔrɔ mo mwa tyɛng na pyɛ de ba nɔng nu, 

na be ra e tuk hê susu mo. 

20E tuk hê tat, nára hin bebot bemus kuru na wɛ gwining, na beturuk beba tanga 

bebôt beturuk kuru na vɛ benaas vê shey hining. Yas o ye vɔk ram kɛ pyɛ cak 
vyes wɛt. 

21-22Nára hin tanga yas o bwang nenɔrɔ mo mwa tyɛng na pyɛ de ba nɔng nu, 

na be ra e tuk hê susu mo. 

23E tuk hê naas, nára hin bebôt bemus kuru, na beturuk beba tanga bebôt 

beturuk kuru na vɛ benaas vê shey hining. Yas o ye vɔk ram kɛ pyɛ cak 
vyes wɛt. 

24-25Nára hin tanga yas o bwang nenɔrɔ mo mwa tyɛng na pyɛ de ba nɔng nu 

na be ra e tuk hê susu mo. 

26E tuk hê tungun, nára hin bebôt bemus shabetat, na beturuk beba tanga bebôt 

beturuk kuru na vɛ benaas vê shey hining. Yas o ye vɔk ram kɛ pyɛ cak 
vyes wɛt. 

27-28Nára hin tanga yas o bwang nenɔrɔ mo mwa tyɛng na pyɛ de ba nɔng nu, 

na be ra e tuk hê susu mo. 

29E tuk hê tyiimin, nára hin bebôt bemus rwit, na beturuk beba tanga bebôt 

beturuk kuru na vɛ benaas vê shey hining. Yas o ye vɔk ram kɛ pyɛ cak 
vyes wɛt. 

30-31Nára hin tanga yas o bwang nenɔrɔ mo mwa tyɛng na pyɛ de ba nɔng nu, 

na be ra e tuk hê susu mo. 

32E tuk hê taama, nára hin bebôt bemus betaama, na beturuk beba tanga bebôt 

beturuk kuru na vɛ benaas. Yas o ye vɔk ram kɛ pyɛ cak vyes wɛt. 

33-34Nára hin tanga yas o bwang nenɔrɔ mo mwa tyɛng na pyɛ de ba nɔng nu, 

na be ra e tuk hê susu mo. 

35E tuk hê rwit, tula hin yaga bâng nzem. Yin ra tom de yin a ga tɔ́k in mɛ kahɛ 

tuk wɛt. 

36Ko nára hin nɔrɔ̂ yas burang, hɛ a nɔrɔ̂ pyɛ̂ re de nesang yɛ ne pɛngɛ a Dagwi 

Darwey yey. Nára hin bwôt mus gwining na turuk gwining tanga bebôt beturuk 
betaama vê shey hining, ko yas o ye vɔk ram kɛ pyɛ cak vyes wɛt. 

37-38Nára hin tanga yas o bwang nenɔrɔ mo mwa tyɛng na pyɛ de ba nɔng nu, 

na be ra e tuk hê susu mo. 

39Nemo a nenɔrɔ de yin ê nára a Dagwi Darwey e jeng de ba ga kana tik ɛ̀ yaga 

nzem. Bē gwɛ̌ mɛ e ra nenɔrɔ ne yas burang, na ne nemuk, na ne pyɛ̂ sɔ tanga 
ne wunâ nesa de yin ê nára yaga sila mɛ sira kɛ yaga yey pyɛng ayi. 

40Ko Mose a ha a BeIsrayɛl mwa neyɛnɛ̂ pyɛ́ de Dagwi Darwey a nɔng ɛ nu e ra 

yɛ. 

Bara BeIsrayɛl 30 
Badu e ra silâ sira 

1Mose a ha a bemât nuyêl yére BeIsrayɛl nu hemo de Dagwi Darwey a nɔng 

ɛn, a ye: 

2Ka sede rwas hwak a sira, na a nɔ̂ng Dagwi Darwey pyɛ cak, kɛ a ra sirâ mwin 

na Dagwi, na a tik nà ra pyɛ cak, a kwon kwɔrɔ sira mo wɛt, ko a sé gbing-gbing 
na a ra mwa pyɛ de a kana ye ê ra mo. 

3Ka sede hwong de a sé rɔɔ sangal e lɔ da mɛ a sira, na a nɔ̂ng Dagwi Darwey 

pyɛ cak, kɛ a sira hɛ na a tik nà ra pyɛ cak, 

4ko a sé gbing-gbing na a ra kayɛ pyɛ de a ga sira hɛ, sɛ̌ da mɛ a kyɛ́ ɛ pyɛ mo 

tuk de a wok ha mo. 

5Ko ka sede da mɛ a ro ɛ nà sila sira mo tuk de a wok ha mo, ko hwong o ê tɔk 

tik nà sila ha mo. Dagwi Darwey a rɔda hala a yɛ, yaga da mɛ a ro ɛ nà gyeng 
sira mo. 

6Ka sede hwong de a ga vey weneng a sira na tɔk mɛ kɛ na negaren, kɛ a sira 

hɛ na a tik nà ra pyɛ cak, ko e bama mo a de ra weneng, 

7a sé gbing-gbing na a ra kayɛ pyɛ de a ga sira mo, sɛ̌ rwas mɛ a kyɛ́ ɛ pyɛ mo 

tuk de a wok ha mo. 

8Ko ka sede rwas mɛ a ro ɛ nà sila sira mo tuk de a wok ha mo, ko hwong o ê 

tɔk tik nà sila ha mo. Dagwi Darwey a rɔda hala a yɛ. 

9Kuma kɛ hwā de ba ga tɛ̀ ɛ e gwong, a sé gbing-gbing, na a sila kahɛ sira de 

a ga ra mwa na kahɛ sira de a ra na a tik nà ra pyɛ cak. 

10Ka sede hwâ weneng a ra sira, kɛ a sira hɛ, na a tik nà ra pyɛ cak, 

11ko a sé gbing-gbing na a ra kayɛ pyɛ de a ga sira hɛ, sɛ̌ rwas mɛ a kyɛ́ ɛ 

pyɛ mo jeng de a wok ha mo. 

12Ko ka sede rwas mɛ a ro ɛ nà sila sira mo tuk de a wok ha mo, ko hwā mo ê 

tɔk tik nà sila ha mo. Dagwi Darwey a rɔda hala a yɛ, yaga rwas mɛ a ro ɛ nà 
gyeng sira mo. 

13Rwas mɛ a vɔk reto na a ye ey kɛ wey à kahɛ sira de hwā mɛ a ra. 

14Ko ka sede e bamâ pɔlɔ hining de a wok ha mo, ko a kyɛ́ ɛ pyɛ mo wɛt, a sé 

gbing-gbing na hwā mɛ a ra kayɛ pyɛ de a ga sira hɛ. A dura wɔgɔ, rwas o a ye 
ey, yaga a kyɛ́ ɛ pyɛ mo wɛt e tuk de a wok ha mo. 

15Ko ka sede e bamâ jeng o rwas o a de ye wey à sira mo, ko rwas o a rɔda sɔ 

byɛ̂ reyɔm de a kyɛ́ ɛ nà sila sira mo. 

16Badu ma vemo de Dagwi Darwey a nɔ̂ng Mose e ra sira de hwong de a sé 

rɔɔ sangal e lɔ da mɛ, kɛ hwâ weneng ayi ba ra. 

Bara BeIsrayɛl 31 
Como na BeMidyan 

1Dagwi Darwey a ha na Mose a yang ɛ, 

2“Wɔ na hwo wɔ̀ talâ BeMidyan pyɛ de yɛn a ra a BeIsrayɛl. E bama mo, hwà 

rɔda wɔ̀ sɛ̀ beda mō.” 

3Ko Mose a yâng BeIsrayɛl, be yong ɛn yaga como na BeMidyan, yɛn a wɔ̀ hwo 

e ra yɛn, na be tabak hɛn yaga pyɛ de yɛn a ra a Dagwi Darwey. 

4Kayɛ yerê BeIsrayɛl yɛn a rɔda tomo bemat gu rining wɔ e de como mo. 

5Ano kwong, ba kasa bemat gu rining yi e kayɛ yerê Israyɛl, ko bemat de ba 

nusu ba sè gu kuru na vɛ baba (12,000). 

6Mose a tomo hɛn vɔk e de como tanga Pinehas Ɛlɛyazar, de da mɛ a sè piris. 

Yɛ wɛ de ba nɔng ɛ bɛrɛ̂ng pyɛ̂ bûk sangâl Dagwi tanga bedurûm pɛsɛl yaga 
como. 

7Yɛn a hwo e ra BeMidyan tyɛng sede remo de Dagwi Darwey a nɔ̂ng Mose nu, 

ko yɛn a mɔbɔs beras o mwa. 

8Begbɔng begwɔ̀m betungun vê Midyan de ba mɔbɔs arɔng ba se: Ɛvi, na 

Rɛkɛm, na Zur, na Hur tanga Reba. Yɛn a to mɔrɔ Balaam Beyor arɔng. 

9BeIsrayɛl ba vos behâ BeMidyan tanga nèy mɛn vɔk e de sesam, ko yɛn a 

hashe berɔndɔng, na vyēl na mwa pyɛ̂ nedanerey mɛn. 

10Yɛn a dak kya e mwa bapomo mɛn na nekwɔn ye ngyɔk mɛn. 

11Yɛn a tula pyɛ́ yane mwa, na bemat tanga yas o, 

12ko yɛn a vey mɛ na Mose tanga Ɛlɛyazar tanga regyɛng BeIsrayɛl de ra tula 

hɛ e kwɔ̂n ye ngyɔk e tyɛ̂l BeMowap bagat na Yeriko de wa sé e gurâ Rɔt 
Yɔrdan. 

13Mose na Ɛlɛyazar tanga bwang bemât nuyel yɛn a nusu, na yɛn a vey sey ɛn 

e gwong bagat na kwɔ̂n yê ngyɔk o. 

14Ko Mose a tɛ̀ shom na bemât nuyel como vê gu tanga vê naga vemo de ba 

ga toyo yi e de como. 

15A yang ɛn, “Yaga sɛ́ de yin a tik mwa beha mo na neken ɛ? 

16E yɛn vɛ de bá kana raa redu Balaam, na be tɛ̀ BeIsrayɛl be doyo a Dagwi 

Darwey ma e Peyor. Pyɛ ma yane de yá tɛ̀ tumbang wá hwo e ra bemât Dagwi 
Darwey. 

17A remo, mɔbɔs hin mwa bewen tanga beha de ba ga kana tɔk rwas. 

18Ko tik in a bato min kawɛ hwong de a ga kana tɔk rwas wɛt. 

19Ko yin vemo de yin a ga mɔbɔs bemat na vemo de ba ga ragas bavîn bemat, 

yin a rɔda sangal e bamâ kwɔ̂n ye ngyɔk nepɔlɔ netaama e ngyen, sɛ̌ jeng de 
ba ga tɛ̀ in haalal e tuk hê tat na hê taama. Ra in ano na behwong de yin a 
hashe vɛ e sesam. 

20Yin a rɔda tɛ̀ berugu min haalal tanga kayɛ pyɛ de ba yong na rehwo, na setôt 

vyel tanga cɔgɔt.” 

21Ano arɔng, Ɛlɛyazar a yâng bemat de yɛn a toyo yi e de como mo, “Pyɛ ma 

yemo de Dagwi Darwey a nɔ̂ng Mose nu na be ra: 

22Mwa pyɛ́ de ba yong na dyam shinang, na dyam pyɛng, na dyam pama, na 

dyam, na mbus tanga dyam shi, 

23wɔgɔ, kayɛ pyɛ de kya he tɔk re wɛt, e yɛ̄ de yin a rɔda tɛ̀ e kya, e bama mo 

yin ê tɛ̀ yɛ e ji nshi de be tɛ̀sɛ mɛ pyɛ́ haalal arɔng. Ko kayɛ pyɛ́ de ye tɔk tumal 
e kya wɛt, ba rɔda tɛ̀ yɛ e ji nshi nane mo zɔng. 

24E tuk hê taama kawɛ mwat a rɔda kus berugu mɛ, ko a rɔda tɛ́ ɛ haalal arɔng. 

Ano, yin a rɔda tɔk vey yel e kwɔ̂n ye ngyɔk min.” 

Gâs pyɛ́ de ba hashe e como 

25Dagwi Darwey a yâng Mose, 

26“Hwo na Ɛlɛyazar tanga bemât nuyêl nelɔ BeIsrayɛl yin a rɔda bara bemat na 

mwa yas de ba hashe e como. 

27Yin a rɔda gas yɛ e tê bemat, yin ê nɔ̂ng vemo de ba tó como rebit o ko rebit o 

be nɔ̂ng bwang regyɛng BeIsrayɛl. 

28Ba rɔda pat pyɔlɔ yi e ji pyɛ́ de bemât tô como ba sɛ̀ yaga me. Ba rɔda pat ɛ 

jining e ji pyɛ́ naga betungun, kɛ a sé bemasi, kɛ berɔndɔng, kɛ bemadung, kɛ 
vyēl pyɛng, kɛ vyēl shi ayi. 

29Hwà rɔda nɔ̂ng Ɛlɛyazar pyɔlɔ mo na ye sè numo nang. 

30Yi e ji pyɛ́ de ba nɔ̂ng BeIsrayɛl hwà rɔda pat ɛ jining e ji pyɛ́ kuru batungun, 

kɛ a sé bemasi, kɛ berɔndɔng, kɛ bemadung, kɛ vyēl pyɛng, kɛ vyēl shi. Hwà 
rɔda nɔ̂ng BeLevi yɛ, yɛn vemo de ba vɔk nedirîk bɛrɛng bûk sangal hom.” 

31Ko Mose na Ɛlɛyazar ba ra tyɛng na nu de Dagwi Darwey a nɔ̂ng Mose. 

32Nepyak pyɛ́ de ya pɔl yi e pyɛ́ de ba hashe e como mo na sè, vyēl gu naga 

batyiimin na kuru bataama na vɛ batungun (675,000), 

33berɔndɔng gu kuru bataama na vɛ baba (72,000), 

34bemadung gu kuru batyiimin na gu rining (61,000), 

35na bezîng behwong gu kuru batat na vɛ baba (32,000). 

36-40Nepyak rebit o de ba nɔ̂ng bemat de yɛn a tó como na sè, vyēl gu naga 

batat na kuru batat na vɛ bataama na naga betungun (337,500), berɔndɔng gu 
kuru batat na vɛ batyiimin (36,000), bemadung gu kuru batat na naga betungun 
(30,500), na behwong gu kuru na vɛ batyiimin (16,000). Pyɔlɔ de ba pat ɛ yaga 
Dagwi Darwey ya sè vyēl naga betyiimin na kuru bataama na yɛ tyungun (675), 
berɔndɔng kuru bataama na vɛ beba (72), bemadung kuru batyiimin na wɛ 
gwining (61) na behwong kuru batat na vɛ beba (32). 

41Ko Mose a nɔ̂ng Ɛlɛyazar pyɔlɔ de Dagwi Darwey a ha be nɔng ɛ sede bak o 

mwɛ tyɛng na pyɛ de a nɔng ɛ nu. 

42-46Ko rebit o rê BeIsrayɛl ra sé tyɛng na rê bemât tô como. 

47Yi e ji rebît pyɛ́ yemo, Mose a pat ɛ jining e ji kuru batungun yê bemasi na 

yas, ko a nɔ̂ng BeLevi, vemo de ba vɔk nedirîk bɛrɛng bûk sangâl Dagwi 
Darwey, tyɛng na pyɛ de Dagwi Darwey a nɔng ɛ nu. 

48Ano kwong, bemât nuyêl bemât como mo ba vey na Mose, 

49ko yɛn a yang ɛ, “À darwey, wot a ga bara nepyak bemat tô como de ba sé 

e nɛn mot, ko mwat hwak a sé vit wɛt. 

50Yaga ano, wot a vey na pyɛ̂ dyam shinang, yɛ à nerwěy gasɔ̀ na ne vɔ, na 

yɔ̄bɔ, na dyam betong tanga bèlɛlɛ fwɔ de kawɛ mot a hashe e como. Wot a sé 
nára a Dagwi Darwey yɛ̄, yaga na ye se e tô neken mot.” 

51Mose na Ɛlɛyazar ba sey mwa pyɛ̂ dyam shinang yane yi e vɔ mɛn. 

52Nepyak dyam shinang o de bemât nuyêl como mo ba vey mɛ na sè sede kilo 

naga na kuru shabatat (190). 

53Ko bwâng bemât como ba kyè na pyɛ́ de yɛn a hashe pyɛ mɛn. 

54Ano kwong, Mose na Ɛlɛyazar ba sey nɔrɔ̂ pyɛ̂ dyam shinang yane mo yi na 

bemât nuyêl bemât como, ko yɛn a vey mɛ e bûk sangâl Dagwi. Pyɛ́ mo ya rɔda 
tɛ̀ Dagwi Darwey a bare na BeIsrayɛl. 

Bara BeIsrayɛl 32 
Yére e rwa rak Rɔt Yɔrdan 

(Bare 3:12-22) 

1Yére Rubɛn na ye Gat yɛn a vɔk berɔndɔng na vyēl pyak sedesi, ko yɛn a di, 

bavwêl Yazɛr tanga Gileyat ba sé naka yaga yas. 

2Yaga ano, yɛn a vey na Mose, na Ɛlɛyazar, piris, tanga bemât nuyêl yére 

BeIsrayɛl. Yɛn a yang ɛn, 

3“À bedagwɔ, bapomô Atarɔt, na Dibɔn, na Yazɛr, na Nimra, na Hɛshbɔn, na 

Ɛlɛyalɛ, na Sebam, na Nebo tanga Beyor 

4ba sé e bak vwel de BeIsrayɛl ba ga re na sɛlɛ Dagwi Darwey, ko vwel o ha sé 

rat sizɔng yaga yas. Nɔng ot hɛ, à da, na he sè benap mot, yaga wot a vɔk yas 
pyak. 

5Ka sede hwà di, a sé naka, ko tik na hwo nɔng ot hɛ. Hwo tɛ̀ wot a yɛ dɔ a Rɔt 

Yɔrdan wɛt.” 

6Ko Mose a toyo a yɛn, a yang ɛn, “Sɛ̌ begwa min bwang BeIsrayɛl be kyè vɔk 

e de como, ko yin e sangal e ngamo arɛt? 

7Yaga sɛ́ de yin a sé tɛ̀ ɛn gbɛrɛk nà ye dɔ vɔk e sevwel de Dagwi Darwey a ga 

kana nɔng ɛn ɛ? 

8Yerê pyɛ ma yemo de beda min bá kana ra e jeng de má tomo hɛn yi e Kadɛsh-

Barneya, na yɛn a wɔ̀ bɛrɛng nezɛɛt sevwel o. 

9Yɛn á wul bak Nɛk Ɛshkɔl, ko yɛn a bɛrɛng sɛ. Ko jeng de yɛn a toyo, yɛn a tɛ̀ 

BeIsrayɛl gbɛrɛk nà wɔ̀ hwo e ra sevwel de Dagwi Darwey a ga kana nɔng ɛn. 

10Tuk hane, Dagwi Darwey a tɛ̀ shom na yɛn, ko a sira hɛ wɔgɔ, 

11vit a gwining e ji mɛn de a ga wul neshey kuru baba vɔk e rak o de a nusu yi 

e Misra de ê kyɛm a yel e sevwel de a kana sira a Abraham, na Yishak tanga 
Yakɔp, yaga yɛn a raa me na yey mɛn mwa wɛt. 

12A sé e Kalɛp Yɛfunɛ wo Keni tanga Yɔshuwa Nun zɔng de yɛn a raa me na 

yey mɛn mwa. 

13A sé ano de Dagwi Darwey a tɛ̀ shom na BeIsrayɛl, ko a tɛ̀ ɛn, be kyě gǎ e hey 

neshey kuru banaas, sɛ̌ jeng de mwa bemat de ba lashe a yɛ yey yɛn a kushu. 

14Ko di yin, yin a ga sege beda min, yin a sé zamang pas hê bemât banɛn! Yin 

a sé gwɛsɛ shôm Dagwi Darwey e ra BeIsrayɛl. 

15À yin BeRubɛn na BeGat, ka sede yin a kyɛ́ in nà raa hɛ, ko a rɔda ye waa a 

BeIsrayɛl mwa e hey, ko renɛn o ra rɔda se e ra bato min jeng de yɛn a wey 
e hwomo.” 

16Ko yɛn a vey a yɛ na gwong hwak, yɛn a yang ɛ, “Wot e simo na wot a lɔk 

kara e ngamo yaga yas mot na bapomo de beha bê sangal ɛ tyang arɔng. 

17Ko e bama mo, wot ê yong ot dey-dey, na wot a kyè e nuyel begwa mot 

BeIsrayɛl e de como sɛ̌ jeng de wot a di yɛn a ga sangal e nedem sangal mɛn 
mwa. Ko e jeng o, belɔ mot yɛn a rɔda sangal e bapomo de wot a ga gwɔrɔ, 
yaga na wot a dul mɛ bemât repugu mot de ba sé e sevwel o. 

18Wot ê toyo vey e nelɔ mot wɛt, sɛ̌ wot a di kawɛ WoIsrayɛl a ga sɛ̀ nap mɛ 

e ngyen. 

19Ko wot, wot ê sey benap behak e gura gwane wɛt e jeng de ba rɔda gas a 

bemat sevwel. Wot ê sɛ̀ bak o mwot e ngamo e rwa rak Rɔt Yɔrdan.” 

20Mose a yang ɛn, “Ka sede pyɛ de yin a ha ya sé mwin, ko jut in pyɛ̂ como min 

e ngamo e nuyêl Dagwi Darwey, na yin a wɔ̀ to mɛ como. 

21Mwa bemât como min ba rɔda ye dɔ à Rɔt Yɔrdan, ko yi na nû Dagwi Darwey 

yin a rɔda tó como sɛ̌ jeng de yɛ a ga ro bemât repugu mɛ, 

22ko a ga sey ɛ̀ sevwel o. Ano, yin a rɔda toyo, ko yin a rɔda sè washak e nuyêl 

Dagwi Darwey tanga e nuyêl begwa min BeIsrayɛl arɔng. Ko Dagwi Darwey a 
rɔda nɔng in sevwel semo e rwa rak Rɔt Yɔrdan, na se sè semin. 

23“Ko ka sede yin a tik nà ra ano, yin a rɔda ra a Dagwi Darwey renɛn. Ko tɔk 

in, renɛn min o ra rɔda wey na yin. 

24A remo, lɔk in bapomo yaga belɔ min, na kara yaga vyēl min. Ko ra in pyɛ de 

yin a ga kana sira hin, yin ê ra.” 

25Ko BeGat na BeRubɛn ba toyo a Mose, ba ye, “À da, wot a rɔda ra tyɛng sede 

remo de hwà nɔng ot nu. 

26Beha na nèy mot, tanga berɔndɔng na vyēl mot ya rɔda sangal e ngamo e ji 

bapomô Gileyat. 

27Ko wot de wot e tɔk tó como, wot ê ye dɔ yi na nû Dagwi Darwey, na wot a tó 

como, tyɛng na pyɛ de hwà ha.” 

28Mose a nɔng nu e ra yɛn vɔk na Ɛlɛyazar, na Yɔshuwa Nun, tanga bemât 

nuyêl yére BeIsrayɛl. 

29A yang ɛn, “Ka sede bemât Gat tanga vê Rubɛn ba ye dɔ à Yɔrdan tanga yin 

vɔk e de como yi na nû Dagwi Darwey, ko ka sede yin a ga sey ɛ̀ sevwel o yi 
na sɛlɛ mɛn, ko nɔng in hɛn sevwêl Gileyat e rwa rak Yɔrdan, na se sè benap 
mɛn. 

30Ko ka sede yɛn a ye dɔ tanga yin, na yɛn a tó como wɛt, ko yin a rɔda nɔng 

ɛn benap mɛn e sevwêl Kanaan tanga yin.” 

31BeGat tanga BeRubɛn yɛn a to toyo a yɛ, ba ye, “À da, wot a rɔda ra pyɛ de 

Dagwi Darwey a ga nɔng nu. 

32Wot a rɔda ye dɔ yi na nû Dagwi Darwey vɔk e sevwêl Kanaan, na wot a ra 

como, yaga na wot a bin vɔk benap mot e ngamo e gurâ Rɔt Yɔrdan gworo.” 

33Ano kwong, Mose a nɔ̂ng yerê Gat na yerê Rubɛn tanga rebît yerê Manase 

Yɔsɛf sevwêl gbɔng gwɔ̀m BeAmɔr, Sihɔn, tanga sevwêl gbɔng gwɔ̀m Bashan, 
Ɔk, mwa neyɛnɛ̂ sevwel o na bapomo tanga nebapomo mɛn mwa. 

34Bemât Gat yɛn a to lɔk bagbɔng bapomô Dibɔn, na Atarɔt, na Arower, 

35na Atɛrɔt-Shofan, na Yazɛr, na Yogbeha, 

36na Bet-Nimra, tanga Bet-Haran, ba gwɔrɔ vɛ na jwa-pomo, ko yɛn a lɔk kara 

yaga yas mɛn arɔng. 

37Bemât Rubɛn yɛn a to lɔk Hɛshbɔn, na Ɛlɛyalɛ, na Kiriyatayim, 

38na Nebo, na Baal-Meyɔn, tanga Sibma. Yɛn a vos a bapomo bahak de yɛn a 

to lɔk o baza bapas. 

39Bemât ruhûp Makir Manase ba wɔ́ na como e sevwêl Gileyat, ba sey ɛ̀ sɛ, ko 

ba ro BeAmɔr de bá kana sangal e hwomo. 

40Ko Mose a nɔng ɛn sevwêl Gileyat o, ko yɛn a sangal ɛ. 

41Yayir, WoManase hwak, a wɔ tó como na nebapomo nehak, ko a re nɛ. A vo 

a nɛ reza Nebapomô Yayir. 

42Ko Noba arɔng a wɔ̀ tó como na repomô Kenat tanga nebapomo mɛn. A re 

nɛ, ko a nɔ̂ng nɛ reza mɛ. 

Bara BeIsrayɛl 33 
Kwɛngɛl BeIsrayɛl yi e Misra vɔk e Mowap 

1Jeng de BeIsrayɛl ba nusu yi e Misra e vɔ Mose na Aharon, bagyɛng o 

bagyɛng o, yɛn a tɛsɛ buk mɛn e nekwɔn ye ngyɔk detidetu. 

2Mose a jɛk bazâ nekwɔn o, tyɛng na redu de Dagwi Darwey a nɔng ɛ. Nekwɔn 

a nemo ngan: 

3Yɛn a sogo yi e Ramɛsɛs e ji pwɛl gwô yel, gwɛ na pɔlɔ kuru na hɛ tungun 

e nusû hwol e bamâ tuk gyilsit nelɔ BeIsrayɛl. Yɛn a sogo kwɛngɛl o na yey ting 
e bayis BeMisra. 

4BeMisra mo ba sè bûm lɛsɛ̂ nèy mɛsɛng mɛn bewen de Dagwi Darwey a ga 

mɔbɔs. Yi ano de Dagwi Darwey a ga vey na shɔt e ra bedagwi mɛn. 

5BeIsrayɛl ba sogo yi e Ramɛsɛs, ko yɛn a ye ngyɔk e Sukɔt. 

6Yi e hwomo, yɛn a sogo vɔk e Etam bagat e hagât hey. 

7Yi e Etam, yɛn a doyo, ko ba kyè wɔ gyirik vɔk e Pi-Hahirɔt, bagat na Baal-

Zɛfɔn, ko yɛn a ye ngyɔk bagat na Migdɔl. 

8Yɛn a sogo yi e Pi-Hahirɔt, ko yɛn a kwey e ji gbɔng rep. E bamâ kwɛngɛl pɔlɔ 

tat e hêy Etam, yɛn a ye ngyɔk e Mara. 

9Yi e hwomo, yɛn a kyè vɔk e Elim, kwɔn de ha vɔk ɛ lel nshi kuru na vɛ ba 

tanga batîn cɔ́gɔt tyet ryey o kuru bataama, ko yɛn a tɛ̀ kwɔ̂n ye ngyɔk mɛn. 

10Yɛn a re nuyel na kwɛngɛl vɔk e vwarâ Gbɔng Rep Sere. 

11Yi e hwomo, yɛn a sogo vɔk e hêy Sin. 

12-14Yɛn a to sogo yi e hwomo, ko yɛn a tē ngyɔk e Dɔfka, Alush na Rɛfidim. 

Kwɔn a hemo de yɛn a sɛ̀ nshî sɔ wɛt. 

15-37Yɛn a sogo yi e Rɛfidim vɔk e Raku Hor. E kwɛngɛl mɛn o yɛn a tē ngyɔk 

e nekwɔn nemo: Hêy Sinai, na Kibrɔt-Hataava, wɔgɔ, Besak Cwey, na Hazɛrɔt, 
na Ritma, na Rimɔn-Pɛrɛs, na Libna, na Risa, na Kehelata, na Raku Shɛfɛr, na 
Harada, na Makɛlɔt, na Tahat, na Tɛra, na Mitka, na Hashmona, na Mɔsɛrɔt, na 
Bene-Yaakan, na Hor-Hagidgat, na Yotbata, na Abrona, na Ɛziyɔn-Gɛbɛr, na 
Kadɛsh e hêy Zin, tanga Raku Hor e yɛnɛ̂ sevwêl Ɛdɔm. 

38-39Aharon, piris, a wɔ̀ tut e Raku Hor tyɛng na nu de Dagwi a nɔng ɛ. A ku 

e hwomo, e tuk hê susu mo hê pwɛl gwô netungun gwô shey hê kuru banaas 
yi e jeng de BeIsrayɛl ba hala sevwêl Misra. Neshey tɔ mɛ na sè naga na kuru 
baba na nɛ netat (123). 

40E jeng o, Gbɔng Gwɔ̀m Arat de a sé sangal e bak batîn sevwêl Kanaan, a 

wok, BeIsrayɛl ba sé kyè vey. 

41-49Yi e Raku Hor vɔk e tyɛl Mowap, BeIsrayɛl ba tē ngyɔk e Zalmona, na 

Punɔn tanga Ɔbɔt, e barîn Abarim e yɛnɛ̂ sevwêl Mowap, e Dibɔn Gat na Almɔn 
Diblatayim, e berakû Abarim bagat na Rakû Nebo, na e tyɛ̄l Mowap bagat na 
Rɔt Yɔrdan e gura gworo na Yeriko, e tê Bet-Yɛshimɔt na Nɛk Batîn Rɔgɔ. 

Pyɛ́ de yɛn ê ra gyam ye dɔ̂ Rɔt Yɔrdan 

50E hwomo e tyɛl Mowap bagat na Rɔt Yɔrdan e gurâ Yeriko, Dagwi Darwey a 

yâng Mose, 

51a ha a BeIsrayɛl neha nemo ngan: “Jeng de yin a ye dɔ a Rɔt Yɔrdan, na yin 

a yel e sevwel Kanaan, 

52ró in mwa bemat de ba sé sangal e sevwel o. Gangas hin kayɛ pyɛ sekwit de 

ba yong na beta, na yemo de ba yong na dyam, na yin gangas nekwɔn sekwit 
mɛn o mwa arɔng. 

53Sey in ɛ sevwel o, na yin a sangal ɛ, yaga ma ga nɔng in sɛ, na sē sè nap 

min. 

54Gas in sɛ e bato min na masâ sesek, tyɛng na yére min na rùhup min. Rùhup 

de ba dal na nepyak bemat, be gwɛ̌ a yɛn ɛ, ko vemo de ba sé besɛl o, be tɛt a 
yɛn arɔng. Kahɛ kwɔn de swesek gwa dura a ruhup o, ko kwɔn o ha rɔda sè 
mɛ. 

55Ró in bemât sevwel o mwa vit. Ka ano wɛt, vemo de yin a tik ɛn na neken, 

yɛn a rɔda tɛ̀ a yin ɛ nepep sede shúgu e bayis kɛ rɔgɔ e babek. Yɛn a rɔda tak 
a yin e sevwel de yin ê sangal ɛ. 

56Ko ma rɔda ra a yin pyɛ de ma ga kana yong ɛ̀ na me ra a yɛn.” 

Bara BeIsrayɛl 34 
Yɛnɛ̂ sevwêl Kanaan 

1Dagwi Darwey a yâng Mose, 

2a nɔ̂ng BeIsrayɛl nu hemo ngan: “Yin a vey bagat yel e sevwêl Kanaan, sevwel 

de bê gas a yin sɛ, na se sè benap min. Yɛnɛ̂ sevwel o hê sè sede ngan: 

3“E rwa batin, ha rɔda se yi e bak hêy Zin vɔk e neyɛnɛ̂ Ɛdɔm. Ha rɔda susu 

e rwa rak bagat na tîn Gbɔng Rep Nevwashe. 

4Ha rɔda re nuyel vɔk e rwa batin, hê kwey e Nɛk Beraku Lyāng, pere wɔ e Zin. 

Yɛnɛ̂ hɛ ha rɔda sɛ̀ e Kadɛsh-Barneya. Hê doyo vɔk e rwa ta na rwa bato wɔ̀ 
wul Hazar Adar vɔk e Azmɔn. 

5Yi e Azmɔn, yɛnɛ mo ha rɔda raa rɔt de ha sé yɛnɛ̂ vwel na Misra, ko hê yɛnɛ 

hɛ e Gworep Tē. 

6“E rwa ta, ha rɔda raa Gworep Tē. 

7“E rwa bato, ha rɔda se yi e Gworep Tē vɔk e Raku Hor. 

8Yi e Rakû Hor, ha rɔda kyè vɔk e Lebo Hamat, ko he re nuyel vɔk e Zedat, 

9na Zifrɔn, ko hê yɛnɛ hɛ e Hazar Ɛnan. 

10“Ko e rwa rak, ha rɔda yi e Hazar Ɛnan vɔk e Shefam. 

11Ha rɔda re nuyel vɔk e Ribla e rwa ta na Ayin, vɔk e beraku e rwa rak wo 

Gworep Galili. 

12Yi e hwomo ha rɔda raa Rɔt Yɔrdan na he yɛnɛ hɛ e Gbɔng Rep Nevwashe. 

“Yɛnɛ̂ vwel min à hane mwa e bebak benaas.” 

13Ko Mose a re nuyel, a ye, “Sevwel a semo de yin a rɔda sey yi na masâ sesek, 

na se sè benap min, tyɛng sede remo de Dagwi Darwey a ga kana nɔng nu, na 
be nɔ̂ng yére shatyat na rebit o. 

14-15Yerê Rubɛn na yerê Gat tanga rebit yerê Manase ya ga kana sɛ̀ numo mɛn 

e bak rwa ta e gurâ Rɔt Yɔrdan yi e Yeriko.” 

Bemat de ba vɔk nedirîk gâs vwel o 

16Dagwi Darwey a ha na Mose, a yang ɛ, 

17“Bemat de ba rɔda gas a BeIsrayɛl sevwel o a Ɛlɛyazar, piris, na Yɔshuwa 

Nun. 

18Ko yin a rɔda jut mwât nuyel gwining yi e kayɛ yere, na yɛn a sɛlɛ e gas o.” 

19-28Bazâ bemat de Dagwi Darwey a kasa ma vemo: Yi e yerê Yuda: Kalɛp 

Yɛfunɛ Yi e yerê Simɛyɔn: Shɛlumiyɛl Amihut Yi e yerê Bɛnyamin: Ɛlidat Kislɔn 
Yi e yerê Dan: Buki Yɔgli Yi e yerê Manase: Hanyɛl Ɛfɔt Yi e yerê Ɛfrayim: 

Kɛmwɛl Shiftan Yi e yerê Zɛbulun: Ɛlizafan Parnak Yi e yerê Isakar: Paltiyɛl 
Azan Yi e yerê Ashɛr: Ahihut Shelomi Yi e yerê Naftali: Pɛdahɛl Amihut. 

29Bemat a vemo de Dagwi Darwey a nɔng ɛn fwôm gâs benap yaga BeIsrayɛl 

e sevwêl Kanaan. 

Bara BeIsrayɛl 35 
Bapomo yaga BeLevi 

1E tyɛ̄l Mowap e gura Rɔt Yɔrdan na Yeriko, Dagwi Darwey a yâng Mose, 

2-3“Nɔ̂ng BeIsrayɛl nu, na yɛn a paa a BeLevi bapomo bahak e ji vwel de ba ga 

kana nɔng ɛn. Yɛn a to paa a yɛn nekwɔn de na gwɔrɔ bapomo mo, na yɛn a 
gyeng ɛ yas mɛn arɔng. Bapomo mo ba rɔda sè vê BeLevi, ko yɛn ê sangal e ji 
vɛ. 

4-5“Kwɔ̂n gyeng yas hê kahɛ pomo ha rɔda sè mita naga betungun (500) e kawɛ 

bak wo jwa-pomo mo. Yi ano, bahagât kahɛ kwɔn o bê se mita gu rining (1,000) 
e kawɛ bak. Ko repomo mo ra rɔda sè e tē. 

6-7Nepyak bapomo de ba rɔda nɔ̂ng BeLevi na rɔda sè kuru banaas na vɛ rwit 

(48) mwa na nekwɔn gyeng yas mɛn. E ji bapomo mo, batyiimin ba rɔda se 
bapomô dál. Ba rɔda sè yaga kawɛ mwat de a mɔrɔ mwat e gawey, ko a rɔda 
tele vɔk e vɛ. 

8Ba rɔda paa bapomo pyak yi e yére de ya sé pyak, ko be paa vɛ tyɔng yi e yére 

de ya sé shɛl o, yaga na kayɛ yere ye vɔk bapomô BeLevi tyɛng na nepyak 
bemat mɛn.” 

Bapomô dál 
(Bare 19:1-13; Yɔsh 20:1-9) 

9Dagwi Darwey a to yang Mose, 

10a ha a BeIsrayɛl neha nemo ngan: “Jeng de yin ê ye dɔ a Rɔt Yɔrdan, na yin 

a yel e ji sevwêl Kanaan, 

11yin a rɔda paa a bato min bapomô dál, yaga na, ka mwat hwak a mɔrɔ mwat 

e gawey, ko yɛ a rɔda tele vɔk e rehak e ji bapomo mo, na a wɔ dal ɛ̀. 

12Bapomo mo ba rɔda sɛlɛ hin yaga dál yi e mwât talâ pyɔ̌n nemî mwat mɛ. Be 

kwon mɔrɔ mwat de a mɔrɔ mwat wɛt, sɛ̌ jeng de ba wɔ na yɛ e nuyêl regyɛng 
bemat, na be ra a yɛ shɔt e ngyen. 

13Bapomô dal de yin a rɔda paa vɛ ba rɔda sè batyiimin: 

14batat e gurâ Yɔrdan, ko batat e Kanaan. 

15Ba rɔda se yaga BeIsrayɛl mwa na bemat beduk de ba sangal e tē mɛn Kawɛ 

mwat de a mɔrɔ mwat e gawey, a tɔk tele vɔk e ji vɛ. 

16-18“Ko mwat de a rusu mwat hwak na gwelê dyam, kɛ a toro hɛ na gwofwa, kɛ 

a rusu hɛ na cɔgɔt, ko mwat o a ku, mwat wane mo a sé mwât mɔrɔ̂ mwat, ko 
bē mɔrɔ hɛ arɔng. 

19Gwà mwat de ba mɔrɔ mo ê mɔrɔ mwat de a mɔrɔ gwà mɛ e kagwa de a sɛ̀ 

ɛ. 

20“Ka sede mwat hwak e bɛrɛng mwat hwak ves, ko a gang ɛ, kɛ a toro hɛ na 

pyɛ cak na nengyas, 

21kɛ a rusu hɛ na vwɔ, ko a vɛ̌ ku, yɛ a sé mwât mɔrɔ̂ mwat, ko bē mɔrɔ hɛ. Gwà 

mwat de ba mɔrɔ mo ê mɔrɔ mwat de a mɔrɔ gwa mɛ e kagwa de a sɛ̀ ɛ. 

22-25“Ko ka sede mwat hwak a gang mwat, kɛ a toro hɛ na gwofwa kɛ na pyɛ 

cak ayi, ko a mɔrɔ hɛ e gawey, mwa ano de mwat wane mo a sé wo repugu 
mɛ wɛt, ko a ra ano na simo mɛ wɛt arɔng, ko regyɛng bemât repomo mɛ ba 
rɔda yɛrɛ a yɛ shɔt wɔgɔ, vit a hɛ na renɛn, ko ba rɔda gyep ɛ yi e vwɔ̂ gwà 
womo de ba mɔrɔ mo. Ba rɔda to toyo na yɛ vɔk e repomô dál de a ga kana 
tele wɔ ɛ. Yɛ a rɔda sangal e hwomo, sɛ̌ jeng de darwêy bepiris de ba kana 
shushu hɛ na něy nejɛrɛ a ku e ngyen. 

26Ko ka sede mwat de a mɔrɔ mwat o a hala repomô dál mɛ, 

27ko mwat de e jama hɛ a sɛ̀ ɛ e mâ repomo, ko a mɔrɔ hɛ, ko a rɔda vɔk 

renɛn wɛt. 

28A sé gbing-gbing na mwât renɛn a sangal e ji repomô dál, sɛ̌ jeng de darwêy 

bepiris a ku, na a de nusu a to ɛ vɔk e lɔ mɛ. 

29Hemo ha sé redu de yin ê gyeng e mwa bezamang min, e kagwa de yin a 

sangal ɛ. 

30“Ka sede mwat a mɔrɔ mwat, nuhâ mwat gwining e ra yɛ ha vey na be mɔrɔ 

hɛ wɛt. Bê tɔk mɔrɔ mwat o e ra nuhâ bemat beba kɛ ba dal ano zɔng. 

31“A sé gbing-gbing na be mɔrɔ mwat de a mɔrɔ mwat hwak. Bê tɔk tala pyɛ 

cak na be viri hɛ mɛ wɛt, yaga a ga ra gbɔng renɛn. 

32“Ka sede mwat de a mɔrɔ mwat a ga tele vɔk e repomô dál, hwo simo a yɛ, 

na a tala pyɛ cak, na a viri hɛ mɛ, na a kyè vɔk e lɔ mɛ gyam rekû darwêy 
bepiris wɛt. 

33“Yin lashe sevwel de yin a sangal ɛ wɛt! Nemî mwat de ba mɔrɔ hɛ ne lashe 

sevwel, ko vit a pyɛ de bê tɔk ra, na be tala mɛ nɛn yaga sevwel o, sɛ̌ na nemî 
mwat de a losho nemî mwat hwak. 

34Yin tɛ̀ sevwel de yin e sangal ɛ ligis wɛt, yaga me pyɛ hom me sangal e tē min 

arɔng. Ey, me, Dagwi Darwey, ma sé sangal e tê BeIsrayɛl.” 

Bara BeIsrayɛl 36 
Behwông Zelofehat ba sɛ̀ benap 

1Bemât nuyêl rùhup Gileyat Makir Manase Yɔsɛf ba vey na Mose na bemât 

nuyêl yére BeIsrayɛl. 

2Yɛn a yang ɛn, “À darwey, Dagwi Darwey a nɔng o nu, na hwo gas a BeIsrayɛl 

sevwel na masâ sesek, na sè tɛ́ ɛ benap mɛn. A to nɔng o nu, na hwo nɔ̂ng 
behwông Zelofehat, gwà mot, numo hê da mɛn. 

3Ko di, ka sede yɛn a ra weneng na bemat behak e ji yere mot wɛt, ko nap de 

wa sé mwɛn wa rɔda ba sè yaga yere yane de yɛn a sé ɛ. Yi ano, nepyak benap 
mot na rɔda tɛt ɛn. 

4E shêy vibis, ba rɔda gwɛ̌ a yere de yɛn a sê weneng na yɛn benap mɛn o ting-

ting. Yi ano ba rɔda pat vɛ yi e yê bedabeda mɛn.” 

5Mose a nɔ̂ng BeIsrayɛl redu remo, tyɛng sede remo de Dagwi Darwey a ha a 

yɛ, a ye, “Pyɛ de yére Yɔsɛf ya ha, ya sé tyɛng. 

6Yaga ano, Dagwi Darwey a nɔng nu hemo yaga behwông Zelofehat: Yɛn ê tɔk 

ra weneng na kawɛ mwat de yɛn e simo, ko tik na a se e ji yerê lɔ da mɛn zɔng. 

7Ba rɔda jut benap yere cak, na be nɔ̂ng yere cak detu e ji BeIsrayɛl wɛt. Nap 

kawɛ WoIsrayɛl wa rɔda nàra e ji benap yere mɛ. 

8Kawɛ hwong e ji BeIsrayɛl de ba nɔng ɛ numo mɛ hê da mɛ, a sé gbing-gbing, 

na a ra weneng na mwat hwak e yerê da mɛ mo. Yi ano, kayɛ yerê BeIsrayɛl yê 
vɔk yɛnɛ̂ vwel de ba gas a yɛ. 

9Vit a mwat de a rɔda jut nap yere cak, na a nɔ̂ng yere cak detu. Kayɛ yerê 

BeIsrayɛl ya rɔda sangal e yɛnɛ̂ vwel de ha sé mɛn.” 

10-11Ano kwong, Mala, na Tirza, na Hɔgla, na Milka, tanga Nowa, behwông 

Zelofehat yɛn a ra tyɛng na pyɛ de Dagwi Darwey a nɔ̂ng Mose nu e ra yɛ. Yɛn 
a ra weneng na bewên begwa da mɛn. 

12Yɛn a ra weneng e ji rùhup yerê Manase Yɔsɛf; yi ano benap mɛn ba nàra e ji 

yerê da mɛn. 

13Vemo vɛ à badu de Dagwi Darwey a nɔ̂ng BeIsrayɛl yi na Mose, e tyɛl Mowap 

bagat na Rɔt Yɔrdan e gura gworo yi e Yeriko. 

Bare Badu 
Bare Badu 1 

1E ji bwok-basa gwomo, ba jɛk neha de Mose a ha a mwa BeIsrayɛl jeng de 

yɛn á rɔngɔl e rwa rak hê Rɔt Yɔrdan. Yɛn á sè e hêy nɛk rɔt o bagat na repomô 
Suf. Nɛk o wa sé e tê repomô Paran na bapomô Tɔfɛl, na Laban, na Hazɛrɔt 
tanga Di-Zahap. 

2Ka sede be raa gwông berahwôl Ɛdɔm, a sé kwɛngɛl nepɔlɔ kuru na hɛ hining 

na be kyè yi e Raku Sinai vɔk e Kadɛsh Barneya. 

3E shey kuru banaas bama de yɛn a hala sevwêl Misra e tuk hê mɛsɛng hê pwɛl 

gwô kuru na gwɛ gwining, Mose a ha a BeIsrayɛl o kayɛ pyɛ de Dagwi Darwey 
a kana nɔng ɛ nu, na a ha a yɛn. 

4A ra ano e bama de a ga re Sihɔn, gbɔng gwɔ̀m BeAmɔr de a re negwɔm yi 

e repomô Hɛshbɔn, tanga Ɔk, gbɔng gwɔ̀m Bashan de a re negwɔm yi 
e bapomô Ashtarɔt na Edirey arɔng. 

5A sè e yɛnɛ̂ sevwêl Mowap e rwa rak na Rɔt Yɔrdan de Mose á hwo misang a 

yɛn badu Dagwi. 

Ha he mɛsɛng he Mose 
(Bare 1:6—4:43) 

Mose hwo yang BeIsrayɛl: 6“Jeng de wot á sè e Raku Sinai, Dagwi Darwey, Dagwi 

mot á yang ot ngan, ‘Sángal min e ngamo ha ga vey ano. 

7Vibis hin bǔk min, na yin re nuyel. Kyè in vɔk e vwêl BeAmɔr na hê BeKanaan, 

bemât vwara mɛn, yɛnɛ̂ bavwel o ha wuna nɛk Rɔt Yɔrdan, na vwêl beraku, na 
bak vwêl berahwol, na bak hêy gbingiring e rwa batin pere vɔk e bak kwogôm 
Gworep Tē, na berakû Lɛbanɔn pere vɔk e Gwɔrɔt Ɛifaratɛs. 

8Vwel o hɛ à hemo mwa de mê nɔng in. Sogo hin, na yin wɔ̀ sey ɛ hɛ. E hɛ à 

vwel de me, Dagwi Darwey, ma sira a beda min, Abraham, na Yishak, tanga 
Yakɔp, na me nɔng ɛn tanga yere mɛn.’ ” 

Mose a tɛ̀ bemât shɔt 
(Nusu 18:13-27) 

9 Mose re nuyɛl, a ye: “Jeng de yin á rɔngɔl e Raku Sinai, má yang in, ‘Nedirîk kyé 

na yin na ga kat a me, mê tɔk ra a yin kayɛ pyɛ nju hom wɛt. 

10Di in, Dagwi Darwey, Dagwi min a ga tɛ̀, yin a sé pyak sedesi sede netangacɛn 

e lagwi. 

11Ko tik na yɛ Dagwi wo bedabeda min a gwɛ̌ nepyak min zang gu rining. Tik 

na a tɛ̀ a yin nerat pyak, tyɛng na sira de á kana ra! 

12Ko yi e rɛ̌ de me nju hom mê kyɛm me jut gbɔng nedirîk gas a yin shɔt ɛ? 

13Kasa hin bemat behak yi e kayiyɛ yerê Israyɛl vemo de ba vɔk netsitsɛng na 

tɔk, vemo de ba ga tɔ́k ɛn na ragas badu. Ma rɔda tɛ̀ ɛn, be vɔk reto e ra yin.’ 

14“Yin a ga kana simo wɔgɔ, a sé naka na be ra ano. 

15Yaga ano, ma jut bemât nuyêl yére min de ba vɔk netsitsɛng, ko ba ga tɔk ɛn 

na râ badu. Ma tɛ̀ ɛn, be vɔk reto e ra yin. Behak ba rɔda vɔk reto e ra bemat 
gu gu, behak e ra bemat naga naga, behak e ra bemat kuru batungun 
batungun, ko behak e ra bemat kuru kuru. Ano arɔng, ma tɛ̀sɛ bemât nuyêl 
fwom behak, na be ra fwom e ji yére min mwa. 

16E jeng de ma tɛ̀sɛ hɛn e de tom o, ko ma myák ɛn, ma yang ɛn, ‘Wok in shɔ̄t 

de bemat min ba vɛ̀sɛ mɛ e ra bemɛn. Gas in badu e tē, kɛ ha mo ha sé e tê 
bemat min zɔgɔ mɛn, kɛ ha wuna hɛn na bemât yére dyuk de ba sangal e tē 
min ayi. 

17Yin kwon dura simô to e yɛ̂t shɔ̄t o wɛt. Yɛrɛ hin a kawɛ mwat shɔt e gwong 

de gwa sé tyɛng, ko yin kasa mwat hwak wɛt, kɛ a ka sé darwey kɛ pwɛng ayi. 
Yin wok bengyip mwat hwak wɛt, yaga a sé e Dagwi de e sɛlɛ hin e de yɛ̂t 
shɔ̄t o. Ka sede shɔt cak ya dal gap min, tomo a me hin na yɛ, ko ma rɔda yɛrɛ 
yɛ.’ 

18“A sé e jeng jining o arɔng de ma myak in e ra bwang pyɛ́ de yin a rɔda ragas.” 

Bemât bɛrɛng nezɛɛt sevwel o 
(Bara 13:1-33) 

19 Mose a yâng BeIsrayɛl: “Ano kwong, wot á ra pyɛ́ de Dagwi Darwey, Dagwi mot 

á nɔng ot nu e ra yɛ. Wot á sogo yi e Raku Sinai, ko wot á kwey e vwel rey o 
hane de ha tɛnɛ hɛ tyɔng wɛt. Hey o ha sé pyɛ bengyip, ha dyɛng ano e gwong 
wɔ̀ sɛ̀ vwêl berahwôl BeAmɔr. Jeng de wot a wɔ̀ wul Kadɛsh Barneya, 

20-21ma yang in, ‘A remo wot a ga wul vwêl beraku BeAmɔr, hemo de Dagwi 

Darwey, Dagwi mot, a sé kyè wɔ̀ nɔng ot hɛ. E yɛ à Dagwi de bedabeda mot ba 
re a yɛ fongol arɔng. Di in vwel o, á heere. Kyè in, na yin wɔ̀ sey ɛ hɛ, na he tɛ́ 
ɛ min tyɛng na nu de Dagwi a ga nɔng in. Yin kwon tó yey, kɛ yin tɛ̀ bengyip wɛt.’ 

22“Ko yin á vey na me mwa hin, yin á ye, ‘Tik wot tomo bemat behak e ngyen, 

na yɛn a wɔ̀ bɛrɛng a wot nezɛɛ̀t hɛ. Tik yɛn a vey ha a wot begwong de ba dal 
naka wot kwey ɛ, tanga yerê bagbɔng bapomo de bemat o ba vɔk.’ 

23“Ma di, vô du mo ha sé a me rat, ko ma kasa bemat kuru na vɛ beba, gwining 

yi e kayɛ yere. 

24Yɛn a hwo kyè vɔk e vwêl beraku mo pere vɔk e Nɛk Ɛshkɔl, ko yɛn a bɛrɛng 

hɛ yɛɛlɛl. 

25Jeng de yɛn a toyo, ko yɛn a vɔk a wot ɛ nèy cɔ́gɔt de yɛn a sɛ̀ e hwomo. Yɛn 

a ha a wot wɔgɔ, vwel de Dagwi Darwey, Dagwi mot a sé nɔng ot ha sé rat. 

26“Ko yin a ra retek na nu de Dagwi Darwey, Dagwi min, a nɔng in. Yin a kyɛ́ in 

nà wɔ̀ yel e vwel o. 

27Yin a gwɔrɔng e ji min, yin a tē, ‘Dagwi Darwey e bɛrɛng hot ves! A pat ot yi 

e Misra, na a vey nára hot e vɔ BeAmɔr vemo, yaga na yɛn a bin mɔbɔs hot. 

28Yaga sɛ́ de wot ê wɔ ɛ? Wot e wok bengyip mɛn. Bemat de wot a tomo, na be 

wɔ̀ bɛɛ a wot nezɛɛt vwel o ba vey ha a wot wɔgɔ, bemat vane mo ba dal ot na 
gap, na nelis mwa arɔng. Yɛn a sé sangal e bagbɔng bapomo de ba gwɔsɔ vɛ 
na bejwâ-pomo de ba wɔ̀ wul larwak e nelis. Ano arɔng, bemat de ba sé 
e hwomo ba sé berey o tyɔng wɛt!’ 

29“Ko ma ha a yin, ma yang in, ‘Yin wok bengyip bemat o ko tyɔng wɛt! 

30Dagwi Darwey, Dagwi mot a rɔda kyè e nuyel mot. A rɔda tó a wot como na 

yɛn, tyɛng sede remo de wot á di de á ra yaga wot e Misra. 

31Ko yin a tɔk, Dagwi a kyè na wot e hey vey e ngamo tyang, tyɛng sede remo 

de da e kyè na hwey mɛ tyang.’ 

32Ko mwa ano, yin a kyɛ́ in nà tɛ̀ gap min e ra Dagwi Darwey, 

33yɛ de e dopse kyè e nuyel mot, na a jama a wot kwɔn rat de wot ê ye ɛ ngyɔk. 

E kyesem e nuyel mot e ji rele nagwi, na a dura a wot gwong de wot ê kwey ɛ, 
ko rele mo re lolo kya nabwalak.” 

Dagwi a tabak BeIsrayɛl 
(Bara 14:20-45) 

34 Mose a yâng BeIsrayɛl: “Dagwi Darwey a wok gwɔrɔng min, a tɛ̀ shom, ko a 

hanat siitit, a ye, 

35‘À yin bemât zamang ves hemo, vit a hwak e ji min de ê wɔ̀ yel e vwel rat 

hemo de ma ga kana sira na me nɔ̂ng bedabeda min hɛ. 

36E Kalɛp Yɛfunɛ zɔng de ê yel ɛ. Yɛ e raa me na tsak o, ko ma rɔda nɔ́ng ɛ, yɛ 

na yere mɛ, vwel hemo de yɛ a ga wɔ̀ bɛrɛng nezɛɛ̀t hɛ.’ 

37A sé yi na negwɔn min o de Dagwi Darwey a tɛ̀ shom na me arɔng, ko a yang 

me, ‘Di hwo mwa, à Mose, hwà rɔda yel e vwel o wɛt. 

38Ko Yɔshuwa Nun, mwât sɛlɛ mo ê yel e hɛ. Tik na hwo gwɛ̌ a yɛ gap e ji fwom 

mɛ, yaga e yɛ de ê kyè na BeIsrayɛl, na be wɔ̀ sey ɛ vwel o.’ 

39“E bama mo, Dagwi Darwey a yang ot mwa hot, ‘Yin a ye, bemât repugu min 

bê sey nèy min de na rɔngɔl nesɛl o, nemo de né tɔk gas pyɛ́ ryat na vyes wɛt 
e ngyen, ko ma ye, e nɛ de nê de ba yel e vwel o. Ma rɔda nɔ̂ng nɛ vwel o, ko 
yɛn a rɔda sangal e ji hɛ. 

40Ko yin ke, doyo hin, na yin a to in vɔk e hey, na yin a kyè vɔk e bak Gworep 

Sere.’ 

41“E tuk o, yin a toyo a me, yin a ye, ‘Wot a ga ra a Dagwi Darwey banɛn. Ko 

di, wot a ga yóng ot a remo, na wot wɔ e vwel o, na wot hwo ɛn na como, sede 
remo de Dagwi Darwey, Dagwi mot a nɔng ot nu.’ E bama mo kawɛ e ji min a 
hwo jut pyɛ̂ como mɛ. Yin e bare, a rɔda sè a yin begelek, na yin wɔ̀ hwo bemât 
vwêl beraku mo na como. 

42“Ko Dagwi Darwey a yang me, ‘Tusa hɛn gak, yɛn a wɔ̀ hwo ɛn wɛt. Ma rɔda 

sè na yɛn wɛt, ko bemât repugu mɛn bê ré ɛn.’ 

43“Ma ha a yin tyɛng pyɛ de Dagwi Darwey a ha, ko yin a tɛ̀ tong na hɛ wɛt. Yin 

a sogo a yɛ na nehywɛ. Yin a sogo vɔk e vwêl beraku mo, yaga yin a bare, yin 
a vɔk gâp tô como na yɛn. 

44Ko BeAmɔr de ba sangal e beraku mo ba nusu sede shok vey sɛ̀ in. Yɛn a re 

in na como e hwomo e vwêl beraku Ɛdɔm, ba ro in pere vɔk e Hɔrma. 

45Jeng de yin a toyo, yin a tosho a Dagwi Darwey, na a sɛlɛ hin, ko a wok in wɛt, 

a tɛ̀ tong na yin arɔng wɛt.” 

Neshey de BeIsrayɛl ba ra e hey 

46 Mose a re nuyel, a ye: “E bama de wot a ga ros e de sangal e Kadɛsh, 

Bare Badu 2 

1“Wot a doyo, ko wot a hwo kyè vɔk e hey. Wot a raa gwong vɔk e Gworep 

Sere, sede remo de Dagwi Darwey a nɔng ot nu. Wot a ra jeng pyak, wot e kyě 
rini e hêy beraku Ɛdɔm. 

2“Tuhak, Dagwi Darwey a yang me wɔgɔ, 

3jeng de wot a rɔ̀nɔs e vwêl beraku mo ya ga vey ano, tik na wot kyè vɔk e bak 

rwa bato. 

4A yang me, me misang hin ngan: ‘Yin a sé kyè wɔ̀ kwey e vwêl Ɛdɔm, yɛnɛ̂ 

vwêl begwa min yerê Esau. Yɛn e wok bengyip min, 

5ko yin kwon hwo ɛn na como ko tyɔng wɛt, yaga mê ka nɔt in kekwɔn tɛ̂ bwol 

e vwel mɛn wɛt. Ma ga nɔng ɛn vwêl beraku Seyir na he tɛ́ ɛ nap mɛn. 

6Ko yin ê tala dyâm pyɛ̂ re na nshî sɔ de yin ê sey na yɛn e negya.’ 

7“Mwin, Dagwi Darwey, Dagwi mot a ga tɛ̀ nerat e ra wot e ji kayɛ pyɛ de wot a 

ga ra. A ga kyě bɛrɛng hot naka jeng de wot a kyě gǎ e hey rey o hemo. A ga 
sangal tanga wot neshey kuru banaas nemo, ko a ga nɔngɔs hot kayɛ pyɛ de 
wot a simo. 

8“Ano kwong, wot a re nuyel na kwɛngɛl o, ko wot a hala yɛnɛ vwêl Seyir de 

begwa mot yerê Esau ya se ɛ. Wot a to hàla gwong de gwa kwey yi e bapomô 
Elat na Ɛziyɔn-Gɛbɛr vɔk e Gbɔng Rep Nevwashe. E bama mo, wot a doyo, wot 
a raa gwông hêy Mowap. 

9Ko Dagwi Darwey a hwo yang me, ‘Yin shɔk a BeMowap yey, kɛ yin hwo ɛn 

na como wɛt, yaga mê nɔt in bak vwel mɛn hwak wɛt. Yɛn a sé yerê Lɔt, ko ma 
ga nɔng ɛn gbɔng repomô Ar, na re tɛ́ ɛ nap mɛn.’ ” 

Yére cak bagat na vwêl Kanaan 

10Gyam na Dagwi a nɔng BeMowap vwel mɛn, gbɔng yerê bemat berey o cak 

de bá tang ɛn a BeƐmi bá kana sangal e hwomo. Yɛn á sè bèlis o sede yerê 
bemat berey o cak de bá tang ɛn à BeAnak. 

11Bá tâng BeƐmi mo à BeRɛfa, sede remo de bá tâng BeAnak à BeRɛfa arɔng, 

ko bemât Mowap ba tâng BeRɛfa mo à BeƐmi. 

12BeHori bá kana sangal e vwêl Seyir a raane, ko yerê Esau yá ro ɛn yi e hɛ, 

yá wey na yɛn hywiri, ko yɛn a sangal ɛ. E bama mo, BeIsrayɛl ba ra ano arɔng 
na bemat e vwel de Dagwi Darwey á nɔng ɛn, na he sè nap mɛn. 

BeIsrayɛl ba ye dɔ à Rɔt Zɛrɛt 

13“Jeng de wot a wul Rɔt Zɛrɛt, wot a ye dɔ a rɛ, tyɛng na pyɛ de Dagwi a yang 

ot. 

14Pyɛ́ yemo ya té neshey kuru batat na nɛ rwit (38) e bama de wot a ga hala 

Kadɛsh Barneya. E jeng o, mwa bemat de bá kana tɔk tô como e Kadɛsh 
Barneya ba ga kushu vit, tyɛng na pyɛ de Dagwi Darwey á kana ha, ya rɔda té. 

15Ko yɛ pyɛ mɛ á ra begwong de mwa hɛn ba kushu. 

16“E bama de yɛn a ga kushu mwa, 

17Dagwi Darwey a yang me, 

18‘Yunung yin a rɔda kwey e yɛnɛ̂ vwêl Mowap ko yin ê hala repomô Ar. 

19Yin a rɔda kwey e vwêl BeAmɔn. Ko yin shɔk a yɛn yey, kɛ yin hwo ɛn na 

como wɛt, yaga mê nɔt in bak vwel mɛn hwak wɛt. Yɛn a sé yerê Lɔt, ko ma ga 
nɔng ɛn bak vwel o na wo tɛ́ ɛ nap mɛn.’ ” 

Yére cak gbak de ya sangal bagat na vwêl Kanaan 

20Bá to tâng yɛnɛ̂ vwel hemo mo à vwêl BeRɛfa. Yɛn à bemat de bá kana sangal 

e ji hɛ. BeAmɔn bá kana yila bemat o à BeZamzum. 

21BeZamzum o bá sè belis sede BeAnak. Yɛn á sè yere ryey, ko yɛn á sè pyak 

arɔng. Ko Dagwi Darwey á sɛlɛ BeAmɔn o, na be wey na BeZamzum o. Bá sey 
ɛ vwel o, ko ba sangal ɛ. 

22Dagwi Darwey á sɛlɛ hɛn, sede remo de á kana sɛlɛ BeƐdɔm, yerê Esau 

e vwêl Seyir. Á nɔng BeHori mo e vɔ BeƐdɔm o, bá sey ɛ vwel o, bá sangal ɛ. 
Yɛn a rɔɔ sangal e hɛ pere vey e remo. 

23Bemat de ba tang vɛ, à BeAvi ba kana sangal e bapomô bak vwel Gaza. Ko 

bemat de ba yi e rezîk Kaftor ba sey ɛ vwel mɛn o, ko yɛn a sangal e hɛ. 

24“E bama de wot a ga kwey yɛnɛ̂ vwêl Mowap, Dagwi Darwey a yang ot, ‘Sogo 

hin, na yin ye dɔ a Rɔt Arnɔn. Ma sé nɔng in Sihɔn, gbɔng gwɔ̀m Hɛshbɔn wo 
BeAmɔr na vwel mɛ e vɔ min. Hwo in hɛ na como, na yin a sey ɛ vwel o, na yin 
a sangal ɛ. 

25E ngamo nuyel, mê tɛ̀ mwa yére bemât jey be vɔk bengyip min. Yɛn ê vow na 

bengyip ras de ba tɛ̀ a yɛn reza min.’ ” 

BeIsrayɛl ba re Sihɔn, gbɔng gwɔ̀m Hɛshbɔn e como 
(Bara 21:21-30) 

26“Ano arɔng, ma tomo betom yi e hêy Kɛdɛmɔt vɔk na Sihɔn, gbɔng gwɔ̀m 

Hɛshbɔn, na wot yong sangâl netyang na yɛ. Ma yang ɛ, 

27‘Tik wot kwey e vwel mō tyang. Wot ê kyè cik zɔng, wot ê hala gwong, na wot 

a ye rɛng e kwɔn hak wɛt. 

28Wot ê tala dyâm pyɛ́ de wot ê re na nshi de wot ê sɔ arɔng. Pyɛ jining de wot 

e simo yɛ à, hwo tik ot wot kwey cik e vwel mō, 

29wot pere wɔ̀ ye dɔ à Rɔt Yɔrdan, na wot a yel e vwel de Dagwi Darwey, Dagwi 

mot a sé kyè wɔ̀ nɔng ot hɛ. Ko di, yerê Esau de ya sangal e Ɛdɔm, tanga 
BeMowap de ba sangal e Ar, bá simo a wot, wot kwey e yɛnɛ̂ vwel mɛn ano.’ 

30-31“Ko Sihɔn o a shǎl a wot nà kwey e sevwel mɛ. Dagwi Darwey, Dagwi mot 

a bare a tɛ̀ ɛ gbàrak, na a simo to como na wot. Dagwi Darwey, a yang me, ‘Di, 
ma sé kyè wɔ sɛlɛ hwo, na hwo re Sihɔn o na como, na hwo sey ɛ vwel mɛ. 
Yaga ano, hwo in hɛ.’ 

32“Ko Sihɔn a nusu na bemat mɛ mwa, na be tó como na wot bagat na repomô 

Yahas. 

33Ko Dagwi Darwey, Dagwi mot a nɔng ot wɛng e ra yɛn. Wot a mɔrɔ hɛ, na nèy 

mɛ bewen o, na bemât como mɛ mwa. 

34Wot a re karɛ repomo mɛ na como, ko wot a wey na karɛ mo hywiri. Wot a 

mɔbɔs bemat o mwa, beras, na beha tanga nèy. Wot a tik hwak kwen wɛt. 

35E yas mɛn zɔng de wot a hashe, mwa na pyɛ̂ jugu e bapomo mo. 

36Dagwi Darwey, Dagwi mot a sɛlɛ hot na wot a re bapomo mo mwa na como, 

yi e repomô Arower, de ra sé e rak nɛk Rɔt Arnɔn, mwa na repomo de ra sé 
e tê nɛk o, wot a kyè mɛ pere wɔ̀ wul susû vwêl Gileyat. Vit a repomo mɛn rehak 
de ra vɔk jwa-pomo de wa dal gap mot nà gangas wɛ. 

37“Ko wot á wɔ́ bagat na yɛnɛ̂ vwêl BeAmɔn wɛt, kɛ kwogôm Rɔt Yabɔk kɛ 

bapomô vwêl beraku, tyɛng sede Dagwi Darwey, Dagwi mot a nɔng ot nu.” 

Bare Badu 3 
BeIsrayɛl ba re Ɔk, gbɔng gwɔ̀m Bashan e como 

(Bara 21:31-35) 

1 Mose a re nuyel, a ye: “E bama mo, wot a kyè vɔk e bak rwa bato, vɔk e bak 

yɛnɛ̂ vwêl Bashan. Ko Gbɔng Gwɔ̀m Ɔk na bemat mɛ mwa ba nusu, na be tó 
como na wot bagat na repomô Ɛdirɛi. 

2Ko Dagwi Darwey a yang me, ‘Hwo wok bengyip mɛ wɛt. Ma rɔda nára hɛ, na 

bemat mɛ tanga yɛnɛ̂ sevwel mɛ mwa e vwɔ mō. Rá a yɛ tyɛng pyɛ de hwà ra 
a Sihɔn, gbɔng gwɔ̀m BeAmɔr de á re negwɔm yi e Hɛshbɔn.’ 

3“Ano kwong, Dagwi Darwey á tɛ̀ Gbɔng Gwɔ̀m Ɔk na bemât como mɛ e vɔ mot, 

ko wot á mɔbɔs hɛn hywiri. 

4E jeng o, wot á re bapomo mɛ mwa kuru batyiimin, de ba sé e bak vwêl Argop 

e yɛnɛ̂ sevwel Bashan na como. 

5Bá kana lɔk bapomo mo mwa vɛ na gap, ko bá gwɔrɔ vɛ na bejwâ-pomo de bá 

vɔk ruhup, na bedyam manâs vɛ. Ko bá vɔk nebapomo nehak pyak de bá gwɔrɔ 
nɛ na bejwa wɛt. 

6Wot á wey na bapomo mo mwa, ko wot á mɔbɔs beras na beha tanga nèy vɛ, 

tyɛng sede remo de wot á ra a bapomô Gbɔng Gwɔ̀m Sihɔn wo Hɛshbɔn. 

7Ko wot á hashe yas mɛn, mwa na pyɛ̂ jugu e bapomo mo. 

8“Yi ano, wot á sey ɛ mwa bavwel de ba sé e bak rwa rak na Rɔt Yɔrdan, yi 

e Rɔt Arnɔn pere vɔk e Raku Hɛrmɔn, yi e vɔ begbɔng begwɔ̀m BeAmɔr 
beba mo. 

9Bemât repomô Sidɔn bá yila rakû Hɛrmɔn o à Siriyɔn, ko BeAmɔr bá yila wɛ à 

Senir. 

10Wot á sey ɛ bapomo de ba sé e ra tas vwel o arɔng, na yɛnɛ̂ bavwêl Gileyat 

na Bashan pere vɔk e bapomô Saleka na Ɛdirɛi, vɛ à bapomo beba de Ɔk, 
gbɔng gwɔ̀m Bashan á kana re negwɔm e ra vɛ. 

11“Gbɔng Gwɔ̀m Ɔk á sè wo yɛnɛ mo wo BeRɛfa. Bá yong kundung revin 

mɛ, netes o ná sè sede mita benaas, ko nelis o ná sè bagat mita beba. Be tɔk 
di gwɛ pere vey e remo e gbɔng repomô BeAmɔn de be tâng rɛ à Raba.” 

Ba gas a yére cak vwel e rwa rak na Yɔrdan 
(Bara 32:1-42) 

12 Mose a re nuyel, a ye: “Jeng de wot á sey ɛ vwel o, ma nɔ̂ng yére Rubɛn na 

Gat yɛnɛ̂ vwel de ha sé e bak rwa bato na repomô Arower, bagat na Rɔt Arnɔn. 
Ma gwɛ̌ a yɛn ɛ rebît vwêl berakû Gileyat na bapomô vɛ mwa. 

13Ma nɔ̂ng rebît yerê Manase bwang vwêl Gileyat o na vwêl Bashan mwa, kwɔn 

de Ɔk á kana re ɛ negwɔm. “Ba kana tâng bak vwêl Argop e Bashan à vwêl 
BeRɛfa. 

14Yayir, mwât yerê Manase, á re yɛnɛ̂ vwêl Argop na como, pere vɔk e yɛnɛ̂ 

bapomô Gɛshur na Maaka. A vos a nèy bapomo mo reza mɛ, ko bé rɔɔ tâng nɛ 
à Nebapomô Yayir. 

15Ma nɔ̂ng bemât ruhûp Makir wo yerê Manase vwêl Gileyat. 

16Ano arɔng, ma nɔ̂ng yére Rubɛn na Gat yɛnɛ̂ vwel de ha kaba yi e Gileyat 

pere wɔ̀ ta e Rɔt Arnɔn. Yɛnɛ̂ vwel o hɛ à Rɔt Arnɔn o e bak rwa batin, ko e bak 
rwa bato, yɛnɛ mo à Rɔt Yabɔk, ko gura mo gworo gwa sé vwêl BeAmɔn. 

17E rwa rak, yɛnɛ mɛ ha raa Rɔt Yɔrdan yi e Gworep Galili vɔk e Gbɔng Rep 

Nevwashe e rwa batin, pere vɔk e fwɔ̂ Raku Piska e rwa rak. 

18“E jeng o, ma misang a yin, ma yang in ngan: ‘Dagwi Darwey, Dagwi mot a 

ga nɔng in vwel hemo e rwa rak na Rɔt Yɔrdan, na he sè nap min. Yaga ano, 
tɛ̀ in bemât como min be hashe pyɛ̂ como, na be tanga wɔ̀ ye dɔ a Rɔt Yɔrdan o 
e ra cáng min, yére Israyɛl, na yin a wɔ̀ sɛlɛ hɛn. 

19Ko tik in beha min na nèy e bapomo de ma ga gas a yin. Tik in yas min arɔng, 

ma tɔk yin a vɔk yas pyak. 

20Wɔ̀ sɛlɛ hin cáng min sɛ̌ yɛn a sɛ̀ vwel o mɛn de Dagwi Darwey a rɔda nɔng 

ɛn e bak rwa ta wo Rɔt Yɔrdan, na a to tik ɛn be sangal e hwomo e ji netyang, 
sede remo de a ga ra a yin e gura gwomo. E bama de kayɛ pyɛ ya ga dyɛng 
tyang, ko yin de to in vey e vwel de ma ga gas a yin hɛ.’ 

21“Ko ma misang a Yɔshuwa, ma yang ɛ, ‘Hwà ga di kayɛ pyɛ de Dagwi Darwey, 

Dagwi mot a ga ra a begbɔng begwɔ̀m beba vemo, yɛ Sihɔn na Ɔk. A rɔda ra a 
kawɛ gbɔng gwɔ̀m de yin ê hwo ɛ na como tyɛng ano. 

22Hwo kwon vo bengyip wɛt! Dagwi Darwey, Dagwi mot a rɔda tó a yin 

como mo.’ ” 

Mose ê yel e Kanaan wɛt 

23-24 Mose a re nuyel, a ye: “E jeng yane, ma shonong e ra Dagwi Darwey, ma ye, 

‘À Darwey, Dagwi Darwey, hwà ga mɛsɛng dura a me nerey mō na reto mō. Vit 
à Dagwi hwak e lagwi kɛ e jey de ê tɔk ra pyɛ́ ryey yerê yemo de hwà ga ra! 

25Gabɔk wɛt, tik na me ye dɔ à Rɔt Yɔrdan, na me di vwel rat hane e gura gworo, 

vwêl beraku rat hane mwa na berakû Lɛbanɔn arɔng.’ 

26“Ko di, a sé yaga yin de Dagwi Darwey a tɛ̀ shom na me, ko a tɛ̀ tong na won 

hom wɛt. A yang me, ‘Gwà ga vey ano! Hwo kwon to hanat ha hemo wɛt! 

27Wɔ̀ tut e ra ratɛ̂t Raku Piska, na hwo bɛrɛng vɔk e rwa bato na rwa batin, vɔk 

e rwa rak na rwa ta. Bɛrɛng pyɛ́ de hwô di hywɛ, yaga hwô sang ye dɔ a Rɔt 
Yɔrdan wɛt. 

28Misang a Yɔshuwa pyɛ́ de a rɔda ra. Gwɛ̌ a yɛ gap, na a vɔk cwey râ yɛ. E yɛ 

wɛ de a rɔda kyè na bemat o wɔ̀ ye dɔ a rɔt o, na yɛn a re sevwel de hwô 
bɛrɛng.’ 

29“Ko wot a nàra e nɛk de wó bɛrɛng repomô Bet-Pɛyɔr.” 

Bare Badu 4 
Mose a shonong e ra BeIsrayɛl, be gyeng hâ Dagwi 

1 Mose a re nuyel, a ye: “À yin BeIsrayɛl, Wok in badu mwa de ma sé basa a yin. 

Ka sede yin a gyeng vɛ, yin ê nàra beken, yin ê wo yel, na yin a re sevwel de 
Dagwi Darwey, a sé kyè wɔ̀ nɔng in. E yɛ de bedabeda min ba re a yɛ fongol. 

2Gyeng in nu mɛ de ma ga nɔng in. Yin gwɛ̌ kɛ yin tɛt ɛ pyɛ cak wɛt. 

3“Yin pyɛ min, yin a ga di pyɛ de á ra e Raku Peyor. Á wey na kawɛ mwat de á 

re a ci de ba tang yɛ à Baal fongol e hwomo. 

4Ko yin de yin a sé pang na Dagwi Darwey, Dagwi min, yin a rɔngɔl beken 

yunung. 

5“Ma ga basa a yin badu mo mwa, sede remo de Dagwi Darwey, Dagwi hom a 

yang me, me ra. Gyeng in vɛ e vwel de yin a sé kyè wɔ̀ yel na yin a sey ɛ hɛ, 
yin a sangal ɛ. 

6Gyeng in vɛ na tsak o, ko bemât yére dyuk bê di yerê netsitsɛng de yin a vɔk. 

Jeng de yɛn a wok rehâ badu Dagwi de yin e gyeng vɛ, yɛn a rɔda ye, ‘Yerê 
bemat ryey o yemo ya vɔk netsitsɛng na tɔk sizɔng!’ 

7Kayɛ jeng de wot e yila na Dagwi Darwey, Dagwi mot na a sɛlɛ hot, a sé bagat 

na wot. Ko vit a yerê jey cak, ka ya ka dal na nerey, de ya vɔk Dagwi hwak de 
a sé bagat na yɛ. 

8Ano arɔng, vit a yere cak, ka ya ka dal na nerey, de ya vɔk badu barat de be 

gas mɛ pyɛ́ e tē sede yerê vemo de ma ga basa a yin vɛ yunung.” 

Ba bare a BeIsrayɛl pyɛ́ de yá té e Raku Sinai 

9 Mose a re nuyel, a ye: “Tē in naka, na yin gyeng bato min. Yin kwon ye bam a 

pyɛ́ de yin a ga di na bayis min gbak-gbak wɛt. Ko há in a nèy min tanga nèy 
nèy min yɛ. 

10Bare hin na tuk de yin á tumal e nuyêl Dagwi Darwey, Dagwi min e Raku 

Sinai. Yɛ á kana yang me, ‘Tula a me bemat o mwa. Me simo yɛn a wok pyɛ de 
ma rɔda ha, na yɛn a gyeng yɛ mwa neyɛnɛ̂ neken mɛn. Tik na yɛn a basa a 
nèy mɛn, na ne ra tyɛng ano arɔng.’ 

11“Tuk hane, yin a wɔ bagat, na yin a tumal e fwɔ̂ raku. Bale bá bang wɛ kyīp-

kyip, ko balêm kya ba tabas yi e ra wɛ vɔk e lagwi. 

12Dagwi Darwey á ha na yin yi e ji kya mo. Yin á wok ha mɛ, yin á tɔk pyɛ de a 

sé ha, ko yin á ka di ɛ wɛt. 

13Á ha a yin pyɛ́ de ya sé gbing-gbing e ra wuna-na-sira de a ra na yin. Á nɔng 

in nu, yin gyeng Badu Kuru vemo de a jɛk e ra beta bagasak beba. 

14E jeng o, Dagwi á yang me, me basa a yin badu mwa de yin ê gyeng vɛ e vwel 

de yin a sé kyè wɔ̀ yel, na yin a sey ɛ hɛ, yin a sangal ɛ.” 

Ba tusa BeIsrayɛl e ra sâp pyɛ̂ sekwit 

15 Mose a re nuyel, a ye: “Jeng de Dagwi Darwey á ha na yin yi e ji kya e Raku 

Sinai, yin á di ɛ ko tyɔng wɛt. Yaga ano, tē in naka, 

16yin kwon ra a yɛ banɛn yi na yong a bato min kayiyɛ yerê pyɛ sekwit, kɛ ya sé 

rwas kɛ hwā mo, 

17kɛ ya sé ngyama kɛ gwonon, 

18kɛ ya sé pyɛ gabaga kɛ tɔk ayi. 

19Ko jeng de yin e bɛrɛng lagwi, yin e di gwi, kɛ pwɛl, kɛ netangacɛn ayi. Pyɛ 

cak ye tɔgɔs hin, na yin a sap kɛ yin a re a yɛ fongol wɛt. Di in, Dagwi Darwey, 
Dagwi min a nɔ̂ng bemât yére dyuk yerê pyɛ́ yemo na yɛn a sap yɛ e negya. 

20Ko e yin de yɛ a wɔ̀ sey ɛ hin yi e vwêl Misra, e de sesam de sé royo pep sede 

kyâ fwam-ju. A pat in, yaga na a bin tɛ̀ in yin a sè bemat mɛ, sede remo de yin 
a sé a remo. 

21“Ko a sé yaga yin de Dagwi Darwey, Dagwi min, á tɛ̀ shom na me, ko a sira 

hɛ, mê ye dɔ à Rɔt Yɔrdan, na me yel e vwel rat o mo wɛt, vwel o de a sé kyè 
wɔ̀ nɔng in hɛ nap. 

22Yaga ano, ma rɔda ku e bak vwel o womo, mê sang ye dɔ à rɔt o wɛt. Ko yin, 

yin a sé kyè wɔ̀ ye dɔ, na yin a sey ɛ vwel rat o mo, na yin a sangal ɛ. 

23Tē in naka, yin kwon ye bam a wuna-na-sira de Dagwi Darwey, Dagwi min a 

ga kana ra na yin wɛt! Gyeng in nu de a nɔng in wɔgɔ, yin yong a bato min 
kayiyɛ yerê pyɛ sekwit wɛt. 

24Yaga Dagwi Darwey, Dagwi min a sé sede kyâ nebep. E tɛ̀ yey na bemat mɛ 

sizɔng, ko e simo, na yin re a pyɛ cak fongol wɛt, sɛ̌ yɛ nju mɛ zɔng. 

25-26“E jeng tyɔng, yin ê ye dɔ a Rɔt Yɔrdan, na yin a sangal e vwel o. E hwomo, 

yin ê vɔk nèy, ko nèy o nê vɔk nemɛn arɔng. E bamâ neshey pyak, gyeng, yin 
ê hwo yongos nezap pyɛ̂ sekwit, mwa ano de Dagwi Darwey e kyɛ́ ɛ pyɛ́ mo. 
Yaga ano, ma sé tusa hin yunung, ko ma sé yila bemât lagwi na jey, na be se 
nuha hom e ra yin: Ka sede yin a ba yong pyɛ̂ sekwit o, Dagwi Darwey ê vo 
shom na yin, ko yin ê pɔl ɛ ba wɛt. Ê wey na yin vit. 

27Tyɔng e ji min zɔng de bê dal, ko Dagwi Darwey a rɔda tɛ̀ in gbing-gbing yin 

hala vwel o, ko ê shara hin e tê bwang yére bemât jey. 

28E hwomo, bê tɛ̀ in, yin a re a pyɛ̂ sekwit fongol, yemo de bemat ba yong na 

vɔ mɛn na cɔ́gɔt kɛ beta. Pyɛ́ mo ye bɛrɛng jey kɛ ye wok ha wɛt, ye re pyɛ́ wɛt, 
ko ye wok nesang wɛt. 

29-30E yɛnɛ mo, jeng de yin a sé e ji reyɔm e ji bemat o, ko pyɛ́ yemo mwa ye 

hwo e ra yin, yin a rɔda hwo jama Dagwi Darwey, Dagwi min. Ka sede yin a 
jama hɛ na yey rining, na yin a gyeng ha mɛ, ko yin ê sɛ̀ ɛ. 

31Yɛ a sé Dagwi wo nemwishish. A rɔda ye waa a hin, kɛ ê wey na yin wɛt, ko 

a rɔda ye bam a wuna-na-sira de á ra na bedabeda min wɛt. 

32-33“Nygɛgɛt hin pyɛ́ de ya ga kana té raane, gyam na be tɔs in, yimo yi e jeng 

de Dagwi à kana yong mwasi e jey yemo. Ngyɛgɛt hin pyɛ́ de ya sé e ji jey o 
mwa e gùna mo. Rangal hin bato min wɔgɔ, pyɛ cak ryey o ya ga sang té de 
bemat ba wok fwɔ̂ ci cak de ya ha a yɛn yi e ji balêm kya, ko yɛn a rɔngɔl 
beken arɛt? Mwat hwak a ga sang wok hâ pyɛ cak de ya dal ha hemo arɛt? Ko 
a sé e Dagwi min de á ha na yin ano! 

34Kɛ yin a ga sang wok, ci cak ya ga wɔ̀ jut bemat yi e yerê vwel hak, na ye tɛ̀ 

vɛ be tɛ́ ɛn bemât yɛ arɛt? Wey! Ko a sé e Dagwi Darwey, Dagwi min de á ra 
na yin ano e sevwêl Misra. E bayis min, á ra gbɔng pyɛ̂ langat na pyɛ̂ bes. A 
vey na tumbang detidetu tanga como, ko a nusu na yin na gbɔng reto mɛ na 
gap mɛ. 

35“Dagwi Darwey á ra pyɛ́ yemo mwa, na yin a tɔk, e yɛ nju mɛ zɔng de a sé 

Dagwi, ko vit a hwak sede yɛ. 

36A tik in, na yin a wok fwɔ mɛ yi e lagwi, yaga na a bin misang a yin ha mɛ. Ko 

e ngamo e jey, a tɛ̀ in, yin a di kya mɛ rey o sedesi, ko yin a wok ha mɛ yi e ji 
hɛ. 

37Dagwi a tɛ̀ yey na bedabeda min, ko a kasa hin. A pat in na gbɔng reto mɛ yi 

e sevwêl Misra. 

38A remo, ê ro yerê bemât jey de ya dal in na nerey mwa na gap yi e nuyel min. 

Ê vey na yin e sevwel mɛn o, na a nɔng in sɛ nap. 

39“Yaga ano, bare hin yunung, yin kwon ye bam wɛt, Dagwi Darwey a sé Dagwi 

e lagwi na jey. Vit a Dagwi hwak. 

40Gyeng in badu mɛ mwa de ma ga nɔng in vɛ yunung, ko kayɛ pyɛ ya rɔda kyè 

a yin na yere min naka. Yin a rɔda ros e jey e vwel hemo de Dagwi Darwey, 
Dagwi min a sé nɔng in hɛ na hē sè benap min gbak-gbak.” 

Bagbɔng bapomô dál e rwa rak na Yɔrdan 

41E bama mo, Mose a paa bapomo batat e rwa rak na Rɔt Yɔrdan, 

42yaga na mwat a tɔk tele a wɔ̀ dal ɛ, ka sede a mɔrɔ mwat e gawey, ko mwat o 

a sé mwât repugu mɛ wɛt. Mwât mɔrɔ̂ mwat o e tɔk wɔ̀ dal e hak e ji bagbɔng 
bapomo mo, ko bê raa hɛ be wɔ̀ mɔrɔ hɛ e ji rɛ wɛt. 

43Ba paa Bɛzɛr de ra sé e ra tas hey yaga yerê Rubɛn, na Ramɔt e bak vwêl 

Gileyat yaga yerê Gat tanga Golan e bak vwêl Bashan yaga yerê Manase. 

Ha he neba he Mose 
(Bare 4:44—11:32) 

44-45Badu Dagwi a vemo tanga basa detidetu e ra vɛ de Mose a nɔ̂ng BeIsrayɛl 

e bama de yɛn a ga nusu hɛn yi e sevwêl Misra. 

46A nɔng ɛn vɛ jeng de yɛn á sè e nɛk wo rwa rak na Rɔt Yɔrdan bagat na 

repomô Bet-Pɛyɔr. Yɛnɛ̂ vwel o há kana sè hê Gbɔng Gwɔ̀m Sihɔn wo BeAmɔr 
de a re negwɔm yi e repomô Hɛshbɔn. Mose tanga bemât comô BeIsrayɛl bá 
re hɛ na como jeng de yɛn á kana nusu yi e sevwêl Misra. 

47Yɛn á sey ɛ vwel mɛ mo, mwa na hê Gbɔng Gwɔ̀m Ɔk wo Bashan, hwak e ji 

begbɔng begwɔ̀m BeAmɔr de á sangal e rwa ta na Rɔt Yɔrdan. 

48Vwel o há sè yi e repomô Arower e hagât Rɔt Arnɔn vɔk e rwa bato pere wɔ̀ 

sɛ̀ mɛ Raku Hɛrmɔn de ba tang wɛ à Siriyɔn arɔng. 

49Vwel o ha wɔ̀ wuna ɛ mwa yɛnɛ̂ vwel hê rwa rak na Rɔt Yɔrdan pere vɔk 

e Gbɔng Rep Nevwashe e rwa batin, ko e rwa rak ha wɔ̀ wul fwɔ̂ Raku Piska. 

Bare Badu 5 
Badu Kuru 
(Nusu 20:1-17) 

1Mose a yila BeIsrayɛl mwa e dem hining, ko a yang ɛn: À yin BeIsrayɛl, wet in 

betong na mwa badu de ma rɔda nɔng in yunung. Masa hin vɛ, na yin a gyeng 
vɛ naka. 

2Dagwi Darwey, Dagwi mot a wuna hɛ na sira tanga wot e ra tɛ̂t Raku Hɔrɛp. 

3A wuna hɛ na bedabeda mot zɔng wɛt, ko na mwa hot de wot a sé beken 

yunung. 

4E hwomo e ra raku mo, Dagwi Darwey a ha na yin bayis na bayis yi e ji kya, 

5ko yin á wok bengyip kya mo, ko yin á kyɛ́ in nà tut e raku mo. Ano, ma tumal 

e tē min na Dagwi Darwey e jeng o, na me há a yin pyɛ de yɛ á sè ha. “Pyɛ́ ma 
yemo mwa de a ye: 

6“ ‘E me wɛ à Dagwi Darwey de ma sé Dagwi mō. Ma nusu na hwo yi e ji sesam 

e sevwêl Misra. 

7“ ‘Hwo vɔk Dagwi hwak detu na me wɛt. 

8“ ‘Hwo yong a tó mo pyɛ cak ye sekwit de ya sé rezinâ pyɛ cak e lagwi, kɛ e jey, 

kɛ e ji gworep e nɛ̂n vwel wɛt. 

9Hwo gaba e cat bol pyɛ sekwit na hwo re a yɛ fongol wɛt. Yaga me, Dagwi 

Darwey, Dagwi mō, me tɛ̀ yey na bemat hom sizɔng, ko me simo na hwo tɛ̀ yey 

na me zɔng arɔng. Mê tala vemo de ba kyɛ́ ɛn me. Mê to tala nèy mɛn wɔ̀ sɛ̀ 
zamang hê netat na hê nenaas. 

10Ko vemo de ba tɛ̀ yey mɛn na me, de ba gyeng badu hom, mê dura nerat hom 

e ra bezamang gu kpɛɛ. 

11“ ‘Hwo ra fwom na reza hom e gwong vwes wɛt. Me Dagwi Darwey, Dagwi 

mō ma rɔda tabak mwat de a ra fwom vwes na reza hom. 

12“ ‘Gyeng Tûk Shábat. Ha sé tuk de ma tik hɛ jaram yaga me, sede remo de 

ma nɔng o nu, me, Dagwi Darwey, Dagwi mō. 

13Hwà vɔk nepɔlɔ netyiimin, na hwo ra fwom mō mwa. 

14Ko tuk hê taama ha sé tûk pɔngɔ, ha sé jaram yaga me Dagwi Darwey, Dagwi 

mō. Mwat a ra fwom hwak e tuk hane mo wɛt kɛ hwo, kɛ nèy mō, kɛ sam mō 
rwas o kɛ hwā mo, kɛ rɔndɔng mō, kɛ madung mō, kɛ bwang yas mō, kɛ kwɛnɛt 
de a sé sangal e pomo mō. Ano, besam mō ba rɔda pɔng sede hwo arɔng. 

15Bare, hwà kana sè sam e sevwêl Misra, ko me, Dagwi Darwey, Dagwi mō ma 

nusu na hwo na gbɔng reto na gap hom. Yaga ano de ma nɔng o nu na hwo 
gyeng Tuk Shábat. 

16“ ‘Nɔ̂ng da mō na neng mō nerey, sede remo de ma nɔng o nu. Ano, kayɛ pyɛ 

yê kyè a hwo naka, ko nepɔlɔ mō nê gwɛ̌ hɛn e sevwel de me, Dagwi Darwey, 
Dagwi mō ma sé nɔng o. 

17“ ‘Hwo mɔrɔ mwat wɛt. 

18“ ‘Hwo ra nejwang wɛt. 

19“ ‘Hwo shigi wɛt. 

20“ ‘Hwo nɔng nuha bɔs e ra mwat hwak wɛt. 

21“ ‘Hwo mara yis e ra hwā kɛ rwâs mwat hwak wɛt. Hwo mara yis e ra lɔ mɛ, 

kɛ cap mɛ, kɛ sam mɛ rwas o kɛ hwā mo, kɛ rɔndɔng mɛ, kɛ madung mɛ, kɛ 
kayɛ pyɛ de ya sé myɛ.’ 

22“Badu ma vemo de Dagwi Darwey a nɔng in jeng de yin á tula hin e fwɔ̂ raku. 

A há na fwɔ mɛ gwô gap yi e ji kya tanga yi e ji rele de ra siri, a nɔng in badu 
vemo zɔng, a to gwɛ̌ ɛ bahak wɛt. E bama mo, a jɛk vɛ e ra beta bagasak beba, 
ko a nɔng me vɛ.” 

Mose á kana ha e tô BeIsrayɛl 
(Nusu 20:18-21) 

23“Jeng de kya há sè e raku mo, ko yin á wok fwɔ yi e ji rele de ra siri, mwa 

bemât nuyel yére min tanga bemakuk bá vey na me, 

24ba ye, ‘Yunung, Dagwi Darwey, Dagwi mot a ga dura a wot nerey mɛ na gbɔng 

nerat mɛ. Wot á wok fwɔ mɛ yi e ji kya! Wot a ga di, mwat ê tɔk re nuyel na 
neken mwa ano de Dagwi a sé ha na yɛ. 

25Ko a remo, wot ê jama reku e ji kya rey o sedesi hane arɛt? Mwin, wot ê 

kushu, ka sede wot a re nuyel na wok fwɔ̂ Dagwi Darwey, Dagwi mot. 

26Mwat hwak a ga sang nàra kwen e bama de a wok Dagwi wo neken a sé ha 

yi e ji kya a? 

27Di, e hwo à Mose de hwô to toyo, na hwo wɔ̀ wok kayɛ pyɛ de Dagwi Darwey, 

Dagwi mot a sé ha. E bama mo, hwô de gyirik na hwo ba ha a wot pyɛ de a ha 
a hwo. Wot a rɔda wet betong na ha mo, ko wot ê gyeng hɛ.’ 

28“Jeng de Dagwi Darwey a wok ha hane, a yang me, ‘Ma ga wok pyɛ de 

bemat o ba ha, ko yɛn a ha yɛt. 

29Káa, ka yɛn a dopse bare ano! Ka yɛn a dopse nɔng me nerey, na be gyeng 

badu hom mwa. Ano de kayɛ pyɛ yê sè a yɛn gyat, yɛn tanga yére mɛn 
nesheneshey. 

30Ci wɔ̀ ha a yɛn, yɛn a to ɛn vɔk e bǔk mɛn. 

31Ko hwo, sangal e ngamo na me. Mê nɔng o nu na badu hom mwa arɔng. 

Basa a bemat vɛ, yaga na yɛn a gyeng vɛ e ji sevwel de ma sé kyè wɔ̀ nɔng ɛn.’ 
” 

32Mose a re nuyel, a ye: “A yin BeIsrayɛl, tē in naka, na yin ra kayɛ pyɛ de Dagwi 

Darwey, Dagwi min a ga nɔng in nu e ra yɛ. Yin kyɛ́ in nà gyeng bahak e ji badu 
mɛ wɛt. 

33Raa hin gwong de a dura a yin e ji badu mɛ, yaga na kayɛ pyɛ ye kyè a yin 

naka, na yin ros e jey e vwel de yin a sé kyè wɔ̀ sey ɛ hɛ na he sè nap min.” 

Bare Badu 6 
Redu de ra dal mwa na nerey 

1 Mose a yâng BeIsrayɛl: “Badu ma vemo de Dagwi Darwey, Dagwi min a nɔng 

me nu, na me basa a yin vɛ. Gyeng in vɛ e ji sevwel de yin a sé kyè wɔ̀ yel na 
yin sangal ɛ. 

2Sap in Dagwi Darwey, Dagwi min, na yin a gyeng badu mɛ mwa de ma sé 

nɔng in vɛ jojot. Ra in ano, yin na yére min, ko yin ê sangal e ji sevwel o neshey 
pyak. 

3À yin BeIsrayɛl, wok in, na yin a gyeng badu mo! Yi ano, yin a rɔda sangal 

tyang, yin ê tɛ́ in yére ryey. Yin a rɔda sangal e vwel de ha siri, ko he nɔngɔs 
pyɛ́ shɛrɛk, tyɛng sede remo de Dagwi Darwey, Dagwi wo bedabeda min a ga 
kana sira na a nɔng in hɛ. 



308 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

4“Wet in betong, à yin BeIsrayɛl! Dagwi Darwey a sé Dagwi mot, yɛ Dagwi 

Darwey nju mɛ. 

5Yaga ano, tɛ̀ in yey na yɛ na yey min mwa, na simo min mwa, na gap min mwa 

arɔng. 

6“Vɔk in badu vemo de ma sé nɔng in yunung e yey min. 

7Rá in berem na nèy min e ra vɛ. Yin dopse ha e ra vɛ kayɛ jeng, jeng de yin a 

sé e lɔ, na jeng de yin a sé e jey, jeng de yin a sé kyè wɔ dyɛng, jeng de yin a 
sene arɔng. 

8Jɛk in vɛ, na yin a rɔgɔs vɛ e bègasɔ min tanga e batili min, na yin a dopse 

bare na vɛ. 

9Jɛk in vɛ e ra sesêk ri duk min tanga e ra ri rùhup bapomo min arɔng.” 

Túsa e ra negbarak 

10 Mose a re nuyel, a ye: “Dagwi Darwey, Dagwi min ê wɔ na yin e ji sevwel de a 

simo a nɔng in, sede remo de á sira a bedabeda min Abraham, na Yishak tanga 
Yakɔp. E hwomo, yin ê sɛ̀ bagbɔng bapomo de ba vɔk nelɔ nerat de yin a lɔk 
nɛ wɛt. 

11Nelɔ mo na rɔda sila na pyɛ́ ryat de yin a tɛ̀ yɛ e ji mo wɛt. Yin ê sɛ̀ hes de yin 

a kas wɛt, na hirî batîn anap na ve pat de yin a tus arɔng wɛt. Jeng de yin ê vɔk 
kayɛ pyɛ de yin e simo, na yin a re shɛrɛk, 

12ko tē in naka yin kwon ye bam à Dagwi Darwey, de á sey ɛ hin yi e Misra yi 

e kwɔn de yin á sè ɛ besam! 

13“Sap in Dagwi Darwey, Dagwi min, re in a yɛ nju mɛ zɔng fongol, ko yin sira 

na reza mɛ nju mɛ zɔng. 

14Yin re a cī fongol wɛt, cī yane de yére dyuk de ya gwɔrɔ hin ye re a yɛ fongol. 

15Ka sede yin a re a cī fongol, shôm Dagwi Darwey ya rɔda hwo e ra yin sede 

kya, ko ya rɔda wey na yin mwa hywiri. Yaga Dagwi Darwey, Dagwi min, de a 
sé tanga yin, e tɔk niri na mwat de e simo a sey ɛ nerey mɛ wɛt. 

16“Yin kwon mara nirî Dagwi Darwey, Dagwi min sede remo de yin á ra e Misra. 

17Tē in naka, na yin gyeng badu mɛ mwa de a ga nɔng in. 

18Ra in pyɛ́ de a ye, ya sé tyɛng ko ya sé ryat arɔng. Ano kayɛ pyɛ ya rɔda kyè 

a yin naka, ko yin a rɔda tɔk wɔ̀ sey ɛ vwel de ha sé rat, hemo de Dagwi Darwey 
á kana sira a bedabeda min na a nɔng ɛn hɛ. 

19Ko yin a rɔda ro vê repugu min yi e hɛ, tyɛng sede remo de a ga kana sira 

arɔng. 

20“E jeng de ye kyè vey, nèy min na rɔda ba rangal hin, nê ye, ‘Yaga sɛ́ de 

Dagwi Darwey, Dagwi mot a nɔng ot badu vemo mwa arɛt?’ 



309 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

21“Ko yin a rɔda yang ɛn ngan, ‘Wot á sè besam gbɔng gwɔ̀m Misra, ko Dagwi 

Darwey á nusu na wot na gbɔng reto mɛ. 

22Wot á di de á ra pyɛ̂ bes tanga pyɛ̂ bengyip sizɔng. Yi ano, á vey na gbɔng 

reyɔm e ra gbɔng gwɔ̀m o, na belɔ mɛ tanga mwa bwang BeMisra mo. 

23Ko wot, yɛ á nusu na wot yi e Misra mo, na a vey na wot e ngamo, na a ba 

nɔng ot vwel hemo, sede remo de á kana sira a bedabeda mot. 

24Ano kwong, Dagwi Darwey, Dagwi mot a nɔng ot nu, wot gyeng badu vemo 

mwa, na wot a sap ɛ arɔng. Ka wot a ra ano, kayɛ pyɛ yê kyè naka na wot, ko 
wot ê rɔngɔl beken, sede remo de wot a sé yunung. 

25Ka sede wot a gyeng kayɛ pyɛ de Dagwi a nɔng ot nu e ra yɛ na tsak o, ko yɛ 

a rɔda vɔk yey pyɛng na wot.’ ” 

Bare Badu 7 
Bemât Dagwi Darwey 

(Nusu 34:11-16) 

1 Mose a yâng BeIsrayɛl: “Dagwi Darwey, Dagwi min a rɔda vey na yin e vwel de 

yin ê sey ɛ hɛ, na yin sangal ɛ. Yɛ a rɔda ró yére pyak yi e ji hɛ, yɛ à BeHiti, na 
BeGirgash, na BeAmɔr, na BeKanaan, na BePɛrizi, na BeHivi tanga BeYebus. 
Yére tyaama mo ya dal in na nepyak na gap arɔng. 

2Jeng de Dagwi Darwey, Dagwi min, a rɔda tɛ̀ bemat vemo e vwɔ min, yin re ɛn 

e como, ko a sé gbing-gbing, yin mɔbɔs hɛn hywiri. Yin ra gafiri na yɛn kɛ yin 
wok nemwishish mɛn wɛt. 

3Yin ra weneng na behak e ji mɛn kɛ yin tik nèy min ne ra weneng na yɛn wɛt 

arɔng. 

4Ka yin a ra ano, ko yɛn a rɔda hwɔlɔ nèy min yi na Dagwi Darwey, na yɛn a 

hwo re a cī fongol. Ka sede yin a ra ano, ko Dagwi Darwey a rɔda vo shom na 
yin, ko ê wey na yin dey-dey. 

5“Yaga ano, gangas hin begagbang nása nɔrɔ̂ yas vɔk na cī mɛn, mɔbɔs hin 

beta sekwit de ba tɛ̀ vɛ cik, tow in sesêk Ashera, ci hwā mo, ko yin rangas pyɛ̂ 
sekwit mɛn arɔng. 

6Ra in ano, yaga yin a sé vê Dagwi Darwey, Dagwi min. A ga kana kasa hin yi 

e yére jey mwa, yaga na yin se vê yey mɛ. 

7“Dagwi Darwey a tɛ̀ yey na yin, ko a kasa hin, yaga yin a dal bwang yére bemât 

jey na nepyak wɛt. Mwin, yin a dal na nesɛl e ji mwa yére jey. 

8Ko a tɛ̀ yey mɛ na yin, a simo na a gyeng sira de a ga kana wuna na bedabeda 

min. Pyɛ ma yemo de ya tɛ̀, a sey in na gbɔng reto mɛ, ko a nusu na yin yi e ji 
sesam hê gbɔng gwɔ̀m Misra. 

9“Bare hin, Dagwi Darwey, Dagwi min a sé Dagwi gwining zɔng wo tsak o. 

E gyeng wuna-na-sira mɛ na tsak o na bezamang gu rining vê bemat de ba tɛ̀ 
yey mɛn na yɛ, ko yɛn e gyeng badu mɛ arɔng. 

10Ko vemo de be kyɛ́ ɛn hɛ, a rɔda tabak hɛn dey-dey, ê wey na yɛn. 

11Yaga ano, gyeng in badu na basa mɛ mwa de ma ga nɔng in vɛ yunung.” 

Dagwi ê tɛ̀ nerât e ra vemo de be gyeng badu mɛ 
(Bare 28:1-14) 

12 Mose a re nuyel, a ye: “Ka sede yin a wet betong na badu vemo, na yin gyeng 

vɛ na tsak o, ko Dagwi Darwey, Dagwi min a rɔda re nuyel na gyêng wuna-na-
sira mɛ na tsak o arɔng tanga yin, hemo de á kana ra a bedabeda min. 

13A rɔda tɛ̀ yey na yin, ê tɛ̀ nerat e ra yin, yaga na nepyak min ne gwɛ̌ hɛ, na yin 

a vɔk nèy pyak arɔng. A rɔda tɛ̀ nerat e ra hiri min, yaga na yin a vɔk pyɛ̂ yéneng, 
na nshî anap, tanga něy pwat. Ano arɔng, a rɔda gwɛ̌ a yin berɔndɔng na vyēl 
pyak. A rɔda nɔng in pyɛ́ ryat yemo e vwel de a ga kana sira a bedabeda min, 
a rɔda nɔng in hɛ. 

14Dagwi ê tɛ̀ a yin nerat de na dal ne kayɛ yerê bemât jey. Vit a hwak e ji min 

kɛ e ji yas min de ê sè sang-gwon. 

15Dagwi Darwey a rɔda gyép in yi e nerɔ detidetu, ê tɛ̀ yerê nerɔ neves de ná 

tak a yin e Misra ne to hwo e ra yin wɛt, ko ê vey na nɛ e ra bemât repugu min 
mwa e negya.” 

Gbing-gbing BeIsrayɛl be wey na yére bemât jey na cī mɛn 

16“Wey in na kayɛ yerê bemât jey de Dagwi Darwey, Dagwi min ê tɛ̀ ɛn e vwɔ 

min. Yin wok nemwishish mɛn wɛt! Ko yin re a cī mɛn fongol wɛt, yaga ra ano 
hê sè a yin rwik e fwɔ. 

17“Gyeng, yin ê bare, bemât Kanaan vemo ba dal in na nepyak, ko yin ê tɔk ro 

ɛn yi e sevwel o wɛt. 

18Yin wok bengyip mɛn wɛt! Bare hin na pyɛ de Dagwi Darwey, Dagwi min a ra 

a gbɔng gwɔ̀m Misra mwa na bemat mɛ. 

19Bare hin na betumbang beves de yin á di na bayis min, mwa na pyɛ̂ bes na 

pyɛ̂ langat, na gbɔng reto tanga gap de á ra mɛ fwom, na a nusu mɛ na yin. Ko 
a rɔda ra a bemat vemo de yin a sé wok bengyip mɛn tyɛng ano arɔng. 

20Ê tomo benagagbɛk, na be hwo e ra yɛn, ko bê wey na vemo de ba hywit ɛn, 

ko ba wɔ̀ lɛsɛ hɛn. 

21Ano kwong, yin wok bengyip bemat o wɛt. Dagwi Darwey, Dagwi min a sé 

tanga yin. Yɛ a vɔk gbɔng reto, ko be wok bengyip mɛ. 

22Jeng de yin ê hwo yére yemo mo, ko Dagwi ê ro ɛn hywɛ-hywɛ. Yin ê tɔk wey 

na yɛn e jeng jining wɛt. Ka sede yin a ra ano, ngyāma vyes yê gwɛ̌ hɛ e kwɔn o, 
ko yê hwosom e ra yin. 

23Dagwi Darwey a rɔda tɛ̀ yére sevwel o e vwɔ min, ko ê tɛ̀ ɛn, yɛn a kyě lingsit 

kpɛɛ sɛ̌ yin a wey na yɛn mwa vit. 

24Ano arɔng, ê nɔng in reto e ra begbɔng begwɔ̀m mɛn. Vit à hwak de ê ra retek 

na yin. Yin ê wey na yɛn mwa hywiri, ko ba rɔda ye bam a hɛn e jey. Yin ê wey 
na kawɛ e ji mɛn. 

25Rangas hin pyɛ̂ sekwit mɛn. Yin wok cwey dyam pyɛng na dyam shinang de 

ba dak mɛ yɛ̄, na yin vɛ a bato min yɛ wɛt. Ka sede yin a ra ano, ko ya rɔda vey 
a yin na gawey, yaga pyɛ́ mo ya sé a Dagwi byɛm-byɛm. 

26Yin vey na pyɛ̂ sekwit mɛn o cak e ji nelɔ min wɛt, yaga na gawey mɛn he 

kwon to ɛ e ra yin wɛt. A sé gbing-gbing yin kyɛ́ in pyɛ̂ sekwit mɛn o zakzak, na 
yin byɛs yɛ arɔng, yaga ya sé a Dagwi byɛm-byɛm.” 

Bare Badu 8 
Vwel de Dagwi ê nɔng BeIsrayɛl ha sé rat 

1 Mose a yâng BeIsrayɛl: “Gyéng in badu vemo mwa de ma ga nɔng in yunung. 

Ano de yin ê ros e jey, yin gwɛ̌ nepyak min, na yin a sey ɛ vwel de Dagwi Darwey 
á kana sira a bedabeda min, na a nɔng ɛn hɛ. 

2“Bare hin begwong de Dagwi Darwey, Dagwi min á tɛ̀ yin a kyě kyè e ji kwɛngɛl 

lwis, á kwey na yin e hey neshey kuru banaas. Á tɛ̀ negbang detidetu ne hwo 
e ra yin yaga na a mara hin mɛ. Á simo a tɔk kɛ yin ê tɛ̀ gap min e ra yɛ, na yin 
a gyeng badu mɛ, kɛ wey arɛt. 

3Á tɛ̀, yin a wok vyong, ko á nɔng in mana na yin a re, wa sé yerê pyɛ́ de yin kɛ 

bedabeda min ba ga sang re yɛ wɛt. Á ra ano, na a basa a yin mɛ wɔgɔ, pyɛ̂ re 
zɔng ya vey na mwat a nàra kwen wɛt, ko e simo kahɛ ha de Dagwi Darwey a 
ha arɔng. 

4“E ji nepɔlɔ kuru banaas nane, berugu min ba ga kwopos wɛt, ko bol min ba 

ga pus na kwɛngɛl o arɔng wɛt. 

5Ano, tik na yin a tɔk, Dagwi Darwey, Dagwi min e simo a basa a yin pyɛ́ de yin 

ê ra, tyɛng sede remo de da e basa a nèy mɛ pyɛ́ de nê ra. 

6Yaga ano, ra in tyɛng pyɛ de Dagwi a nɔng in nu e ra yɛ, raa hin gwong de ê 

dura a yin yi na badu mɛ, na yin a sap ɛ arɔng. 

7Dagwi Darwey, Dagwi min a sé wɔ na yin e ji vwel rat de ha vɔk nerɔt na lel 

nshi. Nshi de na nunus yi e nɛ̂n vwel na tele e benɛk tanga berahwol. 

8Bê sɛsɛm ɛ alkama na baale, na nèy anap, na nèy regwi, na nèy pomigiranet, 

tanga nèy pwat mwa na shok arɔng. 

9Yin a rɔda sang wok vyong, kɛ yin bidɛ pyɛ cak e hwomo wɛt. Beta vwel o ba 

vɔk dyam e ji vɛ, ko yin a rɔda cing dyam zwey e ji beraku hɛ. 

10Yin a rɔda re kayiyɛ yerê pyɛ́ de yin e simo yin re e hwomo, ko yin a rɔda feng 

a Dagwi Darwey, Dagwi min yaga vwel rat de a ga nɔng in hɛ.” 

Túsa e ra ye bam à Dagwi Darwey 

11 Mose a re nuyel, a ye: “Tē in naka yin kwon ye bam à Dagwi Darwey, Dagwi 

min wɛt. Yin kwon tik nà gyeng bahak e ji badu mɛ de ma sé nɔng in vɛ yunung. 

12Jeng de yin a vɔk kayɛ pyɛ de yin e simo yin a re, ko yin a ga lɔk nelɔ nerat, 

13ko berɔndɔng min, na vyēl min, na dyam pyɛng min, na dyam shinang min 

tanga bwang pyɛ̂ nedanerey min ya ga gwɛ̌ hɛ pyak, 

14ko tē in naka, yin hwo dak kaa wɛt. Yin ye bam a Dagwi Darwey, Dagwi 

min wɛt yɛ de á nusu na yin yi e sevwêl Misra, yi e kwɔn de yin á sè ɛ e de 
sesam. 

15Yɛ Dagwi o á kyè na yin e gbɔng vwêl gbingiring hane de ha sé pyɛ bengyip, 

de ha vɔk begwɔ̄m de ba vɔk nedɔm neves, mwa na lyāng arɔng. E hwomo, e ji 
vwel hane de ha hworok hwɔ́k-hwɔk, vit a nshi. Ko yɛ a tɛ̀ nshi ne tele yi e ji 
gwofwa sulup yaga yin. 

16Ano arɔng, e ji hey o, a nɔng in mana, na yin a re, wa sé pyɛ́ de bedabeda 

min ba ga sang re yɛ wɛt. A tɛ̀ negbang detidetu ne hwo e ra yin, yaga na yin a 
tɛ̀ gap min e ra yɛ. A masa hin ano yaga, e yɛnɛ mo, a simo na a tɛ̀ a yin nerat 
arɔng. 

17“Jeng de pyɛ́ ya sé a yin naka yin kwon ye, e yin de yin a tɛ̀ a bato min 

nedanerey yi na reto min kɛ gap min wɛt. 

18“Ko bare hin, a sé e Dagwi Darwey, Dagwi min de e nɔngɔs hin gap na yin a 

sɛ̀ pyɛ́ yemo. E ra ano, yaga e rɔngɔl gyeng wuna-na-sira de á kana ra na 
bedabeda min, sede remo de yin e bɛrɛng e jeng yemo. 

19“Ko ka sede yin a ye bam a Dagwi Darwey, Dagwi min, na yin a nɔng ɛ ma, 

na yin a re a cī fongol, na yin a sap yɛ, ma sé tusa hin yunung, ba rɔda wey na 
yin hywiri. 

20Ka sede yin a gyeng hâ Dagwi Darwey wɛt, ko yin ê wey tyɛng sede bemât 

yére yane de yɛ a rɔda wey na yɛ̄ jeng de yin ê yel e ji sevwel o.” 

Bare Badu 9 
BeIsrayɛl ba dal bwang bemat na nerat wɛt 

1 Mose a re nuyel, a ye: “À yin BeIsrayɛl, wok in! Yin a vey bagat ye dɔ à Rɔt 

Yɔrdan. Yin ê sey ɛ vwel de ha sé hê yére bemât jey de ya dal in na nerey mwa 
na gap. Yin ê sey ɛ bagbɔng bapomo mɛn de ba sé barey o, de ba gwɔrɔ vɛ na 
jwa-pomo lwis vɔk e lagwi. 



313 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

2Bemat o ba sé belis o, ko ba vɔk gap, vɛ à BeAnak. Yɛn a sé yerê bemat beting 

tyɔng wɛt, ko yin a ga wok de bemat be tē, vit a mwat de ê kyɛm a man gèy na 
yɛn. 

3Ko yin ê di, a sé Dagwi Darwey, Dagwi min de ê kyè e nuyel min sede kya de 

he re hey. Ê re ɛn na como, yaga na yin a bin ro ɛn, yin a wey na yɛn dey-dey, 
sede remo de Dagwi a ga kana sira na a ra a yin. 

4-5“E bama de Dagwi Darwey, Dagwi min a ga ro a yin bemat o, yin kwon yâng 

bato min, ‘Yemo ya sé pyɔlɔ mot, yaga wot a gyeng ha mɛ. Wot a sé bemat 
berat, ko wot e ra pyɛ́ de ya sé tyɛng. Pyɛ ma yemo de ya tɛ̀, Dagwi Darwey a 
vey na wot e vwel hemo.’ “Wey, Dagwi Darwey ê ro a yin bemât sevwel o, yaga 
ba sé beves, ko yaga a simo a sila sira de á kana wuna na bedabeda min 
Abraham, na Yishak tanga Yakɔp arɔng. 

6Yin kwɛlɛng bato min wɛt! Dagwi Darwey ê nɔng in vwel rat hemo, yaga yin a 

vey na yin vɔk hɛ wɛt. Mwin, yin a sé bemat de neyey min na sé kashalang.” 

Hwêy mus dyam shinang: Mose a bare a BeIsrayɛl banɛn mɛn 

7“Yin kwon ye bam a gwong de yin á tɛ̀ Dagwi Darwey, Dagwi min a wok shom 

na yin e hey! Yimo yi e tuk de yin á nusu yi e Misra pere vey e tuk de yin á vey 
wul e ngamo, yin a ga sogo a yɛ na nehywɛ. 

8“E Raku Hɔrɛp, yin á lashe a yɛ yey sedesi sɛ̌ a simo na a wey na yin vit. 

9E jeng o, ma kana wɔ̀ tut e ra raku mo, na me wɔ̀ sey beta bagasak vè neha 

wuna-na-sira de Dagwi Darwey a ga kana ra na yin. Ma sangal e hwomo nepɔlɔ 
kuru banaas nagwi na naturuk, ko ma re kɛ ma sɔ pyɛ cak wɛt. 

10Dagwi Darwey a nɔng me beta bagasak beba mo. Yɛ pyɛ mɛ a jɛk ɛ na vwɔ 

mɛ pyɛ de a ga kana ha a yin yi e ji kya, tuk de yin á kana tula hin e hwomo 
e raku mo. 

11“E bamâ nepɔlɔ kuru banaas nane, Dagwi Darwey a nɔng me beta bagasak 

beba ve neha wuna-na-sira mo. 

12E bama mo, a yang me, ‘Gyirik dey-dey! Bemat mō, vemo de hwà kyè e nuyel 

mɛn yi e Misra ba ga wuba me, ba ga ra pyɛ́ vyes. Yɛn a ga hala ziri gwong de 
ma yang ɛn be raa. Yɛn a ga yong a bato mɛn pyɛ sekwit.’ 

13“A to yang me, ‘Ma tɔk nekashalâng neyey bemat vemo. 

14Hwo kwon jama gwong na hwo dul me wɛt! Me kyè wɔ wey na yɛn, na mwat 

hwak a to ba bare na yɛn wɛt. Ko ma rɔda tɛ̀ o hwô sè dâ yere cak de ya dal ɛn 
na nerey tanga reto arɔng.’ 

15“Ma gyirik yi e raku mo de wa sé rɔɔ lolo kya. Ma vɔk ɛ beta bagasak beba de 

Dagwi a jɛk ɛ nuhâ wuna-na-sira mɛ. 

16Ko ma di de yin a ga kana kyɛ́ in nà gyeng nu de Dagwi Darwey, Dagwi min 

a ga kana nɔng in. Yin a ga yong pyɛ sekwit na dyam sede hwêy mus. Yin a ga 
hala ziri gwong de a ga yang in yin raa. 

17Ko ma barak beta bagasak o, ko ba mɔbɔs hɛn cɛk o cɛk o e bayis min. 

18Ma gaba e nuyêl Dagwi Darwey, ko ma nàra ɛ nepɔlɔ kuru banaas nagwi na 

nabwalak, sana re kɛ sɔ pyɛ cak. Ma ra ano yaga yin a ga ra a Dagwi Darwey 
banɛn tyɔng wɛt, ko yin a ga tɛ̀ a vo shom. 

19Ma sap yerê shom vyes de Dagwi Darwey a vo, yaga ya vey na ye tɛ̀ ɛ, a wey 

na yin. Ko a kyɛm a to wok won hom gbak. 

20“Dagwi Darwey a vo shom na Aharon arɔng, a simo, a wey na yɛ, ko ma ra 

won yaga Aharon arɔng. 

21Ma hwo jut pyɛ banɛn de yin a yong o, yɛ à hwêy mus de yin a yong na dyam, 

ko ma bomo yɛ e ji kya. Ano, ma bunut yɛ cɛk o cɛk o, ma hwongo yɛ, ye tɛ́ ɛ 
nemuk, ko ma zagat nɛ e ra nshî rɔt de ne tele yi e raku mo. 

22“Ano arɔng, yin á tɛ̀ Dagwi Darwey, Dagwi min a vo shom jeng de yin á sè 

e Tabera, na Masa tanga Besak Cwey. 

23Á tomo hin yi e Kadɛsh Barneya, á nɔng in nu, na yin a wɔ̀ sey ɛ sevwel de a 

sé kyè wɔ̀ nɔng in o. Ko yin á tɛ̀ gap min e ra yɛ wɛt, yin á sogo a yɛ na nehywɛ, 
ko yin á gyeng nu mɛ wɛt. 

24Yimo de ma tɔk in, yin e dôp sogso a Dagwi Darwey na nehywɛ. 

Gwong de Dagwi a toyo a Mose na won mɛ 

25“E bamâ yông mus o, Dagwi Darwey a ye, e kyè wɔ wey na yin ko ma gaba 

e nuyel mɛ, ma nàra ɛ nepɔlɔ kuru banaas nagwi na nabwalak. 

26Ma ra won, ma ye, ‘À Darwey Dagwi hwo wey na bemat mō wɛt. Hwà viri hɛn 

yi e Misra na gbɔng gap mō, ko hwà nusu na yɛn yi e hwomo na gbɔng reto mō, 
na be sè bemo. 

27Bedabeda mɛn Abraham, na Yishak tanga Yakɔp ba ra a hwo fwom na yey 

mɛn mwa. Bare na yɛn, ko hwo bɛrɛng negbarak, na neves tanga banɛ̂n bemat 
vemo wɛt. 

28Ka ano wɛt, ko BeMisra bê ye, hwà tɔk wɔ̀ yel na bemat mō mo e sevwel de 

hwà kana sira a yɛn mɛ wɛt. Yɛn a rɔda ye, hwà nusu na bemat o e hey, na hwo 
ba mɔbɔs hɛn, yaga hwà kyɛ́ o hɛn zɔng! 

29Ko di, e yɛn a bemat de hwà ga kana kasa na be sè bemo, yɛn vemo de hwà 

ga nusu na yɛn yi e sevwêl Misra yi na gbɔng reto mo na gap mo arɔng.’ ” 

Bare Badu 10 

1 Mose a re nuyel, a ye: E bama mo, “Dagwi Darwey a to yang me, ‘Yong beta 

bagasak behak beba tyɛng sede ve mɛsɛng o, ko hwo yong kundung cɔgɔt, na 
hwo tik ɛ vɛ e ji mo. Tūt vey na me e ra raku. 

2Ma rɔda to jɛk e ra vɛ pyɛ de má kana jɛk e ra vere de hwá mɔbɔs. Ko hwà 

rɔda tik vɛ e ji kundung o.’ 

3“Ma hwo yong kundung na cɔgɔ̂t tîn rɔgɔ, ma yong beta bagasak beba tyɛng 

sede ve mɛsɛng o, ko ma tút vɔk e ra raku mo. 

4Dagwi Darwey a hwo jɛk e ra vɛ, neha nining de á kana jɛk e ra ve mɛsɛng o. 

Nɛ à Badu Kuru de á nɔng in jeng de á ha na yin yi e ji kya, tuk de yin á kana 
tula hin e nuyel mɛ e raku mo. E hwomo, Dagwi a nɔng me beta bagasak o, 

5ko ma gyirik mɛ. Ma tik vɛ e ji kundung de ma ga yong sede remo de Dagwi 

Darwey a ha, ko ba sé e ji gwɛ yimo yi e tuk hane mo.” 

Rekû Aharon na fwôm BeLevi 

6 Mose a re nuyel, a ye: “E bamâ jeng, wot a hwo sogo yi e kwɔ̂n ye ngyɔk de ha 

vɔk ɛ hes ve bemât Yaakan, ko wot a kyè vɔk e Mosera. Aharon a ku e hwomo, 
ba lɛrɛ hɛ, ko hwey mɛ Ɛlɛyazar a jut fwom mɛ gwô piris. 

7Yi e hwomo, wot a kyè vɔk e Gudgoda, ko ba to re nuyel vɔk e Yɔtbata, kwɔn 

de ha vɔk ɛ nshi polos. 

8“E bama de ma tɛ̀ beta bagasak vane e ji kundung o, Dagwi Darwey, á tik 

bemât yerê Levi jaram, na be ra tom vemo, vɛ à: Be hashe Kundung Wuna-na-
Sira, na be ra fwôm bepiris mɛ, ko be tɛ̀ a bemat nerat e ji reza mɛ. Tom á vemo 
de BeLevi ba sé rɔɔ ra. 

9A sé yaga ano de ba nɔ̂ng BeLevi mo vwel mɛn sede bwang yére Israyɛl wɛt. 

Numo mɛn hɛ a nerat de yɛn e sɛ̀ yi na ra a Dagwi Darwey fwôm bepiris mɛ 
tyɛng sede remo de á kana sira a yɛn.” 

Dagwi a wok won Mose 

10 Mose a re nuyel, a ye: “Jeng de ma to tut na beta bagasak o, ma sangal 

e raku mo nepɔlɔ kuru banaas nagwi na nabwalak, sede remo de má kana ra 
e mɛsɛng o. Dagwi Darwey á to wok won hom, ko á simo, ê to wey na yin wɛt. 

11Ko á yang me, me toyo na me kyè na yin yaga na yin a bin sey ɛ vwel de a 

ga kana sira a bedabeda min, na he sè nap mɛn.” 

Pyɛ de Dagwi e simo yi na bemat mɛ 

12Mose a re nuyel, a ye: “À yin, BeIsrayɛl, e sɛ́ de Dagwi Darwey, Dagwi min 

e jama yi na yin ɛ? E simo, yin sap ɛ, yin ra pyɛ́ mwa de a nɔng in nu e ra yɛ, 
yin tɛ̀ yey na yɛ, na yin ra a yɛ fwom na yey min na simo min mwa. 

13Gyeng in mwa badu mɛ de ma sé nɔng in vɛ yunung. Rá in ano, ko kayɛ pyɛ 

yê se a yin naka. 

14“Lagwi de wa dal e rak o mwa, na jey tanga pyɛ́ de ya sé e ji yɛ mwa ya sé yê 

Dagwi Darwey, Dagwi min. 

15Ko e bedabeda min de a tɛ̀ yey na yɛn, a simo na yɛn a se bemɛ. Yaga ano 

de á kasa hɛn e ra bwang yére bemat behak, ko pere vey e remo yin a sé rɔngɔl 
bemat mɛ. 

16“Bare hin na wuna-na-sira de Dagwi a ra na yin, ko yin re nuyel na 

negbarak wɛt. 

17Dagwi Darwey, Dagwi min a dal mwa cī na reto ding-ding, ko a dal mwa 

bedarwey. A vɔk gbɔng reto sizɔng, ko be wok bengyip mɛ. E dura kasâ 
bemat wɛt, e sey pyɛ bâng nu wɛt arɔng. 

18E gyepes nehyɛn tanga bekuma, e simo bemât yére dyuk de ba sé sangal na 

bemat mot, ko e nɔngɔs hɛn pyɛ̂ re na berugu. 

19Yaga ano, simo hin bemât yere dyuk o, yaga yin á sè bemât yere dyuk e Misra 

arɔng. 

20“Sap in Dagwi Darwey, Dagwi min, ré in a yɛ nju mɛ zɔng fongol. Sè in pang 

na yɛ nju mɛ, ko yin sira na reza mɛ zɔng. 

21Somo hin hɛ, yɛ à Dagwi min, yaga yin a ga bɛrɛng gbɔng tomong mɛ ve 

bengyip de a ga ragas yaga yin. 

22Jeng de bedabeda min bá wɔ́ e Misra, yɛn á sè bemat kuru bataama zɔng. 

Ko a remo, Dagwi Darwey, Dagwi min a ga tɛ̀, yin a tɛ́ in pyak sede netangacɛn 
e lagwi.” 

Bare Badu 11 
Nerey Dagwi Darwey 

1 Mose a yâng BeIsrayɛl: “Tɛ̀ in yey na Dagwi Darwey, Dagwi min, na yin gyeng 

badu mɛ mwa kayɛ jeng. 

2Yunung a sé e nèy min de me ha na nɛ. Nà ga di kɛ na tɔk pyɛ́ de Dagwi 

Darwey, Dagwi min a ga ra wɛt. Ko me ha na yin de yin a ga di nerey mɛ na 
gbɔng reto mɛ tanga gap mɛ. 

3Yin a di pyɛ̂ langat na pyɛ̂ bes de a ra a gbɔng gwɔ̀m Misra na vwel mɛ mwa. 

4A wey na bemât como mɛn, mwa na bedwa mɛn, na bekyɛkyɛ̂ bedwa mɛn de 

ba ye pyɔp mwa e ji Rep Sere jeng de yɛn á sè ro in. Ko pyɛ́ yane ya ga kwɔrɔ 
BeMisra pere vey e remo. 

5“Yin a di pyɛ de Dagwi Darwey a ra yaga yin e hey gyam na yin a vey wul 

e ngamo. 

6Bare hin na pyɛ de a ra a Datan na Abiram, nèy Ɛliyap wo yerê Rubɛn. E bayîs 

mwa bemat de ba sé e hwomo, vwel ha wunta hɛ, ko ha wɔlɔk hɛn mwa na belɔ 
mɛn, na bǔk mɛn, na bemât fwom mɛn tanga yas mɛn. 

7Ey, a sé e yin de yin a ga bɛrɛng pyɛ́ ryey yemo mwa de Dagwi Darwey a ga 

ra.” 

Nerât vwêl Kanaan 

8 Mose a re nuyel, a ye: “Bwang o tyɔng yin ê ye dɔ a Rɔt Yɔrdan. Ka sede yin ê 

gyeng kayɛ pyɛ de ma ga nɔng in nu e ra yɛ yunung, yin a rɔda vɔk gâp sey ɛ 
sevwel de yin a sé kyè wɔ̀ yel na yin a sangal ɛ. 

9Vwel a hemo de Dagwi Darwey a sira na a nɔ̂ng bedabeda min na yin, yére 

mɛn. Ko yin a rɔda ros e vwel o de ha siri ko ha nɔngɔs pyɛ́ shɛrɛk. 

10Vwel de yin a sé kyè wɔ̀ sey ɛ, ha sé sede vwêl Misra de yin á sangal ɛ 

raane wɛt. E hwomo, jeng de yin á tus pyɛ̂ yeneng, yin á ragas fwom pwep e de 
tɛ́sɛ a yɛ nshi. 

11Ko vwel de yin a sé kyè wɔ̀ yel ɛ, ha sé vwêl berahwol na benɛk, ko hɛ sɛsɛm 

rwak naka. 

12A sé e Dagwi Darwey, Dagwi min de e bɛrɛng vwel o, ko e gyeng hɛ kayɛ jeng 

yi e susû shey vɔk e yɛnɛ̂ hɛ. 

13“Ka sede yin ê gyeng badu de ma sé nɔng in vɛ yunung naka, na yin tɛ̀ yey 

na Dagwi Darwey, Dagwi min, na yin a ra a yɛ fwom na yey min na simo min 
mwa, 

14ko a rɔda tomo a yin na rwak e vwel o kayɛ jeng de be simo wɛ, nabolos tanga 

naswigi. Ano de yin ê sɛ̀ pyɛ̂ yeneng, na nshî anap, na něy pwat yaga yin pyɛ 
min, 

15tanga sehwey yaga yas min arɔng. Yin a rɔda vɔk mwa pyɛ́ de yin e simo. 

16“Ko tē in naka, bemat behak be kwɛlɛng hin na yin a nɔ̂ng Dagwi Darwey 

ma wɛt. Yin re a cī fongol, na yin a ra a yɛ fwom wɛt. 

17Ka yin a ra ano, Dagwi Darwey a rɔda vo shom na yin, ko a ro a yin na rwak. 

Vwel o ha rɔda hworok, yin ê sɛ̀ pyɛ́ wɛt, ko yin ê kushu, yin ê tala hin dey-dey 
e vwel rat de Dagwi Darwey a nɔng in. 

18“Vɔk in badu vemo de ma sé nɔng in e yey min na yin a bare na vɛ. Jɛk in vɛ, 

na yin a rɔgɔs vɛ e bègasɔ min tanga e batili min, na yin a dopse bare na vɛ. 

19Basa hin a nèy min vɛ. Yin dopse ha e ra vɛ kayɛ jeng, jeng de yin a sé e lɔ, 

na jeng de yin a sé e jey, jeng de yin a sé kyè wɔ dyɛng na jeng de yin a sene 
arɔng. 

20Jɛk in vɛ e ra sesêk ri duk min tanga e ra ri rùhup bapomo min arɔng. 

21Yi ano, yin na nèy min yin a rɔda ros e ji sevwel de Dagwi Darwey, Dagwi min 

a ga sira na a nɔ̂ng bedabeda min. Yin a rɔda nàra e hwomo vɔk e yɛnɛ̂ jey. 

22“Gyeng in kayɛ pyɛ de ma nɔng in nu e ra yɛ naka, tɛ̀ in yey na Dagwi Darwey, 

Dagwi min, na yin sè pang na yɛ, ko ra in kayɛ pyɛ de e simo. 

23Ka sede yin a ra ano, a rɔda ro yére bemât jey yane e nuyel min, mwa ano de 

ya dal in na nerey na gap, ko yin a rɔda sey ɛ vwel o. 

24Kahɛ kwɔn de tas bol min ba rɔda bɔrɔ ha rɔda tɛ́ ɛ min. Yɛnɛ̂ sevwel min hê 

sè yi e hey e rwa batin vɔk e berakû Lɛbanɔn e rwa bato, yi e Gwɔrɔt Ɛifaratɛs 
e rwa rak vɔk e Gworep Tē e rwa ta. 

25Vit a mwat de ê ra retek na yin. Kahɛ kwɔn de yin a wɔ́ ɛ e sevwel o, Dagwi 

Darwey, Dagwi min a rɔda tɛ̀ bemat o be vɔk bengyip min, tyɛng sede remo de 
a ga kana sira. 

26“Di, yin yunung yin ê tɔk kasa nerat kɛ gawey. 

27Yin a rɔda sɛ̀ nerat, ka sede yin a gyeng badu Dagwi Darwey, Dagwi min 

vemo de ma sé nɔng in yunung. 

28Ko ka sede yin a kyɛ́ in nà gyeng badu mo, na yin a hala gwong de ma sé 

dura a yin, na yin a hwo re a cī fongol, cī yemo de ya ga sang ra a yin pyɛ 
cak wɛt, ano de gawey hê hwo e ra yin. 

29E bama de Dagwi Darwey a vey na yin e ji vwel de yin a sé kyè wɔ̀ sey ɛ hɛ, 

na yin a sangal ɛ, tik na yin a mok rehâ nerat o yi e ra Raku Gɛrizim, ko rehâ 
gawey o yi e ra Raku Ɛbal. 

30Beraku beba vemo ba sé e rwa ta na Rɔt Yɔrdan, e yɛnɛ̂ sevwel de BeKanaan 

ba sé sangal ɛ a remo e nɛk rɔt o. Beraku mo ba sé vɔk e rwa tâ gwong bagat 
na cɔ́gɔt ouk yê More, bagat na repomô Gilgal. 

31Yin a vey bagât ye dɔ à Rɔt Yɔrdan, na yin a sey ɛ vwel de Dagwi Darwey, 

Dagwi min a sé nɔng in. Jeng de yin a sangal e ji hɛ, 

32tē in naka na yin a gyeng mwa badu de ma sé nɔng in vɛ yunung.” 

Bare Badu 12 
Badu sangal e vwel de Dagwi a nɔng BeIsrayɛl 

(Bare 12:1—26:19) 

1 Mose a yâng BeIsrayɛl: “Badu ma vemo de yin a rɔda gyeng vɛ mwa jeng de yin 

a sé sangal e ji sevwel de Dagwi Darwey, Dagwi wo bedabeda min a sé kyè wɔ̀ 
nɔng in. Wok in vɛ naka! 

Kwɔn hining de bê re a Dagwi ɛ fongol 

2“Yére bemat de ya sé sangal e vwel de yin a sé kyè wɔ sey ɛ mo, ye re a cī 

fongol. Ano, e bama de yin a re vwel o, wey in na mwa nekwɔn rê fongol mɛn o, 
kɛ na sé e beraku kɛ berahwol, kɛ e nɛ̂n cɔ́gɔt de ya vɔk berang pyak ayi. 

3Gangas hin begagbang nása nɔrɔ̂ yas vɔk na cī mɛn, mɔbɔs hin beta de ba tɛ̀ 

vɛ cik, rangas hin sesêk Ashera, ci hwā mo, na yin a tow pyɛ̂ sekwit mɛn arɔng. 
Yin tɛt ɛ pyɛ cak de yê bare a yin na cī mo wɛt. 

4“Yin masa yére bemât vwel o, na yin re a Dagwi Darwey, Dagwi min fongol 

e nekwɔn detidetu wɛt. 

5Ko yin ê kyese e kwɔn hining zɔng de ê kasa e yɛnɛ̂ vwel hê yére min cak. 

Kwɔn a hane de ê simo na a sangal ɛ. 

6E hwomo, yin a rɔda nása nenɔrɔ̂ yas burang tanga bwang nenɔrɔ. E hwomo 

arɔng, yin ê vey na pyɔlɔ min, na pyɛ́ de yin a ga sira na yin a nɔ̂ng Dagwi 
Darwey nɔrɔ̂ yɛ, na nɔrɔ̂ yey pyɛng min, mwa na nèy ne mɛsɛng ne berɔndɔng 
na vyēl min. 

7E hwomo, e nuyêl Dagwi Darwey, Dagwi min de a ga tɛ̀ nerat mɛ e ra yin, yin 

mwa na belɔ min yin a rɔda re, na yin wok netâ pyɛ́ ryat de yin a ga ra fwom 
yaga yɛ. 

8“Yin ê to ra pyɛ́ de yin a ga tɔ́k in e de ra mo wɛt. Pere vey e remo, mwa hin 

yin e re a Dagwi fongol e begwong de yin a di ba jam a yin zɔng. 

9Yin a rɔngɔl nà yel e vwel de Dagwi Darwey, Dagwi min a sé nɔng in nap hɛ, 

kwɔn de yin a rɔda sangal ɛ e ji netyang. 

10Ko jeng de yin a ye dɔ à Rɔt Yɔrdan, Dagwi Darwey a rɔda tik in, yin a sey ɛ 

sevwel o. A rɔda gyep in yi e vê repugu min mwa, ko yin a rɔda sangal tyang. 

11Ano kwong, a sé gbing-gbing yin vey a yɛ e kwɔn de ê kasa, na kayɛ pyɛ de 

ma nɔng nu e ra yɛ, yɛ à nenɔrɔ̂ yas burang tanga bwang nenɔrɔ, na pyɔlɔ min, 
tanga pyɛ́ de yin a ga sira na yin a nɔng ɛ. 

12E hwomo, e kwɔn de Dagwi Darwey, Dagwi min a kasa, yin ê vɔk yey pyɛng, 

yin na nèy min, na besam min, beras na beha. Rini hin BeLevi arɔng de ba sɛ́ 
sangal e bapomo min, yaga yɛn a vɔk benap e vwel o wɛt. 

13“Tē in naka, yin kwon nása nenɔrɔ min e kahɛ kwɔn de yin a kasa zɔng wɛt. 

14Nása hin nɛ e kwɔn hining zɔng de Dagwi Darwey ê kasa e yɛnɛ̂ vwel hê yere 

min cak. A sé e hwomo zɔng de yin a rɔda ra ɛ kayɛ pyɛ de ma nɔng in nu e ra 
yɛ. 

15“Ko di, yin a rɔda tɔk yɛt yas min, na yin a re e kahɛ kwɔn de yin a sangal ɛ. 

Yin ê tɔk re neyɛnɛ̂ yas de Dagwi Darwey ê nɔng in. Mwâ hin, kɛ yin a sé haalal 
kɛ ligis ayi, yin ê tɔk re yɛ, tyɛng sede remo de yin a sé re banamâ ròs kɛ vow 
ayi. 

16Ko yin re nemî yɛ wɛt. Losho hin nɛ e vwel sede nshi. 

17“Yin re pyɛ́ de ba tik jaram yaga Dagwi Darwey e nekwɔn sangal min wɛt, kɛ 

pyɛ́ mo ya sé pyɔlɔ̂ pyɛ̂ hiri, kɛ nshî anap, kɛ něy pwat min, kɛ nèy ne mɛsɛng 

ne berɔndɔng na vyēl min, kɛ nɔrɔ̂ pyɛ́ de yin a ga sira na yin a nɔ̂ng Dagwi 
Darwey yɛ, kɛ nenɔrɔ̂ yey pyɛng min, kɛ kahihɛ nɔrɔ ayi. 

18Yin na nèy min, na besam min tanga BeLevi de ba sé sangal e bapomo min 

ba rɔda re pyɛ́ mo e nuyêl Dagwi Darwey, Dagwi min e kwɔn de ê kasa. Ré in 
na yin wok netâ pyɛ́ ryat de yin a ga ra fwom yaga yɛ. 

19Ko yin tik nà bare na BeLevi mwa jeng de yin a sé sangal e vwel min o wɛt. 

20“Jeng de Dagwi Darwey a gwɛ̌ a yin neyɛnɛ̂ vwel o, sede remo de a ga sira, 

yin a rɔda tɔk re banama kayɛ jeng de yin a simo. 

21Ka sede kwɔn hining hê re a Dagwi fongol ha sé yikyik yi na yin, ko yin ê tɔk 

yɛt behak e ji berɔndɔng kɛ vyēl de Dagwi Darwey a nɔng in na yin a re, e nelɔ 
min, sede remo de ma ga kana ha a yin. 

22Kawɛ mwat, kɛ a sé haalal kɛ ligis ayi, a rɔda tɔk re banama mo, tyɛng sede 

remo de e re vê ròs kɛ vow ayi. 

23Yin kwon re banama mo de nemi nè sè rɔngɔl e ji vɛ wɛt, yaga nekên pyɛ na 

sé e ji nemi, ko yin re nekên pyɛ mo e ji renama wɛt. 

24Yin re nemi sede pyɛ́ wɛt, ko losho hin nɛ e vwel sede nshi e negya. 

25Ka sede yin a gyeng redu remo, Dagwi Darwey a rɔda vɔk yey pyɛng na yin, 

ko kayɛ pyɛ ya rɔda kyè a yin na yére min naka arɔng. 

26“Ko pyɛ̂ nɔrɔ min tanga nenɔrɔ de yin a ga sira na yin a nɔ̂ng Dagwi Darwey 

yɛ, kyè in na yɛ vɔk e kwɔn de e simo be re a yɛ ɛ fongol. 

27Jeng de yin ê nára nɔrɔ̂ yas burang, yin ê rangas nama mo mwa na nemi mo 

e ra gàgbang rangâs yas vɔk na Dagwi Darwey. Ko na nɔrɔ̂ wunâ nesa, losho 
hin nemi mo e ra gàgbang rangas o, ko yin re banama mo. 

28Gyeng in kayɛ pyɛ de ma ga nɔng in nu e ra yɛ, ko kayɛ pyɛ ya rɔda kyè a yin 

na yére min naka nesheneshey, yaga yin a sé ra pyɛ de ya sé tyɛng, yemo de 
ye pɛngɛ a Dagwi Darwey, Dagwi min yey.” 

Túsa e ra raà sekwit 

29 Mose a re nuyel, a ye: “Dagwi Darwey, Dagwi min a rɔda wey na yére bemât 

vwel o jeng de yin a hwo como na yɛn, ko yin a rɔda sey ɛ hɛ, yin sangal ɛ. 

30E jeng o, tē in naka yin raa negwɔn rê fongol mɛn wɛt, yaga nê sè a yin rwik 

e fwɔ. Yin jama na yin tɔk begwong de yɛn a re a cī mɛn fongol, yaga na yin raa 
gwɛ wɛt. 

31Yin re a Dagwi Darwey, Dagwi min fongol e begwong de yɛn e re a cī mɛn 

fongol wɛt. Yɛn e ra mwa pyɛ́ de ya sé a yɛ byɛm-byɛm, yemo de e kyɛ́ ɛ 
tyɔng wɛt wɔgɔ, yɛn e nása nèy mɛn nɔrɔ̂ rangas burang yaga cī mɛn. 

32Rá in kayɛ pyɛ de ma nɔng in nu e ra yɛ. Yin gwɛ̌ pyɛ cak e ra yɛ kɛ yin tɛt pyɛ 

cak arɔng wɛt.” 

Bare Badu 13 
Tusa e ra sâp cī 

Mose a re nuyel, a ye: 

1-2“Kɛ gyeng, tuhak zarap Dagwi wo bɔs, kɛ mwat de e ra fwom na negwi de a 

ranas ê vey. Ê ra pyɛ langat kɛ pyɛ bes cak, na a tɛ̀ in, yin hwo sap cī yére dyuk 
ko yin re a yɛ fongol, cī yemo de ya ga sang ra a yin pyɛ cak wɛt. 

3Yin tɛ̀ tong na ha mɛ mo wɛt. Dagwi Darwey, Dagwi min a sé ra fwom na 

mwat o na a mara hin mɛ, na a di kɛ yin a tɛ̀ yey na yɛ na yey min na simo min 
mwa arɛt. 

4Raa hin Dagwi Darwey nju mɛ zɔng, sap in hɛ arɔng. Wok in ha mɛ, na yin a 

gyeng Badu mɛ. Ré in a yɛ fongol na yin a se pang na yɛ. 

5E yɛ de a viri hin yi e sesam, na a nusu na yin yi e Misra. Ka sede zarap kɛ 

mwât ranas negwi a tɛ̀ in, na yin a gas in na Dagwi Darwey, Dagwi min, na yin 
a tik raà gwong mɛ, gbing-gbing be mɔrɔ mwat o, yaga a sé mwat vwes. Yi ano, 
yin a rɔda pat neves nemo yi e tē min. 

6-7“Kɛ gyeng, tuhak gwà mō, kɛ hwey mō wen kɛ hwong, kɛ hwā mō de hwà tɛ̀ 

yey na yɛ, kɛ sâ yey mō a ha a hwo yaang, ‘Wot re a cī fongol.’ Yɛn e simo tɛ̀ 
in na yin sap cî bemât yére dyuk de bê gwɔrɔ hin bagat kɛ yikyik ayi, mwa ano 
de cī mo ya ga sang ra a yin kɛ bedabeda min pyɛ cak wɛt. 

8Hwo tik ɛ a kwɛlɛng hwo, kɛ hwo ka wet betong na ha mɛ mo wɛt. Hwo wok 

nemwishish mɛ, kɛ a sè a hwo rìishish na yɛ wɛt, hwo gyep ɛ arɔng wɛt. 

9Mɔrɔ mwat o! Hwo tānga hwo tó ɛ na beta gyam na bwang bemat be de raa 

hwo. 

10Tó in hɛ na beta na yin mɔrɔ hɛ! A ga kana tē ngyɛ́k na a gas o na Dagwi 

Darwey, Dagwi mō, de a nusu na yin yi e sevwêl Misra, kwɔn de yin a sè ɛ 
besam. 

11Ano kwong, mwa BeIsrayɛl bê wok pyɛ de ya ga té. Yɛn ê tɛ̀ bengyip, ko hwak 

ê sang to ba ra yerê pyɛ vyes yemo wɛt. 

12“Kɛ gyeng, tuhak yin ê wok, e repomo rehak e ji vemo de Dagwi Darwey, 

Dagwi min a sé nɔng in vɛ, 

13bemat beves behak min ba ga kwɛlɛng bwang bemât repomo mo na be re a 

cī fongol, mwa ano de cī ya ga sang ra a yin pyɛ cak ryat wɛt. 

14Ngyɛgɛt hin ha mo yɛɛlɛl. Ka sede yin a sè, bemat o ba ga ra pyɛ byɛm-byɛm o 

mwin, 

15ko mɔbɔs hin mwa hɛn na yas mɛn. Wey in na repomo mo mwa vit. 

16Vey in na pyɛ̂ nedanerey yê bemat o, ko yin tula yɛ e dura. E bama mo, yin tɛ̀ 

kya e repomo mo na kayɛ pyɛ de ya sé e ji rɛ sede pyɛ̂ nɔrɔ de be rangas a 
Dagwi Darwey, Dagwi min. Yin a rɔda hala repomo mo e barin nesheneshey, 
be sang to lɔk rɛ wɛt. 

17Yin kwon vɛ a bato min pyɛ cak de ba nɔng nu, yin wey na yɛ. Yi ano, Dagwi 

Darwey, a rɔda hàla shom vyes mɛ. Ê wok nemwishish min, ko ê tɛ̀, yin gwɛ̌ hin 
na nepyak, sede remo de á kana sira a bedabeda min. 

18Ê ra ano, ka sede yin a gyeng nu me de ma nɔng in yunung, na yin a ra pyɛ 

de ya jam a yɛ.” 

Bare Badu 14 
Negwɔn sesin de Dagwi a ro mɛ 

Mose a yâng BeIsrayɛl, a ye: 

1“Yin a sé nèy Dagwi Darwey, Dagwi min. Yaga ano, jeng de yin e tosho vemo 

de ba ga kushu, yin wɔrɔ babek min na neba wɛt. Yin hwon tôt batili min wɛt 
arɔng, sede remo de bwang bemat be ra. 

2Yin a sé vê Dagwi Darwey, Dagwi min. A ga kana kasa hin yi e yére jey mwa, 

yaga na yin a se vê yey mɛ.” 

Neha e ra yas na ngyāma de bê re 
(Bepiris 11:1-47) 

3“Yin kwon re ngyama cak de ya sé a Dagwi Darwey byɛm-byɛm. 

4Yin ê tɔk re yas na ngyāma yemo ngan: berɔndɔng, na vyēl pyɛng na vyēl shi, 

5na ròs, na vyêl hey, na vow, na bwang yere yɛ. 

6Mwa yɛ ya vɔk shashap bekwǒk bol, ko ye tē gbuk à pyɛ́. 

7“Ko yin re bemaryat, na befey tanga shonong wɛt. Mwa ano de ye tē gbuk à 

pyɛ́, ko ya vɔk shashap bekwǒk bol wɛt, ya sé kyiri na yin. 

8Yin re bezà arɔng wɛt, Mwa ano de ba vɔk shashap bekwǒk bol, ko ba tē gbuk 

à pyɛ́ wɛt, ba sé kyiri na yin. Yin re banamâ ngyāma yemo wɛt, kɛ yin ka ra 
bavîn yɛ arɔng wɛt. 

9“Yin ê tɔk re pyɛ́ cen de ya sé e ji nshi yemo de ya vɔk bafabak na gafosok 

zɔng. 

10Ko kayɛ pyɛ cen de ya vɔk bafabak na gafosok wɛt, yin re yɛ wɛt, tɛ̀ in yɛ e ji 

pyɛ́ de ya sé kyiri. 

11“Yin ê tɔk re kagwɛ gwonon de gwa sé haalal. 

12-18Ko yerê benon vemo de yin ê tɔk re wɛt à vemo, bekim, na berap, na 

bekwɛng, na bejagawey, na behwǎk, na ying-gyi, na bengyuwa, na behántɔ̀k, 
na bekǔl, na mwa yére benon vôs betɔk: na bedúrutsung, na berǎrit. 

19Mwa pyɛ́ de ya vɔk bafabak na bol sede bèkwɔshey ya sé byɛm-byɛm na yin, 

yin re yɛ wɛt. 

20Ko yin ê tɔk re yére yɔ́rɔ de ya sé haalal. 

21“Yin re pyɛ de ya ku wɛt. Yin ê tɔk tik bemât yére dyuk de ba sé sangal na yin 

be re yɛ, kɛ yin row a bemât yére dyuk behak yɛ. Yin a sé bemât Dagwi Darwey, 
Dagwi min, ey, yin a sé bemɛ. “Yin kyé namâ kekwey vyel e ji nevasâl 
neng o wɛt.” 

Badu e ra talâ pyɔlɔ 

22 Mose a re nuyel, a ye: “E kahɛ shey, nɔng in pyɔlɔ, yɛ à pyɛ jining e ji pyɛ́ kuru 

yê kayɛ pyɛ de yin a sè e hiri min. 

23E bama mo, yin wɔ́ mɛ e kwɔn de Dagwi Darwey, Dagwi min a ga kasa na be 

re a yɛ ɛ fongol. E hwomo, re in pyɔlɔ̂ pyɛ̂ yeneng, na yê nshî anap tanga yê 
něy pwat. Ré in nèy mɛsɛng ne berɔndɔng na vyēl min arɔng. Ra in ano, na yin 
a masa gwông sâp Dagwi Darwey, Dagwi min kayɛ jeng. 

24“Ka sede kwɔ̂n re fongol o ha sé a yin yikyik, ko pyɛ́ mo de Dagwi Darwey a 

nɔng in ya sé pyak ding-ding, yin ê tɔk kyè na yɛ mwa wɛt, ko yin ra ngan: 

25Row in pyɔlɔ mo, na yin a kyè na dyām o vɔk e kwɔ̂n rê fongol o. 

26E hwomo, sey in pyɛ̂ re de yin e simo yaga nzem na dyām o. Sey in 

berɔndɔng, na vyēl, na nshî anap kɛ yerê nshi de na vɔk gap, na kayɛ pyɛ de 
yin e simo. Ré in na yin sɔ pyɛ́ mo e hwomo na belɔ min, na yin a vɔk yey pyɛng. 

27Rini hin BeLevi arɔng de ba sé sangal e bapomo min, yaga yɛn a vɔk benap 

e vwel o wɛt. 

28“E yɛnɛ̂ bwal kahɛ shey hê netat, vey in na pyɔlɔ̂ pyɛ̂ hiri min, na yin bang yɛ 

e begban bapomo min. 

29Pyɛ́ mo ya rɔda sè yê BeLevi, remo de yɛn a vɔk benap wɛt. Nɔng in bepɛng 

de ba sé sangal e bapomo min, vɛ à nehyɛn na bekuma tanga bemât yere dyuk, 
pyɛ́ mo arɔng. Yɛn a rɔda vey vɛ pyɛ́ de be simo yi e ji yɛ. Rá in ano, ko Dagwi 
Darwey, Dagwi min a rɔda tɛ̀ a yin nerat e ra kayɛ pyɛ de yin e ra.” 

Bare Badu 15 
Talâ hwɔpɔ 
(Bepiris 25:1-7) 

1 Mose a yâng BeIsrayɛl, a ye: “E yɛnɛ̂ kahɛ shey hê netaama, yin a rɔda hala a 

bemat mwa dyām de yin e rangal hɛn. 

2Yin ê ra ngan: Kawɛ mwat de a ga kana hwɔp a gwà mɛ WoIsrayɛl dyām a 

rɔda hala a yɛ yɛ. A to wɔ̀ sey yɛ wɛt, yaga Dagwi Darwey a ga ye, be hala yɛ. 

3Yin ê tɔk wɔ̀ sey pyɛ́ de yin e rangâl bemât yére dyuk, ko yin ê wɔ̀ sey pyɛ́ de 

yin e rangâl yere min wɛt. 

4-5“Ka sede yin a raa hâ Dagwi Darwey, Dagwi min, na yin gyeng na nehywɛ 

kayɛ pyɛ de ma nɔng in nu e ra yɛ yunung, ko bê sɛ pwɛng e ji min wɛt. Yaga a 
rɔda tɛ̀ nerat e vwel de a sé nɔng in hɛ nap. 

6A rɔda tɛ̀ nerat e ra yin, sede remo de a ga kana sira a yin. Yin a rɔda hwɔ́p a 

bemât yére pyak dyām, ko yin ê jama hwɔpɔ̂ pyɛ cak yi na behak mɛn wɛt. Yin 
a rɔda vɔk reto e ra yére bemat pyak, ko yerê bemat cak yê vɔk reto e ra yin wɛt. 

7“Ka sede gwà min WoIsrayɛl de a sé sangal e repomo min rehak e vwel de 

Dagwi Darwey, Dagwi min a sé nɔng in a bidɛ pyɛ cak, yin dura simô bato, na 
yin kyɛ́ in nà sɛlɛ hɛ wɛt. 

8Dura hin a yɛ nerat, na yin hwɔp a yɛ pyɛ de e simo. 

9Yin kyɛ́ in nà hwɔp a yɛ pyɛ cak, yaga shey hê netaama de bê hala a bemat 

pyɛ de ba hwɔp ha ga vey bagat wɛt. Yin tik báre ves yerê hemo he yel e ji 
neyey min wɛt. Ka sede yin a kyɛ́ in nà hwɔp a yɛ pyɛ de e simo, ko yɛ a rɔda 
tosho vɔk na Dagwi Darwey e ra pyɛ de yin a ra a yɛ, ko renɛn o rê sè e ra bato 
min. 

10Nɔng in hɛ pyɛ mo washak sana simô to, ko Dagwi Darwey a rɔda tɛ̀ a yin 

nerat e ji kayɛ pyɛ de yin e ra. 

11“Kayɛ jeng ba rɔda sɛ̀ BeIsrayɛl behak de ba sé bepɛng de be jama sɛlɛ. Yaga 

ano, ma sé nɔng in nu, viri hin vwɔ na yin sɛlɛ hɛn.” 

Begwông vibis besam 
(Nusu 21:1-11) 

12 Mose a re nuyel, a ye: “Ka sede WoIsrayɛl hwak, rwas kɛ hwā, a row tó mɛ 

e sesam na gwà mɛ WoIsrayɛl hwak, tik na a ra a dalɔ mɛ fwom shey tyiimin. 
E shey hê taama bê viri hɛ na a kyè washak. 

13Yin hala hɛ vɔ sǎn wɛt. 

14Viri hin vwɔ na yin nɔng ɛ cak e ji pyɛ́ de Dagwi Darwey a nɔng in, vyēl na pyɛ̂ 

yeneng na nshî anap. 

15Bare hin, yin á sè besam e Misra, ko Dagwi Darwey, Dagwi min á viri hin 

washak yi e hwomo. A sé yaga ano de ma sé nɔ́ng in nu hemo yunung. 

16Ka sede sam o a kyɛ́ ɛ nà kyè, yaga a tɛ̀ yey na hwo tanga belɔ mō, ko a wok 

netâ sangal o, 

17hwà rɔda jut ɛ vɔk e ruhûp lɔ mō, ko hwô boro a yɛ fwong na kwet e ra cɔgɔ̂t 

rwi mo. Ano, a rɔda nàra sam mō vɔk e neyɛnɛ̂ neshey mɛ e jey. Hwà rɔda ra 
tyɛng ano na sam hwā mo. 

18“Hwo lashê yey jeng de hwà sé tɛ̀ sam mo e gwong wɛt. A ga ra a hwo fwom 

shey tyiimin e nû rebit pyɛ de hwà yâng talâ mwat de hwà jut na a ra a hwo 

fwom. Rá ano, ko Dagwi Darwey, Dagwi mō a rɔda tɛ̀ nerat e ra hwo e ji kayɛ 
pyɛ de hwó ra.” 

Tɔ̂ mɛsɛng hê rɔndɔng tanga vyel 
(Bepiris 27:26-27; Bara 18:15-18) 

19 Mose a re nuyel, a ye: “Tik in detu yaga Dagwi Darwey, Dagwi mwa tɔ̂ mɛsɛng o 

hê berɔndɔng tanga vyēl min de ya sé beras o. Yin tɛ̀ bemus o be ra a yin fwom 
hwak, kɛ yin yɛt setôt vyēl o wɛt. 

20Kahɛ shey yin na belɔ min yin a rɔda wɔ na tɔ̂ mɛsɛ̂ng yas o e kwɔn de Dagwi 

Darwey ê kasa na be re a yɛ fongol. E hwomo, yin ê re banama mo. 

21“Ka sede yas o ye yɔmɔng, kɛ ya sé buga, kɛ pyɛ vyes cak ya mǎ yɛ, yin wɔ̀ 

nára a Dagwi Darwey, Dagwi min nɔrɔ̂ yɛ wɛt. 

22Yin ê tɔk yɛt yɛ̄, yin re e lɔ. Kawɛ e ji min ê tɔk re banama mo, kɛ a sé haalal 

kɛ ligis ayi, tyɛng sede remo de yin e re banamâ ròs kɛ vow ow. 

23Yin re nemi mo wɛt, ko yin losho nɛ e vwel sede nshi e negya.” 

Bare Badu 16 
Nzem Gyilsit Nelɔ 

(Nusu 12:1-20; Bepiris 23:4-8) 

1 Mose a yâng BeIsrayɛl, a ye: “E pwɛ̂l Avif, ra in Nzem Gyilsit Nelɔ na yin a nɔ̂ng 

Dagwi Darwey, Dagwi min nerey. A sè e nabwalak nehak e ji pwɛl o de á nusu 
na yin yi e Misra. 

2Cī in e kwɔn de ê kasa na be re a yɛ fongol, na yin yɛrɛ cak e ji vyēl kɛ 

berɔndɔng min yaga pyɛ̂ Nzem Gyilsit Nelɔ, na yin nɔng ɛ mɛ nerey. 

3Jeng de yin a sé re pyɛ́ mo, yin re kpam-tuk de ba yong na géy-sing wɛt. Yin a 

rɔda re kpam-tuk sana géy-sing nepɔlɔ netaama, sede remo de yin á ra jeng de 
yin á sè nusu yi e vwêl Misra dey-dey. Ré in kpam-tuk o de ba rɔda tâng wɛ à 
wo reyɔm, yaga na yin dopse bare na tuk de yin á nusu yi e vwêl Misra. Yin a 
rɔda bare na tuk o vɔk e yɛnɛ̂ neken min e jey. 

4Hwak min e ji vwel min mwa a vɔ̀k géy-sing e lɔ mɛ e nepɔlɔ mo wɛt. Ré in e ji 

nabwalak o mwa banamâ yas de yin a yɛrɛ nawiri tuk hê mɛsɛng o. 

5-6“Yɛrɛ hin pyɛ Nzem Gyilsit Nelɔ mo e kwɔn de Dagwi ê kasa na be re a yɛ 

fongol. Yin kwon ra ano e kwɔn hak duk o e ji sevwel de Dagwi Darwey, Dagwi 
min a rɔda nɔng in. Rá in ano nahywegelek jeng de gwi gwa ga gaba, tyɛng na 
jeng de yin á nusu yi e vwêl Misra. 

7Kyé in banama mo, na yin re vɛ e kwɔ̂n re a Dagwi fongol. Nusû hwol nagasi, 

yin to in vɔk e nelɔ min. 

8Yin a rɔda re kpam-tuk sana géy-sing nepɔlɔ netyiimin de ne raa. E tuk hê 

taama, tula hin na yin re a Dagwi Darwey, Dagwi min fongol. Yin ra fwom tuk 
hane wɛt.” 

Nzem Bwal 
(Nusu 34:22; Bepiris 23:15-21) 

9 Mose a re nuyel, a ye: “Basa hin besati betaama yi e jeng de yin a hwo bwâl 

alkama, 

10na yin hwo Nzem Bwal, yaga na yin nɔ̂ng Dagwi Darwey, Dagwi min nerey. 

Vey nɔng in hɛ nɔrɔ̂ yey pyɛng tyɛng na nerat de a nɔng in. 

11Rá in ano e kwɔn de Dagwi ê kasa na be re a yɛ fongol. Vɔk in yey pyɛng 

e nuyel mɛ, yin na nèy min, na besam min. Rini hin BeLevi, na yére dyuk, na 
nehyɛn tanga bekuma de ba sé sangal e bapomo min arɔng. 

12Bare hin, yin á sè besam e Misra. Yaga ano, gyeng in badu vemo naka.” 

Nzem Bǔk 
(Bepiris 23:33-43) 

13 Mose a re nuyel, a ye: “Bama de yin a ga dak pyɛ̂ yeneng min mwa, na yin a 

ga piri nshî nèy anap min, ko yin ra Nzem Bǔk nepɔlɔ netaama. 

14Rá in nzem o na yey pyɛng, yin na nèy min tanga besam min. Rini hin BeLevi, 

na bemât yére dyuk, na nehyɛn tanga bekuma de ba sé sangal e bapomo min 
arɔng. 

15Nɔng in Dagwi Darwey, Dagwi min nerey yi na râ nzem o nepɔlɔ netaama 

e kwɔn de ê kasa na be re a yɛ fongol. Vɔk in yey pyɛng, yaga Dagwi Darwey 
a ga tɛ̀ nerat e ra bwal min tanga fwom de yin a ga ra. 

16“Tik na mwa beras vê yére min be vey re a Dagwi Darwey fongol zang tat 

e shey e kwɔn de ê kasa na be re a yɛ fongol. Nzem o nɛ à Nzem Gyilsit Nelɔ 
na Nzem Bwal tanga Nzem Bǔk. Vit a mwat de ê vey vɔ sǎn. 

17Kawɛ e ji min ê vey na nɔrɔ tyɛng na gap mɛ hê pyɛ́ de Dagwi Darwey, Dagwi 

min a nɔng ɛ yi na nerat mɛ.” 

Badu e ra gâs shɔt e tē 

18 Mose a re nuyel, a ye: “Tɛ̀sɛ hin bemât shɔt tanga bemât nuyel behak e karɛ 

repomo de Dagwi Darwey, Dagwi min ê nɔng in. Bemat o ba rɔda ra a bemat 
shɔt na tsak o. 

19Tik na be gas badu e tē sana dura simô bemat behak. Yɛn a seres dyâm bâng 

nu wɛt, yaga yerê nɔrɔ hane he bangas bayîs vê netsitsɛng na vê tsak o mwa 
arɔng, ko hê tɛ̀ ɛn be yɛt shɔ̄t na bɔs. 

20Rá in shɔt na tsak o, gas in badu e tē kayɛ jeng! Ano kwong, yin ê sey ɛ vwel 

de Dagwi Darwey, Dagwi min a sé nɔng in na yin a di wɛng e sangal e hɛ arɔng.” 

Negwɔn rê fongol de na sé kyiri 

21 Mose a re nuyel, a ye: “Jeng de yin a sé lɔk gàgbang nása nɔrɔ̂ yas vɔk na 

Dagwi Darwey, Dagwi min, yin tɛ̀ swesêk Ashera, ci hwā mo e hagat o wɛt. 

22Ano arɔng, yin tɛ̀ gwofwa gacik de be re a cī mɛ fongol wɛt. Dagwi Darwey 

e kyɛ́ ɛ pyɛ́ yane zakzak. 

Bare Badu 17 

1“Yin nára a Dagwi Darwey, Dagwi min nɔrɔ̂ yas hê rɔndɔng kɛ vyel de ya vɔk 

ram wɛt. E sè a yɛ byɛm-byɛm. 

2“Kɛ gyeng, tuhak yin ê wok, e ji repomo min rehak, mwat hwak kɛ hwā hwak a 

ga ra a Dagwi Darwey renɛn. 

3A gyili wuna-na-sira mɛ na yin, a hwo re a ci kɛ gwi, kɛ pwɛl, kɛ netangacɛn 

fongol. Yi ano, a kyɛ́ ɛ nà gyeng nu de Dagwi Darwey a nɔng in. 

4Jeng de yin a wok ano, ko yin ngyɛgɛt ha mo yɛɛlɛl. Ka sede yin a sɛ̀, pyɛ 

byɛm-byɛm o ya ga té e sevwêl Israyɛl mwin, 

5ko tik na yin jut mwat o, rwas kɛ hwā, vɔk e mâ repomo, ko yin tó ɛ na beta na 

yin a mɔrɔ hɛ. 

6“Ko di, ba rɔda mɔrɔ mwat o wɛt sɛ̌ bemat beba kɛ betat ba nɔng nuha e ra yɛ. 

Yin mɔrɔ hɛ wɛt sede mwât nuha a sé gwining zɔng. 

7Bemât nuha mo vɛ de bê tānga hwo tó ɛ na beta mo, ko bwang bemat be de 

raa. Yi ano, yin a rɔda pat neves nemo yi e tē min.” 

Badu e ra shɔt de ya sé gbang 

8 Mose a re nuyel, a ye: “E jeng cak, shɔ̄t o cak yê sè a bemât shɔt min gbang na 

be yɛt yɛ̄, sede shɔ̂t mɔrɔ̂ mwat na nengyas kɛ na gawey, kɛ ba mǎ mwat hwak 
ding-ding, kɛ shɔ̂t pyɛ̂ nedanelɔ. Ka sede pyɛ́ yemo ya té, ko yin wɔ́ mɛ e kwɔn 
de Dagwi Darwey, Dagwi min ê kasa na be re a yɛ fongol. 

9E hwomo, yin ê dura a BeLevi, bepiris, kɛ mwât shɔt wo jeng o, ko yɛn a rɔda 

yɛrɛ shɔt o. 

10-11Yɛn ê dura pyɛ de yin ê ra. Sey in shɔt de yɛn a yɛrɛ mo, na yin raa tyɛng 

pyɛ de yɛn a misang a yin yɛɛlɛl. 

12“Kawɛ mwat de a kyɛ́ ɛ na garen nà raa pyɛ de piris de e ra a Dagwi Darwey 

fwom kɛ mwât shɔt o ba ha a yɛ, ba rɔda mɔrɔ hɛ. Yi ano, ba rɔda pat neves 
nemo yi e ji BeIsrayɛl. 

13Bemat mwa ba rɔda wok pyɛ de ya ga té, ba rɔda wok bengyip, ko bê kyɛm 

be to ra ano wɛt.” 

Badu yaga gbɔng gwɔ̀m 

14 Mose a re nuyel, a ye: “E bama de yin a ga sey ɛ sevwel de Dagwi Darwey, 

Dagwi min a sé kyè wɔ̀ nɔng in, yin a ga sangal e ji hɛ, ko yin a rɔda yong ɛ, yin 
e simo gbɔng gwɔ̀m tyɛng sede yére dyuk de ya gwɔrɔ hin. 

15Yin ê tɔk ra ano, ko tɛ̀ in womo de Dagwi Darwey a ga kana kasa. Yɛ a rɔda 

sè yere min. Yin tɛ̀ yere dyuk na ye sè gbɔng gwɔ̀m min wɛt. 

16Gbɔng gwɔ̀m o a vɔ̀k bedwa pyak wɛt, ko de a tomo bemat vɔk e sevwêl 

Misra, na be wɔ̀ gwɛ̌ sey a yɛ bedwa wɛt, yaga Dagwi Darwey a ga ye, bemat 
mɛ bê sang to ɛn vɔk e hwomo wɛt. 

17Gwɔ̀m o a vɔk beha pyak arɔng wɛt. Bê tɛ̀ ɛ a doyo yi na Dagwi Darwey. A 

jama a to mɛ nedanerey ne dyam shinang na dyam pyɛng ding-ding wɛt. 

18“Jeng de a ga tɛ́ ɛ gbɔng gwɔ̀m, tik na a tɛ̀ be hashe a yɛ badu mo e jɛk yi 

e bwok-basa de bepiris, yɛn a BeLevi, be tikis gwɛ. 

19A rɔda vɔk bwok-basa mo bagat na yɛ, na a kyě basa gwɛ kahɛ tuk de a sé 

kwen. Ano de ê masa na a sap Dagwi Darwey, na a gyeng kayɛ pyɛ de ba nɔng 
nu e ra yɛ e ji mo naka. 

20Ka sede ê ra ano, ê tos to na a bare, yɛ a dal bwang begwa mɛ BeIsrayɛl wɛt, 

ko ê gyeng badu Dagwi Darwey e kagwɛ gwong arɔng. Yi ano, a rɔda re 
negwɔm neshey pyak, ko yere mɛ ya rɔda re negwɔm e ra BeIsrayɛl bezamang 
pyak arɔng.” 

Bare Badu 18 
Numo hê pyɛ̂ bepiris 

1 Mose a yâng BeIsrayɛl: “Yerê Levi de berâs yɛ ba sé bepiris ya rɔda vɔk benap 

mɛn vê vwel e ji BeIsrayɛl wɛt. Ko yɛn a rɔda sɛ pyɛ́ mɛn yi e pyɛ̂ nenɔrɔ detidetu 
de be nɔngɔ̂s Dagwi Darwey. 

2Yɛn a rɔda vɔk benap tó mɛn sede bwang yére Israyɛl wɛt. Benap mɛn vɛ a 

nerat de yɛn a rɔda sɛsɛm yi e de ra a Dagwi Darwey fwom, tyɛng sede remo 
de a ga kana sira a yɛn. 

3“Kayɛ jeng de bê nára nɔrɔ̂ berɔndɔng kɛ tyīmit, ko ba rɔda nɔ̂ng bepiris tô 

vwɔ mo, na namâ kup nu mo, na bú mo. Numo mɛn a hane. 

4Ba rɔda nɔng ɛn pyɛ́ de ya tānga vel e hiri arɔng, yɛ à pyɛ̂ yeneng, na nshî 

anap, na něy pwat tanga tôt tyīmit de ba tānga yɛt kahɛ shey. 

5Dagwi Darwey, Dagwi min a kasa yerê Levi yi e bwang yére Israyɛl, na ye ra 

a yɛ fwom nesheneshey. 

6“Kawɛ WoLevi a vɔk gwong, na a sogo yi e karɛ repomô BeIsrayɛl, na a kyè 

vɔk e kwɔn de Dagwi ê kasa na be re a yɛ fongol. 

7E hwomo, ê tɔk ra a Dagwi Darwey, Dagwi mɛ fwom, tyɛng na bemɛn de be ra 

gwɛ e hwomo. 

8Ba rɔda nɔng ɛ pyɛ́ tyɛng na yê bemɛn, sana bare na pyɛ de e sɛsɛm yi e rɛsɛl 

pyɛ̂ belɔ mɛ.” 

Túsa e ra negwɔn sekwit 

9 Mose a re nuyel, a ye: “Jeng de yin a pom e sevwel de Dagwi Darwey, Dagwi 

min a sé nɔng in, yin kwon raa negwɔn neves ne yére bemat de ya sé 
e hwomo wɛt. 

10-11Yin nása nèy min nɔrɔ̂ rangas vɔk na cī wɛt. Yin tik bemat min be ragas 

kayɛ yerê vyoshon kɛ bes ves kɛ sekwit wɛt. Be ha na bevuvwel kɛ be ra 
negarap arɔng wɛt. 

12Dagwi Darwey, Dagwi min e kyɛ́ ɛ zakzak bemat de be ra pyɛ̂ byɛm-byɛm 

yemo. A sé yaga pyɛ́ yemo de a sé ro bemat de ba sé sangal e vwel de yin a 
sé kyè wɔ sey ɛ hɛ. 

13Ko yin, wuna hin pang na yey min mwa na Dagwi Darwey.” 

Zarap Dagwi sede Mose 

14 Mose a re nuyel, a ye: “Bemât vwel de yin a sé kyè wɔ̀ sey ɛ hɛ, na yin a sangal 

ɛ, be raa vô du hê bemat de be ragas vyoshon na negarap. Ko Dagwi Darwey, 
Dagwi min e simo a yin na yin a ragas ano wɛt. 

15A rɔda tomo a yin na zarap yi na yɛ sede me. Ê se yi e ji bemat min, ko tik na 

yin a raa ha mɛ. 

16Mwin, pyɛ ma yane de yin á rangal tuk de yin á tula hin e Raku Hɔrɛp. Yin á 

ye, ‘Wot e simo Dagwi Darwey pyɛ mɛ a to há na wot wɛt. Wot e to simo di 
gbɔng kya hemo arɔng wɛt. Wot e wok bengyip, wot ê kushu!’ 

17“Yaga ano, Dagwi Darwey á yang me, ‘Di, yɛn a ga ra won de ha sé rat. 

18Ma rɔda tomo a yɛn na zarap hom sede hwo yi e ji mɛn. Ma rɔda ha a yɛ pyɛ 

de a rɔda ha, ko ê ha a bemat o kayɛ pyɛ de ma nɔng nu e ra yɛ. 

19Remo de ha mo ha yi na me, ma rɔda tabak kawɛ mwat de a kyɛ́ ɛ nà gyeng 

hɛ. 

20Ko ka sede zarap a kyɛm a ha ha hak e ji reza hom, ko ma nɔng ɛ nu na a ha 

ano wɛt, ba rɔda mɔrɔ hɛ. Ba rɔda ra ano na zarap de a ha pyɛ cak e ji rezâ ci 
arɔng.’ 

21“Gyeng rɔ̌ yin ê dasap na gwong de yin ê tɔk, ha de zarap o a ha ha yi na 

Dagwi Darwey arɛt? 

22Ka sede a ha pyɛ cak e ji rezâ Dagwi Darwey, ko pyɛ mo ya té tyɛng ano wɛt, 

hane ha dura, ha mo ha yi na Dagwi Darwey wɛt. Mwat o a ha hɛ na reto mɛ 
pyɛ mɛ. Yin wok bengyip wɛt.” 

Bare Badu 19 
Bapomô dál 

1 Mose a yâng BeIsrayɛl: “E bama de Dagwi Darwey, Dagwi min a ga wey na 

bemat de a sé kyè wɔ nɔng in vwel mɛn, ko yin a ga sey ɛ bapomo mɛn na nelɔ 
mɛn, yin sangal ɛ, 

2-3gas in yɛnɛ̂ vwel o zɔng tat. Kahɛ mo hê vɔk repomo de bê tɔk wul e rɛ dey-

dey. Ko mwat de a mɔrɔ mwat a rɔda tɔk tele, a wɔ̀ dal e hak e ji bapomo mo. 

4“Ko di, gwong de bê sey mwat de a mɔrɔ mwat o gwɛ à, mwat o a mɔrɔ mumwɛ 

e gawey, ko a kana sé mwât repugu mɛ wɛt. Ano de ê tɔk tele vɔk e hak e ji 
bapomo mo na a wɔ̀ dal. 

5“Sede ngan, ka sede bemat beba ba wɔ̀ tow cɔ́gɔt e ji rehwot, jeng de yɛn a 

sê tow o, celes tyem mɛ ya nusu hɛ, ya wɔ̀ mɔrɔ sá mɛ. Yɛ mwât tyem o ê tɔk 
tele vɔk e rehak e ji bapomo batat o, na a wɔ̀ dal. 

6Ka sede repomo mo ra yâng sé rining zɔng, ko gyeng rɔ̌ ra sé yikyik, ko mwât 

pyɔ̌n nemî gwa mɛ ê tɔk vo ɛ e gwong, a mɔrɔ hɛ na shom, mwa ano de a mɔrɔ 
gwà mɛ mo na nengyas wɛt, ko mwat o a kana sé wo repugu mɛ wɛt arɔng. 

7A sé yaga ano de ma nɔng in nu, yin kasa bapomo batat. 

8-9Gyeng in mwa badu de ma sé ha a yin yunung, tɛ̀ in yey na Dagwi Darwey, 

Dagwi min, na yin a raa begwong mɛ kayɛ jeng. Ka yin a ra ano, ê gwɛ̌ a yin 
nepyak vwel o, sede remo de á ha a bedabeda min, ko ê nɔng in mwa vwel de 
a ga kana sira a yin e ra hɛ. E jeng o, yin ê to kasa bapomo mo bahak batat. 

10E gwong gwomo, bê mɔrɔ mwat rwat e vwel min de Dagwi Darwey, Dagwi 

min ê nɔng in hɛ nap wɛt. Ka sede yin a ra ano wɛt, ko bê gang in na shɔt rekû 
mwat rwat o. 

11Ko ka sede mwat e bɛɛ mumwɛ ves, a wɔ lɛrɛ hɛ, a hwo e ra yɛ, a mɔrɔ hɛ, 

ko a tele vɔk e hak e ji bapomô dál o. 

12Ka sede a ra ano, ko bemakûk repomo mɛ ba rɔda tomo be wɔ̀ yila hɛ, ko bê 

nára hɛ e vwɔ̂ mwât talâ pyɔ̌n nemî gwa mɛ, yaga na a mɔrɔ hɛ arɔng. 

13Yin wok nemwishish mɛ wɛt. Pát in mwât mɔrɔ̂ mwat womo yi e ji BeIsrayɛl, 

yaga na yin bin sangal tyang.” 

Yɛnɛ̂ benap min 

14 Mose a re nuyel, a ye: “Yin kwon gwɛ sek beta batô benap min vemo de beda 

min ba tɛ̀ e susu mo e sevwel de Dagwi Darwey, Dagwi min a nɔng in. 

Bemât nɔ̂ng nuha 

15“Nuhâ mwat gwining ha vey na be gang mwat na kahɛ yerê renɛn wɛt. A sé 

gbing-gbing be sɛ bemât nuha beba kɛ betat gyam na be de gang mwat na 
shɔt. 

16“Ka sede mwat gwining a nɔng nuhâ bɔs e ra mumwɛ, 

17tik na mwa hɛn be kyè vɔk e kwɔ̂n re a Dagwi fongol. Bepiris na bemât shɔt 

vê jeng o ba rɔda ra a yɛn shɔt o. 

18Yɛn a rɔda ngyɛgɛt ha mo yɛɛlɛl. Ka sede ba sɛ mwat o a vɛ́ bɔs e ra gwà mɛ 

WoIsrayɛl, 

19ko ba rɔda tabak hɛ na tabak de a kana simo be ra a gwà mɛ mo. Yi ano, yin 

a rɔda pat neves nemo yi e ji BeIsrayɛl. 

20Bwang bemat ba rɔda wok pyɛ de ya ga té, yɛn a rɔda vo bengyip, ko hwak a 

rɔda sang to ra pyɛ vyes yerê yane wɛt. 

21Yin wok nemwishish mwat de a ra ano wɛt. Tabak o ha rɔda sè hê talâ mwat 

tyɛng na pyɛ de a ra wɔgɔ, neken e tô neken, yis e tô yis, hwin e tô hwin, vwɔ 
e tô vwɔ, na bwol e tô bwol arɔng.” 

Bare Badu 20 
Begwông tô como 

1 Mose a yâng BeIsrayɛl: “Jeng de yin a sé kyè wɔ̀ tó como na vê repugu min, ko 

yin a di, yɛn a vɔk bekyɛkyɛ̂ bedwa, na bedwa tanga bemât como de ba dal in 
na nepyak, yin wok bengyip mɛn wɛt, Dagwi Darwey, Dagwi min de á sey ɛ hin 
yi e Misra a rɔda sè tanga yin. 

2Gyam na yin a hwo como mo, piris a rɔda vey e nuyêl bemât como min, ko ê 

yang ɛn, 

3À yin bemât Israyɛl, wet in betong! Yunung, yin a sé kyè wɔ̀ hwo como. Yin 

wok bengyip bemât repugu min, kɛ a yang in gbɛrɛk na yin lingsit wɛt. 

4Dagwi Darwey, Dagwi min a rɔda kyè tanga yin, ê to como na vê repugu min, 

ko ê nɔng in wɛng. 

5“E bama mo, bemât fwôm gwɔ̀m ba rɔda ha na bemat o, bê yang ɛn, ‘Mwat 

hwak a sé e ji min de a sé mɛsɛ̂ng lɔk lɔ pas, ko a ga yel ɛ e ngyen wɛt a? Tik 
na a to ɛ wɛrɛ. Ka ano wɛt, ka ba mɔrɔ hɛ e de como mo, ko a sé e mwat hwak 
de ê wɔ̀ yel e lɔ mo. 

6“ ‘Mwat hwak a sé e ngamo de á mɛsɛng tus bwî batîn anap, ko a ga kana sɛ 

gwông vôs nèy anap o wɛt a? Tik na a to ɛ wɛrɛ. Ka ano wɛt, ka ba mɔrɔ hɛ 
e de como mo, ko a sé e mwat hwak de ê wok netâ nshî anap o. 

7“ ‘Mwat hwak a sé e ngamo de e hwono hwong a? Tik na a to ɛ wɛrɛ, ka 

ano wɛt, ka ba mɔrɔ hɛ e de como mo, ko a sé e mwat hwak de ê ra weneng 
na hwong de e hwono mo.’ 

8“Bemât fwôm gwɔ̀m o ba rɔda to gwɛ̌ yâng bemat o, ‘Mwat hwak a sé e ngamo 

de nemi na ga gaba a yɛ e yey, ko a ga tɛ̀ bengyip a? Tik na a to ɛ wɛrɛ. Ka 
ano wɛt, ko yɛ a rɔda tɛ̀ a bemɛn negbɛrɛk.’ 

9E bama de ba ga yɛnɛ ha na yɛn, ko bê kasa bemât nuyêl bemât como vê karɛ 

regyɛng mɛn. 

10“Jeng de yin a sé kyè wɔ̀ hwo repomo rehak, yin tānga nɔ̂ng bemat o gwong 

na yɛn a jama sangâl netyang na yin. 

11Ka sede yɛn a ye ey, ko ba wuma rùhup mɛn, na yɛn a jama sangâl netyang, 

ko yɛn mwa bê ra a yin fwôm retek. 

12Ko ka sede bemat o ba kyɛ́ ɛn nà jamâ sangâl netyang na yin, yɛn a dal na 

simô como e negya, ko yin rɔnɔ repomo mo. 

13E bama mo, jeng de Dagwi Darwey, Dagwi min a tɛ̀, yin a re repomo mo, ko 

yin mɔrɔ kawɛ rwas e ji rɛ. 

14Yin ê tɔk hashe a bato min beha mo, na nèy o, na yas mɛn tanga kayɛ pyɛ de 

ya sé e ji repomo mo. Yin ê tɔk ra fwom na kayɛ pyɛ ye bemât repugu min o. 
Dagwi Darwey a ga nɔng in yɛ. 

15Gwong a gwomo de yin a rɔda ra na bapomo de ba sé yikyik na vwel de yin 

a rɔda sangal ɛ. 

16Ko ka sede yin a re bapomo e sevwel de Dagwi Darwey, Dagwi min a sé nɔng 

in nap sɛ, ko gbing-gbing yin ka mɔbɔs kayɛ pyɛ cen. 

17Wey in na bemat o mwa hywiri, yɛn BeHiti, na BeAmɔr, na BeKanaan, na 

BePɛrizi, na BeHivi tanga BeYebus, sede remo de Dagwi a nɔng in nu na yin a 
ra. 

18Ka ano wɛt, yɛn ê masa a yin pyɛ̂ byɛm-byɛm de yɛn e ragas e de re a ci mɛn 

fongol. 

19Jeng de yin a sé kyě jama gwông hwô repomo rehak na como, yin tow batîn 

cɔ́gɔt de be tɔs nèy de be re nɛ wɛt, ka como mo ya ka ros e rɛ̌ ayi. Ré in nèy 
cɔ́gɔt o, ko yin wey na batin o wɛt. Batîn cɔ́gɔt ba sé bemat de yin ê ra como 
na vɛ wɛt. 

20Yin ê tɔk tow cɔ́gɔt, na yin yong mɛ nekwɔn turus e ra jwa-pomo, na yin a yel, 

yin re repomo mo. Ko ra in fwom na cɔ́gɔt de ye mara nèy de be re wɛt.” 

Bare Badu 21 
Pyɛ de bê ra e ra mwat de ba mɔrɔ 

1 Mose a yâng BeIsrayɛl, a ye: “Ka sede ba sɛ̀ revîn mwat de ba mɔrɔ e cwɛl hwak 

e sevwel de Dagwi Darwey, Dagwi min a sé kyè wɔ̀ nɔng in, ko ba tɔk mwat de 
a mɔrɔ hɛ wɛt, 

2tik na bemakuk na bemât shɔt bak vwel o be nusu, na be wɔ̀ mara neyikyîk 

kwɔn de revîn mwat o ra sé ɛ vɔk e bapomo de ba sé bagat na kwɔn o. 

3Ano, bemakûk repomo de ra dal na nebagat, ba rɔda kasa shep rɔndɔng de 

ba ga sang rɔgɔs a yɛ swesêk vɔk berɔndɔng wɛt. 

4Yɛn a rɔda kyè na yɛ vɔk e kwɔn hak bagat na rɔt de he ye jɔng wɛt, ko ba ga 

sang tow kwɔn o, kɛ be tus ɛ pyɛ cak wɛt, ko ba rɔda kwɔrɔ fwɔ̂ rɔndɔng o 
e hwomo. 

5Bepiris ve yerê Levi ba rɔda vey bagat, yaga Dagwi Darwey, Dagwi min a ga 

kasa hɛn na be ra a yɛ fwom, na be tɛ̀ a bemat nerat e ji reza mɛ. E yɛn vɛ de 
be yɛt shɔ̄t ka sede bemat ba ra yol kɛ ba tak a mwat hwak. 

6E bama mo, mwa bemakuk vê repomo mo de ba ra revîn mwat o ba rɔda kus 

vɔ mɛn e ra rɔndɔng o. 

7Ko ba rɔda ye, ‘A sé e vɔ mot de ba mɔrɔ mwat o wɛt, ko wot a di mwat de a 

mɔrɔ hɛ arɔng wɛt. 

8À Dagwi Darwey, hala a bemat mō BeIsrayɛl de hwà viri yi e sevwêl Misra. 

Hwo tɛ̀ nedirîk mɔrɔ̂ mwat rwat womo e ra wot, bemat mō, wɛt.’ Ko Dagwi 
Darwey ê hala nɛn o. 

9Ano kwong, ba rɔda tɛ̀ nedirîk mɔrɔ̂ mwat o e ra yin wɛt, yaga yin a ga ra pyɛ 

de Dagwi Darwey e simo be ra.” 

Râ wenêng beha de ba vo e de como 

10 Mose a re nuyel, a ye: “Jeng de Dagwi Darwey, Dagwi min a nɔng in wɛng e ji 

como, ko yin a vos bemat e de jugu mo, 

11gyeng rɔ̌ gwining e ji min a rɔda di hwā hwak rwat o e ji mɛn de a simo hɛ, ko 

a simo a ra weneng mɛ. 

12A rɔda jut ɛ vɔk e lɔ mɛ, ê tɛ̀ ɛ, a wula to ko a yɛt bekwǒk vɔ mɛ, 

13a sege berugu mɛ, ko a rɔda sangal e lɔ mo e de sesîn da mɛ na neng mɛ 

pwɛl gwining. E bama mo, mwat o ê tɔk ra weneng mɛ. 

14Ka sede e jeng cak e to simo hɛ wɛt, ko a hala hɛ na a kyè washak. Ê tɔk row 

ɛ kɛ a teshe na yɛ sede sam wɛt, yaga a ga kana dyɛng na yɛ na retek.” 

Pyɛ́ de bê nɔ̂ng hwey kinat 

15 Mose a re nuyel, a ye: “Ka sede mwat a vɔk beha beba, ko a dal na simo hwak 

e ji mɛn, ko ba vě tɔs a yɛ nèy bewen, ko hwey kinat o ha sé hwêy hwâ yey 
mɛ wɛt. 

16Ka sede mwat o a yong ɛ̀, na a gas a nèy o pyɛ̂ nedanelɔ mɛn, ê tɔk kasa 

hwêy hwâ yey mɛ na a nɔ̂ng hɛ pyɛ̂ nedanelɔ yê hwey kinat wɛt. 

17A sé gbing-gbing a tɔk pyɛ jining: hwêy hwā de a sé hwâ yey mɛ wɛt hɛ à 

hwey kinat. A nɔ̂ng hɛ zang ba hê pyɛ́ mɛ mwa, yaga e hɛ de a tanga tɔ, ko hê 
vɔk nedanelɔ lɔ mo.” 

Pyɛ de bê ra na hwey de ha sé gbàrak 

18 Mose a re nuyel, a ye: “Ka sede mwat a vɔk hwêy wen de ha sé gbàrak, ko he 

gyeng hâ da mɛ na neng wɛt, mwa ano de yɛn e sǎ e de tabâk hɛ, 

19da mɛ na neng mɛ ba rɔda jut ɛ vɔk na bemakuk e durâ repomo de yɛn a sé 

ɛ na be ra a yɛ shɔt. 

20Yɛn a rɔda yang ɛn ngan, ‘Hwêy mot hemo ha sé gbarak, ko he gyeng ha 

mot wɛt. He kat serwéy ko he sǎ e de fêng siring zɔng.’ 

21Ano kwong, berâs repomo mo ba rɔda tó hɛ na beta sɛ̌ ha ku. Yi ano, yin a 

rɔda pat neves nemo yi e tē min. Kawɛ mwat e ji BeIsrayɛl a rɔda wok pyɛ de 
ya ga té, ko ê tɛ̀ bengyip.” 

Lɛrɛ̂ mwat de ba ga mɔrɔ 

22 Mose a re nuyel, a ye: “Ka sede ba ga yɛrɛ a mwat shɔt reku yaga renɛn de a 

ga ra, ba ga mɔrɔ hɛ, ko ba rɔgɔs revin o e ra cɔgɔt, 

23yin tik rebek o re pɔl ɛ wɛt. Lɛrɛ hin rɛ tuk hane mo, yaga revîn mwat e ra cɔgɔt 

ra sé pyɛ de Dagwi e kyini yɛ. Yin tɛ̀ vwel de Dagwi Darwey, Dagwi min a sé 
nɔng in ligis wɛt.” 

Bare Badu 22 
Sɛlɛ̂ behak 

1 Mose a yâng BeIsrayɛl, a ye: “Ka sede hwà di rɔndɔng kɛ vyel gwà mō WoIsrayɛl 

de ya ga tùt ɛ, hwo tik yɛ wɛt, vo yɛ, na hwo wɔ̀ nɔ́ng ɛ yɛ. 

2Ko ka sede dâ yɛ a sé sangal yikyik yi na hwo, kɛ hwà tɔk dâ yɛ mo wɛt, ko 

hwo kyè na yɛ vɔk e lɔ. Jeng de da mo a rɔda kyě jama yɛ, ko hwo nɔng ɛ pyɛ 
mɛ. 

3Rá tyɛng ano ka sede hwà sɛ̀ madung, kɛ rugu kɛ kayɛ pyɛ de ya vuru hɛ. Hwo 

tik nà sɛlɛ wɛt. 

4Ka sede madung kɛ rɔndɔ̂ng gwà mō WoIsrayɛl wa ga gaba na pyɛ́ e gwong, 

hwo tik ɛ̀ wɛ e vwel o wɛt, sɛlɛ da mo, na yin a to tɛ̀ yas o ye sogo e ra bol yɛ.” 

Badu mo bahak 

5 Mose a re nuyel, a ye: “Beha be tɛ̀ pyɛ̂ beras wɛt, kɛ beras be tɛ̀ berugû beha wɛt 

arɔng. Dagwi Darwey, Dagwi min e kyɛ́ ɛ zakzak bemat de be ra ano. 

6“Ka sede hwà sɛ̀ rɛngɛ̂ kenon e ra cɔgɔt kɛ e vwel ayi, ko kenon o ka sé 

e dyɛngɛ e ra bagyi mo, kɛ ka sé na nèy de ka ga kana kwɛ́k nɛ, hwo jut kenon o 
na nèy o wɛt. 

7“Hwô tɔk hashe nèy o, ko hwo tik neng o wo kyè. Ano kayɛ pyɛ yê kyè a hwo 

naka, ko nepɔlɔ mō nê gwɛ hɛn arɔng. 

8“Jeng de hwà sé lɔk lɔ pas lɔ̂ ye gup, tē naka na hwo gwɔrɔ vwarâ ye gup o na 

lɔk tyɔng vɔk e rak o. Yi ano, ka mwat a gaba yi e ra wɛ, ko a ku, bê rangal hwo 
nemi mɛ wɛt. 

9“Hwo tús pyɛ cak e ji hwiri gwining o na batîn anap wɛt. Ka sede hwà ra ano, 

a sé gbing-gbing hwo vey na kayɛ pyɛ de hwà vos e hwiri mo e kwɔ̂n re a Dagwi 
fongol. 

10“Hwo wuna rɔndɔng tanga madung na be hwɔlɔ ron gwining o wɛt. 

11“Hwo tɛ̀ rugu de ba lɔk gwɛ na wuulu be kyɛ̀sɛ ɛ̀ linen wɛt. 

12“Tɛ̀ bebwɛshɛ e bato-kwɔng banaas vê berugu mō.” 

Badu e ra râ nejwang 

13 Mose a re nuyel, a ye: “Ka sede mwat a ra wenêng hwong, ko e bama mo a ye 

e to simo hɛ wɛt, 

14ko a lashe a hwong o za wɔgɔ, á sè yorom-hwong jeng de yɛn á ra 

weneng wɛt. 

15“Ka sede pyɛ mo ya té ano, ko da na neng mɛ be jut rugû bâng gwât gwel de 

gwa vɔk ɛ nemi de na dura hwong o á sè yorom o e jeng weneng. Yɛn a rɔda 
wɔ̀ dura a bemakuk repomo mo gwɛ e dúra. 

16Dâ hwong o a rɔda yang ɛn, ‘Ma nɔ̂ng sá womo hwóng hom e weneng, ko a 

remo e to simo hɛ wɛt. 

17A ga lashe za mɛ wɔgɔ, á sè yorom-hwong jeng de yɛn á ra weneng wɛt. Di 

in, pyɛ nuha à yemo de ya dura, hwóng hom á sè yorom!’ Ko yɛn ê dura 
rugu mo. 

18Ano kwong, bemakuk o ba rɔda jut rwas o, be dak ɛ. 

19Yɛn a rɔda to re ɛ rekyìt rê kilo gwining wo dyam pyɛng, ko be nɔ̂ng tyà mɛ mo, 

yaga mwat o a ga lashe zâ hwông BeIsrayɛl. Ko a rɔda re nuyel na yɛ, a rɔda 
tɔk gas ɛ na yɛ mwa jeng de a sé kwen wɛt. 

20Ko ka sede pyɛ de rwas o a ha ya sé mwin, ko da na neng hwong o ba tɔk 

dura, á sè yorom-hwong e jeng weneng wɛt, 

21ba rɔda pat hwong o e rwi ruhûp lɔ da mɛ, ko e hwomo e jey, berâs 

repomo mo ba rɔda tó ɛ na beta sɛ̌ a ku. A ga ra pyɛ rekyen e ji BeIsrayɛl de a 
ra nejwang yɛ a sè rɔngɔl e lɔ da mɛ gyam na a ra weneng. Yi ano, yin a rɔda 
pat neves nemo yi e tē min. 

22Ka sede ba vo mwat a sè dyɛng na hwâ mwat hwak, ko ba rɔda wey na yɛn 

mwa beba. Yi na ra ano, yin a rɔda pat neves nemo yi na yin. 

23“Ka sede mwat a sè dyɛng na hwong de mwat hwak e hwono e ji repomo, 

24yin a rɔda pat ɛn vɔk e dúra, ko yin tó ɛn na beta yin mɔbɔs hɛn. Ba rɔda mɔrɔ 

hwong o yaga a dak sekun na bemat be vey sey ɛ wɛt, mwa ano de a sé e ji 
repomo kwɔn de bemat ba rɔda wok sekun mɛ. Ba rɔda mɔrɔ mwat o arɔng, 
yaga a dyɛng na hwâ mwat hwak. Yi ano, yin a rɔda pat neves nemo yi e tē 
min. 

25“Ka sede mwat hwak a vo hwong de be hwono hɛ e hey, a dyɛng na yɛ na 

gap, ko e mwat o nju mɛ de ba rɔda mɔrɔ. 

26Ba rɔda ra a hwong o pyɛ cak wɛt, yaga a ga ra nɛn de ha vey be wey na 

yɛ wɛt. Shɔt yerê yemo ya sé tyɛng na ye mwat de a hwo sá mɛ na yol, ko a 
mɔrɔ hɛ. 

27Mwat o a dyɛng na hwong de be hwono mo na gap e hey. Mwa ano de 

hwong o a dak sekun na be sɛlɛ hɛ, ko vit a mwat bagat na a sey ɛ. 

28“Ka sede mwat a vo hwong de be hwono hɛ wɛt, ko a dyɛng na yɛ, ko ba vo 

ɛn ɛ, 

29mwat o a rɔda tala dâ hwong o yas ye kilo gwining wo dyam pyɛng, ko 

hwong o a rɔda tɛ́ ɛ hwā mɛ, yaga a dyɛng na yɛ na gap. A rɔda tɔk gas ɛ na yɛ 
mwa jeng de a sé kwen wɛt. 

30“Mwat hwak a byɛs da mɛ yi na dyɛng na hwak e ji beha mɛ wɛt.” 

Bare Badu 23 
Bemat de ba kang ɛn yi e tula bemât Dagwi 

1 Mose a yâng BeIsrayɛl, a ye: “Mwa mwat de ba ga forok hɛ, kɛ womo de ba ga 

tùt pyɛ́ mɛ ê tɔk yel e tulâ bemât Dagwi wɛt. 

2“Mwa mwat de ba tɔ e ji weneng wɛt, yɛ kɛ yére mɛ vɔk e zamang hê kuru bê 

tɔk yel e tulâ bemât Dagwi wɛt. 

3“Vit à WoAmɔn kɛ WoMowap kɛ yére mɛn vɔk e zamang hê kuru, de bê tɔk yel 

e tulâ bemât Dagwi. 

4Yɛn á kyɛ́ ɛn nà nɔng in pyɛ̂ re na nshi jeng de yin á nusu yi e Misra, ko yɛn á 

to tala Balaam Beyor wo repomô Petor e Mɛsɔpɔtamya-Bato byɛ, na a vey mok 
a yin gawey. 

5Ko Dagwi Darwey, Dagwi min á tɛ̀ tong na hâ Balaam wɛt, á doyo gawey 

mɛ mo he tɛ́ ɛ nerat e negya, yaga a tɛ̀ yey na yin. 

6Yin sang ra pyɛ cak na yin sɛlɛ yére bemat yemo, kɛ yin ra pyɛ de yê nɔng ɛn 

nedanerey wɛt. 

7“Yin byɛnɛng BeƐdɔm wɛt, yaga yɛn a sé cáng min. Yin byɛnɛng BeMisra 

arɔng wɛt, yaga yin á sangal rekyɛn e sevwel mɛn raane. 

8Ka sede behak e ji mɛn ba sé sangal na yin, ko yére mɛn yi e zamang hê netat 

vɔk e nuyel ya rɔda tɔk yel e tulâ bemât Dagwi.” 

Gyeng in dúra como haalal 

9 Mose a re nuyel, a ye: “Jeng de yin a sé e dúra como, yin ra pyɛ de yê tɛ̀ in 

ligis wɛt. 

10Ka sede mwat hwak a tɛ́ ɛ ligis yaga nshî jwat na nusu a yɛ e ji negwi 

nabwalak, tik na a wɔ̀ sangal e mâ dura mo tuk hane mo. 

11E rwa nahywegelek a rɔda kus ɛ. A rɔda toyo vey e dura mo jeng de gwi gwa 

ga gaba. 

12“Yin a rɔda yong kwɔn e mâ dura, yaga na yin a nunus ɛ̀ e jey. 

13Vɔk in gwele e ji pyɛ̂ como min, yaga na jeng de yin e wɔ̀ nusu e jey, yin cing 

mɛ kevɔng, na yin to bang mɛ kɛ bamâ nú jey e ji mo. 

14Gyeng in dura mo haalal, yaga Dagwi Darwey, Dagwi min a sé na yin 

e dura mo, na a gyep in, na a nɔng in wɛng e ra vê repugu min arɔng. Yin ra 
pyɛ cak de ya sé kis, na Dagwi Darwey a doyo a yin ma wɛt.” 

Badu detidetu 

15 Mose a re nuyel, a ye: “Ka sede sam a tele yi na dalɔ mɛ, ko a vey e vwel min, 

yaga na yin gyep ɛ, yin toyo na yɛ na dalɔ mɛ wɛt. 

16A rɔda tɔk sangal e tē min e ji repomo hak de a kasa, ko yin teshe na yɛ na 

neves wɛt. 

17“WoIsrayɛl rwas kɛ hwā a kwon tɛ́ ɛ devwes wɛt. 

18Yɛn a vey na dyām de ba sɛ̀ yi e negwɔn nane e duk re a Dagwi fongol wɛt, 

yaga na be sila mɛ pyɛ de yɛn a ga kana sira, bê nɔng yaga fwôm Dagwi. Dagwi 
Darwey e kyɛ́ ɛ zakzak bemat de be ra fwom vwes gwane. 

19“Ka sede hwà hwɔp a gwà mō WoIsrayɛl dyām, kɛ pyɛ cak ayi, hwo tɛ̀ ɛ a tala 

hwo na ndi wɛt. 

20Hwô tɔk tɛ̀ mwat duk a tala hwo ndi ko de gwà mō WoIsrayɛl wɛt. Gyeng redu 

remo, ko Dagwi Darwey, Dagwi mō a rɔda tɛ̀ nerat e ra kayɛ pyɛ de hwà rɔda 
ra e ji sevwel de hwà sé kyè wɔ̀ sey ɛ hɛ na hwo sangal ɛ. 

21“Ka sede hwà sira hwo e ra pyɛ cak de hwô nɔ̂ng Dagwi Darwey, Dagwi mō, 

hwo tik nà sila sira mo wɛt. Yaga Dagwi Darwey a rɔda tɛ̀ hwo sila sira mo, ko 
a rɔda sè a hwo renɛn, sede hwà ra pyɛ mo wɛt. 

22Dagwi Darwey e tɛ̀, hwo sira a yɛ e ra pyɛ cak wɛt, 

23ko ka sede hwà sira e ra pyɛ cak na dî yey mō, ko a sé gbing-gbing na hwo 

ra pyɛ mo. 

24“Ka sede hwà sé kyè e gwong de gwa kwey e ji bwî anap mwat hwak, hwô 

tɔk re nèy anap o pyɛ de ya vey a hwo, ko hwo tɛ̀ nehak e ji dap mō wɛt. 

25“Ka sede hwà sé kyè e gwong e hwirî alkama mwat hwak, hwô tɔk hwɔlɔ 

yeneng o, ko hwo yɛt alkama mo na bwǎ wɛt.” 

Bare Badu 24 
Redu gâs weneng 

1 Mose a yâng BeIsrayɛl, a ye: “Ka sede mwat a ra wenêng hwā hwak, ko 

e bama mo a to simo hɛ wɛt, yaga a sɛ̀ pyɛ cak de e simo wɛt e ra hwā mo. 
Yaga ano, a jɛk a yɛ bwok gâs weneng, a nɔng ɛ gwɛ, ko a tɛ̀ ɛ e gwong wɛrɛ. 

2E bama mo, hwā mo a ra wenêng mwat hwak. 

3Kɛ gyeng, rwas o a to ye e simo hɛ wɛt, a jɛk a yɛ bwok gâs weneng, a nɔng ɛ 

gwɛ, ko a tɛ̀ ɛ mɛ e gwong wɛrɛ, kɛ gyeng, rwas o a ku ayi. 

4Ka sede pyɛ mo ya té ano, rwas mɛ wò mɛsɛng o ê tɔk to ra weneng mɛ wɛt, 

yaga a ga tɛ́ ɛ kyiri na yɛ. Ka sede a to ra wenêng hwā mo, ko pyɛ yane ya sé 
zakzak e nuyêl Dagwi Darwey, ko yin a rɔda tɛ̀ vwel de a nɔng in ligis.” 

Badu detidetu 

5 Mose a re nuyel, a ye: “Ka sede mwat a mɛsɛ̂ng jut gwel, ba rɔda hwɔlɔ hɛ vɔk 

e de tô como kɛ e de fwôm repomo hwak wɛt. Ba rɔda tik ɛ nà ra fwom o shey 
hining, yaga na a sangal e lɔ, na a tɛ̀ gwel mɛ a vɔk yey pyɛng. 

6“Ka sede hwà hwɔp a mwat pyɛ cak, hwo jut fwà hwongo kɛ vwɔ mo de e ra 

mɛ fwom, na hwo ka vɔk e tô pyɛ mo wɛt. Rá ano ha rɔda dul belɔ mo nà sɛ̀ pyɛ 
de yɛn ê re na be dal mɛ. 

7“Ka sede mwat a vo gwà mɛ WoIsrayɛl, na a teshe na yɛ sede sam, kɛ a row 

ɛ e ji sesam, ba rɔda mɔrɔ hɛ. Yi na ra ano, yin a rɔda pat neves nemo e tē min. 

8“Jeng de gwining e ji min a sé re yɔ́m na rɔ̂ hwô rebek ves, tik na a ra tyɛng 

pyɛ de bepiris vè yerê Levi ba yang ɛ a ra. A raa kayɛ pyɛ de ma ga misang a 
yɛ. 

9Bàre hin na pyɛ de Dagwi Darwey, Dagwi min a kana ra a Miryam, e bama de 

yin á nusu yi e sevwêl Misra. 

10“Ka sede hwà hwɔp a WoIsrayɛl pyɛ cak, hwo raa hɛ vɔk e ji lɔ mɛ, na hwo 

wɔ̀ sey lek de a rɔda nɔng o wɛt. 

11Gyeng e majey, na a vey nɔng o pyɛ mɛ. 

12Ka sede yɛ a sé pwɛng, ko a nɔng o pyɛ banga mɛ e lek, hwo wɔ̀ pɔl na yɛ wɛt. 

13Toyo a yɛ na pyɛ mo kanɛ nawiri, yaga na a bin sɛ̀ pyɛ banga mɛ. Yi ano, a 

rɔda feng a hwo, ko Dagwi Darwey, Dagwi mō a rɔda vɔk yey pyɛng na hwo 
arɔng. 

14“Hwo kwon mɔt mwat de a sé pwɛng, e jama sɛlɛ, kɛ e ra fwom na hwo, kɛ a 

sé gwà mō WoIsrayɛl kɛ mwat duk de a sé sangal e repomo min rehak ow. 

15Tala hɛ dyâm fwom de a ra tuk o gyam gwi gwo gaba. E simo dyām o, na a 

dal mɛ. Ka sede hwà tala hɛ wɛt, a rɔda tosho a Dagwi Darwey e ra hwo, ko 
renɛn o ra rɔda sè e ra hwo. 

16“Ba rɔda mɔbɔs bedâ nèy yaga banɛn nèy mɛn wɛt, ko ba rɔda mɔbɔs nèy 

yaga banɛ̂n beda mɛn arɔng wɛt. Ba rɔda mɔrɔ mwat yaga nɛn de yɛ pyɛ mɛ a 
ra.” 

Badu e ra bepɛng 

17 Mose a re nuyel, a ye: “Tik na yin gas badu e tē yaga kawɛ mwat, mwa na 

bemat beduk tanga nehyɛn. Yin sey ɛ pyɛ bangâ kuma, na yin ka vɔk e tô pyɛ 
de yin a hwɔp a yɛ wɛt. 

18Bàre hin, yin á sè besam e sevwêl Misra, ko Dagwi Darwey, Dagwi min á sey 

ɛ hin na a hala hin washak. Yaga ano de ma sé nɔng in nu, na yin gyeng redu 
remo. 

19“Ka sede yin a sê bwal e hwiri, ko yin a ye bam a rekús rehak, yin toyo na yin 

wɔ jut rɛ wɛt. Tík a bemat beduk, na nehyɛn tanga bekuma, yaga na Dagwi 
Darwey, Dagwi min a bin tɛ̀ nerat e ra yin e mwa fwom de yin e ra. 

20Ka sede yin a sé dak pwat, yin to raa na dâk nelang o zang ba wɛt. Tik bwang 

pyɛ de ya nàra ɛ yaga bemat beduk, na nehyɛn tanga bekuma. 

21Ka sede yin a sé vos nèy anap e hiri min, yin to raa batin o wɛt. Tik nemɔ mo 

yaga bemat beduk, na nehyɛn tanga bekuma. 

22Bare hin, yin á sè besam e sevwêl Misra, yaga ano de ma sé nɔng in nu na 

yin gyeng redu remo.” 

Bare Badu 25 
Nepyak dâk mwat de a buru 

1 Mose a yâng BeIsrayɛl, a ye: “Ka sede BeIsrayɛl beba ba sé ra shɔt na bemɛn, 

ko ba sey hâ hwak, ba gang hwak na yɛ. 

2Ka sede ba yɛrɛ shɔt o wɔgɔ, ba dak womo de ba sɛ̀ ɛ na renɛn, ko tik na mwât 

shɔt o a tɛ̀ ɛ, a dyɛng gup na be de dak ɛ. Nepyak dák o nê sè tyɛng na yerê 
nɛn de a ra. 

3Bê tɔk dak ɛ zang kuru banaas, ko he dal ano wɛt, yaga ka sede ha dal ano, 

ko gansa ê ra pyɛ de yê tɛ̀ be byɛs ɛ. 

4“Jeng de hywàrak wa sé ra a hwo fwom, hwo bang nû wɛ wɛt.” 

Negwɔn wenêng kuma lɔ min 

5 Mose a re nuyel, a ye: “Ka sede begwa beba ba sé sangal e dem hining, ko 

hwak e ji mɛn a ku sana sɛ̀ hwêy wen, kuma mo a rɔda tɔk ra weneng na mwat 
de a sé wo lɔ mo wɛt. A sé e gwà rwas o de a rɔda vɔk ɛ. 

6Hwêy wen hê mɛsɛng de yɛn ê tɔ na kuma mo ha rɔda sè hê mwat de a wey o, 

yaga na reza mɛ re re nuyel e ji BeIsrayɛl. 

7-8Ka sede gwà mo a simo na a vɔk shin mɛ mo wɛt, hwā mo a rɔda wɔ na 

bemakuk e dura, a yang ɛn, ‘Gwà kwɔ̌ rwas hom a kyɛ́ ɛ nà vɔk me, na a ra 
fwom de gwa sé mwɛ e lɔ mó. A kyɛ́ ɛ nà sɛ̀ a gwà mɛ hwey wen de hê re nuyel 
na za mɛ e ji BeIsrayɛl.’ Ko bemakuk o ba rɔda yila gwà mo, na be ha na yɛ. Ka 
sede a kyɛ́ ɛ nà vɔk ɛ gbak, 

9ko shin mɛ mo a rɔda wɔ̀ sɛ̀ ɛ e nuyêl bemakuk o, a rɔda pat kpatak gwining yi 

e bwôl shin mɛ mo, a tulus a yɛ netey e bayis, ko a ye, ‘Pyɛ ma yemo de be ra 
na mwat de a kyɛ́ ɛ nà ye cik a gwà mɛ lɔ!’ 

10Ba rɔda yila lɔ mɛ e ji BeIsrayɛl na rezâ, ‘Lɔ̂ mwat de ba ga pat kpatak mɛ.’ ” 

Badu mo bahak 

11 Mose a re nuyel, a ye: “Ka sede bemat beba ba sé ra yol, ko hwâ gwining e ji 

mɛn de e simo a sɛlɛ rwas mɛ, a wɔ̀ kaba lyôk sâ yol mɛn, 

12kpɔktɔ hin vwɔ mɛ, yin wok nemwishish mɛ wɛt. 

13-14“Yin vɔk pyɛ̂ masâ nedirik bya e ji pyɛ́ min kɛ neshǐ masâ pyɛ́ neba, e nelɔ 

min na yin mɔt mɛ bemat wɛt. 

15Rá in fwom na yemo de ya sé tyɛng, ko ya sé mwin arɔng. Ano, nepɔlɔ min 

nê gwɛ̌ hɛn e sevwel de Dagwi Darwey, Dagwi min a sé nɔng in. 

16Dagwi Darwey e kyɛ́ ɛ zakzak bemât mɔ̂t bemat.” 

Nu e ra BeAmalɛk 

17 Mose a re nuyel, a ye: “Bàre hin na pyɛ de BeAmalɛk bá ra a yin e bama de yin 

á nusu yi e Misra. 

18Yɛn a hwo in na jugu e bama de yin a ga ruru, ko yin a ga tɛ́ in gbɛrɛk, ko yɛn 

á mɔbɔs mwa vemo de ba rɔ̌ hwɔlɔ bol e bama. Yɛn a ra ano, yaga pyɛ mɛn ya 
sé na Dagwi wɛt. 

19Yaga ano, jeng de Dagwi Darwey, Dagwi min a rɔda nɔng in sevwel o, ko a 

ga tik in, yin sangal tyang yi e bemât repugu de ba gwɔrɔ hin, yong in na yin a 
mɔbɔs BeAmalɛk mwa hwiri, na be to bare na yɛn wɛt. Yin ye bam wɛt!” 

Bare Badu 26 
Nɔrɔ̂ pyɛ́ de ya tanga vel 

1 Mose a yâng BeIsrayɛl, a ye: “E bama de yin a ga sey ɛ sevwel de Dagwi Darwey, 

Dagwi min a sé nɔng in na yin sangal ɛ, 

2kawɛ e ji min a rɔda tɛ̀ pyɛ́ de ya tānga vel yê kayɛ pyɛ de a yɛt bwal o e ji 

shap, ko a kyè mɛ vɔk e kwɔn de Dagwi Darwey, Dagwi min ê kasa na be re a 
yɛ fongol. 

3A rɔda wɔ na piris de a ra fwom e jeng o, a yang ɛ, ‘Yunung, ma sé ha e nuyel 

Dagwi Darwey, Dagwi mō, ma ga yel e sevwel de a kana sira a beda mot na a 
nɔng ot.’ 

4“Piris o a rɔda sey shap o yi na yɛ, ko ê tik yɛ e nuyêl gàgbang rangâs yas vɔk 

na Dagwi Darwey, Dagwi min. 

5Ano, mwat de a vey na shap o a rɔda ha e nuyêl Dagwi Darwey, Dagwi min a 

ye, ‘Dâ beda hom á sè WoAram de á kyě kyè, ko á jut belɔ mɛ a wɔ̀ sangal mɛ 
e Misra. Yɛn á sè bemat tyɔng zɔng, jeng de yɛn á kyè vɔk e hwomo, ko yɛn á 
wɔ̀ tɛ́ ɛn yere ryey, ye gap arɔng. 

6Ko BeMisra bá midra hot tyɔng wɛt, ko bá tɛ̀ ot wot a ra fwom pwep. 

7E bama mo, wot á tosho a hwo à Dagwi Darwey, Dagwi wo bedabeda mot, na 

hwo sɛlɛ hot. Hwà wok ot, ko hwà di yerê neves de ba ra a wot, na negbang de 
wot á sɔ, tanga begwong de bá tak a wot. 

8Hwà nusu na wot yi e Misra na gbɔng reto mō na gap mō arɔng. Hwà ra pyɛ̂ 

langat na pyɛ̂ bes, ko hwà tɛ̀ pyɛ́ vyes detidetu ye té. 

9Hwà vey na wot e ngamo, hwà nɔng ot vwel de ha siri, ko he nɔngɔs pyɛ́ 

shɛrɛk. 

10A remo, ma vey na pyɛ́ de ya tānga vel e hiri de hwo à Dagwi Darwey hwà 

nɔng me.’ “Ano kwong, mwat o a rɔda tik shap o e nuyêl gàgbang rangâs yas o, 
na a re a Dagwi Darwey fongol e hwomo. 

11Ko a rɔda vɔk yey pyɛng na mwa pyɛ́ ryat de Dagwi Darwey, Dagwi min a ga 

nɔng ɛ na belɔ mɛ. Ko tik in BeLevi na bemât yére dyuk de ba sé sangal na yin 
be ra nzem o tanga yin.” 

Pyɔlɔ̂ shey hê netat 

12 Mose a re nuyel, a ye: “E kahɛ shey hê netat, nɔng in pyɔlɔ, yɛ a pyɛ jining e ji 

pyɛ́ kuru yê pyɛ̂ hiri min. Yin ê nɔ̂ng BeLevi, na bemât yére dyuk, na nehyɛn 
tanga bekuma pyɛ́ mo, yaga na yɛn a bin sɛ̀ pyɛ́ de yɛn ê re e bapomo min. 
Jeng de yin a ga ra ano, 

13ko yin yâng Dagwi Darwey, ‘Vit a pyɛ de ya sé myo de ya tɛ́t ɛ e lɔ hom. Ma 

ga nɔ̂ng BeLevi, na bemât yére dyuk, na nehyɛn tanga bekuma yɛ tyɛng na pyɛ 
de hwà nɔng nu na me ra. Ma ga tik nà gyeng kɛ ma ye bam a redu mō rehak 
e ra rehâ pyɔlɔ wɛt. 

14Ma ga re pyɛ́ mō cak e jeng de má sè sesin wɛt. Jeng de má sè ligis, ma ra 

yɛ wɛt, ko ma nára cak nɔrɔ vɔk na mwat de a ga ku wɛt. À Dagwi Darwey, ma 
ga gyeng ha mo myak. Ma ga ra kayɛ pyɛ de hwà nɔng nu e ra yɛ. 

15Bɛrɛng hot yi e kwɔ̂n jɛrɛ mō e lagwi, na hwo tɛ̀ nerat e ra wot, bemat mō 

BeIsrayɛl. Tɛ̀ nerat e ra vwel de hwà nɔng ot, hemo de ha siri, ko he nɔngɔs pyɛ́ 
shɛrɛk, sede remo de hwà kana sira a bedabeda mot.’ ” 

BeIsrayɛl ba sé bemât Dagwi Darwey 

16 Mose a re nuyel, a ye: “Yunung, Dagwi Darwey, Dagwi min a ga nɔng in nu, na 

yin gyeng badu mɛ mwa. Gyeng in vɛ na yey min mwa, na simo min mwa. 

17Yunung, yin a ga ha wɛshɛrɛk, Dagwi Darwey a sé Dagwi min, ko yin a ga 

sira, na yin a raa ha mɛ, yin gyeng badu mɛ mwa, na yin ra kayɛ pyɛ de a nɔng 
in nu e ra yɛ. 

18Ko yunung, Dagwi Darwey a ga ha wɛshɛrɛk, yin a se bemat vê yey mɛ, sede 

remo de a sira a yin, ko a nɔng in nu, na yin a gyeng badu mɛ mwa. 

19Yɛ Dagwi Darwey a yong mwa yére bemât jey, ko a rɔda tɛ̀, yin vɔk reza de 

ra dal rê bwang o mwa. Bê somo hin, bê nɔng in nerey de na dal mwa. Yin ê 
se vê Dagwi Darwey, Dagwi min yɛ nju mɛ, tyɛng sede remo de a ga sira hɛ.” 

Bare Badu 27 
Badu Dagwi de ba jɛk e ra beta 

1Mose na bemakûk BeIsrayɛl ba tumal e nuyel bemat mwa, a hwo yâng ɛn, 

“Gyeng in badu mwa de ma sé nɔng in nu yunung. 

2Tuk de yin a rɔda ba ye dɔ a Rɔt Yɔrdan, na yin a yel e ji sevwel de Dagwi 

Darwey, Dagwi min a sé nɔng in, hashe hin beta berey o na yin tɛ̀ vɛ cik, yin 
lolom vɛ na būm. 

3Ka sede yin a wul, ko yin jɛk mwa badu vemo e ra vɛ. E bama mo, yin ê yel 

e vwel hemo de ha siri, ko he nɔng pyɛ́ shɛrɛk. Hɛ à vwel de Dagwi Darwey, 
Dagwi wo bedabeda min a ga sira na a nɔng in. 

4E bama de yin a ga wɛrin e gura gworo gwô Rɔt Yɔrdan, tɛ̀sɛ hin beta mo e ra 

Raku Ɛbal, sede remo de ma sé nɔng in nu yunung, ko yin de lolom vɛ na būm. 

5E hwomo, lɔk in gàgbang rangâs yas vɔk na Dagwi na beta de ba yong na pyɛ̂ 

fwom yê dyam wɛt. 

6Lɔk in hɛ na beta de ba dak vɛ wɛt. Yin a rɔda nása nenɔrɔ̂ yas burang e ra hɛ. 

7Yin ê nása nenɔrɔ̂ wuna nesa arɔng, ko yin ê re banama mo na yey pyɛng 

e nuyêl Dagwi Darwey, Dagwi min. 

8Ko yin a rɔda jɛk ɛ wɛshɛrɛk karɛ retin hâ badu Dagwi e ra beta de yin a ga 

lolom o.” 

9E bama mo, Mose na bepiris vê yerê Levi ba tumal e nuyel mwa BeIsrayɛl, ko 

a yang ɛn, “Ala in à BeIsrayɛl ɛ! Wet in betong. Yunung, yin a ga tɛ́ in bemât 
Dagwi Darwey, Dagwi min. 



343 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

10Yaga ano, wok in ha mɛ, na yin a gyeng mwa badu mɛ de ma sé nɔng in nu 

e ra vɛ yunung.” 

Gawey e ra vemo de ba kwɔrɔ badu 

11Tuk hane mo, Mose a to yâng bemât Israyɛl, 

12“Bama de yin a ga ye dɔ à Rɔt Yɔrdan, yére Simɛyɔn, na Levi, na Yuda, na 

Isakar, na Yɔsɛf tanga Bɛnyamin ya rɔda tumal e ra Raku Gɛrizim, na ye mok 
a BeIsrayɛl nerat. 

13Ko yére Rubɛn, na Gat, na Ashɛr, na Zɛbulun, na Dan tanga Naftali ya rɔda 

tumal e ra Raku Ɛbal, na ye mok a yɛn gawey. 

14BeLevi ba rɔda ha neha nemo ngyat-ngyat: 

15“ ‘Gawey e ra mwat de a yong pyɛ sekwit na cɔgɔt kɛ dyam, na a re a yɛ fongol 

e lɛrɛ! Dagwi Darwey e kyɛ́ ɛ zakzak yerê pyɛ́ yemo de mwasi a yong.’ Ko 
bemat o mwa ba rɔda toyo mɛ, bê ye, ‘Ano.’ 

16‘Gawey e ra mwat de a byɛs da na neng mɛ!’ Ko bemat o mwa ba rɔda toyo 

mɛ, bê ye, ‘Ano.’ 

17‘Gawey e ra mwat de a gwɛ̌ sek tô cap mwât vwara mɛ.’ Ko bemat o mwa ba 

rɔda toyo mɛ, bê ye, ‘Ano.’ 

18‘Gawey e ra mwat de a dura a bwók gwong duk o!’ Ko bemat o mwa ba rɔda 

toyo mɛ, bê ye, ‘Ano.’ 

19‘Gawey e ra mwat de a tik nà gas a bemat beduk na nehyɛn tanga bekuma 

shɔt e tē!’ Ko bemat o mwa ba rɔda toyo mɛ, bê ye, ‘Ano.’ 

20‘Gawey e ra mwat de a byɛs da mɛ yi na dyɛng na hwak e ji beha mɛ!’ Ko 

bemat o mwa ba rɔda toyo mɛ, bê ye, ‘Ano.’ 

21‘Gawey e ra mwat de a dyɛng na ngyama!’ Ko bemat o mwa ba rɔda toyo mɛ, 

bê ye, ‘Ano.’ 

22‘Gawey e ra mwat de a dyɛng na gwà jim mɛ hwong o kɛ gwà mɛ e da mɛn!’ 

Ko bemat o mwa ba rɔda toyo mɛ, bê ye, ‘Ano.’ 

23‘Gawey e ra mwat de a dyɛng na gùna mɛ.’ Ko bemat o mwa ba rɔda toyo mɛ, 

bê ye, ‘Ano.’ 

24‘Gawey e ra mwat de a mɔrɔ mwat e lɛrɛ.’ Ko bemat o mwa ba rɔda toyo mɛ, 

bê ye, ‘Ano.’ 

25‘Gawey e ra mwat de a sey dyām, yaga na a mɔrɔ mɛ mwat de a ra nɛn 

hak wɛt.’ Ko bemat o mwa ba rɔda toyo mɛ, bê ye, ‘Ano.’ 

26‘Gawey e ra mwat de a kyɛ́ ɛ nà gyeng badu vemo, na a raa vɛ wɛt!’ Ko 

bemat o mwa ba rɔda toyo mɛ, bê ye, ‘Ano.’ ” 

Bare Badu 28 
Nerat yaga wôk ha 

(Bepiris 26:3-13; Bare 7:12-15) 

1 Mose a yâng BeIsrayɛl, a ye: “Ka sede yin a wok hâ Dagwi Darwey, Dagwi min, 

na yin gyeng naka nu de ma sé nɔng in yunung, a rɔda tɛ̀, yin dal mwa yére 
bemât jey na nerey. 

2Gyeng in hâ Dagwi Darwey, Dagwi min, ko ê tɛ̀ nerat e ra yin e begwong 

detidetu: 

3“A rɔda tɛ̀ nerat e ra tom de be re e bapomo na vemo de be ra e hey. 

4“A rɔda nɔng in nèy pyak. Yin ê sɛ̀ pyɛ̂ hwiri shɛrɛk, ko berɔndɔng na vyēl min 

ba rɔda vɔk nèy pyak arɔng. 

5“A rɔda tɛ̀ nerat e ra pyɛ̂ yeneng min tanga e ra pyɛ́ de yin ê kyé na yɛ. 

6“A rɔda tɛ̀ nerat e ra kayɛ pyɛ de yin e ra. 

7“A rɔda nɔng in wɛng jeng de bemât repugu min ba hwo in na como. Yɛn a 

rɔda hwo in yi e bak gwining, ko yɛn a rɔda tele yi na yin e bebak detidetu. 

8“Dagwi Darwey, Dagwi min a rɔda tɛ̀ nerat e ra mwa fwom de yin e ra, ko a sila 

begban min na pyɛ̂ yeneng. A rɔda tɛ̀ nerat e ra yin e sevwel de a sé kyè wɔ 
nɔng in. 

9“Ka sede yin a gyeng badu Dagwi Darwey, Dagwi min, na yin a raa ha mɛ, ko 

a rɔda tɛ̀ in, yin a sè bemat mɛ, sede remo de a ga kana sira a yin. 

10Ano kwong, yére bemât jêy mwa ya rɔda di, a sé e Dagwi Darwey de a ga 

kasa hin, na yin a sè bemat mɛ, ko yê wok bengyip min. 

11Dagwi Darwey a rɔda nɔng in nèy pyak, na yas pyak, na pyɛ̂ hwiri pyak e vwel 

de á sira a bedabeda min, na a nɔng in. 

12A rɔda tomo a yin na rwak e ji jeng yi e lagwi, kwɔn de a tik ɛ wɛ sede pyɛ́ 

e gban mɛ. Ano, ê tɛ̀ nerat e ra fwom mwa de yin e ra. Yin ê vɔk yas pyak de 
yin ê hwɔp a yére bemât jey cak, ko yin ê jama hwɔpɔ yaga bato min wɛt. 

13Ka sede yin a gyeng naka mwa badu de ma sé nɔng in nu e ra vɛ yunung, 

Dagwi Darwey, Dagwi min a rɔda tɛ̀, yin sè vê nuyêl e ji yére bemât jey mwa ko 
vemo de bê raa yɛ̄ wɛt. Yin ê dopse vɔk pyɛ̂ nedanerey, ko yin ê se bepɛng wɛt. 

14Ko yin tik nà raa gwong de ma sé dura a yin, yin re a cī fongol arɔng wɛt.” 

Pyɛ̂ talâ negbarak 
(Bepiris 26:14-46) 

15 Mose a re nuyel, a ye: “Ka sede yin a kyɛ́ in nà wok hâ Dagwi Darwey, Dagwi 

min, na yin gyeng naka mwa badu mɛ vemo de ma sé nɔng in nu e ra vɛ yunung, 
ko gawey hemo ha rɔda hwo e ra yin: 

16“Gawey e ra tom de be ra e bapomo na vemo de be ra e hey. 

17“Gawey e ra pyɛ̂ yeneng min tanga e ra pyɛ́ de yin ê kyé na yɛ. 

18“Gawey e ra yin, yin a rɔda vɔk nèy tyɔng. Yin ê sɛ̀ pyɛ̂ hwiri tyɔng, ko 

berɔndɔng na vyēl min ya rɔda vɔk nèy tyɔng arɔng. 

19“Gawey e ra kayɛ pyɛ de yin e ra. 

20“Ka sede yin a ra neves, yaga yin a kyɛ́ in Dagwi Darwey, ko a rɔda vey na 

gawey, na reyɔm, ko a tɛ̀, yin ra kayɛ pyɛ kpɛɛ. Ba rɔda wey na yin mwa e ji 
jeng tyɔng. 

21A rɔda tomo tumbang de wô hala hin wɛt, sɛ̌ wa tala kawɛ e ji min yi e vwel 

de yin a sé kyè wɔ̀ sey ɛ hɛ, na yin sangal ɛ. 

22Dagwi Darwey a rɔda tɛ̀ nerɔ de ne tē dɔ, ne hwo e ra yin, nedem min nê pus, 

ko yin ê fes mɛ arɔng. A rɔda tomo na nehwogot tanga gûl rak mwa na mbùl na 
gwo wey na pyɛ̂ hiri min. Pyɛ̂ rezot yemo ya rɔda tak a yin pere vɔk e jeng reku 
min. 

23Rwak wô rop wɛt, ko vwel hê hworok, hê tɛ́ ɛ kashalang sede gbondong. 

24E tô rwak o, Dagwi Darwey a rɔda tomo na búm tanga wúla, sɛ̌ ba wey na yin 

mwa vit. 

25“Dagwi Darwey a rɔda nɔ̂ng vɛ repugu min wɛng e ra yin. Yin a rɔda hwo ɛn 

na como yi e bak gwining, ko yin a rɔda tele yi na yɛn e bebak detidetu. Jeng 
de bemât jey mwa bê di pyɛ de ya sé té na yin, yɛn ê vo bengyip ding-ding. 

26Jeng de yin ê kushu, benon na ngyāma ya rɔda vey re banama min, ko vit a 

mwat de ê shira vɛ. 

27Dagwi Darwey a rɔda tɛ̀ bebweykanang be hwo, sede remo de á kana ra a 

BeMisra. A rɔda tɛ̀ benot be hwo e ra yin, wá ha rɔda re in, babek min bê sos 
tyɔng wɛt, ko yin ê tɔk tɛ̀ tyang wɛt. 

28Dagwi Darwey a rɔda tɛ̀, yin tē how, ê tɛ̀ nebùga ne hwo e ra yin, na a sè a 

yin kpɛɛ. 

29E tê-gwi, yin a rɔda kyě ra kìkap, sede bebók de be tɔk gas nagwi na 

naturuk wɛt. Ko yin ê di wɛng e ji pyɛ́ de yin e ra wɛt. Bemat bê dopse mɔt in, 
bê seres ɛ pyɛ́ min na gap, ko vit a mwat de ê sɛlɛ hin. 

30“Gwining e ji min a rɔda hwono hwong, ko e mwat duk de ê dyɛng na yɛ. Hwak 

a rɔda lɔk lɔ, ko ê sang sangal e hɛ wɛt. A rɔda tus bwî anap, ko a rɔda re 
nèy o wɛt. 

31Ba rɔda yɛt berɔndɔng min e bayis min, ko yin ê re cɛ̂k nama mo cak wɛt. Bê 

sey ɛ bemadung min be kyè mɛ e bayis min, ko bê toyo a yin na vɛ wɛt. Ba rɔda 
nɔ̂ng bemât repugu min vyēl min, ko vit a mwat de ê sɛlɛ hin. 

32Bê nɔ̂ng bemât yére dyuk nèy min bewen na behwong sede besam, ko yin sè 

bɛrɛng zɔng. Yin sǎ e de paa bayis min kahɛ tuk e de bɛrɛng gwông toyô nèy 
min, ko wís. 

33Bemât yére dyuk ba rɔda hashe pyɛ̂ cap de yin a ga pɛngɛ hin e de how o, ko 

ba rɔda tala hin na pyɛ cak wɛt, sɛ̌ bê midra hin zɔng, bê tak a yin reyɔm. 

34Bɛ́rɛng pyɛ́ yemo yê tɛ̀, a tang in how. 

35Dagwi Darwey a rɔda tɛ̀ bebweykanang de be royo pep be hwo e ra bol min, 

bê re rebek min yi e rato vɔk e tas bol, ko yin ê tɔk tɛ̀ tyang wɛt. 

36“Dagwi Darwey a rɔda jut in, yin na gbɔng gwɔ̀m min vɔk e vwel duk hinde yin 

kɛ bedabeda min ba ga sang tɔk hɛ wɛt. E hwomo, yin a rɔda re a pyɛ̂ sekwit 
de ba yong na cɔgɔt tanga beta fongol. 

37A rɔda sè a bemât bavwel de Dagwi Darwey a rɔda shara hin ɛ kpɔrɔk e ra 

pyɛ de ya té na yin. Yɛn ê byɛs in ko bê teshe na yin. 

38“Yin ê wɔ̀ tus yére pyak, ko bwal o gwô sè hyehyet zɔng, yaga rawal wô re 

pyɛ́ mo. 

39Yin ê tus bě anap, yin bɛrɛng vɛ naka, ko yin ê vos nèy anap o kɛ yin sɔ 

nshi mo wɛt, yaga bekǔt bê re batîn anap o. 

40Batîn pat bê tabas e kahɛ kwɔn e vwel min, ko yin ê sɛ̀ něy o na yin mɔmɔ wɛt, 

yaga cúyu mo yê tē zùt. 

41Yin ê vɔk nèy bewen na behwong, ko nà rɔda sè na yin wɛt, yaga bê hashe 

nɛ e jugu vɔk e de sesam. 

42Yɔrɔ yê re batîn cɔ́gɔt min na pyɛ́ hiri min hywiri. 

43“Bemât yére dyuk de ba sé sangal e vwel min ba rɔda gwɛ̌ sɛsɛm reto, ko 

remin rê sǎ e de tɛrɛs hɛ. 

44Yɛn a rɔda sè e ra yin yaga dyām de bê hwɔpɔs a yin, ko yin mwa yin ê sè 

e nɛn mɛn. Yɛn a rɔda sè vê nuyêl e ji yére bemât jey mwa ko yin a rɔda sè 
vemo de bê raa yɛ̄. 

45“Gawey hemo mwa ha rɔda hwo e ra yin, ko hê sǎ e de tak a yin sɛ̌ ha wey 

na yin pyɛt, yaga yin a gyeng hâ Dagwi Darwey, Dagwi min wɛt, na yin raa mwa 
badu de a nɔng in nu e ra vɛ wɛt. 

46Silâ gawey o ha rɔda sè pyɛ nuhâ shɔt Dagwi e ra yin na yére min 

nesheneshey. 

47Mwa ano de Dagwi Darwey a ga tɛ̀ nerat e ra yin e kagwɛ gwong, ko yin a kyɛ́ 

in nà ra a yɛ fwom na yey pyɛng na feng a yɛ arɔng. 

48Yaga ano, yin ê ra a bemât repugu de Dagwi Darwey ê tomo e ra yin fwom. 

Yin a rɔda vɔk vyong, na yêy hwɔshɔ ko yin ê sè kpimit arɔng, yin ê jama kayɛ 
pyɛ. Dagwi Darwey ê ngyɔ hin na swesêk vɔk besam sɛ̌ ba wey na yin pyɛt. 

49Dagwi Darwey a rɔda vey na yere cak yikyik yi e yɛnɛ̂ jey ko yê ha lem de yin 

a tɔk wɛt na ye vɔk reto e ra yin. Yɛn a rɔda hwo e ra yin sede kim. 

50Bemât yere mo bê vɔk yey pep, ko bê nɔ̂ng mwat hwak nerey kɛ be wok 

nemwishish mɛ wɛt, kɛ bwôt mwat kɛ mwakuk ayi. 

51Yɛn a rɔda re yas min na pyɛ̂ hiri min, ko yin ê kushu na vyong. Yɛn ê tɛ́t a yin 

pyɛ̂ yeneng, kɛ nshî anap, kɛ něy pwat, kɛ berɔndɔng, kɛ vyēl wɛt, sɛ̌ yin a pere 
wɔ̀ kushu vit. 

52Yɛn a rɔda hwo e ra karɛ repomo e ji sevwel de Dagwi Darwey, Dagwi min a 

sé nɔng in, ko yɛn ê gangas nekwɔn dal na bejwâ-pomo mo de yin a tɛ̀ gap min 
e ra vɛ. 

53“Jeng de vê repugu min ba ga rɔnɔ bapomo min o, be ngyɔ in ko yin ê re nèy 

jim min — banamâ nèy bewen na behwong min nemo de Dagwi Darwey, Dagwi 
min a nɔng in. 

54Mwât yey ryat, wo nehywɛ e tē min a rɔda wok nemwishish gwa jim mɛ wɛt, 

kɛ ne hwâ yey mɛ, kɛ bwang nèy mɛ neken o, 

55na a nɔ̂t hwak e ji mɛn namâ nèy mɛ de a sé re wɛt, yaga vit a bwang pyɛ cak 

de ya pɔl a yɛ, yaga rezot de e sɔ a remo de bemât repugu min ba ga rɔnɔ 
bapomo min o mwa. 

56Hwâ yey ryat wo nehywɛ e tē min, womo de yaga yerê yey ryat na nehywɛ 

mɛ na tɔ̂k pyɛ́ mɛ a rɔda wok nemwishish rwâs yey mɛ na nèy tɔ́ mɛ wen na 
hwong, 

57nà nɔt ɛn gwolwèk jim mɛ tanga nèy de yɛ pyɛ mɛ a tɔs nɛ, yaga e simo na a 

de re gwɛ mwa na nèy mɛ mo nju mɛ e lɛrɛ, remo de ba ga rɔnɔ repomo mɛn o, 
yaga yerê rezot de bemât repugu mɛn ba nɔng ɛn yi na rɔnɔ̂ bapomo min o. 

58“Ka sede yin a gyeng na tsak o, mwa pyɛ́ de Dagwi a basa a yin, yemo de ba 

jɛk e ji bwok-basa gwomo, ko ka sede yin a nɔ̂ng rezâ Dagwi Darwey, Dagwi 
min remo de ra sé pyɛ langat ye bengyip nerey wɛt, 

59ko yɛ ê tomo a yin tanga yére min nerɔ de ne tɛ̀ tyang wɛt tanga betumbang 

beves de be tɔk tala hɛn arɔng wɛt. 

60A rɔda to vey a yin na mwa nerɔ neves de yin á sɔ rezot na nɛ e Misra, ko nê 

nàra e ra yin. 

61A rɔda to tomo e ra yin mwa yerê nerɔ na betumbang de ba ha hâ vɛ e bwok-

basa gwomo gwo badu na basâ Dagwi, ko e bama mo bê ba wey na yin hywiri. 

62Mwa ano de yin ê tɛ́ in pyak sede netangacɛn e lagwi, ko tyɔng e ji min zɔng 

de bê dal, yaga yin a kyɛ́ in nà gyeng hâ Dagwi Darwey, Dagwi min. 

63Sede remo de a jam a Dagwi Darwey, na a tɛ̀ in yin sɛ̀ pyɛ̂ nedanerey na a 

gwɛ̌ nepyak min, a sé ano de ê jam a yɛ na a wey na yin na a vey na gawey 
e ra yin arɔng. Bê ba luyu hin yi e vwel de yin a sé kyè wɔ̀ sey ɛ na he sè nap 
min. 

64“Dagwi Darwey a rɔda shara hin e ji yére bemât jey, yi e yɛnɛ̂ jey hê bak womo 

vɔk e hê bak woro, ko e hwomo yin ê ba re a cī de ba yong na cɔ́gɔt tanga beta 
fongol, cī yemo de ya ga sang ra a yin kɛ bedabeda min pyɛ cak wɛt. 

65Yin ê sɛ̀ yêy dyɛngɛ e kwɔn hak wɛt, ko yin ê vɔk kwɔn hak de yin ê ye ha sé 

min wɛt. Dagwi Darwey a rɔda tɛ̀ nemi ne kyě gabsa a yin e yey, ê sè a yin kpɛɛ, 
ko yin ê yɛ waa a bato min. 

66Neken min na rɔda sè e ji reyɔm kayɛ jeng. Nagwi na naturuk yin a rɔda sǎ 

e de vôs bengyip, ko yin ê sǎ e ji bengyip reku. 

67Yey min yê sǎ e de dak na bengyip e ra kayɛ pyɛ de yin a di. Nagasi yin ê 

mok ka nawiri na ga pom, ko nawiri yin ê mok ka nagasi na ga pom. 

68Dagwi Darwey, a rɔda to tomo hin vɔk e Misra e ji bedwa-nshi, mwa ano de 

ma ga kana ye, yin ê sang to wɔ́ e hwomo wɛt. E hwomo yin ê jama yin row 
bato min na vê repugu min na yin sè besam mɛn, ko bê sɛ̀ mwat de ê simo a 
sey in wɛt.” 

Bare Badu 29 

1Vemo vɛ à batin hâ wuna-na-sira de Dagwi Darwey a nɔ̂ng Mose nu na a ra 

na bemât Israyɛl e sevwel Mowap, Dagwi Darwey a gwɛ̌ wuna-na-sira hemo 
e ra hinde á kana ra na yɛn e ra Raku Sinai. 

Dagwi Darwey a wuna hɛ na sira na BeIsrayɛl e sevwêl Mowap 

2Mose a tula bemât Israyɛl mwa ko a yang ɛn, “Yin pyɛ min yin á di pyɛ de 

Dagwi Darwey á ra na gbɔng gwɔ̀m Misra, na bemât nuyel mɛ tanga mwa 
bemât sevwêl Misra mo. 

3Yin á di betumbang beves, na pyɛ̂ bes, na gbɔng pyɛ̂ langat de Dagwi Darwey 

á ra. 

4Ko pere vey e yunung, Dagwi Darwey a ga nɔng in yey de yê tɔk cap-ha mo, 

kɛ bayis de bê di yɛ, kɛ betong de bê wok yɛ arɔng wɛt. 

5“Neshey kuru banaas me Dagwi Darwey ma kyè na yin e hey, ko berugu min 

kɛ bekpatak min bá hama hɛn wɛt. 

6Yin á sɛ̀ kpam-tuk de yin ê re kɛ nshî anap, kɛ nshi de ne tɛ̀ sefeng na yin 

sɔ wɛt, yaga na a basa a yin, e mɛ de ma sé Dagwi min. 

7Ko jeng de yin á wul kwɔn hemo, Gbɔng Gwɔ̀m Sihɔn wo Hɛshbɔn na Gbɔng 

Gwɔ̀m Ɔk wo Bashan bá nusu na be tó como na wot. Ko wot á re ɛn, 

8wot á sey ɛ̀ vwel mɛn, ko wot á gas a yerê Rubɛn, na Gat tanga rebit Manase 

hɛ. 

9Yaga ano, gyeng in na tsak o batîn hâ wuna-na-sira hemo, yaga na yin a di 

wɛng e kayɛ pyɛ de yin e ra. 

10“Yunung yin a sé tumal e nuyêl Dagwi Darwey, Dagwi min, mwâ hin bemât 

nuyêl yére min, na bemakuk, na bemât nuyêl tom, na mwa beras Israyɛl, 

11na nèy, na bemât yére dyuk de ba sé sangal na yin, de be tow a yin cɔ́gɔt na 

be vos a yin nshi. 

12Yin a sé e ngamo yunung na yin wuna hin na sira hemo de Dagwi Darwey, 

Dagwi min, a sé ra na yin tanga gawey o arɔng, 

13yaga na Dagwi Darwey a bin nɔng in nuha hemo wɔgɔ, yin a sé yerê bemat 

jey mɛ, ko yɛ a sé Dagwi min, sede remo de a ga kana sira a yin na bedabeda 
min Abraham, na Yishak tanga Yakɔp. 

14A sé e yin nju min zɔng wɛt de ma sé wuna hin na sira hemo tanga gawey o, 

15ma sé ra hɛ na wot mwa de wot a sé tumal e ngamo e nuyel mɛ yunung, mwa 

tanga yere min de ya sé e ngamo wɛt. 

16“Bare hin na yerê sangal mot e Misra tanga yere kwɛngɛl de wot á ra wot kyě 

kyesem e yɛnɛ bavwêl bemât yére cak. 

17Yin á kyě bɛrɛng yerê pyɛ̂ sekwit mɛn vyes de ba yong na cɔ́gɔt, na beta, na 

dyam pyɛng tanga dyam shinang. 

18Tē in naka na rwas hwak kɛ hwā, kɛ bemât lɔ hak, kɛ vê yere cak, de ba sé 

e tumal e ngamo yunung be doyo a Dagwi Darwey, Dagwi mot bama, na be re 
a pyɛ̂ sekwit yê yére dyuk cak fongol. Ka sede hwak e ji min a ra ano, ko ê sè 
sede tîn cɔgɔt de nèy o ne reneng kpashak, ko na vɔk nedɔm arɔng. 

19Sede mwat yerê womo a wok neha gawey nemo, a tɛ̀ a tó mɛ nerat, ko a rɔda 

bare, ‘Kayɛ pyɛ ya rɔda sè a me gyat, mwa ano de me re nuyel e de râ pyɛ́ de 
yey hom ye simo.’ Ra ano ha rɔda vey na gawey e ra vwel de he sɛsɛm rwak 
tanga hemo de ha sé hwɔ́k-hwɔk. 

20Dagwi Darwey ê sang simo a hala a mwat o wɛt, ko shom mɛ na repugu mɛ 

yê hwo e ra yɛ. Gawey hemo de ba jɛk e ji bwok-basa gwomo mwa ha rɔda 
kaba hɛ, ko Dagwi Darwey ê wey na reza mɛ e jey. 

21Dagwi Darwey a rɔda pat ɛ nju mɛ yi e yére BeIsrayɛl na be nɔng ɛ rezot tyɛng 

na gawey hê wuna-na-sira de ma jɛk e ji bwok-basa badu gwomo. 

22“Nèy min ne yere de ye kyè vey tanga bemât yére dyuk de ba rɔda yi e bavwêl 

yikyik, bê ba di gawey de ha hwo e ra vwel o tanga nezap nerɔ de Dagwi 
Darwey a tak a yin na nɛ, ko yɛn ê ye, 

23Vwel o mwa ha sé re kyâ negang na nevwashe! Vit a pyɛ de yê ta, vit a pyɛ 

de yê tulu, ko vit a sɔng e ji hɛ. Gawey o hê sè sede hê Sɔdɔm na Gɔmɔra, 
Adma na Zɛbɔyim vemo de Dagwi Darwey á wey na vɛ e ji shom mɛ. 

24Yére bemât jey mwa ya rɔda rangal, yē ye, ‘Yaga sɛ́ de Dagwi Darwey a ra 

na vwel o ano ɛ? Yaga sɛ́ de a tɛ̀ shom mɛ ye tē puu ano ɛ?’ 

25“Ba rɔda toyo a yɛn ngan, ‘A sé yaga bemat o ba kyɛ́ ɛn nà raa wuna-na-sirâ 

Dagwi Darwey, Dagwi wo beda mɛn, hemo de á kana ra na yɛn jeng de á nusu 
na yɛn yi e sevwêl Misra. 

26Yɛn a kyè ba wɔ̀ re a cī fongol, ba tē a yɛ guduruk, cī yemo de ya ga sang ra 

a yin pyɛ cak wɛt, ko e yɛ̀ de á nɔng ɛn yɛ wɛt. 

27Yaga ano, shôm Dagwi Darwey yá tē puu e ra vwel o, ko á tɛ̀ nezap gawey 

de ba jɛk e bwok-basa gwomo ne hwo e ra hɛ. 

28Dagwi Darwey a lùt ɛn yaga nepêp shom mɛ, de ya tē puu, na gbɔng lashê 

yey mɛ yi e vwel mɛn o, ko a wɔ̀ shara hɛn e vwel hak duk o, sede remo de yɛn 
a sé ɛ̀ yunung.’ 

29Pyɛ́ cak ya sé de Dagwi Darwey, Dagwi mot a tik yɛ e lɛrɛ, ko a ga wunta a 

wot badu mɛ wɛshɛrɛk, yaga na wot tanga yere mot wot gyeng vɛ 
nesheneshey.” 

Bare Badu 30 
Begwong de Dagwi a rɔda toyo na bemat mɛ na a tɛ̀ a yɛn nerat 

1“A remo ma sé tɛ̀ yin kasa nerat kɛ gawey. Jeng de pyɛ́ yemo mwa ya ga té na 

yin, ko yin a sé sangal e tê bemât yére jey yemo de Dagwi Darwey, Dagwi min 
a ga shara hin e tē mɛn, yin ê bare na neha hom. 

2Ka sede yin na yere min yin a rɔda toyo vey na Dagwi Darwey, na yin a gyeng 

badu mɛ de ma sé nɔng in vɛ yunung na yey min mwa, na simo min mwa, 

3ko Dagwi Darwey, Dagwi min ê tosho reyɔm min, ê toyo na yin yi e ji sesam. 

A rɔda toyo na yin yi e yére bemât jey de a ga kana shara hin e ji yɛ. 

4Ka a ka shara hin vɔk e neyɛnɛ̂ jey de na dal na neyikyik, ko yɛ Dagwi Darwey, 

Dagwi min a rɔda tula hin myak, na a toyo na yin. 

5Yaga na yin a to sey ɛ vwel de ha sé nap bedabeda min. A rɔda tɛ̀ yin vɔk 

nedanerey na nepyak ninde na dal nemɛn. 

6Dagwi Darwey, Dagwi min ê yong neyey min na ne yere min, sede remo de be 

yosom babek min, yaga na a vɔk yey pyɛng na yin. Yi ano, yin ê tɛ̀ yey na yɛ 
na yey min mwa, na simo min mwa, yaga na yin a vɔk neken. 

7A rɔda gang gawey o mwa e ra bemât repugu min vemo de bá bɛrɛng hin ves 

ko bá tak a yin. 

8Yaga ano, doyo hin vɔk na Dagwi Darwey, na yin wok ha mɛ, na yin gyeng 

badu mɛ mwa vemo de ma sé nɔng in yunung. 

9Dagwi Darwey ê nɔng in nedanerey e ji kayɛ pyɛ de yin a ra. Yin ê vɔk nèy 

pyak, na yas pyak arɔng, ko hiri min bê mara pyɛ́ vit a yere mo. A rɔda vɔk yey 
pyɛng na a nɔng in nedanerey sede remo de á nɔ̂ng bedabeda min arɔng. 

10Ko a sé gbing-gbing yin a wok ha mɛ, na yin a gyeng badu mɛ na nu mɛ mwa 

de ba jɛk e bwok-basa gwomo de gwó basa a yin ha mɛ mo. A sé gbing-gbing 
yin a doyo vey na yɛ na yey min mwa na simo min mwa. 

11“Nu de ma sé nɔng in yunung ha dal gap min wɛt, ha sé yikyik yi na yin 

arɔng wɛt. 

12Ha sé e rak o e lagwi wɛt, de yin ê rangal, ‘E wà de ê tut na a wɔ̀ jut a wot na 

hɛ vey e ngamo yaga na wot a wok hɛ, na wot a gyeng hɛ arɛt?’ 

13Ha sé e ma here hê gworep de yin ê rangal wɔgɔ, ‘E wa de ê ye dɔ à gworep o 

na a wɔ̀ jut a wot hɛ vey e ngamo yaga na wot a wok hɛ, na wot a gyeng hɛ arɛt?’ 

14Wey, ha sé e ngamo na yin. Yin a tɔk hâ hɛ, yin a tɔk cap hɛ, yaga ano, yin a 

tɔk gyeng hɛ. 

15“Di in, yunung ma sé nɔng in kasa e tê nerat na neves, e tê neken na reku. 

16Ka sede yin a gyeng badu Dagwi Darwey, Dagwi min, vemo de ma sé nɔng 

in yunung, ko yin a tɛ̀ yey na yɛ̀, yin a kyè e begwong mɛ, yin a gyeng badu mɛ 
na nu mɛ, na shɔt mɛ ko yin a rɔda vɔk neken, yin tɛ́ in bemât yere ryey, ye 
bemat pyak. Dagwi Darwey, Dagwi min ê tɛ̀ nerat e ra yin e vwel de yin a sé 
kyè wɔ̀ sey ɛ hɛ na he sè min. 

17Ko ka sede yin a kyɛ́ in nà gyeng ha mɛ, yin a kyɛ́ in nà wok pyɛ de e ha a 

yin, yin a tik be hwɔlɔ hin vɔk e de té guduruk a pyɛ̂ sekwit, na yin a re a yɛ 
fongol, 

18ko bê wey na yin. A sé yaga ano de ma sé tusa hin ano a remo. Yin a rɔda 

ros pyak e vwel hane de ha sé e gurâ Rɔt Yɔrdan de yin a sé kyè wɔ̀ sey ɛ hɛ 
na he sè min wɛt. 

19A remo ma sé nɔng in kasa e tê neken na reku, e tê nerât Dagwi na gawey 

mɛ, ko ma sé yila bemât lagwi na vê jey na be sè nuha e ra yerê kasa de yin ê 
ra. Kasa hin neken yaga bato min na nèy min. 

20Tɛ̀ in yey na Dagwi Darwey, Dagwi min, gyéng in ha mɛ, na yin man in na yɛ. 

Yi ano, yin ê vɔk neken ko mê tɛ̀ yin ros e sevwel de Dagwi Darwey a ga sira 
na a nɔ̂ng bedabeda min Abraham, na Yishak tanga Yakɔp.” 

Bare Badu 31 

Yɔshuwa a jut fwôm Mose 

1Mose a re nuyel e de ha na bemât Israyɛl, 

2a yang ɛn, “Di in, a remo neshey tɔ hom na sé naga na kuru baba, ko mê kyɛm 

me re nuyel na sê mwât nuyel min wɛt. Dagwi Darwey a ga ha a me, mê ye dɔ 
a Rɔt Yɔrdan wɛt. 

3Dagwi Darwey, Dagwi min yɛ pyɛ mɛ a rɔda kyè e nuyel min na a wey na bemât 

yére de ya sé sangal e hwomo, yaga na yin a sey ɛ vwel o, na he sè min, ko 
Yɔshuwa a rɔda sè mwât nuyel min tyɛng sede remo de Dagwi Darwey a ha. 

4Dagwi Darwey a rɔda wey na bemat o, tyɛng sede remo de a re Sihɔn na Ɔk 

begwɔ̀m BeAmɔr, ko a wey na sevwel mɛn. 

5Dagwi Darwey ê nɔng in wɛng e ra yɛn, ko yin ê ra a yɛn tyɛng na pyɛ de ma 

ga ha a yin. 

6Sǎ hin gak, ko yin vɔk yey ting. Yin wok bengyip mɛn wɛt. Dagwi min, Dagwi 

Darwey pyɛ mɛ ê kyè tanga yin. A rɔda hala hin kɛ a ye waa a hin wɛt.” 

7E bama mo, Mose a yila Yɔshuwa ko a yang ɛ, e nuyêl bemât Israyɛl mwa, “Sǎ 

gak, na hwo vɔk yey ting, e hwo wɛ de hwô kyè e nuyêl bemat vemo na be wɔ̀ 
sey ɛ vwel o na he sè nap min, vwel hemo de Dagwi Darwey a sira na a nɔ̂ng 
bedabeda min. 

8Dagwi Darwey pyɛ mɛ ê kyè e nuyel mo, na a sè tanga hwo. A rɔda hala hwo 

kɛ a ye waa a hwo wɛt, yaga ano, hwo wok bengyip kɛ hwo sap wɛt.” 

Be basa Badu Dagwi kahɛ shey taama. 

9Mose a jɛk Badu Dagwi ko a nɔ̂ng bepiris vê yerê Levi, e yɛn vɛ de be jurus 

kundung Wuna-na-sirâ Dagwi Darwey, a nɔng ɛn vɛ yɛn na bemât nuyêl 
BeIsrayɛl. 

10A nɔng ɛn nu a ye, “E yɛnɛ̂ kahɛ shey taama, e jeng de shey de be hala a 

bemat badu de be rangal hɛn ha to pom, ko hwo basa Badu vemo na gbɔng 
fwɔ e jeng Nzem Bǔk. 

11Basa a bemât Israyɛl vɛ jeng de yɛn a vey re a Dagwi Darwey, Dagwi min 

fongol e kwɔn hining hê re a yɛ fongol. 

12Yila bemat o mwa — beras, na beha, na nèy, tanga bemât yére dyuk de ba 

sé sangal e bapomo min, yaga na kawɛ mwat a bin wok vɛ, na a masa nɔ̂ng 
Dagwi Darwey, Dagwi min nerey, na a gyeng basa mɛ na tsak o. 

13Yi ano, yére min yemo de ya ga sang wok badu Dagwi Darwey, Dagwi min wɛt 

bê wok vɛ, yaga na yɛn a masa gyêng ha mɛ mwa yɛnɛ̂ jeng de yɛn a sé sangal 
e ji sevwel de yin a sé kyè wɔ ɛ̀ e gurâ Rɔt Yɔrdan, na yin a sey ɛ̀ hɛ.” 

Pyɛ́ yê yɛnɛ mo 

14E bama mo, Dagwi Darwey a yâng Mose, “Bwang nepɔlɔ mō na rɔngɔl 

pyak wɛt. Yila Yɔshuwa na hwo vey na yɛ e nuyel hom e bûk tula, yaga na me 
misang a yɛ fwom mɛ.” Ano kwong Mose na Yɔshuwa ba wɔ́ e nuyêl Dagwi 
Darwey e bûk tula, 

15ko Dagwi Darwey a dura tó mɛ na yɛn e hwomo e ji rewûk rele de ra bang rwi 

buk o. 

16Dagwi Darwey a hwo yâng Mose, “Hwà vey bagât wɔ̀ sɛ beda mo, ko 

e bamâ mo bemat o ba rɔda sè sede bedebeves, bê kwɔrɔs wuna-na-sira de 
ma kana ra na yɛn. Yɛn ê ye waa a me, ko yɛn ê re a pyɛ̂ sekwit yê vwel de yɛn 
a sé kyè wɔ̀ yel ɛ fongol. 

17Jeng de pyɛ́ yemo yê té, ma rɔda vo shom na yɛn, mê ye waa a hɛn, ko mê 

kyɛ́ me nà sɛlɛ hɛn. Rezot reves detidetu rê ré ɛn, ko e bama mo, yɛn ê de tɔk, 
pyɛ́ yemo ya sé té e ra yɛn yaga me, Dagwi mɛn, ma to sé na yɛn wɛt. 

18Mê kyé me nà to sɛlɛ hɛn, yaga yɛn a ga ra pyɛ́ vyes, ko yɛn a jama sɛlɛ na 

pyɛ̂ sekwit. 

19“A remo, jɛ́k in lwɛ̄lɛ gwomo, na bemât Israyɛl be masa gwɛ na rato, yaga gwa 

rɔda sè nuha e ra yɛn. 

20Mê kyè na yɛn vɔk e vwel de ha vɔk pyɛ́ shɛrɛk ko ha siri naka, sede remo de 

ma sira a bedabeda mɛn. E hwomo, yɛn ê re pyɛ́ pyak de yɛn e simo, yɛn ê 
sangal na yêy dyɛngɛ, ko yɛn ê ye rɛng na be re a pyɛ̂ sekwit fongol. Yɛn ê byɛs 
me, ko bê kwɔrɔ wuna-na-sira hom. 

21Nezap rezot reves nê hwo e ra yɛn. Yɛn ê re nuyel na râ lwɛ̄lɛ gwomo, ko gwô 

sè nuha e ra yɛn yaga nèy mɛn nê dopse bare na gwɛ. A remo, gyam na me 
kyè na yɛn vɔk e vwel de ma sira na me nɔng ɛn, ma tɔk báre mɛn.” 

22Tuk hane, Mose e jɛk lwɛ̄lɛ mo, ko a hwo masa a bemât Israyɛl o gwɛ. 

23Ano arɔng, Dagwi a ha na Yɔshuwa Nun, a yang ɛ, “Sǎ gak, ko hwo vɔk yey 

ting. Hwà rɔda kyè na bemât Israyɛl vɔk e sevwel de ma sira na me nɔng ɛn, ko 
mê sè tanga hwo.” 

24Jeng de Mose a yɛnɛ jɛ̂k badu vemo mwa e bwok-basa, 

25a yâng bepiris ve yerê Levi, vemo de be jurus Kundung Wuna-na-Sirâ Dagwi 

Darwey, 

26“Ná in bwok-basa Badu Dagwi gwomo na yin a tik gwɛ e hagât Kundung 

Wuna-na-Sirâ Dagwi Darwey, Dagwi min, na gwo nàra e hwomo, yaga na gwo 
sè nuha e ra bemat mɛ. 

27Ma tɔk negbarak tanga sogô nehywɛ min. Yin a ga sogo a Dagwi Darwey na 

nehywɛ e jeng hom, ko yin ê ra pyɛ de ya dal ano bama de ma ga kyè. 



354 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

28Tula bemât nuyêl yére min, tanga bemât nuyêl tom e nuyel hom, yaga na me 

ha a yin pyɛ́ yemo e nuyel mɛn. Mê yila bemât lagwi na vê jey na be sè bemât 
nuha hom e ra yɛn. 

29Ma tɔk, e bama de ma ga kyè, bemat o ba rɔda ra neves, be ye rɛng yi 

e gwong de ma ga dura a yɛn. Ko e jeng de ye kyè vey, yɛn ê man na rezot, 
yaga yɛn a ga nɔ̂ng Dagwi Darwey shom yi na râ pyɛ́ de a yang ɛn kyiri.” 

Lwɛ̄lɛ̂ Mose 

30E bama mo, Mose a basa lwɛlɛ mo mwa e betong mwa bemât Israyɛl: 

Bare Badu 32 

1À jey na lagwi, wok in batîn ha hom, wok in naka pyɛ de ma sé ha. 

2Ká bása hom he gabsa sede rwak, ka ha hom he sè sede mwɛngɛ, nshi e ra 

sɔng, wút e ra sehwey. 

3Mê somo rezâ Dagwi Darwey. Ha in rehâ nerey mɛ. 

4A sé gwofwa, fwom mɛ gwa sé gyat. Gwong mɛ gwa sé mwin. Dagwi wo tsak o 

— vit à kwɛlɛng. Dagwi wo cik — wo nerat. 

5Bemat ba ra neves, ba sé nèy mɛ wɛt — ba sé ligis zɔng, zamâng bɔs, hê bare 

ves! 

6A Yin ê tala Dagwi ano a? Yin betɔn, vit à netsitsɛng! A sé da min, de a yong 

in wɛt a? A yong in, e gyeng in! 

7Bare jeng ye raane, jeng beda mot! Rangâl da mo, ê ha a hwo. Rangâl 

bemakuk bê basa a hwo. 

8Dagwi Wo Reto Mwa a nɔ̂ng yére mwa bavwel mɛn. A gas nèy Adam, a tɛ̀ 

neyɛnɛ̂ bavwel, tyɛng na nèy Dagwi. 

9Numo hê Dagwi Darwey, hɛ à nèy mɛ. Nap mɛ, hɛ à Yakɔp. 

10A sɛ̀ ɛ e hêy gbingiring, e kwɔ̂n tɔɔlɔl, vit à pyɛ. A gyep ɛ, a gyeng ɛ naka, 

sede yenêng yis mɛ. 

11Sede kim wo gyeng rɛngɛ̂ wɛ, wo rìni e ra nèy wɛ, sede kim, e wuma bafabak 

mɛ, na a jut nɛ, na a kyè mɛ vɔk e rak o. 

12E Dagwi nju mɛ de a kyè na Yakɔp, sana jama sɛlɛ̂ dagwi hwak duk o. 

13A tik a re negwɔm e berahwol, a nɔng ɛ pyɛ́ ryat yi e cap. A pege hɛ na shok 

yi beraku, na něy yi gwofwa gwolwis. 

14Nevasal vyēl na ne pɔgɔdɔk ne berɔndɔng, na bwêp tyimit byot, na beturuk 

de ba mɔsɔ, na bebôt begam, na pyɛ̂ yeneng ryat, na nshî anap na hwo sɔ nshî 
sefeng. 

15Yakɔp a ga mɔsɔ, ko e dak kaa hwà ga mɔsɔ, hwà ga tɛ́ o twing, hwà ga tɛ́ o 

hyul-hyul! Yɛn a ye waa à Dagwi de a yong ɛn, ko yɛn a ra neshɔngɔlɔng na 
Gwofwa kwɔ̂n dal mɛn. 

16Yɛn a wuna hɛ repugu na pyɛ́ dyuk, yɛn a nɔng ɛ shom na pyɛ̂ byɛm-byɛm 

mɛn. 

17Yɛn a nása a cēng nɔrɔ̂ yas, yɛn a sap bedagwi bepas, cī yemo de ya ga sang 

ra a yɛn kɛ bedabeda mɛn pyɛ cak wɛt. 

18Yin a hala Dagwi, Gwofwa de a tɔ in. Yin a ye bam à womo de a rus tɔ min. 

19Dagwi Darwey a di, a tɛ̀ shom, a kyɛ́ ɛ nèy mɛ bewen na behwong. 

20A ye, “Mê to sɛlɛ hɛn wɛt, mê di pyɛ de yê té na yɛn. Yaga yɛn a sé zamang 

ves, nèy de ne wok ha wɛt. 

21Yɛn a wuna me repugu na pyɛ de ya wul dagwi wɛt, yɛn a nɔng me shom na 

pyɛ̂ sekwit mɛn de ya sé yapyi. Ano mê wuna hɛn repugu na pyɛ de ya wul 
yere bemat wɛt. Mê nɔng ɛn shom na yerê betɔn. 

22Shom hom ya ga vo kya, hê re pere vɔk e neciwîl dem bevuvwel. Hê re jey 

mwa na pyɛ̂ hwirî yɛ, yê vo kya vɔk e batîs beraku. 

23Mê vey na rezot sana yɛnɛ e ra yɛn, ko mê tabas hɛn na tumbang sede be 

tabas ket. 

24Yɛn ê kushu na vyong, kushu na bêk fes, kushu na nerɔ neves. Mê tomo 

ngyāma vyes na ye hwo e ra yɛn, na begwɔ̂m nedɔm na be roros hɛn. 

25Vê nehyok bê mɔbɔs bemɛn, vê nelɔ bê vo bengyip. Bewen na behwong bê 

mɔrɔ, nèy-vɔ tanga bemakuk. 

26Ma yâng wey na yɛn hywiri, vit à mwat de ê tosho hɛn. 

27Ko ma simo vê repugu mɛn na be dak kaa wɛt, wɔgɔ, ba ga dal gâp bemat 

hom, remo de me pyɛ hom ma ra ano.” 

28BeIsrayɛl ba sé yere de vit à barê yey, yɛn a tɔk di pyɛ cak wɛt. 

29Ka yɛn a vɔk netsitsɛng ka yɛn a yâng di wɛng, yɛn a yâng tɔk di pyɛ de yê té. 

30Yaga sɛ́ de mwat gwining ê re bemat gu rining e como, ko bemat beba be re 

bemat gu kuru ɛ? Dagwi Darwey, Dagwi mɛn a ga ye waa a hɛn, Dagwi Darwey, 
Gwofwa mɛn de a nára hɛn na vê repugu mɛn wɛt a? 

31Bedagwi de yɛn a tɛ̀ gap e ra vɛ sede beta, ba sé sede Dagwi mot, Gwofwa 

mot wɛt. Ba ga gang vê repugu mot na shɔt. 

32Tîn anap mɛn ha sé sede vê Sɔdɔm na Gɔmɔra. Nèy anap mɛn na vɔk nedɔm, 

bwi mɛn gwo tɔs nèy de ne reneng. 

33Nshî anap mɛn na sé sede ba yong na nedɔ̂m begwɔ̄m 

34Dagwi Darwey a tɔk pyɛ́ yemo mwa wɛt a? A vɔk yɛ e duk bâng pyɛ́ mɛ. 

35A ye, “E me de me talsa pyɛ̂ mwa, me pyɛ hom mê tabak hɛn.” Jeng ye kyè 

vey de yɛn ê gaba, tûk rezot mɛn ha vey bagat, tûk reyɔm mɛn hê vey e ra yɛn 
dey-dey. 

36E yɛnɛ mo, Dagwi Darwey ê yɛrɛ shɔt e tē, jeng de a di gap mɛn ha ga tala 

hɛ. Ê tosho reyɔ̂m bemât fwom mɛ, jeng de a di de yɛn ê tɔk sɛlɛ bato mɛn wɛt. 

37E bama mo, Dagwi Darwey ê ha hâ yɛnɛ mo, “Bedagwi min berey, beta de 

yin a tɛ̀ gap e ra vɛ a vɛ ɛ? 

38Yin a nɔngɔs hɛn sebwêp nɔrɔ̂ yas min ko yin a nɔngɔs hɛn nshî anap min na 

be sɔ. Tik na he vey sɛlɛ hin a remo, tik na he sè bǔk min. 

39Di in, e me nju hom de ma sé Dagwi, vit a dagwi hwak. Me mɔrɔ, ko me nɔng 

neken, me mǎ mwat, ko me to tɛ̀ ɛ tyang. Vit a mwat de e tɔk sey ɛ pyɛ yi e vwɔ 
hom. 

40A remo me nára vwɔ hom e gwi na me sira na neken hom mwin wɔgɔ, 

41mê lɔ̌ wal hom de wɔ́ nɛp, na me gas mɛ badu e tē. Mê tala vê repugu hom 

pyɔ̌n mɛn, na me tabak vemo de be kyɛ́ ɛn me. 

42Nemi mɛn nê sè a ket hom sede siring vɛ̀, ko nama mɛn hê sè a wal hom 

sede pyɛ̂ rê wɛ — nemî bavin na ne vê ngyang, nemî nèy lɔ gwɔ̀m.” 

43À yerê bemât jey, ra in a bemât Dagwi biibi! Ê tala nemî bemât fwom mɛ. 

Ê tala bemât repugu mɛn pyɔ̌n mɛn, ê hala a bemat mɛ banɛn mɛn, ko ê fung 
vwel o. 

44Mose na Yɔshuwa Nun ba basa neha lwɛ̄lɛ gwomo, yaga na BeIsrayɛl be wok 

nɛ naka. 

Vô du Mose hê yɛnɛ mo 

45Jeng de Mose a ga yɛnɛ nɔ̂ng bemat o basâ Dagwi, 

46ko a ye, “Tē in naka na yin a gyeng badu vemo de ma sé tɛ̀ be sè nuha 

yunung. Basa hin a nèy min vɛ arɔng, yaga na yɛn a gyeng neha badu Dagwi 
mwa na tsak o. 

47Batîn basa vemo ba sé yapyi wɛt, ko ba sé pyɛ de yê gyeng neken min. Gyéng 

in vɛ, ko yin ê ros e de sangal e vwel hane e gurâ Rɔt Yɔrdan de yin a sé kyè 
wɔ̀ sey ɛ na he se min.” 

Dagwi a tik Mose na a di sevwêl Kanaan 

48E tuk hane, Dagwi Darwey a yâng Mose, 

49“Kyè vɔk e berakû Abarim e sevwêl Mowap, de be bɛrɛng repomô Yeriko, tut 

e ra Raku Nebo, na hwo bɛrɛng sevwêl Kanaan de ma sé kyè wɔ̀ nɔ̂ng BeIsrayɛl 
na be vɔk hɛ. 

50Hwô wɔ̀ sɛ̀ beda mō e ra rak raku mo, sede remo de gwà mō Aharon á ra ano 

e ra rak Raku Hɔr, 

51yaga mwa hin yin a ra a me pyɛ de ya sé tsak o wɛt e nuyêl BeIsrayɛl. Jeng 

de yin á sè e jɔt nshî Mɛriba, bagat na repomô Kadɛsh e hêy Zin, yin a tɛ̀ reza 
hom jɛrɛ e nuyêl bemat o wɛt. 

52Hwô tɔk bɛrɛng vwel o yi e jey, ko hwô yel e hɛ wɛt, vwel de ma sé kyè wɔ̀ 

nɔ̂ng BeIsrayɛl.” 

Bare Badu 33 
Mose a tɛ̀ nerat e ra yére BeIsrayɛl 

1Neha tɛ̂ nerat a nemo de Mose, mwât fwôm Dagwi a tɛ̀ e ra BeIsrayɛl gyam na 

a ku: 

2Dagwi Darwey a yi e Raku Sinai. A sogo sede gwi e ra vwêl Ɛdɔm ko a tɛ̀ 

negbey e ra bemat mɛ yi e Raku Paran. Vê jɛrɛ gu kuru bá sè tanga yɛ, sede 
kya e vwɔ yege mɛ. 

3Dagwi Darwey a tɛ̀ yey na bemat mɛ, ko mwa vê jɛrɛ ba sé gyat e vwɔ mɛ. Yɛn 

a ye guduruk e cât bol mɛ na yɛn a gyeng nu mɛ. 

4Mose a nɔng ot Badu, ba sé gbɔng pyɛ nedanelɔ ne yerê Yakɔp. 

5Dagwi Darwey a ga tɛ́ ɛ gbɔng gwɔ̀m bemat mɛ BeIsrayɛl e jeng de bemât yére 

mɛn na vê nuyel mɛn ba tula hɛn e dem hining. 

6Mose a ye ngan e ra yerê Rubɛn: “Yerê Rubɛn de ya sé cen ye sang wey wɛt, 

mwa ano de yɛn a sé hyehyet zɔng.” 

7E ra yerê Yuda a ye, “À Dagwi Darwey, wet betong na sesin mɛn jeng de yɛn 

e jama sɛlɛ. To wuna hɛn na bwang yére mɛn. Gwɛ̌ a vɔ mɛn gap, à Dagwi 
Darwey, na hwo sɛlɛ hɛn e ra vê repugu mɛn.” 

8E ra yerê Levi a ye, “Urim na Tumim mo ba sé yaga bemât fwom mo vê tsak o. 

Hwà mara hɛn e Masa, ko hwà ra kyisa na yɛn e lel nshi ve Mɛriba. 

9Yɛn a dal na dyɛ̂ng bato mɛn vey na hwo, dyɛ̂ng to mo ha dal hemo de be ra 

a beda na beneng, begwa beras kɛ nèy. Yɛn a gyeng ha mo, ko yɛn a gyeng 
wuna-na-sira mɛn na hwo na tsak o. 

10Yɛn a rɔda basa a mwa yére Israyɛl gyêng badu mo. Yɛn a rɔda nása a hwo 

nenɔrɔ̂ pyɛ̂ nesang hyɔɔlɔl na ne yas de be rangas e ra gàgbang rangâs 
yas mo. 

11À Dagwi Darwey, sɛlɛ yere mɛn na ye ras, na hwo tɛ̀ nerat e ra yɛ. Vɔk yey 

pyɛng na pyɛ de yɛn e ra. Wey na vê repugu mɛn mwa, na yɛn a kwon to sogo 
e ra yɛn wɛt.” 

12E ra yerê Bɛnyamin a ye, Yere de Dagwi Darwey a tɛ̀ yey na yɛ yê sangal 

tyang na yɛ. E gyeng yɛ kahɛ wosho, yaga na a gyep yɛ e berakû yɛ. 

13E ra yerê Yɔsɛf a ye, “Tik na Dagwi Darwey a tɛ̀ nerat e ra vwel mɛn na rwak, 

na mwɛngɛ, na nshi yi e nɛ̂n vwel — 

14hê vɔk nèy cɔ́gɔt nerat sizɔng kahɛ tuk, pyɛ̂ hwiri ryat sizɔng kagwɛ pwɛl, 

15bwal rwat gwô susu yi e ra beraku beroso. 

16Tik na vwel mɛn he sila na kayɛ pyɛ de ya sé ryat. Ko Dagwi Darwey a tɛ̀ nerat 

e ra hɛ. Yɛ de á ha yi e reburuk de kya há sè re. Tik na nerat yerê nemo ne hwo 
e ra yerê Yɔsɛf, yaga e yɛ de ba kasa e ji begwa mɛ. 

17Yɔsɛf a vɔk gâp mus, ko a vɔk ngɛngɛ̂ kpam-cungun. Ngɛngɛ mɛ bê sè e tô 

ve Manase gu rining ko bê sè e tô ve Ɛfrayim gu kuru. E tɔk zagat yére bemât 
jey na vɛ, ko a gangas hɛn mɛ vɔk e neyɛnɛ̂ jey.” 

18E ra yére Zɛbulun na Isakar a ye, “Tik na Zɛbulun a sè nedanerey e byɛ de 

yɛn e ragas na bedwa-nshi, ko tik na nedanerêy Isakar ne gwɛ̌ e nelɔ mɛn 
arɔng. 

19Bagyɛng mɛn bé yila e ra rezâ Dagwi e raku mɛn, ko be nása nenɔrɔ̂ yas de 

na sé tyɛng e hwomo. Na ne pyɛ́ de ya sé e lɛrɛ e bazɛ̂k rekwogom. Yas gworep 
ya sé sede nevasal de yɛn e ngas.” 

20E ra yerê Gat a ye, “Be somo Dagwi de a nɔng ɛn yɛnɛ̂ vwel rey o. Gat 

e gyeng sede gukum na a hama vwɔ̂ pyɛ kɛ bekup fwɔ mo ayi. 

21Yɛn a kasa bak vwel de wa dal na nerat yaga bato mɛn. Ba nɔng ɛn numo hê 

mwât nuyel. Yɛn a gyenges nû Dagwi Darwey na badu mɛ e jeng de bemât 
nuyêl BeIsrayɛl ba tula hɛn e dem hining.” 

22E ra yerê Dan a ye, “Dan a sé hwêy gukum, E gyilsit yi e Bashan.” 

23E ra yerê Naftali a ye, “Naftali a sè nerat sizɔng yi na Dagwi Darwey de a wok 

neta mɛ. Vwel mɛn ha yi e Gworep Galili vɔk e rwa batin.” 

24E ra yerê Ashɛr a ye, “Ashɛr a vɔk nerat de na dal ne bwang yére mo. Tik na 

begwa mɛ be simo hɛ, ko tik na vwel mɛ he vɔk batîn pat pyak. 

25Tik na be man rùhup bapomo mɛ na dyam, tanga dyam pama, yaga na a bin 

sangal ɛ tyang gbak-gbak.” 

26Vit à dagwi hwak de a sé sede Dagwî BeIsrayɛl. E kyè na gbɔng nerat mɛ 

e lagwi. E kyè e ji bale na a vey sɛlɛ hin. 

27A sé e Dagwi de e dopse gyepes hin, E kula hin na vɔ mɛ nesheneshey. Á rɔ́ 

a yin vê repugu min ko a ye, yin wey na yɛn mwa. 

28Yaga na BeIsrayɛl be sangal tyang na yêy dyɛngɛ e vwel mɛn. Yerê Yakɔp yê 

sangal e vwel de ha sila na pyɛ̂ yeneng tanga nshî anap. Lagwi wô rop mwɛngɛ 
e ra hɛ kayɛ jeng. 

29À Israyɛl hwà sé wò yey pyɛng tyɔng wɛt! Vit a hwak sede hwo. Hwà sé yere 

de Dagwi Darwey a ga sey o. Dagwi Darwey pyɛ mɛ a sé ruga mo na wal mo, 
na a gyep o, na a nɔng o wɛng. Vê repugu mo bê vey, be ra won na hwo tosho 
reyɔm mɛn, ko hwo hwô bɔrɔs hɛn e nɛ̂n bol mo. 

Bare Badu 34 
Rekû Mose 

1Mose a kyè yi e tyɛl Mowap vɔk e Raku Nebo, vɔk e ra rak Raku Pisga de wó 

bɛrɛng Yeriko. E hwomo Dagwi Darwey a dura a yɛ vwel o mwa, yɛnɛ̂ vwêl 
Gileyat vɔk e vwêl Dan, 

2na mwa vwêl Naftali, na bavwêl Ɛfrayim tanga Manase, na mwa hê Yuda e rwa 

ta pere wɔ̀ sɛ̀ Gworep Tē, 

3na bak vwêl Yuda wo rwa batin, na tyɛl de ya yi e Yeriko, repomô batin tyét 

pere wɔ̀ wul Zowar. 

4Ko Dagwi Darwey a yâng Mose, “Vwel a hemo de ma sira a Abraham, na 

Yishak tanga Yakɔp na me nɔ̂ng yére mɛn. Ma ga tik o na hwo di hɛ, ko mê tik o 
na hwo wɔ́ e hwomo wɛt.” 

5Ano kwong Mose, mwât fwôm Dagwi Darwey a ku e hwomo e sevwêl Mowap, 

sede remo de Dagwi Darwey a ha. 

6Dagwi Darwey a lɛrɛ hɛ e nɛk hwak e Mowap, womo de wo bɛrɛng repomô 

Bet-Pɛyɔr, ko pere vey e yunung vit à mwat de a tɔk tsak kwɔn de a lɛrɛ hɛ ɛ. 

7Mose á vɔk neshey naga na kuru baba (120) jeng de á ku. Á rɔngɔl na gap mɛ, 

ko bayis mɛ bá rɔ̌ bɛrɛng jey kyɛrɛng. 

8BeIsrayɛl ba ra sesin mɛ nepɔlɔ kuru batat (30) viisis e tyɛl Mowap. 

9Yɔshuwa Nun a vɔk gabîk netsitsɛng sizɔng, yaga Mose á tɛ̀ vɔ mɛ e ra yɛ na 

a sey fwom mɛ. BeIsrayɛl ba raa ha mɛ, ko ba gyeng nu de Dagwi Darwey a 
kana nɔng ɛn yi na Mose. 

10Ba ga sang sè zarap Dagwi e ji BeIsrayɛl sede Mose wɛt. Dagwi Darwey a ha 

na yɛ bayis na bayis. 

11Vit à zarap hwak de a ga sang ra pyɛ̂ langat na yê bes yerê yemo de Dagwi 

Darwey á tomo Mose na a wɔ̀ ra e ra gbɔng gwɔ̀m Misra na bemât fwom mɛ 
tanga e ra vwel o mwa. 

12Vit a zarap Dagwi hwak de a ga kyɛm a ra pyɛ́ ryey yê bengyip yerê yemo de 

Mose á ra e bayis BeIsrayɛl mwa. 

Yɔshuwa 
Yɔshuwa 1 

Yɔshuwa a sey fwôm Mose 

1Mose, mwât fwôm Dagwi Darwey a ga ku. Ko Dagwi Darwey a yâng Yɔshuwa 

Nun, mwât sɛlɛ̂ Mose, a ye, 

2“Mwât fwom hom Mose a ga ku. A remo, yong o, hwo tanga mwa BeIsrayɛl, 

na yin ye dɔ a Rɔt Yɔrdan, vɔk e ji sevwel de ma sé nɔng in. 

3Sede remo de ma kana ha a Mose, ma ga nɔng in kahɛ kwɔn de bol min ba 

bɔ́rɔ. 

4Yɛnɛ̂ vwel min ha rɔda sè yi e hey e rwa batin vɔk e berakû Lɛbanɔn e rwa 

bato; yi e Gwɔrɔt Ɛifaratɛs e rwa rak pere wɔ e vwêl BeHiti vɔk e Gworep Tē 
e rwa ta. 

5Vit a mwat de ê kyɛm a ra retek na hwo mwa jeng de hwà rɔngɔl kwen. Ma 

rɔda sè tanga hwo, sede remo de má gā sè tanga Mose. Ma rɔda hàla hwo nju 
mō kɛ mê ye waa à hwo wɛt. 

6“Sǎ gak, ko hwo vɔk yey ting, yaga e hwo de hwà rɔda kyè e nuyêl bemat 

vemo, na be re sevwel semo de ma kana sira a beda mɛn, mê nɔng ɛn sɛ. 

7Ko tik na hwo sǎ gak, na hwo vɔk yey ting sizɔng! Gyeng mwa badu hom de 

mwât fwom hom Mose á kana nɔng o nu e ra vɛ. Hwo ye rɛng a vɛ wɛt, na hwo 
bin di wɛng e kahɛ kwɔn de hwà rɔda wɔ ɛ. 

8Hwo gas o na bwok-basa Badu gwomo wɛt, ko hwà rɔda basa a bemat gwɛ, 

hwo tɔrɔng e ra gwɛ nagwi na naturuk, yaga na hwo gyeng kayɛ pyɛ de ba jɛk 
e ji mo. Ano kwong, hwà rɔda vɔk nerat e ji kayɛ pyɛ de hwô ra, ko hwà rɔda di 
wɛng. 

9Ma to sé ha a hwo, sǎ gak, ko hwo vɔk yey ting! Hwo ye lot kɛ hwo ye waa wɛt, 

yaga me, Dagwi Darwey, Dagwi mō, ma sé tanga hwo kahɛ kwɔn de hwô kyè 
vɔk ɛ!” 

Yɔshuwa a yong ɛn na be yel e vwêl Kanaan 

10Ano kwong, Yɔshuwa a nɔ̂ng bemât nuyel nu wɔgɔ, 

11yɛn a gwɔrɔ e ji kwɔ̂n ye ngyɔk, na be nɔ̂ng bemat nu, be yang ɛn, “Yong in 

pyɛ̂ re, yaga e tuk hê tat, wot a rɔda ye dɔ a Rɔt Yɔrdan, na wot yel, na wot re 
vwel de Dagwi Darwey, Dagwi mot, a sé nɔng ot hɛ.” 

12Yɔshuwa kwong a yâng yerê Rubɛn, na ye Gat, tanga rebit yerê Manase, 

13-14“Bare hin na ha de Mose, mwât fwôm Dagwi Darwey, a kana ha a yin wɔgɔ, 

Dagwi Darwey, Dagwi min, ê nɔng in vwel hemo e ngamo e rwa rak Yɔrdan, na 
he sè he min. Tik in beha na nèy min tanga yas min ye sangal e ngamo e gurâ 

Yɔrdan gwomo. Ko mwa bemât como min ba rɔda ye dɔ na pyɛ̂ como mɛn e yêl 
bwâng begwa min yére Israyɛl. Ko yin a rɔda sɛlɛ hɛn, 

15sɛ̌ yɛn a vo mɛn a vwel o e rwa tâ Yɔrdan hemo de Dagwi Darwey, Dagwi 

min, a nɔng ɛn. Jeng de a ga nɔ̂ng BeIsrayɛl mwa pɔngɔ, ko yin ê de toyo hin 
vey sangal e vwel min e rwa rak na Yɔrdan, hemo de Mose, mwât fwôm Dagwi 
Darwey, a kana nɔng in.” 

16Yɛn a simo a Yɔshuwa, ba ye, “Wot ê ra kayɛ pyɛ de hwà ha a wot, ko wot ê 

wɔ e kahɛ kwɔn de hwà tomo hot ɛ. 

17Wot ê raa ha mō tyɛng sede remo de wot á kana raa hâ Mose. Ko tik na Dagwi 

Darwey, Dagwi mō, a sè tanga hwo sede remo de á kana sè tanga Mose! 

18Kawɛ de a kyɛ́ ɛ wôk ha mō, na a kyɛ́ ɛ nà raa kahɛ nu de hwà nɔng ɛ, ko ba 

rɔda mɔrɔ hɛ. Tik na hwo sǎ gak, na hwo vɔk yey ting à hwo!” 

Yɔshuwa 2 
Yɔshuwa a tomo bemât wɛlɛ e Yeriko 

1A vane ano, Yɔshuwa Nun a hwo tomo bemât wɛlɛ beba e lɛrɛ yi e kwɔ̂n ye 

ngyɔk e Shitim, na yɛn a wɔ̀ bɛrɛng a yɛn sevwêl Kanaan, a kat mɛ bak repomô 
Yeriko. Ano kwong, yɛn a kaba gwong, ba wɔ̀ wul repomo mo, ko ba wɔ̀ yel e lɔ 
devwes hwak de ba tang ɛ à Rahap, na be bin pɔl e hwomo. 

2Bemat ba wɔ̀ ha a gwɔ̀m Yeriko wɔgɔ, BeIsrayɛl behak ba ga vey nawiri, na 

be ba wɛlɛ sevwel o. 

3Yɛ kwong a tomo vɔk na Rahap, a yang ɛ, “Pat bemat de bá vey, bá yel e lɔ 

mō! Ba vêy bɛrɛng sevwel mot mwa e wɛlɛ!” 

4-6Hwā mo a ye, “Ey mwin, bemat o bá ga vey na me, ko ma tɔk kwɔn de bá yi 

ɛ wɛt. Ko nawiri, jeng de ba vey bagât bang rwi repomo, bemat o ba nusu hɛn 
ba kyè. Ko ma tɔk bak de ba vɔk ɛ wɛt. Raa hin hɛn ziri, gyeng yin ê sɛ̀ ɛn.” Ko 
e ji ha mwin, Rahap a ga kana jut bemat vane mo, a tut na yɛn e ragyip duk, ko 
a ga wɔ̀ lɛrɛ hɛn e nɛn mapâk shwêy linen de a kana lasha wɛ e hwomo. 

7Ano kwong, bemât gwɔ̀m o ba nusu, ba raa wɔ̀ jāma hɛn e rwa Yɔrdan, vɔk 

e nekwɔn de be tē ɛ̀ dɔ. Jeng de bemat ro mo ba nu ɛn, ko ba vě to bang rwi 
repomo mo. 

8Gyam na bemât wɛlɛ mo be dyɛng nevwa, ko Rahap a hwo tut wɔ na yɛn 

e ragyip duk o. 

9A yang ɛn, “Ma tɔk Dagwi Darwey a ga nɔng in vwel hemo. Bengyip min ba ga 

vos ot, ko neyey mwa bemat vwel o ne ye ywey yaga yin. 

10Yaga wot a ga wok, Dagwi Darwey a tɛ̀ nshî Gbɔng Rep Sere nà hworok 

e nuyel min, jeng de yin a nusu yi e Misra. Wot a to wok rehâ mɔbɔs Sihɔn na 
Ɔk, begwɔ̀m beba vê BeAmɔr de ba sé e rwa rak na Yɔrdan, de yin a wey na 
yɛn hywiri. 

11Jeng de wot a wok reha mo, nemi nà gabsa a wot e yey, ko vit a mwat hwak 

de a to vɔk yey ting, na a man gey na yin. E mwin, e Dagwi Darwey, Dagwi min, 
de a sé Dagwi zɔng e ji lagwi e rak o tanga e ngamo e jey. 

12Ko di a remo, sira hin a me na Dagwi Darwey, yin a rɔda dura a belɔ da hom 

nerat tyɛng sede remo de ma ga ra a yin pyɛ́ ryat arɔng. Nɔng me hin pyɛ dura 
ye mwin wɔgɔ, 

13yin ê sey nekên da hom, na neng hom, na begwa hom bewen na behwong, 

tanga belɔ mɛn mwa. Tik ot beken, yin mɔbɔs hot wɛt!” 

14Bemat o ba yang ɛ, “Dagwi ê wey na wot, ka sede pyɛ cak ya té na hwak e ji 

min! Hwo ha a mwat hwak pyɛ de wot a vey ra mo wɛt, ko wot a rɔda ra a hwo 
pyɛ́ ryat yê mwin, jeng de Dagwi Darwey a nɔng ot vwel hemo.” 

15Bak lɔ Rahap wa sé e vwarâ repomo. Yaga ano, a tɔk gyira hɛn na rwik 

e repɔk duk mɛ. 

16Ko a yang ɛn, “Kyè in vɔk e berahwol, yaga bemat de be jāma hin be kwon sɛ̀ 

in wɛt. Lɛrɛ hin e hwomo nepɔlɔ netat, sɛ̌ yɛn a toyo e ngyen, ko yin de kyè 
nedem min.” 

17Bemat o ba yang ɛ, “Wot a rɔda gyeng sira mot de wot a ga sira a hwo. 

18Di, pyɛ de hwô ra jeng de wot ê vey re vwel hemo, rɔgɔs kerik kesinang kemo 

e repɔk de hwô gyirik hot ɛ. Ko hwo vey na da mō, na neng mō, na begwa mō 
tanga bemât lɔ da mō mwa e ji lɔ mō. 

19Ko ka sede mwat hwak a nusu yi e ji lɔ mō, ka ba de mɔrɔ hɛ, ko nemi mɛ na 

rɔda sè e ra to mɛ pyɛ mɛ; vit a nɛn e ra to mot. Ko ka sede ba mǎ mwat de a 
nàra e ji lɔ mō tanga hwo, ko nemi mɛ na rɔda sè e ra wot. 

20Ko di, ka sede hwà ha a mwat hwak pyɛ de wot a vey ra, ko wot a ga nusu 

hot yi e sira de wot a ga sira a hwo.” 

21Hwā mo a ye, “Ey, a sè ano”, ko a gyira hɛn, a tɛ̀ ɛn e gwong, be kyè. 

E bama mo, a rɔgɔs kerik kesinang kane e repɔk duk mɛ. 

22Bemat wɛlɛ mo ba kyè vɔk e berahwol, ko ba wɔ̀ sangal e hwomo pɔlɔ tat. 

Bemat de be raa hɛn o ba jāma hɛn e kahɛ kwɔn, ko ba tɔk sɛ̀ ɛn wɛt, ba vɛ be 
toyo hɛn vɔk e lɔ. 

23Ano kwong, bemat wɛlɛ vane beba ba gyirik yi e kwɔ̂n lɛrɛ e berahwol o, ko 

ba ye dɔ à rɔt. Yɛn a toyo vɛ hɛn na Yɔshuwa Nun, ko ba misang a yɛ neyɛnɛ̂ 
pyɛ́ mwa de ya té na yɛn. 

24Yɛn a ha a yɛ, ba ye, “Wot a ga tɔk mwin, Dagwi Darwey a ga nɔng sevwel o 

mwa e vɔ mot, ko neyey bemat o mwa na ye ywey yaga bengyip mot.” 

Yɔshuwa 3 
BeIsrayɛl ba ye dɔ à Yɔrdan 

1Nusu hwol bop nagasi, Yɔshuwa yɛn tanga BeIsrayɛl mwa ba sogo, ba kaba 

gwong yi e Shitim vɔk e Yɔrdan. Yɛn a ka ye ngyɔk e hwomo gyam na yɛn a ye 
dɔ. 

2E bamâ nepɔlɔ netat, bemât nuyel ba to gwɔrɔ e ji kwɔ̂n yê ngyɔk, 

3ko ba nɔ̂ng bemat nu, ba ye, “Jeng de yin a di bepiris, yɛn BeLevi, ba jut 

Kundung Wuna-na-Sirâ Dagwi Darwey, Dagwi min, ba hwo kyè, ko yin sogo, 
na yin raa hɛn. 

4Ano de yin a rɔda tɔk gwong de yin ê kwey ɛ, remo de yin a ga sang kyè 

e gwɛ wɛt. Yin raa kundung o bagat bagat wɛt, ko tík in tyɛl sede lyosho jining 
e tē min na gwɛ.” 

5Ko Yɔshuwa a yâng BeIsrayɛl mwa, “Fúng in bato min haalal, yaga nahwol 

Dagwi Darwey a rɔda ba ra pyɛ̂ langat e tē min.” 

6Nusu hwol, Yɔshuwa a yâng bepiris, “Jut in Kundung Wuna-na-Sira, gana hin 

gwɛ, na yin kwey mɛ e nuyêl bemat.” Yɛn kwong ba gana gwɛ, ba kwey mɛ 
e nuyêl bemat o. 

7Ko Dagwi Darwey a yâng Yɔshuwa, “Di, yunung ma rɔda ra pyɛ de yê tɛ̀ mwa 

BeIsrayɛl be hwo nɔng o nerey. Yɛn a rɔda tɔk, ma rɔda sè tanga hwo, sede 
remo de má kana sè tanga Mose. 

8Há a bepiris de ba gana Kundung Wuna-na-Sira wɔgɔ, jeng de yɛn a wɔ̀ wul 

nû Rɔt Yɔrdan, ko yɛn a tumal ting.” 

9Yɔshuwa kwong a yâng BeIsrayɛl, “Vey in bagat, na yin wok neha Dagwi 

Darwey, Dagwi min. 

10Yin a rɔda tɔk, Dagwi wo neken a sé e tē min, ko a rɔda ro a yin BeKanaan, 

na BeHiti, na BeHivi, na BePɛrizi, na BeGirgash, na BeAmɔr tanga BeYebus. 

11Mwin, Kundung Wuna-na-Sirâ Dâ jey mwa gwa rɔda kwey e nuyel min wɔ ye 

dɔ a Rɔt Yɔrdan. 

12A remo, kasa hin bemat kuru na vɛ beba, gwining yi e kayɛ yerê BeIsrayɛl. 

13Jeng de bepiris de ba gana Kundung Wuna-na-Sirâ Dagwi Darwey, Dâ jey 

mwa, ba tɛ̀ bol mɛn e ji nshî Yɔrdan, ko nshi de ne tele e rɔt o yi e rak o na rɔda 
tumal, ne tɛ̀ rahwol.” 

14BeIsrayɛl ba sogo yi e kwɔ̂n ye ngyɔk mɛn, na be hwo kyè wɔ̀ ye dɔ, ko bepiris 

de ba gana Kundung Wuna-na-Sira bá sè e nuyel mɛn. 

15Ko di, jeng yane yá sè jeng hywɛp, nshi na sé tɛmɛ mo e Rɔt Yɔrdan. Jeng de 

bepiris o ba wul Yɔrdan o, ko bol mɛn ba yel e ji nshi cɔ̀rɔk, 

16nshi de ne tele yi e rak o nà tumal, na tɛ̀ rahwol, yikyik yi na yɛn, e repomô 

Adam de ra sé bagat na Zaretan. Ko nemo de ne tele vɔk e Gworep Araba 
wɔgɔ, Gworep Nevwashe, na gyirik hywiri, ko bemat o ba ye dɔ bagat na Yeriko. 

17Bepiris de ba gana Kundung Wuna-na-Sira ba tumal e ra vwel hwogot e tê 

Rɔt Yɔrdan, ko mwa BeIsrayɛl ba bɔrɔs e vwel hwogot, sɛ̌ mwa hɛn ba yɛnɛ ye 
dɔ. 

Yɔshuwa 4 
BeIsrayɛl ba tɛ̀ beta bare e rekwogom 

1E bama de BeIsrayɛl mwa ba ga yɛnɛ ye dɔ à Rɔt Yɔrdan, ko Dagwi Darwey a 

yâng Yɔshuwa, 

2“Kasa hin bemat kuru na vɛ beba, gwining yi e kayɛ yere, 

3ko nɔng in hɛn nu, na be jut beta kuru na vɛ beba, kawɛ a jut gwofwa gwining 

yi e kwɔn de bepiris ba tumal ɛ e tê Rɔt Yɔrdan. Bē kyè na beta mo, na be wɔ̀ 
tik vɛ e kwɔn de yin ê ye ɛ ngyɔk naturuk.” 

4Ano kwong, Yɔshuwa a yila bemat kuru na vɛ beba vinde a tɛ̀ ba ga kasa. 

5Ko a yang ɛn, “Kwey in e nuyêl Kundung Wuna-na-Sirâ Dagwi Darwey, Dagwi 

min, vɔk e tê Rɔt Yɔrdan. Kawɛ e ji min a jut gwofwa gwining e ra sanat mɛ 
e hwomo, tyɛng na nepyak yerê BeIsrayɛl. 

6Beta mo ba rɔda sè pyɛ bare e ra pyɛ de Dagwi a ga ra. E jeng de ye kyè vey, 

sede nèy min na rɔda ba rangal hin cap-hâ beta vemo, 

7ko yin yang ɛn, ‘Nshî Rɔt Yɔrdan na kana tumal, yaga na be ye dɔ na Kundung 

Wuna-na-Sirâ Dagwi Darwey. Yaga ano, beta vemo ba sé a BeIsrayɛl pyɛ bare 
neshey gbak-gbak.’ ” 

8Bemat o ba ra tyɛng na pyɛ de Yɔshuwa a nɔng ɛn nu. Yɛn a jut beta kuru na 

vɛ beba tyɛng na nepyak yerê Israyɛl yi e tê Rɔt Yɔrdan, sede remo de Dagwi 
Darwey a nɔ̂ng Yɔshuwa nu, ko yɛn a kyè mɛ vɔk e kwɔn de yɛn a ye ɛ̀ ngyɔk, 
yɛn a tula vɛ e hwomo. 

9Yɔshuwa arɔng a tula beta kuru na vɛ beba e tê Yɔrdan tyɛng e kwɔn de bepiris 

de ba gana Kundung Wuna-na-Sira bá tumal ɛ. Beta ma vane e hwomo pere 
vey e yunung. 

10Bepiris ba tumal e tê rɔt o, sɛ̌ ba yɛnɛ kayɛ pyɛ de Dagwi Darwey a nɔ̂ng 

Yɔshuwa nu, na a ha a bemat be ra. Ano de Mose á kana nɔ̂ng Yɔshuwa nu 
arɔng. Bemat o kwong ba ye dǔng, ba ye dɔ. 

11Bama de ba ga ye dɔ mwa, ko bepiris de ba gana Kundung Wuna-na-Sira ba 

nusu yi e rɔt o, ba kwey e nuyêl bemat o. 

12Bemât yerê Rubɛn, na vê Gat tanga rebit yerê Manase, de ba yong ɛn na pyɛ̂ 

como mɛn, ba ye dɔ tanga bemɛn, tyɛng sede remo de Mose a kana ha a yɛn. 

13Bemat de ba yong ɛn na pyɛ̂ como ba wul sede gu kuru banaas (40,000). Ba 

ye dɔ e nuyêl Dagwi Darwey vɔk e tyɛl Yeriko yaga tô como. 

14E tuk hane, Dagwi Darwey a ra pyɛ de ya nɔ̂ng Yɔshuwa nerey e bayîs 

BeIsrayɛl mwa, ko ba nɔng ɛ nerey vɔk e yɛnɛ̂ neken mɛ, sede remo de yɛn á 
kana nɔ̂ng Mose nerey. 

15Ko Dagwi Darwey a yâng Yɔshuwa, 

16“Yang bepiris hom vemo de ba gana Kundung Wuna-na-Sira, be nusu yi e ji 

Rɔt Yɔrdan.” 

17Yɔshuwa kwong a ra ano. 

18Ko jeng de bepiris o ba nusu hɛn, ba tɛ̀ bol mɛn e ra kwogom rɔt o, ko remo-

remo nshi na yi mùngulang, na to hwo tele sede raane. 

19Á sè e pwɛl gwô susu mo e tuk hê kuru de BeIsrayɛl ba ye dɔ à Rɔt Yɔrdan, 

ko ba tɛ̀ bǔk ye ngyɔk mɛn e Gilgal e rwa rak wo Yeriko. 

20A sè e hwomo de Yɔshuwa a tula beta kuru na vɛ beba de ba kana jut yi e Rɔt 

Yɔrdan. 

21Ko a yâng BeIsrayɛl, “E jeng de ye kyè vey, sede nèy min nà ba rangal hin 

cap-hâ beta vemo, 

22ko yang in hɛn, á sè e ngamo de BeIsrayɛl ba ye dɔ à Rɔt Yɔrdan e vwel 

hwogot. 

23Ha a yɛn, Dagwi Darwey, Dagwi min, á tɛ̀ nshî Yɔrdan na hworok e nuyel min 

sɛ̌ yin a ye dɔ, tyɛng sede remo de á kana ra e Gbɔng Rep Sere, na wot ye dɔ 
arɔng. 

24Á ra ano, yaga na mwa yére bemât jey ye bin tɔk, Dagwi Darwey a vɔk gbɔng 

reto, ko yin arɔng yin a rɔda vɔk bengyip mɛ, yɛ Dagwi min, nesheneshey.” 

Yɔshuwa 5 

1Mwa begwɔ̀m BeAmɔr de bá sangal e rwa ta yi e Rɔt Yɔrdan, tanga mwa 

begwɔ̀m BeKanaan de ba sangal bagat na Gworep Tē, ba wok, Dagwi Darwey 
a ga tɛ̀ nshî Rɔt Yɔrdan na ye jɔng yaga na BeIsrayɛl be ye dɔ, ko nemi na gaba 
a yɛn e yey, vit a mwat de a to vɔk yey ting, yaga BeIsrayɛl o. 

Wɔ́ e Cwɛl e Gilgal 

2E jeng yane, Dagwi Darwey a hwo yâng Yɔshuwa, “Yong nebǎ na dyéngere, 

na hwo wɔ́ a BeIsrayɛl mɛ̀ e cwɛl.” 

3Yɔshuwa kwong a vɔk a tɛ̀ ba yong nebǎ na dyéngere, ko ba wɔ́ a BeIsrayɛl 

mɛ e cwɛl. Ba vo a kwɔn o rezâ Rahwôl wɔ̂ Cwɛl. 

4-6E jeng de BeIsrayɛl bá kana nusu yi e Misra, mwa beras, bá kana wɔ a yɛn 

e cwɛl. Ko nèy de bá tɔs e ji neshey kuru banaas nè ríni mɛn e hey, bá wɔ a 

hak e cwɛl wɛt. E ji neshey nane, beras mwa de bá vey tô como e jeng de ba 
nusu yi e Misra, bá kushu e ji hey. Yɛn á kana kyɛ́ ɛn nà wok hâ Dagwi Darwey, 
yaga ano, Dagwi á sira a yɛn, a rɔda nɔng ɛn gwong, na be di vwel de ha siri, 
de he nɔngɔs pyɛ́ shɛrɛk wɛt, hemo de á kana sira a bedabeda mɛn. 

7Ko Dagwi á yâng nèy mɛn cik e to mɛn, ko ba ga kana kyese a nɛ e cwɛl e jeng 

de ba rɔ̌ rini wɛt. A sé e nɛ̀ mo de Yɔshuwa á de wɔ́ a nɛ̀ e cwɛl. 

8Bama de ba ga yɛnɛ yosom bemat o mwa, ko yɛn a nàra e kwɔ̂n ye ngyɔk vɔk 

e jeng de baram o ba vél. 

9Ko Dagwi Darwey a yâng Yɔshuwa, “Yunung ma ga pát in yi e ji byɛ̂s sesam 

Misra.” A sé ano de ba vo a kwɔn o rezâ Gilgal, vey e remo. 

10Jeng de BeIsrayɛl bá rɔngɔl e kwɔ̂n ye ngyɔk e Gilgal, e tyɛl de ya sé bagat 

na Yeriko, ba ra Nzem Gyilsit Nelɔ BeIsrayɛl. Hane há sè e pwɛl gwo mɛsɛng 
e tuk hê kuru na hɛ naas nawiri. 

11Nusû hwol, e tuk hane mo yɛn á susu rê pyɛ̂ sevwel o, yɛ à alkama de ba 

halang e gwopey tanga kpam-tuk de ba yong sana géy-sing. 

12Yi e tuk hane mo, bama de yɛn a ga re pyɛ̂ vwel o, BeIsrayɛl ba to sɛ̀ 

mana wɛt. E shey a hane de yɛn a hwo rê pyɛ̂ vwêl Kanaan. 

BeIsrayɛl ba re Yeriko 

13Jeng de Yɔshuwa á sè bagat na Yeriko, ko ras de á di mwat hwak e tumal na 

cèles wal e vwɔ mɛ. Yɔshuwa á sek bagat na yɛ, ko a rangal hɛ, á ye, “Hwà sé 
mwot kɛ mwɛn ɛ?” 

14Mwat o a toyo a yɛ, a ye, “Wey, ma sé hwak e ji mo wɛt. Ma sé mwât nuyêl 

regyɛng bemât comô Dagwi Darwey, ko a remo ma sé e ngamo.” Yɔshuwa a 
vɔk a gaba gup e vwel, a re a yɛ fongol, ko a rangal hɛ, a ye, “À da, me a womo. 
Hwó simo me ra sɛ́ ɛ?” 

15Mwat o a yang ɛ, “Pat bekpatak vane e bol mō, yaga kwɔn de hwà sé tumal ɛ 

ha sé jɛrɛ.” Ko Yɔshuwa a ra ano. 

Yɔshuwa 6 

1Ko di, ba ga bang ri repomô Yeriko gak yaga BeIsrayɛl, vit a mwat de a tɔk yel 

kɛ a nusu. 

2Dagwi Darwey a yâng Yɔshuwa, “Di, ma ga nɔng o repomô Yeriko tanga 

gwɔ̀m o na besugâ comô rɛ mwa e vɔ mō. 

3Tik na hwo tanga bemât como mō yin gwɔrɔ repomo mo zang hining kahɛ tuk. 

Ra in ano pɔlɔ tyiimin, 

4ko bepiris hom betaama, kawɛ na durûm tùruk e vwɔ mɛ, yɛn a rɔda kyè 

e nuyêl Kundung Wuna-na-Sira. E tuk hê taama yin a rɔda gwɔrɔ repomo mo 
zang taama, ko bepiris o bê sè pɛsɛl bedurum o. 

5Jeng de ba hwɔtɔ pɛ̂l bedurum o na gap ding-ding, remo-remo mwa bemat be 

gbɔ na gbɔng fwɔ sizɔng, jwa-pomo mo wa rɔda gaba, ko mwa bemât como, 
kawɛ mo a rɔda yel e ji repomo mo cik e nuyel mɛ.” 

6Yɔshuwa Nun a hwo yishi bepiris, a yang ɛn, “Jut in Kundung Wuna-na-Sira, 

ko betaama e ji min de ba vɔk bedurum be kwey e nuyêl kundung o.” 

7Ko a yâng bemat mwa, “Kwéy in, gwɔrɔ hin repomo mo, ko bemat de ba vɔk 

nedôk como be sey yêl Kundung Wuna-na-Sira Dagwi Darwey.” 

8-9Sede remo de Yɔshuwa a ga nɔng nu, bemât nedôk como ba yel, ba kyè 

e nuyêl bepiris betaama de ba vɔk bedurum. Bepiris de ba gana Kundung 
Wuna-na-Sira ba raa, ko bemât nedôk como behak ba raa vê gana kundung o. 
Mwa jeng de yɛn a sé kyè, ba kyè na pɛsɛ̂l bedurum o. 

10Ko Yɔshuwa a ga kana nɔ̂ng BeIsrayɛl nu gyam, yɛn a kwon gbɔ wɛt, yɛn a 

kwon wunta nu arɔng wɛt, sɛ̌ jeng de a de nɔng ɛn nu. 

11Ano kwong, a tɛ̀ ba gana Kundung Wuna-na-Sirâ Dagwi, ba gwɔrɔ mɛ 

repomo mo zang hining. Ba toyo vey e kwɔ̂n ye ngyɔk mɛn, ba pɔl ɛ e hwomo. 

12Tuk het bop nagasi, Yɔshuwa a to tɛ̀ bepiris be gana Kundung Wuna-na-Sirâ 

Dagwi Darwey. 

13Ko yɛn a sogo. Bemât nedôk como ba kwey e yel, bemât bedurum ba raa na 

pɛsɛl bedurum, bemât ganâ Kundung Wuna-na-Sira ba raa arɔng, ko bemât 
nedôk como vê bama ba dyɛng ɛ yi e bama. 

14Tuk hê ba, ba to gwɔrɔ repomo mo zang hining, ko ba toyo vɔk e bǔk mɛn. 

Yɛn a dopse ragas ano nepɔlɔ netyiimin. 

15Tuk hê taama, ba sogo gasi ha sè tē gbey, ko ba gwɔrɔ repomo mo sede jojot 

zang taama. E tuk a hane zɔng de yɛn a gwɔrɔ repomo mo zang taama. 

16E gwɔrɔ hê netaama mo, jeng de bepiris ba sé pɛsɛl bedurum o, ko Yɔshuwa 

a yang ɛn, “Mok in! Dagwi Darwey a ga nɔng in repomo mo. 

17Wey in na repomo mo tanga pyɛ̂ mwa de ya sé e ji rɛ hywiri, yaga ya sé yê 

Dagwi Darwey! E Rahap devwes zɔng tanga mwa belɔ mɛ de ba sé na yɛ e ji 
lɔ mɛ de yin a rɔda tik ɛn beken, yaga a kana lɛrɛ bemât wɛlɛ mot. 

18Ko yin kwon jut pyɛ cak yi e pyɛ́ de bê wey na yɛ wɛt. Ka sede mwat hwak a 

jut pyɛ cak e ji pyɛ́ de ya sé yê Dagwi, ko hane ha rɔda vey na reyɔm e ra kwɔ̂n 
ye ngyɔk mot, ba rɔda wey na hɛ hywiri. 

19Mwa pyɛ́ de ba yong na dyam shinang, na yê dyam pyɛng, tanga yê dyam shi 

na yê dyam pama, ba rɔda tik yɛ jaram yaga Dagwi Darwey, ba rɔda wɔ̀ tik yɛ 
e ji gban kwɔ̂n re a Dagwi fongol.” 

20Ano kwong, bepiris ba hwo pɛsɛl bedurum, jeng de bemât como mo ba wok 

toshô bedurum o ba hwo gbɔ na gbɔng fwɔ, ko jwâ-pomo mo wa vɛ̌ gaba. Kawɛ 
mwat kwong a vɛ̌ yel e ji mo tɛk e nuyel mɛ. Ko yɛn a vɔk be re rɛ. 

21Yɛn a vɛ̌ mɔbɔs kayɛ pyɛ hywiri na bewal: mwa hɛn beras na beha, nèy na 

bemakuk; ba ka tɛt ɛ berɔndɔng na vyēl tanga bemadung wɛt. 

22Yɔshuwa kwong a yâng bemat beba vane de bá kana tomo hɛn e wɛlɛ, “Yel 

in e ji lɔ̂ devwes, na yin wɔ̀ pat ɛ mwa tanga bemat de ba sé na yɛ, tyɛng sede 
remo de yin á kana sira a yɛ.” 

23Ko bewen beba mo ba yel, ba wɔ̀ pat Rahap, na da mɛ, na neng mɛ, tanga 

begwa mɛ na mwa bemât lɔ mɛ. Ba wɔ̀ tik ɛn e jey bagat na kwɔ̂n ye ngyɔk 
BeIsrayɛl. 

24BeIsrayɛl ba dak kya e repomo mo mwa na kayɛ pyɛ de ya sé e ji rɛ, ko yɛn a 

tik pyɛ́ de ba yong na dyam shinang na yê dyam pyɛng, tanga yê dyam shi na 
yê dyam pama e gban kwɔ̂n rê fongol. 

25Yɔshuwa kwong a tik Rahap kwɛn tanga belɔ da mɛ tanga mwa pyɛ́ de ya sé 

myɛ, yaga Rahap o á kana lɛrɛ betom de á tomo, na be wɔ̀ wɛlɛ Yeriko. Yére 
mɛ ya vɛ̌ sangal e ji BeIsrayɛl vey e yunung. 

26E jeng yane kwong, Yɔshuwa a sira hɛ na sirâ mwin, a ye: “Dagwi Darwey ê 

kyini mwa mwat de a rɔda ba sogo na lɔ̂k repomo remo Yeriko. Sede a bomo 
retîs rɛ, ko hwey mɛsɛng mɛ ha rɔda ku, sede a tɛ̀ ri mo, ko hwey tala mɛ ha 
rɔda ku.” 

27Dagwi Darwey á sè tanga Yɔshuwa, ko reza mɛ kwong ra nusu e sevwel o 

mwa. 

Yɔshuwa 7 
Akan a ra banɛn 

1BeIsrayɛl ba gyili redu de Dagwi a nɔng ɛn e ra pyɛ́ de ba rɔda wey na yé hywiri 

yaga ya sé myɛ. Mwat hwak yi e yerê Yuda reza mɛ à Akan Karmi Zabdi Zɛra, 
a jut yi e ji pyɛ́ de ba rɔda wey mɛ mo. Ko shôm Dagwi Darwey ya sogo e ra 
BeIsrayɛl ding-ding. 

2Yɔshuwa a tomo bemat yi e Yeriko vɔk e repomô Ai de ra sé e rwa rak na Bet-

Ɛl bagat na Bet-Avɛn. A nɔng ɛn nu, na be wɔ̀ wɛlɛ bak vwel o. Bemat o ba wɔ́, 
ko yɛn a bɛrɛng vwel o e wɛlɛ. 

3Ba toyo, ba ha a Yɔshuwa ba ye, “Bemât repomo mo ba sé tyɔng zɔng. Be 

kwon tɛ̀ bemât como mwa be re yôm wɔ wɛt. Bemat sede gu baba (2,000) kɛ 
batat (3,000) ba rɔda vey, na be wɔ̀ yɛnɛ na yɛn zɔng.” 

4Yaga ano, ba tomo bemât como sede gu batat ba wɔ, ko bemât Ai ba ro ɛn. 

5Bemât Ai o ba ro BeIsrayɛl yi e rwi repomo wɔ gyirik vɔk e nekwɔn dak beta, 

ba mɔbɔs bemat sede kuru batat na vɛ betyiimin. A yâng BeIsrayɛl o jwɛɛnɛn, 
ko neyey mɛn na ye ywey sede nshi. 

6Yɔshuwa tanga bemakuk BeIsrayɛl ba hama berugu mɛn yaga lashê yey, ba 

gaba gup e vwel e nuyêl Kundung Wuna-na-Sirâ Dagwi Darwey, ba tɛ̀sɛ fongol 
e bato mɛn, ba nàra vɔk e nahywegelek. 

7Yɔshuwa a ye, “Áyaa kukuuk! À Dagwi Darwey, Dagwi mot! Yaga sɛ́ de hwà 

yang ot dɔ à gurâ Yɔrdan ɛ? Yaga na hwo ba nára hot e vɔ BeAmɔr, na be wey 
na wot arɛt? Ka wot a yâng nàra e gurâ Yɔrdan gworo zɔng. 

8À Darwey, ma rɔda ye ala arɛt? A remo de BeIsrayɛl ba nɔng ma, ba tele a 

bemât repugu mɛn. 

9Sede BeKanaan tanga bwâng bemât vwel o ba wok pyɛ yemo, ko yɛn a rɔda 

hwo e ra wot, na be wey na reza mot yi e jey. Ko sɛ̌ hwô ra e rɛ̌ na nerey mō 
na reza mō arɛt?” 

10Ko Dagwi Darwey a yâng Yɔshuwa, “Sogo! Hwà gaba sɛ́ gup e vwel ano ɛ? 

11BeIsrayɛl ba ga ra banɛn! Yɛn a ga kyɛ́ ɛn nà gyeng wuna-na-sira de ma ra 

na yɛn. Yɛn a ga jut pyɛ cak e ji pyɛ́ de bê wey na yɛ hywiri yaga ya sé nyang. 
Yɛn a ga shigi, yɛn a ga vɛ bɔs, yɛn a ga wɔ lɛrɛ yɛ e ji pyɛ́ mɛn. 

12Pyɛ de ya tɛ̀, BeIsrayɛl ba rɔda tɔk tumal e nuyêl bemât repugu mɛn wɛt. Yɛn 

a nɔ̂ng bemât repugu mɛn o bama, yaga yɛn pyɛ mɛn ba ga tɛ́ ɛn pyɛ́ de ba 
rɔda wey na yɛn hywiri. Ma rɔda to sè tanga yin e ngamo nuyel ko tyɔng wɛt, sɛ̌ 
yin a gas in na pyɛ̂ nekyiri yane de ba yang in mwat hwak a jut wɛt. 

13A remo, sogo, na hwo nɔ̂ng bemat nu, yɛn a fúng bato mɛn haalal. Ha a yɛn, 

be yong ɛn yaga gasî hwol, yaga me Dagwi Darwey, Dagwî BeIsrayɛl ma ye 
ngan: À yin BeIsrayɛl, pyɛ̂ nekyiri de ma ye, be wey na yɛ, ya sé e tē min. Yin 
a rɔda tɔk tumal na yey ting e nuyêl bemât repugu min wɛt, sɛ̌ yin a tanga gas 
in na pyɛ̂ nekyiri yane e tē min e ngyen. 

14Nagasi nahwol yin a rɔda ba vey e nuyel hom, kavɛ e yere mɛn. Ko yere de 

ma vo, ba rɔda vey e rùhup mɛn, ko ruhup de ma vo, ba rɔda vey e nelɔ nelɔ, 
ko lɔ de ma vo, ba rɔda vey beras vivining. 

15Mwa mwat de ba vo ɛ na pyɛ̂ nekyiri mo, ba rɔda rangas hɛ, yɛ na mwa pyɛ́ 

de ya sé myɛ. Yaga a ga kyɛ́ ɛ nà gyeng wuna-na-sira hom, a to ra pyɛ́ de ya 
nɔ̂ng BeIsrayɛl rekyen.” 

16Ko Yɔshuwa a tulu bop nagasi, a yishi yére Israyɛl jijining, ko ba vo yerê Yuda. 

17Ba yishi rùhup Yuda vivining, ko ba vo ruhûp Zɛra. Ba yishi bedanelɔ Zɛra 

vivining, ko ba vo lɔ Zabdi. 

18E yɛnɛ mo, ba yâng kawɛ rwâs lɔ Zabdi a vey, ko ba vo Akan hwêy Karmi, de 

a sé hwêy Zabdi, ruhûp Zɛra wo yerê Yuda. 

19Ko Yɔshuwa a yâng Akan, “À hwey hom, ha tsak o e nuyêl Dagwi Darwey, 

Dagwî BeIsrayɛl, ko hwo kulu renɛn mō na yɛ. Ha a me pyɛ de hwà ga ra, hwo 
lɛrɛ a me na pyɛ cak wɛt.” 

20Akan a yang ɛ, “Ey mwin, ma ga ra a Dagwi Darwey, Dagwî BeIsrayɛl, renɛn. 

Pyɛ ma yemo de ma ra: 

21E ji pyɛ́ de wot a re na como, ma di gwogbɔng gworugu gworwat yerê gwo 

bemât Babilɔnya na dyam pyɛng de nedirîk yɛ na wul sede kilo beba na gwelê 
dyam shinang, nedirîk gwɛ̀ na dal rebît kilo. Ma mara yîs yɛ, ko ma jut yɛ. A 
yane, ma lɛrɛ yɛ e ji vwel e ji buk hom, ma lɛrɛ dyam pyɛng o e nɛn o.” 

22Yɔshuwa kwong a tomo betom wɔ e buk o, yɛn a hwo tele vɔk e buk o, ko ba 

wɔ̀ sɛ̀ pyɛ́ mo, ba lɛrɛ yɛ e ji mo, ba tɛ̀ dyam pyɛng e nɛn o. 

23Yɛn a hashe yɛ̄, ba vey a Yɔshuwa na mwa BeIsrayɛl mɛ, ko ba tik yɛ e nuyêl 

kundung Dagwi Darwey. 

24Yɔshuwa mwa na BeIsrayɛl, ba jut Akan na dyam pyɛng o, na gwelê dyam 

shinang o, na gworugu mo mwa na nèy mɛ bewen na behwong tanga 
berɔndɔng mɛ, na bemadung mɛ, na vyēl mɛ tanga buk mɛ, tanga mwa pyɛ́ de 
a vɔk. Ba kyè mɛ e Nɛk Akor. 

25Ko Yɔshuwa a yang ɛ, “Yaga sɛ́ de hwà nɔng ot reyɔm ano ɛ? Dagwi a rɔda 

nɔng o reyɔm arɔng yunung.” Ko BeIsrayɛl mwa ba tó ɛ mwa na belɔ mɛ na 
beta, ko ba vɛ̌ rangas hɛn mwa na kya. 

26Yɛn a tula rahwôl beta e ra Akan o. Beta mo ba sé ɛ vey e yunung. Ano 

kwong, shôm Dagwi Darwey ya ye rɔ̀s. A sé yaga ano de ba vo a kwɔn hane mo 
rezâ Nɛk Reyɔm vey e remo. 

Yɔshuwa 8 
Ba re Ai na como 

1Dagwi Darwey a yâng Yɔshuwa, “Jut bemât como mwa, na hwo wɔ̀ tó mɛ como 

na Ai. Hwo vo bengyip kɛ hwo ye waa wɛt. Di ma ga nɔng o gwɔ̀m Ai, na bemat 
mɛ, na repomo mɛ tanga vwel mɛ e ji vwɔ mō. 

2Hwô ra na Ai tanga gwɔ̀m mɛ, sede remo de hwà ra na Yeriko tanga gwɔ̀m mɛ 

arɔng; ko e jeng yemo, yin ê tɔk hashe pyɛ́ de yin ê sɛ e de como mo, mwa na 
berɔndɔng o, na yin vɔk yaga bato min. Tɛ̀ bemât como behak be wɔ̀ dyɛng 
e waba e bamâ repomo mo.” 

3Ano kwong, Yɔshuwa tanga bemât como mɛ mwa ba yong ɛn, na be wɔ̀ to 

como na Ai. A kasa besuga como bagu kuru batat (30,000), ko a tomo hɛn 
naturuk. 

4A yang ɛn, “Wok in, kyè in wɔ̀ sangal e waba bagat e bamâ repomo mo. Ko 

sangal hin e yong in naka. 

5Me tanga bemat hom wot a rɔda kyè tɛk wɔ e repomo mo, ko jeng de yɛn a 

nusu ba hwo ot, sede remo de yɛn á ra raane, ko wot a rɔda hwo tele a yɛn. 

6Yɛn a rɔda raa hot, be ro ot, sɛ̌ wot a hwɔtɔ hɛn yi e ji repomo. Yɛn a rɔda bare, 

wot a ga to hwo tele a yɛn sede raane. Ko jeng de wot a sé tele a yɛn, 

7yin a rɔda sogo yi e waba, na yin re repomo mo, ko Dagwi Darwey, Dagwi min, 

a rɔda nɔng in rɛ. 

8Ko bama de yin a ga re rɛ, dak in kya e rɛ, sede remo de Dagwi Darwey a nɔng 

in nu. Ma ga nɔng in badu, raa hin vɛ.” 

9Ano kwong a tomo hɛn, ko yɛn a nusu, yɛn a kyè vɔk e kwɔ̂n waba mo. Yɛn a 

lɛrɛ hɛn e tê Ai na Bet-Ɛl e rwa ta na Ai. Ko Yɔshuwa a pɔl tanga bemât como 
e kwɔ̂n yê ngyɔk mɛn. 

10Rwa hwol gasi, Yɔshuwa a tula bemât como mɛ, ko yɛ tanga bemakûk Israyɛl 

ba hwɔlɔ hɛn e gwong, ba tut vɔk e Ai. 

11Mwa bemât como de ba sè tanga yɛ ba wɔ́ bagat na repomo mo, ko yɛn a wɔ̀ 

tɛ̀ kwarâ como bagat na Ai e rwa bato, ko vwak gwa sé e tē mɛn na Ai. 

12A kasa bemât como sede gu batungun (5,000), a tik ɛn e waba e tê Ai na Bet-

Ɛl, e rwa ta na repomô Ai o. 

13Ano de bwarwêy regyɛng bemât como ra tɛ̀ kwara e rwa repomo mo, ko 

bwang mɛn ba kyě shara hɛn vɔk e rwa ta. Yɔshuwa kwong a pɔl e ji vwak o. 

14Bop nagasi, jeng de gwɔ̀m Ai a di ɛn, yɛ tanga bemat mɛ mwa ba nusu ziri wɔ̂ 

tô como na BeIsrayɛl e kwɔn hane sede raane vɔk e gyirik Nɛk Yɔrdan, ko a 
tɔk, bemat ba sé e waba e bamâ repomo wɛt. 

15Yɔshuwa tanga bemat mɛ mwa yɛn a hwo tele vɔk e tê hey, sede ba ga dal 

gap mɛn. 

16Ko ba yila mwa bemât como e ji repomo, ba tula hɛn na be ró BeYɔshuwa, 

ba ró ɛn, ba tele yikyik, ba vɛ̌ nusu mwa yi e ji repomo mo. 

17Vit a mwât como gwining de a tɛt ɛ̀ e ji bapomô Ai kɛ Bet-Ɛl, de a tik nà raa 

BeIsrayɛl. Yɛn a vɛ̌ tik rwi repomo mo pyot e de raà BeIsrayɛl. 

18Dagwi Darwey kwong a yâng Yɔshuwa, “Nára tom bara e gwi vɔk e repomo 

Ai, yaga ma ga nára rɛ e ji vwɔ mō.” Yɔshuwa kwong a ra ano, 

19ko jeng de bemât waba ba di tom bara mo, ba vɛ̌ nusu ziri yi e waba mo. Ba 

yel e ji repomo mo, yɛn a re rɛ, ko yɛn a vɛ̌ nára ɛ kya e rɛ dey-dey. 

20-21Jeng de bemât Ai ba ye byìga, ba di sekyeng sé mugus muk-muk vɔk 

e lagwi. Yɔshuwa tanga bemat mɛ ba gwɛ̌ di sekyeng o arɔng, ko yɛn a tɔk a 

remo, begwa mɛn BeIsrayɛl ba ga vo repomo mo, ba nára ɛ kya. Vit a kwɔn de 
bemât Ai bê tɔk tele be wɔ dal ɛ. Ano Yɔshuwa tanga mwa bemat mɛ yɛn a vɛ̌ 
doyo, ba hwo e ra bemât Ai. 

22Ko BeIsrayɛl ba nusu yi e ji repomo, ba vɛ̌ tɛ̀ bemât Ai e tē. Ba mɔbɔs BeAi o 

hywiri, vit à hwak de ba tik ɛ na neken, ko vit a hwak de a hywit ɛ arɔng. 

23Gwɔ̀m Ai zɔng de ba vo ɛ, ba tik ɛ kwen, ko ba wɔ́ mɛ na Yɔshuwa. 

24Bama de BeIsrayɛl ba yɛnɛ mɔbɔs bemât Ai, de ba kana ro ɛn vɔk e tê hey, 

ba tow ɛn na bewal mwa ba ka tɛt ɛ̀ ko mwat gwining wɛt, ko ba toyo wɔ̀ yel e ji 
repomô Ai, yɛn a mɔbɔs bemat o hywiri arɔng. 

25Nepyak bemât Ai, beras na beha, de BeIsrayɛl ba mɔbɔs tuk hane na wul gu 

kuru na vɛ baba (12,000) 

26Yɔshuwa a vɔk tom bara mɛ ting e gwi sɛ̌ jeng de ba tala mɔbɔs BeAi mwa 

kyuruk e ngyen. 

27Ko BeIsrayɛl ba hashe yas, berɔndɔng na vyēl, tanga pyɛ́ de ba ré e como yi 

e ji repomo mo, tyɛng na há de Dagwi Darwey a kana ha a Yɔshuwa. 

28Ko Yɔshuwa a rangas Ai mwa na kya, a vɛ̌ de tik ɛ barin o zɔng, barin o ba 

nára ɛ̀ vey e yunung. 

29Yɔshuwa kwong a mɔrɔ gwɔ̀m Ai ko a luga hɛ e ra swesêk cɔgɔt, a tik ɛ a 

wosho e hwomo vɔk e hywegelek. Jeng de gwi gwa vey bagât yel ɛ, Yɔshuwa 
a nɔng nu na be gyirik revin o, ko ba lasha rɛ e rwi repomo. Ba tula ɛ̀ gbɔng 
regbarâk beta e ra rak o; ra sé e hwomo vey e yunung. 

Ba basa badu Dagwi e rakû Ɛbal 

30Yɔshuwa kwong a lɔk gàgbang rangâs yas vɔk na Dagwi Darwey, Dagwî 

BeIsrayɛl e rakû Ɛbal. 

31A lɔk wɛ tyɛng na pyɛ de Mose, mwât fwôm Dagwi Darwey, a kana nɔ̂ng 

BeIsrayɛl nu, sede remo de ba jɛk e ji Bwok-basa Badu Mose: “Be yong 
gàgbang rangâs yas na beta de ba tang vɛ na dyam wɛt.” A sé e ra wɛ de ba 
nása nenɔrɔ̂ yas burang tanga nenɔrɔ̂ wunâ nesa vɔk na Dagwi Darwey. 

32Yɔshuwa kwong a jɛk Badu de Mose á kana jɛk a BeIsrayɛl e ra beta mo 

e bayis mɛn. 

33Mwa BeIsrayɛl, na bemakuk mɛn, na bemât nuyel, na bemât shɔt mɛn tanga 

bemat beduk de be sangal e ji mɛn ba tumal e bebak beba, ba tɛ̀ Kundung 
Wuna-na-Sira e tē, yɛn a sè bɛrɛng bepiris vè BeLevi de ba gana kundung o. 
Bak gwining wa sè bɛrɛng Raku Gɛrizim, ko bak o gwining wa sè bɛrɛng vɔk 
e Raku Ɛbal, sede remo de Mose, á kana nɔng ɛn redu raane, yaga na be tɛ̀ a 
BeIsrayɛl nerat. 

34E bama mo, Yɔshuwa a basa mwa neha Badu, mwa na neha tɛ̂ nerat tanga 

neha gawey kyɛrɛng, tyɛng sede remo de ba jɛk e ji Bwok-basa Badu. 

35A basa kahɛ ha de Mose a jɛk e ji bwok-basa mo, a ka tɛt ɛ̀ ko hining wɛt. A 

basa vɛ e betong mwa BeIsrayɛl beras na beha, na nèy mwa, na bemat beduk 
de be sangal e ji mɛn arɔng. 

Yɔshuwa 9 
BeGibɛyɔn ba kwɛlɛng Yɔshuwa 

1Hâ wɛng BeIsrayɛl ha shara hɛ, ko begwɔ̀m de ba sangal e rwa ta na Yɔrdan 

e bak bapomô beraku, na vê berahwol, na vemo de ba sé e tyɛl e lyoshô 
Gworep Tē pere vɔk e Lɛbanɔn, e rwa bato, vɛ a begwɔ̀m BeHiti, na BeAmɔr, 
na BeKanaan, na BePɛrizi, na BeHivi tanga BeYebus. 

2Yɛn a tula hɛn mwa, na be tó como na Yɔshuwa tanga BeIsrayɛl. 

3Ko bemât Gibɛyɔn, yɛn à BeHivi, ba wok pyɛ́ de Yɔshuwa a ga ra a bapomô 

Yeriko tanga Ai, 

4ko yɛn a yong gwông kwɛlɛng hɛ. Ba tɛ́ ɛn sede betom de ba yi yikyik: yɛn a 

vey na bedap beroso, ba lasha e bamâ bemadung mɛn, na beburâ vyēl de be 
vɔk ɛ nshî anap beroso de ba ga kyě hama hɛn, ko ba to tolo vɛ. 

5Ba tɛ̀sɛ bègɛt bekpatak de ba kyě tolo vɛ na shwey, na becɛ̌k berugu de ba ga 

kyě tolo vɛ arɔng. Ko kpam-tuk mɛn o wa ga hworok wo taksal. 

6Ano kwong yɛn a wɔ̀ sɛ̀ Yɔshuwa e kwɔ̂n ye ngyɔk e Gilgal, ko yɛn a yang ɛ 

tanga bemât Israyɛl, “Wot a yi e vwel hak yikyik, ko wot e simo wot wuna hot 
na sira na yin.” 

7Ko BeIsrayɛl ba yang ɛn, “Gyɛng rɔ̌ yin a sé sangal bagat na wot e gwí. Yi e rɛ̌ 

de wot ê yong sira hak na yin ɛ?” 

8Yɛn a yâng Yɔshuwa, “Wot a sé bemo.” Mwa ano Yɔshuwa a to rangal hɛn a 

ye, “Yin a sé beva ɛ? Yin a yi e gwa arɛt?” 

9Yɛn a toyo a yɛ, ba ye, “À da, wot a yi e vwel hak yikyik, yaga wot a wok rehâ 

nerêy Dagwi Darwey, Dagwi mō. Wot a ga wok rehâ pyɛ̂ mwa de a ra e Misra, 

10tanga mwa pyɛ́ de a ra a begwɔ̀m BeAmɔr beba vane de ba sangal e gurâ 

Rɔt Yɔrdan gworo, yɛn à Sihɔn, gbɔng gwɔ̀m Hɛshbɔn, tanga Ɔk, gbɔng gwɔ̀m 
Bashan de à sangal e Ashtarɔt. 

11Yaga ano, bemakuk mot tanga bemât vwel mot mwa ba yang ot, wot jut pyɛ̂ 

re yaga kwɛngɛl e gwong, na wot kyè vey na yin; na wot yang in, wot ê sè 
bemin, yaga ano, yin wuna hin na sira na wot. 

12Di in kpam-tuk womo! Wá rɔ̌ pwep, jeng de wot a jut wɛ yi e nelɔ mot yaga re 

e gwong, ko a remo di in, wa ga hworok, wo taksal. 

13Beburâ vyēl de be vɔk ɛ nshî anap vemo bá sè bepas o, jeng de wot á sila vɛ, 

ko di de ba ga hama hɛn. Berugu na bekpatak mot arɔng ba ga kwopos yi na 
kwɛngɛl yikyik de wot a kyè.” 

14BeIsrayɛl ba sey ha mɛn o, ko ba vɛ e ji pyɛ̂ re mɛn o sana ka rangâl Dagwi 

Darwey e ngyen. 

15Yɔshuwa kwong a wuna nesa na yɛn, a vo a yɛn nu, na be tik ɛn beken. Ko 

bemât nuyêl BeIsrayɛl ba sira a yɛn na sirâ mwin arɔng. 

16-17BeIsrayɛl ba hwo sogo, ba kyè pɔlɔ tat, yɛn a wɔ̀ pom e bapomô 

BeGibɛyɔn o betat bazâ vɛ à Kefira, na Bɛɛrɔt tanga Kiriyat-Yɛyarim, ko ba de 
wok kē, BeGibɛyɔn o ba sé bemât vwara mɛn, bagat e hwomo. 

18Ko BeIsrayɛl o ba tɔk hwo ɛn na como wɛt, yaga bemât nuyel mɛn ba ga kana 

wuna hɛn na sira na yɛn na rezâ Dagwi Darwey, Dagwî BeIsrayɛl. Ko yɛn mwa 
ba gwɔrɔng e ra bemât nuyel mɛn o. 

19Ko bemât nuyel mɛn o ba toyo a yɛn, ba ye, “Wot a ga sira a yɛn na rezâ 

Dagwi Darwey, Dagwî BeIsrayɛl. Yaga ano wot a rɔda tɔk tɛ̀ vwɔ mot e ra 
yɛn wɛt. 

20Gbing-gbing, wot tik ɛn beken, yaga sira de wot a ga kana sira hot. Ka 

ano wɛt, ko sɛ̌ shôm Dagwi ya rɔda hwo e ra wot. Ko pyɛ de wot a rɔda ra a yɛn 
a yet ngan: 

21Wot tik ɛn beken, ko yɛn ê tɛ́ ɛn bemât tow cɔ́gɔt, na vê vos a wot nshi.” 

22Yɔshuwa a yishi bemât Gibɛyɔn o vey na yɛ, ko a yang ɛn, “Yaga sɛ́ de yin a 

kwɛlɛng hot wɔgɔ, yin a yi yikyik, ko e ji hâ mwin, yin a sé sangal bagat e ngamo 
na wot ɛ? 

23Yaga ano, gawêy Dagwi he hwo e ra yin! Bemat min bê se besam 

nesheneshey, yin ê tow cɔ́gɔt tanga vôs nshi yaga kwɔ̂n re a Dagwi hom 
fongol.” 

24Yɛn a toyo a Yɔshuwa, ba ye, “Di, à da, wot a kana wok, Dagwi Darwey, 

Dagwi mō, a ga kana sira yi na mwât fwom mɛ Mose, a rɔda nɔng in vwel hemo 
mwa, na yin mɔbɔs bemat de ba sé e ji hɛ mwa. Yaga ano, wot a wok bengyip 
min ding-ding, wot a tele hot yaga neken mot. Pyɛ ma yane de ya tɛ̀, wot a ra 
ano. 

25Ko a remo, wot a sé e vɔ mō; ra a wot pyɛ de hwà di ya jam, ko ya sé tyɛng 

na wot zɔng.” 

26Ano kwong, Yɔshuwa a sey ɛn yi e vwɔ̂ BeIsrayɛl, ko a tik, be mɔbɔs hɛn wɛt. 

27Ko mwa ano, a tɛ̀ ɛn, ba tɛ́ ɛn besam de ba tow cɔ́gɔt, na be vos nshi yaga 

bemât Israyɛl tanga gàgbang rangâs yas vɔk na Dagwi. Ba ra ano kayɛ jeng 
e kwɔn de Dagwi Darwey a kasa vey e remo. 

Yɔshuwa 10 
Ba re BeAmɔr na como 

1E jeng yane Adoni-Zɛdɛk á sè gwɔ̀m Yɛrusalɛm. A wok, Yɔshuwa a ga re Ai, a 

wey na bemat o hywiri, ko a mɔrɔ gwɔ̀m mɛn, tyɛng sede remo de à wey na 
repomô Yeriko mwa na gwɔ̀m rɛ. Ko a to wok, bemât Gibɛyɔn ba ga wuna nesa 
na BeIsrayɛl, ko ba simo a yɛn, be sangal e vwɔ mɛn. 

2Bemât Yɛrusalɛm ba vo bengyip sizɔng. Yaga repomô Gibɛyɔn ra sé gbɔng o 

sede hak e ji bapomô begbɔng begwɔ̀m, mwin, ra dal Ai na nerey, ko mwa 
berâs Gibɛyɔn o ba sé besugâ como. 

3Yaga ano, Adoni-Zɛdɛk a tomo na ha hemo vɔk na gwɔ̀m Hɛbrɔn, Hoham, na 

gwɔ̀m Yarmut, Piram, na gwɔ̀m Lakish, Yafiya, tanga gwɔ̀m Ɛglɔn, Debir arɔng, 
a ye, 

4“Vey in, na yin sɛlɛ me, na wot tó como na BeGibɛyɔn, yaga yɛn a ga wuna 

nesa na Yɔshuwa na BeIsrayɛl.” 

5Ano kwong, begwɔ̀m BeAmɔr vane betungun, ba wuna bemât como mɛn mwa, 

ba wɔ̀ rɔnɔ mɛ repomô Gibɛyɔn, ko ba hwo e ra rɛ na como. 

6BeGibɛyɔn kwong ba hwo tomo a Yɔshuwa e kwɔ̂n ye ngyɔk e Gilgal, ba ye, 

“À da, begwɔ̀m BeAmɔr mwa ba ga wuna hɛn yi e bapomô berahwol e ra wot. 
Vey ziri, na hwo ba sey ot! Hwo ye waa à wot wɛt!” 

7Yɔshuwa kwong a sogo yi e Gilgal na bekàan tô como mwa tanga mwa bemât 

como mɛ arɔng. 

8Ko Dagwi Darwey a yang ɛ, “Hwo vo bengyip wɛt, yaga ma ga nára hɛn e ji 

vwɔ mō. Vit a hwak e ji mɛn de ê kyɛm, a ra retek na hwo.” 

9Yɔshuwa tanga bemât como mɛ ba kyè e ji turuk, ba wɔ̀ hwo e ra yɛn gobok 

sana tɔk. 

10Ko Dagwi Darwey a tɛ̀ a yɛn bengyip, yɛn a kyě tele kpɛɛ ba waram hɛn 

e nuyêl BeIsrayɛl. Yɔshuwa kwong na bemât como mɛ ba re ɛn na como 
e Gibɛyɔn, ko ba ró ɛn, ba mɔbɔs hɛn, ba raa hɛn wɔ tut e raku e bak Bet-Hɔrɔn, 
ba raa hɛn pere wɔ e Azeka na Makeda. 

11Jeng de BeAmɔr o bá sé tele wɔ̀ gyirik yi e Bet-Hɔrɔn, ko Dagwi Darwey a vɛ̌ 

tɛ̀ rwak wa hwo rop na bècung fwala pere vɔk e Azeka, ko sefwala mo sa mɔbɔs 
hɛn tyɔng wɛt. Bemat de bècung fwala mo ba mɔbɔs ba dal vemo de bemât 
comô Israyɛl ba wey mɛ na pyɛ̂ como mɛn na nepyak. 

12Tuk hane, jeng de Dagwi Darwey a nɔ́ng BeAmɔr e vwɔ̂ BeIsrayɛl, ko 

Yɔshuwa a ha na Dagwi Darwey, a ye, e nuyel BeIsrayɛl: “À hwo gwi, tumal ting 
e ra Gibɛyɔn, à hwo pwɛl, tumal e nɛk Ayalɔn!” 

13Ko sede remo de ba jɛk e ji Bwok-basâ Yashar, gwi gwa tumal ting, pwɛl arɔng 

gwa ka kyè wɛt, sɛ̌ BeIsrayɛl ba tala vê repugu mɛn pyow. Ko gwi gwa tumal 
ting e tê lagwi, gwa gaba ziri wɛt sede wosho hining. 

14Ba ga sang di tuhak yerê hane gyam jeng o kɛ yimo jeng o de Dagwi Darwey 

a wok hâ mwasi e gwong yere gwane wɛt. A ra ano, yaga a to como yaga 
BeIsrayɛl. 

15E bamâ wɛng hane, Yɔshuwa tanga mwa BeIsrayɛl ba to ɛn e kwɔ̂n ye ngyɔk 

mɛn e Gilgal. 

16Ko begwɔ̀m BeAmɔr vane betungun ba tele, ba wɔ̀ lɛrɛ hɛn e fwara e Makeda. 

17Bemat ba wɔ̀ sɛ̀ ɛn, ko ba wɔ̀ ha a Yɔshuwa. 

18Ko Yɔshuwa a ye, “Bíring hin bègbɔng beta, na yin dul mɛ rwi fwara mo, ko tɛ̀ 

in bemat, be wɔ̀ bɛɛ nekanang e kwɔn o. 

19Ko yin bwang o, yin tumal e hwomo wɛt! Re in nuyel e de rô bemât repugu 

min, hwo in hɛn yi e bama, ko dul in hɛn, yɛn a kwon yel e bapomo mɛn wɛt, 
yaga Dagwi Darwey, Dagwi min, a ga nára hɛn e vɔ min.” 

20Yɔshuwa tanga BeIsrayɛl ba ga yɛnɛ wey na bwarwey bemat, ba tala na yɛn 

mwa sɛ̌ bemat tyɔng zɔng de ba tele, ba wɔ̀ dalas e bapomo de ba gwɔrɔ vɛ na 
jwâ-pomo. 

21Mwa bemât comô Yɔshuwa ba toyo vɔk na yɛ e kwarâ como e Makeda tyang, 

ko vit a mwat de a tɔk ha ha ves e ra BeIsrayɛl. 

22Ano kwong, Yɔshuwa a nɔng nu, be wunta nû fwara mo, na be nusu a yɛ na 

begwɔ̀m vane betungun. 

23Yɛn a ra ano, ko yɛn a nusu na begwɔ̀m vane betungun yi e fwara mo, yɛn à 

gwɔ̀m Yɛrusalɛm, na wo Hɛbrɔn, na wo Yarmut, na wo Lakish tanga wo Ɛglɔn. 

24Jeng de ba ga vey na vɛ na Yɔshuwa, ko Yɔshuwa a yishi BeIsrayɛl mwa vey 

na yɛ, yɛn a vey, ko a yâng begbɔng bemât como de bá ga sè tanga yɛ, “Vey 
in bagat, na yin bɔrɔs tɔ̀ begwɔ̀m vemo mo.” Yɛn a vey bagat, ko ba ra ano. 

25Yɔshuwa kwong a yang begbɔng o vê como mɛ, “Yin tɛ̀ bengyip, kɛ a sè a yin 

zii wɛt! Vɔk in yey ting, na yin sǎ gak, yaga a sé ano de Dagwi Darwey a rɔda 
ra a bemât repugu min mwa de yin a rɔda tó como na yɛn.” 

26Ko a mɔbɔs begwɔ̀m o, a ló bavin o e ra sesêk cɔ́gɔt tungun, ko ba wosho 

e hwomo vɔk e nahywegelek. 

27Jeng de gwi gwa sé kyè wɔ̀ yél ɛ, Yɔshuwa a nɔng nu, be gyirik bavîn 

begwɔ̀m o yi e ra cɔ́gɔt o, ko ba wɔ̀ bomos vɛ e fwara de yɛn a kana lɛrɛ hɛn ɛ. 
Ba bang nû fwara mo na bègbɔng beta, ko bà sé ɛ̀ e hwomo vey e yunung. 

Yɔshuwa a re bak batîn sevwêl Kanaan na como 

28E tuk hane mo, Yɔshuwa a vo Makeda, ko a re rɛ na como. A wey na bemat o 

mwa na gwɔ̀m mɛn hywiri, ko a ka tɛt ɛ̀ mwat gwining de a hywit ɛ na neken wɛt. 
A teshe na gwɔ̀m Makeda sede remo de a teshe na gwɔ̀m Yeriko. 

29Yi e Makeda, Yɔshuwa tanga mwa bemât como mɛ ba kwey vɔk e Libna, ko 

ba hwo e ra repomo mo. 

30Dagwi Darwey kwong a nára repomo mo tanga gwɔ̀m rɛ e ji vɔ BeIsrayɛl, yɛn 

a mɔbɔs hɛn na bewal, ko ba ka tɛt ɛ mwat gwining de a hywit ɛ na neken wɛt. 
Yɔshuwa a teshe na gwɔ̀m o, sede remo de a teshe na wo Yeriko. 

31Yi e Libna, Yɔshuwa tanga bemât como mɛ ba kwey vɔk e Lakish. Yɛn a 

gwɔrɔ repomo mo, ko yɛn a hwo e ra rɛ. 

32Nusû hwol, Dagwi Darwey a to nára repomô Lakish o e ji vɔ BeIsrayɛl. Yɛn a 

re rɛ, ko yɛn a mɔbɔs bemat o, tyɛng na pyɛ de ba ra a Libna. 

33Gwɔ̀m Horam wo Gɛzɛr a vey tanga bemât como mɛ, na be ba sɛlɛ Lakish. 

Ko Yɔshuwa a re ɛ na como, yɛ tanga bemat mɛ, a mɔbɔs hɛn mwa, a ka tɛt ɛ 
mwat gwining de a hywit ɛ na neken wɛt. 

34Yi e Lakish, Yɔshuwa tanga bemât como mɛ ba kwey vɔk e Ɛglɔn, yɛn a gwɔrɔ 

rɛ, ko ba hwo e ra rɛ na como. 

35Yɛn a to re rɛ e tuk hane mo, ko yɛn a wey na bemat o hywiri, sede remo de 

ba ra e Lakish. 

36Yi e Ɛglɔn, Yɔshuwa tanga bemât como mɛ ba kwey, ba tút vɔk e Hɛbrɔn, ko 

yɛn a wɔ̀ hwo e ra rɛ. 

37Yɛn a re repomo mo, mwa na gwɔ̀m mɛn tanga nebapomo mɛn, na mwa 

bemat de ba sé e ji mo, ba mɔbɔs vɛ. A tik mwat hwak a hywit ɛ wɛt, a wey na 
rɛ na mwa bemat de ba sé e ji rɛ hywiri, tyɛng sede remo de a ra a Ɛglɔn. 

38Yɔshuwa tanga bemât como mɛ ba to doyo vɔk e repomô Debir, ko ba hwo 

e ra rɛ. 

39Ba re rɛ mwa na nebapomo mɛn tanga gwɔ̀m o arɔng. Ba wey na bemat de 

ba sé e ji rɛ mwa hywiri. Ba ka tɛt ɛ mwat gwining de a hywit ɛ na neken wɛt. 
Tyɛng sede remo de Yɔshuwa a ra a Hɛbrɔn, kɛ sede remo de a ra a Libna 
tanga gwɔ̀m mɛ, ano arɔng de a to ra a Debir tanga gwɔ̀m mɛ. 

40Yɔshuwa a re vwel o mwa, hɛ a vwêl beraku na bak hêy gbingiring e rwa batin, 

na bak vwêl beraku e rwa ta, tanga sɛndɛng beraku e rwa rak. A re begwɔ̀m 
mɛn o mwa, a mɔbɔs kayɛ pyɛ mwa pyɛt, a tik mwat hwak a hywit ɛ wɛt. Pyɛ 
ma yemo de Dagwi Darwey, Dagwî BeIsrayɛl, a kana nɔng nu. 

41Yɔshuwa a re bavwel o yi e Kadɛsh-Barneya e bak batin vɔk e Gaza bagat 

na rekwogom gworep, na mwa bak vwêl Gɔshɛn wɔ̀ tut e rwa batô Gibɛyɔn. 

42Mwa begwɔ̀m vane na bavwel mɛn, Yɔshuwa a re vɛ e nusu hining hane zɔng, 

yaga Dagwi Darwey, Dagwî BeIsrayɛl, a tó como yaga yɛn. 

43E yɛnɛ mo, Yɔshuwa tanga mwa bemât como mɛ ba toyo vɔk e kwɔ̂n ye ngyɔk 

mɛn e Gilgal. 

Yɔshuwa 11 
Yɔshuwa a re begwɔ̀m rwa batô Kanaan na como 

1Rehâ wɛ̂ng BeIsrayɛl ra wɔ̀ wul na Yabin, gwɔ̀m Hazor, yɛ kwong a hwo tomo 

a begwɔ̀m vwara mɛ, yɛ gwɔ̀m Madɔn, Yowap, na gwɔ̀m Shimrɔn, na gwɔ̀m 
Akshaf, 

2tanga bwâng begwɔ̀m de ba sé sangal e rwa bato e vwêl beraku, na vinde ba 

sé e nɛk Rɔt Yɔrdan e bak batin wo Gworep Galili, na e bak vwel berahwol, na 
e bak tyɛl e lyoshô Gworep bagat na Dor e rwa ta. 

3A to tomo a begwɔ̀m BeKanaan de ba sé e rwa rak na rwa ta wo vwêl beraku, 

tanga begwɔ̀m BeAmɔr, na BeHiti, na BePɛrizi tanga BeYebus de ba sé e ji 
bapomô beraku, tanga BeHivi de ba sangal e nɛ̂n Raku Hɛrmɔn e bak vwêl 
Mizpa. 

4Begwɔ̀m vane mo mwa ba nusu na mwa bemât como mɛn, yɛn a sé pyak 

sizɔng sede bazɛk de ba sé e nû gworep. 

5Ba nusu, ba wuna bemât como mɛn, ba wɔ̀ tɛ̀ regyɛng mɛn e bak rɔt Mɛrɔm, 

yaga na be tó mɛ̀ como na BeIsrayɛl. 

6Ko Dagwi Darwey a yâng Yɔshuwa, “Hwo wok bengyip mɛn wɛt. Nahwol jeng 

ano, me, Dagwi Darwey ma rɔda tɛ̀, yin mɔbɔs hɛn mwa. Tow in berinîs bol 
bedwa mɛn o, ko yin to rangas bekyɛkyɛ̂ bedwa mo mwa arɔng.” 

7Ano kwong, Yɔshuwa tanga bemât como mɛ mwa ba wɔ̀ hwo e ra yɛn pút 

e bak rɔt Mɛrɔm 

8Ko Dagwi Darwey a nára hɛn e vɔ BeIsrayɛl, yɛn a re ɛn, ko ba ro ɛn yi 

e hwomo vɔk e Misrefot-Mayim, pere vɔk e gbɔng repomô Sidɔn e rwa rak. Ba 
wey na yɛn mwa, ko ba tik mwat gwining a hywit ɛ wɛt. 

9Yɔshuwa kwong a teshe na yɛn tyɛng na redu de Dagwi Darwey a nɔng ɛ, a 

tow berinîs bol bedwa mɛn, ko a to rangas bekyɛkyɛ̂ bedwa mɛn mwa. 

10Yɔshuwa kwong a to doyo, a re repomô Hazor. E jeng yane, Hazor ra sè 

gbɔng repomo e ra mwa bapomô begwɔ̀m rwa bato. A mɔrɔ gwɔ̀m o, 

11ko ba wey na kawɛ mwat e ji rɛ hywiri, ba ka tik pyɛ cak cen wɛt. Ko ba dak 

kya e repomo mo. 

12Yɔshuwa a re repomô begwɔ̀m o mwa na begwɔ̀m mɛn. A mɔbɔs hɛn, a wey 

na yɛn hywiri tyɛng sede remo de Mose, mwât fwôm Dagwi Darwey, a kana 
nɔng nu. 

13Mwa ano, ba ka rangas rehak e ji bapomo vane wɛt. Ba tik rɛ e ra berahwol 

de ba lɔk ɛ vɛ; sɛ̌ Hazor zɔng de Yɔshuwa a rangas. 

14BeIsrayɛl ba hashe mwa pyɛ́ de ba re e como mo mwa na yas yi 

e bapomo mo. Ko ba mɔbɔs bemat o mwa ba yɛnɛ na yɛn. Ba tɛ́t ɛ̀ hwak wɛt. 

15Sede remo de Dagwi Darwey a kana nɔ̂ng Mose nu, ano arɔng de Mose a 

nɔ̂ng Yɔshuwa nu, ko Yɔshuwa kwong a ra kayɛ pyɛ tyɛng ano. A tik nà ra pyɛ 
cak de Dagwi Darwey a kana nɔ̂ng Mose nu e ra yɛ wɛt. 

Bavwel de Yɔshuwa a re e rwa bato 

16Yɔshuwa a re mwa sevwel semo ngan, bak vwêl beraku, na bak hêy 

gbingiring e rwa batin, na mwa vwêl Gɔshɛn, na vwêl berahwol e rwa bato na 
rwa ta, mwa na nɛk Rɔt Yɔrdan. 

17Yɛnɛ̂ vwel o ha sé yi e rakû Halak e rwa batin bagat bak vwêl berakû Seyir 

pere vɔk e Baal-Gat e rwa bato e nɛk Lɛbanɔn e nɛ̂n Raku Hɛrmɔn: Yɔshuwa a 
re begwɔ̀m o mwa na como, ko a vɛ̌ mɔbɔs hɛn. 

18Ko a ros e de tô como na yɛn e ngyen. 

19Vit a hak e ji mwa bapomo vane de ha jama nesâ sangal tyang na BeIsrayɛl 

sɛ̌ repomô Gibɛyɔn zɔng, remo de BeHivi ba sangal e ji mo. Mwa bwang o ba 
re vɛ e como. 

20E Dagwi Darwey wɛ̀ de a tɛ̀ neyey mɛn kashalang, na be tó como na 

BeIsrayɛl, yaga na be bin wey na yɛn hywiri, vit a nemwishish. Ano de Dagwi 
Darwey a kana nɔ̂ng Mose nu. 

21E jeng yane arɔng Yɔshuwa a wɔ́, ko a wey na bemât Anak de bá sè e ji 

bapomô Hɛbrɔn, na Debir, tanga Anap, na mwa bwang bavwêl beraku Yuda na 
Israyɛl. Yɔshuwa a wey na yɛn mwa hywiri na bapomo mɛn. 

22Vit a WoAnak hwak de ba tɛ́t ɛ̀ e sevwêl Israyɛl; ko mwa ano, behak ba kyě 

sè e bapomô Gaza, na Gat tanga Ashdot. 

23Yi ano, Yɔshuwa a re sevwel o mwa na como, tyɛng sede remo de Dagwi 

Darwey a kana ha a Mose. A gas a BeIsrayɛl hɛ tyɛng na yére mɛn kuru na yɛ 
bya na he se mɛn. BeIsrayɛl kwong ba sɛ̀ pɔngɔ yi e tô como. 

Yɔshuwa 12 
Begwɔ̀m de Mose a kana re na como e bak rak wo Rɔt Yɔrdan 

1BeIsrayɛl ba ga kana re begwɔ̀m beba e rwa rak na Yɔrdan na como, ba sey 

ɛ sevwel o, ba sangal ɛ yi e bak nɛk Arnɔn pere mɛ vɔk e nɛk Rɔt Yɔrdan, vɔk 
e Raku Hɛrmɔn e rwa bato. 

2Gwining e ji mɛn à Gbɔng Gwɔ̀m Sihɔn wo BeAmɔr, womo de á sè na sangal 

e Hɛshbɔn. A re negwɔm rebît vwêl Gileyat hê bak batin yi e Arower e ra vwak 

Arnɔn, tanga repomo e tê nɛk o, pere vɔk e nɛk Rɔt Yabɔk, e yɛnɛ mɛn na 
BeAmɔn. 

3A to re negwɔm e ra bak rak wo Rɔt Yɔrdan yi e Gworep Galili e rwa bato pere 

wɔ mɛ e Bet-Yɛshimɔt, e bak rak wo Gbɔng Rep Nevwashe na pere wɔ wul mɛ 
nɛ̂n Raku Piska e rwa ta. 

4Wo neba mo de ba ga re à Ɔk, gbɔng gwɔ̀m Bashan, de á sè gwining e ji 

BeRɛfa de ba tɛt ɛ. A sè sangal e Ashtarɔt kɛ Ɛdirɛi, 

5ko yɛnɛ negwɔm mɛ na wuna na Raku Hɛrmɔn, na Salka tanga mwa vwêl 

Bashan, vɔk e yɛnɛ̂ BeGeshur tanga BeMaakat, mwa na rebît vwêl Gileyat hê 
bak bato, vɔk e yɛnɛ̂ sevwêl Sihɔn, gbɔng gwɔ̀m Hɛshbɔn. 

6Mose tanga BeIsrayɛl ba ga kana re begwɔ̀m vane na bavwel mɛn. Mose, 

mwât fwôm Dagwi Darwey, à nɔ̂ng yerê Rubɛn, na ye Gat tanga rebît yê 
Manase sevwel sane mo, na se tɛ́ ɛ mɛn. 

Begwɔ̀m de Yɔshuwa a re na como e bak ta wo Rɔt Yɔrdan 

7Yɔshuwa tanga BeIsrayɛl ba re mwa begwɔ̀m e rwa ta na Yɔrdan na como yi 

e Baal-Gat e nɛk Lɛbanɔn vɔk e rakû Halak e rwa batin bagat bak vwêl berakû 
Seyir. Yɔshuwa kwong a gas a BeIsrayɛl vwel o e yére mɛn, na he tɛ́ ɛ mɛn. 

8Sevwel o sɛ̄ à vwêl beraku, na vwêl berahwol e rwa ta, na nɛk Rɔt Yɔrdan, na 

sɛndɛng beraku e rwa rak, na hêy Yuda wɔ e bak hêy gbingiring e rwa batin. 
Vwel a hemo de BeHiti, na BeAmɔr, na BeKanaan, na BePɛrizi, na BeHivi tanga 
BeYebus ba sé ɛ. 

9-24Begwɔ̀m de ba re mo ba sè vê bapomo vemo ngan: Yeriko, na Ai, bagat na 

Bet-Ɛl, na Yɛrusalɛm, na Hɛbrɔn, na Yarmut, na Lakish, na Ɛglɔn, na Gɛzɛr, na 
Debir, na Gɛdɛr, na Hɔrma, na Arat, na Libna, na Adulam, na Makeda, na Bet-
Ɛl, na Tapuwa, na Hɛfɛr, na Afɛk, na Laasharɔn, na Madɔn, na Hazor, na 
Shimrɔn-Mɛrɔn, na Akshaf, na Taanak, na Megido, na Kɛdɛsh, na Yɔknɛyam 
e Karmɛl, Dor e rekwogôm Gworep Tē, na Goyim e Galili, tanga Tirza. 
Begwɔ̀m o mwa ba sé kuru batat na wɛ gwining (31). 

Yɔshuwa 13 
Bwâng vwel o de ba rɔngɔl nà re 

1Neshey pyak na ga kwey, ko Yɔshuwa a ga kwop, a ga tɛ́ ɛ kpushuk, ko Dagwi 

Darwey a yang ɛ, “Di, hwà ga kwop kpushuk, ko di bwâng vwel o ha rɔngɔl pyak 
de yin ê re, 

2-4gwɛ à mwa neyɛnɛ̂ vwêl BeFilisti na bapomo mɛn vane batungun vɛ à Gaza, 

na Ashdot, na Ashkɛlɔn, na Gat tanga Ɛkrɔn. Tik na yin to re mwa vwêl 
BeGeshur e rwa rak wo Misra, na vwêl BeAvi e rwa batin, na yɛnɛ̂ vwel yi e Rɔt 
Shihor hemo de ha sé e yɛnɛ̂ vwêl Misra, na pere vɔk e repomô Ɛkrɔn. Ko yin 
to re mwa vwêl BeKanaan yi e Meyara wo BeSidɔn vɔk e Afɛk e yɛnɛ̂ vwêl 
BeAmɔr, 

5na vwêl BeGebal, mwa na nɛk Lɛbanɔn yi e bak Baal-Gat e nɛ̂n raku Hɛrmɔn 

vɔk e yɛnɛ̂ vwêl Lebo-Hamat e rwa rak, 

6na mwa BeSidɔn de ba sangal e vwêl beraku yi e nɛk Lɛbanɔn vɔk e Misrefot-

Mayim. Jeng de BeIsrayɛl ba sé gwɛ̌ sek wɔ e ji mo, me pyɛ hom ma rɔda ro 
yerê bemat vane mo. Ko hwo hwà rɔda gas a BeIsrayɛl bavwel o yi na masâ 
sesek e tē mɛn, sede remo de ma nɔng o nu. 

7Ko a remo, gas yɛnɛ̂ vwel o e nû bwâng yére shatyat o, tanga rebit yerê 

Manase, na he se mɛn.” 

8Ko di, yerê Rubɛn, na ye Gat, tanga rebit yerê Manase hak ya ga kana sey 

numo mɛn de Mose, mwât fwôm Dagwi Darwey a ga kana nɔng ɛn e rwa rak 
e gurâ Rɔt Yɔrdan. 

9Yɛnɛ̂ vwel mɛn o ha wɔ wul Arower e ra vwak Arnɔn, tanga repomo de ra sé 

e tê nɛk o, ko ha wuna ɛ mwa rà tas vwêl Medeba pere wɔ e Dibɔn. 

10Ha to wuna mwa bapomo de Sihɔn, gbɔng gwɔ̀m BeAmɔr, a kana re ɛ 

negwɔm yi e Hɛshbɔn, ko ha wɔ wul yɛnɛ̂ vwêl BeAmɔn. 

11Ha wuna na vwêl Gileyat, na yɛnɛ̂ vwêl BeGeshur na BeMaakat mwa na raku 

Hɛrmɔn, na mwa vwêl Bashan, pere wɔ e Salka. 

12Ha to wuna ɛ yɛnɛ̂ segwɔm Ɔk de a kana re negwɔm Ashtarɔt tanga Ɛdirɛi. 

Yɛ á sè wo tala e ji BeRɛfa. E yɛn vɛ de Mose a kana re ɛn, ko a ro bemat o yi 
e hwomo. 

13Ko BeIsrayɛl ba ka tɔk ro BeGeshur na BeMaakat yi e tē mɛn wɛt, yaga ano, 

ba nàra e tê Israyɛl vey e yunung. 

14Ko Mose a ka nɔ̂ng yerê Levi vwel de hê se mɛn wɛt. Dagwi Darwey a ga 

kana ha wɔgɔ, yɛn a rɔda sɛ̀ numo mɛn yi e ji nenɔrɔ pyɛ́ de BeIsrayɛl bê nása 
vɔk na yɛ. 

Vwel de ba nɔ̂ng yerê Rubɛn 

15Mose a ga kana nɔ̂ng Rubɛn bak vwel mɛn. 

16Wà wɔ̀ wul Arower e ra vwak Arnɔn tanga repomo de ra sé e tê nɛk o, ko wa 

wuna ɛ mwa rà tas vwêl Medeba, 

17tanga Hɛshbɔn, na mwa bapomo de ba sé e ra tas vwel o, vɛ a Dibɔn, na 

Bamot Baal, na Bet-Baal-Mɛyɔn, 

18na Yahas, na Kɛdɛmɔt, na Mefat, na 

19Kiriyatayim, na Sibma tanga Zɛrɛt-Shahar e ra rahwôl nɛk o, 

20tanga Bet-Pɛyɔr, na sɛndɛng raku Piska tanga Bet-Yɛshimɔt. 

21Wà wuna ɛ mwa bapomô rà tas vwel o, na mwa segwɔm Sihɔn, gbɔng gwɔ̀m 

BeAmɔr de a kana re negwɔm yi e Hɛshbɔn. Mose a ga kana re ɛ na como mwa 

na begwɔ̀m Midyan, vɛ à Ɛvi, na Rɛkɛm, na Zur, na Hur, tanga Rɛba. Mwa yɛn 
á kana sè bedagwɔm bapomô gbɔng gwɔ̀m Sihɔn. 

22E ji bemat de BeIsrayɛl ba mɔbɔs o ba wuna na Balaam Bɛyɔr womo de á sè 

vwoshon. 

23Rɔt Yɔrdan ha sé yɛnɛ̂ vwêl BeRubɛn e rwa ta. Mwa bapomo vane na 

nebapomo mɛn ba nɔ̂ng rùhup yerê Rubɛn vɛ. 

Vwel de ba nɔ̂ng yerê Gat 

24Mose a ga kana to nɔ̂ng rùhup yerê Gat bak vwel mɛn. 

25Wa wuna ɛ̀ repomô Yazɛr, na mwa bapomô bak Gileyat, na rebît vwêl Amɔn 

pere wɔ̀ sɛ̀ mɛ repomô Arower de ra sé e rwa rak wo Raba. 

26Wà wɔ̀ wul Hɛshbɔn vɔk e Ramat-Mizpe na Bɛtɔnim, yi e Mahanayim vɔk 

e yɛnɛ̂ vwêl Lɔ-Dɛbar. 

27E ji nɛk Yɔrdan wa wuna Bet-Haram, na Bet-Nimra, na Sukɔt tanga Safɔn, vɛ 

a bwâng segwɔm Sihɔn, gbɔng gwɔ̀m Hɛshbɔn. Rɔt Yɔrdan ha sé yɛnɛ̂ vwêl 
BeGat o e rwa ta pere wɔ mɛ e Gworep Galili e rwa bato. 

28Mwa bapomo vane na nebapomo mɛn ba nɔ̂ng rùhup yerê Gat vɛ. 

29Mose kwong a ga kana to nɔng rùhup rebît yerê Manase bak vwel mɛn. 

30Yi e Mahanayim wa wɔ wul rwa bato. Wa wuna ɛ mwa vwêl Bashan, tanga 

bapomo kuru batyiimin vemo de Yayir a kana re na como. Gbɔng gwɔ̀m 
Bashan, Ɔk, a kana re ɛ negwɔm mwa. 

31Ha to wuna ɛ rebît vwêl Gileyat, mwa na Ashtarɔt tanga Ɛdirɛi, bapomô 

segwɔm Ɔk, e Bashan. Mwa vwel hemo ba nɔ̂ng rebît rùhup Makir Manase. 

32Gwong a gwomo de Mose a gas ɛ sevwel de sa sé e gurâ Rɔt Yɔrdan e rwa 

rak na Yeriko, jeng de á sè e cwɛ̂l Mowap. 

33Ko a ba nɔ̂ng yerê Levi vwel de hê se mɛn wɛt, a yang ɛn, Dagwi Darwey, 

Dagwi BeIsrayɛl, a rɔda nɔng ɛn numo mɛn yi e ji nenɔrɔ pyɛ́ de bê nása vɔk na 
yɛ. 

Yɔshuwa 14 
Gâs vwel e rwa tâ Yɔrdan 

1Gwong de ba gas a BeIsrayɛl sevwêl Kanaan e rwa Rɔt Yɔrdan a gwomo: A 

sè e Ɛlɛyazar, piris, na Yɔshuwa Nun tanga bemât nuyêl rùhup BeIsrayɛl de ba 
gas hɛ. 

2Yɛn a gas a yére shatyat na rebit o na masâ sesek, tyɛng sede remo de Dagwi 

Darwey a kana nɔ̂ng Mose nu. 

3-4Mose a ga kana nɔ̂ng yére bya na rebit o mɛn a kwɔn o e gurâ Rɔt Yɔrdan 

e rwa rak. Ba ga kana gas yére Yɔsɛf ye tɛ́ ɛ yére bya, yɛ̄ à Manase na Ɛfrayim. 

Ko ba nɔ̂ng yerê Levi bak vwel o hak wɛt, ba nɔng ɛn bapomô sangal mɛn na 
nekwɔn gyeng vyēl na berɔndɔng mɛn zɔng e negya. 

5BeIsrayɛl o kwong ba gas sevwel o, tyɛng na pyɛ de Dagwi Darwey a kana 

nɔ̂ng Mose nu. 

Ba nɔ̂ng Kalɛp repomô Hɛbrɔn 

6Tuhak, bemât Yuda behak ba vey na Yɔshuwa e Gilgal. Hwak e ji mɛn Yɛfunɛ 

wo ruhûp Kɛnis, a yang ɛ, “Hwà tɔk há de Dagwi Darwey a kana misang a Mose, 
mwât Dagwi, e Kadɛsh Barneya e ra me tanga hwo. 

7E jeng o neshey tó hom na sè kuru banaas de Mose, mwât fwôm Dagwi 

Darwey, a tomo me yi e Kadɛsh Barneya mo wɔ̀ bɛrɛng vwel o e lɛrɛ, ko ma vey 
ha a yɛ tsak o pyɛ̂ mwa de ma di. 

8Bemót de ba wɔ́ tanga me ba tɛ̀ nemi na gabsa a bemat e yey, ko me ma raa 

Dagwi Darwey, Dagwi hom, na yey hom mwa. 

9Tuk hane kwong, Mose á sira a me mwin wɔgɔ, kwɔn de ma bɔrɔ na bwol hom 

hê sè nang tanga yere hom nesheneshey, yaga ma raa Dagwi Darwey, Dagwi 
hom, na yey hom mwa. 

10Ko di, Dagwi Darwey a ga gyeng me, sede remo de a kana sira hɛ mwin. 

Neshey na ga wul kuru banaas na nɛ netungun yi e jeng de Dagwi Darwey á 
kana sira a Mose e jeng de BeIsrayɛl ba kana sè kyè e tê hey. Ko di, me à 
womo yunung! Ma ga wul neshey kuru rwit na nɛ netungun, 

11ko ma rɔngɔl na gap hom gbarak, sede jeng de Mose á kana tomo me. Ma 

rɔɔ vɔk gâp tô como tanga râ fwom sede raane mo. 

12Yaga ano, nɔng me bak vwêl beraku womo, sede remo de Dagwi Darwey á 

kana sira tuk hane mo. Hwo, hwá kana wok arɔng e tuk hane mo wɔgɔ, BeAnak 
bá sè e hwomo e bagbɔng bapomo mɛn de ba gwɔrɔ vɛ na jwâ-pomo, ko ka 
sede Dagwi Darwey a rɔda sɛlɛ me, ma rɔda ro ɛn, sede remo de á kana sira.” 

13Ano kwong, Yɔshuwa a tɛ̀ nerat e ra Kalɛp Yɛfunɛ, ko a nɔng ɛ repomô 

Hɛbrɔn, na re tɛ́ ɛ mɛ. 

14Yaga ano, Hɛbrɔn a tɛ́ ɛ bak vwel o wo Kalɛp Yɛfunɛ wo ruhûp Kɛnis, sede 

remo de a sé ɛ vey e yunung, yaga a raa Dagwi Darwey, Dagwî BeIsrayɛl na 
yey mɛ mwa. 

15Rezâ Hɛbrɔn ra kana sè Kiriyat-Arba, ko Arba mo á kana sè gbɔng o e ji 

BeAnak. Vwel o mwa ha sangal tyang yi e como. 

Yɔshuwa 15 
Vwel de ba nɔ̂ng yerê Yuda 

1Bak vwel de ba nɔ̂ng rùhup BeYuda yi na masâ sesek, a womo ngan: Wa wɔ̀ 

wul vɔk e hwomo e bak rwa batin, wa wuna ɛ hêy Zin vɔk e yɛnɛ̂ vwel na Ɛdɔm. 

2Yɛnɛ mɛn o ha pɛrɛ yi e tîn Gworep Nevwashe, yi e nu mo hemo de ha nára 

hɛ vɔk e bak batin. 

3Ha re nuyel vɔk e rwa batin, ha kwey mɛ nɛ̂n rakû lyāng pere wɔ e Zin, ha kwey 

rwa batin na Kadɛsh-Barneya, ha kwey Hɛzrɔn, ha re nuyel wɔ̀ tut e Adar, ko 
ha pere doyo vɔk e Karka. 

4Yi e hwomo ha re nuyel vɔk e Azmɔn, ko ha raa rɔt de ha sé yɛnɛ̂ vwel na 

Misra, ha kyè cik wɔ̀ yel e Gworep Tē. Hane hɛ à yɛnɛ̂ vwêl BeYuda e bak batin. 

5Yɛnɛ mo e bak rak ha sé e Gworep Nevwashe vɔk e nû Rɔt Yɔrdan. E rwa 

bato, yɛnɛ mo ha vo yi e nû Yɔrdan o, 

6ha wɔ̀ tut vɔk e Bet-Hɔgla, ko ha kwey e rwa bato na Bet-Araba, ko ha pere tut 

vɔk e gwofwa Bohan, Bohan yɛ a hwêy Rubɛn. 

7Yɛnɛ̂ vwel o ha tut yi e Nɛk Reyɔm vɔk e Debir, ko ha doyo vɔk e rwa bato vɔk 

e Gilgal, ha bɛrɛng mɛ̀ turus vɔk e Adumim de wa sé e rwa batin na nɛk o. Yi 
e hwomo, yɛnɛ mo ha re nuyel vɔk e lel nshi ve Ɛn-Shɛmɛsh na Ɛn-Rɔgɛl. 

8Ha to tut vɔk e bak Nɛk Hinɔm, ha raa wɛ e rwa batin wo rahwol gbɔng repomô 

BeYebus wɔgɔ, Yɛrusalɛm. Ha to kwey vɔk e ra tɛ̂t rahwol o e bak ta na Nɛk 
Hinɔm, e yɛnɛ̂ rwa bato wo Nɛk BeRɛfa. 

9Yi e ra tɛ̂t rahwol wane mo ha pere kwɔɔl ha vɔk e lel nshî Neftowa, ko vɔk 

e bapomo bagat e rakû Ɛfrɔn. Yi e hwomo, ha kyè kwɔɔl vɔk e Baala, de ba 
tâng wɛ̀ a Kiriyat-Yɛyarim, 

10ha to doyo e rwa ta vɔk e bak vwêl beraku Seyir, ha kwey e bak bato wò rakû 

Yɛyarim wɔgɔ, Kɛsalɔn, ha kwey wɔ̀ gyirik e Bet-Shɛmɛsh, ko ha pere kwey 
Timna. 

11Yɛnɛ̂ vwel o ha kwey vɔk e rahwol e rwa batô Ɛkrɔn, ha to kyè kwɔɔl vɔk 

e Shikɛrɔn, ha pere kwey rahwôl Baala, vɔk e Yarneel, ko yi e hwomo ha wɔ̀ 
wul Gworep Tē. 

12Yɛnɛ̂ vwel o e rwa ta hɛ à rekwogôm Gworep o. Vemo vɛ à yɛnɛ̂ bavwel na 

nekwɔn de rùhup BeYuda ba sangal ɛ. 

Kalɛp a re Hɛbrɔn na Debir na como 

13Ba nɔ̂ng Kalɛp Yɛfunɛ bak o hwak e ji vwêl BeYuda, tyɛng na redu de Dagwi 

Darwey a nɔ̂ng Yɔshuwa. 

14Kalɛp a ro yére Anak, yɛ̄ a rùhup tat vè Sheshai, na Ahiman tanga Talmai. 

15Yi e hwomo a re nuyel, na a wɔ̀ ró bemât Debir. Ba kana yishi Debir à Kiriyat-

Sɛfɛr. 

16Ko Kalɛp a moklo, a ye, “Kawɛ mwat de ê re repomô Kiriyat-Sɛfɛr na como, 

ma rɔda nɔng ɛ hwóng hom Aksa, na a ra weneng o.” 

17Ɔtniyɛl, hwêy gwa mɛ Kenas, a wɔ̀ to como, a re ɛn, ko Kalɛp a vɔk a nɔng ɛ 

hwóng mɛ Aksa, a ra weneng o. 

18Jeng de Aksa a vɛ̄ hɛ na yɛ, ko Ɔtniyɛl a hwo hanat na yɛ wɔgɔ, a rangâl da 

mɛ cap cak. Jeng de hwā mo a gyirik yi e ra madung, ko da mɛ Kalɛp a rangal 
hɛ a ye, “E sɛ́ de ya té ɛ?” 

19Ko a yang ɛ, “Di, hwà ga nɔng me hêy gbingiring, ko tik na hwo ra a me pyɛ 

ryat, na hwo nɔng me kwɔ̂n lel nshi arɔng.” Ko Kalɛp a nɔng ɛ nekwɔn nehak 
de na vɔk ɛ lel nshi e berahwol mwa tanga e vwel o. 

Bapomô yerê Yuda 

20Hemo ha sé bak vwel de ba nɔ̂ng rùhup Yuda na he se mɛn. 

21Bapomo de ba sé bagat e yɛnɛ̂ vwel na Ɛdɔm e bak vwêl gbingiring e rwa 

batin a vet ngan: Kabzɛl, na Ɛdɛr, na Yagur, 

22na Kina, na Dimona, na Adada, 

23na Kɛdɛsh, na Hazor, na Itnan, 

24na Zif, na Tɛlɛm, na Bɛyalɔt, 

25na Hazor-Hadata, na Kɛriyɔt-Hɛzrɔn wɔgɔ, Hazor, 

26na Amam, na Shema, na Molada, 

27na Hazor-Gada, na Hɛshmɔn, na Bet-Pɛlɛt, 

28na Hazar Shuwal, na Bɛɛr-Sheba, na Biziyotiya, 

29na Baala, na Iyim, na Ɛzɛm, 

30na Ɛltɔlat, na Kesil, na Hɔrma, 

31na Ziklak, na Madmana, na Sansana, 

32na Labawot, na Shilhim, na Ayin tanga Rimɔn. Mwa bapomo mo ba sé kuru 

baba na vɛ shabetat (29) tanga nebapomo mɛn. 

33Bapomô bak vwêl berahwol a vet ngan: Ɛshtawɔl, na Zora, na Ashna, 

34na Zanowa, na Ɛnganim, na Tapuwa, na Enam, 

35na Yarmut, na Adulam, na Soko, na Azeka, 

36na Shaarayim, na Aditaim, na Gedera tanga Gederotaim. Mwa bapomo mo 

ba sé kuru na vɛ banaas na nebapomo mɛn. 

37Bahak a vemo: Zenan, na Hadasha, na Migdal-Gat, 

38na Dilan, na Mizpa, na Yokteel, 

39na Lakish, na Boskat, na Ɛglɔn, 

40na Kabɔn, na Lakmas, na Kitlish, 

41na Gederot, na Bet-Dagɔn, na Naama tanga Makeda. Mwa bapomo mo ba 

sé kuru na vɛ batyiimin na nebapomo mɛn. 

42Bahak a vemo: Libna, na Ɛtɛr, na Ashan, 

43na Ifta, na Ashna, na Nezip, 

44na Keyila, na Akzip tanga Maresha. Mwa bapomo mo ba sé shabatat tanga 

nebapomo mɛn. 

45Bahak a vemo: Ɛkrɔn tanga bapomo de ba sé e nɛn mɛ tanga nebapomo mɛn, 

46tanga mwa bapomo na nebapomo de na sé bagat na Ashdot yi e Ɛkrɔn vɔk 

e Gworep Tē. 

47Bahak a vemo: Ashdot na Gaza tanga bapomo de ba sé e nɛn rɛ tanga 

nebapomo vɛ, pere mɛ̀ mwa wɔ̀ ta e rɔt de ha sé yɛnɛ̂ vwel na Misra tanga vwâ 
rekwogôm Gworep Tē. 

48Bapomô bak vwêl beraku a vet ngan: Shamir, na Yatir, na Soko, 

49na Dana, na Kiriyat-Sana wɔgɔ, Debir, 

50na Anap, na Ɛshtɛmɔwa, na Anim, 

51na Gɔshɛn, na Hɔlɔn tanga Gilo. Mwa bapomo mo ba sé kuru na hɛ hining 

tanga nebapomo mɛn. 

52Bahak a vemo: Arap, na Duma, na Eshan, 

53na Yanim, na Bet-Tapuwa, na Afɛka, 

54na Humta, na Kiriyat-Arba wɔgɔ, Hɛbrɔn tanga Ziyor. Mwa bapomo mo ba sé 

shabatat (9) tanga nebapomo mɛn. 

55Bahak a vemo: Mawon, na Karmɛl, na Zif, na Yuta, 

56na Yɛzrɛɛl, na Yɔkdɛyam, na Zanowa, 

57na Kayin, na Gibeya tanga Timna. Mwa bapomo mo ba sé kuru tanga 

nebapomo mɛn. 

58Bahak a vemo: Kalkul, na Bet-Zur, na Gɛdɔr, 

59na Maarat, na Bet-Anot tanga Ɛltɛkɔn. Mwa bapomo mo ba sé batyiimin na 

nebapomo mɛn. 

60Bahak a vemo: Kiriyat-Baal wɔgɔ, Kiriyat-Yɛyarim tanga Raba. Vemo ba sé 

baba na nebapomo mɛn. 

61Bapomô bak hey a vet ngan: Bet-Araba, na Midin, na Sɛkaka, 

62na Nipshan, na Repomô Nevwashe tanga Ɛn-Gɛdi. Mwa bapomo mo ba sé 

batyiimin na nebapomo mɛn. 

63Ko BeYuda ba tɔk ró BeYebus — bemât Yɛrusalɛm wɛt. Yaga ano, 

BeYebus o ba re nuyel na sangal tanga BeYuda e dem hining o vey e remo. 

Yɔshuwa 16 
Vwel de ba nɔ̂ng yerê Ɛfrayim na rebît yerê Manase ye rwa ta 

1Bak vwel de ba nɔ̂ng yére Yɔsɛf, yi na masâ sesek a womo ngan: Yɛnɛ mo ha 

yi e Rɔt Yɔrdan bagat na Yeriko, e rwa rak wo lel nshî Yeriko. Yi e hwomo ha 
kwey e ji hey, ha tút e vwêl beraku, pere wɔ sɛ̀ mɛ Bet-Ɛl. 

2Yi e Bet-Ɛl ha nára hɛ vɔk e Lus, ha pere kwey vɔk e Atarɔt, kwɔn de BeArki 

ba sangal ɛ. 

3Ha gyirik e bak ta na vwêl BeYaflɛt, ko ha nára hɛ pere wɔ sɛ̀ mɛ Bet-Hɔrɔn wo 

vwel o na Gɛzɛr, ko ha de kyè vɔk e Gworep Tē. 

4A sé e yére Yɔsɛf, yɛ̄ à Manase na Ɛfrayim, de ya sɛ̀ bak vwel wane, na wo se 

mwɛn. 

Bak vwel o wò yerê Ɛfrayim 

5Bak vwêl rùhup BeƐfrayim wa sé ngan: Yɛnɛ̂ bak o mwɛn wa kaba yi e Atarɔt-

Adar vɔk e rwa rak vɔk e Bet-Hɔrɔn wo tɛt o, 

6ko yi e hwomo ha raa vɔk e Gworep Tē. E bak bato yɛnɛ mo ha kwey bagat na 

Mikmetat, na e rwa rak o ha kwey kwɔɔl wɔ̀ sɛ̀ Taanat-Shilo, ha to kwey pere 
wɔ̀ sɛ mɛ Yanowa e rwa rak. 

7Yi e Yanowa ha gyirik vɔk e Atarɔt na Naara, ha pere wɔ̀ ra Yeriko, ko ha nára 

hɛ pere vɔk e Rɔt Yɔrdan. 

8E rwa ta wo Mikmetat, yɛnɛ mo ha kwey yi e Tapuwa vɔk e rɔt Kana, ko ha to 

pere wɔ e Gworep Tē. Womo wɛ a bak vwel wo rùhup yerê Ɛfrayim, 

9mwa na bapomo bahak na nebapomo vɛ de ba nɔ̂ng BeƐfrayim yi e bak vwel o 

wo Manase. 

10Ko yɛn a ró BeKanaan de ba sé sangal e Gɛzɛr wɛt. Yaga ano, BeKanaan o 

ba re nuyel na sangal e tê BeƐfrayim o vey e remo. Ko ba tɛ̀ ɛn gbing-gbing, be 
ra a yɛn fwôm retek. 

Yɔshuwa 17 
Bak vwel o wò yerê Manase ye rwa ta 

1Bak vwel de ba nɔ̂ng yerê Manase yi na masâ sesek wa sè rwey o. Manase á 

sè hwey kinât Yɔsɛf. Ko Makir, dâ Gileyat, á sé hwey kinât Manase, á sè sugâ 
como, yaga ano ba nɔ́ng ɛ́ bak vwêl Gileyat na Bashan e rwa rak wo Yɔrdan. 

2Ko ba gas a bwâng rùhup BeManase bebak vwel o bemɛn. Bazâ bedâ rùhup o 

à Abiyɛzɛr, na Hɛlɛk, na Asriyɛl, na Shɛkɛm, na Hɛfɛr tanga Shemida; yɛn vɛ à 
nèy bewen nè Manase, hwêy Yɔsɛf, 

3Ko di, Zelofehat, hwêy Hɛfɛr Gileyat Makir Manase a tɔ̀ hwey wen wɛt, sɛ̌ nèy 

behwong zɔng. Bazâ behwóng mɛ mo à Magla, na Nowa, na Hɔgla, na Milka 
tanga Tirza. 

4Yɛn a vey na Ɛlɛyazar, piris, na Yɔshuwa Nun tanga bemât nuyel mɛn, ko yɛn 

a ye, “Dagwi Darwey á kana nɔ̂ng Mose nu, na a nɔng ot bak o mwot yi e ji wò 
begwa mot bewen.” Ko ba nɔng ɛn numo mɛn sede begwa mɛn beras e yerê 
Manase, tyɛng na redu Dagwi Darwey. 

5-6Pyɛ ma yemo de ya tɛ̀ yerê Manase ya sɛ̀ bebak o kuru, ko ba wuna na 

bavwêl Gileyat tanga Bashan de ba sé e rwa rak wo Yɔrdan wɛt. Yaga behwông 
Manase ba sɛ̀ numo mɛn sede begwa mɛn bewen o. 

7E rwa bato bak vwêl yerê Manase wa man na bak vwêl Ashɛr. E bak batin yɛnɛ̂ 

bak vwel o ha wɔ wul Mikmetat e rwa rak wo Shɛkɛm. Ha re nuyel wo e rwa 
batin, ha wuna ɛ bemât Ɛn-Tapuwa. 

8Yɛnɛ̂ sevwêl Tapuwa ha sé hê Manase, ko Tapuwa mo wà sé e vwɔ̂ 

BeƐfrayim. 

9Ano kwong, yɛnɛ mo ha gyirik vɔk e rɔt Kana. Bapomo vane de ba sé e rwa 

batîn rɔt o ba sé vê BeƐfrayim, mwa ano de ba sé e bak vwêl Manase. Yɛnɛ̂ 
vwêl Manase ha kaba yi e rwa batô rɔt o ko ha pere kwey wɔ e Gworep Tē. 

10Bak o de wà sé vɔk e rwa batin wa sé wo Ɛfrayim, ko womo de wà sé vɔk 

e rwa bato wà sé wo Manase, ko yɛnɛ mɛn yî rwa ta ha sè e Gworep Tē. 
Yɛnɛ mo e bato ha man na Ashɛr ko e rwa rak na Isakar. 

11E ji bavwêl Isakar na Ashɛr, Manase a vɔk bapomo bahak, vɛ a Bet-Sheyan 

na Ibleyam tanga nebapomo mɛn, mwa na Dor wɔgɔ, vwêl dagwɔm tanga Ɛn-
Dɔr, na Taanak na Megido, mwa na nebapomo mɛn. 

12Ko BeManase ba tɔk ro bemât bapomo vane mo wɛt; yaga ano, BeKanaan 

ba re nuyel na sangal e bak vwel wane mo. 

13Jeng de BeIsrayɛl ba gwɛ̌ tɛ̀ gap, yɛn a ka ro BeKanaan o wɛt, ko ba tɛ̀ ɛn 

gbing-gbing, be ra a yɛn fwôm retek. 

Yére Ɛfrayim na Manase ye rwa ta ya ra won, na be gwɛ̌ a yɛn vwel 

14Yére Yɔsɛf ya ba tosho a Yɔshuwa, ya ye, “Di, wot a sé pyak sizɔng, yaga 

Dagwi a tɛ̀ nerat e ra wot. Ko yaga sɛ́ de hwà nɔng ot bak vwel gwining zɔng, 
na wo se mwot ɛ?” 

15Yɔshuwa a toyo a yɛn, a yang ɛn, “Ka sede yin a sé bemat pyak ano, yin 

e ngyɔ hin e ji berahwôl Ɛfrayim, ko tút in vɔk e bak bahwot wo BePɛrizi na 
BeRɛfa, na yin wɔ̀ tow bahwot o, na yin wunta kwɔn o yaga bato min.” 

16Yɛn a to yang ɛ, “Bak berahwol o wa vey a wot wɛt. Ko di, mwa BeKanaan de 

ba sangal e bak tyɛl o ba vɔk bekyɛkyɛ̂ bedwa vê dyam, mwa vinde ba sé e ji 
Bet-Sheyan na nebapomo mɛ, tanga vemo de ba sangal e tyɛ̂l Yɛzrɛɛl ano 
arɔng.” 

17Ko Yɔshuwa a yâng BeƐfrayim na BeManase, “Ey, mwin, yin a sé pyak, ko 

yin a vɔk gbɔng gap. Yaga ano, yin ê tɔk sangal e bak vwel gwining zɔng wɛt. 

18Vwêl bak berahwol hê to sè min arɔng. Mwin, kwɔn o ha sé rehwot bɛs, ko 

shɛlɛ hin hɛ, na yin vɔk hɛ vɔk e yɛnɛ̂ netês hɛ. Yin ê ro BeKanaan o, mwa ano 
de yɛn a vɔk bekyɛkyɛ̂ bedwa vê dyam, na mwa ano de yɛn a vɔk gap arɔng.” 

Yɔshuwa 18 
Gâs bwâng vwel o 

1Mwa bemât Israyɛl ba tula hɛn e Shilo, ko ba tɛ̀ bûk sangâl Dagwi e hwomo. 

Vwel o ha ga tɛ́ ɛ́ e vɔ mɛn, 

2ko mwa ano, bwâng yére BeIsrayɛl tyaama ya rɔngɔl nà sɛ̀ bebak vwel o 

bemɛn. 

3Ano kwong, Yɔshuwa a yâng BeIsrayɛl o, “Yin ê sangal bɛs ano vɔk e yɛ̌ jeng 

nà sogo, na yin wɔ̀ sey ɛ̀ bwâng vwel hemo de Dagwi Darwey, Dagwî bedabeda 
min, a ga nɔng in ɛ? 

4-6Ba ga kana nɔ̂ng yerê Yuda bak vwel o mwɛn e rwa batin na yére Yɔsɛf mwɛn 

a bak o e rwa bato. A remo, kasa hin bemat tibetat yi e kayɛ yere, na be vey na 
me. Ma rɔda tomo hɛn, na yɛn wɔ̀ kyě kyè be bɛrɛng vwel o, na be jɛk, yaga na 
be di begwông gâs hɛ. E bama mo, yɛn a rɔda gas hɛ bebak betaama, ko bê 
vey mɛ e ngamo na me. Ko me ma rɔda masa sesek, na be di bak de Dagwi 
Darwey, Dagwi mot, a rɔda nɔ̂ng kayɛ yere. 

7Ko BeLevi ba rɔda vɔk numo mɛn e tē min wɛt, yaga fwôm piris Darwey gwa 

sé bak o mwɛn à wane. Ko yére Gat, na Rubɛn tanga rebit yerê Manase ya ga 
kana sɛ̀ bebak o bemɛn, vemo de Mose, mwât fwôm Dagwi Darwey, a ga kana 
nɔng ɛn e gurâ rak gwô Rɔt Yɔrdan.” 

8-9Ano kwong, Yɔshuwa a nɔ̂ng bemat de ba kasa mo nu, a yang ɛn, “Kyè in, 

bɛrɛng hin vwel o, na yin jɛk, ko yin toyo vey mɛ na me. Ko me ma rɔda gas a 
yin hɛ na masâ sesek e ngamo e Shilo e nuyêl Dagwi Darwey.” Ano, bemat o 
ba kaba gwong, ba wɔ̀ kyě bɛrɛng vwel o, yɛn a misang hɛ e jɛk, repomo na 
repomo, ba gas hɛ bebak o betaama. E bama mo, yɛn a toyo vey na Yɔshuwa 
e kwɔ̂n ye ngyɔk e Shilo. 

10Yɔshuwa arɔng a masa sesek, na be di bak de Dagwi Darwey a nɔ̂ng kayɛ 

yere. Ano de Yɔshuwa a gas vwel o e tê BeIsrayɛl. 

Vwel de ba nɔ̂ng yerê Bɛnyamin 

11Bak vwel o wo mɛsɛng o de wa nusu ba nɔ̂ng yerê Bɛnyamin na rùhup yɛ. 

Bak vwel o wa sé e tê yére Yuda na Yɔsɛf. 

12Yɛnɛ mo e bak bato ha yi e Rɔt Yɔrdan, ha tút e hagât Yeriko rwa bato, ha to 

tút vɔk e bak ta, ha kwey vwêl beraku pere wɔ e hêy Bet-Avɛn. 

13Yi e hwomo, ha kwey wɔ̀ ta e bak batin wo hagât Lus wɔgɔ, Bet-Ɛl, ko ha to 

gyirik vɔk e Atarɔt-Adar, ha kwey rahwol e rwa batin na Bet-Hɔrɔn wo vwel o. 

14Yɛnɛ mo ha to doyo kwɔɔl vɔk e rwa batin, ko ha wɔ̀ yɛnɛ hɛ e Kiriyat-Baal 

wɔgɔ, Kiriyat-Yɛyarim, rɛ a repomô BeYuda. Yɛnɛ mo hê bak ta à hane. 

15Yɛnɛ bak vwel o hê rwa batin ha yi bagat na Kiriyat-Yɛyarim, ha to nára hɛ, 

ha kwey vɔk e lwêl nshî Neftowa. 

16Ha to gyirik vɔk e nɛ̂n raku de wó bɛrɛng nɛk Hinɔm e talâ nɛk BeRɛfa e bato. 

Ha to gyirik ha kwey nɛk Hinɔm e rwa batin e kwɔ̂ng rakû BeYebus wɔ̀ sɛ̀ Ɛn-
Rɔgɛl. 

17Ha kyè kwɔɔl vɔk e rwa bato wɔ̀ sɛ̀ Ɛn-Shɛmɛsh pere wɔ̀ wul mɛ̀ Gɛlilɔt, wɔ̀ 

bɛrɛng mɛ̀ turus vɔk e Adumim. Yi e hwomo, yɛnɛ mo ha to wɔ̀ gyirik vɔk 
e gwofwa Bohan, Bohan a sè hwêy Rubɛn, 

18ha re nuyel e rwa bato e kwɔ̂ng raku de wó bɛrɛng nɛk Yɔrdan, ko ha gyirik 

vɔk e ji nɛk o. 

19Ha to kwey e rwa bato wo kwɔ̂ng rakû Bet-Hɔgla, ko ha wɔ̀ yɛnɛ hɛ e nû 

Gworep Nevwashe hê bak bato, kwɔn de nshî Yɔrdan ne gabsa ɛ. Yɛnɛ mo hê 
bak batin à hane. 

20E rwa rak, yɛnɛ̂ vwel o ha sé e Rɔt Yɔrdan. Yɛnɛ̂ bak vwel de ba nɔ̂ng rùhup 

BeBɛnyamin a hane. 

21Bapomo de ba nɔ̂ng rùhup BeBɛnyamin a vet ngan: Yeriko, na Bet-Hɔgla, na 

Ɛmɛk-Kezis; 

22na Bet-Arba, na Zemarayim, na Bet-Ɛl, 

23na Avim, na Para, na Ofra, 

24na Kefar-Amɔni, na Ofni tanga Geba. Mwa bapomo mo ba sé kuru na vɛ beba 

tanga nebapomo mɛn. 

25Ba to wuna na Gibɛyɔn, na Rama, na Bɛɛrɔt, 

26na Mizpa, na Kefira, na Moza, 

27na Rɛkɛm, na Irpeel, na Tarala, 

28na Zela, na Ɛlɛf tanga Yebus wɔgɔ, Yɛrusalɛm, Gibeya tanga Kiriyat-Yɛyarim. 

Mwa bapomo mo ba sé kuru na vɛ banaas na nebapomo mɛn. Bak vwel o ba 
nɔ̂ng rùhup BeBɛnyamin wɛ, na wo sè mwɛn. 

Yɔshuwa 19 
Vwel de ba nɔ̂ng yere Simɛyɔn 

1Masâ sesek o hê ba ha gaba e ra yerê Simɛyɔn. Bak o wo yére Simɛyɔn na 

rùhup yɛ wà sé e tê wo BeYuda. 

2Wa kaba yi e Bɛɛr-Sheba, na Sheba, na Molada, 

3na Hazar-Shuwal, na Bala, na Ɛzɛm, 

4na Ɛltɔlat, na Bɛtul, na Hɔrma, 

5na Ziklak, na Bet-Markabɔt, na Hazar-Susa, 

6Bet-Lɛbawɔt tanga Sharukɛn — mwa bapomo mo ba sé kuru na vɛ batat tanga 

nebapomo mɛn. 

7Bahak a vemo: Ayin, na Rimɔn, na Ɛtɛr tanga Ashan — bapomo banaas tanga 

nebapomo mɛn a vemo. 

8E rwa batin, bak o wa nára wɛ pere wɔ e Baalat-Bɛɛr tanga Ramat-Nɛgɛf. Bak 

vwel o wò rùhup BeSimɛyɔn à wane. 

9Bak vwêl BeSimɛyɔn wa sè e ji vwêl BeYuda, yaga vwêl Yuda ha sé rey o, ha 

dal pyɛ de yɛn e simo. 

Vwel de ba nɔ̂ng yerê Zɛbulun 

10Masâ sesek o hê tat ha gaba e vwɔ̂ yerê Zɛbulun na rùhup yɛ. Bak vwel o 

mwɛn wà wul Sarit. 

11Yi e hwomo, yɛnɛ̂ vwel o ha tút wɔ e bak ta vɔk e Marala, ha wɔ̀ ra Dabɛshɛt, 

ko ha wɔ̀ ra nɛk de wa sé e hagât Yɔknɛyam. 

12Ko ha to yi e Sarit arɔng wɔ e bak rak, ha kwey e bak vwêl Kislot-Tabor, ha to 

pere vɔk e Daberat, ha tút mɛ̀ vɔk e Yafiya. 

13Yi e hwomo, ha nára hɛ vɔk e Gat-Hɛfɛr na Ɛtkazin e rwa rak, ha pere mɛ̀ wɔ 

e Rimɔn, e kwɔn de ha doyo kwɔɔl vɔk e Neya. 

14Yi e hwomo, yɛnɛ̂ vwel o ha to doyo vɔk e Hanatɔn, ha tala hɛ e nɛk Ifta-Ɛl. 

15Bak vwel o wa wuna na Katat, na Nahalal, na Shimrɔn, na Idala tanga Bet-

Lɛhɛm. Mwa bapomo mo ba sé kuru na vɛ baba tanga nebapomo mɛn. 

16Bapomo vane na nebapomo mɛn ba sé e ji bak vwel de ba nɔ̂ng yerê Zɛbulun 

na rùhup yɛ. 

Vwel de ba nɔ̂ng yerê Isakar 

17Masa na sesek hê naas ha gaba e vwɔ̂ yerê Isakar na rùhup yɛ. 

18Bak vwel o mwɛn wa wuna na Yɛzrɛɛl, na Kɛsulɔt, na Shunɛm, 

19na Hafarayim, na Shiyɔn, na Anaharat, 

20na Rabit, na Kishiyɔn Ɛbɛs, 

21na Rɛmɛt, na Ɛn-Ganim na Ɛn-Hada tanga Bet-Pazɛs. 

22Yɛnɛ mo ha to wɔ̀ ra rak Tabor, na Shahazima tanga Bet-Shɛmɛsh, ko ha tala 

hɛ e Yɔrdan, Mwa bapomo mo ba sé kuru na vɛ batyiimin na nebapomo mɛn. 

23Bapomo vane na nebapomo mɛn ba sé e ji bak vwel de ba nɔ̂ng yerê Isakar 

na rùhup yɛ. 

Vwel de ba nɔ̂ng yerê Ashɛr 

24Masâ sesek o hê tungun ha gaba e vwɔ̂ yerê Ashɛr na rùhup yɛ. 

25Yɛnɛ̂ bak vwel o mwɛn ha wuna na Hɛlkat, na Hali, na Bɛtɛn, na Akshaf, 

26na Alam-Mɛlɛk, na Amat tanga Mishal, ko ha wul Karmɛl e bak ta na Shihor-

Libnat arɔng. 

27Yi e hwomo, ha doyo vɔk e bak rak wɔ e Bet-Dagɔn, ko ha wɔ̀ ra bak vwêl 

BeZɛbulun na nɛk Ifta-Ɛl, ha re nuyel wɔ e rwa bato wɔ̀ sɛ̀ mɛ Bet-Ɛmɛk na 
Nɛyɛl. Ha to tá wɔ e Kabul e bak bato, 

28na Hɛbrɔn, na Rehop, na Hamɔn tanga Kana pere wɔ wul mɛ gbɔng repomô 

Sidɔn. 

29E hwomo yɛnɛ̂ vwel o ha to doyo vɔk e Rama, ko ha pere wɔ sɛ̀ gbɔng repomô 

Tur de ba gwɔrɔ na jwâ-pomo. E bama mo, ha doyo vɔk e Hosa, ko ha wɔ tala 
hɛ e Gworep Tē. Ha to wuna na Mahalap, na Akzip, 

30na Uma, na Afɛk tanga Rehop. Mwa bapomo mo ba sé kuru baba na vɛ baba 

mwa na nebapomo mɛn. 

31Bapomo vane na nebapomo mɛn ba sé e ji bak vwel de ba nɔ̂ng yerê Ashɛr 

na rùhup yɛ. 

Vwel de ba nɔ̂ng yerê Naftali 

32Masa mo hê tyiimin ha wɛrɛ e vwɔ̂ yerê Naftali na rùhup yɛ. 

33Yɛnɛ̂ vwel mɛn ha yi e Hɛlɛf, vɔk e cɔgɔ̂t ouk e Zaananim, ha re nuyel vɔk 

e Adami-Nɛkɛp na Yabneel pere wɔ sɛ̀ mɛ Lakum, ko ha tala hɛ e Yɔrdan. 

34E hwomo, yɛnɛ̂ vwel o ha to doyo vɔk e bak ta vɔk e Aznɔt-Tabor, ha to nára 

hɛ yi e hwomo vɔk e Kukɔk, ha wɔ̀ ra bak vwêl BeZɛbulun e rwa batin, bak vwêl 
BeAshɛr e rwa ta, na Yuda wo Yɔrdan e rwa rak. 

35Bapomo mɛn de ba gwɔrɔ vɛ na jwâ-pomo vɛ à, Zidim, na Zɛr, na Hamat, na 

Rakat, na Kinɛrɛt, 

36na Adama, na Rama, na Hazor, 

37na Kɛdɛsh, na Ɛdirɛi, na Ɛn-Hazor, 

38na Yirɔn, na Migdal-Ɛl, na Hɔrɛm, na Bet-Anat tanga Bet-Shɛmɛsh. Mwa 

bapomo mo ba sé kuru na vɛ shabatat mwa na nebapomo mɛn. 

39Bapomo vane na nebapomo mɛn ba sé e ji bak vwel de ba nɔ̂ng yerê Naftali 

na rùhup yɛ. 

Vwel de ba nɔ̂ng yerê Dan 

40Masa mo hê taama ha gaba e vwɔ̂ yerê Dan na rùhup yɛ. 

41Yɛnɛ̂ bak o mwɛn ha wuna na Zora, na Ɛshtawɔl, na Ir-Shɛmɛsh, 

42na Shaalbim, na Ayalɔn, na Itla, 

43na Ɛlɔn, na Timna, na Ɛkrɔn, 

44na Ɛltɛkɛ, na Gibɛtɔn, na Baalat, 

45na Yehut, na Bene-Berak, na Gat-Rimɔn, 

46na Me-Yarkon tanga Rakɔn mwa a bak vwel de wa gwɔrɔ Yafo. 

47-48Bapomo vane mo na nebapomo mɛn ba sé e ji bak vwel de ba nɔng yerê 

Dan na rùhup yɛ. Ko vwel o hê yerê Dan ha hywit ɛ yi e vwɔ mɛn. Yaga ano, 
yɛn a sogo, ba nára hɛn, ko ba wɔ̀ to como na Lɛshɛm. Yɛn a sey ɛ hɛ, yɛn a 
wey na bemat o, ha tɛ́ ɛ mɛn, ko yɛn a sangal ɛ. Yɛn kwong ba vɛ̌ sege a hɛ 
rezâ Lɛshɛm, ko ba tâng hɛ à Dan e ra rezâ dâ yere mɛn. 

Yɛnɛ̂ gâs vwel o 

49Jeng de ba ga yɛnɛ gâs vwel o, ko BeIsrayɛl ba nɔ̂ng Yɔshuwa Nun bak o 

hwak e tē mɛn. 

50Sede remo de Dagwi Darwey a kana nɔng nu, yɛn a nɔng ɛ repomo de a 

rangal rɛ, rɛ à Timna-Sɛrak, e bak berahwôl Ɛfrayim. A to lɔk rɛ, ko a sangal ɛ. 

51Bebak vwel a vemo de ba gas a yére BeIsrayɛl yi na masâ sesek. A sé 

e Ɛlɛyazar, piris, na Yɔshuwa Nun, tanga bedanelɔ rùhup yére BeIsrayɛl de ba 
gas vɛ e rwi bûk sangâl Dagwi Darwey e Shilo. 

Yɔshuwa 20 
Bapomô dál 

1Bama de ba ga yɛnɛ gâs sevwel o, Dagwi Darwey a yâng Yɔshuwa, 

2ha na BeIsrayɛl, yang ɛn, “Be páa ɛ̀ bapomo bahak vê dál, tyɛng na redu de 

ma nɔng o e nû Mose. 

3-4Ka sede mwat a mɔrɔ mwat e gawey, na simo mɛ wɛt, a rɔda tele vɔk e rehak 

e ji bapomo mo, na a wɔ̀ dal ɛ yi e mwât talâ pyɔ̌n nemî mwat mɛ. A rɔda wɔ̀ 
dura tó mɛ e kwɔn de be ragas ɛ badu e rwi repomo mo, ko a dura pyɛ de a ga 
ra e nuyêl bemakuk o. Yɛn a rɔda sey ɛ́ e ji rɛ, ko bê nɔng ɛ́ kwɔn de a rɔda 
sangal ɛ̀. 

5Ka sede mwât talâ pyɔ̌n nemi mo a sé ró ɛ vɔk e repomo mo, ko bemât 

repomo mo be kwon nɔng ɛ mwat o wɛt. Bē gyep ɛ, yaga a ra na simo mɛ wɛt, 
ko mwat o arɔng á kana sè mwât repugu mɛ wɛt. 

6A rɔda sangal e ji repomo rane sɛ̌ jeng de ba wɔ́ na yɛ e nuyêl regyɛng bemât 

repomo, na be ra a yɛ shɔt. Sede ba sɛ̀ ɛ na nɛn wɛt, gbing-gbing, a sangal 
e hwomo sɛ̌ jeng de darwêy bepiris wo jeng yane mo a ku e ngyen. E bama mo 
kwong, mwât mɔrɔ̂ mwat o a rɔda tɔk toyo vɔk e repomô lɔ mɛ.” 

7Yaga ano, BeIsrayɛl ba tik bapomô dál vemo ngan e rwa ta wo Yɔrdan: Kɛdɛsh 

e Galili e bak berahwôl Naftali, na Shɛkɛm e bak berahwôl Ɛfrayim, tanga 
Kiriyat-Arba wɔgɔ, Hɛbrɔn, e bak berakû Yuda. 

8Ko e gurâ Rɔt Yɔrdan, e rwa rak na Yeriko, ba to tik Bɛzɛr e ji hey hê tàs e ji 

bak vwêl yerê Rubɛn, na Ramot e ji Gileyat e bak vwêl yerê Gat, tanga Golen 
e Bashan e bak vwêl yerê Manase. 

9Vane vɛ à bapomô dál de ba tik yaga BeIsrayɛl, mwa na bemat beduk de ba 

sangal e tē mɛn. Kawɛ mwat de a mɔrɔ mwat e gawey a tɔk tele, na a wɔ̀ dal ɛ̀, 
de a ku e vwɔ̂ mwât talâ pyɔ̌n nemi gyam na regyɛng bemât repomo be ra a yɛ̀ 
shɔt wɛt. 

Yɔshuwa 21 
Bapomô yerê Levi 

1-2Bedanelɔ rùhup BeLevi ba wɔ́ na Ɛlɛyazar, piris, na Yɔshuwa Nun tanga 

bedanelɔ rùhup mwa yére Israyɛl e Shilo, e ji sevwêl Kanaan. Ba ha na yɛn ba 
yang ɛn ngan, “Dagwi Darwey a kana nɔng nu yi na Mose wɔgɔ, be nɔng ot 
bapomô sangal mwa na nekwɔn gyêng yas mot arɔng.” 

3Yaga ano, BeIsrayɛl ba ra tyɛng na redu Dagwi Darwey, ko ba hwo vɛ́sɛ a 

BeLevi bapomo bahak na nekwɔn gyêng yas o yi e ji bebak vwel o bemɛn. 

4Gas hê mɛsɛng o e tê yerê Levi na masâ sesek ha gaba e vwɔ̂ ruhûp Kohat. 

Lɔ Aharon hê ruhup o yɛ piris, ha sɛ̀ bapomo kuru na vɛ batat yi e bak vwêl yerê 
Yuda, na wo Simɛyɔn tanga wo Bɛnyamin. 

5Ko bwâng nelɔ Kohat na sɛ̀ bapomo kuru yi e bak vwêl yerê Ɛfrayim, na wo 

Dan tanga wo rebît yerê Manase ye rwa ta. 

6Rùhup Gɛrshɔn ba sɛ̀ bapomo kuru na vɛ batat yi e bak vwêl yerê Isakar, na 

wo Ashɛr, na wo Naftali tanga wo rebît yerê Manase e rwa rak. 

7Rùhup Mɛrari ba sɛ̀ bapomo kuru na vɛ baba yi e bak vwêl yerê Rubɛn, na wo 

Gat tanga wo Zɛbulun. 

8BeIsrayɛl ba nɔ̂ng BeLevi bapomo vane tanga nekwɔn gyêng yas vɛ yi e masâ 

sesek tyɛng na redu de Dagwi Darwey a nɔ̂ng Mose. 

9-10Swesek o gwo mɛsɛng gwa gaba e vwɔ̂ lɔ Aharon hê ruhup Kohat, yerê Levi. 

Ha sɛ̀ yi e bak vwêl yerê Yuda tanga wo Simɛyɔn bapomo vemo ngan de bê 
ngyɛrɛ bazâ vɛ. 

11Kiriyat-Arba wɔgɔ, Hɛbrɔn mwa na kwɔ̂n gyêng yas de ha gwɔrɔ hɛ e bak 

berahwôl Yuda. Arba á kana sè dâ BeAnak. 

12Ko ba ga kana nɔ̂ng Kalɛp Yɛfunɛ cɛ̀l na nebapomo mo, ba tɛ́ ɛn numo mɛ. 

13Ba to gwɛ a Hɛbrɔn, hak e ji bapomô dál, bapomo vemo ngan: Libna, 

14na Yatir, na Ɛshtɛmɔwa, 

15na Hɔlɔn, na Debir, 

16na Ayim, na Yuta tanga Bet-Shɛmɛsh mwa na nekwɔn gyêng yas vɛ. Mwa 

bapomo mo ba sé shabatat yi e bak vwêl yerê Yuda na Simɛyɔn. 

17Ko yi e bak vwêl yerê Bɛnyamin, ba nɔng bapomô Gibɛyɔn, na Geba, 

18na Anatot tanga Almɔn mwa na nekwɔn gyêng yas mɛn. Bapomo mo ba sé 

banaas. 

19Mwa bapomô lɔ Aharon, piris, ba sé kuru na vɛ batat, mwa tanga nekwɔn 

gyêng yas vɛ. 

20-22Ba nɔ̂ng bwâng belɔ Kohat bapomo vemo ngan yi e bak vwêl yere Ɛfrayim: 

Shɛkɛm, rehak e ji bapomô dál e bak berahwol, tanga Gɛzɛr, na Kibzaim tanga 
Bet-Hɔrɔn, mwa na nekwɔn gyeng yas vɛ, bapomo banaas a vane. 

23-24Ko yi e bak vwêl yerê Dan ba nɔng ɛn bapomo vemo ngan: Ɛltɛkɛ, na 

Gibɛtɔn, na Ayalɔn tanga Gat-Rimɔn mwa na nekwɔn gyêng yas vɛ, bapomo 
banaas a vane. 

25Ko yi e bak vwêl rebît yerê Manase ye rwa ta ba nɔng ɛn bapomo baba, vɛ à 

Taanak tanga Gat-Rimɔn tanga nekwɔn gyêng yas vɛ. 

26Mwa bapomo na nekwɔn gyêng yas de ba nɔ̂ng bwang BeKohat bá sè kuru 

jìp. 

27Ba to nɔ̂ng BeGɛrshɔn, ruhup hwak e ji vɛ Levi, bapomo baba yi e bak vwêl 

rebît yerê Manase ye rwa rak, vɛ à Golan de ha sé e Bashan, hak e ji bapomô 
dál tanga Beshtera tanga nekwɔn gyêng yas vɛ. 

28Ko yi e bak vwêl yerê Isakar, ba nɔng ɛn bapomo vemo ngan: Kishiyɔn, na 

Dabɛrat, 

29na Yarmut tanga Ɛn-Ganim mwa na nekwɔn gyeng yas vɛ; bapomo banaas 

a vane. 

30Yi e bak vwêl yerê Ashɛr, ba nɔng ɛn bapomo vemo ngan: Mishal, na Abdɔn, 

31na Hɛlkat tanga Rehep mwa na nekwɔn gyêng yas vɛ, bapomo banaas a 

vane. 

32Yi e bak vwêl yerê Naftali, ba nɔng ɛn bapomo batat vemo ngan: Kɛdɛsh 

e Galili, rehak e ji bapomô dál, na Hamɔt-Dor tanga Kartan na mwa nekwɔn 
gyêng yas vɛ. 

33Mwa bapomo de ba nɔ̂ng ruhup Gɛrshɔn o ba sé kuru na vɛ batat mwa na 

nekwɔn gyêng yas vɛ. 

34Ko ba nɔ̂ng bwâng BeLevi e ruhup Mɛrari bapomo yi e bak vwêl yerê Zɛbulun, 

vɛ a Yɔknɛyam, na Karta, 

35na Dimna tanga Nahalal mwa na nekwɔn gyêng yas vɛ, bapomo banaas a 

vane. 

36Ba to nɔng ɛn bapomo banaas yi e bak vwêl yerê Rubɛn, vɛ à Bɛzɛr, na 

Yahas, 

37na Kɛdɛmɔt tanga Mefat mwa na nekwɔn gyêng yas vɛ. 

38Yi e bak vwêl yerê Gat, ba to nɔng ɛn bapomo banaas, vɛ a Ramɔt wò 

Galeyat, rehak e ji bapomô dál, na Mahanayim, na 

39Hɛshbɔn tanga Yazɛr na mwa nekwɔn gyeng yas vɛ. 

40Mwa bapomo de ba nɔ̂ng ruhup Mɛrari wo yerê Levi ba sè kuru na vɛ baba. 

41Nepyak bapomo de BeIsrayɛl ba nɔ̂ng yerê Levi ba sé kuru banaas na vɛ rwit. 

42Karɛ repomo ra vɔk ɛ̀ kwɔ̂n gyêng yas rɛ. 

BeIsrayɛl ba vɔk vwel o, ha tɛ́ ɛ mɛn 

43Ano kwong, Dagwi Darwey a nɔ̂ng BeIsrayɛl mwa vwel de a kana sira a 

bedabeda mɛn, a rɔda nɔng ɛn. Yɛn a re hɛ, ha tɛ́ ɛ mɛn ko yɛn a sangal ɛ̀. 

44Dagwi Darwey a nɔng ɛn pɔngɔ e kawɛ bak, sede remo de a kana sira a 

bedabeda mɛn. Vit a hwak e ji bemât repugu mɛn de a tɔk ra retek na yɛn, yaga 
Dagwi Darwey a nɔng ɛn bemât repugu mɛn mwa e ji vwɔ mɛn. 

45Vit a ha hak de Dagwi Darwey a kana sira a BeIsrayɛl de ha tik nà sila hɛ. 

Yɔshuwa 22 
Yɔshuwa a tɛ̀ bemât yére Israyɛl yê rwa rak e gwong 

1Yɔshuwa a yila bemât yére Rubɛn, na yê Gat tanga rebit yê Manase yê rwa 

rak. 

2A yang ɛn, “Yin a ga gyeng kayɛ pyɛ de Mose, mwât fwôm Dagwi Darwey, a 

nɔng in nu e ra yɛ̀, ko yin a ga to gyeng badu hom arɔng. 

3Yin a tɔk yē waa à begwa min wɛt e ji neshey nemo pyak vey e yunung, ko yin 

a ra mwa pyɛ de Dagwi Darwey, Dagwi min, a nɔng in nu. 

4Di in a remo, Dagwi Darwey, Dagwi min, a ga nɔ̂ng begwa min pɔngɔ, ba ga 

sɛ̀ sangâl netyang, sede remo de a kana sira a yɛn. Yaga ano, doyo hin, na yin 
toyo vɔk e nelɔ min e vwel de ha tɛ́ ɛ min e gurâ Yɔrdan de Mose, mwât fwôm 
Dagwi Darwey, a kana nɔng in. 

5Ko tē in naka, na yin bin gyeng mwa badu de Mose, mwât fwôm Dagwi Darwey, 

a kana nɔng in vɛ: Tɛ̀ in yey na Dagwi Darwey, Dagwi min, na yin kyè 
e begwong mɛ mwa naka, na yin raa badu mɛ, na yin to bana hin na yɛ, na yin 
ra a yɛ̀ fwom na yey rining tanga gap min mwa arɔng.” 

6-8E bama mo, Yɔshuwa a tɛ̀ a yɛn nerat, ko a tɛ̀ ɛn e gwong. A to yang ɛn, 

“Toyo hin vɔk e nelɔ min na pyɛ̂ nedanerey sizɔng de yin a sɛ̀: Kàra yas, na 
dyam shinang, na dyam pyɛng, na dyam pama tanga dyam shi tanga gwakû 
berugu. Gas in pyɛ́ de yin a hashe yi na bemât repugu min o na begwa min.” 
Ko yɛn a kyè vɔk e nelɔ mɛn. Mose a ga kana nɔ̂ng rebit yerê Manase kwɔn o 
mɛn e rwa rak wo Yɔrdan, ko bwang mɛn Yɔshuwa a nɔng ɛn kwɔn o mɛn e rwa 
ta tanga bwâng begwa mɛn BeIsrayɛl. 

9Ano kwong, bemât yerê Rubɛn, na ye Gat tanga rebit ye Manase ba hala 

BeIsrayɛl e Shilo, e vwêl Kanaan, ba sogo ba kaba gwong vɔk e kwɔn mɛn 
e vwêl Gileyat, hemo de yɛn a ga re sede remo de Dagwi Darwey a kana nɔng 
ɛn redu yi e nû Mose. 

Gàgbang rangâs yas e bak Rɔt Yɔrdan 

10Jeng de yɛn a wul Gɛlilɔt bagat na Yɔrdan, e ji sevwêl Kanaan, ko yerê Rubɛn, 

na ye Gat tanga rebit ye Manase yɛn a lɔk gbɔng gàgbang rangâs yas vɔk na 
Dagwi de wá sè garang e hwomo. 

11Ko bwâng BeIsrayɛl ba wok ha mo, ba yang bemɛn, “Káa! BeRubɛn, na 

BeGat tanga rebit yerê Manase ba ga lɔk gàgbang rangâs yas vɔk na Dagwi 
e yɛnɛ̂ vwêl Kanaan, e Gɛlilɔt, e gura gworo gwô BeIsrayɛl!” 

12Ko yɛn mwa bemât Israyɛl ba hwo tula hɛn e Shilo, yaga na be wɔ tó como 

na yɛn. 

13Ko yɛn a tanga tomo Pinehas Ɛlɛyazar, piris, wɔ na BeRubɛn, na BeGat tanga 

BeManase vê rwa rak e vwêl Gileyat. 

14A vɔk ɛ bemât nuyel kuru vê yére BeIsrayɛl rwa ta, kawɛ e ji mɛn a sè dalɔ̂ 

ruhup e bak yere mɛn. 

15-16Jeng de yɛn a wɔ̀ sɛ̀ yére rwa rak o e vwêl Gileyat, yɛn a hwo ha na yɛn 

ngan: “Wok in pyɛ de regyɛng bemât Dagwi Darwey ba ye: E yerê yiyɛ pyɛ vyes 
à yemo de yin a hwo ra a Dagwî BeIsrayɛl ano ɛ? Yin a sé kyɛ́ in nà raa Dagwi 
Darwey, ko yin a hwo lɔk a bato min gàgbang rangâs yas! Yin a ra retek yunung 
na Dagwi Darwey! 

17Bare hin na banɛn de wot a ra e Peyor de bá vey á regyɛng bemât Dagwi 

Darwey na tumbang, ba ga vey a wot wɛt arɛt? Ko wot a ga ka tɛ̀ neyey mot 
haalal yi e vɛ pere vey e yunung wɛt. 

18Ko a remo, yin a to sé doyo a Dagwi Darwey bama a? Ka sede yin a ra retek 

na yɛ yunung, ko nahwol a rɔda tɛ̀ shom na mwa regyɛng BeIsrayɛl. 

19Ko ka sede yin e bare, bak vwel de yin a vɔk o wà pɔrɔk hɛ, de be tɔk re a 

Dagwi ɛ fongol wɛt, ko yē in dɔ vey e vwel de Dagwi Darwey a vɔk hɛ, e kwɔn 
de bûk sangal mɛ gwó sangal ɛ. Sɛ̀ in hin kwɔ̂n sangal o e tē mot! Ko yin kwon 
ra retek na Dagwi Darwey kɛ na wot wɛt. Yin lɔk a bato min gàgbang rangâs 
yas vɔk na Dagwi hwak detu na wo Dagwi Darwey, Dagwi mot wɛt. 

20Bare hin na jeng de Akan Zɛrak a kana kyɛ́ ɛ́ nà gyeng redu de ba nɔng e ra 

pyɛ́ de bê wey mɛ hywiri! Shôm Dagwi ya kana hwo e ra BeIsrayɛl mwa, ko á 
sè e yɛ nju mɛ zɔng de á wey yaga banɛn vane mo wɛt!” 

21Bemât yére Rubɛn, na yê Gat tanga rebit yê Manase ba toyo a bemât nuyêl 

regyɛng BeIsrayɛl, ba ye, 

22“Dagwi Darwey a sé Dagwi Wo Nerey Mwa, ey, a sé wo nerey mwa! Yɛ a tɔk 

pyɛ de ya tɛ̀, wot a ra ano, ko tik na BeIsrayɛl mwa be tɔk arɔng. Ka sede wot 
a lɔk gàgbang rangas o, na wot a ra retek, na wot kyɛ́ ot nà raa Dagwi Darwey, 
ko yɛ a kwon tik ot na neken wɛt! 

23Ka sede wot a lɔk gàgbang rangâs yas o, na wot bin doyo yi na yɛ, ka wot a 

ra ano, na wot nása ɛ̀ nenɔrɔ̂ yas burang kɛ ne nemuk kɛ ne wunâ nesa, ko tik 
na Dagwi Darwey pyɛ mɛ a tala hot neves mot! 

24Áa! Wot a ra ano zɔng, yaga wot a wok bengyip wɔgɔ, yére min yê kwon ba 

yâng myot e jeng de ye kyè vey: ‘Sɛ́ min ya sé na Dagwi Darwey, Dagwî 
BeIsrayɛl arɛt? 

25E yɛ de a ga tɛ̀ Rɔt Yɔrdan he sè yɛnɛ̂ vwel e tē mot na yin BeRubɛn tanga 

BeGat. Vit à hin nà nu e ji pyɛ̂ Dagwi Darwey!’ A sé ano de yére min ya rɔda ba 
tɔk dul myot nà re a Dagwi Darwey fongol. 

26Pyɛ ma yemo de ya tɛ̀ wot a lɔk gàgbang rangâs yas womo, ko wa sé yaga 

na wot a nása ɛ̀ nenɔrɔ̂ yas burang kɛ pyɛ́ mo cak wɛt. 

27Ko di in, wot a simo, na he tɛ́ ɛ pyɛ nuha e tē mot na yin, tanga e tê zamang 

de he kyè vey e bama mot. Tik na he dura, wot arɔng wot ê tɔk re a Dagwi 
Darwey fongol e nuyêl bûk sangal mɛ yi na nása nenɔrɔ̂ yas burang, na ne 
nemuk, tanga ne wunâ nesa. Yi ano, yére min ye kwon ba yâng yére mot 
e ngamo nuyel, vit à hɛn nà nu e ji pyɛ̂ Dagwi Darwey. 

28Wot a bare, ka sede yére min ya ba ha ano e jeng de ye kyè vey, ko myot ya 

rɔda ba yang ɛn, ‘Di in, bedabeda mot bá lɔk gàgbang rangâs yas womo, tyɛng 
na wane de wa sé e kwɔ̂n re a Dagwi Darwey fongol. Ba lɔk wɛ, na be nása ɛ̀ 

nenɔrɔ̂ yas burang kɛ pyɛ́ mo cak wɛt, ko yaga na wo sè nuha e tē min na wot 
wɔgɔ, wot a sé e ji bemât Dagwi arɔng.’ 

29A sé kyiri, na be ye, wot a ra retek na Dagwi Darwey, kɛ wot a kyɛ́ ot nà raa 

hɛ, na wot lɔk gàgbang rangas yaga nása nenɔrɔ̂ yas burang, na ne nemuk, 
tanga ne wunâ nesa. Wot e simo nása nenɔrɔ mot e ra gàgbang rangas de wa 
sé e nuyêl bûk sangâl Dagwi Darwey zɔng.” 

30Jeng de Pinehas, piris, na bemât nuyêl regyɛng BeIsrayɛl de bá sè tanga yɛ 

ba wok pyɛ́ de BeRubɛn na BeGat tanga BeManase ba misang, ko ya jam a 
yɛn. 

31Ko Pinehas Ɛlɛyazar a yang ɛn, “A remo, wot a tɔk, Dagwi Darwey a sé e tē 

mot. Yin a ga kyɛ́ in nà raa Dagwi Darwey wɛt. Ko mwin, yin a ga sey BeIsrayɛl 
yi e tabâk Dagwi Darwey.” 

32E bama mo, Pinehas, tanga bemât nuyel o ba toyo yi na BeRubɛn, na BeGat 

yi e vwêl Gileyat vɔk na bwâng BeIsrayɛl e vwêl Kanaan, ko yɛn a misang a yɛn 
pyɛ de bemat o ba ha. 

33Reha mo ra jam a BeIsrayɛl, ko yɛn a somo Dagwi. Ba to ha hâ wɔ̂ tô como 

na bemɛn, na be wey na sevwel de BeRubɛn na BeGat ba sangal ɛ̀ wɛt. 

34BeRubɛn tanga BeGat ba ye, “Kwɔ̂n rangas hemo ha sé nuha e tē mot na yɛn 

wɔgɔ, Dagwi Darwey a sé Dagwi mot.” Ko ba vo a hɛ rezâ “Nuha.” 

Yɔshuwa 23 
Yɔshuwa a ha hâ yɛnɛ mo na bemat 

1Jeng pyak ya ga kwey e bama de Dagwi Darwey a nɔ̂ng BeIsrayɛl pɔngɔ yi 

e bemât repugu de ba gwɔrɔ hɛn, ko Yɔshuwa arɔng a ga kwop kpushuk. 

2Yaga ano, a hwo rini BeIsrayɛl mwa, bemakuk na bemât nuyel, bemât shɔt na 

bedâ tom mɛn, ko a yang ɛn, “Di in, ma ga kwop kpushuk. 

3Yin pyɛ min yin a ga di pyɛ̂ mwa de Dagwi Darwey, Dagwi min, a ga ra a yerê 

bemat vemo yaga yin, á sè e yɛ de á tó como yaga yin. 

4Di in, ma ga gas a yin e yére min mwa sevwel yi e Yɔrdan e rwa rak vɔk 

e Gworep Tē e rwa ta. Ma ga nɔng in vwêl bemat de wot a ga re e como tanga 
mwa hemo de wot a rɔngɔl nà re arɔng. 

5Dagwi Darwey, Dagwi min, a rɔda ro ɛn yi e nuyel min, a tik a yin vwel o he tɛ́ 

ɛ min, de a kana sira a yin. 

6Ko sǎ hin gak, na yin gyeng mwin mwa pyɛ́ de ba jɛk e Bwok-basa Badu Mose, 

yin kwon tɛt ɛ hak wɛt. 

7Yin wuna hin na bwâng bemât yére yemo de ya rɔngɔl e tē min wɛt. Yin nɔ̂ng 

bedagwi mɛn nerey, kɛ yin sira hin na bazâ vɛ arɔng wɛt. Yin sap ɛn, na yin re 
a yɛn fongol wɛt. 

8Ko bana hin na Dagwi Darwey, Dagwi min e negya, sede remo de yin a ga ra 

vey e remo. 

9Yɛ a ga ró a yin begbɔng yére bemât jey de ya vɔk gap yi e nuyel min, ko vit a 

mwat de a tɔk tumal, na a man gèy na yin vey e yunung. 

10Mwat gwining e ji min a tɔk ró bemat gu, yaga Dagwi Darwey, Dagwi min, a 

sé tó como yaga yin, sede remo de a ga kana sira a yin. 

11Yaga ano, tē in naka, na yin tɛ̀ yey min na Dagwi Darwey, Dagwi min. 

12Ko ka sede yin a doyo, na yin a wuna hin na bwâng bemat vê yére yemo de 

ya tɛt ɛ e tē min, na yin a wuna nesa, na yin a ra weneng na yɛn, 

13ko tɔk in tsɛng-tsɛng, Dagwi Darwey, Dagwi min, a rɔda re nuyel na ró a yin 

yére bemat yemo mo wɛt. Yɛn a rɔda tɛ́ ɛn a yin sede segun kɛ sòro, ko yɛn a 
rɔda tɛ̀ a yin nepep, sede ba dak in na bezining, kɛ sede rɔgɔ de he ló bayis 
min. E yɛnɛ mo, ba rɔda wey na yin yi e vwel rat hemo de Dagwi Darwey, Dagwi 
min, a ga kana nɔng in hɛ. 

14“A remo, ma ga vey bagât kyè wɔ̂ sɛ̀ beda hom. Yin a tɔk e ji yey min mwin, 

kayɛ pyɛ ryat de Dagwi Darwey, Dagwi min, a ga sira a yin, ya ga sila mwa, ko 
vit a cak de ya radɛ wɛt. 

15-16Ko tyɛng sede remo de a sila kayɛ pyɛ ryat de a ga kana sira, ano arɔng, a 

rɔda sila hâ tabak mɛ de a ga sira hɛ. Dagwi Darwey, Dagwi min, a wuna hɛ na 
sira tanga yin, ko e simo, na yin a gyeng wuna-na-sira mo. Ka sede yin a doyo 
yi na yɛ, na yin re a bedagwi behak fongol, shom mɛ ya rɔda fus e ra yin, ko a 
rɔda tabak hin. Ko e ji kejeng zɔng, vit a hwak e ji min de a rɔda tɛt ɛ e ji vwel 
rat hemo de a ga kana nɔng in.” 

Yɔshuwa 24 
Yɔshuwa a bare a BeIsrayɛl gbɔng pyɛ́ de Dagwi a ga ra 

1Yɔshuwa a rini yére Israyɛl mwa, be tula hɛn e Shɛkɛm. A rini bemakuk na 

bemât nuyel, na bemât shɔt tanga bedâ tom, ko yɛn a vey dura bato mɛn 
e nuyêl bûk sangâl Dagwi. 

2A hwo yâng bemat o mwa, “Dagwi Darwey, Dagwî BeIsrayɛl, a ye ngan: ‘Yimo 

raane bedabeda min ba sangal e gurâ Gwɔrɔt Ɛifaratɛs, ko ba re a bedagwi 
behak fongol. Hane há re nuyel vɔk e jeng Tɛra dâ Abraham na Nahor. 

3Ko ma jut da min Abraham yi e sevwel o e gurâ Ɛifaratɛs o, ma kyè na yɛ̀, a 

kwey mwa vwêl Kanaan, ko ma gwɛ̌ nepyak yere mɛ. Ma nɔng ɛ hwey wen, 
Yishak, 

4ko ma to nɔ̂ng Yishak nèy neba — Yakɔp tanga Esau. Ma nɔ̂ng Esau bak vwêl 

berakû Seyir, na a se mwɛ, ko e bamâ jeng cak Yakɔp tanga nèy mɛ ba kyè vɔk 
e Misra. 

5-6“ ‘E bamâ jeng cak arɔng, ma tomo Mose na Aharon vɔk na yére mɛn, ko ma 

tak a BeMisra reyɔm na betumbang detidetu. E bama mo, ma nusu na 
bedabeda min yi e hwomo, ko ma vey na yɛn vɔk e Gbɔng Rep Sere. Jeng de 
BeMisra kwong ba raa hɛn e bekyɛkyɛ̂ bedwa na besuga mɛn, 

7yɛn a tosho a me, na me sɛlɛ hɛn, ko ma tɛ̀ lwīl gwa gas ɛn na BeMisra. Ma tɛ̀ 

nshî gworep na ye mulang e ra yɛn, ko gwà bang ɛn mwa hywiri. Yin a tɔk pyɛ 
de ma ra a BeMisra. “ ‘E bama mo, yin a sangal e hey neshey pyak, 

8sɛ̌ ma vey na yin e ji vwêl BeAmɔr, vemo de ba sangal e rwa rak wo Yɔrdan. 

Yɛn a tó como na yin, ko ma nɔng ɛn e ji vɔ min. Ma wey a yin na yɛn, ko yin a 
sey ɛ̀ vwel mɛn, ha tɛ́ ɛ min. 

9E bama mo, gbɔng gwɔ̀m Mowap, Balak Zipor, a yong ɛ́, na a tó como na yin. 

A hwo tomo a Balaam na a vey mok a yin gawey. 

10Ko ma kyɛ́ me nà wok ha mɛ, ko a vɛ̌ tɛ̀sɛ a yin nerat e negya. Yi ano, ma sey 

in yi e vwɔ̂ Balak. 

11Ano arɔng, yin a ye dɔ a Rɔt Yɔrdan, ko yin a vey wul Yeriko. Yin a tó como 

na bemât Yeriko, ko ma sɛlɛ hin, yin a re ɛn na como, tyɛng sede bwang bemât 
vwel o, vɛ a BeAmɔr, na BePɛrizi, na BeKanaan, na BeHiti, na BeGirgash, na 
BeHivi tanga BeYebus. 

12Sede remo de yin a re nuyel, ma tɛ̀ bengyip ba vo ɛn, ko ma tɛ̀ ɛn be tele, 

tyɛng sede begwɔ̀m BeAmɔr beba vane. Yin a ró ɛn na wal kɛ gbang min wɛt. 

13Ma ga nɔng in vwel de yin a ka how cāp hɛ wɛt, na bapomo de yin a ka lɔk wɛt. 

A remo, yin a sé sangal e ji vɛ, ko yin a sé wok netâ nèy anap tanga pat yi 
e batîn cɔ́gɔt de yin a tus wɛt!’ ” 

Yɔshuwa a yishi BeIsrayɛl, be kasa mwat de bê ra hɛ 

14Yɔshuwa a re nuyel na ha, a ye, “Wok in bengyip Dagwi Darwey, na yin sap 

ɛ, na yin raa hɛ na yey rining. Páa in pyɛ̂ sekwit de bedabeda min bá tâng yɛ a 
bedagwi mɛn, bá raa hɛn jeng de bá sè e bavwêl Mɛsɔpɔtamya na Misra, ko 
raa hin Dagwi Darwey nju mɛ. 

15Ka sede yin a simo, yin raa hɛ wɛt, ko kasa hin yunung, winde yin ê raa: 

bedagwi de bedabeda min bá raa e Mɛsɔpɔtamya kɛ vê BeAmɔr de yin a sé na 
sangal e vwel mɛn. Ko me tanga belɔ hom wot a rɔda raa Dagwi Darwey.” 

16Ko bemat o ba toyo na há, ba ye, “Àa! Hwó tē kɛ gyeng, wot ê ye waa à Dagwi 

Darwey, na wot a raa bedagwi behak a? 

17Yaga á sè e Dagwi Darwey, Dagwi mot, de á nusu na beda mot tanga wot yi 

e ji sesam e sevwel Misra, ko wot á di gbɔng pyɛ̂ bes de á ra. Á to gyenges hot 
e kagwɛ gwong de wot a kweres ɛ̀ e ji bavwêl bemat beduk. 

18E yɛ de á ro a wot mwa bemat o tanga BeAmɔr de bá sè e vwel hemo arɔng. 

Yaga ano, wot arɔng wot ê raa Dagwi Darwey, yaga e yɛ̀ wɛ̀ a Dagwi mot.” 

19Yɔshuwa kwong a yâng bemat o, “A sé negbang, na yin raa Dagwi Darwey, 

yaga yɛ̀ a sé Dagwi detu, yɛ a simo, be tyɛngrɛ hɛ na hwak wɛt, ko yɛ a rɔda 
hàla a yin negbarak na banɛn min wɛt. 

20Ka sede yin a ye waa a hɛ, na yin a raa bedagwi beduk, yɛ̀ a rɔda doyo e ra 

yin, ê teshe na yin na neves, ko ê wey na yin mwa vit, mwa ano de a ga kana 
dura a yin nerat mɛ.” 

21Ko bemat o ba toyo a Yɔshuwa, ba ye, “Kɛ́ɛ wey! Wot ê raa Dagwi Darwey!” 

22Yɔshuwa kwong a yang ɛn, “Yin a sé bemât nuha bato min, yaga yin pyɛ min 

yin a ga kasa, na yin a raa Dagwi Darwey.” Ko yɛn a toyo na ha, ba ye, “Ey, wot 
a sé vê nuha.” 

23Yɔshuwa a yang ɛn, “Ano kwong, páa in pyɛ̂ sekwit de yin e tang yɛ a bedagwi 

vemo de yin a vɔk e tē min, ko nɔng in a Dagwi Darwey, Dagwî BeIsrayɛl neyey 
min.” 

24Ko bemat o ba ye, “Wot a rɔda raa Dagwi Darwey, Dagwi mot zɔng, ko e yɛ̀ 

wɛ̀ nju mɛ de wot ê gyeng ha mɛ.” 

25E tuk hane, e Shɛkɛm, Yɔshuwa a wuna bemat o na sira tanga Dagwi, ko a 

nɔng ɛn badu de bê raa. 

26A jɛk pyɛ́ yane e Bwok-basa Badu Dagwi. E bama mo, a jut gwogbɔng 

gwofwa, a tɛ̀ gwɛ̀ cik e hwomo e retîn cɔgɔ̂t ouk e kwɔ̂n re a Dagwi Darwey 
fongol. 

27Ko a yâng mwâ bemat o, “Di in, gwofwa gwomo! Gwa rɔda sè nuha mot, yaga 

gwà ga wok neha mwa de Dagwi Darwey a ga ha a wot. Gwà rɔda bare a yin, 
yaga yin ê kwon kyɛ́ in na raa Dagwi.” 

28Ano, Yɔshuwa a tɛ̀ bemat o e gwong, ko kawɛ a toyo vɔk e bak vwel mɛ. 

Rekû Yɔshuwa na Ɛlɛyazar 

29E bamâ pyɛ́ yane, Yɔshuwa Nun, mwât fwôm Dagwi Darwey a ku, yɛ̀ na 

neshey naga gwining na nɛ kuru rining (110). 

30Ba lɛrɛ hɛ e kwɔn nedanelɔ mɛ e Timnat-Sɛrak e bak vwêl berahwôl Ɛfrayim, 

e rwa bato na rakû Gaash. 

31BeIsrayɛl ba raa Dagwi Darwey mwa jeng de Yɔshuwa á sè kwen, ko e bamâ 

reku mɛ, ba re nuyel e ji raa mo, sɛ̌ bemakuk de ba sè, de ba bɛrɛng pyɛ̂ mwa 
de Dagwi Darwey a ra a BeIsrayɛl ba kushu arɔng. 

32Ko ba lɛrɛ bekup Yɔsɛf, vemo de BeIsrayɛl ba vɔk yi e Misra, e Shɛkɛm, e ji 

bak vwel de Yakɔp á kana sey e nû dyām shinang naga yi na nèy Hamor, dâ 
Shɛkɛm, kwɔn o ha tɛ́ ɛ he belɔ Yɔsɛf. 

33Ɛlɛyazar Aharon arɔng a ku, ko ba lɛrɛ hɛ e Gibeya, e bak vwêl berahwôl 

Ɛfrayim, repomo de ba kana nɔ̂ng hwey mɛ Pinehas. 

Besuga Israyɛl 
Besuga Israyɛl 1 

Yére Yuda na Simɛyɔn ya re bak vwel de ba nɔng ɛn 

1Bama de Yɔshuwa a ga ku, ko BeIsrayɛl ba hwo rangâl Dagwi Darwey, ba ye, 

“Yi e yɛ̌ yere de bemat mɛn ba rɔda kyè e nuyel mot vɔk e de tô como na 
BeKanaan arɛt?” 

2Ko Dagwi Darwey a toyo a yɛn, a ye, “E yerê Yuda de yà rɔda kyè wɔ. Ma ga 

nɔng ɛn sevwel o e vwɔ mɛn.” 

3Ko BeYuda ba yâng begwa mɛn yerê Simɛyɔn, “Vey wuna hin na wot e bak 

sevwel de ba ga nɔng ot, na wot tó como na BeKanaan. E bama mo ko wot a 
rɔda to wuna hot na yin e bak o mwin arɔng.” Ko yerê Simɛyɔn ya kyè tanga 
yɛn. 

4-5Yɛn mwa ba wɔ̀ tó como mo. Ko Dagwi Darwey a nɔng ɛn wɛng e ra 

BeKanaan tanga BePɛrizi. E repomo de bà tang rɛ, à Bɛzɛk, yɛn a re bemat gu 
kuru (10,000) e como mo. E hwomo yɛn a sɛ̀ gwɔ̀m repomo mo, womo de ba 
tang ɛ, à Adoni-Bɛzɛk, ko yɛn a tó como na yɛ. 

6Adoni-Bɛzɛk o a tele, ko yɛn a ro ɛ, yɛn a wɔ̀ vo ɛ; ko yɛn a yɛt gbɔng nèy vɔ 

mɛ na gbɔng nèy bol mɛ, ba paa nɛ. 

7E bama mo, Adoni-Bɛzɛk a ye, “Ma kana yɛt a begwɔ̀m kuru bataama gbɔng 

nèy vɔ mɛn na gbɔng nèy bol mɛn, ko yɛn a kyě tɔng cɛ̂k pyɛ́ e nɛ̂n tebut hom. 
A remo, Dagwi a ga tala me pyɔlɔ hom e ra pyɛ de ma kana ra a yɛn.” Yɛn a 
kyè na yɛ vɔk e Yɛrusalɛm, ko a wɔ̀ ku e hwomo. 

8BeYuda ba hwo repomô Yɛrusalɛm na como, ko yɛn a re rɛ, yɛn a tow bemat o 

na bewal, ko yɛn a dak kya e repomo mo arɔng. 

9E bamâ hane, BeYuda yɛn a wɔ̀ tó como na BeKanaan de ba sé sangal 

e bapomô beraku, na vemo de ba sé sangal e bak hêy gbingiring e rwa ta, 
tanga vemo de ba sé sangal e bapomô berahwol o. 

10BeYuda mo ba re nuyel na tô como na BeKanaan de ba sé sangal e repomô 

Hɛbrɔn. Bà kana yishi rezâ repomo mo, à Kiriyat-Arba. Yɛn a mɔbɔs bedanelɔ 
behak betat de ba tang ɛn, à Sheshai, na Ahiman tanga Talmai. 

11Yi e hwomo yɛn a wɔ́ e repomô Debir remo de bà kana yishi rɛ, à Kiriyat-Sɛfɛr. 

12Ko hwak e ji mɛn, de ba tang ɛ, à Kalɛp, a ye, “Kawɛ mwat de ê wɔ̀ tó como 

na bemât repomô Kiriyat-Sɛfɛr, ko a re ɛn e como mo, ma rɔda nɔng ɛ hwóng 
hom Aksa, na a tɛ́ ɛ hwâ weneng mɛ.” 

13Ko Ɔtniyɛl, hwêy Kenas, gwa Kalɛp swɛl o, a wɔ̀ tó como mo, a re ɛn, ko Kalɛp 

a vɔk a nɔng ɛ hwóng mɛ Aksa, na a tɛ́ ɛ hwâ weneng mɛ. 

14E jeng weneng o, Ɔtniyɛl a hwo hanat na hwā mɛ wɔgɔ, a rangâl da mɛ na a 

nɔng ɛn cap; jeng de hwā mo a gyirik yi e ra madung, ko Kalɛp a yang ɛ, “Ala ɛ?” 

15A ye, “Di, hwà ga nɔng me hêy gbingiring, ko tik na hwo ra a me pyɛ ryat, na 

hwo nɔng me kwɔ̂n lel nshi arɔng”. Ko Kalɛp a nɔng ɛ nekwɔn nehak de na vɔk 
lel nshi e berahwol mwa tanga e vwel o. 

16BeKeni, yerê tya Mose yɛn a kyè tanga BeYuda yi e Repomô Tyét Ryey vɔk 

e bak hêy Yuda de ha sé e kwɔn gbingiring e batin na Arat. E hwomo yɛn a 
sangal tanga BeAmalɛk. 

17Ano kwong, BeYuda na begwa mɛn BeSimɛyɔn ba re nuyel, ba wɔ̀ hwo e ra 

BeKanaan de ba sé sangal e Zefat na como, ko yɛn a re ɛn, ba wey na 
repomo mo hywiri. Yaga ano, ba vo a repomo mo rezâ, Hɔrma, wɔgɔ, wey 
hywiri. 

18-19Dagwi Darwey á sè tanga BeYuda, ko yaga ano yɛn a vɔk sevwêl bak 

beraku. Ko bapomô Gaza, na Ashkɛlɔn, na Ɛkrɔn mwa na yɛnɛ̂ vwêl vɛ yɛn a 
tɔk re vɛ na como wɛt, yaga bemat vwel o ba vɔk bekyɛkyɛ̂ bedwa vê dyam. 

20Ba nɔng Kalɛp repomô Hɛbrɔn, sede remo de Mose à kana ha a yɛ, yɛ̀ kwong 

a ro cáng nèy Anak nane netat yi e rɛ. 

21Ko bemât yerê Bɛnyamin ba tɔk ro BeYebus de ba sé na sangal 

e Yɛrusalɛm wɛt, yaga ano yɛn a re nuyel na sangal e dem hining tanga bemât 
yerê Bɛnyamin vey e jeng yemo. 

Yére de ya sangal e rwa bato ya re bak vwel de ba nɔng ɛn 

22Ano kwong bemât lɔ Yɔsɛf, yɛn à yére Ɛfrayim na Manase, yɛn a wɔ̀ hwo e ra 

bemât Bet-Ɛl, ko Dagwi Darwey á sè tanga yɛn. 

23Yɛn a tomo bemat e lɛrɛ, na be wɔ̀ bɛrɛng a yɛn repomô Bet-Ɛl o, rēmo de bà 

kana yishi rɛ, à Lus. 

24Bemât wɛlɛ vane mo ba di mwat hwak de a sé nusu yi e ji repomo mo, yɛn a 

yang ɛ, “Wot e ra won na hwo, dura a wot gwong de wot ê kwey ɛ, na wot yel 
e ji repomo remo, ko wot a rɔda ra a hwo pyɛ vyes cak wɛt.” 

25Yɛ kwong a dura a yɛn gwong de yɛn a yel ɛ̀. Yɛn a yel, ko yɛn a tow bemat o 

mwa na bewal, ko mwat wane tanga mwa belɔ mɛ zɔng de ba tik ɛn beken. 

26Mwat wane mo a nusu hɛ, a kyè vɔk e sevwêl BeHiti. E hwomo a lɔk ɛ̀ 

repomo, ko a vo a rɛ rezâ Lus, reza ma rane de be yishi mɛ̀ rɛ vey e jeng yemo. 

27Bemât yerê Manase yɛn a ro bemât bapomô Bet-Sheyan na vê Taanak, na 

vê Dor, na vê Ibleyam, na vê Megido tanga nebapomo mɛn wɛt. Ko BeKanaan 
ba re nuyel na sangal e ji yɛnɛ̂ vwel hane mo. 

28Jeng de BeIsrayɛl ba gwɛ̌ tɛ̀ gap, yɛn a tɛ̀ BeKanaan gbing-gbing be ra a yɛn 

fwom, ba ro ɛn yi e tē mɛn wɛt. 

29Bemât yerê Ɛfrayim arɔng ba ro BeKanaan de ba sé sangal e Gɛzɛr wɛt, ko 

bemat o ba re nuyel na sangal mɛn e dem hining tanga yɛn. 

30Bemât yerê Zɛbulun ba ro BeKanaan de ba sé sangal e Kitrɔn kɛ vê 

Nahalɔl wɛt, bemat o ba re nuyel na sangal na yɛn e dem hining, ko BeZɛbulun 
ba tɛ̀ ɛn gbing-gbing be ra a yɛn fwom. 

31-32Bemât yerê Ashɛr arɔng ba ro bemât bapomô Ako, na vê Sidɔn, na vê 

Aklap, na vê Akzip, na vê Hɛlba, na vê Afik, tanga vê Rehop wɛt. Yaga ano 
BeAshɛr ba sangal tanga BeKanaan e dem hining o. 

33Bemât yerê Naftali ba ro bemât Bet-Shɛmɛsh na bemât Bet-Anat wɛt, ko yɛn 

a re nuyel na sangal e dem hining na BeKanaan de ba sé e vwel o. Ba tɛ̀ bemat 
vane mo gbing-gbing be ra a yɛn fwom. 

34Ko BeAmɔr ba gang bemât yerê Dan vɔk e bak vwêl bahwol, yɛn a simo a 

BeDan o be sangal e bak tyɛl tanga yɛn wɛt. 

35BeAmɔr ba tɛ̀ tuushush e de sangal e Ayalɔn, na Shaalbim tanga Raku Heres. 

Ko bemât lɔ Yɔsɛf yɛn à yére Ɛfrayim na Manase, ba ye ngyɛ́k na gap mɛn 
mwa, ba tɛ̀ ɛn gbing-gbing be ra a yɛn fwom. 

36E rwa batin yɛnɛ̂ sevwêl BeAmɔr ha kaba yi e bak Sela wɔ tut e hyôk rakû 

Akrabim vɔk e nuyel. 

Besuga Israyɛl 2 
Tom-lagwî Dagwi Darwey e Bokim 

1Tom-lagwî Dagwi Darwey a hwo tut yi e Gilgal vɔk e Bokim, ko a yâng 

BeIsrayɛl, “Ma ga nusu na yin yi e Misra vey e ngamo e sevwel de mà kana sira 
a bedabeda min, ma rɔda nɔng ɛn sɛ. Ma ye, ‘Ma rɔda lashe wuna-na-sira hom 
de mà kana sira na yin ko tyɔng wɛt. 

2Yin arɔng, yin kwon wuna hin na sira tanga bemat de ba sé na sangal e vwel 

hemo wɛt. Tik na yin gangas nekwɔn rangâs yas vɔk na bedagwi mɛn.’ Ko mwa 
ano yin a raa há hom wɛt. Yaga sɛ́ de yin a ra ano arɛt? 

3Yaga ano, me arɔng ma rɔda ro a yin hɛn wɛt, ko yɛn a rɔda sè sede bagun 

vos in, ko bedagwi mɛn ba rɔda hwɔshɔ nehywɛ min, ko hemo ha rɔda wey na 
yin.” 

4Jeng de BeIsrayɛl mwa ba wok ha hane de tom-lagwi o a ha, yɛn a hwo tosho 

ding-ding. 

5Yaga ano, yɛn a vo a kwɔn o rezâ Bokim wɔgɔ, vemo de be tosho. Yɛn a nása 

nenɔrɔ̂ yas de be yɛt vɔk na Dagwi Darwey e kwɔn hane mo. 

BeIsrayɛl ba tik nà raa Dagwi e bamâ rekû Yɔshuwa 

6Bama de Yɔshuwa a ga tɛ̀ BeIsrayɛl e gwong, kawɛ a kyè vɔk e bak sevwel o 

mwɛ, na a wɔ̀ re ɛ̀ nedanelɔ. 

7Ko BeIsrayɛl bá sap Dagwi Darwey jeng de Yɔshuwa á sè rɔ̌ kwen tanga jeng 

de bemakuk de bá rɔ̌ beken e bamâ rekû Yɔshuwa, yɛn bemakuk vemo de ba 
bɛrɛng gbɔng tomong de Dagwi Darwey o á kana ra a BeIsrayɛl. 

8Ko Yɔshuwa Nun, sam Dagwi Darwey a tɛ̀ neshey naga na kuru (110), ko a de 

ku. 

9Ba lɛrɛ hɛ e vwêl nedanelɔ mɛ de ba nɔng ɛ e Timnat-Hɛrɛs, e vwêl bahwôl 

Ɛfrayim e rwa bato na rakû Gaash. 

10Bwâng bemât jeng Yɔshuwa ba kushu arɔng, ko bemat behak ba raa vane, 

ba dun Dagwi Darwey na gbɔng tomong de a ga ra a BeIsrayɛl. 

11Ano kwong BeIsrayɛl ba ra pyɛ́ vyes e nuyêl Dagwi Darwey, yɛn a sap 

BeBaal. 

12Yɛn a kyɛ́ ɛn nà re a Dagwî bedabeda mɛn fongol, Dagwi Darwey de a pat ɛn 

yi e ji Misra. Yɛn a hwo raa bedagwî bemat vane de ba gwɔrɔ hɛn ba re a vɛ 
fongol, ko yɛn a ló a Dagwi Darwey yey. 

13Yɛn a kyɛ́ ɛn nà re a Dagwi Darwey fongol, ko yɛn a sap dagwî Baal na ve 

Ashtarɔt. 

14Dagwi kwong a wok shom sizɔng na BeIsrayɛl, ko a nára hɛn e vwɔ̂ bemat de 

ba jugu hɛn. A tɛ̀ ɛn e vwɔ bemât repugu mɛn de ba gwɔrɔ hɛn, ba re gap mɛn, 
ba tak a yɛn reyɔm. Ko BeIsrayɛl o vit a hɛn nà gap de bê tɔk gyeng mɛ̀ bato 
mɛn yi na bemât repugu mɛn o. 

15Kayɛ jeng de yɛn a nusu wɔ̂ como, ko yɛn a tɔk di wɛng wɛt, yaga Dagwi 

Darwey a vɔk repugu na yɛn sede remo de a kana sira a yɛn. Yaga ano yɛn a 
sè e ji reyɔm sizɔng. 

16Ano kwong, Dagwi Darwey a nɔng ɛn bemât nuyel, na be sey ɛn yi e vwɔ 

bemat de ba jugu hɛn. 

17Mwa ano yɛn a tɔk wet betong, na be wok hâ bemât nuyel mɛn o wɛt. Yɛn a 

to bana hɛn na Dagwi Darwey wɛt, ko yɛn a re a bedagwi behak fongol. 
Bedabeda mɛn bà kana gyeng badu Dagwi Darwey, ko e jeng tyɔng zamang 
hemo ha tik nà ra ano. 

18Kayɛ jeng de Dagwi Darwey a nɔng ɛn mwât nuyel, ko Dagwi á sè tanga yɛ, 

na a sɛlɛ hɛ, ko a sey ɛn yi e vwɔ bemât repugu mɛn kayɛ jeng de mwât nuyel o 
a sé kwen. A ra ano yaga e wok nemwishish mɛn jeng de e wok rus mɛn e nɛ̂n 
vemo de ba ngyit ɛn, ko ba tak a yɛn reyɔm. 

19Ko bama de mwât nuyel mɛn o a ga ku, ko bemat o ba to ɛn e ji negwɔn 

neves, de na dal ne bedabeda mɛn. Yɛn a raa bedagwi behak, ba sap vɛ, ko 
ba re a vɛ fongol arɔng; yɛn a kyɛ́ ɛn nà hàla negwɔn neves na negbarak mɛn o. 

20Yaga ano Dagwi a wok shom sizɔng na BeIsrayɛl, ko a ye, “Yerê bemat vemo 

ba lashe wuna-na-sira hom de mà kana sira a bedabeda mɛn, ko yɛn a kyɛ́ ɛn 
nà wet betong na ha hom. 

21E ngamo nuyel, ma rɔda to me ro a yɛn yére cak wɛt yi e ji bwâng yére bemat 

de ya rɔngɔl e jeng de Yɔshuwa a ku, a hàla ɛ̀ yɛ̄. 

22Yi na yɛ̄ ma rɔda mara BeIsrayɛl, na me di kɛ gyeng yɛn ê tɔk raa gwong hom 

tyɛng sede remo de bedabeda mɛn bà kana raa, kɛ wey arɛt.” 

23Ano kwong, Dagwi Darwey a tik yére yane ye sangal e sevwel o, ko a ro yɛ 

ziri wɛt, a ka nɔng ɛn e vwɔ̂ Yɔshuwa na a ro ɛn arɔng wɛt. 

Besuga Israyɛl 3 
Bwâng yére de ya tɛt ɛ̀ e sevwêl BeIsrayɛl 

1Dagwi Darwey a tik bwâng yére cak e sevwel o, yaga na yɛ̀ a bin mara mɛ̀ 

BeIsrayɛl de ba ga kana masa tô como e Kanaan wɛt. 

2A ra ano zɔng, na a bin basa a kahɛ zamâng BeIsrayɛl tô como, a kat mɛ̀ hemo 

de ha ga kana tɔk tô como wɛt. 

3Yére bemat de ba tik ɛn e vwel o, à BeFilisti e bapomo betungun mɛn, na mwa 

BeKanaan, na mwa BeSidɔn, tanga mwa BeHivi de bá sè sangal e bak berakû 
Lɛbanɔn, yi e rakû Baal-Hɛrmɔn vɔk e Lebo-Hamat. 

4Ba tik ɛn e hwomo, yaga na be tɛ́ ɛn pyɛ marâ BeIsrayɛl, na be di kɛ gyeng yɛn 

a rɔda raa badu de Dagwi Darwey à kana nɔ̂ng bedabeda mɛn yi e vwɔ̂ Mose. 

5Ano kwong BeIsrayɛl bà sangal e tê BeKanaan, na BeHiti, na BeAmɔr, na 

BePɛrizi, na BeHivi, tanga BeYebus. 

6Ko yɛn a hwo wuna hɛn e râ weneng na bemɛn, yɛn a nɔng ɛn behwong mɛn, 

ko yɛn a jut a nèy mɛn behwông bemat o arɔng, ko yɛn a re a bedagwi mɛn 
fongol. 

Ɔtniyɛl, Mwât nuyel 

7Ano kwong, BeIsrayɛl ba ye bam à Dagwi mɛn, yɛ Dagwi Darwey. Ba ragas 

pyɛ́ vyes e bayis mɛ, yaga yɛn a hwo re a pyɛ̂ sekwît Baal na Ashera fongol. 

8Yaga ano, Dagwi a wok shom sizɔng na BeIsrayɛl, ko a vɛ̌ nára hɛn e vwɔ̂ 

Kushan-Rishatayim, hwak e ji begwɔ̀m Mɛsɔpɔtamya. BeIsrayɛl ba sap ɛ, ko a 
re negwɔm e ra yɛn neshey rwit. 

9Jeng de BeIsrayɛl ba tosho a Dagwi Darwey, ko yɛ a nɔng ɛn mwat de a sey 

ɛn yi e vwɔ̂ bemât repugu mɛn, reza mɛ, à Ɔtniyɛl, hwêy Kenas, gwa Kalɛp 
swɛl o. 

10Gabik Dagwi Darwey ha hwo e ra Ɔtniyɛl, ko a tɛ́ ɛ mwât nuyêl BeIsrayɛl. A 

wɔ̀ to como na gwɔ̀m o, Dagwi Darwey a nɔng ɛ wɛng, ko a re ɛ e como mo. 

11Vwel o ha sangal tyang neshey kuru banaas (40) vɔk e jeng de Ɔtniyɛl Kenas, 

a ku. 

Ehut, mwât nuyel 

12Ano arɔng, BeIsrayɛl bà to ra pyɛ́ vyes e nuyêl Dagwi Darwey. Yaga banɛn 

vane de yɛn a ga ra mo, Dagwi a nɔ̂ng Ɛglɔn, gbɔng gwɔ̀m Mowap, gap e ra 
yɛn. 

13Ɛglɔn kwong a wɔ̀ rini BeAmɔn na BeAmalɛk, yɛn a wɔ̀ tó como na BeIsrayɛl. 

Yɛn a re BeIsrayɛl na como, yɛn a re Repomô Tyét Ryey wɔgɔ, Yeriko, ko ra tɛ́ 
ɛ remɛn. 

14BeIsrayɛl ba sap Ɛglɔn, gbɔng gwɔ̀m Mowap, ko a re negwɔm e ra yɛn neshey 

kuru na nɛ rwit (18). 

15Ko BeIsrayɛl ba tosho a Dagwi Darwey. Yɛ kwong a nɔng mwat de a sey ɛn, 

reza mɛ, à Ehut, hwey Gera, yi e yerê Bɛnyamin. Yɛ a sé mwat mwɛlɛng. 
BeIsrayɛl bà tomo hɛ, na a wɔ̀ nɔng pyɛ́ de gbɔng gwɔ̀m Mowap a tɛ̀, be nɔngɔs 
hɛ yɛ̄. 

16Ko Ehut a turu wal de nelis wɛ na wul bwol gwining na rebit o, de wa sé vootot 

bak ba. A rɔgɔs wɛ e rawît gwong mɛ hê bak vwɔ yege, ko a dul wɛ na gworugu 
mɛ. 

17A kyè na pyɛ́ mo, a wɔ̀ nɔ̂ng gbɔng gwɔ̀m Mowap. Gwɔ̀m o a mɔsɔ, a vɔk 

gwobek tyɔng wɛt. 

18Bama de Ehut a ga nɔng ɛ pyɛ́ mo, ko a wɔ̀ tɛ̀ bemat de ba gà vɔk a yɛ pyɛ́ mo 

e gwong. 

19Ehut kwong a to wɔ̀ toyo e gwong yi e beta behak de bà kana tsep vɛ bagat 

na Gilgal. A wɔ yang gwɔ̀m o, “Neken mo ne ros, à Gbɔng Gwɔ̀m, ma vɔk hâ 
neyaang de me simo me ha a hwo.” Ko gwɔ̀m a yâng besam mɛ be sek, na be 
nɔng ɛn kwɔn. Yɛn kwong yɛn a nusu hɛn. 

20Ko Ehut a sek bagat na yɛ e kwɔ̂n sangal mɛ e lɔ̂ rak o de a yong, na a bin sɔ́ 

ɛ̀ gul tyaang; yɛ kwong a sè sangal nju mɛ e kwɔn o. Ko Ehut a yang ɛ, “Ma vey 
a hwo na reha de Dagwi a tomo me mɛ̀ vey na hwo.” Gwɔ̀m kwong a vɔk a sogo 
cik yi e kwɔ̂n sangal mɛ. 

21Ko Ehut kwong a nára vwɔ mwɛlɛng mɛ, a hwɔtɔ wal mɛ de a rɔgɔs e wît 

gwông vwɔ yege, a luga mɛ̀ gwɔ̀m o e jim, pòrot! 

22Wal o wa yel e jim gwɔ̀m o ngyɔ̌t mwa na rekparak o, ko bwep ha pere wɔ̀ 

bang wɛ. Ehut a hwɔtɔ wal o wɛt, ko pyɛ̂ byɛm-byɛm ya nusu ɛ. 

23Ehut kwong a nu ɛ, a bang rwi duk o, a man gwɛ. 

24Bama de a ga kyè, ko besam gwɔ̀m o ba pom, ba sɛ̀ rwi duk o e mana, ko yɛn 

a bare, gyeng rɔ̌ gwɔ̀m a wɔ̀ nusu jey e hwomo e bak hwak wo duk o. 

25Yɛn a sǎ e de gyeng, sɛ̌ a yang ɛn kpɛɛ, ko rwi mo gwo rɔ̌ e mana gbak. Yɛn 

a hwo jut makwili, yɛn a wunta mɛ̀ gwɛ, ko yɛn a sɛ̀ darwey mɛn e dyɛngɛ, 
revin o e tîs duk. 

26Jeng de yɛn á rɔngɔl e de gyeng o, Ehut á vɔk a hywit ɛ, a pere wɔ̀ kwey beta 

de bà kana tsep, ko a pere wɔ̀ dal e Seyira. 

27Jeng de a wɔ̀ wul e hwomo, a vɔk a pɛl durum e bak vwêl bahwol Ɛfrayim. 

BeIsrayɛl ba wok, ko ba vɔk ba nusu, ba dopɛ e yɛ, ba kyè wɔ gyirik, ko yɛ á sè 
mwât nuyel mɛn. 

28A hwo yang ɛn, “Raa hin me! Dagwi Darwey a ga nɔng bemât repugu min, 

BeMowap e vwɔ min.” Yi ano, yɛn a raa hɛ, yɛn a gyirik, yɛn a wɔ̀ sey ɛ̀ kwɔ̂n 
de BeMowap be tē ɛ̀ dɔ̂ Rɔt Yɔrdan, ko yɛn a tik mwat hwak, na a ye dɔ 
e hwomo wɛt. 

29E jeng yane yɛn a mɔbɔs bemât comô Mowap de ba wul sede gu kuru (10,000) 

de ba vɔk gap tyɔng wɛt, ko vit a mwat de a hywit ɛ. 

30E tuk hane, BeIsrayɛl ba re BeMowap e como, ko sevwel o sa sangal tyang 

neshey kuru rwit (80). 

Shamgar, mwât nuyel 

31E bamâ Ehut, ko Shamgar, hwêy Anat, a sey BeIsrayɛl arɔng. A mɔbɔs 

BeFilisti naga betyiimin (600) na gwelê rô behywarak how cap. 

Besuga Israyɛl 4 
Dɛbɔra na Barak ba re Sisera e como 

1E bama de Ehut a ga ku, BeIsrayɛl ba to ra banɛn e nuyêl Dagwi Darwey. 

2Dagwi kwong a hàla hɛn e vwɔ̂ Yabin, hwak e ji begwɔ̀m Kanaan, de a re 

negwɔm repomô Hazor. Gwɔ̀m como mɛ, à Sisera, de á sè na sangal 
e Harɔshɛt-Hagoyim. 

3Yabin a vɔk bekyɛkyɛ̂ bedwa vê dyam naga shabetat (900) de ba tó mɛ̀ como. 

A tak a BeIsrayɛl reyɔm na neves neshey kuru baba. Yaga ano yɛn a tosho a 
Dagwi Darwey na a sɛlɛ hɛn. 

4E jeng yane Dɛbɔra, hwâ Lapidot, a sé zarap Dagwi, a to sé mwât nuyêl 

BeIsrayɛl. 

5A sangsal e necam retîn jolgo rehak de ba tang rɛ, à Jolgo Dɛbɔra, na a gas a 

BeIsrayɛl de ba kyese na yɛ ha. Retîn jolgo mo ra sé e tê Rama na Bet-Ɛl e vwêl 
bahwôl Ɛfrayim. 

6Tuhak a hwo tomo be yila a yɛ Barak, hwêy Abinowam, de a sé sangal 

e repomô Kɛdɛsh, e vwêl yerê Naftali, ko a yang ɛ, “Dagwi Darwey, Dagwi wo 
Israyɛl a sé nɔng o nu wɔgɔ, ‘Jut bemat gu kuru (10,000) yi e ji yére Naftali na 
Zɛbulun, na hwo kyè e nuyel mɛn vɔk e rakû Tabor. 

7Ko ma rɔda hwɔtɔ Sisera, gwɔ̀m comô Yabin, tanga bemât como mɛ na 

bekyɛkyɛ̂ bedwa mɛn, na be to como na yin. Yin a rɔda man tô como mo e Rɔt 
Kishɔn, ko ma rɔda nára hɛ e vwɔ mō, hwà rɔda re ɛ e como mo.’ ” 

8Barak a toyo a yɛ, a ye, “Ka sede hwô wɔ tanga me, ko ma rɔda wɔ, ko ka 

sede hwô wɔ tanga me wɛt, ko me arɔng ma rɔda wɔ wɛt.” 

9Ko Dɛbɔra a yang ɛ, “Ey mwin, ma rɔda kyè tanga hwo. Ko di, hwà rɔda sɛ̀ 

nerey e gwong o wɛt, yaga Dagwi Darwey a rɔda nára Sisera e vwɔ̂ hwā.” Ano 
kwong Dɛbɔra a sogo, yɛn a kyè tanga Barak o vɔk e Kɛdɛsh. 

10Barak kwong a yila BeZɛbulun tanga vê Naftali vɔk e Kɛdɛsh, ko bemat gu 

kuru (10,000) ba raa he. Dɛbɔra arɔng a kyè tanga yɛ. 

11Hɛbɛr, mwât Keni, a ga kana gas ɛ yi na begwa mɛ bemât Keni, yére Hobap, 

mwali Mose, a wɔ̀ lɔk buk mɛ e hwomo bagat na retîn cɔgɔ̂t ouk e Zaananim de 
ha sé bagat na Kɛdɛsh. 

12Jeng de ba ha a Sisera, Barak Abinowam, a ga tut vɔk e rakû Tabor, 

13ko Sisera a hwo tula bemât como mɛ mwa, na bekyɛkyɛ̂ bedwâ como vê dyam 

naga shabetat (900) yi e Harɔshɛt-Hagoyim vɔk e Rɔt Kishɔn. 

14Dɛbɔra a hwo yâng Barak, “Sogo, tuk a hemo de Dagwi Darwey a sé nɔng o 

Sisera e ji vwɔ mō. Dagwi Darwey a ga sey a hwo yel.” Barak a hwo gyirik yi 
e rakû Tabor, ko bemât como gu kuru (10,000) ba sé raa hɛ. 

15Jeng de yɛn a hwo e ra Sisera, na bemât como mɛ, ko Dagwi a tɛ̀ ɛn na 

bekyɛkyɛ̂ bedwâ como mɛn ba kyě tele kpɛɛ. Barak na bemât como mɛ ba tow 
ɛn na bewal; Sisera kwong a gyirik yi e ra kyɛkyɛ̂ bedwâ como mɛ, ko a tele 
e bol. 

16Barak kwong a ro bekyɛkyɛ̂ bedwâ como mo tanga bemât bol o, ba mɔbɔs vɛ 

na bewal vɔk e Harɔshɛt-Hagoyim, ba wey na yɛn mwa kyuruk, ba tɛt ɛ̀ mwat 
gwining na neken wɛt. 

17Sisera kwong a tele e bol vɔk e bûk Yayel, hwâ Hɛbɛr, WoKeni, yaga e jeng 

yane Yabin, gwɔ̀m Hazor, ba sé sangal tyang na belɔ Hɛbɛr, WoKeni. 

18Yayel kwong a hwo nusu, na a man na Sisera, ko a yang ɛ, “Vey yel e ngamo, 

vey, à darwey hom. Hwo kwon wok bengyip wɛt.” Yɛ kwong a hwo dopɛ vɔk e ji 
buk o, ko hwā mo a lɛrɛ hɛ, a bang ɛ na gworugu. 

19A yang hwā mo, “Gabɔk wɛt, nɔt me kenshi na me sɔ, yey hom ye hwɔshɔ.” 

Hwā mo a hwo wunta tsûng rehwo, ko a vɛ a yɛ nevasal, a nɔng ɛ, ko a sɔ. 
E bama mo a to bang ɛ na gworugu mo. 

20Sisera a to yang ɛ, “Tumal e rwi buk o. Ka sede mwat hwak a vey rangal hwo, 

mwat hwak a sé e ngamo arɛt? Ko hwo yang ɛ, wey.” 

21Sede Yayel, hwâ Hɛbɛr, a di Sisera a ga dyɛng yuu e de nevwa, yaga a ga 

ruru, a hwo jut kwagam buk tanga remos. A kyè mɛ yaang-yaang, a wɔ̀ kagam 
a yɛ e rwanang, a pere wɔ man na vwel, ko Sisera a vɔk a ku. 

22Jeng de Barak a sé kyě raa Sisera, ko Yayel a di ɛ, a vɛ̌ nusu wɔ̀ man na yɛ, 

a yang ɛ, “Vey, di mwat de hwà sé jāma hɛ, á wot e ngat.” Yɛ̀ kwong a hwo yel 
e ji buk tanga hwā mo, ko a pom a sɛ̀ Sisera e dyɛngɛ revin o, na kwagam buk 
e rwanang mɛ, a ga ku. 

23Tuk hane kwong Dagwi a nɔng Yabin, gbɔng gwɔ̀m Kanaan, e vwɔ̂ BeIsrayɛl. 

24BeIsrayɛl kwong ba tak a yɛ reyɔm, ba teshe na yɛ, sɛ̌ ba wey na yɛ. 

Besuga Israyɛl 5 

1E tuk hane Dɛbɔra tanga Barak Abinowam, ba ra lwɛlɛ gwomo ngan: 

2Be somo Dagwi Darwey! BeIsrayɛl ba nɔng bato mɛn na be tó como, yɛn a 

nɔng bato mɛn na yey rining. 

3Wok in, à yin begbɔng begwɔ̀m! Wet in betong, à yin bedaberey! Ma rɔda ra a 

Dagwi Darwey lwɛlɛ, ma rɔda ra yom yaga Dagwi Darwey wo BeIsrayɛl. 

4À Dagwi Darwey, jeng de hwà tik berakû Seyir, jeng de hwà nusu yi e bak vwêl 

Ɛdɔm, vwel ha digis, rwak wa shusha yi e larwak, ey, nshi na hwo tele yi e bale. 

5Beraku ba digis e nuyêl Dagwi Darwey wo Sinai, e nuyêl Dagwi Darwey, Dagwi 

wo BeIsrayɛl. 

6E jeng Shamgar, hwêy Anat, e jeng Yayel arɔng, bejik ba kyɛ́ ɛn nà kweres 

e vwel o, bemât kwɛngɛl ba kweres e begwong besɛl o zɔng. 

7Bapomô BeIsrayɛl ba tɛ́ ɛn barin, vit a mwat e ji mo, sɛ̌ jeng de hwà sogo, à 

Dɛbɔra, sɛ̌ jeng de hwà sogo, à dê BeIsrayɛl. 

8Jeng de BeIsrayɛl ba kasa bedagwi bepas, ko como ya hwo e ri repomo. E ji 

bemat gu kuru banaas e Israyɛl, vit a mwat de a vɔk bara kɛ ruga! 

9Yey hom ya wuna hɛ na begwɔ̀m comô BeIsrayɛl, na vemo de ba nɔng bato 

mɛn na yey rining. Be somo Dagwi Darwey! 

10Bare hin, a yin de yin e lagsa berɔgɔ̂ bemadung, yin de yin e sangal e ra 

bewap de ba lasha a vɛ, ko yin de yin e kyè e bol e begwong. 

11Wok in jɔngɔl bemat e hes nshi; ba sé ha neha wɛ̂ng Dagwi Darwey de a di, 

wɛng de BeIsrayɛl ba di arɔng. Ko bemât Dagwi Darwey ba gyirik wɔ e ri 
repomo. 

12À Dɛbɔra, sene, sene! À Dɛbɔra! Sogo, jut lwɛlɛ mō! À Barak, sogo! À hwêy 

Abinowam, jut bemat de hwà vos e como! 

13Ko bwâng bemat ba gyirik e kwɔ̂n bemât nuyel mɛn, bemât Dagwi Darwey ba 

vey na yɛ, ba ga yong ɛn yaga tô como: 

14Ba vey ba raa regyeng yerê Bɛnyamin de ba gyirik arɔng. Begwɔ̀m como ba 

gyirik yi e Makir, yi e Zɛbulun begbɔng o ba vey na cwang como. 

15Bemât nuyêl Isakar ba vey tanga Dɛbɔra, ey, mwin BeIsakar ba vey, Barak 

arɔng a vey. Ba ye dedung, ba raa hɛ e bama vɔk e nɛk o. Ko bemât cáng 
Rubɛn, nehywɛ mɛn na gas ɛn, yɛn a tɔk tɛ̀ e yey na be vey wɛt. 

16Yaga sɛ́ de yin a ka sangal e ngyen tanga vyēl ɛ, na yin wok bemât gyeng 

vyēl de be yishi vyēl a? Ey, mwin bemât cáng Rubɛn, nehywɛ mɛn na gas ɛn, 
yɛn a tɔk tɛ̀ e yey na be vey wɛt! 

17Yerê Gat ya sangal e Gileyat e gurâ Yɔrdan e nedem mɛn zɔng, yerê Dan ya 

sangal e kwɔ̂n bedwa-nshi arɔng zɔng, ko yerê Ashɛr arɔng ya sangal e vwara 
gworep. 

18Ko BeZɛbulun ba ye waa a bato mɛn, ano arɔng BeNaftali ba ye waa a bato 

mɛn e como mo. 

19Begwɔ̀m ba vey, ba tó como e Taanak, bagat na rɔt Megido; begwɔ̀m 

Kanaan o ba tó como, ko ba ka jut ɛ̀ dyam pyɛng wɛt. 

20Betangacɛn ba tó como yi e larwak, yi e begwong mɛn, ba tó como na Sisera. 

21Tɛmɛ-nshi Rɔt Kishɔn ha vey ha rung ɛn. Rɔt Kishɔn ha yi na gap. Tik na me 

re nuyel, me re nuyel na kwɛngɛl na yey ting. 

22Bedwa kwong ba yi na sesuga, bekwǒk bol vɛ ba tó vwel gwòrok, gworok. 

23Tom-lagwî Dagwi Darwey a ye, “Tɛ̀ in gawey e ra Mɛrɔs, tɛ̀ in gbɔng gawey 

e ra bemat de be sangal e hwomo, yaga yɛn à vey sɛlɛ Dagwi Darwey wɛt, yɛn 
a vey sɛlɛ hɛ sede bemât como wɛt.” 

24Wo wɛng e ji beha, yɛ Yayel, hwâ Hɛbɛr, WoKeni, hwā de a dal na wɛng e ji 

beha de be sangsal e buk. 

25Sisera a lolo hɛ nshi sɔ, ko a nɔng ɛ nevasal. A nɔng ɛ nevasal de na sé nerat 

pɔgɔdɔk e shǐ bedaberey. 

26A nára vwɔ mwɛlɛng, a jut mɛ kwagam buk, a nára vwɔ yege, a jut mɛ remos. 

A kagam mɛ Sisera e rato, a pere bunut rɛ, a kulu rwanang mɛ, ko a mɔrɔ gwɛ. 

27Sisera a gaba ngung e cat bol mɛ, dɔɔlɔl, a dyɛng ɛ e hwomo yuu. E kwɔn de 

a dyɛng ɛ gup, a nàra revin o. 

28Neng Sisera a ye byak na a di ɛ e repɔk, a hwo sesin, a ye, “E sɛ́ de ya té de 

bekyɛkyɛ̂ bedwa como mɛ ba rɔngɔl ɛ? Yaga sɛ́ de bedwa mɛ ba rɛn ɛn ano ɛ?” 

29Behywi mɛ de ba dal na netsitsɛng ba toyo a yɛ na ha, ko yɛ arɔng, a sè tâng 

to mɛ, 

30Yɛn a sé rɔɔ jāma pyɛ́ de bê sɛ̀ yɛ e como na yɛn a gas, sede hwong gwining 

kɛ beba ayi yaga kawɛ e ji mɛn, ko berugu berat yaga Sisera, na berugu berat 
beba de ba jining vɛ na jɔ̄t yat yaga kawɛ hwā de ba vo e como. 

31Yaga ano kwong, à Dagwi Darwey, tik na bemât repugu mō mwa be wey, ko 

bemat de ba tɛ̀ yey na hwo be nɛp sede gwi, de gwa nusu e rezâng gwi gasi. 
Vwel o kwong ha sangal tyang neshey kuru banaas. 

Besuga Israyɛl 6 
Gidɛyɔn 

1A vane ano, BeIsrayɛl kwong ba to hwo râ pyɛ́ vyes e nuyel Dagwi Darwey. 

Yaga ano Dagwi a nára hɛn e vwɔ̂ BeMidyan, ko ba re negwɔm e ra yɛn neshey 
netaama. 

2BeMidyan kwong ba dal BeIsrayɛl na gap, ba tak a yɛn reyɔm. Yaga ano 

BeIsrayɛl ba lɛsɛ hɛn e ji tara beta na e ji nekwɔn dál nehak e beraku. 

3Kayɛ jeng de BeIsrayɛl ba how pyɛ́, ko BeMidyan na BeAmalɛk tanga yére 

bemat yi e rwa rak be dopse vɛsɛ jugu hɛn. 

4Yɛn a vey, ba tɛ̀ durâ como, ko ba lashe pyɛ̂ BeIsrayɛl pere vɔk e vwêl Gaza. 

Ba ka tɛt a BeIsrayɛl pyɛ cak wɛt, kɛ vyel, kɛ rɔndɔng, kɛ madung ayi. 

5Yɛn a vey mwa na yas mɛn tanga bǔk mɛn, ko bá sè mwa pasasas sede rawal 

de wa dyɛng, yɛn na bemaryat mɛn vit a basa. Ano de yɛn a jugu vwel o, ko ba 
lashe hɛ. 

6BeIsrayɛl kwong ba di reyɔm e vwɔ̂ BeMidyan, ba tɛ́ ɛn pɛng-pɛng, ko ba tosho 

a Dagwi Darwey. 

7Jeng de BeIsrayɛl ba tosho a Dagwi Darwey, na a sɛlɛ hɛn yaga reyɔm o, 

8yɛ kwong a tomo a yɛn na zarap Dagwi, a yang ɛn, “Wok in há de Dagwi 

Darwey wo BeIsrayɛl a ye, ‘Ma pat in yi e ji Misra, ma nusu na yin yi e ji sevwêl 
sesam. 

9Ma pat in yi e vwɔ̂ BeMisra, tanga yi e vwɔ̂ bemat mwa de ba tak a yin reyɔm 

e ji sevwel semo, ko ma ro ɛn yi e nuyel min, ko ma nɔng in sevwel mɛn. 

10Ma ha a yin, me Dagwi Darwey ma sé Dagwi min, yin kwon re a bedagwî 

BeAmɔr fongol wɛt, bemat de yin a sé sangal e sevwel mɛn. Ko mwa ano yin a 
ka tɛ̀ tong na yin wok ha hom wɛt.’ ” 

11Tom-lagwî Dagwi Darwey a vey, a sangal e retîn cɔgɔ̂t ouk rê Yowash, mwât 

cang Abiyɛzɛr, e kerepomo Ɔfra. Hwey mɛ Gidɛyɔn á sè dâk alkama e kwɔn de 
be piri ɛ̀ nshî anap, na a bin dul ɛ̀ yi na BeMidyan. 

12Ko tom-lagwi o a nusu a yɛ, a yang ɛ, “Dagwi Darwey a sé tanga hwo, à hwo 

sugâ como wo yey ting.” 

13Ko Gidɛyɔn a toyo a yɛ, a ye, “Gabɔk, à da, ka sede Dagwi Darwey a sé tanga 

wot, ko yaga sɛ́ de pyɛ́ yemo ya sé té na wot ano arɛt? Pyɛ̂ bes mɛ yemo de 
wot a wokos yi na bedabeda mot wɔgɔ, a sé e Dagwi Darwey de a pat ot yi 
e Misra ya sé e gwa arɛt? Ko di a remo, Dagwi Darwey a ga bomo hot na bama, 
a tik ot e vwɔ̂ BeMidyan de be tak a wot.” 

14Ko Dagwi Darwey a yang ɛ, “Ci na gap mō mo, na hwo wɔ̀ sey BeIsrayɛl yi 

e vwɔ̂ BeMidyan. A sé e me reto hom de ma sé tomo hwo.” 

15Ko Gidɛyɔn a toyo a yɛ, a ye, “Gabɔk, à Darwey mê yi e rɛ̌ na me sey 

bemat o ɛ? Cáng hom ya sé shɛl o mwa e ji yerê Manase, ko e me de ma sé 
swɛl o mwa e lɔ mot.” 

16Ko Dagwi Darwey a yang ɛ, “Di, ma rɔda sè tanga hwo, ko hwà rɔda wey na 

BeMidyan o sede e mwat gwining zɔng.” 

17Gidɛyɔn a yang ɛ, “Ka sede ma jam a hwo, ko hwo ra pyɛ de yê dura a me, 

hwà sé tanga me. 

18Sede hwà simo, ko gyéng me, hwo kyè wɛt, sɛ̌ ma vey nɔng o nɔrɔ pyɛ̂ re 

e ngyen.” Ko a yang ɛ, “Ma rɔda gyeng o sɛ̌ hwà toyo.” 

19Gidɛyɔn kwong a nára hɛ vɔk e lɔ, a wɔ̀ yɛrɛ kevyel, a kyé kɛ naka, a mara 

nemuk e gwopey, a yong mɛ̀ kpam-tuk sana géy-sing, a tɛ̀ banama mo e shap, 
ko a tɛ̀ nshî banama mo e wáng, a vey mɛ̀, ko a nára a tom-lagwi o e retîn cɔgɔ̂t 
ouk. 

20Tom Dagwi o a yang ɛ, “Jut banama mo na kpam o, na hwo tik pyɛ́ mo e ra 

gbondong, ko hwo shusha nshî banama mo e rak o.” Gidɛyɔn a ra tyɛng ano. 

21Ano kwong, tom Dagwi Darwey a nára nû gwele de a vɔk e vwɔ mɛ, a ra mɛ̀ 

banama mo na kpam o, ko kya ha yi e gbondong o, ha vɛ̌ re pyɛ́ yane mo mwa, 
ko tom Dagwi o a ye bit, a to di ɛ wɛt. 

22Jeng de Gidɛyɔn a tɔk, a sé tom-lagwî Dagwi Darwey, ko a ye, “Yaa kukuuk! 

À Darwey, Dagwi Darwey, ma ga di tom-lagwî Dagwi Darwey bayis na bayis!” 

23Ko Dagwi Darwey a yang ɛ, “Hwo kwon sap wɛt, yey mō ye dyɛng, hwà rɔda 

ku wɛt.” 

24Ano kwong Gidɛyɔn a lɔk gàgbang rangâs yas vɔk na Dagwi e kwɔn hane mo, 

ko a yishi hɛ wɔgɔ, “Dagwi Darwey a sé wo yêy dyɛngɛ.” Kwɔn o ha rɔngɔl 
e Ɔfra womo de wa sé wo câng Abiyɛzɛr. 

25E ji turuk hane Dagwi Darwey a yang ɛ, “Jut mus rɔndɔng wo neba e ji vê da 

mō, womo de wa vɔk neshey netaama, ko hwo gangas gàgbang rangâs yas 
vɔk na Baal wo da mō, na hwo to tow swesêk Ashera de ya sé bagat na wɛ. 

26E bama mo, hwo lɔk gàgbang rangâs yas vɔk na Dagwi Darwey, Dagwi mō 

e ra tɛ̂t rahwol wane mo. Lɔk wɛ, ngyɛrɛ beta mo naka, na hwo de jut mus wo 

neba mo, na hwo nára wɛ nɔrɔ̂ pyɛ̂ rangas, ko hwo jut cɔgɔ̂t Ashera de hwà ga 
kana tow yɛ, tɛ̀ mɛ̀ kya mo.” 

27Ano kwong Gidɛyɔn a jut bemat kuru yi e ji bemât fwom mɛ, ko a ra tyɛng na 

pyɛ de Dagwi Darwey a ha a yɛ. Yɛ kwong, yaga a wokos bengyip bemât lɔ mɛ 
tanga bemât repomo mo, a tɔk ra fwom o nagwi wɛt sɛ̌ naturuk. 

28Jeng de bemât repomo ba nusu gasi bop, ko yɛn a di ba ga gangas gàgbang 

rangâs yas vɔk na Baal, ba ga tow swesêk Ashera, ba ga rangas mus wo neba 
e ra gàgbang rangâs yas vɔk na Dagwi pas o de ba ga lɔk. 

29Yɛn a hwo yang bemɛn, “E wa de a ra pyɛ́ yemo ano arɛt?” Yɛn a kyě rangsal, 

ba ngyɛgɛt, ko yɛn a de sɛ̀, e Gidɛyɔn Yowash wɛ̀ de a ra pyɛ́ yemo. 

30Ano kwong bemât repomo mo ba yang Yowash, “Vey na hwey mō, na wot 

mɔrɔ hɛ, yaga a ga gangas gàgbang rangâs yas vɔk na Baal, ko a to tow swesêk 
Ashera de gwa sé bagat na yɛ.” 

31Ko Yowash a yang mwa bemat vane de ba paa shom, “Yin ê ra a Baal yol a? 

Kɛ yin ê gyep ɛ arɛt? Kawɛ mwat de e ra a yɛ yol, a rɔda ba wul ɛ gasi hwol wɛt! 
Ka sede Baal a sé dagwi mwin, ko tik na yɛ a ra yol na tó mɛ, yaga ba ga gangas 
gàgbang rangâs yas mɛ.” 

32Yi e tuk hane ba vo a Gidɛyɔn reza, à Yɛrubaal, yaga Yowas a ye, “Tik na 

Baal a ra yol na tó mɛ, a sé e gàgbang rangâs pyɛ́ vɔk na yɛ de ba ga gangas.” 

33A vane ano, mwa BeMidyan na BeAmalɛk tanga yére bemat yi e rwa rak ba 

wuna bato mɛn, ba ye dɔ a Rɔt Yɔrdan, ko ba tula hɛn e Nɛk Yɛzrɛɛl. 

34Gabik Dagwi Darwey ha hwo e ra Gidɛyɔn, ko a hwo pɛsɛl durum na a yishi 

mɛ̀ bemât câng Abiyɛzɛr, na yɛn a raa hɛ. 

35A tomo betom vɔk e neyɛnɛ̂ bavwêl Manase, na be yishi hɛn na be sè ɛ arɔng. 

A to tomo betom behak vɔk na yére Ashɛr, na Zɛbulun tanga Naftali, ko yɛn 
mwa ba vey ba wuna hɛn na yɛn. 

36Ano kwong, Gidɛyɔn a yang Dagwi, “Hwà ye, a sé yi na me de hwà rɔda sey 

BeIsrayɛl. 

37Ko di, ma rɔda lasha tôt vyel e gazu; ka sede ma di mwɛngɛ gwa dyɛng e ra 

tot o zɔng, ko bwang gazu mo hwogot, ma rɔda tɔk, hwà rɔda sey BeIsrayɛl yi 
na me, sede remo de hwà ha.” 

38Ko pyɛ mo ya té tyɛng ano. Gidɛyɔn a tulu bop gasi, ko a jut tot o, a piri hɛ, ko 

a ngyisi hɛ sɛ̌ nshi mo na sila shi. 

39Ko Gidɛyɔn a to yang Dagwi, “Hwo kwon tɛ̀ shom na me wɛt, ko simo a me, 

na me to hanat hining zɔng. Tik na me to mara pyɛ jining na tot hemo mo: Ma 
rɔda to lasha tot o e gazu, ko tik na mwɛngɛ gwo dyɛng e gazu mo zɔng, ko 
tot o hwogot.” 

40Ko nabwalak nane mo, Dagwi a ra a yɛ tyɛng ano: setot o zɔng sa sé hwogot, 

ko bwâng vwel ha vɔn ɛ na mwɛngɛ. 

Besuga Israyɛl 7 
Gidɛyɔn a re BeMidyan na como 

1Gidɛyɔn de ba to tang ɛ, à Yɛrubaal, yɛ na mwa bemat mɛ yɛn a nusu bop gasi, 

yɛn a tɛ̀ durâ como bagat na lwel nshî Harot. Ko dura mo gwô BeMidyan gwa 
sè e rwa bato na yɛn e nɛk e bak Rahwol More. 

2Dagwi Darwey a hwo yang Gidɛyɔn, “Bemat de hwà vey mɛ̀ ba kat a me de 

ma rɔda nɔng o wɛng yi na vɛ e ra BeMidyan. Gyɛng BeIsrayɛl o ba rɔda ye, 
yɛn a re como mo yi na gap mɛn, ko yɛn a rɔda nɔng me nerey wɛt. 

3Yaga ano, mok a yɛn wɔgɔ, ‘Kawɛ mwat de e vow rebek na bengyip, ko tik na 

a to ɛ vɔk e lɔ sede gwonon de gwo tele yi e raku Gileyat.’ ” 

4Dagwi Darwey a to yang Gidɛyɔn, “Bemat vemo mo ba to kat gbak, jut vɛ, na 

hwo kyè mɛ̀ vɔk e kwɔ̂n nshi. E hwomo ma rɔda kasa a hwo vemo de hwà rɔda 
kyè na yɛn vɔk e de como mo. Womo de mê yang o, a rɔda kyè tanga hwo, ko 
ê kyè, ko womo de mê yang o, a rɔda kyè tanga hwo wɛt, ko ê kyè wɛt.” 

5Ko Gidɛyɔn a kyè na bemat o vɔk e kwɔ̂n nshi. E hwomo Dagwi Darwey a yang 

ɛ, “Kawɛ mwat de ê sɔ nshi na lem sede vu, ko hwo tik wane detu, ko kawɛ 
mwat de ê ye guduruk na bakwot na a sɔ nshi, ko hwo tik wane detu arɔng.” 

6Bemat de ba vɛ nshi na vwɔ na be sɔ na lem sede vu bá sè naga betat. Ko 

bwang o mwa ba ye guduruk na be sɔ nshi mo. 

7Dagwi Darwey a yang Gidɛyɔn, yi na bemat naga betat vemo de ba sɔ nshi na 

lem sede vu, “Ma rɔda sey in, na me nɔng in wɛng e ra BeMidyan. Yang bwâng 
bemat o be kyè wɛrɛn, kawɛ vɔk e lɔ mɛ.” 

8Gidɛyɔn kwong a tɛ̀ bemat o e gwong na be to ɛn vɔk e lɔ, a yang ɛn be nɔng 

bemɛn naga betat o pyɛ̂ re de yɛn a vɔk tanga bedurum mɛn arɔng. Durâ comô 
BeMidyan gwa sé e vwel o na yɛn e nɛk o. 

9E ji turuk hane Dagwi Darwey a yang Gidɛyɔn, “Sogo, na hwo wɔ hwo e durâ 

BeMidyan, yaga ma ga nára a hwo hɛn e vwɔ mō, hwà rɔda di wɛng e ra yɛn. 

10Ko ka sede hwô wok bengyip, na hwo hwo e ra yɛn, ko jut mwât fwom mō 

Pura, na yin kyè tanga yɛ vɔk e durâ como mɛn o. 

11Ko hwà rɔda wok pyɛ de yɛn a sé ha, hane ha rɔda nɔng o yey ting, na hwo 

wɔ̀ hwo e ra yɛn.” Gidɛyɔn kwong a sogo yɛ tanga mwât fwom mɛ Pura vɔk 
e vwarâ durâ como mɛn. 

12BeMidyan na BeAmalɛk tanga yére bemat yi e rwa rak ba tula hɛn e hwomo 

pasasas sede rawal de wa dyɛng, ko bemaryat mɛn ba sé sede bazɛk e vwâ 
gworep, vit a basa yaga nepyak. 

13Jeng de Gidɛyɔn a pom, ko a wok mwat hwak a sé há a sa mɛ negwi de a 

ranas, a ye, “Di, ma ranas negwi, ma di regat kpam-tuk de ba kyé na nemuk 
baale ra sé biring vey e ji durâ como mot, ko ra tɛ̄sɛ buk o hwak. Buk o gwa 
pere gaba kang-gang, ko gwa ngwɔgɔt hɛ hwiri.” 

14Sa mɛ a toyo a yɛ, a yang ɛ, “Hemo ha sé pyɛ cak wɛt sɛ̌ e wâl Gidɛyɔn 

Yowash, WoIsrayɛl a wɛ̀ zɔng, yaga Dagwi a ga nɔng ɛ wɛng e ra BeMidyan 
tanga mwa durâ como mot.” 

15Jeng de Gidɛyɔn a wok hâ negwi o na cap-hâ nɛ, ko a hwo gaba e vwel, a re 

a Dagwi fongol. E bama mo, a toyo vɔk e durâ como mɛn gwô BeIsrayɛl, ko a 
hanat a yɛn, “Sogo hin, Dagwi Darwey a ga nɔng ot wɛng e ra durâ como 
BeMidyan.” 

16A gas bemat vane naga betat o bagyɛng batat, a nɔng kawɛ mɛn durum e vwɔ 

mɛ, a to nɔng ɛn betsung de vit a pyɛ e ji vɛ, sɛ̌ bemôl kya zɔng. 

17Ko a yang ɛn, “Bɛrɛng hin me; jeng de ma wɔ̀ wul bagat na vwarâ durâ como 

mɛn, ko yin bɛrɛng kayɛ pyɛ de mê ra, ko yin ra tyɛng ano. 

18Jeng de yin a wok me tanga regyɛng bemat hom, wot a pɛl bedurum mot, ko 

yin pɛl bemin e gwɔrɔ̂ dura mo arɔng, ko yin mok, yin tē, ‘Vê Dagwi Darwey 
tanga vê Gidɛyɔn!’ ” 

19Gidɛyɔn tanga bemat naga de ba sé na yɛ ba wɔ̀ wul vwarâ durâ como mo tê 

turuk, bama de ba ga sege bemât bɛrɛ̂ng nekanang. Yɛn a vɛ̌ pɛl bedurum mɛn, 
ko yɛn a to mɔbɔs betsung de ba sé e vɔ mɛn. 

20Bwang bagyɛng baba mo ba ra tyɛng na pyɛ de yɛn a ra. Yɛn mwa ba vɔk kyâ 

mol e vɔ mɛ̀lɛng mɛn, ko ba vɔk bedurum e vɔ yege mɛn, ko ba mok, ba tē, “Wâl 
Dagwi Darwey tanga wo Gidɛyɔn!” 

21Kawɛ e ji mɛn a tumal e dem mɛ, yɛn a gwɔrɔ durâ como mo, ko mwa bemat 

e dura mo ba dak sekun, yɛn a kyě tele shaam. 

22Yɛn vane naga betat ba pɛsɛl bedurum mɛn o, ko Dagwi Darwey a tɛ̀ bemât 

repugu mɛn o mwa e dura mo ba hwo tow bemɛn na bewal, yɛn a kyě tele vɔk 
e Zereda, na vɔk e Bet-Shita, tanga vɔk e repomo Abel-Mehola, bagat na 
Tabat. 

23Ko ba yila BeIsrayɛl yi e yerê Naftali, na ye Ashɛr tanga mwa yerê Manase, 

yɛn a vɛ̌ nusu mwa, ko ba ró BeMidyan o. 

24Gidɛyɔn a tomo betom vɔk e mwa bapomô bahwol yerê Ɛfrayim, na be yang 

ɛn, “Vey in, na yin tó como na BeMidyan. Sey in ɛ̀ Rɔt Yɔrdan na nerɔt de na 
sé vɔk e Bet-Bara, na yin dul ɛn nà ye dɔ.” BeƐfrayim kwong, ba nusu mwa, ko 
ba sey ɛ̀ nekwɔn té dɔ ne Rɔt Yɔrdan tanga nerɔt vɔk e Bet-Bara. 

25Yɛn a vo begwɔ̀m Midyan beba, yɛn à Orep na Zeep. Yɛn a mɔrɔ Orep 

e gwofwa Orep, ko ba to mɔrɔ Zeep bagat na kwɔ̂n pirî nshî anap hê Zeep. Yɛn 

a re nuyel na rô BeMidyan o, yɛn a vey a Gidɛyɔn na batô Orep na Zeep yi 
e gurâ Yɔrdan. 

Besuga Israyɛl 8 

no arɛt? Yaga sɛ́ de hwà yishi hot vɔk e de tô como na BeMedya o wɛt ɛ?” Yɛn 
a gyong ɛ ding-ding e ra pyɛ yane. 

2Ko a toyo a yɛn na ha, a ye, “E sɛ́ de ma ra de ya dal myin ɛ? Pyɛ de wot a ra 

bê ka tyɛngrɛ yɛ na myin, yin bemât Ɛfrayim wɛt, yaga yin a ra pyɛ de ya dal 
yemo de me na bemat hom BeAbiyɛzɛr wot a ra sizɔng. 

3Di in, Dagwi a ga nɔng begwɔ̀m Orep na Zeep vê Midyan e vwɔ min. E sɛ́ de 

ma sɛ̀ de ya dal myin arɛt?” Jeng de a ha a yɛn ano ko shom mɛn ya vɔk ya ye 
lɔ̀ɔ kwong. 

4Gidɛyɔn tanga bemat mɛ vane naga betat ba re nuyel na rô bemât repugu 

mɛn o, ba wɔ̀ ye dɔ à Rɔt Yɔrdan, mwa ano de yɛn a ga ruru na be to wok 
vyong, ko yɛn a re nuyel na ro ɛn gbak. 

5Jeng de yɛn a wɔ̀ wul Sukɔt, Gidɛyɔn a yang bemât repomo mo, “Gabɔk wɛt, 

nɔng in bemat hom pyɛ̂ re, yaga yɛn a ga ruru ko be to wok vyong. Di, ma sé re 
nuyel na rô Zeba na Zalmuna begwɔ̀m Midyan.” 

6Ko bemât nuyêl Sukɔt ba yang ɛ, “Hwà ga kana re Zeba na Zalmuna 

e ngyen wɛt, ko yaga sɛ́ de wot ê jut pyɛ̂ re mot na wot nɔng bemât como mō a?” 

7Gidɛyɔn a yang ɛn, “Tála ma hane. Jeng de Dagwi Darwey ê nɔng me Zeba 

na Zalmuna e vwɔ hom, ko ma rɔda ba dak babek min na serɔgɔ̂ hey.” 

8Yi e hwomo, a wɔ e Pɛnuwɛl, a rangal bemât repomo mo, ko yɛn arɔng ba toyo 

a yɛ na ha tyɛng na hê bemât Sukɔt. 

9Ko Gidɛyɔn a toyo a yɛn, a ye, “Jeng de ma ba toyo tyang, ko ma rɔda ba 

gangas gwotyɔ̌n gwomo.” 

10Zeba tanga Zalmuna bá sè e Karkɔr tanga bemât como mɛn gu kuru na vɛ 

batungun (15,000), bwâng pyɛ de ya pɔl a yane yi e ji mwa bemât como vê yére 
bemat yi e rwa rak, yaga ba ga kana mɔbɔs bemât como mɛn gu naga na gu 
kuru baba (120,000). 

11Gidɛyɔn a kyè, a kwey e gwông vwarâ kpang de gwa sé e rwa rak na Noba 

tanga Yogbeha, a wɔ̀ hwo e ra regyeng bemât como sana tɔ́k mɛn. 

12Begwɔ̀m beba vê Midyan o, vɛ à Zeba tanga Zalmuna, ba tele, ko Gidɛyɔn a 

raa hɛn na setele mo, a wɔ̀ vos ɛn. A tɛ̀ regyeng bemât como mɛn o a sè a yɛn 
kpɛɛ na bengyip. 

13E bama mo, Gidɛyɔn Yowash, a to ɛ yî como mo, ko a kwey e Gwông Turûs 

Heres, 

14a pere vo wen hwak wo Sukɔt. Gidɛyɔn a hwo ra a yɛ nerangsal. Wen o kwong 

a jɛk a yɛ bazâ bemât nuyel tanga vê bemakûk Sukɔt o, bemat o ba wul kuru 
bataama na vɛ betaama (77). 

15Gidɛyɔn kwong a wɔ na bemât Sukɔt, ko a yang ɛn, “Bare hin, má gà yang in, 

yin sɛlɛ me, na yin nɔ̂ng bemat hom de ba ga ruru na be to wok vyong arɔng 
pyɛ̂ re, ko yin a ro mɛ wɔgɔ, ma ga re Zeba tanga Zalmuna na como 
e ngyen wɛt, ko yin ê nɔng pyɛ́ min wɛt. Ko di, a vemo.” 

16Ano kwong, Gidɛyɔn a vos bemât nuyel o, a tow serɔgɔ yi e hey, ko a yɛt a 

yɛn shɔt, a dak ɛn mɛ̀ na hɛ. 

17A to gangas gwotyɔ̌n Pɛnuwɛl, ko a mɔbɔs berâs repomo mo. 

18Gidɛyɔn kwong a rangâl Zeba na Zalmuna, “E yere vɛ̌ bemat de yin a mɔbɔs 

e Tabɔr arɛt?” Yɛn a toyo a yɛ, ba ye, “Ba sé sede hwo, kawɛ e ji mɛn á sè sede 
hwey gwɔ̀m.” 

19Gidɛyɔn a yang ɛn, “Yɛn á se begwa hom, neng mot a sé gwining o na yɛn, 

ma sira na Dagwi Darwey ka yin a kana mɔbɔs hɛn wɛt, ka ma yang mɔbɔs hin 
arɔng wɛt.” 

20A yâng hwey mɛsɛng mɛ Yɛtɛr, “Sogo na hwo mɔbɔs hɛn.” Ko wen o a 

sogo wɛt, yaga a wok bengyip, yaga a rɔngɔl hwey e ngyen. 

21Ko Zeba tanga Zalmuna ba yang ɛ, “Sogo pyɛ mō, na hwo mɔbɔs hot, yaga 

fwom gwomo gwa sé gwô rwas.” Gidɛyɔn a sogo pyɛ mɛ, a mɔrɔ Zeba tanga 
Zalmuna, ko a paa yɔ̀m yi e tɔ̀ bemaryat mɛn. 

Bwâng tom Gidɛyɔn 

22Ano kwong, BeIsrayɛl ba yâng Gidɛyɔn, “Rē negwɔm e ra wot, hwo vɔk e nèy 

mō na nèy nèy mō, yaga hwà ga sey ot yi e vwɔ̂ BeMidyan.” 

23Gidɛyɔn kwong a yang ɛn, “Me kɛ hwey hom wot a rɔda re negwɔm e ra 

yin wɛt. E Dagwi Darwey wɛ̀ de a rɔda re negwɔm e ra yin.” 

24A to yang ɛn, “Mê ra wôn pyɛ jining na yin zɔng, kawɛ e ji min a nɔng me 

dyam-tong jining ye dyam shinang de yin a hashe yi na BeMidyan.” BeMidyan 
be tɛsɛ dyam-tong ye dyam shinang tyɛng sede yére cak yê vwel kpang ye tɛsɛ. 

25Yɛn a yang ɛ, “Ey mwin, wot ê nɔng o”, ko remo-remo yɛn a hwo lasha 

gworugû banga, ko kawɛ mwat a vey, a tɛ̀ ɛ̀ dyam-tong de a sey ɛ̀ yi e de como. 

26Dyam-tong de ba tula a yɛ nedirîk yɛ na wul sede kilo kuru baba. Ko ba wuna 

na yɔ̀m, na lɛ̀lɛ-fwɔ, na bègbɔng berugû begwɔ̀m de ba sé zwey, de begwɔ̀m 
BeMidyan ba tɔrɔ hɛn mɛ̀, tanga pyɛ́ de be tɛ̀sɛ e tɔ bemaryat na be tɔrɔ hɛn 
mɛ̀. 

27Gidɛyɔn a jut dyām yane, ko a yong mɛ̀ pyɛ sekwit, a tɛ̀ yɛ e repomo mɛ e Ɔfra. 

Ko mwa BeIsrayɛl ba tik nà raa Dagwi, ko ba kyese e hwomo na be re a pyɛ 
sekwit yane mo fongol e negya. Pyɛ yane ya tɛ́ ɛ a Gidɛyɔn na belɔ mɛ segun. 

28Ano kwong, BeIsrayɛl ba re negwɔm e ra BeMidyan neshey kuru banaas, vit 

a pyɛ bengyip cak, ko vwel o ha sangal tyang e jeng Gidɛyɔn. 

Rekû Gidɛyɔn 

29Gidɛyɔn kwong de ba to tang ɛ à Yɛrubaal a kyè a wɔ̀ sangal e lɔ hê tó mɛ. 

30A vɔk nèy beras kuru bataama, yaga á vɔk beha pyak. 

31A vɔk jɛn-hwā e Shɛkɛm de a tɔ a yɛ hwey wen, ko á vo a yɛ rezâ Abimɛlɛk. 

32Gidɛyɔn Yowash, a kwop kpushuk, ko a de ku. Ba lɛrɛ revin mɛ e ji sak da mɛ 

Yowash e Ɔfra wo câng Abiyɛzɛr. 

33E Bama de Gidɛyɔn a ku, BeIsrayɛl ba nɔng Dagwi bama, ko yɛn a re a 

BeBaal fongol. Yɛn a tɛ̀ Baal-Berit na a se dagwi mɛn, 

34ko yɛn a tɔk to bare na Dagwi Darwey, Dagwi mɛn wɛt, yɛ de a ga kyě seres 

hɛn yi e vɔ bemât repugu mɛn de ba gwɔrɔ hɛn. 

35Ano arɔng yɛn a tɔk dura a belɔ Gidɛyɔn feng mɛn, yaga pyɛ́ ryat de a ga ra 

a vwêl Israyɛl wɛt. 

Besuga Israyɛl 9 
Abimɛlɛk 

1A vane ano, Abimɛlɛk, hwêy Gidɛyɔn, a hwo wɔ na begwa neng mɛ e Shɛkɛm, 

ko a ha na yɛn tanga mwa cáng neng mɛ mo, a yang ɛn, 

2“Rangal hin bemât Shɛkɛm, yang in hɛn, ‘E hɛ̌ mo ha dal a yin ɛ: nèy Gidɛyɔn 

bewen kuru bataama be re negwɔm e ra yin, kɛ mwat gwining a re negwɔm e ra 
yin ɛ?’ Bare hin, ma sé nemi min kɛ ano wɛt ɛ?” 

3Ano kwong, cáng neng mɛ ya ha a yɛ na mwa bemât Shɛkɛm e ra pyɛ́ 

yane mo, bemât Shɛkɛm ba wok ano, ko neyey mɛn na wet ɛn na yɛ, yaga yɛn 
a di a sé cang mɛn. 

4Ko yɛn a nɔng ɛ dyam pyɛng kuru bataama yi e duk sekwît Baal-Berit. Abimɛlɛk 

a jut dyām o, a tala mɛ̀ bezɔ̂ng nèy gul na ne raa hɛ. 

5A sogo, a kyè wɔ e lɔ da mɛ e Ɔfra, a wɔ̀ mɔbɔs begwa mɛ nèy Gidɛyɔn beras 

vane kuru bataama e ra gbondong hwak. Ko Yotam nju mɛ zɔng, yɛ tashal mɛn 
a hywit ɛ, yaga a lɛrɛ hɛ. 

6Ko bemât Shɛkɛm mwa tanga bemât Bet-Milo ba kyè wɔ e retîn cɔgɔ̂t ouk de 

ba gyep rɛ, na be wɔ̀ tɛ̀ Abimɛlɛk a tɛ́ ɛ gwɔ̀m mɛn. 

7Jeng de ba ha a Yotam ha mo, a wɔ̀ tut e ra tɛ̂t raku Gɛrizim, a moklo na gbɔng 

fwɔ a ye, “A yin bemât Shɛkɛm, wet in betong na ha hom, yaga na Dagwi a bin 
wet betong na ha min arɔng. 

8Tuhak batîn cɔ́gɔt ba tula hɛn na be tɛ gwɔ̀m mɛn, ko yɛn a yâng retîn pwat, 

‘Tɛ́ o gwɔ̀m mot.’ 

9Ko retîn pwat o ra yang ɛn, ‘Sɛ̌ mê tik něy hom de be nɔng mɛ̀ bedagwi tanga 

bemat nerey, na me re negwɔm e ra yin a?’ 

10Batîn cɔ́gɔt o ba yâng retîn regwi, ‘Vey na hwo tɛ́ o gwɔ̀m mot.’ 

11Ko retîn regwi o ra yang ɛn, ‘Sɛ̌ mê tik nèy hom de na tá de na to sé nerat, na 

me wɔ̀ re negwɔm e ra yin a?’ 

12Batîn cɔ́gɔt o ba to yâng retîn anap, ‘Vey na hwo tɛ́ o gwɔ̀m mot.’ 

13Ko retîn anap o ra yang ɛn, ‘Sɛ̌ mê tik nshî tá hom de ne tɛ̀ bedagwi na bemat 

be vɔk yey pyɛng, na me re negwɔm e ra yin a?’ 

14Mwa batîn cɔ́gɔt o ba yâng retîn serɔgɔ, ‘Vey na hwo tɛ́ o gwɔ̀m mot.’ 

15Ko retîn serɔgɔ mo ra yang ɛn, ‘Ka sede yin a sé ha mwin, yin e simo na me 

tɛ́ me gwɔ̀m min, ko tik na yin vey lɛrɛ hin e necam hom. Ko ka sede yin a simo 
ano wɛt, tik na kya he nusu yi e retîn serɔgɔ, na he re bagbɔng batîn cɔ́gɔt sida 
vê Lɛbanɔn.’ ” 

16Yotam a re nuyel, a yang ɛn, “Sɛ̌ na yey min mwa de yin a ga tɛ̀ a Abimɛlɛk 

negwɔm mwin à wane arɛt? Sɛ̌ yin a tala a Gidɛyɔn na belɔ mɛ na pyɛ́ ryat à 
yane arɛt? Pyɛ de ya jam na yin tala mɛ tomong de a ga ra a yin à yane arɛt? 

17Bare hin, da hom a tó como yaga yin, a ye waa a neken mɛ, yaga na a bin 

sey in mɛ̀ yi e vwɔ̂ BeMidyan. 

18Ko yunung yin a ga tɛ́ in vê repugu lɔ da hom. Yin a ga mɔbɔs nèy mɛ kuru 

bataama beras o e ra gbondong hwak, ko yin a ga tɛ̀ a Abimɛlɛk de a tɔ̀ na hwā 
sam mɛ, negwɔm Shɛkɛm, yin a ra ano yaga yɛ a sé cang min. 

19Ka sede pyɛ de yin a ra a Gidɛyɔn tanga belɔ mɛ ya sé tyɛng mwin, ko vɔk in 

yey pyɛng na Abimɛlɛk, ko tik na yɛ a vɔk yey pyɛng na yin arɔng. 

20Ko ka sede a sé ano wɛt, ko tik na kya he nusu yi na Abimɛlɛk na he re in, à 

yin bemât Shɛkɛm na Bet-Milo, ko tik na kya he nusu yi na yin bemât Shɛkɛm 
tanga bemât Bet-Milo na he re Abimɛlɛk arɔng.” 

21Ano kwong, Yotam a tele a wɔ̀ lɛrɛ hɛ e Beer, yaga a wok bengyip gwa mɛ 

Abimɛlɛk, a wɔ̀ sangal e hwomo. 

22Abimɛlɛk a re negwɔm e ra Israyɛl neshey netat. 

23Dagwi kwong a tɛ̀ repugu e tê Abimɛlɛk na bemât Shɛkɛm, ko yɛn a kyɛ́ ɛn hɛ. 

24Hemo ha té ano yaga na be talâ Abimɛlɛk byɛ̂ nemî begwa mɛ nèy Gidɛyɔn 

kuru bataama beras de a mɔbɔs, na be talâ BeShɛkɛm arɔng byɛ mɛn de yɛn a 
sɛlɛ hɛ na a mɔbɔs begwa mɛ. 

25Bemât Shɛkɛm ba tɛ̀ repugu na Abimɛlɛk, ko ba tɛ̀ bemat e waba e ra beraku. 

Kawɛ mwat de a kwey e gwong gwane, ko ba vo ɛ, ba sey ɛ pyɛ́ mɛ. Ba wɔ̀ ha 
a Abimɛlɛk pyɛ́ yane. 

26Ko Gaal, hwêy Ɛbɛt, a sogo tanga begwa mɛ, ba wɛrɛn na sangal e Shɛkɛm, 

ko bemât Shɛkɛm kwong ba sey ɛ, ko ba tɛ̀ gap mɛn e ra yɛ. 

27Yɛn a wɔ́ e hey, yɛn a wɔ̀ vos nèy anap, yɛn a piri nɛ, yɛn a yong mɛ̀ nshî 

anap, ko yɛn a tula hɛn na be ra nzem. Yɛn a yel e lɔ̂ dagwî mɛn, yɛn a re ba 
sɔ, ko yɛn a dùsa Abimɛlɛk. 

28Gaal Ɛbɛt, a hwo ye, “E wǎ à Abimɛlɛk arɛt? Ko wot BeShɛkɛm, wot a sé yerê 

vivɛ̌ bemat o, na wot ra a yɛ fwom arɛt? E yɛ de a sé hwêy Gidɛyɔn, ko Zebul a 
sé gwɔ̀m como mɛ wɛt arɛt? Nduga yin ra a bemât bedabeda min Hamor yɛ dâ 
Shɛkɛm fwom. 

29Ka a sé me de ma sé mwât nuyêl bemat vemo, ka ma yâng pat Abimɛlɛk! Ma 

yâng yang ɛ, ‘Tula bemât como mō mwa, na hwo nusu mɛ̀, na wot man e dem 
como.’ ” 

30Jeng de Zebul, mwât nuyêl repomo mo, a wok pyɛ de Gaal Ɛbɛt a ha, shom 

ya sogo a yɛ sizɔng. 

31Ko a tomo betom na ha e lɛrɛ vɔk na Abimɛlɛk wɔgɔ, “Di, Gaal Ɛbɛt tanga 

begwa mɛ ba ga vɛ̄ hɛn e Shɛkɛm, yɛn a sé tɔgɔs bemât repomo, na be kyɛ́ ɛn 
hwo. 

32Ano kwong, tik na hwo tanga bemat mō, yin sogo naturuk, na yin vey sangal 

e waba e regyéng. 

33Ko hwo sogo nagasi jeng de gwi gwa sé nusu, na yin yel e ji repomo mo. Ka 

sede Gaal tanga bemat mɛ yɛn a nusu, na be man gèy na yin, ko yin teshe na 
yɛn na yɛnɛ̂ gap min.” 

34Jeng de Abimɛlɛk a wok ano, a vɔk a sogo tanga mwa bemat mɛ, yɛn a wɔ̀ 

dyɛng e waba e bamâ repomo; yɛn a gas ɛn bagyeng o banaas. 

35Gaal a sogo nagasi, a wɔ tumal e rwi repomo, ko Abimɛlɛk na bemat mɛ ba 

sogo yi e nedem waba mɛn arɔng. 

36Jeng de Gaal a di bemat o, ko a yâng Zebul, “Di, bemat ba sé gyirik yi e ra tɛ̂t 

beraku!” Ko Zebul a yang ɛ, “Hwà di necam beta, ko hwà té mɛ̀ bemat a?” 

37Gaal a to yang ɛ, “Di, bemat ba sé gyirik yi e Tabur-Ɛrɛs wɔgɔ, e cwɛl, 

regyɛng o rehak a rane yi e bak cɔgɔ̂t ouk de be ra ɛ̀ vyoshon.” 

38Ano kwong Zebul a yang ɛ, “Dâk kaa mō hemo ma hɛ̌? Hwo de hwà tē, 

‘Abimɛlɛk a sé wǎ de wot ê raa hɛ, na wot ra a yɛ fwom arɛt?’ Bemat a vemo 
de hwà ga byɛs vɛ. Nusu a remo, na hwo wɔ̀ man como mo na yɛn!” 

39Gaal a nusu e nuyêl bemât Shɛkɛm, yɛn a tó como na Abimɛlɛk. 

40Gaal kwong a tele, ko Abimɛlɛk a dopɛ e yɛ, bemat mɛ behak pyak ba tele, 

ba mǎ hɛn, ko ba ro ɛn vɔk e rwi repomo. 

41Abimɛlɛk kwong a sangal e Aruma, ko Zebul a ro Gaal na begwa mɛ, yɛn a to 

tɔk sangal e hwomo wɛt. 

42Nusu hwol bemât Shɛkɛm ba nusu wɔ e cwɛl, ko bemât Abimɛlɛk ba wɔ̀ ha a 

yɛ. 

43Yɛ kwong a yong bemat mɛ, a gas ɛn bagyɛng batat, ko yɛn a wɔ̀ dyɛng 

e waba e cwɛl. Jeng de a di bemat ba sé nunus yi e rwi repomo, a vɔk a hwo 
e ra yɛn, ko a mɔbɔs hɛn. 

44Remo-remo Abimɛlɛk tanga regyɛng bemat de ba sé na yɛ ba wɔ̀ dul rwi 

repomo, ko bemât bagyɛng baba vere ba hwo e ra mwa bemat de ba sé e cwɛl, 
ba mɔbɔs vɛ. 

45Ko Abimɛlɛk a wosho e de tô como na repomo mo, a pere gang ɛ̀ gwi, a re rɛ, 

ko a mɔbɔs bemat o. A gangas repomo mo, a vɔk a bere nevwashe e barin o. 

46Jeng de bemât nuyêl tyɔ̌n Shɛkɛm ba wok ano, yɛn a vɔk ba yel e ji gbɔng 

kyet wo duk rê fongôl dagwi mɛn Baal-Berit na be lɛrɛ hɛn ɛ̀. 

47Abimɛlɛk a wok, bemât tyɔ̌n Shɛkɛm mwa ba ga wɔ tula hɛn e hwomo, 

48yɛ tanga mwa bemat mɛ ba kyè, ba wɔ̀ tut e Raku Zalmɔn. A jut tyem, a tara 

mɛ̀ lâng cɔgɔt, ko a gana hɛ e ra sanat mɛ. A yang bemat mɛ, be rá ziri na be 
ra tyɛng na pyɛ de yɛ a ga ra. 

49Kawɛ e ji mɛn a tara lâng cɔgɔt o mɛ́, yɛn a gansa nɛ, yɛn a raa hɛ mɛ̀, yɛn a 

wɔ̀ bang mɛ̀ rwi gbɔng kyet de bemat o ba lɛrɛ hɛn ɛ̀, yɛn a tɛ̀ kya, ko bemat o 
mwa ba kushu e ji mo. Ko mwa bemât tyɔ̌n Shɛkɛm arɔng ba kushu, nepyak vɛ 
na wul sede gu rining, beras na beha. 

50E bama mo, Abimɛlɛk a kwey vɔk e Tɛbɛs, a wɔ̀ gwɔrɔ repomo mo, ko a re rɛ. 

51Gwotyɔ̌n gwohwak gwo gap gwa sé e ji rɛ, ko mwa bemât repomo mo, beras 

na beha tanga bemât nuyel mɛn ba tele, ba wɔ̀ yel e ji mo; yɛn a bang bato mɛn 
e hwomo, ko yɛn a tút vɔk e ragyip tyɔ̌n o. 

52Jeng de Abimɛlɛk a wɔ̂ hwo gwotyɔ̌n o na como, a wɔ́ bagat na rwi gwɛ, na a 

nára kya e gwɛ. 

53Ko hwā hwak a vɔ̀k a jut gbɔng vwɔ̂ fwa hwongo, a bomo hɛ mɛ̀ e rato, ko 

gwa pere wɔ̀ mɔrɔ gwokup rato mo. 

54Remo-remo Abimɛlɛk a yila wen de e toros a yɛ pyɛ̂ como mɛ, a yang ɛ, 

“Hwɔtɔ wal mō, na hwo mɔrɔ me mɛ̀, yaga na bemat be kwon ye, e hwā de a 
mɔrɔ mɛ.” Wen o a vɔk a luga Abimɛlɛk o, ko a pere ku. 

55Jeng de BeIsrayɛl ba di Abimɛlɛk a ga ku, ko kawɛ e ji mɛn a vɔk a kyè wɛrɛ. 

56Gwong a gwane de Dagwi a talâ Abimɛlɛk pyɔlɔ mɛ, yaga nengyas de a ra a 

da mɛ jeng de a mɔbɔs begwa mɛ kuru bataama. 

57Ano arɔng, Dagwi a tɛ̀ nengyas bemât Shɛkɛm na toyo e ra to mɛn. Ano 

kwong, hâ gawey de Yotam Gidɛyɔn, a ha e ra yɛn, ha sila hɛ. 

Besuga Israyɛl 10 
Tola 

1E bamâ rekû Abimɛlɛk, ba sɛ̀ mwat hwak reza mɛ, à Tola Puwa Dodo yi e yerê 

Isakar; a nusu na a bin sey BeIsrayɛl. A sangal e Shamir e vwêl bahwol Ɛfrayim. 

2A sè wo nuyêl BeIsrayɛl neshey kuru baba na nɛ netat, a ku, ko ba lɛrɛ hɛ 

e Shamir. 

Yayir 

3E bamâ Tola ba sɛ̀ hwak reza mɛ, à Yayir mwât Gileyat, á to sè mwât nuyêl 

BeIsrayɛl neshey kuru baba na nɛ neba. 

4A vɔk nèy beras kuru batat, nemo de na lagsa bemadung kuru batat. Nà vɔk 

bapomo kuru batat e vwêl Gileyat. Ba rɔngɔl yishi bazâ vɛ, à Hawot-Yayir wɔgɔ, 
bapomô Yayir. 

5Yayir o a ku, ko ba lɛrɛ hɛ e Kamon. 

Yɛfta 

6BeIsrayɛl ba to ra a Dagwi Darwey banɛn, yɛn a to hwo re a BeBaal na 

BeAshtarot fongol, tanga bedagwi BeSirya, na vê BeSidɔn, na vê BeMowap, 
na vê BeAmɔn, tanga vê BeFilisti. Yɛn a kyɛ́ ɛn nà raa Dagwi Darwey, yɛn a kyɛ́ 
ɛn nà re a yɛ fongol. 

7Dagwi Darwey kwong a wok shôm BeIsrayɛl, ko a nára hɛn e vwɔ̂ BeFilisti 

tanga BeAmɔn, 

8vemo de ba ró ɛn, ba tak a yɛn reyɔm e shey hane. E neshey kuru na nɛ rwit 

de na raa, ba teshe na BeIsrayɛl de ba sé e rwa rak e gurâ Rɔt Yɔrdan e ji 
sevwêl Gileyat e kwɔn de BeAmɔr ba sangal ɛ̀. 

9BeAmɔn ba ye dɔ à gurâ Yɔrdan na be tó como na yére Yuda, na Bɛnyamin, 

tanga Ɛfrayim arɔng. Yaga ano BeIsrayɛl bá sè e ji rezot sizɔng. 

10Ano kwong, BeIsrayɛl ba tosho a Dagwi Darwey, yɛn a yang ɛ, “Wot a ga ra 

a hwo banɛn, yaga wot a ga tik nà raa hwo, Dagwi mot, ko wot a re a BeBaal 
fongol.” 

11Dagwi Darwey a toyo a yɛn, a ye, “A sé e me de ma sey in yi na BeMisra, na 

BeAmɔr, na BeAmɔn, tanga BeFilisti wɛt arɛt? 

12BeSidɔn, na BeAmalɛk, tanga BeMawon bá nɔngɔs hin reyɔm arɔng, ko yin á 

tosho a me ko ma sey in yi e vɔ mɛn. 

13Mwa ano yin a doyo a me bama, yin a re a bedagwi behak fongol, yaga ano 

ma rɔda to sey in wɛt. 

14Kyè in, na yin wɔ tosho a bedagwi vane de yin a kasa sesin! Tik na yɛn a sey 

in yi e rezot de yin a sé di!” 

15Ko BeIsrayɛl ba yâng Dagwi Darwey, “Wot a ga rá a hwo banɛn, ra a wot pyɛ 

de hwà di ya jam a hwo; ko gabɔk wɛt, wot a sé ra won na hwo sey ot yunung.” 

16Ano kwong, yɛn a hwo paa bedagwi beduk mɛn yi e tē mɛn, yɛn a re a Dagwi 

Darwey fongol. Yɛ kwong a tɔk to niri na bɛrɛng rezot mɛn wɛt. 

17A vane ano, BeAmɔn ba tula bemât como mɛn, yɛn a tɛ̀ durâ como mɛn 

e Gileyat. BeIsrayɛl arɔng ba tula hɛn, ko yɛn a tɛ̀ durâ como mɛn e Mizpa. 

18Ko bemât nuyel na bemât Gileyat ba yâng bemɛn, “E wǎ de ê tānga wɔ̀ pɛrɛ 

tô como na BeAmɔn ɛ? Ko e yè de a rɔda sè mwât nuyel mwa bemât Gileyat.” 

Besuga Israyɛl 11 

1Yɛfta á sè mwât Gileyat, a sé sugâ como tyɔng wɛt. Neng mɛ á sè devwes, ko 

Gileyat wɛ̀ de á sè da mɛ. 

2Hwâ wenêng Gileyat o a tɔs a yɛ nèy bewen. Jeng de bewen o ba tɛ́ ɛn berey, 

ko ba ro Yɛfta yi e lɔ mo, yɛn a yang ɛ, “Hwà rɔda sɛ̀ pyɛ̂ nedanelɔ na wot wɛt, 
yaga hwà sé hwêy hwā hwak.” 

3Yaga ano, Yɛfta a tele yi na begwa mɛ, a wɔ̀ sangal e vwêl Top. Bezɔng nèy 

kwong ba wɔ̀ sangal tanga yɛ, ko ba wɔ̀ hashe pyɛ̂ bemat tanga yɛ. 

4E bama jeng tyɔng BeAmɔn ba wɔ̀ hwo BeIsrayɛl na como, 

5ko bemakûk Gileyat ba wɔ́ e sevwêl Top, na be wɔ̀ jut Yɛfta. 

6Yɛn a yang ɛ, “Vey, na hwo tɛ́ o mwât nuyel mot, na wot tó como na BeAmɔn.” 

7Ko Yɛfta a toyo a yɛn, a ye, “Me ye, e yin de yin a kyɛ́ in me, ko yin a ró me yi 

e lɔ da hom wɛt arɛt? Yaga sɛ́ de yin a sé yishi me a remo, e jeng de yin a sé 
e ji reyɔm ɛ?” 

8Ko yɛn a yang ɛ, “Ey, ko mwa ano, wot e simo na hwo vey na wot wɔ̀ to como 

yemo na BeAmɔn, ko hwo wɛ̀ hwà rɔda tɛ́ o wo nuyêl mwa bemât Gileyat.” 

9Yɛfta a toyo a yɛn, a yang ɛn, “Ka sede yin a toyo na me e lɔ, na me tó como 

na BeAmɔn, ko ka sede Dagwi Darwey a nɔng me wɛng na me re ɛn 
e como mo, ma rɔda tɛ́ me mwât nuyel min.” 

10Bemakuk o ba yang ɛ, “Wot a simo ano. Dagwi Darwey a sé mwât nuha mot, 

mwin, wot a rɔda ra tyɛng pyɛ de hwà ha.” 

11Ano kwong Yɛfta a kyè tanga bemakuk o. Bemât Gileyat ba tɛ̀ ɛ a tɛ́ ɛ mwât 

nuyel mɛn, a to tɛ́ ɛ gwɔ̀m como mɛn arɔng. Yɛfta kwong a há pyɛ̂ mwa e nuyêl 
Dagwi Darwey e Mizpa. 

12A vane ano, Yɛfta a tomo betom vɔk na gbɔng gwɔ̀m BeAmɔn, a yang ɛ, “E sɛ́ 

de hwó jāma na me arɛt? Yaga sɛ́ de hwà vey hwo ot na como e ji sevwel 
mot arɛt?” 

13Gbɔng Gwɔ̀m Amɔn a toyo a betom Yɛfta, a ye, “Jeng de BeIsrayɛl bá sè kyè 

yi e Misra, yɛn a sey ɛ̀ vwel hom yi e Rɔt Arnɔn vɔk e Rɔt Yabɔk, na vɔk e rwa 
ta, e Rɔt Yɔrdan arɔng. A remo toyo a me na vwel hom yaang zɔng.” 

14Yɛfta a to tomo betom vɔk na gwɔ̀m Amɔn o gbak, 

15a yang ɛ, “Yɛfta a ye ngan: Israyɛl a kana sey ɛ̀ vwêl Mowap kɛ vwêl Amɔn wɛt. 

16Jeng de BeIsrayɛl ba nusu yi e Misra, yɛn a kwey e gwông hey vɔk e Gbɔng 

Rep Sere, ko ba vey e Kadɛsh. 

17BeIsrayɛl ba tomo vɔk na gbɔng gwɔ̀m Ɛdɔm wɔgɔ, a simo a yɛn na be kwey 

e ji vwel mɛ, ko gwɔ̀m Ɛdɔm a kyɛ́ ɛ. Ano arɔng, yɛn a tomo vɔk na gbɔng gwɔ̀m 
Mowap, ko yɛ arɔng a simo a yɛn na be kwey ɛ wɛt. Yaga ano BeIsrayɛl ba vɛ̌ 
nàra e sangal e Kadɛsh. 

18E bama mo, yɛn a kyè kwɛngɛl mɛn e hey, yɛn a wɔ gwɔrɔ vwel Ɛdɔm tanga 

hê Mowap, sɛ̌ yɛn a wɔ pom e rwa rak wo Mowap, ko yɛn a tɛ̀ dura mɛn e gura 
gworo gwô Rɔt Arnɔn. Ano kwong yɛn a ka yel e ji sevwel Mowap wɛt, yaga Rɔt 
Arnɔn hɛ de ha sé e yɛnɛ̂ vwel Mowap o. 

19“E jeng yane BeIsrayɛl ba tomo vɔk na Sihɔn gbɔng gwɔ̀m BeAmɔr e Hɛsbɔn 

wɔgɔ, a simo a yɛn na be kwey e yɛnɛ̂ sevwel mɛ vɔk e vwel mɛn. 

20Sihɔn kwong a sey tsak o na ha mɛn wɔgɔ, yɛn ê kwey e yɛnɛ̂ vwel mɛ 

zɔng wɛt. A tula mwa bemât como mɛ myak, yɛn a tɛ̀ dura mɛn e Yahas, ko yɛn 
a hwo BeIsrayɛl na como. 

21Ko Dagwi Darwey, Dagwî BeIsrayɛl a nɔng Sihɔn na bemat mɛ mwa e ji vwɔ̂ 

BeIsrayɛl, yɛn a re ɛn na como mo. Yaga ano yɛn a vɔk be re negwɔm vwêl 
BeAmɔr mwa na bemat o. 

22Yɛn a vɛ̌ re negwɔm sevwêl BeAmɔr yi e Rɔt Arnɔn e rwa batin vɔk e Rɔt 

Yabɔk e bato, yi e hey e rwa rak vɔk e Rɔt Yɔrdan e ta. 

23“Di, Dagwi Darwey, Dagwî BeIsrayɛl wɛ de a ro BeAmɔr, a sey ɛ̀ sevwel o a 

nɔ̂ng bemat mɛ BeIsrayɛl. Ko hwo, a remo hwó simo na hwo to sey ɛ̀ sɛ̄ arɛt? 

24Hwô gunung hwo na pyɛ de Kɛmɔsh, dagwi mō, a nɔng o, na hwo re ɛ̀ 

negwɔm wɛt arɛt? Ano arɔng, wot a rɔda vɔk mwa pyɛ́ de Dagwi Darwey, Dagwi 
mot a ga nɔng ot, na wot re ɛ̀ negwɔm. 

25Hwó bare, hwà dal Balak Zipor, gbɔng gwɔ̀m Mowap arɛt? Hwà ga sang wok 

ɛ́ a vɔk repugu na Israyɛl arɛt? Kɛ hwà kyɛm, hwo wok, a tó como na yɛ arɛt? 

26BeIsrayɛl ba sangal neshey naga betat e Hɛshbɔn tanga e Arower na 

nebapomo mɛn, tanga e mwa bapomo barey de ba sé e vwarâ Rɔt Arnɔn. Sɛ́ 
de ya tɛ̀ hwà tɔk sey ɛ̀ vɛ yimo raane mo wɛt arɛt? 

27Ma ga sang ra a hwo renɛn wɛt, ko e hwo wɛ de hwà sé ra a me pyɛ vyes, 

yaga hwà sé simo to como na me. Dagwi Darwey wɛ de a sé mwât yɛrɛ̂ shɔt, 
tik na yɛ a yɛrɛ shɔt yunung e tê BeIsrayɛl na BeAmɔn.” 

28Ko gbɔng gwɔ̀m BeAmɔn a ka tɛ̀ há de Yɛfta a tomo a yɛ ha sé pyɛ cak wɛt. 

29A vane ano, Gabik Dagwi ha vɛ̌ hwo e ra Yɛfta, a sogo, a kwey e vwêl Gileyat 

tanga vwêl Manase a to ɛ wɔ̀ e Mizpa wo Gileyat, ko e hwomo a vɛ̌ tút wɔ̀ sɛ̀ 
BeAmɔn. 

30Yɛfta a sira a Dagwi Darwey, a ye, “Ka sede hwà nɔng me BeAmɔn na me di 

wɛng e ra yɛn, 

31kayɛ pyɛ de ya tānga nusu vey sey me, jeng de ma re BeAmɔn e como mo, 

ya rɔda sè ye Dagwi Darwey, ko ma rɔda nára a Dagwi yɛ e nɔrɔ̂ yas de be 
rangas a Dagwi.” 

32E bama mo, Yɛfta a ye dɔ a rɔt wɔ tó como na BeAmɔn, ko Dagwi Darwey a 

tɛ̀ ɛ a di wɛng e ra yɛn. 

33A mɔbɔs hɛn ding-ding yi e Arower vɔk e bak vwêl Minit, a re bapomo kuru 

baba, ko a re nuyel pere wɔ e Abel-Keramin. Yi ano BeAmɔn ba wey e vwɔ̂ 
BeIsrayɛl. 

34Jeng de Yɛfta a toyo yi e como mo vɔk e lɔ mɛ e Mizpa, hwóng mɛ a hwo nusu 

vey gyeng ɛ. A yi na rɛɛ, na dâk bing, yɛ ma wane de a sé hwey mɛ hwong o 
zɔng, vit a yɛ à hak à hwey wen kɛ hwong wɛt. 

35Sede a di hwóng mɛ mo, ko a vɛ̌ hama berugu mɛ yaga lashê yey, ko a ye, 

“Káa, à hwey hom, yaga sɛ́ de hwà rá me ano ɛ? Hwà ga tɛ̀ me e ji reyɔm! Yaga 
ma ga kana sira e nuyêl Dagwi, hemo de mê tɔk toyo na bama wɛt.” 

36Hwōng o a yang ɛ, “À da, sede remo de hwà ga sira ano e nuyêl Dagwi 

Darwey, ko ra na me tyɛng na pyɛ de hwà ga kana sira, remo de Dagwi a ga 
tala a hwo pyɔ̌n e ra bemât repugu mō BeAmɔn.” 

37Ko a to yang da mɛ, “Mê ra wôn pyɛ jining yemo na hwo, simo a me, na me 

wɔ̀ kyě kyè tanga behywi hom pɛl ba e bahwol na me tosho, yaga ma rɔda ku 
sana ra weneng.” 

38Da mɛ a yang ɛ, “Ey, kyè”, ko a tɛ̀ ɛ e gwong pɛl ba. A kyè, yɛ na behywi mɛ, 

a wɔ̀ tosho e bahwol, yaga a rɔda ku sana ra weneng na tɔ̂s nèy. 

39E bamâ pɛl ba mo a toyo vey na da mɛ. Yɛ kwong a ra na yɛ̀ tyɛng na pyɛ de 

a ga kana sira, ko hwong o a ku sana tɔk rwas. Pyɛ yane ya tɛ́ ɛ negwɔn e ji 
Israyɛl: 

40Behwong Israyɛl ba nunus kahɛ shey, ba tosho pɔlɔ naas yaga bare na hwông 

Yɛfta, WoGileyat. 

Besuga Israyɛl 12 
Como e tê BeƐfrayim na BeGileyat 

1A vane ano, BeƐfrayim ba yong ɛn yaga tô como, ko yɛn a ye dɔ vɔk e Zafon. 

Yɛn a yâng Yɛfta, “Yaga sɛ́ de hwà ye dɔ na hwo wɔ̀ tó como na BeAmɔn sana 
yishi hot na wot wɔ́ tanga hwo arɛt? Di, a remo wot ê tɛ̀ kya e ra hwo na lɔ mo 
mwa.” 

2Ko Yɛfta a toyo a yɛn, a yang ɛn, “Me tanga bemat hom wot á ga sè tô cuna 

na BeAmɔn. Ma yishi hin, yaga na yin sey me, ko yin a kyɛ́ in nà sey me yi 
e vwɔ mɛn. 

3Jeng de ma di, yin a tɔk sey me yi e vwɔ mɛn wɛt, ko ma ye waa a neken hom, 

ma wɔ̀ tó como na yɛn, ko Dagwi Darwey a tɛ̀ ma di wɛng e ra yɛn. Yaga sɛ́ de 
yin a vêy como na me yunung ɛ?” 

4Yɛfta kwong a tula BeGileyat mwa, ba wɔ̀ tó como na BeƐfrayim, ko yɛn a re 

ɛn e como mo, yaga BeƐfrayim bà kana yâng BeGileyat, “Yin a sé bemat de ba 
tele yi e ji BeƐfrayim tanga BeManase!” 

5BeGileyat ba dul begwông té dɔ̂ Rɔt Yɔrdan, yaga BeƐfrayim bê kwon ye dɔ. 

Ko sede WoƐfrayim hwak a vey, a ra won, be tik ɛ, na a ye dɔ, ko BeGileyat bê 
rangal hɛ, be ye, “Hwà sé WoƐfrayim arɛt?” Ka sede a ye, “Wey”, 

6ko yɛn ê yang ɛ, “Ye Shibolet.” Ko ê ye “Sibolet”, yaga ê tɔk ye tyɛng wɛt, ko 

bê vo ɛ, be mɔrɔ hɛ e gwông yé dɔ à Rɔt Yɔrdan. BeƐfrayim de ba mɔbɔs hɛn 
e jeng yane ba wul gu kuru banaas na vɛ baba (42,000). 

7Yɛfta WoGileyat á sè mwât nuyêl BeIsrayɛl neshey netyiimin. E bama mo a ku, 

ko ba lɛrɛ hɛ e repomo mɛ e Gileyat. 

Ibzan, na Ɛlɔn tanga Adɔn 

8Bamâ Yɛfta, Ibzan WoBɛtlɛhɛm a tɛ́ ɛ mwât nuyêl BeIsrayɛl. 

9Ibzan a vɔk nèy bewen kuru batat na nèy behwong kuru batat arɔng. A nɔ̂ng 

cáng dyuk behwóng mɛ e weneng, ko a to ra a nèy mɛ bewen o wenêng beha 
yi e cáng dyuk o. Yɛ á sè mwât nuyêl BeIsrayɛl neshey netaama. 

10E bama mo Ibzan a ku, ko ba lɛrɛ hɛ e repomô Bet-Lɛhɛm. 

11Bamâ Ibzan, Ɛlɔn, WoZɛbulɔn, á sè mwât nuyêl Israyɛl neshey kuru. 

12Ɛlɔn kwong a ku, ko ba lɛrɛ hɛ e Ayalɔn e vwêl Zɛbulun. 

13Bamâ Ɛlɔn kwong, Abdɔn, Hilel WoPiratɔn a tɛ́ ɛ mwât nuyêl Israyɛl. 

14Abdɔn a vɔk nèy bewen kuru banaas, na nèy nèy mɛ bewen o kuru batat. Yɛn 

a lagsa bemadung kuru bataama. Abdɔn á sè mwât nuyêl BeIsrayɛl neshey 
rwit. 

15E bama mo a ku, ko ba lɛrɛ hɛ e Piratɔn e vwêl Ɛfrayim e rahwôl BeAmalɛk. 

Besuga Israyɛl 13 
Tɔ̂ Samsɔn 

1BeIsrayɛl ba to ra a Dagwi Darwey banɛn, ko a nára hɛn e vwɔ̂ BeFilisti, ba re 

negwɔm e ra yɛn neshey kuru banaas. 

2WoZora hwak á sè de ba yishi hɛ, à Manowa, á sè yi e yerê Dan, ko hwā mɛ 

á tɔs nèy wɛt, á sè sang-gwon. 

3Ko tom-lagwî Dagwi Darwey a nusu a hwā mo, ko a yang ɛ, “Di, hwó tɔs 

nèy wɛt, hwà sé sang-gwon, ko di a remo, hwà rɔda sey jim, hwà rɔda tɔ̀ hwey 
wen. 

4Ko di, hwà rɔda tē naka, hwo kwon sɔ nshî anap kɛ pyɛ̂ feng wɛt, hwo kwon re 

pyɛ nekyiri cak arɔng wɛt, 

5yaga hwà rɔda sey jim, ko hwà rɔda tɔ hwey wen. Be kwon ra tot mɛ na bâ-

hwon wɛt, yaga ba rɔda gyep ɛ jaram yaga fwôm Dagwi yi e ji jîm neng mɛ. A 
rɔda sey BeIsrayɛl yi e vwɔ̂ BeFilisti.” 

6Hwā mó a wɔ̀ ha a rwas mɛ, a ye, “Mwât Dagwi hwak a ga vey na me, ma 

bɛrɛng hɛ, ko a sé sede tom-lagwi, bɛ́rɛng mɛ ha sé pyɛ bengyip. Ma ka rangal 
hɛ kwɔn de a yi ɛ wɛt, yɛ arɔng a ka ha a me reza mɛ wɛt. 

7Ko a yang me, di hwà rɔda sey jim, na hwo tɔ̀ hwey wen. Hwo kwon sɔ nshî 

anap kɛ pyɛ feng cak wɛt, hwo kwon re pyɛ nekyiri cak arɔng wɛt, yaga ba rɔda 
gyep hwey o jaram yaga fwôm Dagwi yi e tûk tɔ́ mɛ vɔk e tûk reku mɛ arɔng.” 

8Ko Manowa a ra won na Dagwi Darwey a ye, “À Darwey, gabɔk wɛt, tomo 

mwât Dagwi wane, na a to vey ha a wot begwong de wot a rɔda rá, na wot ras 
mɛ̀ hwey de ba rɔda tɔ mo.” 

9Dagwi kwong a sey won de Manowa a ra, ko a to tomo tom mɛ, womo de a to 

wɔ́ na hwâ Manowa jeng de a sé e cwɛl. Rwas mɛ kwong á sè tanga yɛ 
e kwɔn o wɛt. 

10Hwā mo a hwo nára hɛ na setele wɔ̀ yila rwas mɛ, a yang ɛ, “Di, mwat womo 

de á vey na me tuk hane á womo a ga to vey yunung.” 

11Manowa a hwo sogo, a dopɛ e hwā mɛ, a pom, a sɛ̀ mwat o, ko a rangal hɛ, 

a ye, “E hwo wɛ de hwá ha na hwā womo tuk hane a?” Ko mwat o a yang ɛ, 
“Ey, e me.” 

12Manowa a rangal hɛ, a ye, “Jeng de há mō ha ba sila hɛ, ko é yere hihɛ̌ sangal 

de hwey o ha rɔda ba sangal ɛ̀, ko e fwôm sɛ́ de ha rɔda ba ra arɔng ɛ?” 

13Tom-lagwî Dagwi Darwey o a yang Manowa, “Tik na hwā mō a ra kayɛ pyɛ 

de ma ga ha a yɛ. 

14A kwon re pyɛ cak de ba yong na nèy anap, kɛ a sɔ́ nshî anap, kɛ a sɔ pyɛ 

feng cak wɛt. A kwon re pyɛ cak de ya sé kyìri arɔng wɛt.” 

15Manowa a yang tom Dagwi o, “Ka sangal tyɔng, na hwo gyeng, na wot yɛrɛ 

kevyel na wot yong a hwo mɛ̀ pyɛ̂ re.” 

16Tom Dagwi o a toyo a yɛ, a ye, “Ka sede hwà ye me gyeng, na hwo yong a 

me pyɛ̂ re, ko ma rɔda re pyɛ wɛt. Ko ka sede hwà yong yɛ, ko tik na hwo nára 
yɛ sede pyɛ̂ rangas yas vɔk na Dagwi e negya.” — Manowa a kana tɔk, a sé 
e Tom Dagwi Darwey wɛt, 

17Manowa a rangal hɛ, “Reza mō, à wa, yaga jeng de ha mō ha sila, ko wot bin 

nɔng o nerey.” 

18Tom Dagwi o a yang ɛ, “Yaga sɛ́ de hwà sé rangal reza hom ɛ? Ra sé pyɛ 

langat.” 

19Manowa kwong a yong kevyel shi, a wuna na nɔrɔ̂ nemuk alkama, a nára yɛ̄ 

e ra gwofwa vɔk na Dagwi Darwey, ko pyɛ langat cak ya té jeng de Manowa 
tanga hwā mɛ ba sé bɛrɛng: 

20Jeng de balêm kya ba sé re vɔk e larwak, ko tom-lagwi o a vɛ̌ tút e ji kya mo 

vɔk e lagwi. Manowa na hwā mɛ yɛn a sé bɛrɛng, yɛn a hwo gaba gup na bayis 
mɛn e vwel. 

21Jeng á yane de Manowa a de tɔk, a sé e tom-lagwi Dagwi Darwey, ko tom o 

a to dura tó mɛ na Manowa tanga hwā mɛ wɛt. 

22Manowa a yang hwā mɛ, “Wot a rɔda kushu gbing-gbing, yaga wot a ga di 

Dagwi.” 

23Ko hwā mɛ a yang ɛ, “Ka sede Dagwi e simo, na a mɔbɔs hot, ka a yâng sey 

nɔrɔ̂ pyɛ̂ rangas na nɔrɔ̂ nemuk de wot a nɔng ɛ wɛt. Ko a yâng to dura a wot 
pyɛ́ yemo mwa, na a to ha a wot pyɛ́ yemo a remo wɛt.” 

24Ano kwong hwā mo a tɔ̀ hwey wen o, ko ba vo a hɛ rezâ Samsɔn. Hwey o ha 

ras, ko Dagwi Darwey a tɛ̀ nerat e ra hɛ. 

25Gabik Dagwi Darwey ha pere nɔng ɛ gap jeng de yɛ a sangal e Mahane-Dan 

e tê Zora na Ɛstawɔl. 

Besuga Israyɛl 14 
Samsɔn a vo hwông BeFilisti 

1Tuhak Samsɔn a gyirik vɔk e Timna, e hwomo a di hwông BeFilisti hwak. 

2E bama de a toyo vey e lɔ, ko a hwo há a da mɛ tanga dē mɛ, a ye, “Káa, ma 

di hwông BeFilisti hwak e Timna. Rá in a me weneng mɛ.” 

3Ko da mɛ na dē mɛ ba yang ɛ, “Vit a hwong de hwà di e ji yere mot na cang 

mot de hwô tɔk ra weneng o, sɛ̌ hwà wɔ vo hwong yi e ji yere dyuk de be kyese 
a yɛn e cwɛl wɛt arɛt?” Samsɔn a toyo a yɛn, a yang ɛn, “Ma dal na simô wane, 
yaga a jam a me e yey hom, ra in a me weneng mɛ.” 

4Beda mɛ na dē mɛ ba ka tɔk, pyɛ mo ya yi na Dagwi Darwey wɛt, yaga Dagwi 

a sé jāma gwong de ê teshe na BeFilisti. Yaga e jeng yane BeFilisti bá sè re 
negwɔm e ra BeIsrayɛl. 

5Ano kwong Samsɔn na da mɛ tanga dē mɛ ba hwo sogo, ba gyirik vɔk e Timna. 

Yɛn a kwey e gwông câp anap BeFilisti, ko bwôt gukum hwak wa di ɛ, ko wa 
lumla e ra yɛ. 

6Gabik Dagwi Darwey ha hwo e ra yɛ, ko a kaba gukum o na vɔ mɛ, a vɛ̌ hama 

wɛ sede kekwey vyel shi. Ko Samsɔn a ha a da mɛ na dē mɛ pyɛ de a ga ra wɛt. 

7Bama mo a gyirik, a wɔ̀ ha na hwong o, ko a jam a yɛ e yey mɛ. 

8Bamâ jeng tyɔng Samsɔn a toyo wɔ̀ ra wenêng hwong o, ko a pere ye rɛng, 

na a di revîn gukum de a kana mɔrɔ, ko a langat hɛ de a pom, a sɛ̀ shok ya ga 
tula hɛn ɛ̀, ko ya ga tɛ̀ nshi. 

9A ye ngyuk, ko a paa bèhamal shok o e vwɔ mɛ. A kyě re wɔ̀ sɛ̀ mɛ̀ da mɛ 

tanga dē mɛ, a nɔt ɛn, yɛn arɔng yɛn a re, ko a ka há a yɛn, a paa yɛ yi e revîn 
gukum wɛt. 

10Dâ Samsɔn a wɔ́ e lɔ tya mɛ, na a wɔ̀ di hwong o. Samsɔn kwong a yong pyɛ̂ 

nzem e hwomo, yaga negwɔn mɛn na sé ano yɛn bebot bemat. 

11Jeng de BeFilisti ba di ɛ, ba tomo bewen kuru batat, na be sangal tanga yɛ be 

tɛ́ ɛn besa mɛ. 

12Ko Samsɔn a yâng besa mɛ mo, “Ma rɔda ha a yin gwɔrɔ-há hak, ko ka sede 

yin a tɔk toyo a me na cap-ha mo e ji nepɔlɔ netaama ne nzem nemo, ko ma 
rɔda nɔng in berugu berat, bepɛng o kuru batat tanga behak kuru batat de ba 
tɔrɔ vɛ. 

13Ko ka sede yin a tɔk ha a me cap-ha mo wɛt, ko e yin de yin a rɔda nɔng me 

berugu berat bepɛng o kuru batat tanga behak kuru batat de ba tɔrɔ vɛ.” Yɛn a 
yang ɛ, “Hā gwɔrɔ-há mō, na wot wok.” 

14Ko a yang ɛn, “Yi e ji wo serwéy pyɛ̂ re ya nusu, yi e ji wo gap pyɛ̂ neta ya 

nusu.” Yɛn a tɛ̀ nepɔlɔ netat, vit a mwat de a tɔk nɔng cap-ha mo wɛt. 

15E tuk he naas, yɛn a yang hwâ Samsɔn, “Ra a rwas mō netsitsɛng, na a ha a 

wot cap-ha mɛ mo. Ka sede ano wɛt, ko wot a rɔda rangas hwo na kya mwa na 
lɔ da mō. Yin a rini hot, na yin vey sey ɛ pyɛ́ mot, na wot tɛ́ ot bepɛng arɛt?” 

16Ko hwâ Samsɔn a hwo tosho e nuyel mɛ, a yang ɛ, “Ko sɛ̌ hwó kyɛ́ o me, ko 

hwó kwɛlɛng me wɔgɔ, hwó simo me a? Hwà ra e rɛ̌, ko hwo ha a bemat hom 
gwɔrɔ-há, ko hwo ka ha a me cap-ha mo wɛt ɛ?” Ko Samsɔn a yang ɛ, “Ma ka 
ha a da hom na dē hom wɛt, ko me pere wɔ ha a hwo a?” 

17Hwā mo a sangal e de tosho e negasi netaama nane. E tuk he taama 

e yɛnɛ mo, Samsɔn a hwo ha a yɛ cap-hâ gwɔrɔ-há mo, yaga a ga dopse bɔrɔk 
hɛ kahɛ tuk na sesin. 

18E tuk hê taama, gyam na gwi gwo wɔ̀ yel ɛ̀, bemât repomo mo ba hwo yang 

ɛ, “E sɛ́ de ya dal shok na neta ɛ? E sɛ́ de ya dal gukum na gap ɛ?” Ko Samsɔn 
a yang ɛn, “Ka yin a yâng ra fwom na keshěp pyɛ hom wɛt, ka yin a yâng tɔk 
cap-hâ gwɔrɔ-há hom o wɛt.” 

19Ko Gabik Dagwi Darwey a hwo e ra yɛ na reto, ko a sogo, a gyirik vɔk 

e Ashkɛlɔn, a wɔ̀ mɔbɔs bemat kuru batat, a paa berugu mɛn de ba tɔrɔ vɛ, a 
wɔ̀ nɔ̂ng bemat de ba há a yɛ cap gwɔrɔ̂-ha mo. A vɛ̌ vo shom, a kyè wɔ e lɔ da 
mɛ. 

20Ba jut hwā mɛ, ba nɔ̂ng mwat de á sè a Samsɔn gbɔng rwâs gwel e jeng 

weneng o. 

Besuga Israyɛl 15 

á hwā mɛ mo kevyel shi. Jeng yane ya sé jeng bwal alkama. Ko a yang tya mɛ, 
“Me simo, na me wɔ̀ sɛ̀ hwâ lɔ hom e duk mɛ.” Ko tya mo a rō ɛ mɛ. 

2A yang Samsɔn, “Ma bare, hwà ga kyɛ́ o hɛ, yaga ano ma jut ɛ, ma nɔ̂ng sa 

mō. Ko di, gwa mɛ swɛl o a dal ɛ na nerat; ma rɔda nɔng o hɛ e weneng e to 
mɛ.” 

3Samsɔn a yang ɛn, “A remo kayɛ pyɛ de mê ra a BeFilisti, be kwon di renɛn 

hom wɛt! Tik na yin di!” 

4A sogo, a kyè wɔ e hey, a wɔ̀ vos nevu hey naga betat, a manas rùm nɛ bineba, 

a dopos ɛ̀ bemôl kya. 

5Ko a tɛ̀ kya e bemol o, a hala nevu hey o e hirî alkama BeFilisti. Kya mo ha re 

alkama e hiri, na womo de ba ga kana tula; kya mo ha re mwa na hirî cɔ́gɔt 
pwat na ve anap. 

6Sede BeFilisti ba di ano, ko yɛn a rangal, “E wa de a ra pyɛ́ yemo ngan arɛt?” 

Ko ba yang ɛn, “A sé Samsɔn à wɛ, yɛ sɔ̂ mwât Timna, de a jut hwâ Samsɔn o, 
a nɔ̂ng sa mɛ e weneng.” Ano kwong, BeFilisti ba wɔ̀ rangas hwā mo na kya, 
mwa na lɔ da mɛ, ba vɔk be wey na yɛn. 

7Samsɔn a yang ɛn, “Ano de yin a ra kwong a? Ma sira me, ma rɔda tik nà tala 

pyɔ̌n o wɛt gyam na me de kyè!” 

8A sogo, a wɔ hwo ɛn, a mɔbɔs bemat pyak e ji mɛn. Bama mo a sogo, a kyè 

wɔ̀ sangal e fwarâ gwofwa Etam. 

Samsɔn a mɔbɔs BeFilisti 

9A vane ano, BeFilisti ba tút, ba wɔ̀ tɛ̀ durâ como e neyɛnɛ̂ vwêl Yuda, ko ba 

wɛrɛn e de jugu e Lehi. 

10BeYuda ba rangal hɛn, “Yaga sɛ́ de yin a ba hwo ot na como ano ɛ?” Yɛn a 

ye, “Wot a ba vo Samsɔn, na wot tɛ̀ ɛ e ngyang, na wot teshe na yɛ arɔng, sede 
remo de a teshe na wot.” 

11BeYuda gu batat ba sogo, ba wɔ́ e kwɔn de Samsɔn a sé ɛ e fwarâ gwofwa 

Etam o, yɛn a yang ɛ, “Hwà tɔk, BeFilisti ba sé re negwɔm e ra wot wɛt a? Yaga 
sɛ́ de hwà ra a wot ano ɛ?” Ko a toyo a yɛn, “Ma ra a yɛn tyɛng na pyɛ de yɛn a 
ra a me arɔng.” 

12Yɛn a yang ɛ, “Wot a vey, na wot ba rɔgɔs hwō, na wot wɔ̀ nɔng ɛn.” Ko 

Samsɔn a yang ɛn, “Há in a me mwin, yin a rɔda mɔrɔ me na vɔ min wɛt.” 

13Yɛn a yang ɛ, “Kée wey, wot a rɔda mɔrɔ hwo wɛt, wot a rɔda rɔgɔs hwō zɔng, 

na wot wɔ̀ nɔng ɛn hwo.” Yaga ano, yɛn a rɔgɔs hɛ na rǐk pas ba, yɛn a nusu na 
yɛ yi e fwara mo. 

14Jeng de ba kyè na yɛ, ba wul Lehi, ko BeFilisti ba di ɛ, yɛn a ta gwolwɛlɛ́ vey 

sɛ̀ ɛ mɛ̀. Ko Gabik Dagwi Darwey ha hwo e ra yɛ na reto, ko a vɛ̌ tuyu rǐk vane 
tsǔt, sede ba tùt shwey na kya, ko bà hala vɔ mɛ washak. 

15A di gwokup gbigîn madung gwopwas o, a jut gwɛ ko a pere mɔbɔs mɛ̀ bemat 

gu rining na gwɛ. 

16Ko Samsɔn a ra lwɛlɛ, a ye, “Ná gwokup gbigîn madung, ma mɔbɔs bemat 

gu, na gwokup gbigîn madung ma tɛ̀ vɛ̄ bagwɔt o bagwɔt o.” 

17Bama de a yɛnɛ, a vɛ̌ bomo gwokup o. Ba pere vo a kwɔn hane mo rezâ 

Ramat Lehi wɔgɔ, Rahwol gwokup gbigîn madung. 

18Yey ya hwo hwɔshɔ hɛ ding-ding, ko a yishi Dagwi Darwey, a ye, “E hwo wɛ 

de hwà nɔng me, sam mō, gbɔng wɛng hemo, ko sɛ̌ hwô tík me, na me ku na 
yêy hwɔshɔ, na me gaba e vwɔ̂ BeFilisti, bemât sekwit arɛt?” 

19Dagwi a wunta kwɔ̂n sorok hak e Lehi, ko lwel nshi gwa nusu yi e ji mo, 

Samsɔn a sɔ, yey mɛ ya ye tyaang, ko nehywɛ mɛ na toyo hɛn arɔng. Yaga 
ano, ba vo a kwɔn hane mo rezâ Lwel wo Yishi. Kwɔ̂n sorok hane mo ha sé 
e Lehi vey e yunung. 

20Samsɔn á sè mwât nuyêl BeIsrayɛl neshey kuru baba, jeng de BeFilisti bá sè 

re negwɔm vwel o. 

Besuga Israyɛl 16 
Samsɔn e Gaza 

1Tuhak Samsɔn a wɔ́ e repomô Gaza, e hwomo a man na devwes hwak, ko a 

wɔ̀ dyɛng na yɛ̀. 

2Ba ha a bemât Gaza, Samsɔn a sé e ngamo. Ko yɛn a wɔ̀ rɔnɔ kwɔn o, yɛn a 

sǎ e waba bagat na rwi repomo mwa naturuk, yɛn a sǎ yuu, yɛn a ye, “Tík ɛ, sɛ̌ 
gasi ha ye gbey, na wot de mɔrɔ hɛ e zang-gwi.” 

3Samsɔn kwong a dyɛng pyɛ mɛ vɔk e tê turuk. Ko a sogo, a hwo pom e rwi 

repomo mo, ko a sɛ̀ gwɛ e banga; a vɛ̌ bugut rwi mo, a lut gwɛ mwa na cɔgɔ̂t 
gacik tanga dyam bang o, ko a jut mwa e ra sanat mɛ, a kyè mɛ̀ vɔk e ra tɛ̂t 
rahwol de wo bɛrɛng Hɛbrɔn. 

Samsɔn tanga Delila 

4Bamâ hane, Samsɔn a to sɛ̀ hwā hwak, reza mɛ à Delila, a tɛ̀ yey na yɛ. 

Hwā mo á sè na sangal e Vwak Sɔrɛk. 

5Ko begwɔ̀m BeFilisti betungun ba wɔ́ na hwā mo, ba yang ɛ, “Ra a yɛ 

netsitsɛng, na hwo rangal hɛ, na hwo tɔk kwɔn de gbɔng gap mɛ hane ha yi ɛ̀, 
na wot sɛ̀ gwong de wot a rɔda dal gap mɛ, na wot rɔgɔs hɛ. Kawɛ e ji mot a 
rɔda nɔng o dyam pyɛng gu rining na naga gwining (1,100).” 

6Ko Delila a yâng Samsɔn, “Gbɔng gap mō hemo ha yi e gwa arɛt? Ha a me, 

e gwɛ̌ gwong de ba rɔda dal gap mō, na be rɔgɔs hwo arɛt? Gabɔk wɛt, ha a 
me.” 

7Ko Samsɔn a yang ɛ, “Ka sede ba rɔgɔs me na rǐk gbàng pas o taama lǎ mo, 

ko ma rɔda tɛ́ me gbɛrɛk tyɛng sede bwâng bemat.” 

8Ano kwong begwɔ̀m BeFilisti ba vey a Delila na rik pas o taama lǎ mo, ko Delila 

a rɔgɔs mɛ̀ Samsɔn na vɛ. 

9A kana tik BeFilisti e duk hwak e lɛrɛ, ko a vey, a yila hɛ, “À Samsɔn! Yēe, 

BeFilisti à vemo e ra to mō yēe-èy!” Ko Samsɔn a vɛ̌ tuyu rik vane càatat, sede 
ba tuyu shwey na kya. Yaga ano, vit a mwat de a tɔk kwɔ̂n gbɔng gap mɛ mo. 

10Delila kwong a yâng Samsɔn, “Di, hwà ga kwɛlɛng me, hwà to shɛgɛsh me. 

Gabɔk wɛt, ha a me gwong de ba rɔda rɔgɔs hwo kwong.” 

11Ko Samsɔn a toyo a yɛ, a yang ɛ, “Ka sede ba rɔgɔs me na rǐk pas de ba ga 

sang rá mɛ̀ pyɛ cak na vɛ wɛt, ko ma rɔda tɛ́ me gbɛrɛk tyɛng sede bwâng 
bemat.” 

12Delila kwong a jut rik pas o, a rɔgɔs mɛ̀ Samsɔn. Bemat o ba sè e lɛrɛ e duk 

hwak, ko a yila hɛ, “À Samsɔn! Yēe BeFilisti a vemo e ra to mō yēe-èy!” Ko 
Samsɔn a vɛ̌ tuyu rik o tsǔt sede shwey zɔng. 

13Delila a yang Samsɔn, “Hwà sé re nuyel na kwɛlsɛng me zɔng, hwó sǎ e de 

shɛgɛsh me. Ha a me gwong de ba rɔda rɔgɔs hwo kwong.” Ko Samsɔn a yang 
ɛ, “Ka sede hwà vo badúk tot hom vemo bataama, na hwo ták vɛ e cɔgɔ̂t lɔ̂k 
toro, na hwo kagam na kwagam e vwâ dùk, ko ma rɔda tɛ́ me gbɛrɛk tyɛng sede 
bwang bemat.” 

14Delila kwong a mɛlɛm Samsɔn, na a wɔ̂ nevwa, yɛ̀ kwong a wɔ́ nevwa. A hwo 

vo badúk tot mɛ vane bataama, a tak vɛ na cɔgɔ̂t lɔ̂k toro, ko a kagam vɛ na 
kwagam. Ko a yila hɛ, “À Samsɔn! Yēe BeFilisti a vemo e ra to mō yēe-èy!” Ko 
a vɛ̌ sene yi e nevwa mo, a vɛ̌ lut cɔ́gɔt yane mo mwa na tot mɛ. 

15Ko Delila a yang ɛ, “E rɛ̌ de hwà ye, hwà tɛ̀ yey na me, ko hwà tɛ̀ me e yey 

mō wɛt ɛ? Hê tat a hemo de hwà sé shɛgɛsh me, ko hwà kyɛ́ o nà ha a me kwɔn 
de gbɔng gap mō mo ha yi ɛ.” 

16A dopse bɔrɔk hɛ na há kahɛ tuk, vit a pɔngɔ, ko yey Samsɔn ya vɛ̌ lashe hɛ, 

ko a di, nduga a ku ow. 

17Ko a hwo ha a yɛ neyɛnɛ tsak o, a yang ɛ, “Yimo de ba tɔ me ba ga sang ra 

setot hom na bâ-hwon wɛt, yaga ba gyep me jaram yaga fwôm Dagwi. Ka sede 
ba hwon a me rato, ko gap hom ha rɔda gas ɛ na me, ko ma rɔda tɛ́ me gbɛrɛk 
tyɛng sede bwang bemat.” 

18Jeng de Delila a tɔk, a ga ha a yɛ neyɛnɛ tsak o, ko a hwo tomo vɔk na 

begwɔ̀m BeFilisti, a yang ɛn, “Vey in a remo hining hemo zɔng, yaga ma di a 
ga ha a me tsak o.” Yɛn a hwo vey, yɛn a vɔk ɛ̀ dyam pyɛng o. 

19Delila a mɛlɛm Samsɔn, na a wɔ́ nevwa e ra bol mɛ. Jeng de nevwa mo na jut 

ɛ, ko Delila a tomo be yila mwat, a tɛ̀ ɛ a hwon a Samsɔn badúk tot mɛ vane 
bataama. Ano kwong, hê mɛsɛng a hemo de a sɛ̀ reto e ra yɛ, yaga gap mɛ ha 
ga gas ɛ na yɛ̀. 

20Ko a yila hɛ, “À Samsɔn! Yēe BeFilisti à vemo e ra to mō yēe-èy!” Jeng de a 

sene, a ye, e sogo, na a dukta rebek mɛ, na a bin kyè sede jojot, ko a tɔk wɛt, 
Dagwi Darwey a ga gas ɛ na yɛ. 

21BeFilisti ba vo ɛ, ko ba paa yéneng bayis mɛ. Ba rɔgɔs hɛ na ngyâng dyam 

shi, ba kyè na yɛ vɔk e Gaza, ba wɔ̀ tik ɛ a hwongo e duk ngyang. 

22Ko setôt rato mɛ sa to hwo ras bama mo de ba ga kana hwon sɛ. 

Rekû Samsɔn 

23A vane ano, begwɔ̀m BeFilisti ba tula hɛn, na be nára gbɔng nɔrɔ̂ yas de be 

yɛt vɔk na dagwi mɛn Dagɔn, na yɛn a bin ra nzem. Yɛn a ra lwɛlɛ, ba ye, “Dagwi 
mot a ga nɔng ɛ e vwɔ mot Samsɔn, mwat repugu mot!” 

24-25Jeng de yɛn a wok neta, ko ba ye, “Be vey a wot na Samsɔn! Tik na a vey 

ra a wot jɔgɔ!” Ba wɔ̀ pat Samsɔn yi e duk ngyang, ko a ra jɔgɔ e nuyel mɛn. 
E bama mo ba tɛ̀ ɛ, a tumal e tê bèsesek beba ve gyerêp gwoduk, ko bemat 

mwa ba di ɛ. Yɛn a hwo somo dagwi mɛn na lwɛlɛ, ba ye, “Dagwi mot a ga nɔng 
ɛ e vwɔ mot; mwât repugu mot de a ga lashe vwel mot, womo de a mɔbɔs pyak 
e ji mot.” 

26Samsɔn kwong a yang wen de e vɔk a yɛ vwɔ, “Hala me, me simo me ra 

besesêk gyerêp gwoduk o, yaga na me ye ɛ̀ yɛndɛng.” 

27Gwoduk o gwa sila na bemat, beras na beha. Begwɔ̀m BeFilisti vane 

betungun bá sè e hwomo arɔng, ko bemat sede gu batat, beras na beha, ba 
sangal e ragyip duk o, na be bɛrɛng jɔgɔ de Samsɔn á sè ra a yɛn. 

28Ko Samsɔn a ra won na Dagwi Darwey, a ye, “À Darwey Dagwi Darwey, 

gabɔk wɛt, bare na me, na hwo to nɔng me gap hom zang hining hemo zɔng, 
yaga na me bin tala mɛ̀ pyɔ̌n yéneng bayis hom de BeFilisti ba paa yɛ̄.” 

29Ko a kaba besesek beba ve gyerêp tê gwoduk o, a kaba gwining na vwɔ yege 

mɛ ko gwining na vwɔ mwɛlɛng mɛ, ko a ye yɛndɛng à rebek mɛ e ra vɛ. 

30A pɛl sekun, a ye, “Tik na me wey tanga BeFilisti!” A vɛ̌ ye ngyuk, ko a ye gbìk 

mwa na yɛnɛ̂ gap mɛ a gbugra gwoduk o. Gwoduk o gwa vɛ̌ gwo gaba e ra 
begwɔ̀m BeFilisti na bwang bemat, gwa bugut hɛn mwa. Bemat de Samsɔn a 
wey na vɛ e jeng reku me ba dal vane de a mɔbɔs jeng de á sè kwen na nepyak. 

31Ko begwa mɛ tanga bemât lɔ mɛ ba vey, ko ba jut revin mɛ. Ba wɔ̀ lɛrɛ rɛ e tê 

Zora na Ɛstawɔl, e sak da mɛ Manowa. Samsɔn a ga kana sè mwât nuyel 
BeIsrayɛl neshey kuru baba. 

Besuga Israyɛl 17 
Pyɛ̂ sekwît Mika 

1Mwat hwak de á sè na sangal e vwêl bahwôl Ɛfrayim, reza me à Mika. 

2A yang neng mɛ, “Jeng de bá kana shigi dyam pyɛng mō yane gu rining na 

naga gwining (1,100), ko ma wok, hwá ye, gawey he hwo e ra gbik o. E me wɛ 
de ma jut dyām o, á yet ya sé na me.” Ko de mɛ a ye, “Dagwi a jut gawey yi 
e ra hwo ko a tɛ̀ a hwo nerat, à hwey hom.” 

3Wen o a toyo a de mɛ na dyam pyɛng gu rining na naga gwining o, ko de 

mɛ mo a ye, “Ma sé tik dyām yemo mo jaram yaga Dagwi Darwey, na a tɛ̀ nerat 
e ra hwey hom. Tik na be tsep pyɛ sekwit, na be to yong cak na dyam 
pyɛng o mo arɔng. Yaga ano ma sé nɔng o yɛ̄.” 

4Jeng de a toyo a neng mɛ na dyām o, neng mɛ mo kwong a pat ɛ cɛ̂k dyām o 

naga beba, a nɔ̂ng mwat de a sé zu yong pyɛ́ na dyam pyɛng, ko yɛ kwong a 
tsep pyɛ sekwit, ko a to yong cak na dyam pyɛng o, ko ba tik yɛ̄ e lɔ Mika. 

5Mika mo kwong a lɔk duk sekwit mɛ, a yong pyɛ̂ sekwit cak, tanga pyɛ cak de 

be ra mɛ̀ fwom na be tɔk pyɛ de Dagwi e simo. A gyep hwey mɛ wen o hwak, a 
tɛ̀ ɛ, a sè piris mɛ. 

6E jeng yane BeIsrayɛl ba vɔk gwɔ̀m wɛt. Yaga ano, kawɛ mwat a ra pyɛ de yey 

mɛ ya simo zɔng. 

7Wen BeLevi hwak a sé de á sè sangal e Bet-Lɛhɛm wo BeYuda e jeng 

yane mo. 

8A sogo, a hala Bet-Lɛhɛm o, a sé jāma kwɔn hak de a rɔda ka sangal ɛ̀. Jeng 

de a sé kyě kyè, ko a pom e lɔ Mika e vwêl bahwôl Ɛfrayim. 

9Mika kwong a rangal hɛ, a ye, “Hwà yi e gwa ɛ?” Ko wen o a yang ɛ, “Ma sé 

WoLevi yi e Bet-Lɛhɛm wo BeYuda. Ma sé jāma kwɔn de ma rɔda ka sangal ɛ̀.” 

10Ko Mika a yang ɛ, “Sangal e ngamo na me, na hwo tɛ́ o mwat vos a me badu, 

na hwo to tɛ́ o piris hom. Ma rɔda nɔngɔs hwo dyam pyɛng kuru kahɛ shey, ma 
rɔda to nɔngɔs hwo berugu na pyɛ̂ re arɔng.” 

11Wen BeLevi mo a simo sangal na yɛ Mika mo, ko Mika a jut ɛ a tɛ́ ɛ sede hwêy 

tɔ mɛ. 

12A tɛ̀ ɛ, a sè piris mɛ, ko a sangal e ji lɔ mɛ. 

13A ye, “A remo de ma ga sɛ̀ WoLevi, na a sè piris hom, ma tɔk Dagwi Darwey 

a rɔda tɛ̀ pyɛ́ ye se naka na me.” 

Besuga Israyɛl 18 
Mika tanga yerê Dan 

1E jeng yane BeIsrayɛl vit a yɛn à gwɔ̀m. E jeng yane arɔng bemât yerê Dan bá 

sè jāma kwɔ̂n sangal hê tó mɛn, kwɔn de ha rɔda tɛ́ ɛ hê nedanelɔ mɛn, na yɛn 
a sangal ɛ̀. Yaga vey e jeng yane yɛn a ga sɛ̀ mɛn à kwɔn o e ji nekwɔn de ba 
gas a yɛn e ji yére Israyɛl wɛt. 

2Ko yerê Dan ya kasa besuga beting o betungun yi e mwa cáng mɛn, yi 

e bapomô Zora na Ɛstawɔl. Yɛn a yang ɛn, be wɔ̀ gwɔrɔ sevwel o, na yɛn a 
bɛrɛng sɛ e lɛrɛ. Bemat o ba kyè vɔk e bak vwêl bahwôl Ɛfrayim, yɛn a wɔ̀ wul 
e lɔ Mika, yɛn a pɔl ɛ̀. 

3Jeng de yɛn a sé sangal e lɔ mo, ko yɛn a wok fwɔ̂ wen BeLevi wane, yɛn a 

pere wɔ̀ tɔk lem mɛ, ko yɛn a ra a yɛ nerangsal, “Hwà yi e gwa e ngamo ɛ? Hwà 
sé ra sɛ́ e ngamo arɛt? Fwom mo à sé e ngamo arɛt?” 

4Ko a toyo a yɛn, a ye, “Mika wɛ de a jut me, wot a yong ɛ̀ na yɛ, na me sè a yɛ 

piris, ko yɛ e talsa me.” 

5Ko yɛn a yang ɛ, “Gabɔk, rangal a wot yi na Dagwi, na wot tɔk, kɛ wot a rɔda 

di wɛng e kwɛngɛl o arɛt?” 

6Ko piris o a yang ɛn, “Kyè in tyang, Dagwi Darwey a sé tanga yin, wɛng e ra 

gwong min.” 

7Ko bemat vane betungun ba sogo, ba kyè, yɛn a wɔ̀ wul repomô Layish. Ba sɛ̀ 

bemat vane ba sé sangal washak, tyɛng sede BeSidɔn. Yɛn a ra gashishim wɛt, 
yɛn a sangal e ji nehywɛ; vit a mwat de a bɔrɔk hɛn, ko yɛn a bidɛ pyɛ cak 
arɔng wɛt. Yɛn a sangal yikyik yi na BeSidɔn, ko yɛn a wuna hɛn e ji ra pyɛ cak 
na mwat hwak wɛt. 

8Jeng de bemat vane betungun ba toyo vɔk na bemɛn e Zora na Ɛstawɔl, ko 

bemɛn o ba rangal hɛn rehâ kwɛngɛl mɛn o. 

9Yɛn a toyo a yɛn, ba yang ɛn, “Sogo hin, na wot wɔ hwo e ra yɛn. Wot a ga di 

vwel o, ha sé rat sizɔng! Yin a sé sangal zɔng, yin e ra sɛ́ arɛt? Yin kwon lashe 
jeng wɛt. Sogo hin, na yin wɔ sey ɛ hɛ. 

10Jeng de yin ê wɔ e hane, ko yin a rɔda di bemat o ba sé sangal washak zɔng, 

vwel o arɔng ha sé tes, ha vɔk kayɛ pyɛ, vit a pyɛ de mwat ê bidɛ e hwomo. 
Dagwi a ga nɔng in hɛ.” 

11Ko bemât como naga betyiimin yi e ji yerê Dan ba yong ɛn na pyɛ̂ como, ba 

nusu yi e Zora tanga Ɛstawɔl, yɛn a vo gwong wɔ. 

12Yɛn a wɔ̀ tut, ba tɛ̀ dúra como e rwa ta na Kiriyat-Yɛyarim, e yɛnɛ̂ vwêl 

BeYuda. Yaga ano be rɔɔ yishi kwɔn o, à Mahane-Dan, wɔgɔ dúra comô Dan. 

13Yi e hwomo, yɛn a kwey vɔk e vwêl bahwôl Ɛfrayim, yɛn a wɔ̀ wul lɔ Mika. 

14Ko bemat vane betungun de bà kana wɔ̀ bɛrɛng yɛnɛ̂ Layish e lɛrɛ, yɛn a yang 

bemɛn, “Yin a tɔk, pyɛ sekwit de ba tsep, na yemo de ba yong na dyam pyɛng 
ya sé e ji nelɔ nemo a? Pyɛ̂ sekwit cak tanga pyɛ de be ra mɛ̀ fwom na be tɔk 
pyɛ de Dagwi e simo yā sé arɔng. Bare hin, e sɛ́ de wot ê ra ɛ?” 

15Yɛn kwong yɛn a toyo vɔk e lɔ Mika vɔk e bak wen BeLevi wane, yɛn a wɔ̀ 

kyul ɛ. 

16Ko bemât comô Dan vane naga betyiimin de ba ga yong ɛn na pyɛ̂ como yɛn 

a tumal e rwi lɔ mo. 

17Bemat vane betungun o yɛn a yel, yɛn a wɔ̀ jut pyɛ sekwit yane de ba tsep, 

na yemo de ba yong na dyam pyɛng mwa na pyɛ̂ sekwit cak tanga pyɛ de be 
ra mɛ̀ fwom na be tɔk pyɛ de Dagwi e simo. Jeng de yɛn a sé ra ano, ko piris o 
a sé tumal e rwi lɔ mo tanga bemat vemo naga betyiimin. 

18Jeng de bemat vane betungun ba yel e lɔ Mika, ba hashe pyɛ̂ sekwit yane mo 

tanga pyɛ de be ra mɛ̀ fwom na be tɔk pyɛ de Dagwi e simo. Ko piris wane a 
yang ɛn, “E sé à yane de yin a sé ra ɛ?” 

19Yɛn a yang ɛ, “Sǎ yuu, man nu mō! Var a wot, raa hot, tik na hwo wɔ̀ tɛ́ o mwât 

vos a wot badu, na hwo tɛ́ o piris mot arɔng. A dal a hwo naka, na hwo tɛ́ o piris 
e ji yerê BeIsrayɛl de hwô sè piris e lɔ mwat gwining wɛt a?” 

20Jeng de piris o a wok ano, ko yey mɛ ya pɛngɛ. A jut pyɛ̂ sekwit yane mo, na 

pyɛ de be ra mɛ̀ fwom na be tɔk pyɛ de Dagwi e simo, ko a kyè tanga yɛn. 

21Yɛn a toyo, yɛn a ta beha, na nèy, na yas mɛn e yel tanga pyɛ́ de yɛn a vɔk 

mwa, ba vɛ̌ kyè. 

22Jeng de yɛn a ga kyè yikyik tyɔng, Mika a hwo yila bemât vwara mɛ, yɛn a raa 

BeDan o, ko ba wɔ̀ vo ɛn e gwong. 

23Yɛn a hwo mok e bama mɛn. BeDan o ba doyo, ba di ɛn, ko ba yang Mika, 

“E sɛ́ de ya té de hwà tula bemat vemo arɛt?” 

24Ko Mika a yang ɛn, “Yin a vey hashe bedagwi hom de ma yong, yin a wuna ɛ̀ 

piris hom, yin a ka tik a me pyɛ cak wɛt, ko yin a yang me, e sɛ́ de ya té arɛt a?” 

25BeDan ba toyo a yɛ, “Man nu mō yuu! Ka sede hwà to hanat, ko sede shôm 

bemat vemo ya sogo, ko hwo tanga bemât lɔ mō yin a rɔda bidɛ neken min.” 

26Ko yɛn a re nuyel na kwɛngɛl mɛn. Jeng de Mika a di bemat o ba dal ɛ na gap, 

a vɔk a toyo wɛrɛ e lɔ mɛ. 

27E bama de BeDan ba ga hashe pyɛ́ de Mika a yong, tanga piris mɛ, yɛn a wɔ̀ 

hwo e repomô Layish, e hwomo de bemat ba sé sangal e ji nehywɛ, ko be ra 
gashishim wɛt. Yɛn a vɛ̌ wey na yɛn, ko ba tɛ̀ kya e repomo mo. 

28Vit a mwat de a tɔk sey bemât Layish o, yaga yɛn a sé sangal yikyik yi e Sidɔn, 

ko yɛn a kana wuna hɛn e ji râ pyɛ cak na mwat hwak wɛt. Repomo mɛn o ra 
sé e ji nɛk vɔk e Bet-Rehop. BeDan ba to lɔk repomo mo, ba sangal e hɛ. 

29Yɛn a vo a repomo mo rezâ Dan e ra rezâ dâ beda mɛn Dan, hwêy Yakɔp 

mwa ano de ba kana yishi reza repomo mo, à Layish. 

30Yɛn ba tɛ̀ pyɛ sekwit de ba tsep o, yaga na yɛn a bin re a yɛ fongol. Yɔnatan 

Gɛrshɔn Mose wɛ de a se piris wo yerê Dan, nèy mɛ na re nuyel na fwom o vɔk 
e tuk de ba hashe BeIsrayɛl vɔk e sesam. 

31Ano kwong, BeDan ba re a pyɛ sekwît Mika yane fongol, mwa jeng de Bûk 

Sangâl Dagwi gwa se e Shilo. 

Besuga Israyɛl 19 
WoLevi na jɛn-hwā mɛ 

1E jeng yane BeIsrayɛl vit a yɛn à gwɔ̀m, ko mwât Levi hwak de a sé na sangal 

e rwa vwêl bahwôl Ɛfrayim a jut hwong hwak yi e Bet-Lɛhɛm e vwêl Yuda, na a 
tɛ́ ɛ jɛn-hwā mɛ. 

2Tuhak hwā mo a wok shôm rwas o, ko a tele vɔk e lɔ da mɛ e Bet-Lɛhɛm wo 

BeYuda, a sangal e hwomo sede pɛl naas. 

3Ko sa mo a sogo wɔ̀ tɛ̀ gabɔk na hwā mɛ mo a toyo na yɛ. A vɔk ɛ̀ sam mɛ 

hwak na bemadung beba. Jeng de a wɔ̀ wul lɔ tya mɛ mo, hwā mo a yel na yɛ̀ 
e ji lɔ da mɛ, ko tya mɛ a sey ɛ na yey pyɛng. 

4Tyà mɛ a shonong e ra yɛ na a ka sangal ɛ, ko a simo, a sangal e hwomo pɔlɔ 

tat, yɛn a sé re, ba sé sɔ, ko ba pɔlɔs ɛ̀. 

5Tuk hê naas yɛn a hwo sene bop gasi, ba yong ɛn na be vo gwong. Ko dâ 

hwā mo a yang sɔ mɛ, “Kā tɛ̀ wɛng e ngyen, na hwo sɛ̀ mɛ̀ gap, na hwo de kyè 
hywɛ.” 

6Yɛn à vane beba ba to sé re, ba sé sɔ, ko dâ hwā mo a to yang ɛ, “To pɔl ɛ 

yunung, na hwo wok neta.” 

7Jeng de sa mo a sogo, na a kyè, ko dâ hwā mo a to shonong e ra yɛ, sa mo 

kwong a to simo a pɔl ɛ̀. 

8E tuk hê tungun sa mo a sogo bop gasi na a kyè, ko dâ hwā mo a to yang ɛ, 

“Sangal e ngyen, na hwo tɛ̀ wɛng, na hwo gyɛng sɛ̌ gwi gwa ye sɛndɛng 
e ngyen.” Sa mo kwong a to sangal. Yɛn à vane ba to gwɛ̌ re, ba sɔ e dem o. 

9Jeng de sa mo, na jɛn mɛ, tanga sam mɛ ba sogo, na be hwo kyè, ko dâ 

hwā mo a to yang ɛ, “Di, gwi gwa ga wɔ, nahywelek na ga vey, pɔl in zɔng! Di, 
jey ya wɔ̂ wɔ̀ ye mwangalang, pɔl na hwo gwɛ̌ wok neta sɛ̌ nagasi hwol bop, na 
yin de ba kyè vɔk e lɔ.” 

10Ko sa mo a to simo na a pɔl ɛ wɛt. A sogo, yɛ na jɛn mɛ mo, tanga sam mɛ, 

na bemadung vane beba de ba tɛ̀ a vɛ pyɛ́ e ra ma, ba vo gwong. Yɛn a vey 
bagat na repomô Yebus de be tang rɛ, à Yɛrusalɛm. 

11Sede remo de gwi gwa ga wɔ́ wɔ̀ gaba, ko yɛn a sé bagat na Yebus o, sam 

mɛ a yang ɛ, “Ê sè naka, na wot ye rɛng, wot pɔl e repomô BeYebus remo.” 

12Ko dalɔ mɛ a yang ɛ, “Wey, wot ê pɔl e repomô bemat bedūk wɛt, yɛn a sé e ji 

yerê BeIsrayɛl wɛt. Wot kyè, wot wɔ̀ pɔl e Gibeya e negya.” 

13A to ye, “Wot gwɛ̌ kyè tyɔng wɔ bagat, na wot wɔ̀ pɔl e hak e ji bapomô Gibeya 

kɛ Rama ayi.” 

14Yɛn a gwɛ̌ kyè kwɛngɛl mɛn o. Gwi gwa gaba jeng de yɛn a ga wɔ bagat na 

Gibeya e ji vwêl BeBɛnyamin. 

15Yɛn a ye rɛng, na be pɔl e ji repomo mo. Yɛn a hwo sangal e majey-jɔgɔ hwak 

e tê repomo mo, ko vit a mwat hwak de a yila hɛn, na be wɔ̀ pɔl e lɔ mɛ. 

16Jeng de yɛn á sè sangal ano, mwakuk hwak á sè toyo yi e hey e de fwom 

nawiri. Mwakuk o á sè na sangal e Gibeya mo, yɛ á sè mwat yi e vwêl bahwôl 
Ɛfrayim, ko bwang bemât repomo rane bá sè yi e yerê Bɛnyamin. 

17Jeng de a di sa mo e sangal e kwɔn hane ano, ko a rangal hɛ, “Hwà yi 

e gwa ɛ? Hwó kyè vɔk e gwa arɔng ɛ?” 

18Sa mo a yang ɛ, “Wot a yi e Bet-Lɛhɛm e ji vwêl BeYuda, wot a sé kyè vɔk 

e vwâ vwêl bahwôl Ɛfrayim. Kwɔn a hane de me sangal ɛ̀. Ma wɔ e Bet-Lɛhɛm, 
ko ma sé toyo me vɔk e lɔ. Vit a mwat de a yila mɛ wɔ e lɔ mɛ. 

19Di, wot a vɔk ɛ pyɛ̂ re na sehwey sehwogot yaga bemadung mot, wot a vɔk 

kpam-tuk na nshî anap yaga jɛn hom tanga me na sam hom. Vit a pyɛ de wot 
e jāma.” 

20Ko mwakuk o a yang ɛ, “Vey in, wɔ̀ pɔl in e lɔ hom. Kayɛ pyɛ de yin e simo, 

yin a rɔda sɛ̀ yɛ! Yin kwon pɔl e ngamo e majey-jɔgɔ wɛt.” 

21Ano kwong a jut ɛn vɔk e lɔ mɛ, a nɔng bemadung mɛ pyɛ̂ re. Ba nɔng ɛn nshi 

ba kus mɛ bol, e bama mo yɛn a re, ba sɔ. 

22Jeng de ba sé wok neta, ko berâs repomo mo, nèy gul ba yi, yɛn a vey gwɔrɔ 

lɔ mo, yɛn a sé dak rwi lɔ hane de yɛn a sé ɛ̀, yɛn a yang dalɔ mo, “Pat a wot 
mwat wane de a vey e ji lɔ mō, na wot dyɛng na yɛ!” 

23Ko mwakuk o a nusu wɔ na yɛn e majey, a yang ɛn, “Wey, à begwa hom! 

Gabɔk wɛt yin kwon ra yerê pyɛ́ vyes yemo ano wɛt! Mwat womo a sé kwɛnɛt 
hom, yaga a gyirik e ji lɔ hom. Yin kwon ra pyɛ̂ byɛm-byɛm yemo wɛt. 

24Di in, mê nɔ́ng in hwóng hom, a sé yorom-hwong, ko mê wuna a yin ɛ̀ jɛn-hwā 

mɛ; yin ê tɔk ra kayɛ pyɛ de yin e simo na yɛn. Ko yin kwon ra pyɛ̂ byɛm-byɛm 
yemo wɛt!” 

25Ko nèy gul o nà ka wet betong, na be wok ɛ wɛt, ko sa mo a vɛ̌ pat a yɛn jɛn-

hwā mɛ mo vɔk e majey. Yɛn a dyɛngɛs na yɛ, ko ba teshe na yɛ e ji nabwalak 
nane. Ba lashe hwā mo sɛ̌ rwa hwol gasi, ko yɛn a de hàla hɛ. 

26Jeng de gasi ha ye gbey ko hwā mo a toyo a ba gaba e rwi lɔ mwakuk de dalɔ 

mɛ a pɔl ɛ̀, a se e hwomo vɔk e zang-gwi gasi. 

27Jeng de dalɔ mɛ mo a wunta rwi duk na a vo gwong ko a vɛ̌ di hwā mo 

e dyɛngɛ e rwi lɔ na vɔ mɛ e ra gwofwa rwi mo. 

28Ko sa mo a yang ɛ, “Sogo, na wot kyè!” Ko yuu-yuu! A vɔk a jut ɛ, a lasha hɛ 

e ra mâ madung mɛ, a vɔk a vo mɛ̀ gwong wɛrɛ. 

29Jeng de a wɔ̀ wul lɔ, a vɛ̌ jut ba, ko a yɛt mɛ̀ revîn jɛn-hwā mo bagap o bagap o 

kuru na vɛ beba, a tomo na bagap banama mo e kahɛ kwɔn e ji sevwêl Israyɛl. 

30Kawɛ mwat de a di, ko a ye, “Wot a ga sang wok ba ra pyɛ cak yerê yemo wɛt, 

pyɛ cak yerê yemo ya ga mak té wɛt, yimo de BeIsrayɛl bà nusu yi e Misra vey 
e yunung! Bare hin naka e ra pyɛ́ yemo; ra in badu na yin tik ɛ̀ pyɛ de yin ê ra!” 

Besuga Israyɛl 20 
Yére BeIsrayɛl ba tó como na ye Bɛnyamin 

1Ko mwa BeIsrayɛl ba nusu yi e Dan e rwa bato vɔk e Bɛɛr-Sheba e rwa batin, 

na yi e mwa yɛnɛ̂ vwêl Gileyat e rwa rak. Yɛn a man mwa myak sede mwat 
gwining e nuyêl Dagwi Darwey e Mizpa. 

2Mwa bemât nuyêl yerê BeIsrayɛl bá sè e ji tula mo hê bemât Dagwi. Bemât 

comô bol de ba vɔk bewal, nepyak mɛn na sè gu naga banaas (400,000). 

3Ko bemât yerê Bɛnyamin ba wok, bwang BeIsrayɛl ba tula hɛn e Mizpa. 

BeIsrayɛl ba rangal, ba ye, “Be ha a wot gwong de ba ra nengyas nemo mo.” 

4Ko WoLevi de ba mɔrɔ hwā mɛ mo a ye, “Me tanga hwā hom wot a vey wul 

Gibeya e yenɛ̂ vwêl Bɛnyamin, na wot pɔl ɛ̀. 

5Bemât Gibeya ba vey nabwalak, ba rɔnɔ lɔ de ma sé ɛ̀, yɛn a simo be mɔrɔ 

me. Sede yɛn a bit ɛ, ko yɛn a vɛ̌ dyɛngɛs na jɛn-hwā hom na retek, ba teshe 
na yɛ sɛ̌ a ku. 

6Ko me ma jut revin o, ma yɛt rɛ bagap o, bagap o, ma gas, ko ma tomo e kawɛ 

bak wo BeIsrayɛl, yaga ba ga ra pyɛ̂ rekyen de ya sé byɛm-byɛm e ji sevwêl 
Israyɛl. 

7Yin mwa de yin a sé e ngamo, yin vɛ à BeIsrayɛl, há in pyɛ de wot a rɔda ra 

e ra pyɛ́ yemo.” 

8Bemat o ba sogo e tumal mwa jìp, ko ba ye, “Vit a mwat de a rɔda toyo wɔ e lɔ 

mɛ kɛ e buk mɛ. 

9Pyɛ de wot a rɔda ra na bemât Gibeya: Wot a rɔda masa sesek na wot kasa 

bemat de bê wɔ̀ hwo ɛn na como. 

10Bemat zap hining e ji bazap kuru e ji BeIsrayɛl ba rɔda wɔ̀ jāma a bemât como 

pyɛ̂ re, ko bwang o bê wɔ̀ tala BeGibeya pyɔlɔ mɛn, yaga pyɛ̂ byɛm-byɛm de 
yɛn a ga ra e ji Israyɛl.” 

11Ano kwong, BeIsrayɛl ba tula hɛn na yey rining, na be wɔ̀ hwo e ra repomô 

Gibeya na como. 

12Ko yerê BeIsrayɛl ya tomo betom vɔk e yɛnɛ̂ vwêl Bɛnyamin, na be rangal 

hɛn, “E yere nɛ̌ nengyas à nemo de yin a ra ano arɛt? 

13Vey in na nèy gul nane de na sé e ji Gibeya, na wot mɔbɔs nɛ, yaga na wot 

gas ot na neves e ji Israyɛl.” Ko BeBɛnyamin ba kyɛ́ ɛn nà sey hâ begwa mɛn 
BeIsrayɛl. 

14Yɛn kwong ba nusu mwa yi e bapomo mɛn vey e Gibeya, na be tó como na 

BeIsrayɛl. 

15E tuk hane BeBɛnyamin ba tula bemât como gu kuru baba na vɛ batyiimin 

(26,000) yi e bapomo mɛn. Bemât Gibeya ba kasa bemât tɔ̂k tô como naga 
betaama (700). 

16E ji bemât como vane mo mwa bemât mɛ̀lɛng ba sè ɛ̀ naga betaama de ba 

tɔk tô pyɛ̂ bes na gazik tyɔng wɛt. Kawɛ e ji mɛn, ka sede a rene kewɔrɔ̂ng tot 
rato kining na gazik, ko a rɔda toro vwel wɛt. 

17Ko bwang yerê BeIsrayɛl ya tula besugâ como de ba wul gu naga banaas 

(400,000). 

18BeIsrayɛl kwong ba wɔ́ e kwɔ̂n rê fongol e Bet-Ɛl, na yɛn wɔ̀ rangâl Dagwi, ba 

ye, “E yɛ̌ yere e ji mot de ya rɔda tānga wɔ̀ hwo tó como na yerê 
Bɛnyamin arɛt?” Ko Dagwi Darwey a yang ɛn, “Yerê Yuda yɛ̀ ya rɔda tānga wɔ̀.” 

19BeIsrayɛl kwong ba nusu nagasi, yɛn a wɔ̀ tɛ̀ durâ como bagat na Gibeya. 

20Ba gwɛ̌ sek wɔ̀ tó como na BeBɛnyamin, yɛn a yong ɛn ba saras e nekwɔn 

mɛn, ba bɛrɛng mɛ̀ Gibeya. 

21Ko bemât comô Bɛnyamin ba nusu yi e Gibeya, ba tó como na BeIsrayɛl, ko 

e tuk hane, ba mɔbɔs bemat gu kuru baba na vɛ baba (22,000). 

22-23BeIsrayɛl ba toyo wɔ e kwɔ̂n rê fongol, ba wɔ̀ tosho e nuyêl Dagwi Darwey 

nabwalak o. Yɛn a to rangal hɛ, ba ye, “Ko sɛ̌ wot to wɔ̂ como na begwa mot 
yerê Bɛnyamin o, kɛ e rɛ̌?” Ko Dagwi a toyo a yɛn, a yang ɛn, “Ey, kyè in.” Yaga 
ano bemât comô BeIsrayɛl ba gwɛ̌ yey ting. Yɛn a to wɔ̀ yong ɛn, ba saras 
e nekwɔn mɛn tyɛng sede jwaane. 

24Ba to gwɛ̌ sek wɔ̀ tó como na BeBɛnyamin tuk he neba. 

25BeBɛnyamin o arɔng ba to nusu, ba man e como mo, ko ba to mɔbɔs 

BeIsrayɛl de ba tɔk como gu kuru na gu rwit (18,000). 

26Jeng de BeIsrayɛl ba di ano, yɛn a sogo mwa wɔ e Bet-Ɛl. Yɛn a wosho 

e hwomo. Yɛn a tik rê pyɛ́ tuk hane vɔk e turuk. Yɛn a sangal e vwel, yɛn a 
tosho e nuyêl Dagwi. Yɛn a nása nenɔrɔ̂ yas de be rangas burang tanga nenɔrɔ̂ 
sangâl netyang vɔk na Dagwi. 

27-28Kundung Wuna-na-sirâ Dagwi gwa sè e hwomo e Bet-Ɛl e jeng yane. Ko 

Pinehas Ɛlɛyazar Aharon, a ra fwôm piris. BeIsrayɛl ba rangâl Dagwi Darwey, 
ba ye, “Ko sɛ̌ wot to wɔ̂ como na begwa mot BeBɛnyamin, kɛ wot tik ɛ?” Ko 
Dagwi Darwey a toyo a yɛn, a yang ɛn, “Ey, kyè in, ma rɔda ba nára hɛn e vwɔ 
min nahwol.” 

29BeIsrayɛl ba wɔ̀ tɛ̀ bemat e nekwɔn waba, ba gwɔrɔ mɛ̀ repomô Gibeya. 

30Yɛn a sogo e tuk hê tat, yɛn a wɔ̀ hwo tó como na BeBɛnyamin; yɛn a yong 

ɛn ba saras e nekwɔn mɛn be bɛrɛng mɛ̀ Gibeya, sede remo de ba ga tɔ́k ɛn bé 
rá. 

31Jeng de BeBɛnyamin ba nusu yi e ji repomo, na be tó como, ko BeIsrayɛl ba 

ye sede be tele, na be bin hwɔtɔ hɛn mɛ̀ yi e repomo mo. Sede remo de 
BeBɛnyamin ba tɔ́k ɛn, ba hwo mɔbɔs BeIsrayɛl behak e cwɛl, e gwong de gwa 

sé vɔk e Bet-Ɛl na gwane de gwa sé vɔk e Gibeya. Vane de ba mɔbɔs ba sé 
sede kuru batat. 

32BeBɛnyamin ba tē, “Wot a ga to re ɛn sede jojot!” Ko BeIsrayɛl ba ga kana 

yong ɛ̀, yɛn ê tele, na be hwɔtɔ hɛn yi e repomo vɔk e begwong. 

33Jeng de yɛn a sek yi e nekwɔn mɛn na bama, na be to yong ɛn e Baa-Tamar, 

ko bemat mɛn de ba sé e waba e bak ta na Gibeya ba sogo, ba ye gbuguruk. 

34Bemât como gu kuru rining, besuga de ba kasa yi e ji BeIsrayɛl mwa, ba hwo 

Gibeya na como. Como mo ya fes, ko BeBɛnyamin ba ka tɔk reyɔm ra ga hwo 
e ra yɛn wɛt. 

35Dagwi Darwey kwong a nɔ̂ng BeIsrayɛl wɛng e ra BeBɛnyamin. E tuk hane 

yɛn a mɔbɔs bemât como gu kuru baba na vɛ batungun na naga gwining 
(25,100). 

36A remo kwong BeBɛnyamin ba di BeIsrayɛl ba ga re ɛn e como mo. 

Gwong de BeIsrayɛl ba re como mo 

Bemât comô BeIsrayɛl ba sek na bama, na be nɔ̂ng BeBɛnyamin kwɔn, yaga 
yɛn a tɛ̀ gap mɛn e ra bemat de ba gwɔrɔ Gibeya e waba. 

37Bemat vane ba ye wuk yi e waba, yɛn a yel ziri e ji repomô Gibeya, ba bere 

hɛn, ba mɔbɔs bemât mwa hywiri. 

38Bwang BeIsrayɛl ba ga yong ɛ̀ na bemat e waba wɔgɔ, pyɛ dura mo yɛ̀ a 

sekyeng: Jeng de bê di gwokyeng gwo tugus yi e ji repomo mo, 

39ko BeIsrayɛl de ba sé e vwel e como mo yɛn a rɔda doyo. BeBɛnyamin ba ga 

kana hwo mɔbɔs BeIsrayɛl sede kuru batat, ko yɛn a yang bemɛn, “Wot a ga to 
re ɛn sede remo e pɛ́rɛ mo.” 

40Ko jeng de gwokyeng gwa hwo tugus yi e ji repomo tùk, tuk, tuk BeBɛnyamin 

ba di e bama mɛn, yɛn a di mwa repomo ra sé re kya! 

41A remo BeIsrayɛl ba hwo doyo, ko BeBɛnyamin ba lingsit, yaga ba tɔk, reyɔm 

ra ga hwo e ra yɛn. 

42Yɛn a toyo, ba hwo tele vɔk e hey, ko yɛn a wɔ̀ dalas wɛt, yaga yɛn a wɔ̀ man 

na regyɛng bemat yi e ji repomo, ba raa hɛn, ba tɛ̀ ɛn e tē, ko ba mɔbɔs hɛn. 

43BeIsrayɛl ba gyep ɛn, ba ro ɛn, ba raa hɛn, be wey na yɛn vɔk e rwa rak e bak 

Gibeya. 

44Yi e ji BeBɛnyamin, bemat gu kuru na vɛ gu rwit (18,000) mwa hɛn besugâ 

como ba wey. 

45Bwang o ba doyo, ba tele vɔk e hey, vɔk e Gwofwa Rimɔn. Ko BeIsrayɛl ba 

wɔ mɔbɔs gu batungun (5,000) e gwong, ba ro bwang o vɔk e Gidɔm, ba to 
mɔbɔs gu baba (2,000). 



445 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

46Nepyak bemât comô BeBɛnyamin de ba mɔbɔs tuk hane na wul gu kuru baba 

na vɛ batungun (25,000), mwa hɛn vê yey ting. 

47Ko bemat naga betyiimin ba tele wɔ e hey, ba wɔ̀ dalas e Gwofwa Rimɔn, yɛn 

a sangal e kwɔn o pɛl naas. 

48Ko BeIsrayɛl ba toyo, ba kyě mɔbɔs bwâng BeBɛnyamin e ji bapomo mo 

mwa, beras na beha, na nèy tanga yas. E yɛnɛ mo ba tɛ̀ kya e bapomo mo 
mwa. 

Besuga Israyɛl 21 
Sɛ̂ beha yaga BeBɛnyamin 

1Jeng de BeIsrayɛl ba kana tula hɛn e Mizpa, ko ba sira hɛn na sirâ mwin wɔgɔ, 

“Vit a mwat e ji mot de a rɔda nɔng WoBɛnyamin hwóng mɛ e weneng.” 

2Ko a remo BeIsrayɛl ba wɔ̀ tula hɛn e nuyêl Dagwi e Bet-Ɛl, ko ba sangal 

e hwomo, ba dak sekun, yimo gasi vɔk e hywegelek, ba tosho ding-ding. 

3Yɛn a ye, “A Dagwi Darwey, Dagwi wo BeIsrayɛl, yaga sɛ́ de pyɛ́ yemo ya té 

ano e ji Israyɛl arɛt? Yaga sɛ́ de yere jining ya rɔda sè vit e ji Israyɛl arɛt?” 

4Nusu hwol, bemat ba tulu bop nagasi, ba lɔk gàgbang rangâs yas, ko yɛn a 

nása ɛ̀ nenɔrɔ̂ yas de be rangas burang tanga nenɔrɔ̂ sangâl netyang vɔk na 
Dagwi. 

5Yɛn a rangal, ba ye, “E vɛ̌ bemat e ji yére Israyɛl de ba kana wɔ́ e kwɔ̂n tula 

e nuyêl Dagwi Darwey wɛt ɛ?” Yaga yɛn a ga kana sira hɛn wɔgɔ, kawɛ de a tút 
vɔk e de tula e nuyêl Dagwi e Mizpa wɛt, ba rɔda mɔrɔ hɛ. 

6Ko a remo BeIsrayɛl kwong ba wok nemwishish begwa mɛn yerê Bɛnyamin, 

ko ba ye, “Yunung, ba ga wey na yere jining yi e ji Israyɛl. 

7E sɛ́ de wot a rɔda ra na beras vemo de ba tɛt ɛ̀, na be sɛ̀ behâ weneng ɛ? 

Sede remo de wot a ga kana sira hot na Dagwi Darwey, wot a rɔda nɔng ɛn 
behwong mot, na be ra weneng o wɛt ɛ?” 

8Yɛn a rangal, ba ye, “E yɛ̌ yere e ji yére Israyɛl de ya kana wɔ̂ tula e nuyêl 

Dagwi Darwey e Mizpa wɛt ɛ?” Ko yɛn a sɛ̀, vit a mwat gwining yi e Yabɛsh 
e yɛnɛ̂ vwêl Gileyat de a kana wɔ̂ tula mo, 

9yaga jeng de yɛn a bara bemat o, ko ba sɛ̀ vit a mwât Yabɛsh gwining de á sè 

ɛ̀. 

10Ko bemât tula mo ba tomo bemât yey ting gu kuru na vɛ baba (12,000), ba 

yang ɛn, “Kyè in, ko yin wɔ̀ mɔbɔs bemât Yabɛsh mwa na beha tanga nèy! 

11Pyɛ de yin a rɔda ra a yet ngan, mɔbɔs hin beras mwa, ko mɔrɔ hin kawɛ hwā 

de a ga ra weneng.” 

12Jeng de yɛn a wɔ́, yɛn a sɛ̀ e ji BeYabɛsh beyorom-behwong naga benaas de 

ba rɔngɔl nà ra weneng, ko yɛn a vey na vɛ e dura mɛn e Shilo de wa sé e vwêl 
Kanaan. 

13Ko bemât tula mo mwa ba tomo na be há a BeBɛnyamin de ba tele ba sangal 

e Gwofwa Rimɔn, ba ga gwɔt como, sɛ̌ sangâl netyang zɔng a remo. 

14BeBɛnyamin o ba toyo hɛn vɛ hɛn, ko ba nɔng ɛn behwong BeYabɛsh vane 

de ba tik ɛn beken, na be tɛ́ mɛ behâ weneng, ko behwong o ba radɛ a yɛn. 

15Ko BeIsrayɛl ba wok nemwishish BeBɛnyamin, yaga Dagwi Darwey a ga tɛt 

yere yi e ji yére Israyɛl. 

16Ko bemakûk BeIsrayɛl ba ye, “Remo de beha ba radɛ a BeBɛnyamin, yaga 

ba ga mɔbɔs vɛ, e sɛ́ de wot a rɔda ra na beras de ba tɛt ɛ̀, na be sɛ̀ behâ 
weneng arɛt?” 

17Ko yɛn a ye, “A sé gbing-gbing na bwâng BeBɛnyamin be sɛ̀ nedanelɔ, yaga 

na be kwon wey na yere jining yi e ji yére Israyɛl wɛt. 

18Ko mwa ano, wot ê tɔk nɔ́ng ɛn behwóng mot e weneng wɛt yaga wot a ga 

sira hot wɔgɔ, tik na gawey he hwo e ra mwat de a nɔ̂ng WoBɛnyamin hwóng 
mɛ e weneng.” 

19Yɛn a hwo ye, “Di, nzem Dagwi Darwey de be ra e Shilo kahɛ shey na vey 

bagat.” Shilo mo wa sé e rwa bato na Bet-Ɛl, e rwa batin na Lebona, ko e rwa 
rak na gwong de gwa sé e tê Bet-Ɛl na Shɛkɛm. 

20Ano kwong bemakuk o ba yang BeBɛnyamin, “Kyè in, na yin wɔ̀ dyɛng e lɛrɛ 

e ji câp anap. 

21Gyɛng in jeng de behwông yi e Shilo ba nusu ba hwo rɛɛ nzem o, ko yin vɛ̌ 

nunus yi e ji câp anap o, ko kawɛ a kaba mwɛ à hwong o na gap, ko a kyè mɛ̀ 
wɔ e yɛnɛ̂ vwêl Bɛnyamin, a wɔ̀ tɛ́ mɛ̀ hwā mɛ. 

22Ka sede beda mɛn kɛ begwa mɛn ba vey na sekun o na wot, ko wot a rɔda 

yang ɛn, ‘Tík in a yɛn vɛ yaga wot. Jeng de bá teshe na BeYabɛsh, ko bá tɔk 
vos beha de ba vey a yɛn mwa wɛt. Yin arɔng, yin a lashe sira mwin min wɛt, 
yaga yin a nɔng ɛn vɛ e weneng wɛt, ko yaga ano gawey ha rɔda hwo e ra 
yin wɛt.’ ” 

23Ano de BeBɛnyamin ba ra. Kawɛ e ji mɛn a vo hwong yi e ji behwông rɛɛ mo, 

ko a vɛ̌ kyè mɛ̀, a wɔ̀ tɛ́ mɛ hwā mɛ. Yɛn a toyo vɔk e yɛnɛ̂ vwel mɛn, ba to wɔ̀ 
lɔk bapomo mɛn, ba sangal ɛ̀. 

24Ano kwong, bwâng BeIsrayɛl ba to ɛn, kawɛ vɔk e yere mɛ, vɔk na belɔ mɛ, 

na vɔk e kwɔ̂n nedanelɔ mɛ. 

25E jeng yane BeIsrayɛl vit a yɛn à gwɔ̀m de ê re negwɔm e ra yɛn. Yaga ano, 

kawɛ mwat a ra pyɛ de yey mɛ ya simo zɔng. 

Rut 
Rut 1 

Rut a gas ɛ na dekwop mɛ wɛt 

1E jeng de Besuga Israyɛl bá sɛ̀ rɔ̌ vɔk nenuyêl BeIsrayɛl, vyong yá hwo e ji 

sevwel o. Mwat hwak wo pomô Bet-Lɛhɛm e sevwel yerê Yuda tanga hwā mɛ 
na nèy mɛn bewen o beba, bá kyè, bá ka wɔ̀ sangal e sevwel Mowap. 

2Rezâ mwat o à Ɛlimɛlɛk, rezâ hwâ mɛ a Nawomi, ko nèy mɛn bewen neba mo, 

baza mɛn à Malɔn tanga Kiliyɔn. Yɛn á sɛ̀ yi e ruhûp Ɛfrat e Bet-Lɛhɛm e Yuda. 
Bá kyè wɔ e sevwel Mowap, ko bá sangal e hwomo. 

3Ɛlimɛlɛk, rwâs Nawomi, a ku, a tik ɛ́ na bewen o. 

4Yɛn a rá wenêng behwông Mowap, ba yila gwining a Ɔrpa ko hwak a Rut. 

E bama de yɛn a ga kana sangal e hwomo sede neshey kuru, 

5ko Malɔn tanga Kiliyɔn mwa ba kushu arɔng. Ba tik Nawomi nju mɛ, vit a rwas, 

vit a nèy. 

6-7Jeng de Nawomi a wok, Dagwi Darwey a ga sɛlɛ bemat mɛ, a ga nɔng ɛn pyɛ̂ 

re, a yong ɛ́, na a hala Mowap, na a to ɛ wɔ e vwel Yuda. Begel mɛ ba kyè 
tanga yɛ. 

8Ba sé e gwong, ko Nawomi a yang ɛn, “Kawɛ min a toyo wɔ e lɔ neng-gwɔ mɛ. 

Tik na Dagwi Darwey a dura a yin nerat mɛ, sede remo de yin a ga dura a me 
tanga bekwɔ̌ beras min nerat! 

9Tik na a nɔ̂ng kawɛ min lɔ̂ weneng rat.” Nawomi a kula hɛn e gèy ba man 

ranang, ko yɛn a takla na sesin, 

10ba yang ɛ, “Wey, à neng-gwɔ, wot a rɔda dopɛ e hwo wɔ na bemat mō.” 

11Nawomi a toyo a yɛn, a ye, “Tō in, à behwóng hom. Yaga sɛ́ de yin ê dopɛ 

e me ɛ? Mê to tɔs nèy nehak de yin ê vɛ mɛ beras arɛt? 

12To in zɔng! Di, ma ga kwop, mê tɔk to ra weneng wɛt. Ko ka ma ka bare sɛ̂t 

yey ha sé yaga me, ka ma ka ra weneng turuk yunung, na me pere tɔs nèy 
bewen, 

13yin ê gyeng vɔk e jeng de ba ga vey bemat a? Yin ê kyɛm yin yɛklɛ hin sana 

ra weneng yaga yɛn a? Wey, à behwóng hom! Pyɛ de ma ga di, yin a ga di wɛt, 
yaga e me wɛ de Dagwi Darwey a sé tabak.” 

14Ras de a ha ano, yɛn a to takla na sesin, ko Ɔrpa a kula gèy dekwop mɛ, a 

yang ɛ kala. Ko Rut a kyɛ́ ɛ pang na yɛ. 

15Nawomi a yang ɛ, “Di, pwi mō a sé to ɛ wɔ̄ na bemat mɛ, na a raa dagwi mɛ. 

To o na pwi mō.” 

16Ko Rut a toyo a yɛ, a ye, “Hwo shonong me wɛt, na me tik nà raa hwo, na me 

gas me na hwo. Kwɔn de hwɔ́ kyè vɔk ɛ, mê vɔk ɛ, kwɔn de hwô sangal ɛ, mê 
sangal ɛ, bemat mō bê sɛ̀ benang, Dagwi mō ê sɛ̀ Dagwi hom arɔng. 

17Kwɔn de hwô ku ɛ, e hwomo de mê ku ɛ, ko kwɔn de bê lɛrɛ hwo ɛ, hɛ a kwɔn 

de bê lɛrɛ me ɛ arɔng. Vit a pyɛ cak de yê gas me na hwo sɛ̌ reku zɔng. Ka 
ano wɛt, ko tik na Dagwi Darwey a jut neken hom!” 

18Sede Nawomi a di, Rut a ga tɛ̀ yêy kyé tanga yɛ, a vɛ̌ wey ɛ yuu. 

19Yɛn beba ba re nuyel na kwɛngɛl, ba wɔ̀ wul Bet-Lɛhɛm. Sede ba pom, ko 

remo-remo há mo ha gwɔrɔ pomo mo mwa. Beha ba hwo tē, “E Nawomi a 
womo bɛ?” 

20Nawomi a hanat, a yang ɛn, “Yin yila me a Nawomi wɛt, wɔgɔ, Neta, ko be 

yila me a Reneng, yaga Dagwi Wo Reto Mwa a ga tɛ̀ yey hom ye reneng sizɔng. 

21Me, ma kyè na nerey, ko a remo, Dagwi Darwey a ga toyo na me vɔ sǎn! 

Yaga sɛ́ de yin ɛ yila me à Nawomi ɛ? Dagwi Darwey, Dagwi Wo Reto Mwa, a 
ga nɔng me mā, a ga vey na gawey e ra me.” 

22Ano de Nawomi a vɛ hɛ yi e sevwel Mowap tanga Rut, gwel mɛ WoMowap. 

Yɛn a wul Bet-Lɛhɛm e pɛrɛ̂ bwâl baale. 

Rut 2 
Rut a sɛ̀ mwat de a dyɛng ɛ mā e yɛ 

1Nawomi a vɔk cang lɔ rwas mɛ yi e lalâ Ɛlimɛlɛk de reza mɛ a Bowas. A vey 

mwat, ko a to vɔk vwɔ. 

2Tuhak, Rut a yâng Nawomi, “Me simo me wɔ e de nemɔ̄ pyɛ́ e hwirî mwat de 

ê simo a me mɛ.” Nawomi a yang ɛ, “Ey ci, à hwóng hom”, 

3ko Rut a kyè. A pom e hwiri hwak, a hwo raa bamâ bemât bwal, e ra nemɔ pyɛ́. 

Ko a gaba e wɛng, a vɛ̌ hwo e hwirî Bowas cang Ɛlimɛlɛk. Ko di tyɛng pyɛ de 
ya té: 

4Bowas a vɛ̌ pom yi e Bet-Lɛhɛm. A kyul bemât bwal o, a yang ɛn, “Dagwi 

Darwey a sè na yin!” Yɛn a hanat a yɛ, ba ye, “Dagwi Darwey a tɛ̀ a hwo nerat 
arɔng!” 

5Bowas a rangâl mwât nuyel bemât fwom mɛ, “E hwông lɔ wa à womo arɛt?” 

6Mwat o a toyo a yɛ, a yang ɛ, “A sé hwâ BeMowap de á raa Nawomi vey 

e ngamo. 

7A rangal, kɛ wot ê simo a ra nemɔ̄ pyɛ́ e tê bakûs baale e bamâ bemât bwal 

arɛt. Yimo gasi a sé gyeng, ko a ga ye jòp e buk kejeng tyɔng zɔng.” 

8Ko Bowas a doyo wɔ̀ sɛ̀ Rut, a yang ɛ, “Wok, à hwóng hom, hwo wɔ̂ nemɔ̄ pyɛ́ 

e hwiri hwak wɛt. Hwo hàla hwiri gwomo wɛt, ko hwo raa behwông fwom hom 
bagat. 

9Ra nemɔ bagat na kwɔn de bemat ba sé ra ɛ bwal, ko hwo raa behwông 

fwom o. Di, ma sé kyè wɔ̀ nɔ̂ng bemât fwom hom nu, yɛn a ra vwɔ e ra hwo wɛt. 
Ka hwà wok yêy hwɔshɔ, ko hwo wɔ̀ vɛ nshî sɔ e betsûng nshi de bemat o ba 
ga vos.” 

10Jeng de Rut a wok ano, a gaba e cât bol Bowas, a yang ɛ, “E sɛ́ de ya tɛ̀, 

nemi mō na man na me, me de ma sé mwat duk ɛ?” 

11Ko Bowas a yang ɛ, “Ba ga ha a me mwa pyɛ́ de hwà ra a dekwop mo e bamâ 

rekû rwas mo. Hwà tik da mo, na neng-gwɔ mo tanga vwêl tɔ mo, na hwo vey 
sangal e ji yere dyuk de hwà kana tɔk yɛ wɛt. 

12Tik na Dagwi Darwey a tala a hwo pyɛ́ de hwà ga ra. Yɛ Dagwi wo BeIsrayɛl, 

de hwà ba jāma kwɔ̂n dál na yɛ, a tala a hwo pyɔlɔ mo pyak!” 

13Rut a yang ɛ, “À da, hwà ga dura a me nerat. Hwà tɛ̀ yey hom ye dyɛng yi na 

ha rat, mwa ano de ma ka sé hwak e ji behwông fwom mō wɛt.” 

14Sede jeng rê pyɛ́ ya vey, Bowas a yila Rut, a yang ɛ, “Vey, na hwo re kpam-

tuk, hwo raa hwó tɛ̀sɛ cɛ́k o e ji nshî anap ne jwaatat.” Ano kwong, Rut a wɔ̀ 
sangal e hagat na bemât bwal o, ko Bowas a nɔng ɛ pyɛ̂ yeneng de ba halang. 
Rut a re pyɛ́ mo, a sirik, a tik bwang o e hagat mɛ. 

15Jeng de a sogo, na a re nuyel na fwôm nemɔ pyɛ́ mo, Bowas a nɔ̂ng bemat 

mɛ nu, a yang ɛn, “Tík in hɛ, na a ka ra nemɔ pyɛ́ e tê bakûs pyɛ́ mo arɔng. Yin 
ra a yɛ nu wɛt. 

16Ko halsa hin batîn pyɛ́ mo cak yi e bamal o, ye gabsa, na a hashe. Yin shìsa 

hɛ wɛt.” 

17Ano de Rut a ra nemɔ pyɛ́ e hwiri mo vɔk e nawiri. E bama mo, a dak pyɛ́ de 

a tula, ya wul sede shap jining. 

18A tos pyɛ́ mo, a toyo e ji repomo, a dura a dekwop mɛ pyɛ́ de a sɛ̀ e de nemɔ 

pyɛ́ mo, ko a nɔng ɛ bwang pyɛ̂ re de ya tɛt ɛ. 

19Dekwop mɛ a yang ɛ, “Hwà yî nemɔ mo e gwa yunung ɛ? E hwirî wa de hwà 

ra ɛ fwom ɛ? Dagwi a tɛ̀ a mwat wane, de nemi mɛ na man na hwo, nerat mɛ!” 
Ko Rut a ha a ye, a ra fwom e hwirî mwat hwak de reza mɛ à Bowas. 

20Nawomi a yang ɛ, “A remo ma tɔk, Dagwi Darwey a tik nà dura nerat mɛ na 

wot de wot a sé beken tanga bekwɔ̌ bemat arɔng wɛt. Tik na a dura a Bowas 
nerat mɛ!” Ko a re nuyel a misang a gwel mɛ, a yang ɛ, “Hwà tɔk pyɛ cak a! 
Mwat o a sé cang ye bagat na wot, a sé e ji vinde badu mot ba simo, na be jut 
nedirik mot.” 

21Ko Rut a ye, “A to yang me, me raa bemât fwom mɛ bagat, sɛ̌ jeng de ba yɛnɛ 

bwâl pyɛ̂ mwa.” 

22Nawomi a yang ɛ, “A dal a hwo, à hwóng hom, na hwo raa behwông fwom 

mɛ. Ka sede hwà wɔ e hwiri hwak, gyɛng bê tak a hwo.” 

23Yaga ano, Rut a nàra pang na behwông fwôm Bowas, a ra nemɔ pyɛ́ vɔk 

e jeng de ba yɛnɛ bwâl baale na alkama arɔng. E bama mo, a sangal na 
dekwop mɛ e lɔ. 

Rut 3 
Rut a rangal pyɛ cak 

1Tuhak, Nawomi a hwo yâng Rut, “À hwóng hom, a jam na me sɛ̀ a hwo lɔ̂ 

weneng, na hwo sɛ̀ pɔngɔ. 

2Me ye, Bowas de hwà sé bagat na behwông fwom mɛ, a sé cang mot a? Di, a 

sé kyè wɔ̀ dak baale e gazu yunung e rwa wiri. 

3Yaga ano, kus o, mɔmɔ hwo, na hwo tɛ̀ berugu mō, ko hwo kyè wɔ e gazu mo. 

Ko hwo simo a man bayis na hwo wɛt, jeng de a sé rɔɔ re pyɛ́ na sɔ̂ nshi. 

4Ko bɛrɛng kwɔn de ê wɔ̀ dyɛng ɛ, ko jeng de a ga wɔ̂ nevwa, kyè wɔ̀ wunta pyɛ 

banga mɛ tyɔng, ko hwo dyɛng e cat bol mɛ. Yɛ a rɔda ha a hwo pyɛ de hwô 
ra.” 

5Rut a hanat, a yang ɛ, “Mê ra mwa pyɛ de hwà ha a me.” 

6Ano kwong, a kyè vɔk e gazu, ko a ra tyɛng pyɛ de dekwop mɛ a ga kana nɔng 

ɛ nu e ra yɛ. 

7Bowas a re, a sɔ, a sé wok neta, ko a kyè wɔ̀ dyɛng e vwâ kwonot celes 

pyɛ́ mo. E bamâ jeng, Rut a bɔrɔs yaang yaang wɔ e kwɔn o, ko a wunta pyɛ 
bangâ Bowas yi e rwa cat bol mɛ, a dyɛng e hwomo. 

8E rwa nakabadem, Bowas a hwo vow yaga gul, a doyo, ko — Àaa! Hwā 

e dyɛngɛ e rwa cat bol mɛ! 

9A rangal, a ye, “E wa arɛt?” Ko Rut a ye, “À da, e me Rut. Pat a me lɛ́ng. Hwà 

sé e ji vinde badu ba simo, na hwo jut nedirik hom.” 

10Bowas a hanat, a yang ɛ, “Dagwi Darwey a tɛ̀ a hwo nerat, a hwóng hom. Pyɛ 

de hwà ra a remo ya dura wuna de hwà wuna to mō e sangal na belɔ dekwop 
mō ya dal pyɛ́ de hwà ga kana ra vey e jeng yemo. Hwà yâng tɔk kasa hwak 
e ji bebot-bemat, bepɛng kɛ bedaberey ayi, ko hwà rá ano wɛt. 

11Ko di, hwo kwon bɔrɔk yey mō wɛt. Mê ra a hwo pyɛ de hwà rangal, yaga 

kawɛ mwat e ji repomo mo a tɔk, hwà sé hwā rwat. 

12A sé tsak o de ma sé cang ye bagat de mê jut nedirik mō, ko cang o cak ya 

sé de ya dal na nebagat. 

13Pɔl e ngamo. Nagasi wot ê de wok, ka sede ê jut nedirik mō, ko gyat à wane, 

tik na yɛ a ra. Ko ka sede ê ra wɛt, ma sira na Dagwi Darwey de a sé kwen, me, 
ma rɔda ra ano. Gyeng sɛ̌ gasi.” 

14Ano de a dyɛng e cât bol mɛ sɛ̌ rwa hwol gasi. A sogo gyam jey ye sɛ̀ rɔngɔl 

mwangalang de be tɔk di bayîs mwat wɛt, yaga Bowas a simo na be tɔk, hwā á 
vey e gazu wɛt. 

15Gyam Rut a kyè, Bowas a yang ɛ, “Vey na pyɛ banga mō, ko hwo kaba yɛ.” 

Ano de a kaba yɛ, ko Bowas a mara a yɛ baale e shǐ zang kuru na hɛ ba, a tos 
ɛ mɛ, ko a toyo vɔk e ji repomo. 

16Rut arɔng a kyè vɔk e lɔ. Jeng de a pom, dekwop mɛ a rangal hɛ, a ye, “Yin a 

ra mɛ e rɛ̌, a hwóng hom ɛ?” Ko Rut a ha a yɛ mwa pyɛ́ de Bowas a ra a yɛ. 

17A to ye, “A yang me, me to me vɔ sǎn vey sɛ̀ o wɛt. Yaga ano, a nɔng me 

mwa baale womo.” 

18Ko Nawomi a ye, “Sangal, na hwo gyeng pyɛ de yê té, yaga mwat o ê 

pɔnglɔ wɛt, sɛ̌ a yong ɛ̀ kayɛ pyɛ yunung.” 

Rut 4 
Rut a sɛ̀ rwas wo yey rat 

1Bowas a ga kana kyè vɔk e kwɔn de be ragas ɛ badu e rwi pomo, ko a sangal 

e hwomo. Jeng de a di cang de a ga kana ha a Rut, a sɛ̀ kwey, a yila hɛ, a yang 
ɛ, “À gwà, ye rɛng e ngamo, na hwo sangal.” Ko gwà mɛ mo a hwo sangal. 

2Bowas kwong a to yila bemakuk kuru vê repomo mo, a tɛ̀ ɛn be sangal 

e kwɔn o arɔng. Jeng de ba sangal, 

3a hwo yâng cang mɛ mo, “Hwà tɔk, Nawomi a ga toyo yi e sevwel Mowap, ko 

e simo a nɔ̂ng mwat hwak jût nedirîk nap de wa sé wo cang mot Ɛlimɛlɛk. 

4Yaga ano, ma di a jam, na me ha a hwo pyɛ de ya sé kyè. Ma ye ngan: Hwo 

sey nap o e nuyel bemakuk kuru de ba sé e ngamo e tɔ̂ bemɛn mwa e ji bemat 
mot. Ko ka sede hwā sey wɛt, ha a me, na me tɔk, yaga vit a mwât jût nedirik o 
sɛ̌ hwo e ngyen, ko me, me raa hwo.” Ko cang mɛ mo a yang ɛ, “Mê sey.” 

5Bowas a ye, “Ko di, tuk de hwà ba sey nap o yi e vwɔ̂ Nawomi tanga Rut, ko 

hwô to jut nedirîk Rut, kuma yi e Mowap, na hwo ye cik a yerê kwɔ̌ mwat mɛ, 
na yɛ a bin vɔk nap o.” 

6Ko cang mɛ mo a ye, “Mê tɔk sey wɛt, yaga yê gworok hâ nedanelɔ hom. Hwo, 

hwo sey yɛ, yaga mê kyɛm wɛt.” 

7Ko di, e jeng yane, negwɔn BeIsrayɛl e ra rehâ sey kɛ sege pyɛ̂ nedanelɔ cak 

a net: Mwat de ê nɔng, ê pat kpatak mɛ, ko ê nɔ̂ng mwât sey o. Gwong a gwane 
de bê dura mɛ, ba ga yɛnɛ kayɛ pyɛ. 

8Ano kwong, jeng de cang ye bagat o a yâng Bowas, “Hwo sey yɛ!” Ko a pat 

kpatak mɛ, a nɔ̂ng Bowas. 

9Ko Bowas a yâng bemakuk na bwâng bemat de ba sé e kwɔn o, “Yunung yin 

a sé vê nuha, ma ga sey yi e vwɔ̂ Nawomi nedirîk mwa pyɛ́ de ya sé yê Ɛlimɛlɛk, 
na yê nèy mɛ Kiliyɔn tanga Malɔn arɔng. 

10Ano arɔng, ma ga jut Rut, WoMowap, hwâ kwɔ̌ Malɔn, a tɛ́ ɛ hwā hom, yaga 

na me ye mɛ̀ cik a yere mɛ, na yɛ a bin vɔk nap o. Ano rezâ Malɔn rê wey e ji 
begwa mɛ kɛ e repomo mɛ wɛt. Yin vɛ à bemât nuha hom yunung.” 

11Mwa bemakuk na bwang bemat de ba sé e kwɔ̂n badu mo ba ye, “Wot a sé 

bemat nuha. Tik na Dagwi Darwey a tɛ̀ hwā de hwà vo mo a vɔk nèy sede Rahɛl 
tanga Leya, yɛn de ba bene mwa BeIsrayɛl. Tik na hwo sɛ̀ nerey e ji ruhûp Ɛfrat, 
na hwo vɔk reza e ji pomô Bet-Lɛhɛm. 

12Tik na nèy de Dagwi Darwey ê nɔng o yi na hwā womo ne tɛ̀ lɔ mō, he sɛ̀ sede 

hê Pɛrɛs de Tamar a tɔ a Yuda.” 

Rut a tɛ́ ɛ debedê Gbɔng Gwɔ̀m Davit 

13Ano de Bowas a vo Rut, a tɛ́ ɛ hwā mɛ, ko Dagwi Darwey a tɛ̀, a sey jim, a tɔ̀ 

hwey wen. 

14Ko beha ba yâng Nawomi, “Bē somo Dagwi Darwey! A nɔng o yunung mwat 

de ê jut nedirik mō. Tik na hwey o he vɔk reza e ji BeIsrayɛl! 

15Hwey o hê tɛ́ ɛ womo de ê to turu hwo, na a sɛlɛ hwo e ji sekwopa mō, yaga 

a sé gwel mō de a tɛ̀ yey na hwo de a tɔ ɛ. Mwin, a dal a hwo nèy bewen 
netaama!” 

16Ano kwong, Nawomi a sey hwey o, a gunung hɛ e gèy, ko a ras hɛ sede hwey 

mɛ. 

17Ko behâ vwara mɛ ba ye, “Ba ga tɔ a Nawomi hwey!” Ko ba vo a hɛ rezâ Obet. 

Obet a tɛ́ ɛ dâ Yɛsɛ de hwey mɛ à Davit, Gbɔng Gwɔ̀m BeIsrayɛl. 

18-22Yére Pɛrɛs a yet ngan: Hesron, na Ram, na Aminadap, na Nashon, na 

Salmon, na Bowas, na Obet tanga Yɛsɛ. Ko Yɛsɛ yɛ wɛ a dâ Davit. 

1 Samwɛl 
1 Samwɛl 1 

mɛ à Ɛlkana Yeroham Ɛlihu Tohu, yi e ruhûp Zuf, yerê Ɛfrayim. 

2Á vɔk beha beba, yɛn vɛ à Hana tanga Penina. Penina á vɔk nèy, ko Hana á 

sè sang-gwon. 

3Kahɛ shey yɛ e kyese re a Dagwi Darwey Da Jey Mwa fongol, na a to nása a 

yɛ nɔrɔ yas de be yɛt e Shilo. Kwɔn a hane de nèy Ɛli neba, Hɔfni na Pinehas 
bá ra fwôm bepiris Darwey. 

4Sede jeng o ya vey, Ɛlkana a wɔ̀ nára nɔrɔ mo vɔk na Dagwi. Ko Ɛlkana e gas 

a belɔ mɛ cûng nama, a nɔ̂ng hwā mɛ Penina tanga nèy mɛ bewen na behwong 
nu mo mɛn. 

5Ko e nɔ̂ng Hana nu mo rey o, yaga a dal na tɛ̂ yey na yɛ, mwa ano de Dagwi 

Darwey a bang jim mɛ. 

6Ko yaga remo de Dagwi Darwey a tɛ̀ ɛ a sé sang-gwon, pwi mɛ a dopse ragas 

hɛ, yaga na a lashe yey mɛ. 

7Pyɛ yane ya dopse té nesheneshey. Kayɛ jeng de Hana a wɔ́ e duk rê fongôl 

Dagwi Darwey, ko pwi mɛ mo e ragas hɛ. E gasi mo, Hana a tosho, a vɛ̌ tik rê 
pyɛ́. 

8Rwas mɛ Ɛlkana kwong a yang ɛ, “À Hana, yaga sɛ́ de hwó tosho arɛt? Yaga 

sɛ́ de hwó kyɛ́ o nà re pyɛ́ arɛt? Yaga sɛ́ de hwó sangal lashê yey arɛt? Hwà 
tɔk, ma dal a hwo nèy bewen kuru wɛt arɛt?” 

9-10Jeng de yɛn a ga yɛnɛ re na sɔ e Shilo, ko Hana a hwo sogo, a nára to mɛ 

e nuyel Dagwi Darwey. Ko di, Ɛli, piris kwong a sé sangal e ra pyɛ sangal e vwâ 
rwi duk rê fongol. Yêy Hana ya lashe hɛ, ko a tosho sizɔng, a sé ra won na 
Dagwi Darwey. 

11A sira hɛ, a ye, “À Dagwi Darwey Da Jey Mwa, doyo bayis mō, na hwo di me, 

sam mō! Bare na me e ji lashê yey! Hwo kwon ye bam à me wɛt! Ka sede hwô 
nɔng me hwêy wen, ko ma rɔda to nɔng o hɛ vɔk e yɛnɛ̂ sangâl neken mɛ. Ba 
rɔda ra ɛ́ na bâ hwon wɛt”. 

12Jeng de a sé re nuyel na râ won e nuyêl Dagwi Darwey ano, ko Ɛli a sé bɛrɛng 

nu mɛ. 

13Hana mo a sé ra won yaang yaang, nu mɛ he tē ngyɛ̀m-ngyɛm, ko ba tɔk wok 

fwɔ mɛ wɛt. Ko Ɛli a bare, rɔ̌ a sé feng siring. 

14A hwo yang ɛ, “Hwó re nuyel na sefeng mō mo vɔk e gwa ɛ? Tik fêng 

siring mo wane!” 

15Hana a toyo a yɛ, a ye, “A sé ano wɛt, à da. Di, ma sé hwā de ma vɔk pyɛ de 

ye bɔrɔk me e yey. Ma ga sɔ nshi anap kɛ pyɛ feng cak wɛt, ko ma sé nára pyɛ 
de ye bɔrɔk me e nuyêl Dagwi Darwey. 

16Hwo jut me, sam mō, sede hwā vwes wɛt! Ma sé ra won mwa jeng yemo na 

lashê yey ding-ding.” 

17Ko Ɛli a yang ɛ, “Kyè tyang, yey mō ye dyɛng! Tik na Dagwî BeIsrayɛl a nɔng o 

pyɛ de hwà rangal hɛ.” 

18Ko hwā mo a ye, “Tik na me sɛ̀ nerat yi na hwo.” A hwo sogo, a wɔ̀ sɛ̀ pyɛ́, a 

re, ko bayis mɛ ba viri hɛn, a to bɛɛ rìshish wɛt. 

19Nusu gasi het ba sogo, ba re a Dagwi Darwey fongol. E bama mo ba vo 

gwong wɛrɛn e lɔ e Rama. Ɛlkana kwong a man na hwā mɛ Hana, ko Dagwi 
Darwey a bare na yɛ. 

20E jeng yane kwong, Hana a sey jim, ko a vɛ̌ tɔ hwey wen o. A vo a hɛ rezâ 

Samwɛl, ko a ye, “Ma ra won mɛ na Dagwi Darwey.” 

Hana a nɔ̂ng Dagwi Samwɛl 

21Jeng ya to vey de yɛ Ɛlkana tanga belɔ mɛ ba rɔda kyè vɔk e Shilo, na be 

nára nɔrɔ̂ yas de be yɛt vɔk na Dagwi Darwey ye kahɛ shey, na a bin sila mɛ 
sira de a ga ra a Dagwi. 

22Ko Hana a tɔk wɔ wɛt. A yâng rwas mɛ, “Sɛ̌ jeng de ma kang hwey o, ko ma 

rɔda ba wɔ́ mɛ e kwɔ̂n rê fongôl Dagwi Darwey, na a vɛ̌ sangal ɛ̀ e hwomo.” 

23Ko rwas mɛ a yang ɛ, “Rá pyɛ de hwà di zɔng, gyeng sɛ̌ jeng de hwà kang hɛ. 

Tik na Dagwi Darwey a sila ha mɛ.” Ano kwong, Hana a ngas hwey o, sɛ̌ jeng 
de a kang hɛ. 

24Bama de a ga kang hɛ, a jut hɛ vɔk e Shilo, a vɔk ɛ mus rɔndɔng wo neshey 

netat, na nemuk alkama e gwokwɛt, tanga bura de be vɔkɔs ɛ nshi anap. A kyè 
mɛ̀, na hɛ vɔk e duk Dagwi Darwey e Shilo, mwa ano de há rɔngɔl kekwey 
kesɛl o. 

25Bama de ba ga yɛrɛ mus o, yɛn a hwo vey na hwey o na Ɛli. 

26Hana a yang ɛ, “Di, à da! Hwà tɔk bare na me, hwā womo de á kana tumal 

e ngamo, á sè rá won na Dagwi Darwey wɛt a? 

27Ma kana ra won na yɛ, a nɔng me hwey wen, ko di, a ga nɔng me hɛ — a 

hemo! 

28Yaga ano, ma to sé nɔ̂ng Dagwi Darwey hɛ. Hê tɛ́ ɛ hê Dagwi Darwey vɔk 

e yɛnɛ̂ nekên hɛ”. Ko yɛn a re a Dagwi Darwey fongol e hwomo. 

1 Samwɛl 2 



455 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

1Hana a ra won, a ye, “Dagwi Darwey a tɛ̀ yey hom ye pɛngɛ sedesi, ma sɛ̀ 

wɛng yi na Dagwi Darwey. Ma sé shɛgɛsh bemât repugu hom, ma vɔk yey 
pyɛng, yaga hwà sey me. 

2Vit a mwat de a sé jɛrɛ tyɛng na Dagwi Darwey, ey mwin, vit a hwak de a sé 

sede yɛ, vit a hwak de ê tɔk dul ot sede Dagwi mot. 

3Yin kwon re nuyel na dâk kaa wɛt, tík in neha dak ragey nane arɔng, yaga 

Dagwi Darwey a sé wo tɔk mwa, e to masa pyɛ́ mwa tɛk de mwat a ra. 

4A kwɔrɔs gbang bemât gap, ko a nɔ̂ng bemat de ba sé gbɛrɛk gap. 

5Vemo de bá vɔk pyɛ́ shɛrɛk, ba wɔ̀ ra a behak fwom, na be sɛ̀ mɛ pyɛ̂ re. Ko 

vemo de bá sè pɛ́ng-pɛng, ba to wok vyong wɛt. Di, sang-gwon a tɔs nèy 
netaama. Ko dê nèy a de bidɛ nemɛ mwa. 

6Dagwi Darwey e tɛ̀ mwat a ku, ko e tɛ̀ mwat a sé kwen. E tɛ̀ mwat a wɔ́ na 

beda mɛ e vwel, ko e tɛ̀ mwat a sogo arɔng. 

7E tɔk tɛ̀ mwat a sé pwɛng, ko e tɔk tɛ̀ mwat a sé darwey. E tɔk tɛ̀ a mwat nerey, 

ko e tɔk to jut nerey o arɔng. 

8E tɛ̀ pwɛng cik yi e ji nepɛng mɛ, e pat mwât vyong yi e reyɔm mɛ. E tɛ̀ ɛn be 

sangal e tê bemat beting, e nɔng ɛn beta sangal e kwɔ̂n garang. Yaga jey mwa 
ya sé yê Dagwi Darwey, a tòro yɛ̄ e ra retis de ra sangal gak. 

9E gyeng nekên vemo de be tɛ̀ gap mɛn e ra yɛ, ko bemat beves ba rɔda wey 

e ji lwīl; yaga vit a mwat de e di wɛng yi na gap mɛ pyɛ mɛ. 

10Ba rɔda fugut bemât repugû Dagwi Darwey, yɛ a rɔda lulum gbara e ra yɛn yi 

e lagwi. A rɔda ra a bemât jey mwa shɔt, ko a rɔda nɔ̂ng gwɔ̀m de a kasa reto, 
a rɔda tɛ̀ ɛ, a sè wo wɛng.” 

11Ɛlkana ba toyo hɛn vɔk e lɔ mɛn e Rama. Ko ba tik hwey Samwɛl, na a sangal, 

a ra a Dagwi Darwey fwom e Shilo e vwɔ̂ Ɛli, gbɔng piris. 

Nèy Ɛli 

12Nèy Ɛli ná sè neves tyɔng wɛt. Yɛn á ka nɔ̂ng Dagwi Darwey nerey wɛt, 

13kɛ bá raa badu e ra pyɛ́ de bepiris be sey yi na bemat arɔng wɛt. Ko a sé 

e jeng de mwat a vey nára nɔrɔ yas de be yɛt vɔk na Dagwi, jeng de ba sé kyé 
banama mo, ko mwât fwôm piris o a rɔda vey na kàm ngɛngɛ tat. 

14A rɔda luga mɛ̀ nama e rwey e bapik, ko kahɛ nama de a luga hane ha rɔda 

tɛ́ ɛ hê piris. Ba ra a kawɛ WoIsrayɛl de a vey nára nɔrɔ mɛ ano e Shilo. 

15A dal mɛ, jeng de ba rɔngɔl nà pat sebwep o na be rangas, ko mwât fwôm 

piris o a rɔda vey, ê ye, “Neme numo hê piris de bê rangas. Yɛ e simo hemo de 
ba ye puu yi na hwo wɛt, sɛ̌ ven o zɔng!” 

16Ka sede mwat o a yâng mwât fwom o, “Ka tik, na wot pat sebwep de bê 

rangas e ngyen, na be de nɔng o.” Ko mwât fwom o ê ye, “Wey! Nɔng me a 
remo-remo! Ka sede hwà ró mɛ̀, ko ma rɔda vɛ na retek”. 

17Banɛ̂n nèy Ɛli vemo ba sé baves tyɔng wɛt e nuyêl Dagwi Darwey, yaga yɛn 

a teshe na nenɔrɔ de be nɔngɔ̂s Dagwi. 

Samwɛl na belɔ mɛ 

18Samwɛl hwey o, ha sé ra fwom e nuyêl Dagwi Darwey, a tɛ̀sɛ kerugû fwom 

kepɛng kerat de ba tolo a yɛ. 

19Ko kahɛ shey neng mɛ e tolo a yɛ kerugu kepas de e tɛ̀sɛ e jeng zɔng. E vɔk 

a yɛ kɛ jeng de e wɔ tanga rwas mɛ e de narâ nɔrɔ yas de be yɛt vɔk na Dagwi. 

20Ɛli kwong e tɛ̀sɛ a Ɛlkana tanga hwā mɛ nerat, e tē, “Tik na Dagwi Darwey a 

nɔng o nèy yi na hwā womo e tô hemo de yɛ a ga ra wôn hɛ, ko a to nɔ̂ng Dagwi 
Darwey. Bama mo kwong, yɛn a to ɛn vɔk e lɔ.” 

21Ko Dagwi Darwey a tɛ̀sɛ a Hana nerat, a to tɔ nèy nehak netungun, bewen 

betat na behwong beba. Wen wane, Samwɛl, a ras, a sé ra a Dagwi Darwey 
fwom. 

Ɛli na nèy mɛ 

22Ɛli a ga kana kwop ding-ding. A hwo wokos pyɛ́ de nèy mɛ ne ragas a 

BeIsrayɛl, na ne to dyɛngɛs na beha de be ra fwom e lalâ Bûk Sangâl Dagwi. 

23Ko a yang ɛn, “Yaga sɛ́ de yin e ragas pyɛ́ yemo ano ɛ? Bemat mwa be há a 

me yerê pyɛ́ vyes de yin e ragas. 

24Wey, à nèy hom! Tik in ragâs pyɛ́ yane! Me wokos rehâ pyɛ́ yane de bemat 

be ha, ko e sè a me rwat wɛt. 

25Ka sede mwat a ra a gwa mɛ mwasi banɛn, ko Dagwi ê tɔk yel e tē mɛn. Ko 

ka sede mwat a ra a Dagwi Darwey banɛn, wa a rɔda tɔk ra won, na be hala a 
yɛ vɛ ɛ?” Ko yɛn a wok hâ da mɛn wɛt, yaga Dagwi a ga kana yong ɛ, a rɔda 
wey na yɛn. 

26Hwey hane Samwɛl ha re nuyel na ras, ha jam a Dagwi Darwey, ko ha to jam 

a bemat arɔng. 

Ba ha rehâ gâng lɔ Ɛli na shɔt 

27Zarap Dagwi hwak a vey na Ɛli, ko a yang ɛ, “Wok reha de Dagwi Darwey a 

sé tomo vey na hwo. A ye, ‘Jeng de dâ beda mō Aharon na belɔ mɛ bá sè 
besam gbɔng gwɔ̀m Misra, má kana dura tó hom na yɛn. 

28Má kasa hɛ na lɔ mɛ yi e ji yerê BeIsrayɛl mwa. Má tɛ̀ ɛn, be tɛ́ ɛn bepiris hom, 

na yɛn a ra fwom e gàgbang rangâs yas de be yɛt vey na me, na be rangas ɛ 
pyɛ̂ nesang hyɔɔlɔl, na be tɛ̀sɛ radîng pyɛ̂ fwôm rangsal me mɛ arɔng. Ko ma 

to nɔng ɛn numo hê nenɔrɔ̂ pyɛ̂ rangas mwa de BeIsrayɛl ba vey me na me, na 
be vɔk arɔng. 

29Yaga sɛ́ kwong de yin e byɛs nenɔrɔ̂ yas de be yɛt mwa na pyɛ̂ rangas de ma 

nɔng nu, na be vɛsɛ a me mɛ e kwɔ̂n sangal hom ɛ? Ko hwo, à Ɛli, hwó nɔngɔ̂s 
nèy mō nerey ne dal nemo de hwó nɔngɔs me! Hwà tik ɛn be mɔsɔ na cɔ̌ pyɛ́ 
yemo de bemat hom BeIsrayɛl be vɛsɛ a me mɛ. 

30Ma kana sira a hwo wɔgɔ, nèy, na nèy nèy mō vɔk e nuyel na rɔda sè bepiris 

hom nesheneshey. Ko di a remo, a rɔda se ano ko tyɔng wɛt! Mwa vemo de ba 
nɔng me nerey, ma rɔda nɔng ɛn nerey arɔng, ko vemo de ba byɛs me, ma rɔda 
byɛs ɛn arɔng. E me Dagwi Darwey, Dagwi wo BeIsrayɛl, de ma ha ha hemo. 

31Di, jeng ye kyè vey de ma rɔda kwɔrɔ gap mō na hê lɔ da mō. E ngamo nuyel 

yin a rɔda kushu beven, hwak a rɔda kwop wɛt. 

32Ko yin a rɔda bɛrɛng rìshish, na yin masa bayis e ra pyɛ̂ neta mwa de ma rɔda 

nɔ̂ng bwâng BeIsrayɛl. Ko vit a mwat e ji lɔ mō de a rɔda to kwop. 

33Ko di, ma rɔda tik ɛ̀ hwak yi e lɔ mō, na a ra fwom e nuyel hom. Ko yɛ a rɔda 

tɛ́ ɛ́ buga, a rɔda bɛɛ yɔɔm, ko bwâng belɔ mō ba rɔda kushu beven. 

34Nèy mō neba Hɔfni na Pinehas nà rɔda kushu tuk hining. Hane ha rɔda tɛ́ ɛ 

pyɛ dura wɔgɔ, kayɛ pyɛ de ma ha ya rɔda sila hɛ. 

35Ma rɔda kasa piris hom womo de ê man ɛ na me, de ê ra pyɛ́ tyɛng na simô 

yey hom. Ma rɔda nɔng ɛ cáng yemo de ya rɔda ra fwom kayɛ jeng e nuyêl 
womo de ma kasa. 

36Ko bwâng mwat de a tɛt ɛ e ji lɔ mō na neken, a rɔda ba gaba e nuyel mɛ, na 

a ra wôn rɔ̌ dyam kɛ cɛ̌k kpam-tuk. A rɔda ye, “Nɔt me rɔ̌ fwom hwak gwô piris, 
gyeng na me sɛ̀ mɛ pyɛ̂ re.” ’ ” 

1 Samwɛl 3 

1Hwey hane Samwɛl há sè ra a Dagwi Darwey fwom e vwɔ̂ Ɛli. E jeng yane mo 

reha yi na Dagwi rá mâk vɛsɛ yɛt wɛt, ko bemat bá to bɛrɛng pyɛ́ na negwi-ywey 
yɛt wɛt arɔng. 

2Naturuk hak Ɛli, de bayis ba to bɛrɛng yɛt wɛt, a sé e dyɛngɛ mɛ. 

3Samwɛl arɔng a sé dyɛngɛ e ji duk rê fongôl Dagwi Darwey, kwɔn de Kundung 

Dagwi gwa sé ɛ, ko kywa-kya gwa sé rɔngɔl nà rimi hɛ. 

4Dagwi Darwey a yila Samwɛl, Samwɛl a simo a yɛ a ye, “Me à womo.” 

5Ko a sogo, a tele wɔ na Ɛli, a yang ɛ, “Me à womo, ma wok hwà yila me.” Ko 

Ɛli a toyo a yɛ a yang ɛ, “Ma yila hwo wɛt, toyo hwo wɔ̀ dyɛng.” Samwɛl kwong 
a toyo wɔ̀ dyɛng. 

6Dagwi Darwey a to yila Samwɛl, yɛ kwong a to sogo, a wɔ́ na Ɛli, a yang ɛ, “Me 

à womo, hwà ga yila me.” Ko Ɛli a yang ɛ, “À hwey hom, ma yila hwo wɛt, toyo 
na hwo wɔ̀ dyɛng.” 

7E jeng yane Samwɛl a ga kana tɔ́k ɛ na Dagwi Darwey yɛt wɛt, ko neha yi na 

Dagwi arɔng na ga hwo vɛsɛ na yɛ wɛt. 

8Dagwi Darwey a to yila Samwɛl, yila hê tat. Samwɛl a sogo, a to wɔ́ na Ɛli, a 

yang ɛ, “Me à womo, hwà ga yila me.” Ɛli kwong a de tɔk, e Dagwi Darwey wɛ 
de a sé yishi hwey o. 

9Ko a yang ɛ, “Toyo, kyè wɔ̀ dyɛng, ko ka sede a to yila hwo, ko hwo yang ɛ, 

‘Hā, à Dagwi Darwey, sam mō a sé wet betong.’ ” Samwɛl kwong a toyo wɔ̀ 
dyɛng. 

10Dagwi Darwey a vey tumal e hwomo, a yila sede raane, “Samwɛl! Samwɛl!” 

Samwɛl kwong a yang ɛ, “Hā zɔng, ma sé wet betong, à Da.” 

11Ko Dagwi Darwey a ye, “Di, mê kwɔ̂k rá pyɛ e ji Israyɛl yemo de kawɛ mwat 

de a wok, ko betong mɛ ba rɔda tosho. 

12E tuk hane ma rɔda ra a Ɛli mwa pyɛ́ de ma kana ha yi e susu mo vɔk 

e yɛnɛ mo. Ya rɔda té e ra yɛ na belɔ mɛ. 

13Ma ga ha a yɛ, ma rɔda gang belɔ mɛ na shɔt sana yɛnɛ, yaga ha ves de nèy 

mɛ na ha e ra me. Ko Ɛli a tɔk ano, ko a ka tabak nɛ wɛt. 

14Yaga ano, ma sira me mwin, vit a nɔrɔ̂ yas de be yɛt vɔk na me de ha rɔda 

fugut banɛ̂n lɔ Ɛli.” 

15Samwɛl a dyɛng vɔk e gasi. Jeng de a sogo, a wunta ri duk Dagwi. Ko a sǎ 

yuu, a ha a Ɛli pyɛ cak wɛt, yaga a wok bengyip. 

16Ɛli a yila hɛ, “À Samwɛl, hwey hom.” Samwɛl a yang ɛ, “Ey, me à womo.” 

17Ɛli mo a rangal hɛ, a ye, “Hā a me, e sé de Dagwi Darwey a há a hwo ɛ? Hwo 

lɛrɛ a me na pyɛ cak jining e ji pyɛ́ de hwà wok yi na yɛ wɛt. Ka sede hwà lɛrɛ 
pyɛ jining, ko Dagwi Darwey a rɔda ra a hwo tabak ves.” 

18Samwɛl kwong a ha a yɛ pyɛ̂ mwa, a ka lɛrɛ na pyɛ cak jining wɛt. Ɛli a ye, “Yɛ 

a sé Dagwi Darwey; a rɔda ra pyɛ de ya sé tyɛng e di mɛ.” 

19Samwɛl a ras, ko Dagwi Darwey a sé tanga yɛ, yaga ano hâ Samwɛl ha tɔk 

gaba e vwel wɛt. 

20Bemat mwa yi e vwêl Dan e rwa rak vɔk e repomô Bɛɛr-Sheba e rwa batin ba 

pere tɔk, yɛ a sé zarap Dagwi wo mwin o. 

21Dagwi Darwey a re nuyel na dura tó mɛ e Shilo, kwɔn a hane de a hwo dura 

reto mɛ na Samwɛl yi na ha mɛ. 

1 Samwɛl 4 

BeIsrayɛl ba wet betong na hâ Samwɛl 

1E jeng yane BeIsrayɛl ba nusu wɔ̀ tó como na BeFilisti, yɛn a tɛ̀ bǔk como mɛn 

e Ebenezer, ko BeFilisti ba tɛ̀ mɛn e Afɛk. 

2BeFilisti ba yong ɛn, ba ngyɛrɛ hɛn kwara mo, ba hwo ɛn, ko como mo ya fes. 

Yɛn a ro BeIsrayɛl, ba re ɛn, ba mɔbɔs a yɛn bemat sede gu banaas (4,000) 
e hêy como mo. 

3Jeng de bwâng bemât comô Israyɛl ba toyo hɛn vɔk e bǔk como mɛn, bemakuk 

mɛn ba rangal, ba ye, “Yaga sɛ́ de Dagwi Darwey a tɛ̀ BeFilisti ba re ot yunung 
e como mo arɛt? Tik na wot wɔ̀ jut Kundung Wuna-na-Sirâ Dagwi Darwey yi 
e Shilo, na a sè e tē mot, yaga na a sey ot yi e vwɔ̂ bemât repugu mot.” 

4Yɛn a tomo bemat wɔ e Shilo, ba wɔ̀ jut Kundung Wuna-na-Sira de gwa sé 

kwɔ̂n sangâl Dagwi Darwey. Yɛ Dagwi Da Jey Mwa a sé sangal e tê pyɛ́ cen 
de ya vɔk bafabak, ko ba tɔk di ɛ na bayis wɛt. Nèy Ɛli neba Hɔfni tanga Pinehas 
ná sè e hwomo tanga gwɛ. 

5Jeng de ba vey na kundung o e bǔk como, BeIsrayɛl mwa ba gbɔ na gbɔng 

fwɔ sizɔng, ko vwel ha digis. 

6BeFilisti ba wok jɔngɔl gbɔ hane, ba yâng bemɛn, “Jɔngɔl sé a yane e ji bǔk 

comô BeIbrani ano ɛ?” Jeng de yɛn a tɔk, ba ga vey na kundung Dagwi Darwey 
e bǔk como BeIsrayɛl, 

7yɛn a tɛ̀ bengyip, ba ye, “Dagwi a ga vey e bǔk como. Yaa kukuuk, gawey e ra 

wot! Wot a ga sang di ano wɛt. 

8Gawey e ra wot! Wa a rɔda sey ot yi e vwɔ̂ Dagwi de a vɔk reto ɛ? E Dagwi á 

womo de a wey na BeMisra e ji hey wɛt arɛt?” 

9Ko bemât nuyel mɛn ba ye, “Vɔk in yey ting, à BeFilisti, rɔgɔs hin, na yin tó 

como na yêy beras, ka ano wɛt, ko sɛ̌ wot a rɔda sè e vwɔ̂ BeIbrani, sede remo 
de yɛn a sé e vwɔ mot. Tó in yɛ na yey ting zɔng!” 

10BeFilisti ba tó como, ko ba re BeIsrayɛl e como mo, ba ro ɛn vɔk e lɔ, ba 

mɔbɔs bemât comô BeIsrayɛl gu kuru batat (30,000). 

11Ko yɛn a sey ɛ Kundung Wuna-na-Sirâ Dagwi Darwey; ba mɔbɔs nèy Ɛli nane 

neba, Hofni na Pinehas arɔng. 

Rekû Ɛli 

12WoBɛnyamin hwak a tele yi e hêy como mo vɔk e Shilo, a hama berugu mɛ, 

a bungut rato mɛ na fongol yaga lashê yey. 

13Jeng de a yel e ji repomo, a hwo bere reha mo, bemât repomo ba hwo tosho. 

Ɛli a sé e sangal e vwâ gwong, a tɛ̀ betong e gwong, ko yey mɛ ya beseng e ra 
kundung Dagwi. 

14A hwo wok bèkun de bemat be dak, a hwo ye, “E gwojɔngɔl sɛ́ a gwomo 

ano ɛ?” Mwat o a yi ziri, a wɔ̀ há a yɛ. 

15Ɛli mo a ga kana kwop, neshey mɛ na ga wul kuru shabatat na nɛ rwit (98), a 

to bɛrɛng wɛt. 

16Mwat o a ha a yɛ, “Ma sé vey yi e hêy como a remo, ma tele yi e hwomo.” Ɛli 

a rangal hɛ, a ye, “Hey o ha sé e rɛ̌, à hwey hom ɛ?” 

17Mwat o a yang ɛ, “Hey o ha sé pyɛ há wɛt, ba re bemat mot, ba tele yi e hey o, 

nèy mō neba Hofni na Pinehas na ga wey, ko ba to sey ɛ kundung Dagwi arɔng.” 

18Jeng de mwat o a vo rezâ kundung Dagwi, ko Ɛli a vɛ̌ gaba kang-gang yi e ra 

pyɛ sangal mɛ e rwi duk rê fongol. Rèmo de mwakuk o a vɔk gwobek a pere wɔ̀ 
kwɔrɔ fwɔ, a ku. Ɛli mo á sè mwât nuyel tanga mwât râ shɔt BeIsrayɛl neshey 
kuru banaas. 

19Hwâ sɔ mɛ Pinehas á vɔk jim, á kwɔ̂k tɔ. Remo de a wok rehâ sey ɛ kundung 

Dagwi na a to wok rehâ rekû dakwop mɛ, na re rwas mɛ mwa, a vɛ̌ ye ngyuk, a 
pere wɔ̀ tɔ, yaga nerakrâk rus na vo ɛ. 

20Jeng de a sé tala hɛ wɔ̀ ku, ko behâ sêy hwey o ba yang ɛ, “Vɔk yey ting! Hwà 

ga tɔ̀ hwey wen.” Ko a wet betong na ha mɛn wɛt, a toyo a yɛn na ha hak wɛt. 

21-22Ko a bare na sey ɛ kundung Dagwi, na rekû dakwop mɛ tanga rwas mɛ mo 

zɔng. A ye, “Nerêy Dagwi na ga gas ɛn na Israyɛl, yaga ba ga sey ɛ Kundung 
Wuna-na-Sirâ Dagwi.” Yaga ano a vo a hwey o rezâ Ikabɔt, wɔgɔ, nerey na ga 
gas ɛn. 

1 Samwɛl 5 
Kundung Dagwi gwa vey na gawey e ra BeFilisti 

1Bama de BeFilisti ba ga sey ɛ Kundung Wuna-na-Sirâ Dagwi, ba kyè na gwɛ 

yi e Ebenezer, ba wɔ̀ tik e repomô Ashdot. 

2Ba jut gwɛ, ba wɔ́ na gwɛ e ji duk rê fongôl dagwi mɛn Dagɔn, ko ba tik gwɛ 

bagat na pyɛ de ba yong de ya tasal Dagɔn. 

3Bemât Ashdot ba nusu gasi bop, ba wɔ e duk rê fongol o, ba di pyɛ mo ya ga 

gaba gup e nuyêl Kundung Dagwi Darwey. Yɛn a jut yɛ, ba tɛ̀ yɛ cik e kwɔ̂n yɛ 
sede raane. 

4Nusu hwol bop nagasi, yɛn a to wɔ̀ di, ba sɛ̀, ya ga to gaba gup e nuyêl 

Kundung Wuna-na-Sirâ Dagwi Darwey. Rato na vɔ yɛ mwa ba ga kwɔrɔs hɛn, 
ba sɛ̀ vɛ e rwi duk, ko gèy bek o zɔng de ha tɛt ɛ. 

5A sé yaga ano de bepiris Dagɔn tanga bwâng bemat de be yeles e ji duk 

Dagɔn o, na be re a yɛ fongol, be bɔrɔ e ra rwi duk o wɛt vey e yunung. 

6Dagwi Darwey a tɛ̀ rezot e ra bemât Ashdot, a tak a yɛn reyɔm na benot, yɛn 

na bemat de ba gwɔrɔ hɛn. 

7Jeng de yɛn a di ano, yɛn a ye, “Di, Dagwî BeIsrayɛl à womo a sé tak a wot 

reyɔm, wot mwa na dagwi mot Dagɔn o. Wot kwon re nuyel na vɔk Kundung 
Dagwi mɛn e ngamo wɛt!” 

8Yɛn a tomo betom, be wɔ̀ yishi begwɔ̀m BeFilisti vane betungun, ba rangal 

hɛn, ba ye, “E sɛ́ de wot a rɔda ra na Kundung Dagwî BeIsrayɛl arɛt?” 
Begwɔ̀m o ba ye, “Tomo hin na gwɛ vɔk e Gat.” Ko ba tomo na gwɛ vɔk e Gat. 

9Jeng de yɛn a ga vey mɛ na gwɛ e ji repomo mo, ko Dagwi Darwey a tɛ̀ a yɛn 

rezot, ko bemat ba vow yaga bengyip. A tomo na serɔ̂ benot, ba hwo e ra bemât 
repomo mo mwa bemakuk na nèy. 

10Ko yɛn a tomo na Kundung Dagwi o vɔk e repomô Ɛkrɔn. Jeng de bemât 

Ɛkrɔn ba di ano, ba hwo tosho, ba ye, “Di, ba ga vey na Kundung Dagwî 
BeIsrayɛl e ngamo, na gwo vey mɔbɔs hot mwa na nèy mot!” 

11Yɛn arɔng ba hwo tomo a begwɔ̀m BeFilisti mwa, na be tula hɛn. Ba yang ɛn, 

“Toyo hin na Kundung Dagwi BeIsrayɛl e kwɔ̂n gwɛ! Gwo kwon mɔbɔs hot mwa 
na belɔ mot wɛt.” Bengyip reku ra se vos bemat e ji repomo mo zâ wɛt, yaga 
Dagwi Darwey a tɛ̀ a yɛn rezot sizɔng. 

12Ko vemo de ba kushu wɛt, benot ba tó ɛn. Bemât repomo mwa ba tosho a 

bedagwi mɛn. 

1 Samwɛl 6 
Ba toyo na Kundung Wuna-na-Sira 

1Kundung Wuna-na-Sirâ Dagwi Darwey gwa sangal e vwêl BeFilisti pɛl taama. 

2Ko BeFilisti ba hwo tomo be yishi bepiris tanga bevwoshon mɛn, ba rangal hɛn, 

ba ye, “Wot ê ra e rɛ̌ na kundung Dagwi Darwey ɛ? Há in a wot, wot ê wɔ̀ kyɔk 
gwɛ e kwɔ̂n gwɛ na sɛ́ ɛ?” 

3Yɛn a toyo a yɛn, ba ye, “Ka sede yin ê tomo Kundung Dagwî BeIsrayɛl, yin 

kwon tomo gwɛ vɔ sǎn wɛt. Ko a sé gbing-gbing na yin tomo na pyɛ râng-to 
yaga banɛn vɔk na yɛ. Ka sede yin a tɛ̀ tyang, ko yin ê tɔk pyɛ de ya tɛ̀, e tak a 
yin reyɔm.” 

4BeFilisti mo ba rangal, “E yɛ̌ pyɛ râng-to de wot a rɔda nɔng ɛ mo ɛ?” Yɛn a 

toyo a yɛn, ba ye, “Yong in benot dyam shinang betungun, tanga cū tyungun yê 
dyam shinang arɔng tyɛng na nepyak begwɔ̀m BeFilisti, yaga e yerê tumbang 
gwining o de a hwo e ra yin mwa na begwɔ̀m min arɔng. 

5Tik na yin yong benot o, tanga cū mo tyɛng na yēmo de ya lashe pyɛ́ e vwel 

min, ko yin to nɔ̂ng Dagwî BeIsrayɛl nerey. Gyeng ê jut reyɔm mɛ yi na yin, na 
vwel min, tanga bedagwi min arɔng. 

6Yaga sɛ́ de yin ê vɔk negbarak sede gbɔng gwɔ̀m Misra tanga BeMisra de bá 

vɔk ɛ? Bare hin na gwong de á tɛ̀ a yɛn netɔ̌n, sɛ̌ yɛn a hàla BeIsrayɛl e ngyen, 
bá nusu, bá kyè nedem mɛn. 

7A remo, yong in kyɛkyɛ de be tɛsɛ pyɛ́. Yin vey na benêng rɔndɔng beba de ba 

mɛsɛ̂ng tɔs nèy, vemo de ba ga sang rɔgɔs a yɛn swesêk vɔk berɔndɔng wɛt. 
Rɔgɔs hin a yɛn kyɛkyɛ mo, ko yin rɔgɔs nèy o e lɔ. 

8Tɛ̀ in ɛ Kundung o e ji kyɛkyɛ mo. Ko yin tɛ̀ pyɛ̂ dyam shinang yane mo, yemo 

de yin a sé tomo a yɛ pyɛ̂ râng-to e kekundung o kehak. Tɛ̀ in kɛ e hagât gwɛ. 
E bama mo, tɛ̀ in gwɛ e gwong, na gwo kyè pyɛ gwɛ. 

9Bɛrɛng hin gwɛ, ka sede gwa vo gwông Bet-Shɛmɛsh vɔk e vwêl gwɛ, ko wot 

a rɔda tɔk, e Dagwi wɛ de a tomo na gbɔng rezot remo e ra wot. Ko ka sede 
ano wɛt, wot a rɔda tɔk, vwɔ mɛ gwa sɛ́ ɛ wɛt, ko sɛ̌ gawey hemo ha té na wot 
zɔng.” 

10Ano de yɛn a ra. Ba jut berɔndɔng beba, ba rɔgɔs a yɛn kyɛkyɛ mo, ko ba 

rɔgɔs nèy o e lɔ. 

11Ba tɛ̀ Kundung o e ji kyɛkyɛ mo tanga kekundung kane na cū tanga benot 

dyam shinang vane. 

12Berɔndɔng vane ba kaba gwong cik vɔk e Bet-Shɛmɛsh, ba ka ye rɛng vɔk 

e vwɔ yege kɛ mwɛlɛng wɛt, ko ba sè tosho e kwɛngɛl vɛ. Begwɔ̀m BeFilisti ba 
raa vɛ wɔ̀ yel e repomô Bet-Shɛmɛsh. 

13E jeng yane bemât Bet-Shɛmɛsh ba sé yɛt bwâl alkama e nɛk. Yɛn a hwo ye 

ganga bayis mɛn, ko ba di Kundung o, ko yɛn a vɔk yey pyɛng sizɔng. 

14Berɔndɔng de ba hwɔlɔ kyɛkyɛ mo ba pom e cap Yɔshuwa, WoBet-Shɛmɛsh, 

ba vɛ̌ tumal e hwomo bagat na gwogbɔng gwofwa gwohwak. Bemat o ba vɛ̌ 
vugus cɔ́gɔt kyɛkyɛ mo e hwomo, ba yɛt berɔndɔng o, ba rangas vɛ pyɛ̂ nɔrɔ 
vɔk na Dagwi Darwey. 

15Ko BeLevi ba jut Kundung Wuna-na-Sirâ Dagwi Darwey tanga kekundung de 

ba tɛ̀ pyɛ́ de ba yong na dyam shinang yane e ji kɛ, ba tik vɛ e ra gwogbɔng 
gwofwa mo. Ko bemât Bet-Shɛmɛsh ba nára nenɔrɔ̂ yas de be yɛt, tanga nenɔrɔ̂ 
pyɛ̂ rangas nehak vɔk na Dagwi Darwey. 

16Begwɔ̀m BeFilisti vane betungun ba bɛrɛng pyɛ́ yane mwa de yɛn a ra, ko tuk 

hane mo, ba vɛ̌ toyo hɛn wɛrɛn e Ɛkrɔn. 

17Ano de BeFilisti ba nɔng benot dyam shinang betungun vê râng-to yaga banɛn 

mɛn vɔk na Dagwi Darwey: Gwining yaga Ashdot, gwining yaga Gaza, gwining 
yaga Ashkɛlɔn, gwining yaga Gat, tanga gwining yaga Ɛkrɔn arɔng. 

18Ba to ra ano na cû dyam shinang o arɔng. Ba nɔng yɛ̄ yaga mwa bapomo de 

begwɔ̀m BeFilisti betungun ba re negwɔm e ra vɛ wɔgɔ, bapomo de ba gwɔrɔ 
na jwa-pomo mwa na nebapomo mɛn. Gwogbɔng gwofwa de gwa sé e ji cap 
Yɔshuwa, WoBet-Shɛmɛsh, gwane de ba tik ɛ Kundung Wuna-na-Sirâ Dagwi 
Darwey, gwa tɛ́ ɛ pyɛ nuha. 

19Ko Dagwi Darwey a mɔbɔs bemât Bet-Shɛmɛsh behak kuru bataama, yaga 

yɛn a sɛt bayis mɛn e ra Kundung mɛ. Ko bemat ba tosho, yaga Dagwi Darwey 
a mɔbɔs bemat vane ding-ding e ji mɛn. 

20Ko bemât Bet-Shɛmɛsh ba ye, “Wa e tɔk tumal e nuyêl Dagwi Darwey, Dagwi 

wo jɛrɛ womo ɛ? Womo mo a rɔda wɛrɛ e gwa, na a gas ɛ na wot ɛ?” 

21Yɛn a hwo tomo betom vɔk na bemât Kiriyat-Yɛyarim wɔgɔ, “BeFilisti ba ga 

toyo na Kundung Dagwi Darwey! Vey in, na yin jut gwɛ vɔk e hane na yin.” 

1 Samwɛl 7 

1Bemât Kiriyat-Yɛyarim ba vey, ba jut Kundung o, ba kyè mɛ, ba wɔ̀ tik gwɛ 

e rahwol e lɔ Abinadap. Yɛn a tik hwey mɛ Ɛlɛyazar jaram, na a bɛrɛng gwɛ. 

Samwɛl á sè mwât nuyêl BeIsrayɛl 

2Kundung wuna-na-sirâ Dagwi gwa ros e tik e Kiriyat-Yɛyarim, gwa wul neshey 

kuru baba. Yi e jeng yane mwa BeIsrayɛl ba hwo tosho a Dagwi Darwey, na a 
sɛlɛ hɛn. 

3Ko Samwɛl a yang ɛn, “Ka sede yin a toyo na yey min mwa vɔk na Dagwi 

Darwey, ko a sé gbing-gbing, na yin gas in na bedagwi beduk tanga pyɛ̂ sekwit 
yê dagwi hwā mo Astarte! Nɔng in neyey min, na yin raa Dagwi Darwey, na yin 
re a yɛ fongol, yɛ nju mɛ zɔng. Yɛ kwong a rɔda sey in yi e vwɔ̂ BeFilisti.” 

4BeIsrayɛl kwong ba gas ɛn na pyɛ̂ sekwît Baal tanga yê Astarte, ko yɛn a raa 

Dagwi Darwey yɛ nju mɛ na be re a yɛ fongol. 

5Ko Samwɛl a tɛ̀, be tula BeIsrayɛl mwa e Mizpa, na a ra a yɛn won na Dagwi 

Darwey. 

6Yɛn a vey, yɛn a tula hɛn e Mizpa. Yɛn a vɛ nshi, ba losho nɛ e vwel e nuyêl 

Dagwi Darwey, yɛn a tik rê pyɛ́ tuk hane, ko yɛn a kulsa banɛn mɛn de ba ga ra 
a Dagwi Darwey. Samwɛl kwong a gas a BeIsrayɛl ha e tē, ko a basa a yɛn 
arɔng e Mizpa. 

7Jeng de BeFilisti ba wok, BeIsrayɛl ba ga tula hɛn e Mizpa, ko begwɔ̀m BeFilisti 

betungun vane na bemat mɛn ba vɛ̌ sogo, na be hwo e ra yɛn. Sede BeIsrayɛl 
ba wok ha mo, yɛn a hwo tɛ̀ bengyip. 

8Yɛn a yâng Samwɛl, “Ra a wot won na Dagwi Darwey, Dagwi mot, hwo tik wɛt! 

Gyeng a rɔda sey ot yi e vwɔ̂ BeFilisti.” 

9Samwɛl kwong a jut ketyimit de ke rɔɔ ngas, a yɛrɛ kɛ, a rangas kɛ burang nɔrɔ̂ 

pyɛ rangas vɔk na Dagwi Darwey. A ra won na yɛ, na a sɛlɛ BeIsrayɛl, ko Dagwi 
Darwey a wok won mɛ. 

10Jeng de Samwɛl a se rɔ̌ nára nɔrɔ̂ pyɛ̂ rangas o, BeFilisti ba sek bagat vey 

hwo ɛn. Ko Dagwi Darwey a tɛ̀ gbara wa lumla yi e lagwi, ba vɛ̌ rigim hɛn, ko ba 
kyě tele shaam yi e nuyêl BeIsrayɛl. 

11BeIsrayɛl kwong ba nusu yi e Mizpa, ba ro BeFilisti pere wɔ mɛ e nɛ̂n repomô 

Bet-Kar, ba raa be mɔbɔs hɛn. 

12Ko Samwɛl a jut gwofwa, a tɛ̀ gwɛ cik e tê Mizpa na Shɛn, a ye, Dagwi Darwey 

a ga sɛlɛ hot vey e jeng yemo. Yaga ano, a vo a gwɛ rezâ Ebenezer wɔgɔ, 
gwofwa sɛlɛ. 

13Ano de ba re BeFilisti, ko yɛn a tɔk to vey e ji vwêl BeIsrayɛl wɛt, yaga Dagwi 

Darwey a vɔk repugu mɛn vɔk e yɛnɛ̂ jeng Samwɛl. 

14Mwa bapomô BeIsrayɛl de BeFilisti ba kana sey ɛ e tê Ɛkrɔn na Gat, ba to ɛn 

e vwɔ̂ BeIsrayɛl. Ano de yɛn a to sey ɛ mwa neyɛnɛ̂ vwel mɛn. BeIsrayɛl ba to 
sangal tyang na BeAmɔr arɔng. 

15Samwɛl á sè mwât nuyel na mwât yông hâ BeIsrayɛl pere wɔ e jeng reku mɛ. 

16E gwɔrɔ kahɛ shey vɔk e Bet-Ɛl, na Gilgal, tanga Mizpa, e kyě yong pyɛ́ de ye 

té e tê bemat e nekwɔn nane mo. 

17E bama mo, e tòros hɛ vɔk e lɔ mɛ e Rama. E hwomo arɔng e yongos hâ pyɛ́ 

de ye yeles e tē mɛn na bemɛn. Ko a lɔk gàgbang rangas a Dagwi Darwey nɔrɔ̂ 
pyɛ́ de be yɛt vɔk na yɛ. 

1 Samwɛl 8 

1Jeng de Samwɛl a ga kwop, a tɛ̀ nèy mɛ ne tɛ́ ɛn bemât nuyêl BeIsrayɛl, na be 

yong a yɛn neha. 

2Bazâ nèy mɛ ma vemo: Yɔwɛl yɛ à kunat, ko Abiya à swɛl o. Yɛn a ra fwom o 

e Bɛɛr-Sheba. 

3Ko yɛn a raa negwɔn da mɛn wɛt. Yɛn a vɔk negwɔn simô dyām, ba wet ɛn, ko 

ba seres dyām e begwông mɔt. Yaga ano ba gas há e tē wɛt. 

4A vane ano, bemakûk Israyɛl ba tula hɛn mwa, ko ba vey na Samwɛl e Rama. 

5Ba yang ɛ, “Di, hwà ga kwop, ko nèy mō ne raa negwɔn mō wɛt. Tik na hwo 

nɔng ot gwɔ̀m de a rɔda re negwɔm e ra wot, tyɛng sede remo de bemât bwâng 
bavwel ba vɔk.” 

6Jeng de yɛn a yang ɛ, a nɔng ɛn gwɔ̀m de a rɔda re negwɔm e ra yɛn, Samwɛl 

a wok netâ ha hane wɛt, ko a ra won na Dagwi Darwey. 

7Dagwi Darwey a yang ɛ, “Wok pyɛ̂ mwa de bemat o bê ha a hwo. A sé e hwo 

de yɛn a kyɛ́ ɛn wɛt, ko a sé e me de yɛn a kyɛ́ ɛn, na me se gwɔ̀m mɛn! 

8Sede remo de yɛn a ra yi e tuk de ma pat ɛn yi e Misra vey e yunung, yɛn a 

kyɛ́ ɛn nà raa me, ko ba raa bedagwi behak e negya. Ano de yɛn a to sé ra a 
hwo. 

9A remo, wok ha mɛn o. Ko tik na hwo ha a yɛn wɛshɛrɛk gyam, na yɛn a tɔk 

yerê pyɛ́ de gwɔ̀m mɛn o a rɔda ra.” 

10Samwɛl kwong a ha a bemat, de be simo be nɔng ɛn gwɔ̀m, neyɛnɛ̂ pyɛ̂ mwa 

de Dagwi Darwey a ha a yɛ. 

11A ye, “Pyɛ́ de gwɔ̀m min a rɔda ra a yemo ngan: A rɔda jut nèy min bewen, 

na be ra a yɛ fwom, behak be tɛ́ ɛn bemât ngyisî bekyɛkyɛ̂ bedwâ como, behak 
be lagsa bedwa, na behak be tele e nuyêl kyɛkyɛ̂ bedwa mɛ. 

12A rɔda tɛ̀ behak, be sè bemât nuyêl bemât comô gu gu, na vê bagyɛng bemat 

kuru tibatungun. Behak ba rɔda how a yɛ cāp, na be to yɛt a yɛ pyɛ́ mo, behak 
kwong ba rɔda turu a yɛ pyɛ̂ como tanga pyɛ̂ bekyɛkyɛ̂ bedwâ como mɛ. 

13A rɔda tɛ̀ behwóng min behak, be yongos pyɛ̂ nesang hyɔɔlɔl mɛ, ko behak 

kwong bê kyeres pyɛ̂ re tanga halâng cak arɔng. 

14A rɔda sey ɛ ryat o e ji cāp min, na bě anap tanga batîn pàt min, ko ê nɔngɔ̂s 

bedamajey mɛ. 

15A rɔda to sey ɛ pyɔlɔ̂ pyɛ jining yi e ji kayɛ pyɛ́ kuru yi e ji pyɛ̂ cāp min, na a 

nɔngɔ̂s begbɔng o e ji bemât fwôm lɔ mɛ tanga bedamajey mɛ mo behak. 

16A rɔda sey besam min bewen na behwong, tanga berɔndɔng berat o mwa na 

bemadung min ba rɔda tɛ́ ɛn bemɛ 

17A rɔda to sey ɛ pyɔlɔ̂ pyɛ jining e ji kayɛ pyɛ́ kuru e ji yas min, ko yin arɔng yin 

a rɔda tɛ́ in besam mɛ. 

18Sede jeng yane mo ya vey, yin a rɔda ba tosho, yaga gwɔ̀m de yin pyɛ min 

yin a kasa mo. Ko Dagwi Darwey a rɔda to ba wok sesin min wɛt.” 

19Ko bemat ba kyɛ́ ɛn nà wok hâ Samwɛl, ba ye, “Ko mwa ano, wot e simo, wot 

di gwɔ̀m e tē mot, 

20na wot sè tyɛng na bwâng bemât bavwel! Tik na gwɔ̀m mot a re negwɔm e ra 

wot, na a kyè e nuyel mot vɔk e de como, na a tó a wot como arɔng.” 

21Jeng de Samwɛl a ga wok pyɛ́ yane mwa, a to wɔ̀ misang yɛ̄ e betong Dagwi 

Darwey. 

22Ko Dagwi a yang ɛ, “Wok ha mɛn, na hwo nɔng ɛn gwɔ̀m o.” Samwɛl kwong 

a yâng BeIsrayɛl, “Kawɛ mwat a toyo vɔk e repomo mɛ.” 

1 Samwɛl 9 

1Hwak à mwat á sè darwey e ji yerê Bɛnyamin de ba tang ɛ, à Kish. Da mɛ, à 

Abiyɛl Zɛrɔr yi e lɔ BeKorat e ruhûp Afiya. 

2A vɔk hwey de reza mɛ, à Saul. Saul á sè zɛrɛ̂ mwat tyɔng o wɛt. E ji BeIsrayɛl 

vit a mwat de a wul ɛ na nerat, ko vit a hwak de a to wul ɛ na nelis arɔng a dal 
ɛn mwa yi e batô vɔ. 

3Tuhak bemadûng Kish behak ba vuru hɛn, ko a hwo yâng Saul, “Jut mwat 

gwining e ji bemât fwom, na a wɔ̀ sɛlɛ hwo na jamâ bemadung mo.” 

4Yɛn a hwo sogo, ba kyè, ba wɔ̂ jama e bak bahwôl Ɛfrayim, ba kwey e bak 

vwêl Shalisha, ko ba ka sɛ̀ vɛ wɛt. Yɛ a kyè vɔk e vwêl Shalim, ba tɔk to sɛ̀ vɛ 
e hwomo arɔng wɛt. Yɛn a kwey e ji vwêl Bɛnyamin, ko ba tɔk sɛ̀ vɛ e hwomo 
arɔng wɛt. 

5Sede yɛn a wɔ̀ wul vwêl Zuf, ko Saul a yâng mwât fwom mɛ de a sé tanga yɛ, 

“Wot toyo hot vɔk e lɔ. Yaga da hom ê ka tik nà sap hâ bemadung, na a hwo 
sap e ra wot.” 

6Ko mwât fwom mɛ a hwo yang ɛ, “Mwât Dagwi hwak a sé e ji repomo remo, 

womo de bemat be nɔngɔs hɛ nerey. Kayɛ pyɛ de a há, ko ye sè tyɛng. Tik na 
wot wɔ̀ rangal hɛ, gyeng rɔ̌ a rɔda há a wot gwong de wot ê kwey ɛ.” 

7Saul a rangal hɛ, a ye, “Ka sede wot a wɔ́, ko wot a rɔda nɔng ɛ sɛ́ ɛ? Di, pyɛ̂ 

re mot de wot á vɔk, ya ga tala hɛ. Wot a ka vɔk pyɛ cak de wot ê nɔng ɛ wɛt, 
kɛ ala ɛ?” 

8Mwât fwom o a ye, “Di, ma vɔk kedyam pyɛng. Ma rɔda nɔ́ng ɛ, na a ha a wot 

mɛ kwɔn de wot ê tɔk sɛ̀ ɛ vɛ.” 

9-11Saul a yang ɛ, “A sé naka, tik na wot wɔ́.” Yɛn a kyè wɔ e repomo de mwât 

Dagwi o a sé ɛ. Jeng de yɛn a sé turus e rahwol vɔk e repomo mo, yɛn a man 
na behwong behak, be kyè wɔ̀ vo nshi. Yɛn a rangâl behwong o, ba ye, “Mwât 
bɛrɛng a sé e ji repomo arɛt?” Di, e jeng yane ba yishi zarap Dagwi, à mwât 
bɛrɛng. Yaga ano, ka sede mwat e simo, na a rangâl Dagwi pyɛ cak, ko a rɔda 
ye, “Tik na wot wɔ́ na mwât bɛrɛng”. 

12Behwong o ba yang ɛ, “Ey, mwin, a wane a sé kwey e nuyel mō. Ra in ziri, 

yaga a sé pomos yunung zɔng, yaga bemat ba sé nára nɔrɔ̂ yas de be yɛt vɔk 
na Dagwi e kwɔ̂n rê fongol yunung. 

13Remo de yin a yel e ji repomo, yin a rɔda sɛ̀ ɛ gyam na a tút vɔk e kwɔ̂n rê 

fongol, na a wɔ̀ re pyɛ́. Yaga bemat ba rɔda hwo re wɛt, sɛ̌ a ga vey, yaga a sé 
gbing-gbing, na a tɛ̀ nerat e ra nɔrɔ e ngyen. A sé e bama de a ra ano de bemat 
de ba rini hɛn ba rɔda hwo re. Ra in ziri, ko yin a rɔda sɛ̀ ɛ.” 

14Ano kwong, yɛn a re nuyel na turus vɔk e repomo mo. Jeng de yɛn a sé yel, 

ko ba di Samwɛl a sé nusu, a sé kyè wɔ̀ tut vɔk e kwɔ̂n rê fongol. 

15Á sè nayos o, Dagwi Darwey a ga kana ha a Samwɛl, a ye, 

16“Jeng ano nahwol ma rɔda tomo a hwo na mwat yi e ji yerê Bɛnyamin. Shushu 

hɛ na něy, na a tɛ́ ɛ mwât nuyêl bemat hom BeIsrayɛl. Yɛ a rɔda sey ɛn yi e vwɔ̂ 
BeFilisti, yaga ma ga di reyɔ̂m bemat hom, ma ga wok sesin mɛn.” 

17Jeng de Samwɛl a di Saul, ko Dagwi Darwey a yang ɛ, “Mwat a womo de ma 

ga ha a hwo reha mɛ. Yɛ wɛ de a rɔda re negwɔm e ra bemat hom.” 

18Saul a hwo kyè wɔ̀ man na Samwɛl e rwi repomo, a hwo yang ɛ, “Gabɔk wɛt, 

ha a me, lɔ mwât bɛrɛng ha sé e gwa ɛ?” 

19Samwɛl a toyo a yɛ, a ye, “E me wɛ, ma sé mwât bɛrɛng o. Kyè a wot wɔ̀ tut 

e kwɔ̂n rê fongol. Yin a rɔda re pyɛ́ tanga me yunung. Ko nahwol gasi me ba ha 
a hwo yɛnɛ̂ pyɛ́ de hwô rangal me, na me de tɛ̀ in e gwong. 

20Rehâ bemadung mō vane de ba vuru hɛn nepɔlɔ netat de na kwey, hwo kwon 

sap wɛt, yaga ba ga sɛ̀ vɛ. Di, neyey BeIsrayɛl mwa na sé e ra hwo na lɔ̂ da 
mō.” 

21Saul a hwo yang ɛ, “Hwà tɔk, ma sé mwat yi e yerê Bɛnyamin yemo de ya dal 

na necereng e ji Israyɛl wɛt a? Ruhûp lɔ da hom mwa gwa dal na nesɛl e ji 
rùhup yerê Bɛnyamin. Yerê hihɛ ha a hane de hwà ha a me ano ɛ?” 

22Ko Samwɛl a kyè na Saul tanga mwât fwom mɛ, a yel na yɛn e ji gwoduk kwɔ̂n 

rê fongol. A hwo nɔng ɛn kwɔ̂n sangal rey e ji bekɛnɛt de ba rini hɛn. Ba sé sede 
kuru batat. 

23A yâng mwât kyeres pyɛ́, “Vey a me na dem nama hane de má gà nɔng o, 

ma yang o, hwo tik hɛ detu.” 

24Mwât kyerês pyɛ́ mo a hwo vey na fwâ nama mwa na nama lis hê ma mo, a 

tɛ̀ e nuyêl Saul. Ko Samwɛl a ye, “Di, nama ma hemo de ba ga tik a hwo. Re, 
ba tik a hwo, yi e jeng de má gà ye, ma vɔk bekɛnɛt.” Saul kwong a re pyɛ́ tuk 
hane tanga Samwɛl. 

25E bama mo, yɛn a gyirik yi e kwɔ̂n rê fongol vɔk e ji repomo, ko ba tút vɔk 

e ragyip duk. E hwomo Samwɛl a ha na Saul, 

26ko Saul a pɔl e hwomo. Rwa hwol gasi, Samwɛl a hwo yishi Saul yi e ra duk, 

a yang ɛ, “Sene! Sogo, vey na me tɛ̀ o e gwong, na hwo kyè.” Saul a hwo sogo, 
a gyirik, ko yɛn a kyè tanga Samwɛl vɔk e gwong. 

27Jeng de yɛn a wɔ̀ wul yɛnɛ̂ repomo, Samwɛl a yang ɛ, “Yâng mwât fwom mō, 

a ka kyè. Kā gyéng e ngyen, mê ha a hwo pyɛ de Dagwi a ga ha a me.” Ko 
mwat o a hala hɛn. 

1 Samwɛl 10 

1Samwɛl a hwo jut kefus něy, a shushu mɛ Saul e rato, a gunung hɛ e ragey, 

ko a yang ɛ, “Di, Dagwi Darwey a ga shushu hwo na něy, na hwo tɛ́ o gwɔ̀m 
bemat mɛ BeIsrayɛl. Hwà rɔda re negwɔm e ra yɛn, hwà rɔda sey ɛn yi e vɔ 
bemât repugu mɛn vemo de ba rɔnɔ hɛn. Di, pyɛ́ de ya rɔda dura, Dagwi Darwey 
a ga kasa hwo, na hwo re negwɔm e ra bemat mɛ, à yet ngan: 

2Sede hwà gas o yi na me yunung, ko hwà rɔda man na bemat beba bagat na 

sak Rahɛl e Zɛlza e ji vwêl Bɛnyamin. Yɛn a rɔda ha a hwo, bemadûng da mō 
vemo de ba vuru hɛn o ba ga sɛ̀ vɛ. Da mō a sé sap hâ vɛ wɛt, ko a sé sap ha 
mō, e rangsal, e tē, ‘Mê ra sɛ́ rehâ hwey hom ɛ?’ 

3Hwà rɔda re nuyel na kwɛngɛl yi e hwomo, sɛ̌ hwà wɔ wul retîn cɔgɔt ouk 

e Tabor. Hwà rɔda man na bemat betat wɔ e kwɔ̂n re a Dagwi Darwey fongol 

e Bet-Ɛl. Gwining a vɔk ɛ nevyel nesi netat, gwining a vɔk ɛ bagat kpam-tuk 
batat, ko gwining a vɔk ɛ bura de be vɔkɔs ɛ nshî anap. 

4Yɛn a rɔda kyul o, ko bê to nɔng o bagat kpam-tuk baba, hwà rɔda sey vɛ yi 

na yɛn. 

5“Yi e hwomo hwà rɔda kyè vɔk e rahwôl Dagwi e Gibeya, kwɔn de BeFilisti ba 

tɛ̀ bǔk como mɛn. E hwomo, hwà rɔda man na keregyɛng bezarap Dagwi, ka 
sé gyirik yi e kwɔ̂n nása pyɛ́ vɔk na Dagwi. Ka sé ra jɔgɔ, ba sé ra yōm shǐ, na 
kebing, na ju, tanga yōm kwo, ko ba sé tē lōm, ba sé yis na ha buu. 

6Ko e ji jeng o, gabîk Dagwi Darwey ha rɔda kaba hwo, hwà rɔda wuna hwo 

tanga yɛn e ji rɛɛ na yis na ha mo, ko hwô tɛ́ o mwat hwak detu. 

7Jeng de pyɛ̂ dura yane ya té ano, kayɛ pyɛ de ya vey yè rá, tik na hwo ra yɛ, 

yaga Dagwi a sé tanga hwo. 

8“Hwà rɔda tānga kyè e ra me vɔk e Gilgal. Ko di, ma rɔda wɔ̀ sɛ̀ o e hwomo, 

ma rɔda wɔ̀ nára nenɔrɔ̂ yas de be rangas burang, tanga nenɔrɔ̂ saà tyang vɔk 
na Dagwi. Hwà rɔda gyeng e hwomo nepɔlɔ netaama, sɛ̌ ma vey, na me dura 
a hwo pyɛ de hwô ra.” 

9Jeng de Saul a doyo yi na Samwɛl, ko Dagwi a vɛ̌ sege yey mɛ. Pyɛ́ mo ya té 

tyɛng na há de Samwɛl a ha a yɛ tuk hane mo. 

10Jeng de yɛn a wɔ̀ wul Gibeya, ko a man na keregyɛng bezarap Dagwi. Remo-

remo, gabik Dagwi ha kaba hɛ, ko a vɛ̌ wuna hɛ na yɛn e ji rɛɛ, na tē lōm tanga 
yis na ha buu, a tɛ́ ɛ gwining e ji mɛn. 

11Jeng de mwa bemat de ba kana tɔk ɛ, ba di de a sé yis na ha buu tanga 

bezarap o, ba rangsâl bemɛn, ba tē, “Hàa! Sɛ́ ya ga té na hwêy Kish ɛ? Saul a 
sé hwak e ji bezarap Dagwi arɔng arɛt?” 

12Mwat hwak e hwomo a ye, “Wa a tɔk da mɛn ɛ?” A sé yi e hwomo de ba sɛ̀ 

cinât ha yane wɔgɔ, “Saul a sé hwak e ji bezarap Dagwi arɔng arɛt?” 

13Bama de a yɛnɛ zarap e gwong gwane, a hwo tut vɔk e kwɔ̂n nása pyɛ́ vɔk na 

Dagwi e rahwol. 

14Gwà da mɛ a di ɛ tanga mwât fwom mɛ, a rangal hɛn, a ye, “Yin a yi e gwa ɛ?” 

Saul a toyo a yɛ, a ye, “Wot a yi e de jamâ bemadung ó. Jeng de wot a tɔk sɛ̀ 
vɛ wɛt, wot a vɛ̌ kwey wɔ na Samwɛl.” 

15Gwà da mɛ mo a hwo to yang ɛ, “Ha a me pyɛ de Samwɛl o a há a yin.” 

16Saul a yang ɛ, “A ha wɔgɔ, ba ga sɛ̀ bemadung ó.” Ko a ka ha a yɛ reha de 

Samwɛl a ha e ra rê negwɔm de a rɔda re wɛt. 

BeIsrayɛl ba sey Saul a tɛ́ ɛ gwɔ̀m 

17Samwɛl kwong a yishi bemât mwa be tula hɛn e nuyêl Dagwi Darwey e Mizpa. 

18A yang ɛn, “Wok in pyɛ de Dagwi Darwey, Dagwî BeIsrayɛl a ha, ‘E me de ma 

ga pat in yi e sevwêl Misra, ma ga sey in yi e vwɔ̂ BeMisra na bemat mwa de 
ba tak a yin reyɔm.’ ” 

19Samwɛl a re nuyel, a ye, “Di in, yunung yin a kyɛ́ in Dagwi min de a ga sey in 

yi e ji reyɔm na negbang min, ko yin a ye, me nɔ́ng in gwɔ̀m. A remo, vey dura 
bato min e nuyêl Dagwi Darwey e yere min na ruhup min.” 

20Samwɛl a tɛ̀ bemât nuyêl yére Israyɛl mwa ba gwɛ̌ sek bagat, ko ba kasa na 

masâ sesek, ha gaba e ra yerê Bɛnyamin. 

21Ano arɔng, a tɛ̀ bedanelɔ rùhup yerê Bɛnyamin ba gwɛ̌ sek bagat, ko masâ 

sesek ha gaba e ra ruhûp Matri. Ko mwa berâs ruhûp Matri ba gwɛ̌ sek 
bagat, ko masâ sesek ha gaba e ra Saul, hwêy Kish. Ba hwo jāma Saul o, ko 
ba tɔk di ɛ wɛt. 

22Yɛn a hwo rangâl Dagwi Darwey, “Mwat o hwak a rɔngɔl ɛ̀ a?” A yang ɛn, “Á 

wane a wɔ̀ lɛrɛ hɛ e ji pyɛ́ de ba tula.” 

23Ba tele, ba wɔ̀ jut ɛ, ba vey mɛ. Jeng de a tumal, ko a dal bwâng bemat na 

nelis, yi e batô vɔ mɛ. 

24Samwɛl a yâng bemat mwa, “Di in, mwat a womo de Dagwi Darwey a ga 

kasa! Vit a hwak de a sé tyɛng na yɛ e ngamo.” Bemat mwa ba gbɔ, ba ye, 
“Nekên gbɔng gwɔ̀m ne ros!” 

25Ko Samwɛl a hwo ha a bemat yerê tom de yɛn ê ra a gbɔng gwɔ̀m mɛn, mwa 

na yerê tom de gbɔng gwɔ̀m o a rɔda ra a yɛn arɔng. A jɛk vɛ̀ e ji bwok-basa, 
ko a tik gwɛ e kwɔ̂n re a Dagwi Darwey fongol. E bama mo, a tɛ̀ bemat e gwong, 
kawɛ mwat a kyè vɔk e lɔ mɛ. 

26Saul arɔng a kyè vɔk e lɔ mɛ e Gibeya. Bemat beting behak vemo de Dagwi 

a ga ra neyey mɛn ba kyè tanga yɛ. 

27Ko bemât zɔng o behak ba ye, “Mwat womo a rɔda tɔk sey ot e rɛ̌?” Yɛn 

kwong ba byɛs ɛ, yɛn a ka vey nɔng ɛ nɔrɔ wɛt. Ko Saul a sangal pyɛ mɛ yuu. 

1 Samwɛl 11 

1Nahash, gbɔng gwɔ̀m BeAmɔn, a wɔ̀ gwɔrɔ repomô Yabɛsh e bak vwêl Gileyat 

na como, ko bemât Yabɛsh o ba yang ɛ, “Tik na wot wuna hot na sira, ko wot a 
rɔda hów a hwo.” 

2Ko Nahash a yang ɛn, “Pyɛ de wot a rɔda wuna hot na sira na yin a yet ngan: 

Ma rɔda pat a kawɛ mwat yis mɛ hê vwɔ yege, na me bin tɛ̀ pyɛ byɛnɛng e ra 
mwa BeIsrayɛl.” 

3Bemakûk Yabɛsh ba yang ɛ, “Nɔng ot pɔlɔ taama, yaga na wot bin tomo e ji 

neyɛnɛ̂ vwêl Israyɛl mwa. Ka sede wot a sɛ̀ mwat de a rɔda sey ot wɛt, ko wot 
a rɔda ba nɔng o bato mot.” 



470 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

4Jeng de betom o ba wul Gibeya, repomo de Saul a sangal ɛ, ko ba ha a yɛn 

há mo. Bemât mwa ba hwo tosho sizɔng. 

5E jeng yane, Saul á sè toyo yi e cap na behywarak mɛ, a hwo rangal, “E sɛ́ de 

ya té, de bemat be tosho ano ɛ?” Ko ba ha a yɛ rehâ bemât Yabɛsh. 

6Jeng de Saul a wok há hane, gabik Dagwi ha kaba hɛ, shom ya sogo a yɛ ding-

ding. 

7A hwo jut behywarak beba, a yɛt vɛ, a cɛgɛt banama mo, a tomo mɛ betom vɔk 

e neyɛnɛ̂ sevwêl Israyɛl mwa. A ye, “Kawɛ mwat de a nusu, na a raa Saul tanga 
Samwɛl wɛt, ba rɔda ra ano na berɔndɔng mɛ!” Bemat ba wok bengyip pyɛ de 
Dagwi Darwey ê tɔk ra a yɛn, ko yɛn a vɛ̌ nusu mwa myak. 

8Saul a tula hɛn e Bɛzɛk, BeIsrayɛl bá sè gu naga batat (300,000), ko vê Yuda 

gu kuru batat (30,000). 

9Ba yâng betom Yabɛsh o, “Kyè wɔ̀ ha in a bemat min wɔgɔ, gyam na gwi gwo 

ba vey e tē nahwol, ba ga kana sey ɛn yi e vwɔ̂ Nahash.” Jeng de bemât Yabɛsh 
ba wok ano, yɛn a vɔk yey pyɛng sizɔng. 

10Yɛn a yâng Nahash, gbɔng gwɔ̀m BeAmɔn, “Wot ê ba nɔng in bato mot 

nahwol, na yin ra na wot pyɛ de ya jam a hwo.” 

11Nakabadem, Saul a hwo gas bemat mɛ bagyɛng o batat, ko e rwa hwôl gasi 

yɛn a wɔ̀ hwo e ra bǔk comô bemât repugu mɛn. Ba wey na yɛn, ba mɔbɔs hɛn 
gyam gwi gwo vey e tē. Bwang o gwomo de gwa dal, gwa kyě tele shaam, ba 
tɔk di bemat beba e kwɔn hining wɛt. 

12Ko BeIsrayɛl ba hwo yâng Samwɛl, “Bemat a vɛ̌ de ba ga ye, Saul a rɔda sè 

gwɔ̀m mot arɛt? Be vey na yɛn e ngamo, na wot mɔbɔs hɛn!” 

13Saul kwong a ye, “Ba rɔda mɔrɔ mwat hwak yunung wɛt, yaga a sé tuk de 

Dagwi Darwey a sey BeIsrayɛl!” 

14Ko Samwɛl a yâng bemat, “Vey in a wot, na wot wɔ́ e Gilgal, na wot wɔ tɛ̀ 

negwɔm.” 

15Ano kwong, bemât mwa ba wɔ̀ man, ba tula hɛn e Gilgal. Ko e hwomo, e kwɔn 

re a Dagwi Darwey fongol, ba tɛ̀ Saul, a tɛ́ ɛ gbɔng gwɔ̀m. Ba nása nenɔrɔ yas 
de be yɛt tanga nenɔrɔ̂ sangal netyang vɔk na Dagwi Darwey. Ko Saul tanga 
mwa BeIsrayɛl ba ra nzem na yey pyɛng sizɔng. 

1 Samwɛl 12 

1Samwɛl a yâng BeIsrayɛl mwa, “Di in, ma ga wet betong na ha min, ma ga tɛ̀ 

a yin gwɔ̀m de ê re negwɔm e ra yin. 

2A remo di, yin a ga sɛ̀ gwɔ̀m de a rɔda kyè e nuyel min. Me a remo ma ga 

kwop, ma ga vungu rato na shɔlɔ. Ma kana sè mwât nuyel min yimo me rɔngɔl 
bwot o vey e yunung, ko nèy hom a nane na sé tanga yin. 

3Di in, me simo yin ha gyam e ra me e nuyêl Dagwi Darwey tanga mwat de a 

ga kasa: Ka sede ma ga sey ɛ rɔndɔ̂ng mwat hwak, kɛ madung mɛ, kɛ ma ga 
mɔt mwat hwak, kɛ ma ga ngyigit hwak, kɛ ma ga sey pyɛ na ye bang a me 
bayis ɛ, ko ha in nuha mo. Ka sede ma ra pyɛ́ cak ano, ko ma rɔda tala.” 

4Yɛn a toyo na ha, ba ye, “Wey, hwà ga mɔt mwat hwak, kɛ hwà ga ngyigit mwat 

hwak wɛt, ko hwà ga sey ɛ pyɛ cak yi na mwat hwak arɔng wɛt.” 

5Samwɛl a yang ɛn, “Dagwi Darwey a sé wo nuha hom yunung, ko mwat de a 

kasa a to sé wo nuha hom arɔng, wɔgɔ, yin a sɛ̀ me na pyɛ cak wɛt!” Yɛn a yang 
ɛ, “Ey, yɛ a sé wo nuha mot.” 

6Samwɛl a to ye, “Dagwi Darwey yɛ de a kasa Mose na Aharon womo de a pat 

bedabeda min yi e Misra, yɛ wɛ a sé mwât nuha. 

7A remo, tumal hin, ma rɔda ha a yin e nuyêl Dagwi Darwey, mwa tomong rey 

de a kana ra, na a sey in mwa na bedabeda min. 

8“Jeng de Yakɔp na belɔ mɛ ba wɛrɛn e sevwêl Misra, BeMisra ba tak a yɛn 

reyɔm, ko bedabeda min ba tosho a Dagwi Darwey. Yɛ kwong a wok sesin mɛn, 
a hwo tomo a yɛn Mose na Aharon, vemo de ba pat ɛn yi e hwomo, ba vey tɛ̀ 
ɛn, be sangal e ji vwel hemo. 

9Ko yɛn a ye bam a Dagwi Darwey, Dagwi mɛn. Yaga ano, a nára hɛn e vwɔ̂ 

Sisera, wo nuyêl como wo repomô Hazor, na e vwɔ̂ BeFilisti, tanga e vwɔ̂ gwɔ̀m 
Mowap, vemo de ba tó como, ba re ɛn. 

10Yɛn a tosho a Dagwi Darwey, ba ye, ‘Wot a ga ra a hwo banɛn, yaga wot a 

ga hala hwo, ko wot a re a bedagwî bemat beduk, vɛ à Baal na Astarte, fongol. 
Gabɔk wɛt, sey ot yi e vwɔ̂ bemât repugu mot, ko wot a rɔda raa hwo, na wot 
re a hwo fongol.’ 

11Dagwi Darwey a tomo bemât sey in, yɛn à, Gidɛyɔn, na Barak, na Yɛfta, tanga 

me arɔng. Wot a sey in e jeng detidetu yi e vwɔ̂ bemât repugu min de ba gwɔrɔ 
hin. Yaga ano, yin a sangal tyang e ngamo. 

12Ko jeng de yin a di Nahash, gwɔ̀m BeAmɔn, á kyè vey hwo in na como, ko yin 

a kyɛ́ in Dagwi Darwey de a sé gwɔ̀m min, ko yin a ye, ‘Nɔ́ng ot gwɔ̀m de ê re 
negwɔm e ra wot.’ 

13Di in, gwɔ̀m a womo de yin a kasa. Yin a rangal, be nɔng in, ko Dagwi Darwey 

a ga nɔng in. 

14Kayɛ pyɛ ya rɔda kyè naka, ka sede yin a nɔ̂ng Dagwi Darwey nerey, yin a re 

a yɛ fongol, yin a wok ha mɛ, na yin gyeng badu mɛ, ka sede yin, na gwɔ̀m min, 
yin ê raa hɛ. 

15Ko ka sede yin a kyɛ́ in nà wet betong na hâ Dagwi Darwey, ko yin a kyɛ́ in 

nà raa ha mɛ, yɛ kwong a rɔda doyo, na a ra repugu na yin tanga gwɔ̀m 
min, sede remo de a ra na bedabeda min. 

16“A remo kwong, tumal hin zɔng, yin a rɔda di gbɔng pyɛ de Dagwi Darwey a 

rɔda ra e bayis min. 

17Yin a tɔk tê zɛng a hemo da? Ko tik, ma rɔda ra won, Dagwi Darwey ê tomo 

na gworwak na lulûm gbara. Ko jeng de pyɛ yemo yê té, yin a rɔda tɔk, yin a ga 
ra a Dagwi Darwey gbɔng pyɛ vyes de yin a ye, be nɔng in gwɔ̀m.” 

18Samwɛl a hwo ra won, ko Dagwi Darwey a tɛ̀ rwak wa hwo rop na lulum na 

gbara e tuk hane. Ko bemat mwa ba vɛ̌ wok bengyip Dagwi Darwey tanga ve 
Samwɛl. 

19Ba yâng Samwɛl, “Gabɔk wɛt, ra a wot, besam mō, won na Dagwi Darwey, 

Dagwi mō, yaga wot ê kwon kushu. Wot a tɔk, wot a ga ragas banɛn zang pyak, 
a kat mɛ wot a to gwɛ̌ remo de wot a rangal, be nɔng ot gwɔ̀m.” 

20Samwɛl a yang ɛn, “Yin wok bengyip wɛt. Mwa ano de yin a ga ragas pyɛ́ vyes 

yemo ano, ko yin kwon doyo bama min yi na Dagwi Darwey wɛt. Tik na yin raa 
hɛ, na yin ra a yɛ fwom na yey min mwa. 

21Yin kwon raa pyɛ́ de ya sé yapyi zɔng wɛt. Yê tɔk sɛlɛ hin, na ye sey in wɛt, 

yaga ya sé yapyi zɔng. 

22Dagwi Darwey a ga sira hɛ, a rɔda tik in wɛt, ko e tɔk sege ha mɛ wɛt. A di, a 

jam e yey mɛ, a tɛ̀ in, yin a sé bemat mɛ. 

23“Ko di, e bak o nwang, a sé kyiri, na me ra a Dagwi Darwey banɛn, de mê tik 

nà ra a yin won. Ko ma rɔda re nuyel na basa a yin e negya mwa pyɛ́ de ya sé 
ryat, yemo de yê sɛlɛ hin. 

24Ko pyɛ de ya dal mwa, raa hin hâ Dagwi Darwey, ra in a yɛ fwom na tsak o, 

na yey min mwa. Bare hin na gbɔng pyɛ́ de a ga ra a yin. 

25Ko ka sede yin a re nuyel na ragâs pyɛ́ vyes, ko ba rɔda wey na yin mwa na 

gwɔ̀m min.” 

1 Samwɛl 13 

1Saul á vɔk neshey kuru batat jeng de a hwo re negwɔm, a ra neshey neba, a 

sé re negwɔm Israyɛl. 

2Saul a kasa bemât como gu batat (3,000) e ji BeIsrayɛl, ko a tɛ̀ bwang o 

e gwong vɔk e nelɔ mɛn. Gu baba bá sè e vwɔ mɛ e Mikmash na e bak bahwôl 
Bet-Ɛl, ko gu rining ra sè e vwɔ̂ sɔ mɛ Yɔnatan e Gibeya wo yerê Bɛnyamin. 

3Yɔnatan a mɔrɔ mwât nuyêl comô BeFilisti e Geba, ko BeFilisti mwa ba wok 

ha mo. Saul kwong a tomo betom e ji sevwel mwa, na be wɔ̀ yishi BeIbrani na 
bedurum, na be vey tó como mo. 

4Ba há a BeIsrayɛl mwa, Saul a ga mɔrɔ mwât nuyêl comô BeFilisti, ko BeFilisti 

ba to kyɛ́ ɛn BeIsrayɛl o. Ano kwong, bemat ba vɛ̌ sogo mwa, ba wɔ̀ wuna hɛn 
na Saul e Gilgal. 

5BeFilisti ba tula hɛn, na be tó como na BeIsrayɛl. Bekyɛkyɛ̂ bedwâ como mɛn 

ba sè gu kuru batat (30,000), bemât bedwa ba sè gu batyiimin (6,000), ko bemât 
como e bol bá sè sede bazɛk e vwarâ gworep, vit a bara. Yɛn a wɔ̀ tɛ̀ bǔk 
como mo e Mikmash, e vwâ rak na Bet-Avɛn. 

6Jeng de bemât Israyɛl ba di, bé kyè wɔ̀ yel e yɔ́m, yaga ba ga hwo ɛn e como 

ding-ding, ko ba wɔ̀ lɛsɛ hɛn, behak e tara na e ji beta, behak e bavɔng na e ji 
besak, tanga behak e ji hes. 

7Ko behak arɔng ba ye dɔ a Rɔt Yɔrdan vɔk e bavwêl Gat na Gileyat. Saul 

kwong á sè rɔngɔl e Gilgal, ko bemat de bá sè tanga yɛ bá sè vow rebek yaga 
bengyip. 

8A gyeng Samwɛl e hwomo pɔlɔ taama, sede remo de a ga ha a yɛ. Ko 

Samwɛl o a vey e Gilgal o wɛt. Bemat kwong ba ga hwo gasang hɛn, ba tik ɛ. 

9Saul a hwo yang ɛn, “Vey in a me na yas de be yɛt, na be rangas yɛ burang 

vɔk na Dagwi, tanga nenɔrɔ̂ sangal netyang.” A hwo nára nenɔrɔ̂ pyɛ̂ rangas o. 

10A sé yɛnɛ nása pyɛ́ mo, ko gobok Samwɛl a sè pomos. Saul a wɔ̀ man na yɛ, 

na a yang ɛ show na vey. 

11Ko Samwɛl a yang ɛ, “Sɛ́ de hwà ga ra ɛ?” Saul a yang ɛ, “Ma di bemat ba sé 

gasang hɛn yi na me, ko hwo arɔng hwà vey e jeng de hwà tɛ̀ mo wɛt. BeFilisti 
arɔng ba ga tula hɛn e Mikmash, 

12ko ma hwo bare, ‘BeFilisti ba rɔda ba hwo e ra me, ko ma ka tɔk rangâl Dagwi 

Darwey wɛt.’ Yaga ano, a sé a me gbing-gbing, na me nára nenɔrɔ̂ pyɛ̂ 
rangas o.” 

13Samwɛl a yang ɛ, “Hwà ga ra fwôm netɔ̌n à gwane! Hwà ka gyeng badu Dagwi 

Darwey, Dagwi mō wɛt, yɛ de a ga kana tik ɛ wɔgɔ, segwɔm Israyɛl sa rɔda 
se mo gbak-gbak. 

14Ko a remo, segwɔm mō sa rɔda re nuyel wɛt, yaga hwà kyɛ́ o nà gyeng badu 

mɛ. Dagwi Darwey a ga jāma mwat de a jam a yɛ e yey, na a tɛ̀ ɛ, a re negwɔm 
e ra bemat mɛ.” 

15Samwɛl a vɛ̌ vo gwong yi e Gilgal. Bwâng bemat ba raa Saul jeng de á sè kyè 

wɔ sɛ̀ bemât como mɛ. Yɛn a kyè yi e Gilgal vɔk e Gibeya wo yerê Bɛnyamin. 
Saul a hwo bara bemât como de ba pɔl ɛ na yɛ, ko ba sè sede naga betyiimin 
(600). 

16Yɛ, na sɔ mɛ Yɔnatan, tanga bemât como mɛn ba sangal e Geba wo yerê 

Bɛnyamin. Ko BeFilisti ba tɛ̀ bǔk como mɛn e Mikmash. 

17Bemât comô BeFilisti mo bagyɛng batat ba nusu wɔ jugu, regyɛng rining ra 

vɔk e pomô Ɔfra e vwêl Shuwal, 

18regyɛng o rehak ra kwey vɔk e bak Bet-Hɔrɔn, ko rê netat ra doyo vɔk e raku 

de wó bɛrɛng Nɛk BeMurum wò tê hey. 

19Ba tɔk sɛ̀ zu e ji mwa sevwêl Israyɛl e jeng yane wɛt, yaga BeFilisti ba ro 

BeIbrani, de be kwon turu a bato mɛn bewal na bebara. 

20Yaga ano, kawɛ mwât Israyɛl a gyirik vɔk na BeFilisti, na a wɔ̀ turu ron cap 

berɔndɔng, na a tang yuru, na a tang tyem, kɛ bwǎ mɛ e hwomo. 

21Ko byɛ de ba tala yaga turû ron o, tanga tâng yuru, na kàm, na tyem, na 

gworôk gyêng berɔndɔng ya sè babit baba e ji batat vê dyâm fwôm tuk hining. 

22Yaga ano, e tûk como mo ba tɔk sɛ̀ mwât comô Israyɛl hwak de a vɔk bara kɛ 

wal wɛt, sɛ̌ Saul tanga sɔ mɛ Yɔnatan zɔng. 

Yɔnatan a hwo e ra BeFilisti 

23Regyɛng bemât comô BeFilisti ra wɔ̀ dul gwông nɛk beraku e bak Mikmash. 

1 Samwɛl 14 

1Tuhak, Yɔnatan, a hwo yâng wen de e vɔkɔs a yɛ pyɛ̂ como, “Vey na wot ye 

calak vɔk e bǔk regyɛng BeFilisti.” Ko a ka há a da mɛ wɛt. 

2Saul kwong á sè sangal e retîn cɔgɔ̂t pomigiranet e Migrɔn e vwâ Gibeya. 

Bemât como de bá sè tanga yɛ ba wul sede naga betyiimin (600). 

3Ahiya á sè tanga yɛ arɔng, yɛ à hwêy Ahitup, gwa Ikabɔt, hwêy Pinehas Ɛli de 

á sè piris Dagwi Darwey e Shilo. Ahiya mo á sè piris, ko a kyesem na radîng 
pyɛ̂ fwôm rangsâl Dagwi. Ko vit a mwat de a ka tɔk, Yɔnatan a ga kyè vɔk 
e kwɔn hak. 

4Gwong de Yɔnatan a simo a kwey ɛ, na a ye calak wɔ̀ sɛ̀ bemât comô 

BeFilisti mo, gwa vɔk bègbɔng beta behak belis o, rezâ gwining à Bozes, ko 
rezâ gwohwak à Sene. 

5Gwining gwa sè e rwa bato wɔ̀ bɛrɛng mɛ Mikmash, gwining o kwong gwa sè 

e rwa batin wɔ̀ bɛrɛng mɛ Geba. 

6Yɔnatan a yâng wen de e vɔkɔs a yɛ pyɛ̂ como, “Vey na wot ye calak vɔk e bǔk 

regyɛng bemandul vane. Gyeng rɔ̌, Dagwi Darwey a rɔda ra fwom mɛ na wot, 
yaga vit a pyɛ de yê tɔk dul ɛ nà sey bemat mɛ, kɛ yi na bemat pyak kɛ bemat 
tyɔng.” 

7Ko wen o a yang ɛ, “Ra pyɛ de hwà di e yey mō zɔng. Còt a wot! Ma sé tanga 

hwo, hwo tó yey wɛt.” 

8Yɔnatan a ye, “Tik, wot ye calak vɔk na yɛn, na yɛn a di ot. 

9Ka sede yɛn a ye, ‘Tumal hin, wot a vane!’ Ko wot a rɔda tumal e kwɔn 

hane mo. 

10Ko ka sede yɛn a ye, ‘Tút in vey e ngamo na wot!’ Ko wot a rɔda wɔ, yaga 

hane hê dura a wot, Dagwi Darwey a ga nára hɛn e vwɔ mot à rane.” 

11Yɛn a hwo kyè, ba dura bato mɛn e bayîs BeFilisti, ko BeFilisti mo ba ye, “Àaa, 

di in! BeIbrani ba ga nusu yi e ji bavɔng de ba kana lɛrɛ hɛn ɛ!” 

12Ko ba yila Yɔnatan na wen de e vɔkɔs a yɛ pyɛ̂ como, ba ye, “Tút in vey 

e ngamo! Wot ê ha a yin pyɛ cak.” Yɔnatan kwong a yâng wen mɛ mo, “Raa 
me! Dagwi Darwey a ga nára hɛn e vwɔ̂ BeIsrayɛl!” 

13A hwo tut e ra gwofwa mo na ngungu, mwât vɔ̂k pyɛ̂ como mɛ a sè raa hɛ na 

ngungu arɔng. Yɔnatan a wɔ̀ hwo e ra yɛn, a sè gangas hɛn, ko mwat mɛ kwong 
a sè raa e de mɔbɔs o. 

14Mɔbɔs hê yel hane de Yɔnatan na mwât vɔ̂k pyɛ̂ como mɛ ba ra, há sè sede 

bemat kuru baba e ji kekwɔn de ka sé sede gàng cap gwining zɔng. 

15BeFilisti mwa de bá sè e kwɔn hane mo ba lingsit na bengyip; vemo de ba wɔ̀ 

jugu, na vemo de bá sè e bǔk ba lingsit mwa, ko vwel ha vɔk ha digis. Bengyip 
yi na Dagwi ba tɛ̀ bemat ba kyě tele kpɛɛ. 

BeIsrayɛl ba re BeFilisti 

16Bemât bɛrɛ̂ng nekanâng Saul e Gibeya wo yerê Bɛnyamin ba bɛrɛng BeFilisti 

be kyě tele kpɛɛ. 

17Saul a hwo yâng bemat de ba sé tanga yɛ, “Bara hin bemât como, na wot di, 

e beva de ba sé vit arɛt?” Yɛn a hwo bara, ko ba di, vit a Yɔnatan tanga mwât 
vɔkɔs a yɛ pyɛ̂ como. 

18Saul a hwo yâng Ahiya, “Vey na Kundung Wuna-na-Sirâ Dagwi e ngamo!” — 

Kundung o gwá se tanga yɛn e jeng yane. 

19Jeng de Saul a rɔɔ ha na piris o, ko a di pyɛ mo ye gwɛ̌ kat ɛ, bemat be kyě 

tele kpɛɛ ding-ding, ko a vɛ̌ yâng piris o, “Tik ano!” 

20Saul tanga bemɛ à bemat ba nusu, ba wɔ̀ yel e ji tô como na BeFilisti, ko ba 

di bemat o be kyě tele kpɛɛ, be tow bemɛn, be mɔbɔs. 

21BeIbrani behak de bá kana sè tanga BeFilisti e mɛsɛng o, vemo de ba ga 

kana tút tanga yɛn e bǔk como mo, ba to sege báre mɛn, ba toyo vey wuna hɛn 
na bemat de ba sé e vwɔ̂ Saul tanga hwey mɛ Yɔnatan. 

22Ko jeng de mwa BeIsrayɛl de bá gà sè e lɛrɛ e bahwôl Ɛfrayim ba wok, 

BeFilisti ba sé tele, yɛn arɔng ba wuna hɛn, ba to ro BeFilisti. 

23Ano de Dagwi Darwey a sey BeIsrayɛl tuk hane. 

Pyɛ́ de ya té e bamâ como 

24Bemât Israyɛl ba di reyɔm tuk hane za wɛt, yaga Saul a sira a yɛn, a ye, “Ka 

sede mwat a re pyɛ́ gyam na gwi gwo gaba, me rɔngɔl nà tala pyɔ̌n e ra bemât 



476 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

repugu hom, ko gawey yi na Dagwi ha rɔda hwo e ra yɛ!” Ano kwong, vit a mwat 
de a re pyɛ cak. 

25-26Ko bemât mwa ba pom e kwɔn de bèhamal shok ba sé ɛ, ko nshî shok na 

sè tɔngɔt e vwel. Jeng de ba wul kwɔn o, ba di nshî shok o, ko vit a mwat de a 
tɛ̀ kwɛn mɛ na a lɛlɛ, yaga yɛn a wok bengyip sira de Saul a ga ra. 

27Ko Yɔnatan a ga kana wok jeng de da mɛ á gà tɛ̀ a bemat bengyip na 

sira mo wɛt. Ano kwong, jeng de a di shok o, a tɛ̀ nû gwele mɛ e hàmal shok o, 
a lɛlɛ, ko bayis mɛ ba ye wɛshɛrɛk. 

28Mwat hwak a yang ɛ, “Di, da mō a ga sira a bemat wɔgɔ, ‘Ka sede mwat a re 

pyɛ́ yunung, ko gawey yi na Dagwi ha rɔda hwo e ra yɛ.’ ” Yaga ano, bemat ba 
ruru, ba tɛ́ ɛn gbɛrɛk. 

29Ko Yɔnatan a ye, “Da hom a ga tɛ̀ bemat e ji reyɔm. Di, jeng de ma re shok 

yemo tyɔng, ko bayis hom ba vɛ̌ ye wɛshɛrɛk! 

30Sɛ́ ya yâng té yunung, ka sede bemat ba yâng re pyɛ́ de ba sey ɛ yi na bemât 

repugu mɛn ɛ? Ka ba yâng mɔbɔs BeFilisti be dal ano na nepyak wɛt a?” 

31Ba mɔbɔs BeFilisti tuk hane yi e Mikmash vɔk e Ayalɔn, ko BeIsrayɛl ba ruru 

tyɔng wɛt. 

32Yaga ano, ba kyě tele, ba vos pyɛ́ de ba sey ɛ e como — vyēl, na berɔndɔng 

mwa na nèy o, ba yɛt, ko ba re banama mo na nemi de na rɔɔ e ji mo. 

33Ba wɔ̀ ha a Saul wɔgɔ, “Di, bemat ba sé ra a Dagwi Darwey banɛn, ba sé re 

banama na nemi e ji mo!” Saul a pɛl sekun, a ye, “Yin a ga row ot! Gangas hin 
gwogbɔng gwofwa vey e ngamo a remo.” 

34A yâng behak, “Gasang hin e ji bemat, na yin ha a yɛn, kawɛ mwat a vey na 

rɔndɔng kɛ vyel mɛ, na a vey yɛrɛ e ngamo. Yɛn a kwon ra a Dagwi Darwey 
banɛn, de yɛn ê re banama na nemi e ji mo wɛt!” Yaga ano, kawɛ mwat a vey 
na yas mɛ, a yɛrɛ e hwomo naturuk nane. 

35Ano kwong, Saul a yong gàgbang rangas pyɛ́ de be yɛt vɔk na Dagwi Darwey. 

36Saul a yâng bemat mɛ, “Vey in, wot gyirik wɔ̀ hwo e ra BeFilisti e ji turuk, na 

wot jugu hɛn sɛ̌ gasi ha ye gbey! Wot wey na yɛn mwa, wot kwon tɛt ɛ 
gwining wɛt!” Yɛn a yang ɛ, “Ra pyɛ de hwà di ya jam a hwo.” Ko piris a yang ɛ, 
“Tik, wot ka rangâl Dagwi Darwey e ngyen.” 

37Ano kwong, Saul a rangâl Dagwi, a ye, “Me wɔ̀ hwo e ra BeFilisti arɛt? Hwà 

rɔda nɔng ɛn e ji vwɔ mot arɛt?” Ko Dagwi a toyo a yɛ na ha tuk hane wɛt. 

38Saul kwong a yila bemât nuyel mwa, a yang ɛn, “Vey in e ngamo, na wot 

masa, na wot tɔk e vɛ̌ banɛn de ba ga ra yunung arɛt? 

39Ma ga sira me na Dagwi Darwey de e nɔngɔ̂s BeIsrayɛl wɛng, mwat de ba sɛ̀ 

ɛ na banɛn o, ko ba rɔda mɔrɔ hɛ, kɛ a ka sé hwey hom Yɔnatan ayi.” Ko vit a 
mwat de a yang ɛ pyɛ cak wɛt. 

40Ko Saul a yang ɛn, “Tula hin e bak gwining, ko me tanga Yɔnatan, hwey hom, 

wot sangal e bak gwining.” Bemat o ba yang ɛ, “Ra pyɛ de hwà di ya jam a 
hwo.” 

41Saul kwong a hwo ra won na Dagwi, a ye, “À Dagwi Darwey, Dagwi wo 

BeIsrayɛl, yaga sɛ́ de hwà toyo a me na ha yunung wɛt ɛ? Dura a me nuha mō 
yi na pyɛ̂ fwôm rangsal hwo. Ka sede renɛn o ra sé e ra Yɔnatan kɛ me, ko hwo 
dura yi na ‘Urim’, ko ka sede renɛn o ra sé rê BeIsrayɛl, ko hwo dura yi na 
‘Tumim’ ”, ko ha mo ha gaba e ra Saul na Yɔnatan, bemat ba nu hɛn hyɔ́l. 

42Ko Saul a ye, “Be masa e tē hom tanga Yɔnatan.” Ko ha mo ha gaba e ra 

Yɔnatan. 

43Saul a hwo yang ɛ, “Há a me, e sɛ́ de hwà ra ɛ?” Yɔnatan a toyo a yɛ, a ye, 

“Ma tɛ̀ nû gwele hom e keshok tyɔng, ko ma lɛlɛ. Me a womo, be wey na me 
zɔng.” 

44Saul a yang ɛ, “Tik na Dagwi Darwey a wey na me, ka sede ba wey na 

hwo wɛt, à hwêy!” 

45Ko bemat ba ye, “Káa! Yɔnatan de a ga re a Israyɛl gbɔng wɛng e como 

yunung, ko be to wey na yɛ arɛt? Tyɔng tyɔng wɛt! Wot a sira hot na Dagwi 
Darwey, ko ketot rato mɛ kining ka rɔda tùt ɛ wɛt! Pyɛ de a ra yunung, a ra yi na 
retô Dagwi.” Yi ano yɛn a sey Yɔnatan yi e reku. 

46Yi e hwomo Saul a tik rô BeFilisti; yɛn arɔng ba toyo hɛn vɔk e vwel mɛn. 

Cōmo de Saul a tó 

47E bama de negwɔm Saul na ga tumal, yɛ kwong a tó como na mwa bemât 

repugu mɛ e kawɛ bak. A tó na BeMowap, na BeAmɔn, na BeƐdɔm, na begwɔ̀m 
Zoba, tanga BeFilisti. Saul a di wɛng e kahɛ kwɔn de a to ɛ como. 

48A sè suga tyɔng wɛt, a re BeAmalɛk, ko a sey BeIsrayɛl yi e vɔ vemo de ba 

jugu hɛn. 

Lɔ Saul 

49Nèy bewên Saul, nɛ à Yɔnatan, na Yishwi, tanga Malkishuwa. Nèy behwōng 

mɛ, nɛ à Merap, kunat o, na Mikal, swɛl o. 

50Rezâ hwā mɛ, à Ahinowam Ahimaas, ko rezâ mwât nuyêl como mɛ, à Abnɛr 

Nɛr, gwa da mɛ. 

51Kish, dâ Saul, tanga Nɛr, dâ Abnɛr, bá sè nèy Abiyɛl. 

52Mwa jeng de Saul á sè re negwɔm, a tó como na BeFilisti tyɔng wɛt. Kawɛ 

mwat de a di, a vɔk gap na yey ting, ko e jut ɛ, a gyira e ji bemât como mɛ. 

1 Samwɛl 15 

1Samwɛl a hwo yâng Saul, “Dagwi Darwey a ga tomo me, na me shushu hwo 

na něy, na hwo tɛ́ o gwɔ̀m bemat mɛ BeIsrayɛl. Ko di, a remo, tik na hwo tɛ̀ 
betong, na hwo wok pyɛ de a rɔda ha a hwo! 

2Dagwi Darwey, Dagwi Da Jey Mwa, a ye, yɛ e simo, na a tala BeAmalɛk pyɔ̌n 

pyɛ de bedabeda mɛn ba kana ra a BeIsrayɛl e gwong, jeng de yɛn à sè kyè 
vey yi e Misra. 

3Kyè, na hwo wɔ̀ hwo e ra BeAmalɛk o. Wey na yɛn, na hwo fugut hɛn tanga 

kayɛ pyɛ mɛn mwa! Hwo tɛt ɛ hwak e ji mɛn wɛt, ko hwo mɔbɔs hɛn beras na 
beha, nèy mwa na nemo de ne ngas, na berɔndɔng, na vyēl, na bemaryat, 
tanga bemadung arɔng!” 

4Saul a yishi bemât como mɛ, ba tula hɛn e Tɛlɛm. A bɛrɛng hɛn e hwomo, bá 

sè gu naga baba (200,000) yi e bak Israyɛl, ko yi e bak Yuda bá sè gu kuru 
(10,000). 

5Yɛ na bemat mɛ ba kyè vɔk e gbɔng repomô BeAmalɛk, ko yɛn a wɔ̀ dyɛng 

e waba e kwɔbɔrɔng hwak. 

6Saul a tomo á BeKeni wɔgɔ, “Nusu hin, na yin gas in na BeAmalɛk, yaga mê 

wey na yin tanga yɛn! Jeng de BeIsrayɛl mwa bà kana kyè e gwong yi e Misra, 
ko bedabeda min ba ra a yɛn pyɛ́ ryat.” BeKeni kwong ba vɛ ba nusu yi 
e hwomo. 

7Saul a re BeAmalɛk e como yi e hwomo e Havila vɔk e Shur e rwa rak na 

Misra. 

8Ba vo Agak, gwɔ̀m mɛn, ba vɔk ɛ kwen, ko bwâng bemat mwa ba wey na yɛn, 

ba fugut hɛn. 

9Ko Saul tanga bemat mɛ ba tik Agak kwen. Ba to kasa pyɛ́ ryat e ji berɔndɔng, 

na vyēl, de ya mɔsɔ, na vyēl byot o, tanga kayɛ pyɛ de ya vɔk nerat. Ko yemo 
de ya sé yapyi kɛ ya vɔk nerat nehak wɛt, ba wey na yɛ hywiri. 

10Dagwi Darwey a ha na Samwɛl, a ye, 

11“Ma lashe yey de ma tɛ̀ Saul a tɛ́ ɛ gwɔ̀m, yaga a ga doyo a me bama, a ra 

pyɛ de ma nɔng ɛ nu wɛt.” Ha hane kwong ha bɔrɔk Samwɛl, ko a tosho a Dagwi 
Darwey, a pɔl cik naturuk nane. 

12A tulu bop nagasi, na a wɔ̀ man na Saul. Ko ba ha a yɛ, “Saul a ga kyè vɔk 

e repomô Karmɛl, a ga lɔk a tó mɛ gwopyɛ gwohwak sede mwasi, na a nɔ̂ng tó 
mɛ mɛ̀ reza, a ga to kwey vɔk e Gilgal.” 

13Samwɛl a wɔ̀ sɛ̀ ɛ, ko Saul a yang ɛ, “Neken mō ne ros! Dagwi Darwey a tɛ̀ 

nerat e ra hwo! Ma ga yɛnɛ râ pyɛ de Dagwi Darwey a tɛ̀ me ra.” 

14Samwɛl a yang ɛ, “Ko toshô yi yɛ̌ vyēl na berɔndɔng à hemo de ma sé 

wɔkɔs ɛ?” 

15Ko Saul a toyo a yɛ, a ye, “Bemât como ba vey na yɛ̄ yi na BeAmalɛk. Ba kasa 

vyēl ryat o tanga berɔndɔng berat o yaga nɔrɔ̂ yas de be yɛt vɔk na Dagwi 
Darwey, Dagwi mō. Bwang o mwa wot a ga wey mɛ, wot a ga fugut yɛ̄ vit.” 

16Samwɛl a yang ɛ, “Sǎ yuu! Mê ha a hwo pyɛ de Dagwi Darwey á ha a me 

naturuk.” Saul a yang ɛ, “Ey, ko ha!” 

17Samwɛl a yang ɛ, “Hwó bɛrɛng rato mō sede hwà sé mwat zɔng. Ko di, e hwo 

wɛ de hwà sé mwât nuyêl yére BeIsrayɛl! Dagwi Darwey a tɛ̀, ba shushu hwo 
na něy, na hwo tɛ́ o gwɔ̀m e ra Israyɛl. 

18A tomo hwo sede tom, a yang o, ‘Ci, na hwo wɔ̀ tó BeAmalɛk, bemat beves 

vane, e como, na hwo wey na yɛn, hwo fugut hɛn mwa.’ 

19Yaga sɛ́ de hwà kyɛ́ o nà raa badu Dagwi Darwey ɛ? Yaga sɛ́ de hwà yel e ji 

hashê pyɛ́, na hwo ra pyɛ́ vyes yemo e bayîs Dagwi ano ɛ?” 

20Saul a ye, “Ko di, ma ga ra pyɛ de Dagwi Darwey a tomo me wɔ̀ ra: Ma ga vo 

Agak, gbɔng gwɔ̀m BeAmalɛk, ma vey mɛ kwen, ko ma ga wey na bwâng 
BeAmalɛk, ma ga fugut hɛn mwa hywiri. 

21Ko bemat ba kasa vyēl na berɔndɔng, berat o e ji pyɛ́ de ba re e como. Ba tik 

yɛ̄ jaram, na be nára a Dagwi Darwey, Dagwi mō mɛ nɔrɔ e ngamo e Gilgal.” 

22Ko Samwɛl a yang ɛ, “E yɛ̌ pyɛ de Dagwi Darwey a dal na simo ɛ? Be raa 

reha mɛ, kɛ be nása a yɛ nenɔrɔ̂ yas de be yɛt tanga pyɛ̂ rangas ɛ? Wôk ha mɛ 
ha dal nɔrɔ̂ yas de be yɛt vɔk na yɛ, vɔ̂k ha mɛ ha dal sebwêp beturuk. 

23Yaga kyɛ́ ɛ wôk há ha sé renɛn tyɛng na vyoshon, tɛ̂ rato kashalang a sé pyɛ 

vyes tyɛng na râ sekwit. Sede remo de hwà kyɛ́ o nà raa rehâ Dagwi Darwey, 
yɛ arɔng a ga kyɛ́ ɛ, na hwo re negwɔm.” 

24Ko Saul a yâng Samwɛl, “Ey, ma ga ra a Dagwi Darwey banɛn. Ma kyɛ́ me nà 

raa redu mɛ tanga basa mō arɔng. Ko ma wok bengyip bemât como, yaga ano 
ma raa ha mɛn. 

25A remo kwong, ma sé ra won, na hwo hala a me renɛn hom! Toyo tanga me, 

na me wɔ̀ re a Dagwi Darwey fongol.” 

26Ko Samwɛl a yang ɛ, “Ma rɔda toyo tanga hwo wɛt, yaga hwà ga kyɛ́ o rehâ 

Dagwi Darwey. Yɛ arɔng a ga kyɛ́ ɛ, na hwo re negwɔm Israyɛl.” 

27Jeng de Samwɛl a sé doyo, na a kyè, ko Saul a kaba nû gworugu mɛ, ko gwa 

vɛ̌ hanta hɛ. 

28Ko Samwɛl a yang ɛ, “Di, yunung Dagwi Darwey a ga hama negwɔm Israyɛl 

yi na hwo. A ga nɔng nɛ e vwɔ̂ mwat de a dal o. 

29Dagwi wo gbɔng nerey wo BeIsrayɛl e ra bɔs kɛ e sege ha mɛ wɛt, yɛ arɔng 

a sé mwasi de e sege ha mɛ wɛt.” 

30Saul a toyo a yɛ, a ye, “Ey, ma ga ra renɛn. Ko mwa ano, nɔng me nerey 

e nuyêl bemakuk, na e nuyêl bemat hom BeIsrayɛl. Toyo tanga me, na me wɔ̀ 
re a Dagwi Darwey, Dagwi mō fongol.” 

31Ano kwong, Samwɛl a toyo a raa hɛ, ko Saul a wɔ̀ re a Dagwi Darwey fongol. 

32Samwɛl a ye, “Vey in a me na Agak, gbɔng gwɔ̀m BeAmalɛk, e ngamo!” Agak 

a kyè bɛs vey na yɛ, a ye e yey mɛ, “Ma ga hywit me yi e reku. 

33Ko Samwɛl a ye, “Sede remo de hwà tɛ̀ beha, be tɛ́ ɛn vit a nèy yi na gbɔng 

wal mō, ano de neng mō a rɔda tɛ́ ɛ vit a hwey arɔng.” A vɛ̌ tow Agak na wal 
e nuyêl gàgbang rangâs pyɛ́ vɔk na Dagwi Darwey e Gilgal. 

34Samwɛl a toyo vɔk e Rama, ko Saul kwong a tut vɔk e lɔ e repomo mɛ 

e Gibeya. 

35Samwɛl a to di bayîs Saul wɛt, vɔk e reku mɛ. Ko á sè a yɛ mwishish yaga 

Saul o, yaga Dagwi Darwey a di a sé naka de a tɛ̀ Saul, a tɛ́ ɛ gbɔng gwɔ̀m 
BeIsrayɛl wɛt. 

1 Samwɛl 16 
Ba shushu Davit na něy, na a tɛ́ ɛ gwɔ̀m 

1Dagwi Darwey a yâng Samwɛl “Hwà rɔda re nuyel na wôk nemwishish Saul 

vɔk e yɛ̌ jeng ɛ? Ma ga kyɛ́ me hɛ na rê negwɔm e ra BeIsrayɛl. Jut ngwɛngɛ, 
na hwo tɛ̀ něy e ji gwɛ. Ma rɔda tomo hwo na Yisai, mwât Bet-Lɛhɛm, yaga ma 
ga kasa a to hom gwɔ̀m yi e ji nèy mɛ.” 

2Samwɛl a toyo na há, a ye, “Mê wɔ e rɛ̌? Ka sede Saul a wok, ko a rɔda mɔrɔ 

me.” Ko Dagwi Darwey a yang ɛ, “Jut keshěp rɔndɔng, na hwo vɔk ɛ, ko hwà 
rɔda ye, ‘Ma vey nára a Dagwi Darwey nɔrɔ.’ 

3Tik na hwo rini Yisai, na a vey e kwɔ̂n narâ nɔrɔ mo, ko ma rɔda dura a hwo 

pyɛ de hwà rɔda ra. Mwat de má dura a hwo, ko hwô shushu hɛ na něy o.” 

4Samwɛl a ra tyɛng na pyɛ de Dagwi Darwey a ha a yɛ, a wɔ́ e Bet-Lɛhɛm. Jeng 

de a pom, ko bemakuk repomo mo ba sey ɛ na vôw rebek, ba ye, “Tyang ano, 
à mwât bɛrɛng a?” 

5A yang ɛn, “Ey, tyang zɔng. Ma vey nára a Dagwi Darwey nɔrɔ̂ yas. Tik in bato 

min jɛrɛ, na yin wuna hin na me.” A to há a Yisai na nèy mɛ bewen o, be tik bato 
mɛn jɛrɛ, na be vey e kwɔ̂n nára nɔrɔ mo. 

6Jeng de yɛn a wɔ̀ wul kwɔn o, Samwɛl a di Ɛliyap, ko a ye e yey mɛ, “Mwin, 

mwat de Dagwi Darwey a ga kasa a womo e nuyel mɛ!” 

7Ko Dagwi Darwey a yang ɛ, “Hwo kwon bɛrɛng nerât rebek na nelis mɛ wɛt. 

Di, ma ga kyɛ́ me hɛ, yaga me masa e gwong de mwasi e masa wɛt. Mwasi 
e bɛrɛng bek, ko Dagwi Darwey e bɛrɛng yey.” 

8Yisai a yila hwey mɛ Abinadap, a tɛ̀ ɛ, a kwey e nuyêl Samwɛl. Ko Samwɛl a 

ye, “Wey, Dagwi Darwey a kasa womo arɔng wɛt.” 

9Yisai a tɛ̀ Shama a kwey, ko Samwɛl a ye, “Dagwi Darwey a kasa womo 

arɔng wɛt.” 

10Yisai a tɛ̀ nèy mɛ bewen o netaama na kwey e nuyêl Samwɛl, ko Samwɛl a 

yâng Yisai, “Dagwi Darwey a ka kasa hwak e ji vemo wɛt.” 

11A rangal hɛ, a ye, “Yɛnɛ̂ nèy mō bewen a nemo arɛt?” Yisai a toyo a yɛ, a ye, 

“Bwang swɛl o wo tala mo zɔng, ko wane mo a sé gyeng vyēl.” Samwɛl a yang 
ɛ, “Tomo, be wɔ̀ jut ɛ. Wot a rɔda sangal, na wot re wɛt, sɛ̌ a vey e ngyen.” 

12Yisai a tomo, be wɔ̀ vey na yɛ. Á hwo ɛ́ mwat rwat, á to sè wɛ́kwɛk, ko bayis 

mɛ bá nɛp. Ko Dagwi Darwey a yâng Samwɛl, “Yɛ ma womo. Shushu hɛ na 
něy!” 

13Samwɛl a hwo jut něy nane e ngwɛngɛ, a shushu hɛ mɛ e nuyêl begwa mɛ. 

Ko gabik Dagwi Darwey ha kaba Davit, ha sangal tanga yɛ yi e jeng yane vɔk 
e nuyel. Samwɛl kwong a sogo, a toyo hɛ vɔk e Rama. 

Davit a tɛ́ ɛ mwât fwôm Saul 

14A remo de, gabik Dagwi Darwey ha ga gas ɛ na Saul, ko gabik ves yi na Dagwi 

Darwey ha hwo tak a yɛ reyɔm. 

15Bemât fwôm Saul ba yang ɛ, “Di, à darwey, gabik ves yi na Dagwi ha sé tak 

a hwo reyɔm. 

16Tik na wot wɔ̀ jāma mwat de a tɔk râ yom. Ko jeng de gabik o ha hwo tak a 

hwo, ko a rɔda ra a hwo yom, na hwo sɛ̀ netyang.” 

17Saul a ye, “Ey, jāma hin mwat de a tɔk râ yom o, na yin vey mɛ.” 

18Wen hwak yi e ji bemât fwom a yang ɛ, “Ma tɔk hwêy Yisai, mwât Bet-Lɛhɛm 

hwak, de ha tɔk râ yom kwo. Ha sé yi e lɔ ting, ha to sé sugâ como, ha vɔk 
relem ha, ha hwo ɛ́ mwat rwat, ko Dagwi Darwey a sé tanga hɛ.” 

19Saul a hwo tomo betom vɔk na Yisai, a yang ɛ, “Tomo a me hwey mō Davit, 

wane de a sé gyeng vyēl.” 

20Yisai kwong a jut kpam-tuk, a lap e ra madung, a to vɔk ɛ kevyel shi tanga 

nshî anap e bura, a tomo mɛ hwey mɛ Davit wɔ̀ nɔ̂ng Saul. 

21Davit a wɔ̀ wul lɔ Saul, a kaba fwom mɛ. Saul a tɛ̀ yey na yɛ tyɔng wɛt, ko a tɛ̀ 

ɛ, a sè mwât vɔ̂k pyɛ̂ como mɛ. 

22Saul a to tomo betom vɔk na Yisai na há, a yang ɛ, “Tik Davit a sangal na me, 

na a ra a me fwom. Yey hom ya pɛngɛ na yɛ.” 

23Kayɛ jeng de gabik ves yi na Dagwi ha hwo e ra Saul, ko Davit a ra a yɛ yom o. 

Gabik ves o ha gas ɛ na yɛ, ko Saul a wok neta, a sɛ̀ netyang. 

1 Samwɛl 17 
Gɔliyat a hwosom BeIsrayɛl 

1A vane ano, BeFilisti ba tula bemat mɛn yaga tô como, yɛn a tula hɛn e Soko, 

repomô yerê Yuda, yɛn a tɛ̀ bǔk como mɛn e Ɛfɛs-Damim, e tê Soko na Azeka. 

2Saul tanga bemât comô Israyɛl ba tula hɛn, ko ba tɛ̀ bǔk como mɛn e nɛk Ɛla. 

Yɛn a ngyɛrɛ hɛn, na be man gèy na BeFilisti. 

3BeFilisti ba tula hɛn e rahwol hwak, ko BeIsrayɛl ba tula hɛn e hwak à rahwol o 

arɔng, bé bɛrɛng bemɛn, ko nɛk wa sè e tē mɛn. 

4Sugâ como hwak a nusu yi e ji bǔk comô BeFilisti, reza mɛ à Gɔliyat, á sè 

mwat yi e repomô Gat, á sè lwis o, nelis mɛ na wul mita betat. 

5A tɛ̀ bong dyam pama e rato mɛ, na rugu mo e rebek mɛ, nedirîk rugu mo na 

dal kilo kuru batungun (50). 

6A tɛ̀ necàshak dyam pama e bol mɛ, a to gana gbɔng tom de ba yong na dyam 

e rasanat mɛ. 

7Netîng shɛ bara mɛ na sé sede hwêy rúm, ko nedirîk dyam bara mo na wul 

sede kilo betaama. Mwat de e vɔkɔs a yɛ̀ ruga mɛ e kyesem e nuyel mɛ. 

8Gɔliyat a hwo nusu a tumal, ko a yila bemât comô Israyɛl na gbɔng fwɔ, a yang 

ɛn, “Yaga sɛ́ de yin a ba ngyɛrɛ hin yaga como arɛt? Yin a tɔk, ma sé sugâ comô 
BeFilisti, ko yin a sé bemât fwôm Saul wɛt arɛt? Kasa hin mwat gwining e ji min, 
na a vey man gèy na me. 

9Ka sede a tɔk tó como na me, na a mɔrɔ me, ko wot a rɔda tɛ́ ot besam min. 

Ko ka sede ma dal ɛ, na me mɔrɔ hɛ, ko yin a rɔda tɛ́ in besam mot, na yin ra a 
wot fwom.” 

10Ko a to ye, “A remo, à yin BeIsrayɛl, pat in mwat gwining, na a vey man gèy 

na me, na be di mwat de ê dal mumwɛ!” 

11Jeng de Saul tanga mwa BeIsrayɛl ba wok ha de WoFilisti wane a ha, bengyip 

ba vo ɛn sizɔng, ko a vɛ̌ yang ɛn gbɛrɛk. 

Davit a vey e buk como Saul 

12Davit kwong á sè hwêy Yisai, WoƐfrat, mwât Bet-Lɛhɛm e ji Yuda. E jeng 

negwɔm Saul, Yisai o a ga kana kwop, a ga tɛ́ ɛ dâ bemat, ko a vɔk nèy bewen 
rwit. 

13Nèy mɛ nekinat o netat nà ga kana raa Saul vɔk e de como, baza mɛn a vet 

ngan, wò yel o à Ɛliyap, wò neba à Abinadap, ko wò netat o à Shama. 

14Davit á sè tashal mɛn. Bekinat o betat ba ga kana sɛ̀ Saul vɔk e de como. 

15Davit e sangsal na Saul, ko e jeng cak e wɔ̀ gyeng vyêl da mɛ e Bet-Lɛhɛm. 

16Gɔliyat a dopse ragas BeIsrayɛl kahɛ gasi na nahywelek, nepɔlɔ kuru banaas. 

17Ano kwong, tuhak Yisai a yâng hwey mɛ Davit, “Jut alkama womo e gwopey 

de ba ga halang, tanga bagat kpam-tuk vemo kuru, na hwo wɔ̀ nɔ̂ng begwa mō 
e buk ziri. 

18Ko hwo to jut bagat àwara vane kuru, na hwo vɔk a mwât nuyêl regyɛng como 

mɛn. Di a wot netyang mɛn, ko hwo vɔk ɛ pyɛ cak yi na yɛn de yê dura a me, 
yɛn a sé tyang.” 

19Saul, na begwa mó, tanga mwa BeIsrayɛl bá sè e nɛk Ɛla, e de como na 

BeFilisti. 

20Nusu hwol Davit a tulu bop nagasi, a tik mwat hwak a bɛrɛng a yɛ vyēl o, a jut 

pyɛ́ yane, a kyè mɛ tyɛng sede remo de da mɛ a ha a yɛ. A wɔ̀ wul tyɛng e jeng 
de bemat ba sé nusu, ba sé rèmo hɛn vɔk e kwɔ̂n tô como. 

21BeIsrayɛl na BeFilisti ba ngyɛrɛ hɛn yaga tô como mo, be bɛrɛng bemɛn. 

22Davit a tik pyɛ́ de a yi mɛ mo e kwɔ̂n mwât bɛrɛng pyɛ́, ko a pere na setele wɔ 

e durâ como, na a wɔ̀ kyul begwa mɛ. 

23Jeng de a sè rɔ̌ ha na yɛn, ko a di gwomwat Filisti, gwomo de rezâ gwɛ̀ à 

Gɔliyat, gwa nusu yi e ji regyɛng como mɛn, gwa hwo ha yerê ha hê raane, ko 
Davit kwong a wok. 

24Jeng de BeIsrayɛl ba di gwomwat o, bengyip ba hwo ɛn, ko yɛn a tele hɛn 

gwɛ. 

25Ba sè tâng bemɛn, “Di in, gwosa gwomo de gwó sǎ e de nunus, na gwo vɛ̀sɛ 

hwosom BeIsrayɛl na yol. Ka sede mwat hwak a mɔrɔ gwɛ, ko gbɔng gwɔ̀m a 
rɔda nɔng ɛ yas pyak, a rɔda to nɔng ɛ hwóng mɛ na a ra weneng o, ko a to 
hala belɔ da mɛ washak sana tala dyâm vwel.” 

26Davit a hwo rangâl bemat vane e tumal bagat na yɛ, “E sɛ́ de ba rɔda ra a 

mwat de a mɔrɔ WoFilisti womo, na a pat byɛs yi e ra BeIsrayɛl arɛt? E wɛ̌ mwat 
a mandûl WoFilisti womo de a sé byɛs regyɛng bemât comô Dagwi wo 
neken ɛ?” 

27Ko ba ha a yɛ tyɛng pyɛ de ba rɔda ra a mwat de a mɔrɔ hɛ. 

28Jeng de gwà mɛ kunat Ɛliyap a wok de a sé ha na bemat vane, ko shom ya 

sogo a yɛ, a hwo ye, “Hwà vêy sé e ngamo ɛ? Hwà tik nevyel nane e tê hey na 

wà ɛ̀! Bé bidɛ hwo e dem wɛt, ma tɔk tôs to mō! Hwà vey, yaga na hwo ba 
bɛrɛng tô como!” 

29Ko Davit a toyo a yɛ, “Ma ga ra sɛ́ arɔng ɛ? Ma sé rangal zɔng kô!” 

30A doyo yi na yɛ vɔk na mwat o hwak, a to rangal yerê rangal hining o, ko ba 

toyo a yɛ na yerê ha hining o. 

31Bemat de ba wok ha de Davit a ha ba wɔ̀ misang a Saul, yɛ̀ kwong a tɛ̀ ba 

yila hɛ. 

32Davit a yâng Saul, “Mwat hwak a kwon wok bengyip WoFilisti mo wɛt! Ma rɔda 

wɔ̀ man gèy na yɛ.” 

33Ko Saul a yâng Davit, “Kée kàa, hwô tɔk wɔ na WoFilisti wane, na hwo tó 

como na yɛ wɛt! Hwà rɔngɔl kewen zɔng e ngyen, ko yɛ̀ a sé mwat de e tó como 
yimo yɛ wen.” 

34Davit kwong a toyo a yɛ, a ye, “Di, me sam mō, ma sé kyě gyeng vyêl da hom. 

Ka sede gukum kɛ beyar ba vey vo cak e ji kwarâ vyēl o, ba sé kyè mɛ, 

35ko me tɔk ro wɛ, me ra yol na wɛ, ko me to sey ɛ kevyel o yi na wɛ. Ko ka 

sede wa doyo na yol vey hwo me, ko me kaba gatîs wɛ̀, me vɛ̌ rusu wɛ vɔk 
e vwel, me vɛ̌ mɔrɔ wɛ. 

36Ma ga mɔbɔs gukum mwa na murum, ko mandûl WoFilisti womo a rɔda to raa 

hɛn arɔng, yaga a ga byɛs regyɛng bemât comô Dagwi wo neken! 

37Dagwi Darwey de a ga séy me yi e bekɛn gukum na ve murum, a rɔda sey 

me yi na WoFilisti womo arɔng.” Saul a yang ɛ, “Ko ci, tik na Dagwi Darwey a 
sè tanga hwo.” 

38A vane ano, Saul a hwo tɔrɔ Davit na yɔ̀m como mɛ, a tɛ̀ a yɛ bong dyam 

pama e rato mɛ, ko a rɔgɔs a yɛ wap gèy. 

39Davit a gana wâl Saul e ra yɔ̀m como mo; a ye e mara kwɛngɛl na yɛ̄, ko a 

kyɛm wɛt, yaga a ga tɔ́k ɛ́ na yɛ̄ wɛt. Ko a yâng Saul, “Me tɔk kyè na yɛ̀ wɛt, 
yaga ma ga tɔ́k me na yɛ̄ wɛt.” A to pat yɛ̄. 

40Ano kwong, a hwo jut gwelê gyeng vyēl mɛ, a pere tɔ́ng neta netungun de na 

sé hyul-hyul e ji rɔt, a tɛ̀ e ji rabâk gyêng vyēl mɛ, ko yɛ̀ na negazik mɛ e vwɔ a 
kyè mɛ wɔ̀ man na WoFilisti mo. 

Davit a mɔrɔ Gɔliyat 

41Gɔliyat kwong a hwo kyè vey man na Davit, mwât vɔ̂k ruga mɛ a sè kyè 

e nuyel mɛ. 

42Jeng de a di Davit, kedɔ̄lɔ̂k kewen, kerat e bɛrɛng, ko a vɛ̌ byɛs ɛ. 

43WoFilisti mo a yâng Davit, “Káa, ma sé vu de hwó kyè vey sɛ̀ me na 

begele arɛt?” A hwo ha hâ gawey e ra Davit e ji bazâ bedagwi mɛ, 

44ko a to yang ɛ, “Vey e ngamo, ko ma rɔda nɔ̂ng benon, na ngyāma banama 

mō.” 

45Ko Davit a toyo a yɛ, a ye, “Hwó kyè vey man na me, hwà vɔk wal, na bara 

tanga tom-bara. Ko me ma sé kyè vey na hwo e ji rezâ Dagwi Darwey, Da Jey 
Mwa, yɛ Dagwî regyɛng bemât comô BeIsrayɛl; e yɛ wɛ de hwà byɛs ɛ. 

46Di, yunung womo Dagwi Darwey a rɔda nára hwo e ji vwɔ hom! Ma rɔda mɔrɔ 

hwo, ko me tùt to mō. Ma rɔda nɔ̂ng benon na ngyāma banamâ regyɛng 
BeFilisti! Yi ano, bemât jêy mwa ba rɔda tɔk, BeIsrayɛl ba vɔk Dagwi de a vɔk 
reto. 

47Ko mwa regyɛng bemat vemo de ba tula hɛn ba rɔda tɔk, Dagwi Darwey 

e nɔng wɛng sana wal kɛ bara. Yaga como mo ya sé ye Dagwi Darwey, yɛ̀ 
kwong a rɔda nára hin e ji vɔ mot.” 

48Jeng de Gɔliyat a hwo gwɛ̌ sek bagat vey sɛ̀ ɛ́, ko Davit kwong a ye kyùk-kyuk 

vɔk e nû durâ comô BeFilisti, na a man na yɛ. 

49Davit a vɛ̌ tɛ̀ vwɔ mɛ e ji rabak, a jut keta kining, a tɛ̀ kɛ e negazik mɛ, ko a 

zigma wɛ. A nára keta mo, ko ka fala WoFilisti mo e ratili mɛ, paak, ka pere wɔ̀ 
ye pyɔp e ji mo, ko a vɛ̌ gaba gup. 

50Ano de Davit a di wɛng e ra Gɔliyat, a mɔrɔ hɛ na negazik na keta zɔng, vit a 

wal e vwɔ mɛ! 

51A vɛ̌ tele, a tumal e ra WoFilisti mo, a hwɔltɔ gbɔng wal mɛ yi e fwal o, a mɔrɔ 

hɛ, ko a to pat mɛ rato mo. Jeng de BeFilisti ba di gbɔng suga mɛn a ga ku, ba 
vɛ̌ hwo tele. 

52BeIsrayɛl, na BeYuda, ba nusu na newawa como, ba raa hɛn, ba vɛ̌ ro 

BeFilisti, ba kyè mɛ̀ vɔk e gwonɛk, wɔ̀ tut mɛ̀ e rwi repomô Ɛkrɔn, BeFilisti vemo 
de ba mǎ hɛn, ba kyě gabsa ba kushu e begwong vɔk e Shaarayim, wɔ̀ tut mɛ̀ 
e Gat na Ɛkrɔn. 

53Bama de BeIsrayɛl ba toyo yi e de rô BeFilisti, ba vey hashe pyɛ́ e buk mɛn. 

54Davit kwong a jut ratô Gɔliyat, a vey mɛ̀ e Yɛrusalɛm, ko pyɛ̂ comô Gɔliyat o 

a tik e ji buk mɛ. 

Davit a sɛ̀ sa 

55Jeng de Saul a di Davit a sé kyè wɔ̀ man gèy na Gɔliyat, ko a rangâl Abnɛr, 

mwât nuyêl como mɛ, a ye, “À Abnɛr, e hwêy wà à wen womo ɛ?” Abnɛr a toyo 
a yɛ, a ye, “Neken mō ne ros, à gbɔng gwɔ̀m, ma tɔk wɛt.” 

56Ko Saul a yang ɛ, “Rangal a me, e hwêy wà à wen womo mo arɛt?” 

57Jeng de Davit a toyo yi e kwɔ̂n mɔrɔ̂ Gɔliyat, ko Abnɛr a jut ɛ́, a wɔ́ mɛ̀ na 

Saul, yɛ a sè rɔ̌ vɔk tô WoFilisti mo e vwɔ mɛ. 

58Saul a rangal hɛ, a ye, “Hwà sé hwêy wà à hwey hom ɛ?” Davit kwong a toyo 

a yɛ, a ye, “Ma sé hwêy sam mō Yisai yi e Bet-Lɛhɛm.” 

1 Samwɛl 18 

1Bama de Davit a yɛnɛ ha na Saul, ko yêy Yɔnatan ya vɛ̌ man ɛ na yê Davit. A 

tɛ̀ yey na Davit sede yɛ pyɛ mɛ. 

2Yi e tuk hane, Saul a vɛ̌ vɔk Davit e lɔ mɛ, a to tik ɛ a toyo vɔk e lɔ da mɛ wɛt. 

3Yɔnatan kwong a wuna nesa na sira na Davit, yaga a tɛ̀ yey na yɛ sede yɛ pyɛ 

mɛ. 

4Yɔnatan a pat gworugu mɛ tanga wap gèy mɛ, a nɔ̂ng Davit, a to nɔng ɛ wal 

mɛ na gbang mɛ, mwa na gyindi mɛ. 

5Kahɛ kwɔn de Saul a tomo Davit, ko e wɔ̀ di wɛng, ko Saul a vɛ̌ tɛ̀ ɛ a tɛ́ ɛ mwât 

nuyêl bemât como mɛ. Pyɛ yane ya jam a bemât como mwa na vê nuyel arɔng. 

Saul a hwo repugu na Davit 

6Jeng de bemât como ba sé toyô vɛ hɛn, ko Davit a sé toyo yi e de mɔrɔ̂ 

WoFilisti, beha ba nusu yi e ji bapomo Israyɛl mwa vey gyeng Gbɔng Gwɔ̀m 
Saul e gwong, bá sè ra lwɛlɛ, ba sè rɛ̌, ba raa be ra ɛ̀ bejàgawaga tanga yōm. 

7Bá sè ra lwɛlɛ̂ remo besuga, ba tē: “Saul a mɔbɔs bemât repugu gu, ko Davit 

a mɔbɔs bemɛ gu kuru!” 

8Saul kwong a tɛ̀ shom sizɔng, yaga ha hane ha jam a yɛ ko tyɔng wɛt; a ye, 

“Ba nɔ̂ng Davit gu kuru, ko ba nɔng me gu zɔng! E sɛ́ de ya pɔl a yɛ kwong ɛ̀, 
sɛ̌ negwɔm zɔng da?” 

9Yi e tuk hane Saul a hwo bɛrɛng Davit wɛɛl na repugu. 

10Het à gasi, Dagwi a tɛ̀ gabik ves ha hwo e ra Saul, a hwo lolong e ji lɔ, ko 

Davit a ra a yɛ yom sede remo de a ga tɔ́k ɛ́ mɛ̀. Yɛ̀ Saul o á vɔk bara e vwɔ 
mɛ, 

11a rene, na a toro mɛ̀ Davit, na a man ɛ na vwara, ko Davit a ye wɛ́kwɛk zang 

ba. 

12Saul a hwo wok bengyip Davit, yaga Dagwi Darwey a sé tanga yɛ, ko a ga 

gas ɛ́ na yɛ̀ Saul o. 

13Yaga ano, a pat Davit yi e bayis mɛ, ko a tɛ̀ ɛ́ a sè mwât nuyêl bemât como 

gu rining. Davit kwong a nunus na yɛn vɔk e de como. 

14Kayɛ jeng Davit a dopse bɛrɛng wɛng e ji pyɛ́ de a ragas, yaga Dagwi Darwey 

á sè tanga yɛ. 

15Jeng de Saul a di Davit e bɛɛ wɛng e de fwom mɛ, ko a gwɛ̌ tɛ̀ bengyip mɛ. 

16Mwa BeIsrayɛl tanga BeYuda ba tɛ̀ yey na Davit, yaga á sè wo nuyel mɛn de 

be bɛɛ wɛng e como yi na yɛ. 

Davit a ra wenêng hwông Saul 

17A vane ano, Saul a yâng Davit, “Di, hwóng hom kunat, Merap, ma rɔda nɔng o 

hɛ e weneng, ko hwo arɔng, hwà rɔda tɛ́ o sugâ como hom, na hwo tó como 
yaga Dagwi Darwey.” Saul a bare, yɛ e simo na a mɔrɔ hɛ na vwɔ mɛ wɛt, ko 
tik na a wey e vwɔ̂ BeFilisti e negya. 

18Davit a toyo a yɛ, a ye, “Ma sé wà? Cang hom ya sé beva, lɔ̂ da hom ha sé lɔ 

wà e ji Israyɛl de ma rɔda tɛ́ me sɔ̂m gbɔng gwɔ̀m ɛ?” 

19Sede jeng ya ra de ba rɔda rɔgɔs a Merap, hwông Saul, weneng na Davit, ko 

ba vɛ̌ jut ɛ, ba nɔ̂ng Adriyɛl wo Mahola e weneng kwong. 

20Ko Mikal, hwông Saul, a tɛ̀ yey na Davit. Jeng de ba misang a Saul ha mo, ko 

ha jam a yɛ. 

21A bare e yey mɛ, a ye, “Ma rɔda nɔng ɛ hɛ e weneng, na a bin tɛ́ ɛ segun na 

yɛ, yaga na BeFilisti be bin mɔrɔ hɛ.” Yaga ano, a yâng Davit, “A remo, hwà 
rɔda sɛ̀ sɔ hom kē.” 

22Saul a misang a bemât fwom mɛ, a ye, “Ha in na Davit e bak gwining, yang 

in hɛ, ‘Di, gbɔng gwɔ̀m a vɔk yey pyɛng na hwo, ko bemat mɛ mwa be simo hwo 
arɔng, ê sè naka na hwo ra wenêng hwóng mɛ mo.’ ” 

23Sede bemât fwôm Saul ba ha a Davit ha hane, ko Davit a toyo a yɛn, a yang 

ɛn, “Yin e bɛrɛng sede a sé pyɛ jɔgɔ na mwat a sè sɔ̂m gbɔng gwɔ̀m arɛt? Me 
de ma sé pwɛng, vit a me na nerey nehak.” 

24Bemat o ba toyo a Saul na ha de Davit a ha, 

25ko yɛ a to yang ɛn, “Há in a Davit ngan: Gbɔng gwɔ̀m e simo yas hwā cak na 

hwo wɛt, sɛ̌ hwo wɔ̀ vey a yɛ na bahwô bedulûs BeFilisti naga zɔng, yaga na 
hwo tala a yɛ̀ mɛ̀ pyɔ̌n e ra bemât repugu mɛ.” Saul a bare, tik na BeFilisti be 
mɔrɔ hɛ. 

26Jeng de bemât fwôm Saul ba ha a Davit ha hane, ko ha mo ha jam a yɛ de ê 

tɛ́ ɛ sɔ̂m gbɔng gwɔ̀m. Gyam na jeng de ba tɛ̀ mo ye kwey, 

27Davit a nusu na bemat mɛ, ba wɔ̀ mɔbɔs BeFilisti naga beba, a vey na bahwô 

bedulus o, a bara a gbɔng gwɔ̀m vɛ, yaga na a bin tɛ́ ɛ mɛ̀ sɔm mɛ. Yi ano, Saul 
a nɔ̂ng Davit hwóng mɛ Mikal e weneng. 

28Sede Saul a di, Dagwi Darwey a sé tanga Davit, ko Mikal, hwóng mɛ, a tɛ̀ yey 

na yɛ arɔng, 

29a gwɛ̌ tɛ̀ bengyip mɛ. A re nuyel na tɛ́ ɛ mwât repugû Davit vɔk e jeng reku 

mɛ. 

30Begwɔ̀m BeFilisti ba nunus vɔk e de como, ko kayɛ jeng Davit e re wɛng e ra 

yɛn a dal mɛ bwang bemât nuyêl comô Saul. Yaga ano, reza mɛ ra nusu jey 
ding-ding. 

1 Samwɛl 19 
Saul a tak a Davit reyɔm 

1Saul a tɔgɔs sɔ mɛ Yɔnatan tanga mwa bemât fwom mɛ wɔgɔ, be wey na Davit. 

Ko Yɔnatan a tɛ̀ yey na Davit sizɔng. 

2Yaga ano, a ha a Davit, da mɛ e simo, na a mɔrɔ hɛ. A yang ɛ, “Hwo ba tē 

naka nahwol gasi, tik na hwo ba wɔ̀ lɛrɛ hwo e kwɔn hak, ko hwo sangal 
e lɛrɛ mo. 

3Ma rɔda ba tumal bagat na da hom e cwɛl e kwɔn de hwà sé ɛ, ko ma rɔda ha 

a yɛ reha mō. Ko pyɛ de ma sɛ̀, ma rɔda ba ha a hwo.” 

4Ano kwong, Yɔnatan a ha a da mɛ ha rat e ra Davit, a yang ɛ, “À da, hwo kwon 

lashe mwât fwom mō Davit wɛt, yaga yɛ arɔng a ga buru a hwo wɛt. Mwin, pyɛ́ 
de a ga ra mwa ya sé yaga gbɔng nerat mō. 

5A ye waa à neken mɛ, a wɔ̀ mɔrɔ WoFilisti, ko Dagwi Darwey a nɔ̂ng BeIsrayɛl 

gbɔng wɛng. Hwo pyɛ mo hwá di, ko hwá vɔk yey pyɛng. Yaga sɛ́ kwong de 
hwó simo, hwo tɛ̀ banɛn e ra mwat de a ra pyɛ cak wɛt, na hwo mɔrɔ Davit sana 
tin arɛt?” 

6Saul a hwo wet betong na ha de Yɔnatan a ha, ko a vɛ̌ sira hɛ, a ye, “Ma sira 

me na Dagwi Darwey, ba rɔda mɔrɔ Davit wɛt.” 

7Ano kwong, Yɔnatan a yila Davit, ko a ha a yɛ pyɛ́ yemo mwa. E bama mo, a 

vey na yɛ na Saul, ko Davit a re nuyel na ra a yɛ̀ fwom sede raane. 

8Como ya to sogo e tē mɛn na BeFilisti, ko Davit a nusu, a wɔ̀ to como mo. A 

re ɛn, a mɔbɔs hɛn ding-ding, yaga ano yɛn a tele yi e nuyel mɛ. 

9E bama de a ga toyo yi e de como, ko Dagwi Darwey a to tɛ̀ gabik ves ha hwo 

e ra Saul jeng de á sè sangal e ji lɔ mɛ na bara e vwɔ mɛ, Davit kwong á sè ra 
a yɛ yom. 

10Saul a hwo nára bara, na a toro mɛ̀ Davit, na a man ɛ na vwara, ko Davit a ye 

wek, bara mo wa pere wɔ̀ re vwara. Davit kwong a vɔk a hywit ɛ, a tele e turuk 
hane, a wɔ̀ dal. 

11Saul a hwo tomo betom wɔ e lɔ Davit, na be wɔ̀ sangal be wɛrɛm hɛ, na be 

bin mɔrɔ hɛ nagasi. Ko hwā mɛ Mikal a yang ɛ, “Ka hwà tele wɔ̀ lɛrɛ hwo 
nabwalak nemo wɛt, ko bê ba mɔrɔ hwo nagasi.” 

12Ko a hwo gyira hɛ yi e repɔk duk, a vɛ̌ tele, a wɔ̀ dal. 

13Mikal kwong a jut pyɛ sekwit de ba yong sede mwat, a lasha e ra gwat, a tɛ̀ á 

ratô yɛ setôt vyel shi, ko a vɛ̌ bang yɛ na gworugû Davit. 

14Jeng de Saul a tomo betom wɔ̀ vo Davit, ko hwā mɛ a yang ɛn, “E ro hɛ.” 

15Saul a to tomo betom o, na be wɔ̀ di Davit o pyɛ mɛn, a nɔng ɛn nu, a ye, “Vey 

in a me na yɛ e ra gwat o e ngamo, na me mɔrɔ hɛ.” 

16Ano kwong, jeng de betom o ba pom — Àaa! — Ba sɛ̀ pyɛ sekwit yane de ba 

yong o e dyɛngɛ, na setôt vyel shi e ratô yɛ, e banga e ra gwat o! 

17Saul a hwo yâng Mikal, “Yaga sɛ́ de hwà kwɛlɛng me ano, ko hwo tik mwât 

repugu hom a hywit ɛ a wɔ̀ dal ɛ?” Ko Mikal a hanat, a ye, “Davit a yang me, ka 
sede ma tik ɛ wɛt, ko a rɔda mɔrɔ me.” 

18Davit a ga kana hywit ɛ, a tele, a wɔ̀ sɛ̀ Samwɛl e Rama, ko a misang a yɛ pyɛ̂ 

mwa de Saul a ga ra a yɛ. Ko yɛ tanga Samwɛl ba kyè, ba wɔ̀ sangal e bak 
bezarap Dagwi. 

19Ba ha a Saul wɔgɔ, Davit a sé sangal e bak bezarap Dagwi e Rama. 

20Ko a hwo tomo betom wɔ̀ vo Davit. Yɛn a pom, ba sɛ̀ regyɛng bezarap Dagwi, 

ba sé rɛ̌, ba sé tē lōm, ba sé ha buu, Samwɛl kwong, mwât nuyel mɛn á sè ɛ̀ 
e tumal e hwomo. Gabik Dagwi kwong ha hwo e ra betom Saul o, ko yɛn arɔng 
ba wuna hɛn, ba ra pyɛ jining o. 

21Bemat behak ba wɔ̀ ha a Saul ha mo, ko a to tomo regyɛng bemat o rehak, 

ko rane ra to wɔ̀ wuna hɛ arɔng. Saul a to tomo regyɛng o re netat, ko rɛ arɔng 
ra to wɔ̀ wuna hɛ na bemɛn e ji rɛɛ tanga yis na ha buu mo. 

22E yɛnɛ mo, yɛ pyɛ mɛ a hwo sogo wɔ̀ e Rama mo. Jeng de a wɔ̀ wul e gbɔng 

kwâng nshi e Sɛku, a hwo rangal, “Samwɛl tanga Davit ba sé e gwa ɛ?” Mwat 
hwak a yang ɛ, “Di, yɛn a vane e bak bezarap Dagwi e Rama.” 

23Jeng de a sé kyè vɔk e Rama mo, ko gabik Dagwi ha hwo e ra yɛ. Yɛ arɔng a 

hwo rɛ̌, a tē lōm, ko a ha buu, a pere wɔ̀ wul mɛ̀ bak bemat o e Rama. 

24Yɛ arɔng a hwo paa berugu mɛ, a rɛ̌, a tē lōm, ko a yis na ha buu e nuyêl 

Samwɛl, a wosho, a ruru, a dyɛng warap pere wɔ̀ pɔl ɛ. Yaga ano, ba ye na 
cinât ha, “Saul arɔng a sé zarap Dagwi arɛt?” 

1 Samwɛl 20 
Nesâ Yɔnatan na Davit 

1Davit a tele yi e bak bezarap Dagwi e Rama, a wɔ̀ sɛ̀ Yɔnatan, a yang ɛ, “E sɛ́ 

de ma ra ɛ? Renɛn hom à sɛ́ de ma ra a da mō, de e jāma, na a mɔrɔ me arɛt?” 

2Yɔnatan a toyo a yɛ, a yang ɛ, “Dagwi a ro mɛ, hwà rɔda ku wɛt! Da hom e ra 

pyɛ cak wɛt kɛ ya sé ryey o kɛ shɛl o ayi. Yɛ a rɔda tɔk lɛrɛ a me ha hemo wɛt, 
ê sè tsak o wɛt!” 

3Davit a toyo na ha, a ye, “Da mō a tɔk tsɛng-tsɛng, hwà sé sâ yey hom. Yaga 

ano, a simo a ha a hwo pyɛ de a yong ɛ mo wɛt, yaga ê kwon lashe a hwo yey. 

Ma sira a hwo, sede remo de Dagwi Darwey a sé wo neken, ko sede remo de 
hwà sé kwen arɔng, bwang o tyɔng ka ma ga ku.” 

4Yɔnatan a yâng Davit, “Kayɛ pyɛ de hwà simo me ra, ko ma rɔda ra a hwo.” 

5Davit a yang ɛ, “Di, nahwol a sé tûk pwɛl pwas, ko a sé gbing-gbing na me ba 

re pyɛ́ tanga gbɔng gwɔ̀m. Ko tik me wɔ̀ lɛrɛ me e ji cwɛl sɛ̌ gwaane 
nahywegelek. 

6Ka sede da mō a di me wɛt, ko hwo yang ɛ, ‘Davit a ra won na me na me nɔng 

ɛ gwong, na a wɔ́ ziri e lɔ mɛ e Bet-Lɛhɛm, yaga yɛn a vɔk tulâ nára nɔrɔ̂ yas 
hê nesheneshey hê belɔ mɛn mwa.’ 

7Ka sede a ye, a sé naka, ko sɛ̌ ma rɔda dal; ko ka sede shom ya sogo a yɛ, 

hane hê dura, a ga yong ɛ, a rɔda wey na me. 

8Gabɔk wɛt, ra a me pyɛ ryat, sede remo de hwà ga jut me, na wot wuna nesa 

na sira e nuyêl Dagwi Darwey. Ko ka sede hwà di, ma vɔk renɛn, ko nduga hwo 
mɔrɔ me pyɛ mō! Yaga sɛ́ de hwô wɔ na me na da mō, na a mɔrɔ me ɛ?” 

9Yɔnatan a toyo a yɛ, a yang ɛ, “Hwo ha yerê ha hane wɛt! Ka sede ma tɔk, da 

hom a ga yong ɛ, na a mɔrɔ hwo, sɛ́ de yê dul me nà ha a hwo ɛ?” 

10Davit a rangal hɛ, a ye, “Wa a rɔda ha a me, ka sede da mō a toyo a hwo 

há mo na shom ɛ?” 

11Yɔnatan a yang ɛ, “Tik wot nusu wɔ e hey.” Yɛn a nusu mwa hɛn, 

12ko a to yang ɛ, “Ma sira a hwo e nuyêl Dagwi Darwey, Dagwî BeIsrayɛl: ma 

rɔda mɔktɔ da hom na ha e jeng yemo nahwol kɛ nagwaane, ka sede ha mo hê 
sè a hwo rat, ko ma rɔda tomo, be ha a hwo, na hwo tɔk. 

13Ko ka sede da hom e simo, na a wey na hwo, ko ma tɔk, ko ma tik nà dura a 

hwo, na me tɛ̀ o e gwong, na hwo kyè wɔ̀ dal tyang, ko tik na Dagwi a teshe na 
me ves. Tik na Dagwi Darwey a sè tanga hwo, sede remo de a kana sè tanga 
da hom! 

14Ka sede ma rɔngɔl kwen, jeng de hwô re negwɔm, ko dura a me yerê nerat 

ne Dagwi Darwey. Ko ka sede ma ga ku, 

15hwo kwon tik nà dura a belɔ hom nerat arɔng ko tyɔng wɛt, ka Dagwi Darwey 

a ka wey na bemât repugu mō hywiri yi e jey mwa. 

16Ano de Yɔnatan a wuna hɛ na sira tanga lɔ Davit, a ye, tik na Dagwi Darwey 

a ra a nèy mō shɔt, na a tala hɛn pyɔlɔ mɛn, ka sede yɛn a gyeng sira mot wɛt.” 

17Ko a gwɛ̌ ha, a ye, sira a me, hwô ra pyɛ́ yemo mwa, yaga hwà tɛ̀ yey na me. 

Bare, hwà tɔk, ma tɛ̀ yey na hwo sede to hom pyɛ hom! 

18Yɔnatan a to yâng Davit, “Nahwol a rɔda ba sè tûk pwɛl pwas, ko ba rɔda ba 

bidɛ hwo, yaga kwɔ̂n sangal mō e kwɔ̂n rê pyɛ̂ nzem ha rɔda ba sè hal. 

19Yaga ano, nagwaane, kyè ziri vɔk e kwɔn de hwà kana lɛrɛ hwo ɛ raane, ko 

hwo sangal bagat na gwofwa Ɛzɛl. 

20Ko di, ma rɔda ba tabas ket tat vɔk e hagât gwofwa mo sede ma sé tabas pyɛ 

cak. 

21Ko ma rɔda tomo wen, na a wɔ̀ jāma ket o. Sede ma yang ɛ, ‘Di, ket o bà sé 

vey e ngamo na hwo, wɔ̀ hashe vɛ’, ko hwo tɔk, vit a pyɛ de yê tē na hwo, hwà 
rɔda sè gyat. Dagwi Darwey a sé e tē mot. 

22Ko sede ma yila wen o, ma ye, ‘Di, ket o a vane e nuyel mō’, ko hwo kyè, 

yaga Dagwi Darwey a ga tɛ̀ o e gwong a rane. 

23Ko rehâ sirâ nesa de wot a ga ra na hwo, tik na Dagwi Darwey a sè wo nuha 

mot gbak-gbak.” 

24Ano de Davit a lɛrɛ hɛ e cwɛl. Jeng de pwɛl pwas gwa nusu, ko gbɔng gwɔ̀m 

a sangal e kwɔ̂n rê pyɛ̂ nzem. 

25A sangal e kwɔn mɛ de e sangsal ɛ, mā mɛ e vwarâ duk, Abnɛr a sangal bagat 

na yɛ, ko Yɔnatan a sangal e bak woro e bɛrɛng hɛ. Ko kwɔ̂n Davit ha sè hal. 

26Saul a ka ye pyɛ cak tuk hane wɛt, yaga a bare, “Gyeng a ga pɔrɔk hɛ na rɔ̌ 

pyɛ, a rɔngɔl nà tɛ̀ tó mɛ jɛrɛ.” 

27Ko tuk he bâ pwɛl pwas o mo, kwɔ̂n sangâl Davit ha to sè hal gbak. Saul a 

hwo yâng sɔ mɛ Yɔnatan, “E sɛ́ de ya tɛ̀ hwêy Yisai ha nàra nà vey e de rê pyɛ́ 
nayos tanga yunung ɛ?” 

28Yɔnatan a toyo a yɛ, a yang ɛ, “Davit a shonong me, me simo a yɛ, na a wɔ́ 

e Bet-Lɛhɛm. 

29A ye, ‘Gabɔk wɛt, tík me na me wɔ, yaga belɔ hom ba sé ra nzem narâ nɔrɔ̂ 

yas vɔk na Dagwi e pomo mot, ko gwà hom a tɛ̀ na me wɔ. Dura a me nerat, 
na hwo tik me nára me yaang, na me wɔ̀ di belɔ hom.’ Pyɛ ma yane de ya tɛ̀, a 
sé vit e ngamo e kwɔ̂n rê pyɛ́ mō.” 

30Shom ya sogo a Saul tyɔng wɛt e ra Yɔnatan, a yang ɛ, “À hwo hwêy hwâ 

lolong! Di, ma tɔk, hwó raa bamâ hwêy Yisai. A sé pyɛ rekyen na hwo mwa na 
neng mō de a tɔ o warap! 

31Mwâ jeng de hwêy Yisai ha sé ken, ko hwo na negwɔm mō na rɔda tumal wɛt. 

A remo, tɛ̀ be wɔ̀ vey na yɛ, gbing-gbing a ku!” 

32Ko Yɔnatan a toyo a da mɛ, a ye, “Yaga sɛ́ de bê mɔrɔ hɛ ɛ? E sɛ̂ pyɛ de a ga 

ra ɛ?” 

33Ko Saul a rene bara mɛ, na a toro hɛ mɛ, ko Yɔnatan a tɔk, da mɛ a ga tɛ̀ 

e yey mɛ, na a mɔrɔ Davit. 

34A sogo na shom, a ka re pyɛ́ mo wɛt — pyɛ̂ tûk pwɛl pwas hê ba mo. Yey mɛ 

ya lashe hɛ ding-ding, yaga sa mɛ Davit, ko yaga da mɛ a byɛs ɛ arɔng. 

35E nusu gasi, Yɔnatan a nusu vɔk e cwɛl, na a wɔ̀ man na Davit, sede remo 

de yɛn á yong ɛ̀, á sè tanga hwey wen hak wɔ̀ kyɔk ɛ. 

36A yâng wen o, “Tele wɔ e nuyel, na hwo wɔ̀ jut a me kwet gwane de mê ta.” 

Jeng de wen o a sé tele, ko a hwo ta kwet, gwa pere gyili hɛ. 

37Sede a wɔ̀ wul kwɔn de kwet o gwa wɔ̀ gaba ɛ̀, ko Yɔnatan a yila hɛ, a ye, 

“Hée è, kwet o gwa sé wɔ e nuyel mō!” 

38A to yila hɛ, a ye, “Ci ziri, hwo tumal wɛt!” Ano kwong wen o a wɔ̀ tula ket o, a 

vey mɛ̀ na dalɔ mo, 

39ko a ka tɔk pyɛ de ya sé tē wɛt, sɛ̌ Yɔnatan tanga Davit zɔng. 

40Yɔnatan a nɔ̂ng wen o pyɛ̂ como mɛ, ko a yang ɛ, “Jut, kyè mɛ vɔk e ji 

repomo.” 

41Jeng de wen o a ga kyè, ko Davit a hwo nusu yi e kwɔ̂n lɛrɛ mɛ e rwa hwôl 

beta mo. A ye guduruk, a kyul Yɔnatan zang tat. E bama mo, yɛn a gunung 
bemɛn e ragey, ba vɛ̌ hwo tosho, Davit wɛ̀ a dal na tosho mo. 

42Ko Yɔnatan a yâng Davit, “Kyè tyang! Yaga wot beba wot a ga sira a bemot 

e ji rezâ Dagwi Darwey. Tik na yɛ a rɔda sè nuha e tē mot na hwo, na e tê yerê 
lɔ mo na ye lɔ hom gbak-gbak!” 

1 Samwɛl 21 

1Davit kwong a vo gwong, a kyè, ko Yɔnatan a toyo vɔk e ji repomo. 

Davit a tele yi na Saul 

Davit a kaba gwong vɔk e Nɔp, kwɔn de Ahimɛlɛk, piris a sangal ɛ. Ahimɛlɛk o 
a nusu na digis, a vey man na yɛ, a yang ɛ, “Ala de hwà sé nju mō ano, vit a 
mwat de a vey kyɔk o ɛ?” 

2Davit a toyo a yɛ, a ye, “Gbɔng gwɔ̀m wɛ a tomo me vey ra fwom hwak, ko a 

yang me, me kwon ha a mwat hwak pyɛ cak e ra tomo de a tomo me, kɛ e ra 
fwom de a tɛ̀ me vey ra wɛt. Yaga ano, ma ga yong ɛ̀ na bewen behak, na wot 
wɔ̀ man e kwɔn het na het. 

3Ko di, e sɛ́ de hwà vɔk e vwɔ mō a remo ɛ? Nɔng me bagat kpam-tuk 

batungun, kɛ kayɛ pyɛ de hwà vɔk zɔng.” 

4Piris o a yang ɛ, “Ma vɔk kpam-tuk de bemat mwa be re wɛt, sɛ̌ womo de ba 

ga tik jaram yaga Dagwi, ko mwa ano, mê tɔk nɔng o wɛ̀, ka sede bewen o ba 
gyeng bato mɛn yi e beha.” 

5Davit a toyo a yɛ, a ye, “Ey, bewen o be gyeng bato mɛn gyat kayɛ jeng de wot 

e kyè wɔ̀ gwɔrɔ como zɔng, ko tàga gwomo yerê gwo yunung arɛt?” 

6Ano kwong, piris o a hwo nɔng ɛ kpam-tuk de ba tik jaram o, remo de vit a 

bwâng kpam-tuk o hwak, sɛ̌ wane de ba ga kana tik wɛ, ko ba ga jut wɛ yi 
e kwɔ̂n jɛrɛ, na be bin tik ɛ̀ pwep o tuk hane. 

7Ko hwak e ji bemât nuyêl bemât fwôm Saul á sè e hwomo tuk hane, bá bang 

ɛ yaga negwɔn raà Dagwi Darwey, reza mɛ à Dɔwɛk; á sè WoƐdɔm, ko á sè 
mwât nuyêl bemât gyêng yas Saul. 

8Ko Davit a yâng Ahimɛlɛk, “Hwà vɔk wal kɛ bara e ngamo wɛt bɛ? Ka hwà yâng 

nɔng me, yaga ma nusu sana vɔk wal hom kɛ pyɛ como cak, yaga tomô gbɔng 
gwɔ̀m o há sè ziri ding-ding.” 

9Piris o a ye, “Wal Gɔliyat WoFilisti de hwá mɔrɔ e nɛk Ɛla wa sɛ́, ba hanas wɛ 

na rugu, ko wa sé e bamâ kerugû fwom. Ka sede hwó simo wɛ, ko hwo jut wɛ, 
yaga vit a hwak sɛ̌ wane mo zɔng.” Ko Davit a yang ɛ, “Nɔ́ng me wɛ; vit a hwak 
de wa to sé sede wane mo!” 

10Ano, Davit a re nuyel na kwɛngɛl mɛ e tuk hane mo de a sé tele yi na Saul, 

ko a wɔ̀ wul e kwɔ̂n gwɔ̀m Akish wo repomô Gat. 

11Bemât badu gwɔ̀m o ba yang ɛ, “E Davit à womo, womo de a sé gbɔng gwɔ̀m 

vwêl Israyɛl wɛt a? E yɛ de beha ba ra lwɛlɛ na yɛ, ba rɛ̌, ba tē, ‘Saul a ga mɔbɔs 
bemât repugu mɛ gu, ko Davit a mɔbɔs bemɛ gu kuru!’ ” 

12Há hane ha bɔrɔk Davit, ko a wok bengyip Akish, gwɔ̀m Gat, tyɔng wɛt. 

13Yaga ano, a tē sede e tē how, ko jeng de be simo be kaba hɛ, a tē sede 

e lolong: a kyě wɔrɔ jɔt kpɛɛ e rwi repomo, a hala nu mɛ lɛ̀shɛk, ko betey be 
lusha hɛn vey e negyɛk mɛ lwàal. 

14Akish a yâng bemât badu mɛ, “Di in mwat o, e lolong! Yaga sɛ́ de yin a vey a 

me mɛ̀ ɛ? 

15Vit a me a bemât lolong e vwel hemo, de yin a vey na yɛ, na a vey ra a me 

pyɛ̂ lolong e ngamo arɛt? Me simo na a sangal e lɔ hom wɛt!” 

1 Samwɛl 22 
Davit a sɛ̀ besa e ji reyɔm mɛ 

1Davit a tik hwomo, a kyè a wɔ̀ dal e fwara bagat na Adulam. Jeng de begwa 

mɛ tanga belɔ da mɛ ba wok ano, yɛn a wɔ̀ wuna hɛn na yɛ e hwomo. 

2Mwa bemat de ba wok netâ sangal wɛt, kɛ vemo de be rangal hɛn badu, na 

vemo de vit a hɛn a yêy dyɛngɛ, ba wɔ̀ wuna hɛn na yɛ, ko a tɛ́ ɛ mwât nuyel 
mɛn. Bemat o bá sè sede naga benaas (400). 

3Davit a yi e hwomo, a wɔ́ e Mizpa e vwêl Mowap, ko a yâng gwɔ̀m Mowap, “Ka 

hwo simo a me, na da hom tanga neng hom be sangal e ngamo tanga hwo, sɛ̌ 
ma tɔk pyɛ de Dagwi a rɔda ra na me.” 

4Gwɔ̀m o a simo, ko Davit a tik ɛn e hwomo. Ba sangal tanga gwɔ̀m Mowap 

mwa jeng de Davit á sè sangal e kwɔ̂n dal. 

5Ko Gat, zarap Dagwi, a yâng Davit, “Hwo sangal e kwɔ̂n dal wɛt. Sogo a remo, 

na hwo kyè vɔk e vwêl Yuda.” Davit kwong a sogo, a kyè, a wɔ̀ sangal e rehwôt 
Hɛrɛt. 

Saul a mɔbɔs bepiris e Nɔp 

6Tuhak, Saul á sè sangal e rahwôl Gibeya e tîn cɔgɔ̂t matang cak; a vɔk bare 

mɛ e vwɔ, ko bemât badu mɛ mwa ba tumal ba gwɔrɔ hɛ. Saul a wok, ba ga di 
kwɔn de Davit tanga bemat mɛ ba sɛ́ ɛ. 

7Ko a yâng bemat mɛ, “Wok in, à BeBɛnyamin! Hwêy Yisai ha rɔda nɔ̂ng kawɛ 

e ji min cāp tanga bě anap arɛt? Kɛ hê tɛ̀ kawɛ e ji min a tɛ́ ɛ mwât nuyêl bemât 
comô gu gu na vê naga naga arɛt? 

8Pyɛ ma yane de ya tɛ̀, yin a wuna nu min e ra me arɛt? Yaga vit a mwat de a 

ha a me wɔgɔ, hwêy tɔ́ hom ha ga wuna hɛ na sira tanga hwêy Yisai. Vit a hwak 
e ji min de a bare na me, kɛ a ha a me wɔgɔ, hwey hom ha ga tɔgɔs mwât fwom 
hom, na a wɛrɛm me, na a mɔrɔ, sede remo de a sé ra yunung.” 

9Ko Dɔwɛk, WoƐdɔm, womo de á sè tumal e ji bemât badu Saul, a yang ɛ, “Ma 

di hwêy Yisai, ha wɔ́ na Ahimɛlɛk Ahitup e Nɔp. 

10Ko Ahimɛlɛk a rangal a yɛ Dagwi Darwey pyɛ de ê ra, ko a to nɔng ɛ pyɛ̂ re 

e gwong, tanga wâl Gɔliyat WoFilisti.” 

11A vane ano, Saul a tomo be wɔ̀ yishi Ahimɛlɛk Ahitup, piris, tanga belɔ mɛ 

mwa, vemo de ba to sé bepiris e Nɔp. Mwa hɛn ba vey na yɛ. 

12Saul a yang ɛ, “Wok, à hwo hwêy Ahitup”. Yɛ kwong a yang ɛ, “Ey, neken mō 

ne ros à darwey.” 

13Saul a ye, “Yaga sɛ́ de hwo tanga hwêy Yisai, yin a wuna nu min e ra me ɛ? 

Yaga sɛ́ de hwà nɔng ɛ kpam-tuk na wal, ko hwà to rangal a yɛ Dagwi pyɛ de ê 
ra arɛt? Á womo, a ga doyo e ra me, a sé wɛrɛm me, na a mɔrɔ.” 

14Ahimɛlɛk a toyo a yɛ, a ye, “Wa e ji bemât fwom mō de a sé mwât tsak o sede 

Davit ɛ! Yɛ de a sé sɔ mō, de a to sé gbɔng o wo bemât gyeng mō, womo de 
be nɔngɔs hɛ nerey e ji lɔ mō. 

15E yunung zɔng de ma hwo rangal a yɛ Dagwi a? Wey! Hwo kwon tɛ̀ a me kɛ 

belɔ hom renɛn wɛt, yaga me, sam mō, ma ka tɔk pyɛ cak e ra ha hemo ko 
tyɔng wɛt.” 

16Ko gbɔng gwɔ̀m o a yang ɛ, “Gbing-gbing hwà rɔda ku, à Ahimɛlɛk, hwo tanga 

belɔ da mō mwa!” 

17Ko a hwo yâng bemât gyeng mɛ de ba gwɔrɔ hɛ e tumal, “Rɔnɔ hin bepiris 

Darwey, na yin mɔbɔs hɛn, yaga yɛn a wuna hɛn na Davit. Yɛn a tɔk, a sé tele 

yi na me, ko yɛn a ha a me wɛt.” Ko yɛn a ka simo be ra bepiris Darwey na vwɔ 
mɛn wɛt. 

18Ano kwong, gbɔng gwɔ̀m a doyo, a yâng Dɔwɛk, WoƐdɔm, “À hwo, ci wɔ hwo 

e ra bepiris o.” Ko Dɔwɛk a doyo, a hwo e ra yɛn, a mɔbɔs hɛn. Tuk hane a 
mɔbɔs bemat kuru rwit na vɛ betungun (85), mwa hɛn de ba wul na be tɛ̀sɛ 
berugû fwôm bepiris, yerê vemo de ba pɛngɛ pes. 

19Ko Saul a tɛ̀ be wey na bwâng bemât repomô bepiris arɔng. Ba mɔbɔs beras 

na beha, nèy mwa na nèy-vɔ, ba to wey na berɔndɔng, na vyēl, tanga 
bemadung mwa kyuruk. 

20Ko Abiyatar, hwêy Ahimɛlɛk Ahitup, a hywit ɛ, a wɔ̀ sɛ̀ Davit. 

21A ha a yɛ wɔgɔ, Saul a ga mɔbɔs bepiris Darwey. 

22Ko Davit a yang ɛ, “Tuk hane, jeng de ma di Dɔwɛk WoƐdɔm e hwomo, ma 

tɔk, vit a tô yey a rɔda wɔ̀ ha a Saul. Renɛ̂n mɔbɔs belɔ̂ da mō mwa ra sé e ra 
me. 

23Sangal e ngamo na me, hwo kwon wok bengyip wɛt. Mwat de a sé jāma 

neken mō, a sé jāma nenang arɔng. Vit a pyɛ de yê té na hwo e vwɔ hom.” 

1 Samwɛl 23 
Davit a sey bemât Keyila e como 

1Ba vey ha a Davit wɔgɔ, BeFilisti ba sé tó como na bemât Keyila, ba hashe 

pyɛ́ mɛn e begàzu. 

2Ko Davit a rangâl Dagwi Darwey, a ye, “Me wɔ̂ to como na BeFilisti mo a?” 

Dagwi Darwey a yang ɛ, “Ci, wɔ̀ tó como na yɛn, na hwo sey BeKeyila mo.” 

3Ko bemât Davit ba yang ɛ, “Káa! Wot e ka wokos bengyip pep e ngamo 

e Yuda, ko tàga wot to wɔ̀ man tô como na BeFilisti e Keyila, ko gwo de sè a 
wot e rɛ̌ kwong ɛ?” 

4Yaga ano, Davit a to rangâl Dagwi Darwey, ko Dagwi o a to yang ɛ, “Gyirik ziri 

vɔk e Keyila, yaga ma rɔda nɔng in wɛng e ra BeFilisti mo.” 

5Ano kwong, Davit tanga bemat mɛ ba kyè wɔ e Keyila, ba wɔ̀ to como na 

BeFilisti. Ba re ɛn, ba wey na yɛn zá wɛt, ko ba hashe berɔndɔng mɛn. Yi ano, 
Davit a sey bemât Keyila mo yi e vwɔ̂ BeFilisti. 

6Jeng de Abiyatar Ahimɛlɛk, à tele wɔ na Davit e Keyila, a vɔk ɛ̀ radîng pyɛ̂ fwôm 

rangsâl Dagwi. 

7Ba hwo ha a Saul wɔgɔ, Davit a ga vɛ hɛ e Keyila, ko a hwo bare, a ye, “Ey 

yaa! Dagwi a ga vey tɛ̀ a me hɛ e vwɔ hom! A ga vey gaba e segun na tó mɛ 
e ji repomo de ba gwɔrɔ rɛ na jwâ-pomo de be bangas ri mo na bewɔ́rɔ dyam.” 

8Saul a yishi bemât como mɛ mwa, na be nusu wɔ̀ to como e Keyila, na be wɔ̀ 

rɔnɔ, be tɛ̀ Davit na bemat mɛ e tē. 

9Jeng de Davit a wok, Saul a sé yong gwong de ê wɔ̀ mɔrɔ hɛ, a hwo ha a 

Abiyatar, piris, a vey na radîng pyɛ̂ fwôm rangsâl Dagwi. 

10Ko Davit a hwo rangâl Dagwi, a ye, “À Dagwi Darwey, Dagwî Israyɛl, ma ga 

wok, Saul a sé yong ɛ, na a vey e Keyila, na a ba wey na repomo mo yaga me, 
sam mō. 

11Bemât Keyila ba rɔda nára me e ji vwɔ̂ Saul arɛt? Saul o a rɔda gyirik vey, 

sede remo de ma wok a? À Dagwi Darwey, Dagwî Israyɛl, gabɔk wɛt, ha a me!” 
Ko Dagwi Darwey a ye, “Ey, a rɔda vey.” 

12Davit o a to gwɛ̌ rangal, a ye, “Sɛ̌ bemât Keyila mo bê nára me tanga bemat 

hom e vwɔ̂ Saul arɛt?” Ko Dagwi Darwey a toyo a yɛ, a ye, “Ey, ba rɔda ra ano.” 

13Yaga ano, Davit a vɛ̌ sogo tanga bemat mɛ sede naga betyiimin (600), ba kyè 

yi e Keyila dey-dey, ko ba kyě gǎ e bebak vane mo. Jeng de Saul a wok, Davit 
a ga hywit ɛ yi e Keyila, ko a vɛ̌ to ɛ kwong. 

Saul a kyě ro Davit 

14Davit kwong a sangal e nekwɔn dál e tê hey, e bak berahwol bagat na repomô 

Zif. Saul a dopse jāma hɛ kayɛ jeng, ko Dagwi a nára Davit o e vwɔ mɛ wɛt. 

15E jeng cak Davit a kana sè sangal e Hɔrɛsh e hey bagat na Zif, ko a hwo wok, 

Saul a ga nusu, e kyě jāma hɛ, na a wey mɛ. 

16Yɔnatan, hwêy Saul, a wɔ́ na Davit e Hɔrɛsh o, ko a ha a yɛ ha de hê gwɛ̌ a 

yɛ yey ting wɔgɔ, Dagwi ê sɛlɛ hɛ. 

17A yang ɛ, “Hwo tɛ̀ bengyip wɛt! Da hom a rɔda sɛ̀ o, na a tɛ̀ vwɔ mɛ e ra 

hwo wɛt. Hwà rɔda tɛ́ o gbɔng gwɔ̀m BeIsrayɛl, ko me ma rɔda tɛ́ me mwât sɛlɛ 
mō. Da hom pyɛ mɛ mwa a tɔk ano.” 

18Yɛn beba ba to wuna hɛn na sira na bemɛn e nuyêl Dagwi Darwey. 

E bama mo, Yɔnatan kwong a to ɛ vɔk e lɔ, ko Davit a re nuyel na sangal 
e Hɔrɛsh. 

19Bemât Zif behak ba wɔ́ na Saul e Gibeya, ba ha a yɛ, ba ye, “Davit à wane 

e lɛrɛ e nekwɔn dál e vwel mot, e Hɔrɛsh, e rahwôl Hakila de wa sé e rwa batin 
na hêy Yuda. 

20Yaga ano, à gbɔng gwɔ̀m, vey na wot kayɛ jeng de hwó simo, ko wot ê ra 

gwong de wot ê nára a hwo hɛ e vwɔ mō.” 

21Saul a toyo a yɛn, a ye, “Tik na Dagwi Darwey a tɛ̀ nerat mɛ e ra yin, remo de 

yin a di nemwishish hom! 

22Kyè in, na yin wɔ̀ gwɛ̌ tɔk kwɔn o. Tɔk in kwɔn de a sangal ɛ tɛk, na mwat de 

a di ɛ e kwɔn o, yaga ba ha a me, a vɔk netsitsɛng neves tyɔng wɛt. 

23Wɔ̀ ngyɛgɛt hin, na yin tɔk nekwɔn de e lɛsɛ hɛ ɛ, ko sede yin a ga tɔk nɛ tɛk, 

ko yin toyô ba ha a me. Ma rɔda kyè tanga yin, ka sede a sé e bak vwel 
wane mo, ko ma rɔda jāma hɛ e ji mwâ câng Yuda.” 

24Yɛn a sogo, ba vo gwong ziri vɔk e Zif, ba tānga kyè e nuyêl Saul. Davit kwong 

tanga bemat mɛ ba sé e ji hêy Mawon e kwɔ̂n gbingiring hak e bak batin na hêy 
Yuda. 

25Jeng de Saul tanga bemat mɛ ba sogo, ba sé jāma hɛn, ko ba ha a Davit 

ha mo. A gwɛ̌ kyè, a wɔ̀ sangal e kwɔ̂n dál e raku, e hêy Mawon. Sede Saul a 
wok ano, a kyè vɔk e ji hêy Mawon o e de jamâ Davit o. 

26Saul tanga bemat mɛ bá sè kwey e bak raku mo womo, ko Davit na bemɛ à 

bemat bá sè kwey e bak o woro arɔng. Davit á sè tē ngyɛ́k na a hywit ɛ yi na 
Saul, ko e jeng o Saul na bemat mɛ ba tē ngyɛ́k na be gwɔrɔ a BeDavit nu, na 
yɛn a vo ɛn. 

27E ji jeng yane, tom hwak a hwo vey, a yâng Saul, “Vey ziri! BeFilisti ba ga vêy 

jugu e vwel o!” 

28Saul kwong a hala rô Davit, ko a kyè wɔ̀ man como na BeFilisti. Yaga ano de 

ba vo a kwɔn hane rezâ Raku Gas Ɛn. 

29Davit kwong a kyè yi e hwomo, a wɔ̀ sangal e nekwɔn dál ne Ɛn-Gɛdi. 

1 Samwɛl 24 
Davit a sɛ̀ kwɔn, ko a mɔrɔ Saul wɛt 

1Bama de Saul a toyo yi e de rô BeFilisti, ba ha a yɛ, Davit à wane e berakû Ɛn-

Gɛdi. 

2Saul a kasa bemât como gu batat (3,000) yi e sevwêl Israyɛl mwa, ko a sogo 

mɛ wɔ̀ jāma Davit na bemat mɛ e bak beraku de vyēl shi yê hey ya sé ɛ. 

3A hwo wul e kwɔ̂n kara tyīmit bagat na gwong. Kwɔn hane ha vɔk gbɔng fwara, 

ko a hwo yel, na a nú-jey, ko Davit na bemat mɛ, yɛn a sé sangal e hwomo e ji 
fwara mo, e ma here. 

4Bemat mɛ ba ha na yɛ show-show, “Di, jeng a yemo de Dagwi Darwey a ga 

kana ha a hwo, ê nɔng o mwât repugu mō e ji vwɔ mō, ko hwô tɔk ra pyɛ de 
hwà di ya jam a hwo na yɛ.” Davit a hwo sogo, a kyè yaang yaang, a wɔ̀ yɛrɛ 
cɛ̂k tîn rugû Saul. 

5E bama mo, yêy Davit ya gang ɛ na shɔt, yaga pyɛ de a ga ra. 

6A yâng bemat mɛ, “Dagwi Darwey a ro mɛ, na me tɛ̀ vwɔ hom e ra darwey 

hom, de a kasa hɛ, na a sè gbɔng gwɔ̀m!” 

7Na há hane Davit a dul mɛ̀ bemat mɛ, a tɔk simo a yɛn, na be hwo e ra 

Saul wɛt. Saul a sogo, a nusu yi e fwara mo, a kaba gwong, a kyè pyɛ mɛ. 

8Davit arɔng a sogo, a nusu, ko a moklo Saul, a ye, “À darwey, gbɔng gwɔ̀m!” 

Saul a doyo, a di bama mɛ. Davit a ye guduruk na bayis mɛ e vwel, na a nɔng 
ɛ nerey. 

9A yang ɛ, “À dagwɔ, e sɛ́ de ya tɛ̀, hwo wéres betong na neha bemat de be 

tang o, Davit e jāma na a wey na hwo arɛt? 

10Yunung hwà tɔk di, Dagwi Darwey a ga nɔng me hwo e vwɔ hom e ji fwara. 

Bemat behak ba yang me, me mɔrɔ hwo, ko ma wok nemwishish mō, ma ye, 
ma rɔda tɛ̀ vwɔ, na me mɔrɔ darwey hom, de Dagwi Darwey a kasa hɛ wɛt. 

11Di, à da, di cɛ̌k rugu mō à yet e vwɔ hom! Ka ma yâng mɔrɔ hwo, ko mwa ano, 

ma de yɛrɛ cɛ̌k rugu mo zɔng! Tik na hwo tɔk, me simo me ra a hwo nengyas, 
na me to kyɛ́ me nà raa hwo wɛt. Hwó ra jàma hom, na hwo mɔrɔ me, mwa ano 
de ma ra a hwo renɛn ko tyɔng wɛt. 

12Tik na Dagwi Darwey a sè mwât shɔt e tē hom na hwo, ko tik na yɛ a tala a 

me pyɔ̌n e ra hwo. Ko di, me ma rɔda ra vwɔ hom e ra hwo wɛt. 

13Sede remo de bemât raane ba ye na cinat ha, ‘Nengyas ne yi na bemât 

nengyas.’ Ko me ma rɔda ra vwɔ hom e ra hwo wɛt. 

14À gbɔng gwɔ̀m BeIsrayɛl, hwà nusu e ra wa arɛt? Hwó rɔ́ wa arɛt? Hwó raa 

revîn vu kɛ kengyanâ vu arɛt? 

15Tik na Dagwi Darwey a sè mwât shɔt, na a gas há e tē hom na hwo. Tik na a 

wok ha hom, na a sey hɛ, na a to sey me yi e vwɔ mō.” 

16E bama de Davit a ga yɛnɛ ha a Saul neha nemo, ko Saul a rangal, a ye, 

“E fwɔ mō a gwane, à hwey hom Davit arɛt?” Ko a hwo tosho na gap. 

17A yâng Davit, “Hwà dal me na nerat, hwà ga ra a me pyɛ́ ryat, ko me ma ga 

ra a hwo pyɛ́ vyes. 

18Ko hwà ga to gwɛ̌ dura a me pyɛ ryat yunung, yaga Dagwi Darwey a ga nɔng o 

me e vwɔ mō, ko di, hwà ka mɔrɔ me wɛt. 

19Ka sede mwat a sɛ̀ mwât repugu mɛ, ko a rɔda tik ɛ kwen arɛt? Tyɔng 

tyɔng wɛt! Ko tik na Dagwi Darwey a tala hwo na pyɛ ryat de hwà ga ra a me 
yunung. 

20Di, ma tɔk, hwà rɔda tɛ́ o gbɔng gwɔ̀m BeIsrayɛl, segwɔm o sa rɔda tumal e ji 

vwɔ mō. 

21Tik na hwo sira a me na Dagwi Darwey, hwà rɔda wey na cáng hom wɛt, ko 

hwà rɔda to yishing reza hom yi e lɔ da hom arɔng wɛt.” 

22Ko Davit a sira a yɛ. Saul kwong a to ɛ vɔk e lɔ, ko Davit tanga bemat mɛ yɛn 

a tút vɔk e kwɔ̂n dál. 

1 Samwɛl 25 

Rehâ Davit, na Nabal tanga Abigɛl 

1A vane ano, Samwɛl a ku, ko BeIsrayɛl mwa ba tula hɛn, na be tosho sesin 

mɛ, ko ba lɛrɛ hɛ e lɔ mɛ e Rama. Davit kwong a sogo, a gyirik a kyè yikyik vɔk 
e rwa batin e ji hêy Paran. 

2-3Darwey hwak á sè e repomô Mawon, reza mɛ a Nabal, wɔgɔ, Tɔ́n wo lɔ 

Kalɛp. Cap mɛ ya sè e Karmɛl bagat na Mawon; a vɔk tyīmit gu batat (3,000) na 
vyēl shi gu rining (1,000). Rezâ hwā mɛ a Abigɛl. Hwā mo a vɔk netsitsɛ̂ng bare 
ciwil, a to sè rwat e bayis tyɔng wɛt, ko sa mo á sè gbàrak, a to se mwât shom. 
E jeng yane, Tɔ́n a se hwon tôt tyīmit mɛ mo e Karmɛl. 

4Davit a sè e ji hey hane, ko a wok, Tɔ́n a sé hwon tôt tyīmit mɛ. 

5A hwo tomo bewen kuru wɔ na yɛ, a yang ɛn, “Tút in wɔ e Karmɛl, na yin wɔ̀ 

kyul a me Tɔ́n. 

6Yê show de yin ê ye, a het ngan: Tik na Dagwi a tɛ̀ netyang e ra hwo na belɔ 

mō vɔk e shey de he kyè vey, na a tɛ̀ yas mō ye mara! 

7Ma wok, hwà sé hwon tôt tyīmit mō. Ma simo me bare a hwo, bemât gyêng 

tyīmit mō ba kana sè e ngamo tanga wot, ko wot a ra a yɛn pyɛ cak wɛt, vit a 
pyɛ mɛn cak de ya ka vuru hɛ mwa jeng de yɛn á sè e Karmɛl. 

8Rangal hɛn, ko yɛn ê tɔk ha a hwo. Gabɔk, sey bewen de ma tomo hwo na yey 

rining, sede remo de jeng yemo ya sé ye nzem. Nɔt ɛn tanga me, hwey mō 
Davit, pyɛ de hwà di ya jam.” 

9Jeng de bewên Davit ba wɔ̀ wul, ba ha a Tɔ́n neyɛnɛ̂ pyɛ̂ mwa de Davit a ha, 

ko ba sangal be gyeng. 

10Tɔ́n a toyo a yɛn na ha, a ye, “E wa de be tang ɛ a Davit ɛ? E wa à hwêy 

Yisai arɛt? Ma tɔk ɛ wɛt. Besam ba sé kpɛɛ a remo de ba tele yi na bedanelɔ 
mɛn! 

11Mê hwo jut kpam-tuk na nshî sɔ hom, tanga banamâ vyēl de ma yɛt a bemât 

hwôn tyīmit hom, na me nɔ̂ng bemat de ma tɔk kwɔn de ba yi ɛ wɛt a?” 

12Bemât Davit o ba toyo, ba wɔ̀ ha a yɛ kayɛ pyɛ de Tɔ́n a ha. 

13Davit a hwo yang ɛn, “Gana hin bewal min!” Kawɛ mwat a gana wal mɛ, Davit 

kwong a gana mwɛ, ko a kyè tanga bemat mɛ sede naga benaas (400), bwâng 
bemat naga beba (200) ba sangal e de gyêng pyɛ́. 

14Hwak e ji bemât Tɔ́n a ha a Abigɛl, hwā mɛ, “Hwà wok a? Davit a ga tomo 

betom mɛ yi e tê hey, na be vey kyul dalɔ mot, ko yɛ a dusa hɛn. 

15Ko di, bemat o bá dura a wot nerat tyɔng wɛt! Yɛn a ra a wot pyɛ cak wɛt, pyɛ 

mot cak ya ka vuru hɛ wɛt mwa jeng de wot á sè e hey tanga yɛn. 

16Yɛn a tɛ́ ɛn a wot sede ruga de wa dul ot naturuk tanga nagwi, mwa jeng de 

wot á sè gyeng tyīmit mot e hey. 

17Yaga ano, bare na hwo bin di pyɛ de hwà rɔda ra, yaga wot e bɛrɛng, sede 

ba rɔda ra a dalɔ mot tanga belɔ mɛ mwa nengyas. Yɛ a sé yerê mwat vwes 
hwak tyɔng wɛt, vit a mwat de e tɔk ha a yɛ, na a wok.” 

18Remo-remo, Abigɛl a hwo ra ziri, a tula bagat kpam-tuk naga beba (200), na 

nshî anap e beburâ vyēl beba, na banamâ tyīmit tyungun de ba ga yong, na 
alkama de ba halang e gwopey, na nèy anap gushuk de ba shumung naga 
(100), tanga nèy regwi de ba shumung, ko ba mát nɛ bagat o naga baba (200). 
A tɛ̀ pyɛ́ mo mwa e ra bemadung, 

19ko a yâng bewen lɔ mɛ, “Ci in mɛ e nuyel hom, me à wane mê raa hin vey.” 

Ko a ka ha a rwas mɛ wɛt. 

20A sé kyè e ra madung mɛ wɔ̀ gyirik, a wɔ̀ wul mâ raku, ko ras de a di Davit 

tanga bemat mɛ ba sé gyirik, ba vɛ̀ be man. 

21Davit a ga kana ye, “Ko sɛ̌ a sé fwôm zɔng de ma ra, de ma gyeng a sa womo 

yas mɛ e ji hey! Vit a pyɛ de ya ka vuru hɛ e ji yɛ. Ko di, a sé tala me na pyɛ́ 
vyes e ra pyɛ́ ryat de ma ra a yɛ. 

22Tik na Dagwi a wey na me, ka sede ma tik rwas gwining e ji bemat mɛ na 

neken gyam gasi he ye gbey!” 

23Jeng de Abigɛl a di Davit, remo-remo a hwo gyirik yi e ra madung mɛ, a gaba 

guduruk e vwel, 

24a gaba e cât bol mɛ, a ye, “À da, tɛ̀ nɛn hane mo e ra me zɔng! Gabɔk wɛt, à 

darwey, simo a me na me hanat, me ra won, na hwo simo, na hwo wok reha 
hom. 

25À da, hwo kwon tɛ̀ tong na hâ Tɔ́n gwarap wane wɛt. Yɛ a sé tyɛng na za mɛ, 

ko e rá pyɛ̂ netɔn arɔng. Di, ma kana di bewen de hwà tomo mo wɛt, yaga ma 
kana sè e kwɔn o wɛt. 

26A remo, à da, e Dagwi Darwey de a ga ró o nà mɔrɔ mwat, na talâ pyɔ̌n na 

vwɔ mō pyɛ mō. Ma sira a hwo, sede remo de Dagwi Darwey a sé wo neken, 
ko sede remo de hwà sé kwen arɔng, tik na bemât repugu mō tanga mwa vemo 
de be jāma be ra a hwo nengyas, be tɛ́ ɛn sede Tɔ́n wane. 

27Gabɔk, à da, sey nɔrɔ hemo de ma vey nɔng o, na hwo nɔ̂ng bewen de ba sé 

na hwo. 

28Gabɔk, hàla a me de ma tɛ̀ yey ting, ma dul o. Dagwi Darwey a rɔda tɛ̀ o, hwo 

sè gwɔ̀m, ko negwɔm o na rɔda nàra e lɔ mō gbak-gbak, yaga hwó to como 
yaga yɛ. Ba rɔda sɛ̀ pyɛ vyes cak e ji mo ko tyɔng wɛt mwa jeng de hwà rɔngɔl 
kwen. 

29À darwey, ka sede mwat hwak a simo, a wey na hwo, ko Dagwi Darwey a 

rɔda dul neken mō sede remo de mwat a sé gyep pyɛ ryat mɛ. Ko a rɔda werek 
bemât repugu mō, sede ba werek gwofwa yi e ji negazik. 

30Jeng de Dagwi Darwey a ga yɛnɛ ra a hwo mwa pyɛ́ ryat de a ga kana sira a 

hwo, na a to tɛ̀ o, hwo se gwɔ̀m Israyɛl, 

31hwà rɔda ba tɔk ye tɔgɔ, yaga hwà mɔrɔ mwat sana tin o, kɛ hwà tala pyɔ̌n 

e ra pyɛ de mwat a ra a hwo wɛt. Jeng de Dagwi Darwey a ga dura a hwo nerat 
mɛ, gabɔk à da, hwo kwon ye bam a me wɛt.” 

32Davit a yâng Abigɛl, “Óoo, ma feng a Dagwi Darwey, Dagwî BeIsrayɛl, de a 

tomo hwo, na hwo vey man na me yunung! 

33Dagwi a tɛ̀ nerat e ra hwo yaga netsitsɛng de hwà vɔk, de hwà dul me nà ra 

nɛ̂n mɔrɔ̂ mwat, na me to tala pyɔ̌n na vwɔ hom yunung. 

34Mwin, me sira me na Dagwi Darwey, Dagwî BeIsrayɛl, de a dul me nà wey na 

hwo yunung, ka sede hwà kana ra ziri vey man na me wɛt, ma yâng ka tɛt a 
Tɔ́n ɛ wen gwining, na a wul gasi wɛt!” 

35Ko a hwo sey pyɛ́ yane de a vey nɔng ɛ, ko a yang ɛ, “Kyè tyang vɔk e lɔ mō. 

Di, ma ga wok won mō, ma to sey ha mō.” 

36Jeng de Abigɛl a toyo vɔk e lɔ, a pom, a sɛ̀ Tɔ́n a sé ra nzem rê pyɛ́ yere ne 

begwɔ̀m, a sé wok yey pyɛng, a sé feng tyɔng wɛt. Yaga ano, Abigɛl a ha a yɛ 
pyɛ cak wɛt sɛ̌ gasi ha ye gbey. 

37Nusu hwol o, jeng de siring wa ga hàla hɛ, hwā mɛ a hwo ha a yɛ pyɛ̂ mwa de 

ya té, ko yey mɛ ya vɛ̌ tùt ɛ, a pere wɔ̀ tɛ́ ɛ gbɛrɛk sede revin. 

38Bamâ sede nepɔlɔ kuru, Dagwi Darwey a vɛ̌ rusu hɛ, a pere wɔ̀ ku. 

39Jeng de Davit a wok, Tɔ́n a ga ku, ko a ye, “Áaa à gwi, ma feng! Dagwi Darwey 

a ga tala a me pyɔ̌n, yaga Tɔ́n womo a bomo a me ha, ko Dagwi a ga dul me, 
mwât fwom mɛ, yi e neves, a ga tɛ̀, nengyas Tɔ́n na ga toyo e ra to mɛ.” 
E bama mo, Davit a tomo, be wɔ́ a yɛ pyâp Abigɛl, na a tɛ́ ɛ hwā mɛ. 

40Jeng de betom o ba wɔ sɛ̀ Abigɛl e Karmɛl, ba ha a yɛ, Davit a tomo hɛn na 

yɛ, na be wɔ̀ jut ɛ, na a tɛ́ ɛ hwā mɛ. 

41Remo-remo, a ye guduruk e vwel, ko a ye, “Me à womo, mê se sam mɛ, mê 

yóng me, na me kus bol bemât fwom mɛ.” 

42Ano, a hwo yóng ɛ ziri, a tút e ra madung, ko a vɔk ɛ behwông fwom mɛ 

betungun. A hwo raa betom Davit, a vɛ̌ wɔ̀ tɛ́ ɛ hwā mɛ. 

43Davit o a ga kana to jut Abinowam wo Yɛzrɛɛl; mwa hɛn ba tɛ́ ɛn beha mɛ. 

44Saul kwong a ga kana jut hwóng mɛ Mikal, hwâ Davit wo mɛsɛng, ko a nɔ̂ng 

Palti, hwêy Layish, de a sé yi e Galim. 

1 Samwɛl 26 
Davit a to sɛ̀ kwɔn gbak, ko a mɔrɔ Saul wɛt 

1A vane ano, bemât Zif behak ba wɔ́ na Saul e Gibeya, ba ha a yɛ, ba ye, “Davit 

à wane e lɛrɛ e rahwôl Hakila, wane de wa sé e rwa batin na hêy Yuda.” 

2Saul a hwo sogo ziri tanga bemât como mɛ gu batat (3,000) de a kasa yi 

e Israyɛl mwa, vɔk e hêy Zif, na be wɔ̀ jāma Davit. 

3A wɔ̀ tɛ̀ buk mɛ e gwông rahwôl Hakila. Davit kwong á sè na sangal e hey. 

Jeng de a wok, Saul a ga raa hɛ vɔk e hwomo, 

4a tomo bemât wɛrɛm, ko ba ha a yɛ wɔgɔ, mwin, Saul a ga wɔ̀ wul e hwomo. 

5Remo-remo, a sogo vɔk e kwɔn de Saul a tɛ̀ ɛ bûk como mɛ, ko a di kwɔn de 

Saul tanga Abnɛr Nɛr, mwât nuyêl bemât como mɛ, ba dyɛng, ba wɔ́ ɛ nevwa. 
Saul a wɔ́ nevwa e tê bemât como mɛ, yɛn a rɔnɔ hɛ. 

6Davit a hwo rangâl Ahimɛlɛk WoHiti tanga Abishai, gwà Yowap de neng mɛn 

a Zɛruya, a ye, “Wa e ji min a rɔda wɔ̀ kyɔk me vɔk e ji bûk comô Saul ɛ?” 
Abishai a ye, “Ma rɔda wɔ tanga hwo.” 

7Ano kwong, jeng de nabwalak na vey, Davit tanga Abishai ba hwo sogo wɔ e ji 

bûk comô Saul. Ba wɔ̀ sɛ̀ Saul e de nevwa e tê buk o, a tòro bara mɛ e vwel 
bagat na rato mɛ. Abnɛr tanga bwâng bemât como ba dyɛngɛs, ba gwɔrɔ hɛ. 

8Abishai a yâng Davit, “Dagwi a ga nɔng o mwât repugu mō e ji vwɔ mō yunung. 

Tik na me luga hɛ na bare mɛ, na me man na vwel; ma rɔda toro hɛ ba wɛt.” 

9Davit a yang ɛ, “Hwo mɔrɔ hɛ wɛt. Wà a rɔda tɛ̀ vwɔ mɛ e ra womo de Dagwi 

Darwey a ga kasa, ko a sè hal nà renɛn ɛ?” 

10Tsak o mwin, e Dagwi Darwey pyɛ mɛ de a rɔda rusu hɛ a mɔrɔ, kɛ jeng reku 

mɛ yê vey kɛ bê mɔrɔ hɛ e de como ayi. 

11Dagwi Darwey a ro mɛ, na me tɛ̀ vwɔ hom e ra womo de Dagwi a kasa! Jut 

bara tanga gacɔ̂ng nshî sɔ zɔng, na wot kyè mɛ. 

12Ano Davit a jut bara tanga gacɔ̂ng nshî sɔ de ya sé bagat na rato mɛ, yɛn a 

vɛ̌ kyè nedem mɛn. Vit a mwat de a sene, na a di kɛ a wok, mwa hɛn ba nàra 
e ji nevwa sede ba kushu, yaga Dagwi Darwey a tɛ̀ nevwa na vo ɛn. 

13Davit kwong a kyè wɔ e gura hwak, a wɔ̀ tumal e rahwol de wa sé yikyik tyɔng 

yi e hwomo, tyɛl ya kyé ya sé gbey tyɔng e tē mɛn. 

14Davit a hwo yila bemât como tanga Abnɛr Nɛr na gbɔng fwɔ, a ye, “À Abnɛr! 

Hwà rɔda simo a me wɛt a?” Abnɛr a toyo a yɛ, a ye, “Hwà sé wa de hwo gbɔ 
ano, na hwo shina gwɔ̀m ɛ?” 

15Davit a yang ɛ, “Hwà sé suga wɛt arɛt? Wà de a to sé sede hwo e ji Israyɛl ɛ? 

Yaga sɛ́ de hwà gyeng nekên darwey mō gbɔng gwɔ̀m wɛt ɛ? Mwat hwak á vey, 
na a ba wey a hwo na darwey mō gbɔng gwɔ̀m. 

16Pyɛ de hwà ra ya sé naka ko tyɔng wɛt! Ma sira a hwo na Dagwi Darwey, hwà 

jam ka be mɔrɔ hwo, yaga hwà gyeng nekên darwey mō womo de Dagwi 
Darwey a kasa wɛt. Di, bara tanga gacɔ̂ng nshi de gbɔng gwɔ̀m a tik bagat na 
rato mɛ, ya sé e gwa a?” 

17Saul a pere wɔ̀ tɔk fwɔ̂ Davit, a rangal, a ye, “E fwɔ mō a gwane, a hwey hom 

Davit a?” Davit a toyo a yɛ, a ye, “Ey, e nwáng, à darwey hom.” 

18A to ye, “Yaga sɛ́ de hwo, darwey hom hwà se raa me, sam mō ɛ? E yɛ̌ pyɛ 

vyes kɛ rirɛ̌ renɛn de ma ra arɛt? 

19À darwey, tik na hwo wok ha hom. Ka sede e Dagwi Darwey de a tɛ̀ o, na hwo 

vɔk repugu na me, ko tik na wot gang-nshi na yɛ, na wot nára a yɛ nɔrɔ̂ yas de 
be yɛt. Ko ka sede e bemat à vɛ, tik na Dagwi Darwey a kyini hɛn. Yɛn a ga ro 
me yi e vwêl Dagwi Darwey vɔk e vwel duk, kwɔn de he tɛ̀, me re a bedagwi 
beduk fongol! 

20Hwo kwon tik, be mɔrɔ me e vwêl bemat beduk yikyik yi na Dagwi Darwey wɛt. 

Yaga sɛ́ de hwo, gbɔng gwɔ̀m Israyɛl, hwà nusu, na hwo kyě jāma me, 
kengyanâ vu kining, sede mwat de e ra jāmâ rip e berahwol ɛ?” 

21Ko Saul a hwo ye, “Ma ga buru. Toyo, à hwey hom Davit! Mê to ra a hwo pyɛ 

cak de yê wey na hwo wɛt, yaga yunung hwà tɛ̀ neken hom na sé pyɛ simo 
tyɔng wɛt. Ey, ma ga ra fwôm netɔn! Ma ga buru ding-ding.” 

22Davit a toyo a yɛ, a yang ɛ, “À darwey hom, bāra mō a wot. Tomo wen hwak, 

a vey sey wɛ. 

23Ko bàre, Dagwi Darwey a rɔda tala kawɛ mwat tyɛng na negwɔn mɛ de na sé 

cik tanga nemo de ne bana hɛ arɔng. A ga nɔng me hwo e ji vwɔ hom yunung, 
ko ma ka tɛ̀ vwɔ hom e ra hwo womo de Dagwi Darwey a ga kasa wɛt. 

24Di, sede remo de ma tik o kwen yunung, yaga neken mō na sé pyɛ simo 

e nuyel hom, ano arɔng, tik na neken hom ne se pyɛ simo e nuyêl Dagwi 
Darwey, na a pat me yi e ji karɛ reyɔm!” 

25Saul kwong a yâng Davit, “Tik na Dagwi a tɛ̀ nerat e ra hwo, à hwey hom 

Davit! E ji kayɛ pyɛ de hwà rɔda ra, hwà rɔda di wɛng!” Davit kwong a kyè 
kwɛngɛl mɛ, ko Saul arɔng a toyo hɛ vɔk e lɔ mɛ. 

1 Samwɛl 27 
Davit a sangal na BeFilisti 

1Davit a hwo bare e yey mɛ, a ye, “Tuhak, ma rɔda ba wey e vwɔ̂ Saul. Pyɛ de 

ya dal, na me ra, ma rɔda tele, me wɔ̀ dal e vwêl BeFilisti. Sede Saul a di 
me wɛt, ko a rɔda ye bam, a tik jama hom e vwêl Israyɛl, ko ma rɔda hywit me 
yi e vwɔ mɛ.” 

2Ano kwong, yɛ tanga bemât raa mɛ naga betyiimin (600) ba kyè, ba wɔ̀ wuna 

hɛn na Akish, hwêy Mawɔk, gwɔ̀m repomô Gat. 

3Yɛ na bemat mɛ ba sangal e hwomo e Gat, kawɛ e ji mɛn a sangal tanga belɔ 

mɛ, Davit arɔng tanga beha mɛ vane beba, Abinowam wo Yɛzrɛɛl tanga Abigɛl, 
hwâ kwɔ̌ Tɔ́n yi e Karmɛl. 

4Jeng de ba ha a Saul wɔgɔ, Davit a ga tele vɔk e Gat, a to re nuyel na raa 

mɛ wɛt. 

5Tuhak, Davit a yâng Akish, “Ka sede a jam a hwo na me, ko tik na hwo nɔng 

me kwɔn e kerepomo kehak e jey, na me sangal ɛ. Yaga sɛ́ de me, mwât fwom 
mō, ma rɔda sangal tanga hwo, gwɔ̀m, e ji gbɔng repomo mō ɛ?” 

6Tuk hane mo, Akish a hwo nɔng ɛ repomô Ziklak na a sangal ɛ. Yaga ano de 

repomô Ziklak ra tɛ́ ɛ rê begbɔng begwɔ̀m Yuda vey e yunung. 

7Davit a sangal e yɛnɛ̂ sevwêl BeFilisti shey hining na pɛl naas. 

8E jeng yane mo, Davit tanga bemat mɛ, be sangal be nunus wɔ̀ jugû 

BeGeshur, na BeGirzi tanga BeAmalɛk, bemât vwarâ yerê Yuda, vemo de ba 
sangal e bebak vane yi e Tɛlɛm vɔk e hêy gbingiring hê Shur pere wɔ̀ wul mɛ 
vwêl Misra. 

9Sede Davit a wɔ̀ jugu bemât bebak wane mo, e wey na yɛn mwa, e ka tɛt ɛ 

rwas kɛ hwā wɛt, ko e hashe berɔndɔng, na vyēl, na bemadung, na bemaryat 
tanga berugu. Kayɛ jeng de a toyo vey na Akish, 

10ko e rangal hɛ, “Hwà wɔ̂ jugu mo e gwa yunung ɛ?” Ko tuhak Davit e yang ɛ 

wɔgɔ, a yi e bak batin e vwêl Yuda, tuhak e yang ɛ, a yi e bak batin e vwêl 
BeYɛramɛyɛl, tuhak arɔng e yang ɛ, a yi e bak batin e vwêl BeKeni. 

11Davit e tɛt ɛ mwat hwak kwen, na a vey na yɛ sam de ba vo e como wɛt, yaga 

sam o ê kwon ha e Gat hâ pyɛ́ de Davit a ra. A ragas netsitsɛng nane mwa jeng 
de á sangal e vwêl BeFilisti. 

12Ko Akish a tɛ̀ gap mɛ e ra Davit. A bare, e yey mɛ wɔgɔ, Davit a ga tɛ̀, bemat 

mɛ BeIsrayɛl ba kyɛ́ ɛn hɛ; yaga ano ê tɛ́ ɛ mwât fwom mɛ mwa neken mɛ. 

1 Samwɛl 28 

1E jeng yane, BeFilisti ba tula bemât como mɛn, na be tó mɛ na BeIsrayɛl, ko 

Akish a yâng Davit, “A sé naka na hwo tɔk wɔgɔ, hwo tanga bemat mō, yin a 
rɔda sɛ̀ me wɔ̂ tô como.” 

2Davit a toyo a yɛ, a ye, “A sé tyɛng, hwà rɔda di pyɛ de me, sam mō, ma tɔk 

ra.” Akish a yang ɛ, “A sé naka. Ma rɔda tɛ̀ o, na hwo tɛ́ o mwât gyeng hom 
mwa neken mō.” 

Saul a wɔ na hwā vwoshon wo Ɛndɔr 

3Samwɛl a ga kana ku, ko BeIsrayɛl mwa ba ga tosho sesin mɛ, ba ga lɛrɛ hɛ 

e repomo mɛ, e Rama. Ko Saul a ga ro bemât batô bes na bevwoshon yi 
e vwel o. 

4BeFilisti kwong ba tula hɛn, ba wɔ̀ tɛ̀ bǔk como e Shunɛm. Saul arɔng a tula 

BeIsrayɛl mwa, yɛn a wɔ̀ tɛ̀ mɛn à bǔk como mo e bahwôl Gilbowa. 

5Jeng de Saul a di bemât comô Filisti, nemi na gaba a yɛ e yey, ko a vow rebek 

sizɔng yaga bengyip. 

6A rangâl Dagwi Darwey, ko Dagwi Darwey a toyo a yɛ na pyɛ cak wɛt, kɛ e ji 

negwi, kɛ yi na masa na Urim tanga Tumim, kɛ yi na bezarap Dagwi arɔng wɛt. 

7Yaga ano, a yâng bemât badu mɛ, “Jāma hin a me hwā de a vɔk retô vyoshon, 

yaga na me wɔ na yɛ, na me rangal hɛ.” Ko bemât badu mɛ ba yang ɛ, “Di, hwā 
hwak a sé e repomô Ɛndɔr de a vɔk retô vyoshon.” 

8Ano kwong, Saul a hwo sege berugu mɛ, na a tɛ́ ɛ sede mwat hwak, a jut 

bemat mɛ beba, a kyè mɛ, yɛn a wɔ̀ wul lɔ hwā mo naturuk. A yang ɛ, “Mara a 
me na retô vyoshon, na hwo vey a me na mwa mwat de ma rɔda kaba a hwo 
reza mɛ.” 

9Ko hwā mo a yang ɛ, “Hwà tɔk, gbɔng gwɔ̀m a ga ro bemât batô bes na 

bevwoshon yi e vwêl Israyɛl. Yaga sɛ́ de hwó simo tɛ̀ me e segun, na be mɔrɔ 
me ɛ?” 

10Saul a hwo sira a yɛ, a ye, “Sede remo de Dagwi Darwey a sé wo neken, ma 

sira me, vit a pyɛ de ya rɔda té na hwo!” 

11Hwā mo a hwo yang ɛ, “Hwó simo, me yila a hwo wɛ̌ mwat o ɛ?” A yang ɛ, 

“Yila a me Samwɛl.” 

12Ras de hwā mo a di Samwɛl, ko a pɛl kun, a yâng Saul, “Yaga sɛ́ de hwà 

kwɛlɛng me, ko sɛ̌ hwà sé Saul arɛt?” 

13Gbɔng gwɔ̀m o a yang ɛ, “Hwo kwon sap wɛt! Hwà di sɛ́ ɛ?” Hwā mo a yang 

ɛ, “Ma di wovuvwel hwak a sé turus vey yi e vwel.” 

14Saul a rangal hɛ, “A sé sede wa ɛ?” Hwā mo a yang ɛ, “A sé mwakuk o, a tɛ̀ 

gworugu, a sé turus mɛ vey pom.” Saul kwong a vɛ̌ tɔk a sé Samwɛl, a hwo ye 
guduruk na bayis mɛ e vwel, na a nɔng ɛ nerey. 

15Samwɛl a yang ɛ, “Yaga sɛ́ de hwà sé bɔrɔk me, na hwo toyo, na me vey ɛ?” 

Saul a toyo a yɛ, a ye, “Ma sé e ji rezot sizɔng, yaga BeFilisti ba sé tó como na 
me. Dagwi a ga nɔng me bama, e to toyo a me na ha wɛt, kɛ yi na bezarap mɛ, 
kɛ e ji negwi ayi. Yaga ano de ma sé yishi hwo, na hwo dura a me pyɛ de mê 
ra.” 

16Samwɛl a yang ɛ, “Yaga sɛ́ de hwó rangal me, remo de Dagwi Darwey a ga 

nɔng o bama, na a tɛ́ ɛ wo repugu mō ɛ? 

17Dagwi Darwey a ga ra a hwo tyɛng na pyɛ de a ga kana ha a hwo gyam yi 

e nu hom. A ga sey ɛ negwɔm yi e vwɔ mō, a ga nɔ̂ng mwat hwak, yɛ Davit. 

18Yaga hwà kana kyɛ́ o nà wok fwɔ mɛ, na hwo wey na BeAmalɛk, na hwo fugut 

hɛn, yaga shom de a vɔk e ra yɛn. Pyɛ ma yane de ya tɛ̀, Dagwi Darwey a ra a 
hwo pyɛ yemo yunung. 

19A kat mɛ, a rɔda nára hwo mwa na BeIsrayɛl e vwɔ̂ BeFilisti. Ko di, nahwol 

hwo tanga nèy mō yin a rɔda ba sè tanga me. Dagwi Darwey a rɔda nára bemât 
comô BeIsrayɛl e vwɔ̂ BeFilisti arɔng.” 

20Jeng de Saul a wok neha Samwɛl, bengyip ba vo ɛ ding-ding, ko a gaba 

e vwel, a dyɛng ɛ dɔɔlɔl, vit à yɛ na gap hak wɛt, yaga a ga ka re pyɛ cak tuk 
hane wɛt, a pere wɔ bak ɛ turuk. 

21Hwā mo a vey na Saul, a sɛ̀ ɛ, a sé vow yaga bengyip, ko a hwo yang ɛ, “À 

da, di, ma ga wet betong na ha mō, ko ma ye waa a neken hom, na me ra pyɛ 
de hwà ha a me. 

22Ano arɔng, tik na hwo wok ha hom. Sǎ me nɔng o kepyɛ re. Re, na hwo sɛ̀ 

mɛ gap, na hwo de kyè mɛ.” 

23Ko Saul a kyɛ́ ɛ, a ye, “Wey, mê re pyɛ cak wɛt.” Ko bemat mɛ beba tanga 

hwā mo ba shonong e ra yɛ e ngyen. Ano a de wok ha mɛn, a sogo yi e vwel, 
a sangal e ra gwat. 

24Hwā mo a sogo ziri, a yɛrɛ kemus mɔ́sɔ de ba gyeng kɛ naka, a jut nemuk, a 

yong, a rangas mɛ kpam-tuk sana géy-sing. 

25A vey nɔ̂ng Saul na bemat mɛ, ko yɛn a re. E bama mo, yɛn a kaba gwong 

e ji turuk hane mo. 

1 Samwɛl 29 
Begwɔ̀m BeFilisti ba kyɛ́ ɛn sɛlɛ̂ Davit 

1BeFilisti ba tula bemât como mɛn mwa e Afɛk, ko BeIsrayɛl ba tɛ̀ bǔk mɛn 

bagat na lwêl nshi e Yɛzrɛɛl. 

2Jeng de begwɔ̀m BeFilisti betungun ba ta gwarwang na bagyɛng bemat mɛn, 

behak bá sè vê bemat naga naga, ko behak vê bemat gu gu. Davit arɔng a raa 
na regyɛng o remɛ e bama mɛn tanga gwɔ̀m Akish. 

3Begbɔng bemât comô BeFilisti ba di ɛn, ba rangal wɔgɔ, “Ko BeIbrani vemo 

arɔng ɛ?” Akish a toyo a yɛn, a ye, “A sé e Davit womo de á kana sè mwât nuyêl 
Saul, gbɔng gwɔ̀m BeIsrayɛl, à wane. A sé sangal na me, a ga dal shey hining 
a remo, ko ma ga sang sɛ̀ keburu kehak na yɛ wɛt yi e tuk de a tele vey na me 
vey e remo.” 

4Bemât nuyel o ba tɛ̀ shom na yɛ, ko ba yang ɛ, “Tɛ̀ mwat womo a to hɛ, tik ɛ a 

toyo vɔk e kwɔn de hwà nɔng ɛ, a sangal ɛ. Wot e simo, a kyè tanga wot wɔ̂ 
como mo wɛt, gyeng a rɔda doyo, a tɛ́ ɛ mwât repugu mot. Hwó tē kɛ gyeng a 
rɔda ra e rɛ̌, na a gang-nshi na dalɔ mɛ, ka sede a ra ano na batô bemat 
mot wɛt ɛ? 

5Káa! E Davit womo de bá ra lwɛlɛ, bá rɛ̌, ko bá tē: “Saul a mɔbɔs bemât repugu 

gu, ko Davit a mɔbɔs bemɛ gu kuru!” 

6Ano kwong, Akish a hwo yila Davit, a yang ɛ, “Sede remo de Dagwi Darwey, a 

sé wo neken, hwà sé mwat de be tó yey na hwo wɛt. Ma yâng simo, na me 
vɔk o e ji bemât como hom, yaga ma sang sɛ̀ kerenɛn kehak na hwo yimo tuk 
de hwà vey sangal tanga me wɛt. Ko bwâng begwɔ̀m BeFilisti be simo hwo wɛt. 

7Yaga ano, toyo hwo tyang, hwo kwon ra pyɛ cak de yê lashe a begwɔ̀m o 

yey wɛt.” 

8Davit kwong a yâng Akish, “À da, e sɛ́ de ma ra ɛ? E hɛ̌ nɛn de ba sɛ̀ na me 

yimo tuk de ma dura to hom e nuyel mō vey e yunung, hemo de hê dul me nà 
wɔ̀ tó como na bemât repugu mō, à darwey hom arɛt?” 

9Akish a toyo a yɛ, a ye, “Ma tɔk, ma sey o na yey rining sede remo tom-lagwî 

Dagwi. Ko bemât nuyêl comô BeFilisti ba di, hwà rɔda wɔ̂ como mo tanga 
wot wɛt. 

10Yaga ano, tik na hwo ba sogo bop nagasi tanga bemat mō de yin a yi na 

darwey mō Saul. Kyè in wɔ e kwɔn de ma nɔng o, yin sangal ɛ. Hwo wok 
shom wɛt, yaga me pyɛ hom, hwà jam a me. Sogo bop nagasi, jeng de gasi ha 
ye gbey, ko yin kaba gwong.” 

11Ano kwong, Davit tanga bemat mɛ ba nusu bop nagasi, yɛn a toyo vɔk e vwêl 

Filisti, BeFilisti kwong ba re nuyel na kwɛngɛl wɔ̀ tut e Yɛzrɛɛl. 

1 Samwɛl 30 
Davit a wey na BeAmalɛk 

1Davit tanga bemat mɛ ba wɔ̀ wul Ziklak e tuk hê tat. E jeng de yɛn á sè vit 

e kwɔn o, BeAmalɛk ba ga kana wɔ̀ jugu bak batîn vwêl Yuda tanga Ziklak 
arɔng, ba ga tɛ̀ kya he re pomo mo hywiri. 

2Ba hashe beha e jugu mwa na nèy, ba ka mɔrɔ ko gwining wɛt, ko ba kyè mɛ. 

3Sede Davit tanga bemat mɛ ba pom, ba sɛ̀ kya ha ga re repomo mo, ko ba ga 

to hashe beha mɛn na nèy mɛn bewen na behwong, ba kyè mɛ. 

4Ko Davit tanga bemat mɛ ba tosho, ba dak bèkun na gap sede bê tē nàt, ba 

tɔk to tosho wɛt. 

5Ba hashe behâ Davit vane beba arɔng, Abinowam wo Yɛzrɛɛl tanga pwi mɛ 

Abigɛl hwâ kwɔ̌ Tɔ́n yi e Karmɛl. 

6Davit a ga yel e tat, yaga bemat ba tɛ̀ shom, ba simo bomos hɛ na beta yaga 

nèy mɛn de ba ga hashe. Ko Davit a tɛ̀ gap mɛ e ra Dagwi Darwey, Dagwi mɛ, 
ko a to sɛ̀ gap. 

7A hwo yâng Abiyatar Ahimɛlɛk, piris wɔgɔ, a vey a yɛ na radîng pyɛ̂ fwôm 

rangsâl Dagwi, ko Abiyatar a vey a yɛ mɛ. 

8Davit a hwo rangâl Dagwi Darwey, a ye, “Me raa bemât jugu vane mo a? Ma 

rɔda wɔ̀ sɛ̀ ɛn a?” Ko Dagwi Darwey a yang ɛ, “Raa hɛn, hwà rɔda wɔ̀ sɛ̀ ɛn, 
hwà rɔda toyo na bemat mō de ba hashe.” 

9-10Davit tanga bemat naga betyiimin (600) de ba sé na yɛ, ba sogo, yɛn a wɔ̀ 

wul Rɔt Bɛsɔr. E hwomo, ba hàla bemat naga beba (200) de ba ga ruru. Ko 
Davit a re nuyel tanga bemat naga benaas (400) ba raa bemât repugu mo. 

11Yɛn a sé kyè, ko bemat mɛ ba sɛ̀ mwât Misra hwak, ko ba vey na yɛ na Davit. 

Ba nɔng ɛ kpam-tuk, a re, ba to nɔng ɛ nshi, a sɔ, 

12ko ba to nɔng ɛ cɛk regat nèy regwi de ba shumung ko ba mat nɛ, tanga nèy 

anap gushuk neba de ba shumung. E bama de a ga re, gap mɛ ha vɛ hɛ, yaga 
a ga kana tɛ̀ negasi netat na naturuk netat arɔng sana tɛ̀ pyɛ cak e nu. 

13Ko Davit a rangal hɛ, a ye, “Hwà sé mwât wa? Hwà yi e gwa ɛ?” Mwat o a 

toyo a yɛ, a ye, “Ma sé WoMisra, ma sé sam WoAmalɛk hwak. Pɔlɔ hê tat a 
hemo de a kyè, a tik me, yaga me ro me. 

14Wot á wɔ̀ jugu e bak vwêl BeKeretya e bak batîn vwêl Yuda tanga e bak vwêl 

lɔ Kalɛp, ko wot a tɛ̀ kya e repomô Ziklak arɔng.” 

15Davit a yang ɛ, “Hwô tɔk wɔ̀ kyɔk me e kwɔ̂n regyɛng bemat o a?” Wen o a 

yang ɛ, “Ka sede hwà sira a me na Dagwi wɔgɔ, hwà rɔda mɔrɔ me, kɛ hwo 
nára me e vwɔ̂ dalɔ hom wɛt, ko ma rɔda wɔ̀ kyɔk o e kwɔn mɛn.” 

16Davit a sira hɛ, ko wen o a wɔ̀ kyɔk ɛn e kwɔn o, ko ba sɛ̀ ɛn, ba bere hɛn 

e kahɛ kwɔn e hwomo, ba sé re, be sɔ, be feng, be rɛ̌ yaga yey pyɛ̂ng pyɛ́ pyak 
de ba hashe e jugu yi e vwêl BeFilisti tanga hê Yuda. 

17Rwa hwol gasi, Davit a hwo e ra yɛn, a mɔbɔs hɛn vɔk e nahywegelek. Vit a 

mwat de a hywit ɛ sɛ̌ bewen naga benaas (400) de ba tele e ra bemaryat zɔng 
de ba wɔ̀ dal. 

18Davit a to sey ɛ̀ kayɛ pyɛ de BeAmalɛk ba kana hashe, a to sey ɛ beha mɛ 

beba arɔng. 

19Vit a pyɛ mɛn cak de ya vuru hɛ, nèy kɛ bemakuk, bewen kɛ behwong, kɛ pyɛ́ 

de ba hashe e jugu mwa, Davit a sɛ̀ kayɛ pyɛ. 

20A sey ɛ mwa vyēl na berɔndɔng yaga tó mɛ. Bemat mɛ ba tá yɛ̄ e yêl bwâng 

yas o, ko ba ye, “Pyɛ́ de Davit a sey ɛ e como a yemo!” 

21Jeng de Davit a wɔ̀ wul kwɔ̂n bemat vane naga beba de ba tik ɛn e Rɔt Bɛsɔr, 

yaga ba ga ruru, yɛn a wɔ̀ gyéng ɛ tanga bemat de ba sé tanga yɛ, ko Davit a 
kyul ɛn. 

22Ko bezɔ̂ng bemat de ba vɔk neves e ji vemo de ba sé tanga Davit ba ye, 

“Sede remo de yɛn a kyè tanga wot wɛt, wot a rɔda nɔ̂ng hwak e ji mɛn pyɛ cak 
arɔng wɛt, sɛ̌ kawɛ mwat a jut hwā mɛ na nèy mɛ zɔng, na a kyè mɛ.” 

23Ko Davit a hanat, a ye, “Yin kwon ra ano wɛt, à begwa hom, sede remo de 

Dagwi Darwey a ga nɔng ot pyɛ́ yemo, a to gyeng ot, ko a tɛ̀, wot a di wɛng e ra 
bemât jugu mot. 

24Beva de ba rɔda simo ha min hane mo ɛ? Ba rɔda gas pyɛ́ mo tyɛng mwa, 

bemat de ba sé e dem gyêng pyɛ́ na vemo de ba wɔ̂ como bê sɛ̀ tyɛng.” 

25Yi e tuk hane, ha mo ha pe tɛ́ ɛ redu e ji Israyɛl, e Davit de a yi na redu mo, 

ko be gyeng rɛ vey e yunung. 

26Jeng de Davit a toyo wɔ e Ziklak, a tomo pyɛ́ de ba hashe e como mo cak vɔk 

na bemakûk Yuda, vemo de ba sé besa mɛ, a ye, “Ma sé tomo a yin na nɔrɔ̂ 
pyɛ́ yemo de Dagwi Darwey a tɛ̀ ba sey ɛ yi na bemât repugu mɛ.” 

27A tomo na yɛ vɔk e bapomô Bɛtuwɛl, na Ramɔt e bak batîn vwêl Yuda, na 

Yatir, 

28na Arower, na Sifmɔt, na Ɛshtɛmɔwa, 

29tanga Rakal, a to tomo vɔk e lɔ Yɛramɛyɛl, na vɔk e BeKeni, 

30na vɔk e bapomô Hɔrma, na Borashan, na Atak, 

31na Hɛbrɔn tanga mwa nekwɔn de Davit tanga bemat mɛ ba kana kyě kyè ɛ. 

1 Samwɛl 31 
Rekû Saul na nèy mɛ 

1BeFilisti kwong ba hwo BeIsrayɛl na como e bahwol Gilbowa, ko BeIsrayɛl ba 

tele yi e nuyel mɛn, ba mɔbɔs BeIsrayɛl behak pyak. 

2BeFilisti mo ba ró Saul na nèy mɛ, ba mɔbɔs besɔ mɛ, Yɔnatan, na Abinadap 

tanga Malkishuwa. 

3Como mo ya fes, ba rɔnɔ Saul, bemât begbang behak ba tabas hɛ, ba pere wɔ̀ 

mǎ hɛ ding-ding. 

4Saul a yâng mwat de e vɔkɔs a yɛ pyɛ̂ como, “Hwɔltɔ wal mō yi e fwâl wɛ, na 

hwo luga me mɛ, yaga na bemandul vemo be kwon luga me, be jut me, be té 
mɛ̀ pyɛ jɔgɔ wɛt.” Ko mwat o a kyɛ́ ɛ, yaga ê mɔrɔ gbɔng gwɔ̀m wɛt. Saul a vɛ̌ 
hwɔltɔ wal mɛ, a tɛ̀ wɛ, ko a gaba ɛ, a pere wɔ ku. 

5Sede mwât vɔ̂k pyɛ̂ como mɛ a di Saul a ga ku, yɛ arɔng a tɛ̀ mwɛ a wal o, a 

gaba ɛ, ko a vɛ̌ ku tanga yɛ. 

6Ano de Saul na nèy mɛ netat, tanga mwât vɔ̂k pyɛ̂ como mɛ tanga mwa bemat 

mɛ ba kushu tuk hining o. 

7Jeng de BeIsrayɛl de ba sangal e gurâ nɛk Yɛzrɛɛl, na vemo de ba sangal 

e gurâ Yɔrdan ba di bemât comô Israyɛl ba ga tele, ko Saul tanga nèy mɛ ba 
ga kushu, ba vɛ̌ tele, ba hala bapomo mɛn. BeFilisti kwong ba vey sangal 
e ji mo. 

8Jeng de BeFilisti ba nusu e het à gasi, na be vey hywɛrɛm vemo de ba mɔbɔs, 

na be hashe pyɛ́ mɛn, ko yɛn a pom, be sɛ̀ revîn Saul tanga vê nèy mɛ netat 
e bahwôl Gilbowa. 

9Yɛn a pat ratô Saul, ba paa yɔ̀m como mɛ, ko ba tomo mɛ betom vɔk e yɛnɛ̂ 

vwêl BeFilisti, yaga na yɛn a wɔ̀ nɔng yɛgɛt yane vɔk na bedagwi mɛn e beduk 
rê fongol mɛn tanga vɔk na bemat mɛn arɔng. 

10Yɛn a tik yɔ̀m comô Saul e ji duk rê fongôl dagwi mɛn hwā mo Astarte, ko ba 

wɔ̀ kagam revîn Saul e ra jwâ-pomô Bet-Shan. 

11Jeng de bemât repomô Yabɛsh e Gileyat ba wok pyɛ de BeFilisti ba ra a Saul, 

12mwa besugâ como mɛn ba sogo, ba kyè, ba re nabwalak nane wɔ e Bet-

Shan. Ba wɔ̀ jut revîn Saul tanga vê nèy mɛ yi e ra jwâ-pomo mo, ba vey mɛ 
e Yabɛsh, ko ba rangas vɛ e hwomo. 

13Ba lɛrɛ bekup o e nɛ̂n retîn cɔgɔt matang e Yabɛsh, ko yɛn a tik rê pyɛ́ nepɔlɔ 

netaama. 

2 Samwɛl 
2 Samwɛl 1 

Davit a wok rehâ rekû Saul 

1-2Saul a ga ku e de como na BeFilisti. E jeng yane arɔng, Davit a ga re 

BeAmalɛk na como, ko a ga to vɛ hɛ e Ziklak. E bamâ pɔlɔ ba, wen hwak a vey 
yi e durâ comô BeSaul, a ga hama berugu mɛ, ko a vɔk nefongol e rato mɛ 
arɔng, a hwo gaba e nuyel mɛ, a sé nɔng ɛ nerey. 

3Davit a hwo rangal hɛ, a ye, “Hwà yi e gwa ɛ?” Wen o a ye, “Ma hywit me yi 

e durâ comô BeIsrayɛl.” 

4Davit a yang ɛ, “Sɛ́ ya té arɛt? Ha a me.” Wen o a yang ɛ, “Bemat mot ba tele 

yi e de como mo, ba mɔbɔs bemat mot pyak, ko Saul tanga sɔ mɛ Yɔnatan ba 
ga kushu arɔng.” 

5Ko Davit a yang ɛ, “Hwà tɔk ala, Saul tanga sɔ mɛ Yɔnatan ba ga kushu ɛ?” 

6Wen o a toyo a yɛ, a ye, “Ma vɔk ma pom ɛ e rakû Gilbowa”, ko ma di Saul a 

ye yɛndɛng e ra bare mɛ, ko bemât como e ra bekyɛkyɛ bedwa na besuga e ra 
bedwa mɛn ba ga vey bagat e ra yɛ. 

7Sede a doyo a di me, a hwo yila me, ko ma yang ɛ, “Ey, à Da, me à womo.” 

8A rangal me, “Hwà sé wa ɛ?” Ma toyo a yɛ, ma ye, “Ma sé WoAmalɛk.” 

9Ko a yang me, “Vey, tala me! Ma sé e ji rezôt reku, mwa ano de ma rɔngɔl 

kwen.” 

10“Yaga ano, ma wɔ́ na yɛ, ko ma tala hɛ, yaga ma tɔk a rɔda to dal wɛt. Ko ma 

pat kpîn negwɔm yi e rato mɛ, ma to pat rwêy vwɔ mɛ arɔng, a yemo ma vɔk a 
hwo, à Darwey hom.” 

11Davit kwong a vɛ̌ vo gworugu mɛ, a hanta yaga lashê yey, ko mwa bemat de 

ba sé na yɛ ba hama bemɛn arɔng. 

12Yɛn a tosho, ba ra lwɛlɛ̂ sesin, ba tik rê pyɛ́ vɔk e nahywegelek yaga Saul na 

sɔ mɛ Yɔnatan, tanga mwa BeIsrayɛl, bemât Dagwi Darwey, de ba ga mɔbɔs 
vɛ pyak e de como. 

13Davit a rangâl wen de a vey a yɛ na ha mo, “Hwà yi e gwa a hwo ɛ?” Wen o 

a toyo a yɛ, a ye, “Ma sé WoAmalɛk de wot a sé sangâl nekɛnɛt e ngamo.” 

14Davit a to yang ɛ, “Hwà yi e rɛ̌ de hwà wok bengyip jût vwɔ mō, na hwo mɔrɔ 

mɛ womo de Dagwi Darwey a ga kasa wɛt ɛ?” 

15Davit a yila hwak e ji bemât como mɛ, a yang ɛ, “Vey, mɔrɔ hɛ!” Ko a wɔ̀ tara 

hɛ, a pere mɔrɔ. 

16Davit a yang ɛ, “Nemi mō nè sè e ra to mō pyɛ mo, sede remo de hwà ga ha 

na nu mo wɔgɔ, hwà mɔrɔ mwat de Dagwi Darwey a ga kasa.” 

Davit a tosho sesîn Saul tanga Yɔnatan 

17Davit a tosho lwɛlɛ̂ sesin yaga Saul tanga sɔ mɛ Yɔnatan. 

18A nɔng nu be masa a BeYuda lwɛlɛ̂ sesin o de ba tâng gwɛ à Lwɛlɛ̂ Gbàng, 

ko ba jɛk gwɛ e Bwok-basa Yashar ngan: 

19“À BeIsrayɛl, ba ga wey na begbɔng o min, ba sé dyɛng dɔɔlɔl e ra berahwol. 

Káa, besuga de ba ga gabsa! 

20Be kwon ha há mo e ji Gat wɛt, be kwon mok hɛ e nehyok Ashkɛlɔn wɛt. Yaga 

behwông BeFilisti bê wok, ko bê vɔk yey pyɛng, behwông bedulus bê ra pee. 

21À yin berakû Gilbowa, rwak wo kwon rop, kɛ mwɛngɛ gwo kwon dyɛng e ra 

yin wɛt, cāp min ye mara pyɛ́ wɛt. Yaga e hwomo de ba pɔrɔk ɛ ruga comô 
begbɔng o, bê tɔk to shushu ruga Saul na něy wɛt. 

22Gbàng Yɔnatan wa bidɛ mɔbɔs bemat wɛt, wâl Saul arɔng wa vɔk 

nemwishish wɛt, wa tow bemât gap, ko wa mɔbɔs vê repugu. 

23Saul tanga Yɔnatan bá sè vê tɛ̂ yey, bá simo bemɛn sizɔng. Bá sè pang jeng 

de bá sè beken na jeng de ba kushu arɔng! Bá dal bekim na neziri, Bá dal 
begukum na gap arɔng! 

24À yin behâ BeIsrayɛl, tosho hin Saul, womo de a nɔngɔs hin berugu berat ve 

begwɔ̀m, womo de a tɔrɔ yɔ̀m min na lɛlɛ̂ dyam shinang. 

25Káa, besuga de ba ga gabsa! Ba mɔbɔs hɛn e como. Yɔnatan a sé dyɛng 

dɔɔlɔl e berahwol. 

26À Yɔnatan, gwà hom, yey hom ye lashe hɛ yaga hwo. Ma tɛ̀ yey hom na hwo 

sizɔng. Nesa mo vey na me na dal tɛ̂ yey e ra beha! 

27Káa, besuga de ba ga gabsa! Pyɛ̂ como ya ga wey hywiri!” 

2 Samwɛl 2 
Ba tɛ̀ a Davit negwɔm Yuda 

1E bamâ pyɛ́ yane, Davit a rangâl Dagwi Darwey, a ye, “Mê kyè na me wɔ̀ re 

negwɔm e ji repomo rehak re yerê Yuda a?” Dagwi Darwey a toyo a yɛ, a ye, 
“Ey, ci.” A to ye, “E rɛ e ji mo ɛ?” Dagwi Darwey a yang ɛ, “Ci wɔ e repomô 
Hɛbrɔn.” 

2Ano kwong, a sogo vɔk e Hɛbrɔn, a vɔk ɛ beha mɛ beba, vɛ à Ahinowam de a 

sé yi e Yɛzrɛɛl tanga Abigɛl, hwâ kwɔ̌ Nabal wɔgɔ, Tɔ́n yi e Karmɛl. 

3Davit a to jut bemat de ba sé tanga yɛ, na belɔ mɛn, ko ba wɔ̀ sangal e Hɛbrɔn 

tanga bapomo de ba gwɔrɔ hɛ. 

4Ano kwong bemât yerê Yuda ba vey e Hɛbrɔn, ba shushu hɛ na něy na a tɛ́ ɛ 

gbɔng gwɔ̀m mɛn. Jeng de ba ha a Davit wɔgɔ, e bemât Yabɛsh Gileyat de ba 
lɛrɛ revîn Saul, 

5a vɛ̌ tomo betom wɔ̀ ha a yɛn, a ye, “Dagwi Darwey a tɛ̀ nerat e ra yin, yaga 

pyɛ ryat de yin a ga dura vɔk na darwey min Saul de yin a lɛrɛ revin mɛ. 

6A remo, tik na Dagwi Darwey a ra a yin pyɛ́ ryat, na a dura a yin yɛ̀ e tɔk sege 

hɛ wɛt. Ko me arɔng, ma rɔda dura a yin nerat yaga pyɛ de yin a ga ra. 

7Ano kwong, vɔk in yey ting, na yin ra neras! Gbɔng o min Saul a ga ku, ko 

BeYuda ba ga shushu me na něy na me tɛ́ me gbɔng gwɔ̀m mɛn.” 

Ba tɛ̀ a Ishbɔshɛt negwɔm Israyɛl 

8A vane ano, Abnɛr Nɛr, gwɔ̀m comô Saul, a ga kana jut Ishbɔshɛt, hwêy Saul, 

a ye mɛ dɔ à Rɔt Yɔrdan vɔk e Mahanayim. 

9Ko a wɔ̀ tɛ̀ ɛ gbɔng gwɔ̀m e ra Israyɛl, na a re negwɔm e bavwêl Gileyat, na 

Ashɛr, na Yɛzrɛɛl, na Ɛfrayim, tanga Bɛnyamin. 

10Ishbɔshɛt Saul á vɔk neshey kuru banaas jeng de a tɛ́ ɛ gbɔng gwɔ̀m Israyɛl, 

ko á re nɛ̀ neshey neba. Ko yerê Yuda ya raa Davit, 

11ko á re negwɔm mɛn e Hɛbrɔn neshey netaama na pɛl tyiimin. 

Como e tê Israyɛl na Yuda 

12Abnɛr tanga bemât comô Ishbɔshɛt ba tik Mahanayim, ko ba kyè vɔk 

e Gibɛyɔn. 

13Yowap, de neng mɛ a Zɛruya, tanga bemât comô Davit ba nusu arɔng, ba wɔ̀ 

man na yɛn e kadûng Gibɛyɔn. Regyɛng o remo ra sangal e gurâ kadung o 
gwomo, ko regyɛng o rere e gura mo gworo. 

14Abnɛr a hwo yâng Yowap, “Tik na bewen behak be sogo be mara tô como 

pyɛ mɛn e bayis mot.” Yowap kwong a ye, “Ey, tík ɛn be sogo be mara.” 

15Yɛn a hwo sogo, ba basa nepyak mɛn, bemat kuru na vɛ beba vê Bɛnyamin 

e ra tô Ishbɔshɛt, ko bemat kuru na vɛ beba e ra tô Davit arɔng. 

16Ano kwong, kawɛ a vo mumwɛ e rato, a luga hɛ e kuhagat na wal, ko mwa 

hɛn ba gabsa, ba kushu. Yaga ano, ba vo a kwɔn hane mo de ha sé bagat na 
Gibɛyɔn rezâ Helkat-Hazurim wɔgɔ, Cwɛl Bewal. 

17E bama mo, ba hwo como pep zâ wɛt, ko bemât comô Davit ba re Abnɛr na 

bemât comô Israyɛl. 

18Nèy Zɛruya nane netat, Yowap na Abishai tanga Asahɛl na sè e hwomo. Ko 

di, Asahɛl á sè mwât setele e bol hyiw sede ros. 

19Asahɛl o a hwo ro Abnɛr, a raa hɛ makmak, a tɔk doyo, vɔk e vwɔ yege kɛ 

vwɔ mwɛlɛng wɛt. 

20Abnɛr a doyo, a di bama mɛ, ko a ye, “E hwo à womo à Asahɛl a?” Asahɛl a 

ye, “E me à wɛ”. 

21Abnɛr a yang ɛ, “Doyo e bak hwak, mɔrɔ hwak e ji bemât como na hwo sey ɛ 

pyɛ́ mɛ.” Ko Asahɛl a kyɛ́ ɛ, a re nuyel na ro mɛ. 

22Abnɛr a to yang ɛ, “Tō o, hwo ro me wɛt! Yaga sɛ́ de hwó simo me mɔrɔ 

hwo ɛ? Sede ma mɔrɔ hwo, e rɛ̌ de mê man bayis na gwa mo Yowap ɛ?” 

23Ko Asahɛl a kyɛ́ ɛ nà tik ro mɛ. Yaga ano, Abnɛr a doyo bara, a luga hɛ mɛ 

e bama e jim pòrot, ko wa pere wɔ̀ nusu e ma. A vɛ̌ gaba e dem o, a ku. Mwa 
bemat de ba raa hɛ, jeng de ba pom e dem de revîn Asahɛl ra dyɛng ɛ, ba ka 
tumal e kwɔn o. 

24Ko Yowap tanga Abishai ba hwo rô Abnɛr. Jeng de gwi gwa sé gaba, ba wɔ̀ 

wul bak rahwôl Ama, de wa sé e rwa rak Giya, e gwông hekpâng Gibɛyɔn. 

25E hwomo, bemât yerê Bɛnyamin ba vey tula hɛn na Abnɛr, ba tɛ́ ɛn regyɛng 

rining e ra tɛ̂t rahwol. 

26Abnɛr a hwo yila Yowap a ye, “Bê re nuyel na yol o gbak-gbak arɛt? Hwà tɔk, 

yɛnɛ mo hê ba reneng wɛt a? Vɔk e yɛ̌ jeng de hwô nɔ̂ng bemat mō nu na be 
tik rô begwa mɛn ɛ?” 

27Yowap a toyo a yɛ, a ye, “Ma sira me na Dagwi, ka hwà hanat wɛt, ka bemat o 

ba yâng re nuyel na rô begwa mɛn o sɛ̌ gasi ha ye gbey.” 

28Ano kwong, Yowap a hwo pɛl durum, ko bemat o ba vɛ̌ tumal, ba to re nuyel 

na rô BeIsrayɛl wɛt, ba vɔk ba tɛ̀ kwɔ̂k tô como mo. 

29Abnɛr na bemat mɛ be re nuyel na kwɛngɛl mwa turuk hane e ji nɛk Rɔt 

Yɔrdan, ba ye dɔ a hɛ, yɛn a re nuyel na kwɛngɛl o het à gasi, ko ba pere wɔ̀ 
wul Mahanayim. 

30Bama de Yowap a tik rô Abnɛr, a tula bemât como mɛ mwa, ko a di vit à bemat 

kuru na vɛ shabetat e ji bemât Davit sana tɛ̀ Asahɛl e ji vɛ. 

31Bemât comô Davit o ba ga mɔbɔs bemât comô yerê Bɛnyamin naga betat na 

vɛ kuru batyiimin (360) de bá sè na Abnɛr. 

32Yowap na bemat mɛ ba jut revîn Asahɛl, ba lɛrɛ rɛ e ji sak da mɛ, de ba sé 

e Bet-Lɛhɛm. E bama mo, yɛn a re nuyel na kwɛngɛl e ji turuk hane, ko ba wɔ̀ 
wul Hɛbrɔn gasi he sè tē gbey. 

2 Samwɛl 3 

1Ba sǎ e de tô como e tê bemât bak Saul tanga bemât bak Davit, bá ros ɛ. 

Bak o wo Davit wa gwɛsɛ gap, ko wo Saul wa toros hɛ gbɛrɛk. 

Nèy bewen de ba tɔs a Davit e Hɛbrɔn 

2-3Bazâ nèy bewen netyiimin de ba tɔs a Davit e Hɛbrɔn a vemo: Amnɔn de a 

tɔ na Abinowam, hwông BeYɛzrɛɛl, Kileyap de a tɔ na Abigɛl, hwâ kwɔ̌ Nabal 
wo Karmɛl, Absalɔm de a tɔ na Maaka, hwông Talmai, gwɔ̀m Gɛshur, 

4Adoniya de a tɔ na Hagit, Shefatiya de a tɔ na Abital, 

5Tanga Itireyam de a tɔ na Ɛkla. Mwa nèy nane ba tɔs a Davit nɛ e Hɛbrɔn. 

Abnɛr a wuna hɛ na Davit 

6Jeng de bá rɔ̌ tó como e tê bemât bak Saul tanga vê bak Davit, Abnɛr á sè gwɛ̌ 

sɛ̀ gap e lɔ Saul. 

7Di, Saul á vɔk jɛn-hwā hwak de ba tang ɛ a Rispa, hwông Aya. Tuhak, 

Ishbɔshɛt a hwo yâng Abnɛr, “Yaga sɛ́ de hwà dyɛng na jɛn-hwâ da hom ɛ?” 

8Abnɛr a tɛ̀ shom sizɔng, yaga pyɛ de Ishbɔshɛt a ha a yɛ, ko a toyo a yɛ, a 

yang ɛ, “Hwà tē, ma sé mwât fanang de a wuna nu na BeYuda arɛt? Vēy e tuk 
hemo, ma raa lɔ da mō Saul mwa na belɔ mɛ tanga besa mɛ arɔng. Ma ga dul o 
nà gaba e vwɔ̂ Davit e negya. Ko di yunung kwong kē, hwà sé reme me na hwā 
womo. 

9-10Dagwi Darwey a ga kana sira a Davit wɔgɔ, ê jut negwɔm yi e lɔ Saul na 

yére mɛ, ko ê tɛ̀ Davit a se gbɔng gwɔ̀m Israyɛl mwa na Yuda, e ra mwa 
sevwel o yi e Dan vɔk e Bɛɛr-Sheba. Tik na Dagwi a wey na me, ka sede ma tɛ̀ 
pyɛ mó ye tɛ́ ɛ mwin wɛt.” 

11Ishbɔshɛt a kyɛm a tɔk to hanat a Abnɛr pyɛ cak wɛt, yaga e wok bengyip mɛ. 

12Abnɛr a pere tomo betom vɔk na Davit e Hɛbrɔn a yang ɛ, “E wa de ê re 

negwɔm e ra vwel hemo arɛt? Di, yong ɛ̀ na me, ko ma rɔda sɛlɛ hwo na hwo 
re vwêl Israyɛl, he tɛ́ ɛ mo.” 

13Ano kwong Davit a yang ɛ, “A jam ano, ma rɔda yong ɛ̀ na hwo. Ko pyɛ jining 

de me simo na hwo a yet: Hwo kyè vey na me wɛt, sɛ̌ hwà vɔk a me ɛ hwā hom 
Mikal, hwông Saul.” 

14Ko Davit a tomo betom vɔk na Ishbɔshɛt Saul arɔng, a yang ɛ, “Toyo a me na 

hwā hom Mikal, de ma tala yas mɛ na bahwô bedulûs BeFilisti naga.” 

15Ano kwong, Ishbɔshɛt a nɔng nu be wɔ̀ jut ɛ yi e lɔ rwas mɛ Paltiyɛl Layish. 

16Rwas o a kyè na yɛ, a kyě tosho a raa hɛ vey e Bahurim. Ko Abnɛr a yang ɛ, 

“Toyo hwo vɔk e lɔ”, a vɛ̌ toyo hɛ. 

17Abnɛr a wɔ na bemakûk Israyɛl, a yang ɛn, “Yin á kana simo yimo na Davit a 

tɛ́ ɛ gwɔ̀m min. 

18Jeng a yemo kē! Bare hin, Dagwi Darwey a ga kana sira, a rɔda ra fwom na 

sam mɛ Davit, na a bin sey bemat mɛ BeIsrayɛl yi e vwɔ̂ BeFilisti, tanga yi e vwɔ 
mwa bemât repugu mɛn.” 

19Ko Abnɛr a wɔ̀ ha a BeBɛnyamin arɔng. E bama mo, a pere wɔ̀ ha a Davit 

e Hɛbrɔn pyɛ de BeIsrayɛl na mwa BeBɛnyamin ba yong ɛ na be ra. 

20Jeng de Abnɛr na bemat kuru baba de ba sé na yɛ ba wɔ̀ wul na Davit 

e Hɛbrɔn, Davit kwong a yong pyɛ̂ nzem yaga yɛn. 

21Ano kwong, Abnɛr a hwo yâng Davit, “Mê sogo a remo, na me wɔ̀ tula a hwo 

mwa BeIsrayɛl, à darwey hom gbɔng gwɔ̀m, na yɛn a yong ɛ na hwo, yaga na 
hwo bin re negwɔm e ra yɛn sede remo de yey mō ye simo.” Ano, Davit a tɛ̀ 
Abnɛr e gwong, ko a kyè tyang. 

Ba mɔrɔ Abnɛr 

22Bamâ jeng tyɔng, Yowap tanga bemât Davit ba toyo yî jugu, ko ba vey na pyɛ́ 

pyak de ba hashe e de jugu mo. 

23Jeng de ba pom, ko ba ha a Yowap wɔgɔ, Abnɛr Nɛr a ga kana vey na gbɔng 

gwɔ̀m, ko gbɔng gwɔ̀m o a ga tɛ̀ ɛ e gwong, ko a ga kyè tyang. 

24Ano kwong, Yowap a pere wɔ̀ sɛ̀ Davit, ko a yang ɛ, “E sɛ́ à yane de hwà ga 

ra arɛt? Di, Abnɛr a ga vey e ngamo na hwo, ko yaga sɛ́ de hwà tik ɛ a kyè ɛ? 

25Hwà tɔk Abnɛr Nɛr, a vey kwɛlɛng hwo zɔng, yaga na a bɛrɛng begwong de 

hwó kweres ɛ, na a tɔk nezɛɛt pyɛ́ de hwó ra.” 

26Yowap kwong a nusu yi na Davit, a tomo betom be raa Abnɛr, ba wɔ̀ toyo na 

yɛ yi e hwês Sira, ko Davit a ka tɔk wɛt. 

27Jeng de Abnɛr a pom e Hɛbrɔn, Yowap a jut ɛ wɔ e bak gwining e rwi repomo, 

sede ê ha na yɛ yaang e hagat, ko a vɛ̌ luga hɛ e jim. Ano de a mɔrɔ Abnɛr yaga 
á kana mɔrɔ Asahɛl, gwa mɛ. 

28Jeng de Davit a wok ha mo, ko a ye, “Dagwi Darwey a tɔk me tanga bemat 

hom vɔ mot ba sé e ji rekû Abnɛr Nɛr ko tyɔng wɛt. 

29Tik na renɛn rane re sè e ratô Yowap tanga mwa belɔ mɛ! Be kwon bidɛ mwât 

serɔ de pyɛ́ mɛ ye nunus na nshi riishish, kɛ mwât sekwa, kɛ mwat de e kyè 
mùndang na a tē yìk na gwele, kɛ vyong wɛt, kɛ ba-sinang he gas ɛ na lɔ mo 
arɔng wɛt.” 

30Ano de Yowap tanga gwà mɛ Abishai ba mɔrɔ Abnɛr, yaga a kana mɔrɔ gwà 

mɛn swɛl o, Asahɛl e de como e Gibɛyɔn. 

31E bama mo, Davit a nɔ̂ng Yowap tanga bemat de ba sé na yɛ nu, be hama 

berugu mɛn, be tɛ̀sɛ berugû sesin, na be tosho mɛ̀ Abnɛr. Ko yɛ gbɔng gwɔ̀m 
pyɛ mɛ a raa revin o wɔ e kwɔ̂n lɛrɛ mo. 

32Ba lɛrɛ Abnɛr e Hɛbrɔn, ko Davit a tosho sesîn Abnɛr rɛng-rɛng e nû sak, ko 

mwa bemat ba tosho arɔng. 

33Ko a tɛ̀ lwɛlɛ̂ sesin gwomo ngan e ra Abnɛr: “Yaga sɛ́ de Abnɛr a ku sede 

tɔn ɛ? 

34Ba rɔgɔs a yɛ vɔ mɛ wɛt, ba tɛ̀ a yɛ ngyang e bol wɛt. Hwà gaba sede mwat 

de a gaba e vɔ bemât nengyas.” Ko mwa bemat ba gwɛ̌ tosho e ra yɛ. 

35Ano arɔng, yɛn mwa ba vey shonong e ra Davit na a re pyɛ cak. Ko yaga gwi 

gwa sè rɔngɔl ɛ̀, Davit a ye, “Tik na Dagwi a wey na me, ka sede ma tɛ̀ kpam-
tuk kɛ pyɛ cak ayi e nu gyam na gwi gwo hwo ɛ.” 

36Mwa bemat o ba di pyɛ de a ra, ko a jam a yɛn mwin, yɛn a vɔk yey pyɛng na 

kayɛ pyɛ de gbɔng gwɔ̀m o a ra. 

37Tuk hane, mwa bemât Davit tanga BeIsrayɛl mwa ba tɔk, pyɛ gbɔng gwɔ̀m ya 

sé e mɔrɔ̂ Abnɛr Nɛr wɛt. 

38Ko Davit a yâng bemât badu mɛ, “Yin a tɔk, a sé e gbɔng mwat de a ga gaba 

e ji Israyɛl yunung wɛt a? 

39Mwa ano de ma sé gbɔng gwɔ̀m de Dagwi a kasa, ma ga tɛ́ me gbɛrɛk, ko 

nèy Zɛruya nemo na sé a me hàs. Tik na Dagwi Darwey a tala vê nengyas tyɛng 
na pyɛ́ vyes mɛn!” 

2 Samwɛl 4 
Ba mɔrɔ Ishbɔshɛt 

1Sede Ishbɔshɛt Saul a wok, Abnɛr a ga ku e Hɛbrɔn, nemi na gaba a yɛ e yey, 

ko mwa BeIsrayɛl ba tɛ̀ bengyip. 

2Ishbɔshɛt o á vɔk bemat beba de ba sé bemât nuyêl bagyɛng bemât jugu mɛ. 

Yɛn vɛ a Baana tanga Rekap. Yɛn a sé nèy Rimɔn yi e Bɛɛrɔt e vwêl yerê 
Bɛnyamin, yaga ba tɛ̀ Bɛɛrɔt e ji sevwêl Bɛnyamin. 

3Bemât Bɛɛrɔt bà kana tele vɔk e Gitayim, ko ba sangal e hwomo sede bekyɛn 

vey e yunung. 

4Yɔnatan Saul á vɔk hwey wen de ba tang hɛ a Mɛfibɔshɛt. Há vɔk neshey 

netungun e jeng de ba mɔrɔ beda mɛ Saul na Yɔnatan. Jeng de ba yi na 
reha mo yi e Yɛzrɛɛl, ko lwêk hɛ á vɛ̌ jut hɛ, a tele mɛ. Yaga a tele ding-ding, ha 
pere wɔ hywit ɛ, ha gaba, ko ha tɛ́ ɛ guruk. 

5A vane ano, Rekap tanga Baana ba nára hɛn vɔk e lɔ Ishbɔshɛt, ko yɛn a wɔ̀ 

wul e tê-gwi, e jeng de a sé pɔnglɔ. 

6-7Yɛn a yel e ji lɔ mo, sede ba sé kyè wɔ jama alkama. Ba sɛ Ishbɔshɛt 

e dyɛngɛ e ra gwat e duk pɔlɔ mɛ, ko ba vɛ̌ luga hɛ e jim, ba mɔrɔ hɛ, ko ba pat 
to mo, ba kyè mɛ. Ba re mɛ turuk, ba kwey mɛ e nɛk Rɔt Yɔrdan. 

8Yɛn a vey mɛ na Davit e Hɛbrɔn, ko ba yang gbɔng gwɔ̀m o, “Nā tô Ishbɔshɛt, 

hwey mwât repugu mo Saul, de a kana jama na a wey na hwo. Di, yunung 
Dagwi Darwey a ga simo a hwo, à darwey mot, na hwo tala Saul na cáng mɛ 
pyɔ̌n mɛn.” 

9Davit a toyo a yɛn, a ye, “Ma sira me na Dagwi Darwey, de a sey me yi e karɛ 

reyɔm! 



518 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

10Jeng de mwat hwak á kana vey ha a me e Ziklak rehâ rekû Saul, á bare, a sé 

vey na yɛgɛ̂t yey pyɛng, ko má tɛ̀ ba vo ɛ, ba mɔrɔ hɛ. Pyɔ̌n a yane de ma nɔng 
ɛ yaga yɛgɛt mɛ mo!” 

11E rɛ̌ e negya jeng de bemât nengyas ba wɔ̀ mɔrɔ mwat rwat e ji lɔ mɛ, e ra 

gwât dyɛngɛ mɛ ɛ̀. Ma rɔda tala pyɔ̌n nemi mɛ e ra yin, na me gas in na jey! 

12Ano kwong, Davit a nɔ̂ng bemat mɛ nu, ko ba mɔbɔs Baana na Rekap o. Ba 

kpɔgɔm vɔ tanga bol mɛn, ko ba rɔgɔs babek mɛn rerɛgɛ e vwâ kadung 
e Hɛbrɔn. Ko ba jut ratô Ishbɔshɛt, ba wɔ̀ lɛrɛ e ji sak Abnɛr e Hɛbrɔn. 

2 Samwɛl 5 
Davit a tɛ́ ɛ gbɔng gwɔ̀m Israyɛl na Yuda 

(1Neha 11:1-9; 14:1-7) 

1Yére Israyɛl mwa ya vey na Davit e Hɛbrɔn, ya yang ɛ, “Di, wot a sé nemi mō. 

2Yimo jeng de Saul á sè re negwɔm e ra wot, e hwo wɛ hwá sè mwât nuyêl 

BeIsrayɛl e de como, ko Dagwi Darwey á ha a hwo, hwà rɔda sè lwêk bemat 
mɛ BeIsrayɛl, ko hwà rɔda re negwɔm e ra yɛn.” 

3Ano kwong, bemakûk Israyɛl mwa ba vey na Davit e Hɛbrɔn, ko yɛ gbɔng 

gwɔ̀m o a wuna hɛ na sira na yɛn e nuyêl Dagwi Darwey e hwomo. Yɛn arɔng 
ba shushu hɛ na něy, na a tɛ́ ɛ gbɔng gwɔ̀m e ra BeIsrayɛl. 

4Davit á vɔk neshey kuru batat jeng de á hwo re negwɔm, ko á tɛ̀ neshey kuru 

banaas e de rê negwɔm o. 

5A re negwɔm e ra yerê Yuda neshey netaama na pɛl tyiimin e Hɛbrɔn, ko a re 

negwɔm e ra BeIsrayɛl mwa tanga BeYuda neshey kuru batat na nɛ netat 
e Yɛrusalɛm. 

6A vane ano, gbɔng gwɔ̀m Davit tanga bemat mɛ ba nára hɛn vɔk e Yɛrusalɛm. 

E jeng yane, BeYebus ba sé na sangal e repomo mo. Yɛn a bare, Davit ê tɔk 
yel e hwomo wɛt, ko yɛn a yang ɛ, “Hwô kyɛm hwo yel e ngamo ko tyɔng wɛt! 
Ka bebók na begúruk bemat zɔng ba vey na be ró o e jey!” 

7-9Ko Davit a yâng bemat mɛ tuk hane, “Kawɛ de ê wɔ̀ re BeYebus na como, tik 

na a tut yi e lwel nshi de gwa sé e nɛn vwel. Káa, ma kyɛ́ me bebók na begúruk 
bemat vane tyɔng wɛt!” Yaga ano, de be ye, “Bebók tanga begúruk bemat be 
tɔk yel e Gbɔng Duk Re Fongol wɛt.” Gwong a gwane de Davit a tɔk re 
repomo mo de ba gwɔrɔ na jwâ-pomo, ra sè e rahwôl Siyɔn. A vɛ̌ tɛ̀ rɛ re tɛ́ ɛ 
gbɔng repomo mɛ, ko a yishi rɛ a gbɔng repomô Davit. A gwɛ jwâ-pomo mo ɛ̀ 
gap na lɔk, a pɛrɛ yi e Milo vɔk e nuyel. 

10Davit kwong a gwɛsɛ gap yaga Dagwi Darwey, Da Jey Mwa a sè tanga yɛ. 

11Hiram, gbɔng gwɔ̀m Tur, a tomo a Davit betom. Yɛn a vɔk ɛ bagâp cɔ́gɔt sida 

de ba ga yɛt, ko bemât fwôm cɔ́gɔt tanga bemât lɔ̂k beduk na beta ba sè tanga 
yɛn arɔng. Yɛn a lɔk a Davit lɔ gbɔng gwɔ̀m. 

12Ano kwong, Davit a tɔk, Dagwi Darwey a ga tɛ̀ ɛ a sè gbɔng gwɔ̀m e ra 

BeIsrayɛl, ko a ga to tɛ̀ segwɔm mɛ sē vɔk nerey ding-ding. Dagwi Darwey a ra 
ano, yaga a tɛ̀ yey na bemat mɛ BeIsrayɛl. 

13Bama de Davit a hala Hɛbrɔn wɛrɛ e Yɛrusalɛm, a to gwɛ̌ vos bejɛn-beha, 

tanga behâ weneng, ko ba gwɛ̌ tɔs a yɛ nèy bewen na behwong arɔng. 

14Bazâ nèy bewen de ba tɔs a yɛ e Yɛrusalɛm a vemo ngan: Shamuwa, na 

Shobap, na Natan, na Sɔlɔmɔn, 

15na Ibhar, na Ɛlishuwa, na Nɛfɛk, na Yafiya, 

16na Ɛlishama, na Ɛliyada tanga Ɛlifɛlɛt. 

17BeFilisti ba wok, ba ga kasa Davit na a tɛ́ ɛ gbɔng gwɔ̀m e ra BeIsrayɛl mwa, 

yɛn a tomo bemât como mɛn mwa wɔ̀ jama hɛ, na be vo ɛ. Ko Davit a wok 
ha mo, a vɛ̌ wɔ̀ lɛrɛ hɛ e kwɔ̂n dál hak. 

18Jeng de BeFilisti ba pom, ba vɛ̌ shara hɛn e nɛk Rɛfayim. 

19Davit kwong a rangâl Dagwi Darwey, a ye, “Me kyè wɔ̂ como na BeFilisti a? 

Hwà rɔda nɔng me wɛng e ra yɛn a?” Dagwi Darwey a ye, “Ci, ma rɔda nɔng o 
wɛng e ra yɛn!” 

20Ano kwong, Davit a nusu, a di wɛng a re BeFilisti, ko a ye, “Dagwi Darwey a 

vugu bemât repugu hom e nuyel hom, sede remo tɛmɛ-nshi wo vugu gwong.” 
Yaga ano, ba vo a kwɔn o rezâ Baal Pɛrazim wɔgɔ, Darwêy Vugu. 

21BeFilisti ba tele, ba hala pyɛ̂ sekwit mɛn e hwomo, ko Davit tanga bemat mɛ 

ba vɔk ba hashe yɛ, ba kyè mɛ. 

22E bamâ jeng cak, BeFilisti mo ba to wɔ shara hɛn e nɛk Rɛfayim. 

23Ko Davit a to rangâl Dagwi Darwey. Ko Dagwi Darwey a yang ɛ, “Hwo kwon 

wɔ̀ man ragey na yɛn wɛt. Gwɔrɔ e bama mɛn, na hwo wɔ̀ hwo ɛn e bak batîn 
cɔ́gɔt dɔ́m. 

24Jeng de hwà wok wus e ra cɔ́gɔt o sede wûs kwɛngɛl, ko hwo ye kyùk-kyuk, 

hwo hwo e ra yɛn, yaga hane hê dura, ma ga sey yel min, na me re 
BeFilisti mo.” 

25Davit kwong a ra tyɛng na pyɛ de Dagwi Darwey a ga nɔng ɛ nu, ko a re 

BeFilisti mo, a ro ɛn yi e Gibɛyɔn pere vɔk e Gɛzɛr. 

2 Samwɛl 6 
Davit a vey na Kundung Wuna-na-Sirâ Dagwi e Yɛrusalɛm 

(1Neha 13:1-14; 15:25—16:6, 43) 

1Davit kwong a to hwo tula besugâ como Israyɛl de nepyak vɛ na wul gu kuru 

batat (30,000). 

2Yɛ na bemat mɛ mo ba sogo, ba kyè vɔk e Baala e vwêl Yuda, na yɛn a wɔ̀ jut 

mɛ Kundung Wuna-na-Sirâ Dagwi vey mɛ e Yɛrusalɛm. Ba yishi gwɛ na rezâ 
Dagwi Darwey, Da Jey Mwa, de kwɔ̂n sangal mɛ ha sé e ra pyɛ́ cɛn de ba tâng 
yɛ à Kɛrup. 

3-4E jeng yane gwa sè e lɔ Abinadap de ha sé e rahwol. Ba jut ba tɛ̀ gwɛ e ra 

kyɛkyɛ̂ berɔndɔng pwas. Ko Uza tanga gwà mɛ Ahiyo, nèy Abinadap, ba kyě 
gyeng kyɛkyɛ mo. Ahiyo a sè kyè e yêl gwɛ. 

5Davit kwong tanga mwa BeIsrayɛl ba rɛ̌ na gap mɛn mwa, na be nɔ̂ng Dagwi 

Darwey nerey, ba ra lɛlɛ na yōm kwo, na yōm shǐ na bebing tanga begwák. 

6Jeng de yɛn a vey wul gazû Nakɔn, berɔndɔng o ba tiri bol, ko Uza a vɛ̌ nára 

vwɔ mɛ, a kaba mɛ kundung o. 

7Dagwi Darwey a tɛ̀ shom na Uza, yaga a nɔng ɛ nerey wɛt, ko a mɔrɔ hɛ. Uza 

à vɔk a ku e hagât Kundung Wuna-na-Sirâ Dagwi o. 

8Davit kwong a wok shom de Dagwi Darwey a pat shom e ra Uza, ko pere vey 

e yunung ba tâng kwɔn o à Pɛrɛs-Uza. 

9Davit a vo bengyip Dagwi Darwey tuk hane, ko a ye, “E rɛ̌ de Kundung Wuna-

na-Sirâ Dagwi gwô vey na me ɛ?” 

10Yaga ano, a yong ɛ̀, na a jut gwɛ, na gwo sè na yɛ e gbɔng repomô Davit wɛt, 

ko a kwey mɛ wɔ e lɔ Ɔbɛt-Ɛdɔm wo repomo Gat e negya. 

11Kundung o gwa nàra e hwomo pɛl tat. Ko Dagwi Darwey a tɛ̀ a Ɔbɛt-Ɛdɔm 

nerat, mwa na belɔ mɛ. 

12Jeng de gbɔng gwɔ̀m Davit a wok, Dagwi Darwey a ga tɛ̀ a belɔ Ɔbɛt-Ɛdɔm 

tanga pyɛ́ mwa de a vɔk nerat yaga Kundung Wuna-na-Sira mo, a vɛ̌ wɔ̀ jut gwɛ 
yi e lɔ Ɔbɛt-Ɛdɔm o, a vey mɛ e Yɛrusalɛm na gbɔng nzem yey pyɛng. 

13Jeng de bemât jût kundung o ba bɔrɔ zang tyiimin zɔng, ko Davit a tɛ̀ ɛn be 

tumal na a nára nɔrɔ̂ yas de be yɛt vɔk na Dagwi hê mus rɔndɔng tanga hwey o 
de ha mɔsɔ naka. 

14Bama mo, ba to sogo kwɛngɛl, ko Davit a rɔgɔs rugû linen pwɛng e rawit mɛ 

zɔng, a rɛ̌ mɛ na gap mɛ mwa, na a nɔ̂ng Dagwi Darwey mɛ nerey. 

15Ano kwong, yɛ tanga mwa BeIsrayɛl ba vey wul na Kundung Wuna-na-Sirâ 

Dagwi na mok tanga pɛsɛ̂l bedurum. 

16Jeng de ba sé yel na kundung o e ji gbɔng repomô Davit, ko hwā mɛ Mikal, 

hwông Saul, a ye byak e repɔk duk, ko a di gbɔng gwɔ̀m Davit a sé tē lōm, a sé 
rɛ̌ e nuyêl Dagwi Darwey, ko a vɛ̌ byɛs ɛ e yey mɛ. 

17Ba vey na kundung o, ba yel mɛ e ji buk de Davit a ga kana yong, ba tɛ̀ gwɛ 

gyat e kwɔn de ba ga kana yong yaga gwɛ. Davit kwong a nára nenɔrɔ̂ yas de 
be rangas burang tanga nenɔrɔ wunâ nesa vɔk na Dagwi Darwey. 

18Bama de a ga yɛnɛ nása nenɔrɔ mo, ko a vɛ̌ tɛ̀ nerat e ra bemat e ji rezâ 

Dagwi Darwey, Da Jey Mwa. 

19Ko a nɔ̂ng kawɛ e ji bemât Israyɛl, beras na beha, kpam-tuk bagasak gwining, 

na cung namâ rangas. 

20Sede Davit a toyo vɔk e lɔ, na a tɛ̀ a belɔ mɛ netyang, ko Mikal a nusu wɔ̀ man 

na yɛ, a ye, “Kée kàa! Di gbɔng gwɔ̀m Israyɛl de a nɔ̂ng tó mɛ nerey yunung! A 
hywɛrɛm hɛ e nuyêl behwông fwom nelɔ bemât fwom mɛ, sede remo de betɔn 
be ra!” 

21Davit a toyo a yɛ, a ye, “Ma rɛ̌ na me nɔ̂ng Dagwi Darwey nerey. E yɛ de a 

kasa me e tô da mo kɛ hwak yi e cang mɛ, ko a tɛ̀, me re negwɔm e ra bemat 
mɛ BeIsrayɛl. Ma rɔda re nuyel na rɛ̌ e nuyêl Dagwi Darwey, 

22ma rɔda gwɛ̌ tɛ̀ to hom, na me sè pyɛ byɛs de ya dal ano. Ey, ma rɔda sè pyɛ 

byɛs e bayis mō, ko e bayîs behwong vemo de hwà ha e ra yɛn, yɛn a rɔda 
nɔng me nerey!” 

23Mikal, hwông Saul, a sang tɔ̀ hwey wɛt vɔk e reku mɛ. 

2 Samwɛl 7 
Natan a vey a Davit na rehâ Dagwi 

(1Neha 17:1-15) 

1Gbɔng gwɔ̀m Davit a ga sɛ̀ sangal tɛk e ji lɔ rey mɛ, ko Dagwi Darwey a ga dul 

ɛ yi na bemât repugu de ba gwɔrɔ hɛ. 

2Tuhak, a hwo yâng Natan, zarap Dagwi, “Di, me à womo ma sé sangal e ji lɔ 

rey de ba yong na cɔ́gɔt sida ryat o, ko Kundung Wuna-na-Sirâ Dagwi gwa sé 
e ji buk. A sé naka ano a?” 

3Ko Natan a toyo a yɛ, a yang ɛ, “Kayɛ pyɛ de hwà di ya jam a hwo e yey mō, 

ci ra yɛ, yaga Dagwi Darwey a sé tanga hwo.” 

4Ko e ji nabwalak nane, Dagwi Darwey a ha na Natan, a ye, 

5“Ci wɔ̀ yâng mwat hom Davit, ma ye ngan: ‘E hwo wɛ de hwà rɔda lɔk a me lɔ 

de mê sangal e ji mo wɛt. 

6Yimo de má pat BeIsrayɛl yi e Misra vey e yunung, ma ga sang sangal e lɔ de 

ba lɔk wɛt. Ma sé kyě kyè e ji buk zɔng, e gwɛ à kwɔ̂n sangal hom. 

7Mwa kwɛngɛl de ma kyě kyè taga bemât Israyɛl, ma ga sang rangâl hwak e ji 

bemât nuyel mɛn vemo de ma tɛ̀, be sè belêk bemat hom wɔgɔ, yaga sɛ́ de yɛn 
a ga lɔk a me duk rwat de ba yong na cɔ́gɔt sida wɛt a?’ 

8“Di kwong, há a mwat hom Davit, me, Dagwi Darwey, Da Jey Mwa, ma ye 

ngan: ‘Ma jut o yi e hey e de gyêng vyēl, na me tɛ̀ o hwo tɛ́ o mwât nuyel e ra 
bemat hom BeIsrayɛl. 

9Ma ga sè tanga hwo e kahɛ kwɔn de hwà wɔ́ ɛ, ma ga to ro a hwo bemât 

repugu mō yi e nuyel mō. Ko di, ma rɔda to tɛ̀, hwo sɛ̀ gbɔng reza tyɛng na 
begbɔng bemât nuyel vê jey. 

10Ma ga nɔ̂ng bemat hom BeIsrayɛl kwɔ̂n sangal hê tó mɛn, ko ma tik ɛn e hɛ̄, 

yaga na be sangal ɛ, ko vit a mwat de a rɔda tɔk to shìsa hɛn ɛ. Bemât nengyas 
bê to tak a yɛn reyɔm sede raane, 

11jeng de ma tɛ̀sɛ bemât nuyel e ra yɛn wɛt. Ma rɔda dul o yi na bemât repugu 

mō mwa. Ko ma rɔda lɔk lɔ mō. 

12Jeng de nepɔlɔ mō na ga sila hɛn, ko hwô wɔ sɛ̀ bedabeda mō, ma rɔda tɛ̀ 

hak e ji nèy mō na he re negwɔm, ko ma rɔda tɛ̀ negwɔm mo ne sangal na gap. 

13E yɛ wɛ de a rɔda lɔk a me lɔ, ko me ma rɔda tɛ̀ gwofwa negwɔm gwo nàra 

e lɔ mɛ gbak-gbak. 

14Ma rɔda sè da mɛ, yɛ arɔng a rɔda sè hwey hom. Ka sede a ra renɛn, ko ma 

rɔda tabak hɛ, sede remo de da e tabak hwey mɛ. 

15Ko ma rɔda tik nà tɛ̀ yey na yɛ wɛt, sede remo de ma ra na Saul, de ma pat ɛ 

na me nɔng o negwɔm o. 

16Lɔ mō tanga segwɔm mō ba rɔda nàra nesheneshey. Gwofwa negwɔm mō 

gwa rɔda nàra e lɔ mō gbak-gbak arɔng.’ ” 

17Ko Natan a ha a Davit mwa pyɛ́ de Dagwi Darwey a dura a yɛ. 

Davit a ra won hê feng 
(1Neha 17:16-27) 

18Ano kwong, gbɔng gwɔ̀m Davit a wɔ̀ yel e ji bûk sangâl Dagwi Darwey, a hwo 

ra won, a ye, “À Darwey Dagwi Darwey, ma sé wa, kɛ belɔ hom ba sé beva, de 
hwà ga ra a me pyɛ́ ryat yemo ano ɛ?” 

19Ko à Darwey Dagwi Darwey, hwà to sé gwɛ̌ ra pyɛ de ya dal yane, hwà to ha 

e ra sangâl lɔ hom vɔk e nuyel arɔng. Ano de hwo dopse ra na bemasi a? 

20Bwâng sɛ́ de ma rɔda ha a hwo arɛt? Hwà tɔk me, sam mō, à Darwey Dagwi 

Darwey. 

21A sé yaga hwà ga ha a me pyɛ yemo, ko yaga hwà tɛ̀ yey na me de hwà ra 

pyɛ ryey yemo, yaga na hwo basa a me mɛ. 

22Hwà sé gbɔng o ding-ding, à Darwey Dagwi Darwey! Vit a hwak de a sé sede 

hwo. Kayɛ pyɛ de wot a wok ye dura, vit a Dagwi sɛ̌ hwo. 

23Vit a yere cak e ji jey sede BeIsrayɛl arɔng. Hwà wɔ̀ viri vɛ yi e sesam, na be 

tɛ́ ɛn bemat mō. Yaga gbɔng pyɛ̂ bes de hwà ra yaga yɛn, reza mō ra ga karak 
e jey mwa. Hwà ró yére bemât jey na bedagwi mɛn yi e nuyêl bemat mō de hwà 
viri hɛn yi e Misra na be sè bemo. 

24Hwà ga tɛ̀ BeIsrayɛl be tɛ́ ɛn bemo mwin gbak-gbak, ko hwo arɔng, à Dagwi 

Darwey, hwà ga tɛ́ o Dagwi mɛn. 

25“A remo à Darwey Dagwi Darwey, gyeng ha de hwà ga sira a me tanga lɔ 

hom. Rá tyɛng na pyɛ de hwà ga ha, hwà rɔda ra. 

26Ano de reza mō ra rɔda karak, ko bemat bê tē, ‘Dagwi Darwey, Da Jey Mwa 

a sé Dagwi e ra BeIsrayɛl!’ Ko hwà rɔda tɛ̀ gwofwa negwɔm hom gwo nàra 
gbak-gbak. 

27A Dagwi Darwey, Da Jey Mwa, Dagwi wo BeIsrayɛl, hwà ga dura pyɛ́ yemo 

na me, hwà ye, hwà rɔda lɔk lɔ hom. Yaga ano de me, mwat mō, ma sɛ̀ yey 
ting, na me ra won hemo vey na hwo. 

28Di, à Darwey, hwo wɛ à Dagwi Darwey! Hwó gyeng ha mō kayɛ jeng, ko hwà 

ga nɔng me neha nerat mo. 

29A remo, ma sé ra won, tɛ̀ a lɔ hom nerat mō, ko tik na kayɛ jeng be sɛ̀ mwat 

e ji lɔ hom de a rɔda sangal e gwofwa negwɔm hom. E hwo à Darwey Dagwi 
Darwey de hwà ga ha, yaga ano, nerat mō na rɔda sangal e ra lɔ hom gbak-
gbak.” 

2 Samwɛl 8 
Davit a bɛrɛng wɛng e como 

(1Neha 18:1-17) 

1A vane ano, Davit a to wɔ̀ hwo e ra BeFilisti, a re ɛn na como, ko a yɛnɛ rê 

negwɔm mɛn e ra vwel o. 

2Ano arɔng, a re BeMowap na como. A tɛ̀ ɛn be dyɛng gwarwang mɛn e vwel. 

A yong rwik a masa mɛ. Sede a mara na rwik o zang ba, ko a mɔbɔs hɛn, ko 
mara hê tat a tik ɛn beken. Yaga ano, BeMowap ba tɛ́ ɛn bepɛng mɛ, ko ba talsa 
hɛ pyɛ́ de ba tɛ̀ a yɛn. 

3E bama mo, a re gbɔng gwɔ̀m Zoba, Rehop, na como, e jeng de a sé kyè wɔ 

e Gwɔrɔt Ɛifaratɛs, na a to wɔ̀ tɛ̀ retô negwɔm mɛ e hwomo. 

4Davit a sey ɛ bemât bedwa mɛ gu kuru na vɛ bataama (17,000), tanga bemât 

bol gu kuru baba (20,000). A tik ɛ bedwa mo naga gwining (100) yaga hwɔlɔ̂ 
bekyɛkyɛ, ko ba yɛt a bwang o mo mwa vɛ badìng bol bama mɛn. 

5Jeng de BeSirya yi e Damaskus ba wɔ̀ sɛlɛ Hadadɛzɛr na como mo, Davit a 

mɔbɔs bemât como gu kuru baba na vɛ baba (22,000) e ji vɛ. 

6A tɛ̀sɛ bagyɛng bemât como mɛ, e ji bak vwel mɛn, ko BeSirya mo ba tɛ́ ɛn 

bepɛng mɛ, ko ba talsa hɛ pyɛ́ de ba tɛ̀ a yɛn. Dagwi Darwey a nɔ̂ng Davit wɛng 
e kahɛ kwɔn de a wɔ́ ɛ como. 

7Davit kwong a jut beruga como vê dyam shinang de bemât nuyêl comô 

Hadadɛzɛr bá kana vɔk, ko a vey mɛ e Yɛrusalɛm. 

8A to hashe dyam pama pyak sedesi yi e bapomô Bɛta, na Berotai, bapomo de 

ba sé vê Hadadɛzɛr. 

9Sede Tɔyi, gbɔng gwɔ̀m Hamat, a wok, Davit a ga re mwa bemât comô 

Hadadɛzɛr na como, 

10a tomo sɔ mɛ́ Yɔram vɔk na Gbɔng Gwɔ̀m Davit na a wɔ̀ kyul ɛ, na a yang ɛ 

show na yey pyɛng yaga wɛng de a di, yaga Hadadɛzɛr a ga dopse tó como na 
Tɔyi mo. Yɔram o a vɔk a Davit nɔrɔ̂ pyɛ́ detidetu de ba yong na dyam shinang, 
na dyam pyɛng tanga dyam pama. 

11Gbɔng Gwɔ̀m Davit kwong a tik a Dagwi Darwey nedirî pyɛ́ yemo mo jaram 

tyɛng sede remo de a ga kana ra na dyam pyɛng tanga dyam shinang de a ga 
kana hashe yi e yére mwa de a re yɛ e como, 

12yɛ à BeƐdɔm, na BeMowap, na BeAmɔr, na BeFilisti, tanga BeAmalɛk. A to 

tik a Dagwi pyɛ́ de a hashe yi na gbɔng gwɔ̀m Zoba, Hadadɛzɛr Rehop, jaram 
arɔng. 

13Jeng de Davit a toyo bama de a ga mɔbɔs BeƐdɔm gu kuru na vɛ gu rwit 

(18,000) e Nɛk Nevwashe, a gwɛ ra za tyɔng wɛt. 

14A tɛ̀sɛ bagyɛng bemât como e yɛnɛ̂ sevwêl Ɛdɔm mwa. BeƐdɔm o ba tɛ́ ɛn 

bemât fwom mɛ. Dagwi Darwey a nɔ̂ng Davit o wɛng e kahɛ kwɔn de a wɔ́ ɛ 
como. 

Bemât badu Davit 

15Davit kwong a re negwɔm e ra BeIsrayɛl mwa. A ra a yɛn pyɛ́ de ya sé tyɛng 

na tsak o. 

16Yowap de neng mɛ a Zɛruya, á sè mwât nuyêl bemât como, Yɛhɔshafat Ahilut 

á sè mwât jɛ̂k neha, 

17Zadɔk Ahitup tanga Ahimɛlɛk Abiyatar bá sè bepiris, ko Seraya á sè mwât jɛk 

gbɔng gwɔ̀m. 

18Bɛnaya Yɛhɔyada á sè mwât nuyêl bemât gyeng gbɔng gwɔ̀m, ko nèy Davit 

bewen o bá sè bepiris. 

2 Samwɛl 9 

1Tuhak, Davit a hwo rangal, “Kɛ mwat hwak a tɛ́t ɛ e ji lɔ Saul, na a ra a yɛ pyɛ́ 

ryat yaga sa mɛ Yɔnatan arɛt?” 

2Ko di, mwât fwôm lɔ Saul hwak á sɛ̀ de reza mɛ à Ziba. Ba yila hɛ na a wɔ́ na 

gbɔng gwɔ̀m. Ko Davit o a rangal hɛ, a ye, “E hwo à Ziba a?” Ko a toyo a yɛ, a 
ye, “Ey, e me wɛ, à Da!” 

3Gbɔng gwɔ̀m a rangal hɛ, a ye, “Mwat hwak a sé de a tɛ́t ɛ e ji lɔ Saul de ma 

rɔda dura a yɛ nerat de Dagwi Darwey e simo arɛt?” Ziba a yang ɛ, “Hwêy 
Yɔnatan hak ha sɛ́, ko ha de sé guruk e mwa bol mɛ.” 

4Gbɔng gwɔ̀m a rangal hɛ, a ye, “A sé e gwa ɛ?” Ziba a yang ɛ, “A sé e lɔ Makir 

Amiyɛl e Lɔ-Dɛbar.” 

5Ano kwong, Davit a tɛ̀ be wɔ̀ vey na yɛ. 

6Jeng de Mɛfibɔshɛt Yɔnatan Saul a pom na Davit, ko a vɛ̌ gaba e nuyel mɛ na 

a nɔng ɛ nerey. Davit a yang ɛ, “E hwo à Mɛfibɔshɛt a?” Ko a toyo a yɛ, a ye, 
“Ey, à Da, e me.” 

7Davit a yang ɛ, “Hwo kwon wok bengyip wɛt. Ma rɔda ra a hwo pyɛ́ ryat yaga 

da mō Yɔnatan. Ma rɔda toyo a hwo na mwa câp da mo kunat Saul, ko hwà 
rɔda re pyɛ́ tanga me e ra tebut hom kayɛ jeng.” 

8Mɛfibɔshɛt a to gaba e nuyel mɛ, a ye, “Káa, à Da, ma sé sede revîn vu zɔng! 

Yaga sɛ́ de hwô ra a me pyɛ́ ryat yemo ano ɛ?” 

9Ko gbɔng gwɔ̀m o a tɛ̀, be yila mwât fwôm Saul, Ziba, ko a yang ɛ, “Di, ma sé 

nɔ̂ng Mɛfibɔshɛt, hwêy hwêy da lɔ mō mwa pyɛ́ de ya sé yê Saul na belɔ mɛ. 

10Hwo tanga nèy mō na bemât fwom mō yin a rɔda how a Mɛfibɔshɛt cāp o na 

yin tula a yɛ pyɛ́ mo yaga lɔ mɛ. Yɛ Mɛfibɔshɛt kwong a rɔda re pyɛ́ tanga me 
e tebut hom kayɛ jeng.” Ziba pyɛ mɛ a vɔk nèy kuru na nɛ netungun, tanga 
bemât fwom kuru baba. 

11Ziba mo a yâng gbɔng gwɔ̀m, “À da, ma rɔda ra kayɛ pyɛ de hwo, darwey 

hom, hwà nɔng me nu na me ra.” Ano kwong, Mɛfibɔshɛt a re pyɛ́ e ra tebut 
gbɔng gwɔ̀m. 

12Mɛfibɔshɛt á vɔk hwey sɛl de bá tâng hɛ à Mika. Ko mwa belɔ Ziba bá tɛ́ ɛn 

bemât fwom mɛ. 

13Mɛfibɔshɛt de a sè guruk e mwa bol mɛ, a wɔ sangal e Yɛrusalɛm, yaga á re 

pyɛ́ e ra tebut gbɔng gwɔ̀m kayɛ jeng. 

2 Samwɛl 10 
Davit a re BeAmɔn na BeSirya na como 

(1Neha 19:1-19) 

1A vane ano, Nakash, gbɔng gwɔ̀m BeAmɔn a ku, ko hwey mɛ Hanun ha re 

negwɔm e to mɛ. 

2Davit kwong a ye, “Ma rɔda dura a Hanun, Nahash nerat, sede remo de da mɛ 

á dura a me nerat arɔng.” Ko a hwo tomo betom mɛ wɔ̀ nára a Hanun vɔ e rekû 
da mɛ mo. Jeng de betom Davit ba wɔ̀ wul vwêl BeAmɔn o, 

3ko bemât nuyêl BeAmɔn ba yâng darwey mɛn, “Hwó tē kɛ gyeng Davit a sé 

nɔ̂ng da mo nerey de a tomo bemat vey nára a hwo vɔ arɛt? Davit a sé tomo 
hɛn sede bemât wɛlɛ, na be ba wɛrɛm gbɔng repomo mo, yaga na a bin re ot 
na como wɛt a?” 

4Hanun kwong a tɛ̀, be vos betom Davit o, be hwon a yɛn negyɛk e bak gwining, 

be to yɛt berugu mɛn tyɛng e balus, e bama mo, a tɛ̀ ɛn e gwong be kyè. 

5A sè a betom o rekyen tyɔng wɛt, ko yɛn a tɔk wɔ e Yɛrusalɛm wɛt. Yɛn a tomo 

na ha mo vɔk na Davit. Jeng de a wok ano, a hwo tomo a yɛn be ka sangal 
e Yeriko e ngyen, sɛ̌ negyɛk mɛn o na ras gyam na yɛn a de toyo. 

6Jeng de BeAmɔn ba tɔk, yɛn a ga tɛ́ ɛn pyɛ vyes e nuyêl Davit, yɛn a wɔ̀ jut 

bemât comô bol vê BeSirya e ra byɛ. Ba jut vɛ gu kuru baba (20,000) yi 
e bapomô Bet-Rehop na Zoba, behak gu kuru na vɛ baba (12,000) yi e Tɔp, 
tanga Gbɔng Gwɔ̀m Maaka na bemat mɛ gu rining (1,000). 

7Jeng de Davit a wok ano, a vɛ̌ tomo Yowap na bemât como mwa. 

8BeAmɔn arɔng ba nusu, yɛn a ngyɛrɛ hɛn yaga tô como e rwi gbɔng repomo 

mɛn Raba, ko BeSirya yi e Zoba na Rehop tanga bemât Tɔp na Maaka ba 
ngyɛrɛ hɛn e cwɛl. 

9Sede Yowap a di, bagyɛng bemât como ba ngyɛrɛ hɛn e nuyel na bama mɛ, a 

vɛ̌ kasa bekyàrang como yi e ji BeIsrayɛl, a ngyɛrɛ hɛn na be man gey na 
BeSirya. 

10A jut bwâng bemat o, a tɛ̀ vɛ e vwɔ̂ gwà mɛ Abishai, de a ngyɛrɛ hɛn na be 

man gey na BeAmɔn. 

11Yowap a yang Abishai, “Sede hwà di, BeSirya bê dal gap hom, ko hwo vey 

sɛlɛ me, ko ka sede BeAmɔn bê dal gap mō, ko mê vey sɛlɛ hwo arɔng. 

12Tɛ̀ yey ting! Tik na wot tó como mo na yey ting yaga bemat mot tanga bagbɔng 

bapomô Dagwi mot arɔng! Tik na Dagwi Darwey a ra pyɛ de a di ya sé a yɛ 
tyɛng.” 

13Yowap kwong na bemat mɛ ba ye dǔng wɔ̀ tó como na BeSirya, ko BeSirya 

ba pere tele yi e nuyel mɛn. 

14Sede BeAmɔn ba di BeSirya ba sé tele, yɛn arɔng ba vɛ̌ tele yi e nuyêl 

Abishai, ba wɔ̀ yel e ji gbɔng repomo. Ano kwong, Yowap a toyo yi e de tô como 
na BeAmɔn, a vɛ hɛ e Yɛrusalɛm. 

15Bama de BeSirya ba di BeIsrayɛl ba ga rɛ́ ɛn e como, ko yɛn a to wɔ̀ tula hɛn. 

16Gbɔng gwɔ̀m Zoba, Hadadɛzɛr, a tomo be vey na BeSirya de ba sé e gurâ 

Gwɔrɔt Ɛifaratɛs. Yɛn a sé e vwɔ̂ Shobak, mwât nuyel como mɛ, ko yɛn a vey 
e Helam. 

17Jeng de ba ha a Davit ha mo, a vɛ̌ tula BeIsrayɛl mwa, a ye mɛ̀ dɔ a Rɔt 

Yɔrdan, ko a kyè mɛ wɔ e Helam. BeSirya arɔng ba ngyɛrɛ bemât como mɛn 
na be man mɛ gey na Davit. Ba hwo como, 

18ko BeIsrayɛl ba hwo ro ɛn, yɛn a tele. Davit na bemat mɛ ba mɔbɔs bemât 

comô bekyɛkyɛ̂ bedwa mɛn naga betaama (700), ko bemât como e ra bedwa 



527 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

gu kuru banaas (40,000). Ba to mǎ Shobak, mwât nuyêl como mɛn, ko a ku 
e hwomo. 

19Jeng de begbɔng begwɔ̀m de ba sè e vwɔ̂ Hadadɛzɛr ba di, BeIsrayɛl ba ga 

re ɛn e como mo, ba vɛ̌ wuna sangâl netyang na BeIsrayɛl, ba tɛ́ ɛn bemât fwom 
mɛn. Yi ano, BeSirya ba tɛ̀ bengyip, ba to simo be sɛlɛ BeAmɔn wɛt. 

2 Samwɛl 11 
Davit na Batsheba 

1E jeng naswigi, jeng de begbɔng begwɔ̀m be kyese tô como, Davit a tomo 

Yowap na bemât nuyel mɛ tanga mwa bemât comô Israyɛl, na yɛn a wɔ̀ to como 
na BeAmɔn. Yɛn a re ɛn, ko yɛn a to gwɔrɔ gbɔng repomô Raba na como. Ko 
Davit a nàra e sangal e lɔ e Yɛrusalɛm. 

2Tuhak, nahywegelek, Davit a hwo sogo yi e de pɔnglɔ, a sè gwɔrɔ e ra ragyip 

lɔ gbɔng gwɔ̀m. Yi e ragyip o a hwo di hwā hwak a sè kus ɛ. Hwā mo á sè 
zɛrɛ mo tyɔng wɛt. 

3Ko Davit a hwo tomo mwat hwak na a wɔ̀ rangal hâ hwā mo. Ba ha a yɛ, a sé 

Batsheba, hwông Ɛliyam, hwâ Uriya WoHiti. 

4Davit kwong a tomo betom na be wɔ̀ vey na yɛ. Hwā mo a vey na yɛ, ko a 

dyɛng mɛ. Hwā mo a ga mɛsɛ̂ng yɛnɛ berang mɛ, a ga to kus ɛ tyɛng na Badu 
Mose. E bama mo, a toyo hɛ vɔk e lɔ mɛ. 

5Hwā mo a hwo sey jim, ko a tomo, be ha a Davit, “Ma ga sey jim”. 

6Davit kwong a tomo, be ha a Yowap, a tomo a yɛ na Uriya, WoHiti. Ko Yowap 

a tomo hɛ vey na Davit. 

7Jeng de Uriya a wul na yɛ, Davit a rangsal hɛ rehâ netyang Yowap na ne bemât 

como tanga rehâ como mo arɔng. 

8E bama mo, Davit a yang ɛ, “Kyè vɔk e lɔ mō, na hwo wɔ̀ kus bol mō, na hwo 

pɔnglɔ”. Uriya a nusu, ko gbɔng gwɔ̀m o a tomo na pyɛ neshow na be raa hɛ 
mɛ. 

9Ko Uriya a wɔ́ e lɔ mɛ wɛt, a vɛ̌ pɔl tanga mwa bemât fwôm lɔ gbɔng gwɔ̀m 

e rwi lɔ mo. 

10Jeng de ba ha a Davit, Uriya á wɔ́ e lɔ mɛ wɛt, ko a yang ɛ, “Hwà sé mɛsɛ̂ng 

vɛ hwo yi e de kwɛngɛl yikyik. Yaga sɛ́ de hwà kwey wɔ e lɔ mō wɛt ɛ?”. 

11Uriya a toyo a yɛ, a ye, “BeIsrayɛl tanga BeYuda ba sé sangal; e kwarâ como, 

ko Kundung wuna-na-sirâ Dagwi gwa sé e ji buk e hey, ko mwât nuyel hom 
Yowap tanga bemât nuyêl como mɛ ba sé dyɛng e hey dɛdɛrɛng. Yi e rɛ̌ de mê 
wɔ e lɔ hom na me re, na me sɔ, na me dyɛng na hwā hom ɛ? Ma sira me, mê 
kyɛm me ra pyɛ ano wɛt!” 

12-13Davit a yâng Uriya, “Yàa, hwo sangal e ngamo gbak yunung, ko nahwol ma 

rɔda ba tɛ̀ o e gwong.” Ano kwong, Uriya a nàra e Yɛrusalɛm tuk hane. Ko Davit 
a rini hɛ rê pyɛ́ tanga yɛ, a nɔngɔs hɛ nshî anap a sɔ, na a feng mɛ. Ko 
nahywegelek, Uriya a kyè wɔ̀ dyɛng e ra pyɛ dyɛngɛ mɛ tanga bemât fwôm 
darwey mɛ, a kyè wɛrɛ e lɔ mɛ wɛt. 

14Nagasi, Davit a jɛk a Yowap bwok-rwang, ko a tomo gwɛ̀ e vwɔ̂ Uriya. 

15A jɛk e ji bwok-rwang o ngan: “Tomo na Uriya vɔk e nuyêl kwɔn de como mo 

ya dal mwa na nepep, ko yin gwɛ̌ sek na bama yi na yɛ, yaga na be bin mɔrɔ 
hɛ.” 

16Ano kwong, Yowap de a ga rɔnɔ repomo mo, a vɛ̌ tomo Uriya wɔ e kwɔn de 

bemât repugu vê gap ba sé ɛ. 

17Sede bemât repomo mo ba nusu, na be tó como, ba mɔbɔs behak e ji bemât 

comô Davit, ko Uriya arɔng á sè e ji vɛ. 

18Yowap a tomo, be ha a Davit pyɛ̂ mwa e ra como mo. 

19A nɔ̂ng mwât tomo mo nu, sede a yɛnɛ ha a gbɔng gwɔ̀m mwa rehâ como mo, 

20gyeng rɔ̌ shom mɛ ya rɔda sogo, ko a rɔda rangal hɛ, a ye, “Yaga sɛ́ de yin a 

wɔ́ bagat na repomo na como mo arɛt? Yin a tɔk, bemat bê tɔk tabas ket yi 
e jwâ-pomo wɛt arɛt? 

21E wa de á kana mɔrɔ Abimɛlɛk Gidɛyɔn e Tɛbɛs ɛ? A sè e hwā de á kana 

barak vwɔ̂ fwa hwongo e ra yɛ, yi e jwâ-pomo, a pere wɔ̀ ku wɛt arɛt? Yaga sɛ́ 
de yin a wul bagat ano na jwâ-pomo ɛ? Ka sede gbɔng gwɔ̀m a rangal hɛ ano, 
ko a ye, ‘Mwât fwom mō Uriya, WoHiti, a sé e ji bemat de ba kushu mo arɔng.’ 
” 

22Tom o a nára hɛ. Jeng de a wul a wɔ̀ ha a Davit mwa pyɛ́ de Yowap a ha a 

yɛ. 

23A ye, “À da, bemât repugu mō ba dal gap mot, ba nusu yi e repomo, ba man 

gèy na wot e cwɛl, ko wot a ro ɛn vɔk e rwi repomo mo. 

24Ko bemât begbang ba hwo tabas na ket yi e jwâ-pomo, ko behak e ji bemât 

como mō ba kushu. Mwât fwom mō Uriya, WoHiti, a sé e ji bemat de ba 
kushu mo arɔng.” 

25Davit a yâng tom o, a wɔ há a Yowap, a tik pyɛ yemo ye bɔrɔk hɛ wɛt, yaga 

bebara be kasa wɛt. Yɛ a gwɛ̌ yey ting, na a mɔ́t ɛn e como mo, mwa tanga 
repomo mo, na a wey na rɛ! 

26Sede hwâ Uriya a wok, rwas mɛ a ga ku, ko a tosho sesin mɛ. 

27Bamâ jeng de negasî sesin na ga kwey, Davit a tomo be wɔ̀ jut ɛ vey e ji lɔ 

mɛ. A tɛ́ ɛ hwā mɛ, ko a tɔ a yɛ hwey wen. 

2 Samwɛl 12 
Natan a gyong Davit 

Pyɛ de Davit a ra ya kyɛ́ ɛ a Dagwi Darwey yey. 

1A tomo Natan, zarap mɛ, wɔ na Davit. Jeng de a pom na yɛ, a hwo yang ɛ, 

“Bemat behak beba ba sé e ji repomo rehak, gwining a sé darwey, ko hwak a 
sé pwɛng. 

2Darwey wane a vɔk yas pyak, berɔndɔng tanga vyēl tyimit. 

3Ko pwɛng wane a vɔk pyɛ cak wɛt sɛ̌ keshěp tyimit kining zɔng de á kana sey. 

A gyeng kɛ, ko ka ras na yɛ tanga nèy mɛ. Ka reres pyɛ́ tanga yɛ yi e shǐ mɛ, ka 
sɔrɔs nshi yi e keshi mɛ, ko ka dyɛngɛs e ragey mɛ. Ka vɔ̀k ke tɛ́ ɛ sede hwóng 
mɛ. 

4“Tuhak, darwey wane a sɛ̀ kwɛnɛt, ko a tik nà pat ɛ jining yi e ji tyīmit kɛ gwining 

yi e ji berɔndɔng, na a yong a yɛ mɛ pyɛ́. Ko a de wɔ̀ vo keshěp tyimit de ka sé 
ke pwɛng wane, a yong a kwɛnɛt o mɛ pyɛ̂ re.” 

5Shom ya sogo a Davit sizɔng, a yâng Natan, “Ma sira me na Dagwi Darwey, 

mwat de a ra ano, a jam na be mɔrɔ hɛ! 

6A sé gbing-gbing a tala á pwɛng wane vyēl nyaas yaga pyɛ de a ra, vit a di 

nemwishish.” 

7Ko Natan a yâng Davit, “E hwo à mwat o! Wok pyɛ de Dagwi Darwey, Dagwi 

wo Israyɛl a ha a hwo: ‘Ma kasa hwo, ma tɛ̀ be shushu hwo na něy, na hwo tɛ́ o 
gbɔng gwɔ̀m e ra BeIsrayɛl, ko ma to sey o yi e vwɔ̂ Saul. 

8Ma nɔng o lɔ dalɔ mo tanga beha mɛ. Ma tɛ̀ o gbɔng gwɔ̀m e ra BeIsrayɛl tanga 

BeYuda arɔng. Ka sede yane mwa ya radɛ a hwo, ko ma yâng tɔk gwɛ̌ a hwo ɛ 
cak gbak. 

9-10Yaga sɛ́ de hwà kyɛ́ o nà gyeng ha hom, na hwo ra pyɛ de ya kyɛ́ ɛ a me 

yey arɛt? Hwà yong ɛ, na BeAmɔn be mɔrɔ Uriya, WoHiti, ko hwà jut hwā mɛ, 
a tɛ́ ɛ mwo. Yaga ano, bá-sinang ha rɔda gas ɛ na lɔ mō wɛt. 

11Ma sira me, ma rɔda tɛ̀ hwak e ji nèy lɔ mō a rɔda vey na pyɛ vyes e lɔ mō. 

E bayis mō, ma rɔda jut beha mō, ko mê nɔ̂ng mwat hwak vɛ, yɛ a rɔda dyɛng 
na vɛ e tê-gwi, bemat bé bɛrɛng. 

12Hwà ra myo e lɛrɛ, ko ma rɔda tɛ̀ be ra yɛ e tê-gwi, e bayîs mwa BeIsrayɛl.’ ” 

13Ko Davit a yâng Natan, “Ma ga ra a Dagwi Darwey banɛn.” Natan a toyo a yɛ, 

a ye, “Sede remo de hwà ga sey banɛn mō, Dagwi Darwey a ga hala a hwo vɛ. 
Hwà rɔda ku wɛt. 

14Sede remo de hwà ga byɛnɛng Dagwi Darwey yi na pyɛ́ de hwà ga ra, ko di, 

hwey de ba ga tɔ a hwo ha rɔda ku.” 

15Ko Natan a vɛ̌ tik Davit, a kyè vɔk e lɔ mɛ. 

Ba tala a Davit na pyɛ́ vyes mɛ 

Dagwi Darwey a tɛ̀ hwey de hwâ Uriya a ga tɔ̀ a Davit ha royo hɛ. 

16Davit a ra won na Dagwi yaga hwey o. A tik rê pyɛ́, a yeles e ji duk mɛ naturuk, 

ko a dyɛngɛs e vwel. 

17Bemakûk lɔ mo be sangsal e vwara mɛ, na be tɛ̀ ɛ a sogo, na a dyɛng e ra 

gwat, ko a kyɛ́ ɛ, a ka re pyɛ́ tanga yɛn wɛt. 

18E tuk hê taama, hwey o ha ku. Bemât fwôm Davit ba wok bengyip nà ha a yɛ 

hâ rekû hwey o, yaga yɛn a bare, jeng de hwey o há sè rɔngɔl ken, bá ha na 
yɛ, ko á ka tɛ̀ tong na yɛn wɛt. E rɛ̌ de yɛn ê tɔk ha a yɛ rehâ rekû hwey o arɛt? 
Gyeng rɔ̌ ê wɔ mǎ hɛ. 

19Jeng de Davit a di bemât fwom mɛ ba sé kyě ha show-shi-show na bemɛn, a 

pere wɔ̀ tɔk, hwey o ha ga ku. A rangal hɛn, “Hwey o ha ga ku a?” Yɛn a yang 
ɛ, “Ey, ha ga ku.” 

20Ko Davit a vɛ̌ sogo yi e vwel, a kus ɛ, a mɔmɔ hɛ na něy, a sege berugu mɛ, 

a kyè vɔk e duk rê fongol, ko a re a Dagwi Darwey fongol. E bama mo, a toyo 
vɔk e lɔ mɛ, a rangal be nɔng ɛ pyɛ́, ba tik a yɛ yɛ̄, ko a re. 

21Bemât fwom mɛ ba rangal hɛ, ba ye, “E sɛ́ a yane de hwà ra ano ɛ? Jeng de 

hwey o há rɔngɔl ken, hwá kyɛ́ o pyɛ́, ko hwá tosho, ko remo de hwey o ha ga 
ku, hwà ga de sogo, hwà re pyɛ́ kē a!” 

22Ko a toyo a yɛn, a ye, “Jeng de hwey o há rɔngɔl ken, ma kyɛ́ me pyɛ́ ma 

tosho. Ma bare, wa a tɔk ɛ? Gyeng Dagwi Darwey ê tosho reyɔm hom, na a tik 
hwey o ken! 

23Ko remo de ha ga ku, yaga sɛ́ de mê kyɛ́ me pyɛ́ ɛ? Mê tɔk toyo na hɛ ken a? 

E me, mê ba wɔ̀ sɛ̀ hɛ, ko e hɛ de hê to toyo ba sɛ̀ me wɛt.” 

24E bama mo, Davit a wɔrɔk hwā mɛ Batsheba, a dyɛng na yɛ, ko a tɔ hwey 

wen. A vo a hɛ rezâ Sɔlɔmɔn. Dagwi Darwey a tɛ̀ yey na yɛ, 

25ko a tomo Natan, zarap mɛ na yɛ, na a wɔ̀ ha a Davit, na a vo a hɛ rezâ 

Yɛdidya wɔgɔ, womo de Dagwi Darwey a tɛ̀ yey na yɛ. 

Davit a re Raba na como 
(1Neha 20:1-3) 

26E ji jeng yane, Yowap a tó como na Raba wo BeAmɔn, ko a re bak repomo mo 

de gbɔng gwɔ̀m a sangal ɛ. 

27A hwo tomo betom vɔk na Davit wɔgɔ, a ga tó como na repomô Raba, ko a 

ga wɔ̀ vo kwɔ̂n lwêl nshi mɛn. 

28Tik na Davit a tula bwâng bemât como mwa, a wɔ̀ rɔnɔ mɛ repomo mo, na a 

re rɛ. Ka ano wɛt, ko yɛ Yowap ê re rɛ, ko bê yila rɛ na reza mɛ. 



531 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

29Ano kwong, Davit a tula bwâng bemât como mwa, a kyè mɛ, a wɔ̀ tó mɛ como 

e Raba, ko a re repomo mo. 

30A jut kpin negwɔm yi e ratô dagwi pyɛ sekwit mɛn Milkɔm. Nedirik kpin o na 

wul kilo kuru batat na vɛ betungun (35) vê dyam shinang, ko ba tɔrɔ wɛ na 
gwodyengere gworwat, ko ba tɛ̀ gwɛ e rato Davit. A to hashe pyɛ̂ jugu pyak 
sizɔng yi e repomo mo. 

31A paa bemat de ba sé e hwomo, a tɛ̀ ɛn be ra fwom sesam gwô yɛ̂t cɔ́gɔt na 

bewal yìn, kɛ dâk pyɛ́ na begele dyam, kɛ tow pyɛ́ na tyém, kɛ yông bagat bwos 
lɔk. Davit a ra ano e mwa bapomo BeAmɔn. E bama mo, yɛ tanga mwa bemât 
como mɛ ba toyo vɔk e Yɛrusalɛm. 

2 Samwɛl 13 
Amnɔn tanga Tamar 

1-2Absalɔm, hwêy Davit á vɔk gwà mɛ hwong o de bá tang ɛ à Tamar, á sè 

zɛrɛ mo tyɔng wɛt, ko á rɔngɔl sana ra weneng. Ko Amnɔn, wen da mɛ, á tɛ̀ yey 
na yɛ. Simo hane mo há re a yɛ yey sizɔng, á pere hwo ro ɛ, yaga ê tɔk ra pyɛ 
cak na yɛ wɛt. 

3Amnɔn kwong á vɔk sa mɛ hwak de bá tang ɛ à Yɔnadap Shimeya, hwêy gwà 

Davit. Yɔnadap o á vɔk netsitsɛng pyak. 

4A hwo yâng Amnɔn, “E sɛ́ ya tɛ̀ de hwó bɛɛ rìshish kahɛ tuk ano, ko hwo hwêy 

gbɔng gwɔ̀m ɛ? Hwô tɔk ha a me wɛt a?” Amnɔn a hwo yang ɛ, “Ma tɛ̀ yey na 
Tamar, hwông dê gwà hom Absalɔm.” 

5Yɔnadap a yang ɛ, “Ye wɔgɔ, hwó ro o, ko wɔ̀ dyɛng e ra gwat. Ka sede da mō 

a vey di o, ko hwo yang ɛ, a tomo a hwo gwà mō Tamar na a vey nɔng o pyɛ 
cak na hwo re, na a to kyeres pyɛ́ mo e bayis mō, hwo bɛrɛng hɛ, na a nɔngɔs 
hwo yɛ na vwɔ mɛ.” 

6Ano kwong, Amnɔn a hwo dyɛng e gwat wɔgɔ, e ro ɛ. Jeng de gbɔng gwɔ̀m a 

vey di ɛ, Amnɔn a hwo yang ɛ, “Gabɔk wɛt, tik na gwà hom Tamar a vey yong 
a me nekpam-tuk rɔkrɔk e bayis hom, yaga na a nɔngɔs me yɛ na vwɔ mɛ.” 

7Davit a hwo tomo mwat vɔk na Tamar e lɔ mɛ, a ye, “Ci e lɔ gwà mō Amnɔn 

na hwo wɔ̀ yong a yɛ pyɛ́.” 

8Tamar kwong a sogo wɔ e lɔ gwà mɛ mo de a sè e dyɛngɛ. A jut nemuk de ba 

ga bɔrɔk na pyɛ́ detidetu, a tugut nɛ, a yong mɛ nekpam-tuk rɔkrɔk o ko a halang 
nɛ, e bayis mɛ. 

9A tɛ̀ nɛ e kepey, a wɔ̀ nɔng ɛ, ko Amnɔn a kyɛ́ ɛ nà re. A ye, “Be yang kawɛ 

mwat a nusu yi e ngamo.” Ko kawɛ mwat a hwo nusu hɛ. 

10Amnɔn a hwo yâng Tamar, “Vey mɛ na pyɛ́ mo e ngamo e ji duk dyɛngɛ hom, 

yaga na hwo nɔngɔs me yɛ na vwɔ mō.” Tamar a hwo jut nekpam-tuk de a ga 
yong o, a yel mɛ wɔ̀ nɔ̂ng gwà mɛ mo e ji duk dyɛngɛ mɛ. 

11Jeng de a sé nára a yɛ pyɛ́ mo, ko a vɛ̌ kaba hɛ, a yang ɛ, “A gwà hom, vey 

e ra gwat na me.” 

12Hwong o a yang ɛ, “Káa, à gwa hom! Hwo vo me na tek wɛt! Be ra pyɛ yerê 

yemo e ji Israyɛl wɛt. Hwo ra pyɛ vyes yemo wɛt! 

13Ko me ɛ, mê tɛ̀ to hom e gwa na rekyɛn remo ɛ? Ko hwo kwong ɛ, hwà rɔda 

tɛ́ o hwak e ji betɔn beves e ji Israyɛl. Gabɔk wɛt, ha na gbɔng gwɔ̀m, a rɔda ro 
mɛ nà nɔng o me e weneng wɛt.” 

14Ko a tɛ̀ tong na a wok ɛ wɛt. Remo de a dal ɛ na gap, a vɛ̌ vo ɛ, a dyɛng mɛ 

na retek. 

15E bama mo, Amnɔn a kyɛ́ ɛ hɛ, a hwo bɛrɛng hɛ ves sizɔng. Mwin, bɛrɛng hɛ 

ves o mo ha dal yerê simo de á kana simo hɛ. A yang ɛ, “Sogo, nusu hwo!” 

16Hwong o a yang ɛ, “Kée wey! Hwo ro me ano wɛt! Hemo hê dal renɛn de hwà 

ga kana ra na me na neves.” Ko Amnɔn a to tɛ̀ tong na a wok ɛ wɛt. 

17A hwo yila mwât fwom mɛ, a yang ɛ, “Pat ɛ e majey, na hwo man rwi duk o 

e bama mɛ.” 

18Mwat o a ra ano. Tamar kwong á tɛ̀ gworugu gwolwis gwo vɔ lis, yere berugu 

ma vane de nèy behwong begbɔng begwɔ̀m de na ga ra weneng wɛt na tɛ̀sɛ. 

19Tamar a hanta gworugu mo, a tɛ̀ fongol-kya e rato, ko a tɛ̀ vɔ e rato, a kyè 

e tosho na fwɔ rɛng-rɛng. 

20Jeng de gwà mɛ Absalɔm a di ɛ, a yang ɛ, “Amnɔn a ga lashe hwo a? Sǎ 

yaang zɔng, a gwà hom, yɛ a sé gwà mō. Hwo kwon sap wɛt.” Ano kwong, 
Tamar a sangal yɔɔm nju mɛ e lɔ gwà mɛ Absalɔm. 

21Jeng de Gbɔng Gwɔ̀m Davit a wok pyɛ yane, a wok shom. Ko mwa ano, a 

simo a tabak Amnɔn wɛt, yaga a tɛ̀ yey na yɛ, remo de a sé hwêy mɛsɛng mɛ. 

22Absalɔm a ka hanat ha hak na Amnɔn wɛt, kɛ rat o kɛ ves o ayi, a kyɛ́ ɛ hɛ 

sizɔng, yaga a ga tɛ̀ gwa mɛ Tamar a tɛ́ ɛ pyɛ rekyen. 

Absalɔm a mɔrɔ Amnɔn 

23E bamâ neshey neba, Absalɔm a tɛ̀ ba sè yɛ̂t setôt tyīmit mɛ e Baal-Hazɔr 

bagat na yɛnɛ̂ bak vwêl Ɛfrayim. A hwo rini mwa begwa mɛ bewen vɔk 
e hwomo. 

24A wɔ́ na gbɔng gwɔ̀m, a yang ɛ, “À da, ma sé yɛt setôt tyīmit hom. Gabɔk wɛt, 

kɛ hwo tanga bemât fwom mō yin ê kyɛm yin ba wuna na wot bɛ?” 

25Ko gbɔng gwɔ̀m a yang ɛ, “Wey, à hwey hom. Wot mwa wot ê ba vey wɛt, 

yaga wot ê ba gwɛ̌ a hwo ɛ nedirik zɔng.” Ko Absalɔm a shonong e ra yɛ. Da 
mɛ a kyɛ́ ɛ gbak, ko a tɛ̀ a yɛ netey kɛk. 

26Absalɔm a to yang ɛ, “De gwa sé ano, ko tik gwà hom Amnɔn a kyè tanga 

wot.” Gbɔng gwɔ̀m a yang ɛ, “Yaga sɛ́ de ê kyè tanga yin ɛ?” 

27Ko Absalɔm a shonong e ra yɛ. E yɛnɛ mo, gbɔng gwɔ̀m a de simo Amnɔn 

tanga bwâng nèy mɛ ne kyè tanga yɛ. Ano kwong, Absalɔm a yong pyɛ̂ re nzem 
yere ye begbɔng begwɔ̀m. 

28A nɔ̂ng bemat fwom mɛ nu wɔgɔ, jeng de yɛn a di Amnɔn a ga hwo feng nshî 

anap, ko yɛ Absalɔm a yang ɛn, be mɔrɔ hɛ, ko yɛn be vɛ̌ mɔrɔ hɛ. Yɛn kwon tɛ̀ 
bengyip wɛt. Be mɔrɔ hɛ zɔng, yaga e yɛ de a nɔng ɛn nu, ko yɛn a tɛ̀ yey neras 
arɔng. 

29Ano de bemat Absalɔm ba mɔrɔ Amnɔn tyɛng na ha de a nɔng ɛn nu. Mwa 

nèy gbɔng gwɔ̀m na sogo, kawɛ a laga madung mɛ, a vɛ̌ tele. 

30Jeng de yɛn a sè rɔngɔl e gwông wɛrɛn, bá vey ha a Davit, Absalɔm a ga 

mɔbɔs nèy bewen mɛ mwa nɛ, vit à hining de ba tik ɛ. 

31Ko yɛ a hwo sogo, a hama berugu mɛ, ko a gaba e vwel. Bemât fwom mɛ de 

ba sé tanga yɛ ba hama berugu mɛn arɔng. 

32Ko Yɔnadap Shimeya, hwêy gwà Davit, a yang ɛ, “À darwey, hwo kwon bare, 

ba ga mɔbɔs mwa nèy bewen mō wɛt, e Amnɔn nju mɛ zɔng de a ga ku. Pyɛ 
ma yemo de ya sé e yêy Absalɔm yimo tuk de Amnɔn à kana lashe gwà mɛ 
Tamar. 

33Hwo kwon sey tsak o na neha wɔgɔ, mwa nèy mō bewen na ga kushu. A sé 

e Amnɔn zɔng de a ga ku.” 

34E ji jeng o arɔng, Absalɔm a vɛ̌ tele. Ko wen bɛrɛng nekanang a ye ganga a 

bayis mɛ, a pere di bemat pyak ba sé kyè yi e gwông Hɔrɔnayim e vwarâ raku 
vey pom. A wɔ̀ ha a gbɔng gwɔ̀m pyɛ de a ga di. 

35Yɔnadap kwong a hwo yâng gbɔng gwɔ̀m, “Di, nèy bewen mō a nemo na ga 

vɛ hɛn, tyɛng sede remo de ma ga ha.” 

36A sè yɛnɛ ha, ko gobok, nèy bewen o na vɛ̌ pom, na tɛ̀ lwɛlɛ̂ sin, gbɔng gwɔ̀m 

arɔng tanga mwa bemat fwom mɛ ba wuna hɛn ba tosho tyɔng wɛt. 

37-38Absalɔm a tele, a wɔ́ na gwɔ̀m Gɛshur, Talmai Amihut, a wɔ sangal 

e hwomo neshey netat. Ko Davit a dopse tosho sesin hwey mɛ Amnɔn nepɔlɔ 
pyak. 

39Jeng de ba ga wɔrɔk hɛ, ko yey mɛ ya to toyo hɛ e ra Absalɔm. 

2 Samwɛl 14 
Absalɔm a toyo vey e Yɛrusalɛm 

1Yowap a hwo di, yêy gbɔng gwɔ̀m Davit ya ga wɛrɛ e ra Absalɔm. 



534 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

2Yaga ano a hwo tomo vɔk e repomô Tekowa, na be wɔ̀ yishi a yɛ hwâ 

netsitsɛng hwak de a sé e hwomo. A yang ɛ, “Ye hwà sé e ji sesin. Tɔrɔ hwo na 
berugû sesin, hwo kwon mɔmɔ hwo na něy wɛt. Ra sede hwà ga tɛ̀ nepɔlɔ pyak 
e de lashê yey yaga mwat a ku a hwo. 

3E bama mo, kyè wɔ na gbɔng gwɔ̀m.” Ko Yowap a tɛ̀ a yɛ neha de a rɔda ha 

e nu. 

4Jeng de hwā mo a pom na gbɔng gwɔ̀m, a gaba guduruk, a ye det e vwel ko 

a yang ɛ, “À Da, gbɔng gwɔ̀m, sɛlɛ me.” 

5Gbɔng gwɔ̀m a rangal hɛ, a ye, “E sɛ́ de ye bɔrɔk hwo ɛ?” Hwā mo a toyo a yɛ, 

a ye, “Tik me zɔng, ma sé kuma, rwas hom a ga ku. 

6Ko di, má vɔk nèy bewen neba, yɛn a hwo yol na bemɛn e hey, ko mwat hwak 

á sè e hwomo na a gas ɛn wɛt. Gwining a vɛ̌ rusu mumwɛ, a pere mɔrɔ hɛ. 

7Ko di, cáng lɔ mo mwa ba wuna hɛn e ra me wɔgɔ, mé nára a yɛn womo de a 

rusu mumwɛ mo, na be mɔrɔ hɛ e tô nekên gwa mɛ de a ga mɔrɔ. Ka sede yɛn 
a ra ano, ko ma rɔda sè vit à hwey de hê re nedanelɔ mo. Yɛn a rɔda wey na 
pyɛ de ma tik ɛ yey, ko yɛn a rɔda tɛ̀, rezâ dalɔ hom re vuru hɛ e jey.” 

8Gbɔng gwɔ̀m a yang ɛ, “Kyè vɔk e lɔ, ko ma rɔda di ha mō mo.” 

9Ko a yang ɛ, “À darwey gbɔng gwɔ̀m, tik na banɛn o be sangal e ra me tanga 

belɔ hom, ko tik hwo tanga lɔ mō be sè vit à buru hak.” 

10Gbɔng gwɔ̀m a toyo a yɛ, a yang ɛ, “Ka sede mwat hwak a hanat a hwo pyɛ 

cak, vey a me na yɛ, ko a rɔda to ba shɔk a hwo jim wɛt.” 

11Hwā mo a yang ɛ, “Neken gbɔng gwɔ̀m ne ros. Tik na hwo ra won na Dagwi 

Darwey, Dagwi mō na a dul mwât talâ pyɔ̌n nemi de a kwon gwɛ̌ e ra gawey o 
yi na mɔrɔ̂ hwey hom wɛt.” Gbɔng gwɔ̀m a toyo a yɛ, a ye, “Ma sira me na Dagwi 
Darwey, vit a pyɛ de yê té na hwey mō wɛt.” 

12Ano kwong, hwā mo a yang ɛ, “Me ra won na hwo, à da, tik na me hanat a 

hwo pyɛ jining zɔng.” Gbɔng gwɔ̀m a yang ɛ, “Hanat.” 

13Hwā mo a yang ɛ, “Yaga sɛ́ de hwà ga yong yerê pyɛ́ yemo e ra bemât 

Dagwi arɛt? Hwà kyɛ́ o nà toyo na hwey mō vey e lɔ. Yi ano hwà gang tó mo 
na shɔt yi na ha de hwà ha. 

14Wot mwa wot a rɔda kushu. Wot a sé sede nshi de nà losho hɛ e vwel, ko be 

tɔk to hashe nɛ wɛt, yaga na ga ye jɔng. Ko Dagwi ê wey na neken mwat wɛt. 
Yaga ano, ê yong gwong, yaga na mwat de ba sira a yɛ na lɔ a sǎ e jey gbak-
gbak wɛt. 

15Ko di, à da, ma vey ha a hwo pyɛ yemo, yaga bemat ba ga tɛ̀ a me bengyip. 

Ma bare, ma rɔda ha na gbɔng gwɔ̀m, gyeng a rɔda wok won hom na a sɛlɛ me. 

16Gyeng a rɔda sey me yi e vwɔ̂ mwat de e simo a wey na me tanga hwey hom, 

na a gas ot yi e vwel de Dagwi a ga kana nɔng bemat mɛ. 

17Ma ye, ka sede ma sɛ̀ ha yi na hwo, ko ha rɔda nɔng me pɔngɔ, yaga hwà sé 

sede tom-lagwi wo Dagwi, hwó tɔk gas pyɛ́ ryat na pyɛ́ vyes. Tik na Dagwi 
Darwey, Dagwi mō a sè tanga hwo.” 

18Ano kwong, gbɔng gwɔ̀m a yâng hwā mo, “Hwo kwon lɛrɛ a me na pyɛ cak de 

ma rɔda rangal hwo wɛt.” Hwā mo a yang ɛ, “À darwey hom, rangal me zɔng.” 

19Gbɔng gwɔ̀m a rangal hɛ, a ye, “Nû Yowap ha sé e ji ha mo hemo wɛt a?” 

Hwā mo a toyo a yɛ, a ye, “Ey, e tsak o mwin, à da. A sé e mwât fwom mō 
Yowap de a misang a me pyɛ de mê ra, ko a tɛ̀ ha hemo mwa e nu hom. 

20Ko a ra ano, yaga na a yong mɛ̀ pyɛ́ de ya ga té. À darwey, hwà vɔk netsitsɛng 

sede ne tom-lagwi wo Dagwi, hwà tɔk kayɛ pyɛ de yé tē e ji jey.” 

21A vane ano, gbɔng gwɔ̀m a yâng Yowap, “Me simo be wɔ toyo na wen 

wane mo Absalɔm. Ci wɔ jut ɛ.” 

22Yowap a hwo gaba guduruk na bayis mɛ e vwel, ko a yang ɛ, “Dagwi a tɛ̀ a 

hwo nerat, à gbɔng gwɔ̀m. A remo, ma tɔk ma ga sɛ̀ nerat e bayis mō, yaga 
hwà ga sey won hom.” 

23E bama mo, Yowap a kyè vɔk e Gɛshur, ko a wɔ̀ toyo na Absalɔm vey 

e Yɛrusalɛm. 

24Ko gbɔng gwɔ̀m a ye, “Tik na yɛ a wɔ̀ sangal e lɔ̂ tó mɛ, a kwon vey e bayis 

hom wɛt.” Yaga ano, Absalɔm a pere vɔk e ji lɔ mɛ, ko a tɔk vey e nuyêl gbɔng 
gwɔ̀m wɛt. 

Davit a gang-nshi na sɔ mɛ Absalɔm 

25Absalɔm a sè rwat e bɛrɛng tyɔng wɛt. E ji Israyɛl mwa ba sɛ̀ mwat de ba 

somo hɛ yaga nerat mɛ sede Absalɔm wɛt. Yi e tɛ̂t rato mɛ pere vey e tas bwol 
mɛ vit a kebyàba. 

26A vɔk tot rey, e yɛrɛs hɛ zang hining e shey, yaga ha ga tɛ́ ɛ a yɛ dirik pyak. 

Kayɛ jeng de a yɛt hɛ, ko be mara nedirik o, ko ne wul kilo beba de be mara na 
pyɛ mara ye lɔ gwɔ̀m. 

27Absalɔm a vɔk nèy bewen netat na hwong gwining. Ba vo a hwong o rezâ 

Tamar, ko a sé zɛrɛ mo. 

28Absalɔm a sangal e Yɛrusalɛm a wul neshey neba, ko a tɔk vey e nuyêl da 

mɛ wɛt. 

29Tuhak, a hwo tomo be yishi a yɛ Yowap, na a tomo hɛ na da mɛ, ko Yowap a 

kyɛ́ ɛ nà vey. A to tomo hê neba, ko Yowap a to kyɛ́ ɛ na vey gbak. 

30Ano kwong, a hwo yâng bemât fwom mɛ, “Di in, hwirî Yowap gwa sé bagat 

na nwang, ko a vɔk ɛ baale e gwɛ. Kyè in wɔ̀ tɛ̀ kya e gwɛ.” Ko bemat o ba wɔ̀ 
tɛ̀ kya. 

31Yowap kwong a sogo wɔ e lɔ Absalɔm, ko a yang ɛ, “Yaga sɛ́ de bemât fwom 

mō ba wɔ̀ tɛ̀ kya e hwiri hom arɛt?” 

32Absalɔm a yang ɛ, “Wok, ma tomo bemat na hwo wɔgɔ, hwo vey na me, ko 

hwà kyɛ́ o. Ma ga simo me tomo hwo na gbɔng gwɔ̀m, na hwo wɔ̀ rangal a me 
hɛ, yaga sɛ́ de a tɛ̀, me vɛ me yi e Gɛshur ɛ? A yang dal a me ka ma rɔngɔl 
e hwomo! Ko di a remo, me simo hwo yong gwong de mê wɔ di bayîs gbɔng 
gwɔ̀m, ko ka sede ma vɔk nɛn, de ê tɛ̀ be mɔrɔ me, tik na yɛ a mɔrɔ me zɔng!” 

33Yowap a hwo wɔ̀ na gbɔng gwɔ̀m, a ha a yɛ pyɛ de Absalɔm a ha. Ko gbɔng 

gwɔ̀m a hwo tomo Absalɔm a wɔ́. Absalɔm a hwo wɔ, a ye guduruk na bayis 
det e vwel e nuyêl mɛ. Gbɔng gwɔ̀m kwong, a sey ɛ, ko a kula hɛ e gèy. 

2 Samwɛl 15 

1Bamâ hane, Absalɔm a hwo séy a tó mɛ kyɛkyɛ̂ bedwa, na bedwa tanga bemât 

kyɔkɔs mɛ kuru batungun. 

2E tulsa bop nagasi, na a wɔ̀ tumal e gwong vɔk e rwi repomo. Sede mwat hwak 

ê vey na ha de bê wɔ mɛ na gbɔng gwɔ̀m a gas a yɛn, ko Absalɔm a rɔda yila 
hɛ e bak gwining, na a rangal hɛ, kwɔn de a yi ɛ. Sede mwat o a ha a yɛ yere 
de a yi ɛ, 

3tanga ha de a vey mɛ, ko Absalɔm a rɔda yang ɛ, “Ha mo ha sé rat, ha to sé 

tyɛng, ko di, vit a mwat de gbɔng gwɔ̀m a tɛ̀ na a wok hɛ.” 

4Ko a rɔda to ye, “Káa, ka ba yâng tɛ̀, me sè mwât râ shɔt e vwel hemo ne! Ka 

kawɛ mwat de a yâng vey na ha mɛ na me, ko ma yâng ra a yɛn shɔt tsak o.” 

5Ko ka sede mwat a kyè vey man na yɛ, na a ye guduruk e nuyel mɛ na a kyul 

ɛ, ko Absalɔm ê nára a mwat o vwɔ, a kaba hɛ, ko a kula hɛ e gèy. 

6A dopse ra a BeIsrayɛl ano kayɛ jeng de ba vɛ̀sɛ na gbɔng gwɔ̀m, na a ra a 

yɛn shɔt. Yi ano, a jut neyey bemât Israyɛl. 

7-9E bama neshey nenaas, Absalɔm a yâng gbɔng gwɔ̀m, “À da, jeng de má sè 

na sangal e Gɛshur e sevwêl Sirya, ma kana sira a Dagwi Darwey wɔgɔ, ka 
sede a toyo na me vey e Yɛrusalɛm tyang, ko ma rɔda wɔ̀ re a yɛ fongol na me 
nára a yɛ nɔrɔ. A remo, simo a me na me wɔ̀ e Hɛbrɔn, na me wɔ̀ sila sira mo.” 

10Ko Absalɔm a tomo betom yaang vɔk na yére Israyɛl mwa, be ha a yɛ̄ wɔgɔ, 

“Jeng de yɛn a wok toshô bedurum, ko yɛn a vɛ̌ mok, yɛn a tē, ‘Absalɔm a ga 
tɛ́ ɛ gbɔng gwɔ̀m e Hɛbrɔn!’ ” Ano kwong, Absalɔm a wɔ e Hɛbrɔn. 

11Bemat naga beba yi e Yɛrusalɛm ba raa hɛ. A kana rini hɛn sede bekɛnɛt mɛ, 

ko yɛn a dopɛ na yey rining, yɛn a ka tɔk ɛ pyɛ cak wɛt. 

12Jeng de Absalɔm á sè nása nenɔrɔ vɔk na Dagwi, a hwo tomo be wɔ̀ vey na 

Ahitɔfɛl yi e repomô Gilo, womo de á sè mwât vos a gbɔng gwɔ̀m Davit badu. 
Yi ano, bemat de ba wuna nu na be sogo nehywɛ ba gwɛ̌ gap, ko nepyak bemât 
raà bamâ Absalɔm na re nuyel na gwɛsɛ hɛn. 

Davit a tele yi e Yɛrusalɛm 

13Tom hwak a vey ha a Davit wɔgɔ, neyey bemât Israyɛl na ga wɛrɛn na 

Absalɔm. 

14Ano kwong, Davit a yâng bemât badu mɛ de ba sé tanga yɛ, e Yɛrusalɛm, 

“Vey in! A sé gbing-gbing wot tele. Ka ano wɛt, hwak a rɔda hywit ɛ yi e vwɔ̂ 
Absalɔm wɛt. Rá in ziri, ka ano wɛt, a rɔda ye dedung, a vey fút ot, na a hwo 
e ra gbɔng repomo remo, na a wey na kawɛ mwat.” 

15Yɛn a hwo toyo a yɛ ba yang ɛ, “À darwey, wot bemat mō wot a sé e yong ot 

na wot ra kayɛ pyɛ de hwà ha a wot.” 

16Ano kwong, gbɔng gwɔ̀m a vɛ̌ nu ɛ, ko mwa belɔ mɛ tanga bemat mɛ mwa ba 

raa hɛ. Ko a tik bejɛn-beha kuru na be bɛrɛng lɔ mo. 

17Jeng de a kaba gwong, yɛ na mwa bemat de ba raa hɛ, ko yɛn a pere tumal 

e lɔ hê tala mo. 

18Mwa bemat mɛ ba kwey e nuyel mɛ, mwa na bemât gyeng mɛ tanga bemât 

como naga betyiimin (600) de bá kana raa hɛ yi e Gat. 

19Ko a hwo yâng Itayi, mwât nuyêl BeGat o, “Yaga sɛ́ de hwô raa hot arɔng ɛ? 

Toyo na hwo wɔ̀ sangal na gbɔng gwɔ̀m pwas. Hwà sé mwat duk, hwà tele yi 
e repomo mō. 

20Di, hwà sé mwat pwas e ngamo zɔng, ko yunung ma rɔda tɛ̀ o hwo kyě gǎ 

tanga wot a? Ma ka tɔk kwɔn de mê kyè vɔk ɛ wɛt. To o, ko hwo vɔk ɛ bemat 
mō. Tik na Dagwi Darwey a dura a hwo nerat mɛ, ko a sege hɛ yi na yin wɛt.” 

21Ko Itayi a toyo a yɛ, a yang ɛ, “À darwey, ma sira me na Dagwi Darwey, ma 

to sira me na neken mō arɔng, kahɛ kwɔn de hwô sɛ̀ ɛ, ma rɔda sè tanga hwo, 
kɛ ê sè gwo reku ow.” 

22Davit a yâng Itayi, “Kwey e yel, cot a wot.” Itayi kwong a kwey e yel ko mwa 

bemât raa mɛ na belɔ mɛn ba dopɛ e yɛ. 

23Mwa bwang bemât Yɛrusalɛm ba tosho ba dak sekun sede ba di ɛn ba sé 

kyè. Ko gbɔng gwɔ̀m o a ye dɔ a nɛk Kidrɔn, ko mwa bemat mɛ tanga yɛ ba kyè 
vɔk e bak tê hey. 

24Zadɔk, yɛ piris á sè e hwomo arɔng, ko BeLevi de bá sè tanga yɛ, ba vɔk ɛ 

Kundung Wuna-na-Sirâ Dagwi. Bá tik gwɛ e vwel sɛ̌ bemat ba nusu mwa yi e ji 
gbɔng repomo. Abiyatar, piris, á sè e kwɔn o arɔng. 

25Ko gbɔng gwɔ̀m a yâng Zadɔk, “Jut Kundung Wuna-na-Sira vɔk e ji repomo. 

Ka sede Dagwi Darwey a dura a me nerat mɛ, ko a rɔda ba toyo na me tuhak, 
ano ma rɔda ba di gwɛ na kwɔ̂n sangâl gwɛ. 

26Ko ka sede a di, ma jam a yɛ wɛt, tik na a ra a me pyɛ de ya jam a yɛ.” 

27A to yâng Zadɔk, “Di, toyo hin, hwo tanga Abiyatar, ko jut in besɔ min Ahimaas 

tanga Yɔnatan, na yin toyo vɔk e ji gbɔng pomo mo tyang. 

28Di kwong, ma rɔda sangal me gyeng e tê hey e bak nekwɔn té dɔ à Yɔrdan 

sɛ̌ ma wok ha yi na yin.” 

29Ano kwong, Zadɔk tanga Abiyatar ba jut Kundung Wuna-na-Sirâ Dagwi vɔk 

e Yɛrusalɛm, ko ba sangal e hwomo. 

30Davit a hwo tut na sesin vɔk e Raku Pat, a bang rato mɛ, ko a kyè na bol mɛ 

sana bekpatak. Mwa vemo de ba sé tanga yɛ ba bangas bato mɛn arɔng, ba sé 
tosho ba raa be kyè. 

31Ba ha a Davit wɔgɔ, Ahitɔfɛl a sé e ji bemât sogô nehywɛ tanga Absalɔm. Ko 

Davit a ye, “À Dagwi Darwey, tɛ̀ netsitsɛ̂ng Ahitɔfɛl ne tɛ́ ɛn netɔn.” 

32Jeng de a wul ratɛt o, kwɔn de be re a Dagwi ɛ fongol, ko sa mɛ Hushai, 

WoArki, a vey man na yɛ e hwomo. Berugu mɛ ba sè e hama, ko a tɛ̀ fongol 
e rato mɛ arɔng. 

33Davit a yang ɛ, “Ka sede hwà kyè tanga me, ko hwà rɔda gwɛ̌ a me ɛ nedirik. 

34Hwà rɔda tɔk sɛlɛ me, ka sede hwà toyo wɔ e ji gbɔng repomo na hwo wɔ̀ 

yâng Absalɔm wɔgɔ, hwô tɛ́ o mwât fwom mɛ, tyɛng sede remo de hwà ra a da 
mɛ fwom raane. Yi ano, hwà rɔda lashe redu de Ahitɔfɛl a vo a yɛ rɛ. 

35Zadɔk tanga Abiyatar, bepiris, ba sé e hwomo arɔng. Tik na hwo ha a yɛn 

kayɛ pyɛ de hwà wok e ji lɔ gbɔng gwɔ̀m. 

36Remo de Ahimaas tanga Yɔnatan ba sé tanga beda mɛn, yin tɔk tomsal a me 

kayɛ pyɛ de yin a wok e vɔ mɛn.” 

37Ko Hushai, sâ Davit, a wul Yɛrusalɛm tyɛng e jeng de Absalɔm á sè yeles e ji 

repomo mo arɔng. 

2 Samwɛl 16 
Davit na Ziba 

1Jeng de Davit a ga kana kyè tyɔng wɔ̀ kwey ratɛ̂t raku, a man na Ziba, mwât 

fwôm Mɛfibɔshɛt, de a sé kyè vey man na yɛ. A vɔk ɛ bemadung beba, de a tɛ̀ 
a vɛ bagat kpam-tuk naga beba (200), nèy anap gushuk de ba shumung nɛ 
naga gwining (100) na nèy cɔ́gɔt nelǎ mo naga gwining (100) tanga nshî anap 
e bura gwining. 

2Gbɔng Gwɔ̀m Davit a yâng Ziba, “Hwà vêy sɛ́ na pyɛ́ yemo ɛ?” Ziba a toyo a 

yɛ, a ye, “À da, ma vey na bemadung o na belɔ mo be lagsa, kpam-tuk tanga 
nèy cɔgɔt o, yaga na bewen be tɛ̀ e nu, ko nshî anap, yaga na be gang mɛ yey 
e ji hey hemo.” 

3Ko gbɔng gwɔ̀m a rangal hɛ, a ye, “Ko sɛ̌ Mɛfibɔshɛt, hwêy hwêy dalɔ mō a wɛ̌ 

a yɛ ɛ?” Ziba a toyo a yɛ, a ye, “Á wane a sé sangal e Yɛrusalɛm, a ye, a remo 
bemât Israyɛl ba rɔda toyo a yɛ na segwɔm da mɛ.” 

4Jeng de gbɔng gwɔ̀m a wok ano, a vɛ̌ yâng Ziba, “Di, pyɛ̂ Mɛfibɔshɛt mwa ya 

ga tɛ́ ɛ myo.” Ziba a ye, “À darwey hom gbɔng gwɔ̀m, ma sé mwo. Ka ma di 
wɛ̂ng sangal na hwo zɔng.” 

Shimei a dusa Davit 

5Jeng de Gbɔng Gwɔ̀m Davit a wɔ̀ wul Bahurim, a di mwat hwak de be tang ɛ 

à Shimei Gera, wo cang lɔ Saul. A sé nusu, a wɔ̀ man na yɛ, ko a hwo vagâm 
dusa hɛ. 

6A hwo bomos Davit tanga bemat mɛ na beta, mwa ano de mwa bemât como 

mɛ ba gwɔrɔ hɛ. 

7A mok gawey e ra Davit, a tē, “Kyè! Kyè yi e ngamo! Mwât mɔbɔ̂s bemat! 

Gwomwat gwoves zɔng! 

8Yàa! Dagwi Darwey a sé tala a hwo pyɔ̌n nemi de hwà mɔbɔs belɔ Saul, na 

hwo sey ɛ negwɔm mɛ. Dagwi Darwey a ga sey ɛ segwɔm o, a nɔ̂ng hwey mō 
Absalɔm. Ko hwo, ba ga gang o yaga hwà sé mwât mɔbɔ̂s bemat!” 

9Abishai de neng mɛ à Zɛruya a hwo yâng gbɔng gwɔ̀m, “Yaga sɛ́ de hwà tik 

revîn vu remo re dusa hwo ɛ? Tik me wɔ e hwomo na me tùt rato mɛ.” 

10Gbɔng gwɔ̀m a yang ɛ tanga gwà mɛ Yowap, “Pyɛ min ya sé wɛt, à yin nèy 

Zɛruya! Ka sede e Dagwi Darwey à wɛ de a yang ɛ, a vey dusa me, wǎ de a 
vɔk reto na a rangal hɛ retîn pyɛ mo ɛ?” 

11Ko a to gwɛ̌ ha a Abishai tanga mwa bemat de ba sé tanga yɛ, “Di in, hwêy tɔ̂ 

jim hom ha sé jama na he mɔrɔ me e negya, tàga WoBɛnyamin arɛt? Tik in hɛ. 
A re nuyel na sedusa mo, yaga e Dagwi Darwey à wɛ de a tomo hɛ. 

12Wa a tɔk, kɛ gyeng Dagwi Darwey a rɔda di reyɔm de me sɛ, ko a rɔda tosho 

reyɔm hom, na a sege dusa mo he tɛ́ ɛ nerat ɛ?” 

13Ko Davit tanga bemat mɛ ba re nuyel na kwɛngɛl mɛn. Shimei a sé kyě raa 

hɛn e bak vwâ rahwol, a sé re nuyel na sedusa, na bomos hɛn na beta, a páa 
ɛn na fongol. 

14Gbɔng gwɔ̀m tanga bemat mɛ mwa ba wɔ̀ wul Rɔt Yɔrdan, ba ga ruru tashak, 

e hwomo ba de pɔnglɔ. 

Absalɔm e ji Yɛrusalɛm 

15Absalɔm kwong a ba wul, a yel e Yɛrusalɛm tanga mwa bemât Israyɛl de ba 

sé tanga yɛ. Ahitɔfɛl arɔng a sè e ji bemat o. 

16Jeng de Hushai WoArki, sâ Davit a vey na Absalɔm, a kyul ɛ, a ye, “Neken 

mō ne ros, a gbɔng gwɔ̀m! Show, à da!” 

17Absalɔm a hwo ye, “Àa, à Hushai, tɛ̂ yey o a hane de hwà tɛ̀ na sá mō mo a? 

Yaga sɛ́ de hwà kyè tanga yɛ wɛt ɛ?” 

18Hushai a toyo a yɛ, a ye, “E rɛ̌ de mê ra ano ɛ? Ma sé wo mwat de Dagwi 

Darwey tanga BeIsrayɛl ba kasa, na a tɛ́ ɛ gwɔ̀m, ko ma rɔda sè tanga yɛ. 

19Ko di, e wǎ de mê ra a yɛ fwom ɛ? E hwey o kɛ da mo ɛ? Sede remo de ma 

kana ra a da mō fwom, ano de ma rɔda to ra a hwo.” 

20Absalɔm kwong a hwo yâng Ahitɔfɛl, “Vo a wot redu e ra pyɛ de wot a rɔda 

ra.” 

21Ahitɔfɛl a yang ɛ, “Di, da mō a tik bejɛn mɛ na be bɛrɛng lɔ mo. Yel na hwo 

vɔk ɛn. Ano BeIsrayɛl mwa ba rɔda tɔk, hwà ga gas o na da mō, vit a yong hak 
e tē min. Ano kwong, bemât raà bama mō ba rɔda gwɛ̌ yey ting.” 

22Yɛn a hwo yong a Absalɔm buk e ragyip duk, ba vɛ̀sɛ a yɛ na bejɛn o, ko 

e bayîs bemât Israyɛl dɛtdɛt, Absalɔm a yel a dyɛngɛs na vɛ. 

23E jeng o, karɛ redu de Ahitɔfɛl a vo, be sey zɔng sede ra yi na Dagwi. Ano de 

Davit a kana raa hâ Ahitɔfɛl, ko Absalɔm a to sé raa arɔng. 

2 Samwɛl 17 
Ahitɔfɛl tanga Hushai ba vos a Absalɔm badu 

1E bamâ hane, Ahitɔfɛl a hwo yâng Absalɔm, “Tik na me kasa bemat gu kuru 

na vɛ baba (12,000), ko e ji turuk hemo ma rɔda raa bol Davit. 

2Ma rɔda wɔ̀ hwo e ra yɛ, jeng de a sé rɔngɔl ná ruru jwɛɛnɛn, ko a sé a yɛ 

gbɛrɛk. A rɔda tɛ̀ bengyip, ko bemat mɛ ba rɔda tele. Mê mɔrɔ gbɔng gwɔ̀m o 
nju mɛ zɔng, 

3ko mê toyo na bemat mwa vey na hwo, sede remo de yimo gyam yɛn a kana 

toyo vɔk na yɛ, yɛ womo de hwà sé jama a remo. Ko bemat o ba rɔda sangal 
tyang.” 

4Ha hane ha jam a Absalɔm tanga mwa bemakuk Israyɛl. 

5Ko mwa ano a ye, “Tik wot yila Hushai WoArki arɔng, na wot rangal hɛ wot wok 

pyɛ de ê ye.” 

6Ba hwo yila Hushai, a vey, ko Absalɔm a yang ɛ, “Di, redu de Ahitɔfɛl a vo a 

het ngan. Wot raa hɛ a, kɛ hwà di e rɛ̌? Vo a wot mo a redu mō.” 

7Hushai a hwo yâng Absalɔm, “Redu de Ahitɔfɛl a vo e jeng yemo ra sé 

tyɛng wɛt. 

8Hwà tɔk da mō tanga bemat mɛ ba sé besugâ como. A remo shom yê re a yɛn 

yey tyɔng wɛt, ba sé sede cwey de ba hashe a yɛ nèy mɛ. Da mō a sé kaan 
como, ê dyɛng e kwɔn hining o tanga bemat mɛ wɛt. 

9Kɛ gyeng, a remo a sé e ji fwara kɛ e kwɔn hak e lɛrɛ ayi. Ka sede ê pɛrɛ hwo 

e ra bemât como mō, ko kawɛ mwat de a wok a rɔda ye, ‘Di, ba ga wey na 
bemat de be raa Absalɔm.’ 

10Hane ha rɔda tɛ̀ vemo e ji bemat mō de ba dal na yey ting, vemo de ba vɔk 

yey sede begukum, ba rɔda tɛ̀ bengyip, yaga kawɛ mwat e ji Israyɛl a tɔk da mō 
a sé sugâ como tyɔng wɛt, bemat mɛ arɔng ba sé bekaan como. 

11Redu de ma rɔda vo à ret ngan: Tik na hwo tula BeIsrayɛl mwa neyɛnɛ vwel o, 

nepyak mɛn nê sè sede bazɛ̂k kwogôm gbɔng rep. Ko hwo kyè e nuyel mɛn vɔk 
e de como mo. 

12Ano kwong, wot a rɔda wɔ̀ jama Davit, wot ê hwo e ra yɛ hák e kahɛ kwɔn de 

wot a sɛ̀ ɛ, ko kɛ yɛ kɛ hwak e ji bemat mɛ vit a winde ê hywit ɛ na neken. 

13Ko ka sede a tele vɔk e ji repomo, bemat mot mwa ba rɔda vey na rik, bê rɔnɔ 

mɛ jwâ-pomo mo, bê hwɔshɔ mɛ rɛ vɔk e ji nɛk, bê tɛt ɛ gwofwa gwohwak e ra 
mumwɛ wɛt.” 

14Ha hane ha jam a Absalɔm tanga mwa BeIsrayɛl, yɛn a ye, “Redu de Hushai 

WoArki a vo ra dal remo de Ahitɔfɛl a vo.” Ko e ji hâ mwin, Dagwi Darwey a ga 
kana yong ɛ na a lashe ha rat de Ahitɔfɛl a vo, na a bin vey a Absalɔm na gawey. 

Ba ha a Davit na a tele wɔ dal 

15Hushai a wɔ̀ ha a Zadɔk tanga Abiyatar, bepiris, redu de Ahitɔfɛl a vo a 

Absalɔm tanga bemakûk Israyɛl na remo de yɛ pyɛ mɛ a vo a yɛn. 

16Ko a yang ɛn, “A remo ngan, tomo hin be wɔ̀ ha a Davit, yɛ a kwon pɔl e tê 

hey e bak nekwɔn té dɔ a Yɔrdan e ji turuk hemo wɛt. Ko tik na yɛ a ye dɔ e gura 
gworo ziri. Ka ano wɛt, bê wey na yɛ tanga bemat mɛ mwa.” 

17Yɔnatan Abiyatar tanga Ahimaas Zadɔk ba sè sangal e kwɔ̂n lwêl nshî Ɛn-

Rɔgɛl. Ba sè gyeng e hwomo, e bamâ repomô Yɛrusalɛm, yaga ba simo be di 
ɛn jeng de yɛn a yel e ji repomo mo wɛt. Hwong fwom hwak a sé de ê wokos a 
yɛn pyɛ́ de ya sé tē, ko ê kyese wɔ̀ ha a yɛn, yɛn arɔng bê kyese wɔ̀ ha a Davit. 

18Ko wen hwak a hwo di ɛn, a pere wɔ̀ ha a Absalɔm. Yɛn kwong, ba hwo kyè 

ziri, ba wɔ̀ yel e lɔ mwat hwak e Bahurim. Mwat o a vɔk hwes nshi e bwî lɔ mɛ, 
yɛn a wɔ̀ yel ba lɛrɛ hɛn e gwɛ. 

19Hwâ lɔ mo a hwo lasha gwoput e rwi hwes o, a tɛnɛ ɛ pyɛ́ a dul ɛn mɛ, vit a 

mwat de a tɔk pyɛ de ya sé e kwɔn o. 

20Jeng de bemât Absalɔm ba vey sɛ̀ hwā mo, ba hwo rangal hɛ, ba ye, 

“BeYɔnatan tanga Ahimaas a vɛ ɛ?” Ko a yang ɛn, ba ga ye dɔ a rɔt be kyè. 
Yɛn a jama, ko yɛn a ka sɛ̀ ɛn wɛt, yɛn a vɛ̌ toyo hɛn vɔk e Yɛrusalɛm. 

21E bama de yɛn a ga kyè, BeYɔnatan tanga Ahimaas ba nusu yi e ji hwes o, 

yɛn a wɔ̀ ha a gbɔng gwɔ̀m Davit. Yɛn a ha a yɛ, a ye dɔ a rɔt o ziri, yaga Ahitɔfɛl 
a ga yong begwông nengyas na a wey na yɛ. 

22Davit kwong a sogo tanga bemat mɛ mwa, ba hwo ye dɔ. E rwa hwôl gasi, vit 

a gwining de a tɛt ɛ wɛt. 

23Jeng de Ahitɔfɛl a di, ba kyɛ́ ɛn nà ra fwom na redu de a vo a yɛn, a vɛ̌ ye lak 

a madung mɛ, a kyè vɔk e repomo mɛ, a yong pyɛ̂ lɔ mɛ gyat. E bama mo, a 
wɔ̀ ta ngyɔt a ku. Ba lɛrɛ hɛ e sak beda mɛ. 

24Davit a kana wɔ̀ wul repomô Mahanayim, jeng de Absalɔm arɔng tanga mwa 

bemat mɛ ba ye dɔ a Rɔt Yɔrdan. 

25Absalɔm kwong a ga kana tɛ̀ Amasa Yɛtɛr a tɛ́ ɛ mwât nuyêl como mɛ e tô 

Yowap. Yɛtɛr yɛ a WoIshmayɛl de a vo Abigɛl hwông Nahat. Abigɛl o a sé gwa 
Zɛruya, dê Yowap. 

26Absalɔm tanga BeIsrayɛl ba tɛ̀ bǔk como mɛn e bak batîn vwêl Gileyat. 

27Jeng de Davit a wɔ̀ wul Mahanayim, Shobi Nahash yi e Raba, gbɔng repomô 

BeAmɔn, na Makir Amiyɛl yi e Lɔ-Dɛbar tanga Barzilai yi e Rogelim e vwêl 
Gileyat ba wɔ̂ sɛ̀ ɛn e hwomo. 

28-29Ba vey a Davit tanga bemat mɛ na beput na pyɛ̂ banga tanga neshǐ na 

nerwey bwos. Ba vɔk ɛ pyɛ̂ yenêng alkama na baale, na nemuk pyɛ̂ yeneng de 
ba halang, na yére shila bya, na shok, na nevasal pigidik, na hamal nevasal 
rɔndɔng, tanga tyīmit cak, yaga yɛn a tɔk, Davit tanga bemat mɛ ba rɔda ruru, 
bê wok vyong tanga yêy hwɔshɔ yaga kwɛngɛl e ji hey. 

2 Samwɛl 18 
Ba re BeAbsalɔm na como 

1Davit a tula bemât como mɛ e dem hining, a gas ɛn bagyɛng bagyɛng vê gu 

gu na vê naga naga. A tɛ̀ a yɛn bemât nuyel. 

2A gas ɛn bagyɛng o batat, a tɛ̀ regyɛng o rining e vwɔ̂ Yowap, rining e vwɔ̂ gwà 

mɛ Abishai, tanga rining e vwɔ̂ Itayi WoGat. A yâng bemat mɛ, “Me pyɛ hom ma 
rɔda wɔ̄ e de como mo tanga yin arɔng.” 

3Bemât como mo ba yang ɛ, “Wey, hwà rɔda kyè tanga wot vɔk e de como wɛt. 

Ka sede como ya wɔ̀ fes, wot a hwo tele, bemât repugu mot ba rɔda tik ot, ka a 
ka sé de rebit mot ba kushu, hane ha sé pyɛ wɛt. Ko bê tɛ̀ gap mɛn na be wey 
na hwo, yaga neken mō nju mo na dal ne bemat gu kuru (10,000). A dal naka 
na hwo sangal e ji repomo, ko hwo tɔk tomsal a wot na sɛlɛ.” 

4Gbɔng gwɔ̀m a yang ɛn, “Pyɛ de yin a di ya jam a yin ma rɔda ra.” A tumal 

e vwara rwi repomo, ko bagyɛng bemât como ba kwey, bahak naga, bahak gu. 

5A hwo nɔ̂ng Yowap na Abishai tanga Itayi nu, yɛn a vɔk lɛ̀ɛ wɔ na wen Absalɔm 

yaga yɛ. Bemât como mwa bá sè wokos pyɛ de a sé ha mo. 

6Ano kwong, bemât como mo ba kyè, na be to como na bemât comô Absalɔm, 

vɛ a BeIsrayɛl. Ba tó yɛ e ji rehwôt Ɛfrayim. 

7Bemât Davit ba re BeIsrayɛl. Gwopyɛ mo gwa sè gwovwes o ding-ding, bemat 

de ba mɔbɔs ba wul gu kuru baba (20,000) tuk hane mo. 

8Como mo ya karak hɛ kagwa e ji vwel o, bemat de ba kushu e ji rehwot tuk 

hane yaga negbâng kwɔn o ba dal vemo de ba mɔbɔs na bewal na nepyak. 

Ba wey na Absalɔm 

9Absalɔm a sè to como e ra dwa-madung mɛ, a vɛ̌ man na bemât comô Davit o 

behak. Jeng de dwa-madung o wa sé tele, wà pere yel e nɛ̂n nelang gbɔng 
cɔgɔ̂t ouk, ko nelang o na pere kaba hɛ e tôt rato mɛ. Madung o wa pere tele, 
wa hala Absalɔm e hwomo a sè ra rerɛgɛ. 

10Hwak e ji bemat o a di ɛ, ko a wɔ̀ ha a Yowap a ye, “Ma di Absalɔm a sé ra 

rerɛgɛ e nelang cɔgɔ̂t ouk.” 

11Yowap a yang ɛ, “Hwà di ɛ a! Yaga sɛ́ de hwà mɔrɔ hɛ e jeng o wɛt ɛ? Ka ma 

yâng nɔng o dyam pyɛng kuru na gyindi.” 

12Mwat o a toyo a Yowap na ha a ye, “Ka ba ka sila a me vɔ na dyam pyɛng gu, 

ko ma rɔda nára vwɔ hom na me ra mɛ hwêy gbɔng gwɔ̀m wɛt. Wot mwa wot a 
wok na betong mot gbɔng gwɔ̀m a yang o na Abishai tanga Itayi, yin gyeng wen 
womo Absalɔm yaga yɛ. 

13Ko ka sede ma yâng tɛ̀ vwɔ hom, na me mɔrɔ hɛ, ko gbɔng gwɔ̀m a de wok, 

yaga vit a pyɛ de ya sé e lɛrɛ a yɛ, ko hwô de hwɔtɔ tó mō na hwo tik me.” 

14Yowap a yang ɛ, “Ma rɔda lashe jeng na hwo e ngamo wɛt.” A hwo jut bebara 

betat e vwɔ mɛ, a wɔ̀ luga mɛ Absalɔm e ragey. A sè rɔngɔl kwen rerɛgɛ 
e nelang cɔgɔ̂t ouk o, 

15jeng de bemât comô Yowap kuru de be vɔkɔs a yɛ pyɛ̂ como ba pere rɔnɔ 

Absalɔm, ko ba tala mɔrɔ mo. 

16Yowap kwong a pɛl durum na be tik como mo, ko bemât como mɛ ba tik rô 

BeIsrayɛl. 

17Ba jut revîn Absalɔm ba wɔ̀ bomo rɛ e ji gwovɔng ciwil e ji rehwot, ba tula ɛ 

gbɔng hwôl beta e rak o. Ko BeIsrayɛl mwa ba tele, kawɛ mwat vɔk e lɔ mɛ. 

18Gyam Absalɔm a sè rɔngɔl kwen a ga kana lɔk pyɛ bare na yɛ e Nɛk Gbɔng 

Gwɔ̀m, yaga a ye, remo de vit a yɛ na hwey de ba rɔda bare mɛ na reza mɛ. 
Ano kwong a vo a pyɛ bare mo reza mɛ, ko ba rɔɔ yishi kwɔn o à “Pyɛ barê 
Absalɔm” vey e remo. 

Ba ha a Davit rekû Absalɔm 

19Ano kwong Ahimaas Zadɔk a yâng Yowap, “Tik na me tele wɔ̀ ha a gbɔng 

gwɔ̀m yɛgɛt yemo de Dagwi Darwey a ga sey ɛ yi e vwɔ̂ bemât repugu mɛ.” 

20Ko Yowap a yang ɛ, “Wey, hwà rɔda wɔ na yɛgɛt yemo yunung wɛt. Hwô tɔk 

ba wɔ́ na yɛgɛt o hak a tuk, ko de yunung wɛt, yaga hwêy gbɔng gwɔ̀m ha ku.” 

21Ano Yowap a yâng mwât fwom WoEtiyopya, “Ci wɔ̀ ha a gbɔng gwɔ̀m pyɛ de 

bayis mō ba di.” WoEtiyopya mo a hwo ye det e nuyel Yowap, ko a vɛ̌ nára hɛ 
na setelê wɔ. 

22Ahimaas a hwo shonong e ra Yowap, a ye, “Tik na me tele me raa e bamâ 

WoEtiyopya mo, ka de sɛ́ yê ka tē ayi.” Yowap a yang ɛ, “Yaga sɛ́ de hwô wɔ à 
hwey hom ɛ? Hwà rɔda sɛ̀ pyɔlɔ cak e hâ yɛgɛt o wɛt.” 

23Ko Ahimaas a ye, “Ka a ka sé sɛ́ ow, sɛ̌ mê raa WoEtiyopya mo.” Ko Yowap 

a yang ɛ, “Ci!” Ahimaas a hwo tele a kwey e gwông tyɛ̂l Yɔrdan, a pere kwey 
WoEtiyopya. 

24Davit kwong a sè sangal e tê rwi nusu na gwo yel e ji repomo. Mwât bɛrɛng 

nekanang a tút vɔk e rak o e ra jwâ-pomo, ko a hwo ye ganga, a vɛ̌ di mwat 
hwak a sé tele vey nju mɛ. 

25A hwo gbɔ, a hanat a gbɔng gwɔ̀m. Gbɔng gwɔ̀m o a yang ɛ, “Ka sede mwat o 

a sé tele nju mɛ, sɛ̌ a sé kyè vey na yɛgɛt.” Mwat o a gwɛ̌ vêy vey bagat. 

26Mwât nekanang o a to di mwat wo neba a to sé kyè vey na setele arɔng. A 

hwo hanat a mwât gyeng rwi repomo, a ye, “Di, mwat o hwak à wane a to sé 
tele vey.” Gbɔng gwɔ̀m a ye, “Wane mo arɔng a to sé kyè vey na yɛgɛt.” 

27Mwât nekanang a ye, “Ma di setelê mwat wo yel sede a sé Ahimaas Zadɔk.” 

Ko gbɔng gwɔ̀m a ye, “Wane a sé mwat rwat, a sé kyè vey na yɛgɛt yat.” 

28Jeng de Ahimaas a vey bagat na gbɔng gwɔ̀m, a vɛ̌ ye, “Tyang zɔng!” A hwo 

gaba e nuyel mɛ, a ye, “Be somo Dagwi Darwey, Dagwi mō, de a ga nɔng o 
wɛng e ra bemât repugu mō, à darwey!” 

29Gbɔng gwɔ̀m a ye, “Sɛ̌ wen wane Absalɔm a sé tyang à yɛ a?” Ahimaas a ye, 

“Jeng de Yowap a sè tomo mwât fwom mō tanga me, ma di kwɔn o ha rikta hɛ, 
ko ma tɔk kɛ e sé wɛt.” 

30Gbɔng gwɔ̀m a yang ɛ, “Kwey tumal e bak gwining.” Yɛ kwong a kwey a wɔ̀ 

tumal. 

31E jeng o, WoEtiyopya mo a pom, a hwo yâng gbɔng gwɔ̀m o, “Neken mō ne 

ros! Ma vey a hwo na yɛgɛt yat! Yunung Dagwi Darwey a ga sey o yi e vwɔ̂ 
bemât repugu mō mwa.” 

32Gbɔng gwɔ̀m a rangal hɛ a ye, “Sɛ̌ wen wane Absalɔm a sé tyang à yɛ a?” 

WoEtiyopya mo a toyo a yɛ, a ye, “À darwey, tik na bemât repugu mō na mwa 
bemât sogô nehywɛ be tɛ́ ɛn tyɛng sede wen wane Absalɔm.” 

33Yêy gbɔng gwɔ̀m ya lashe hɛ ding-ding. A vɛ̌ tút vɔk e ji duk rak o, a sé kyě 

tosho. E tē, “Káa! À hwey hom Absalɔm! Anyee yeey, a hwey hom, à hwey hom 

Absalɔm, ka a yang sé e me wɛ de ma ku ko hwo wɛt! Káa, à Absalɔm, à hwey 
hom, à hwey hom!” 

2 Samwɛl 19 
Yowap a gyɔng Davit 

1Ba ha a Yowap, gbɔng gwɔ̀m a sé tosho sesîn hwey mɛ Absalɔm. 

2Yaga ano, yey pyɛng de ba vɔk yaga dî wɛng e como ya tɛ́ ɛ yey sit na mwa, 

yaga bemât comô Davit ba wok, gbɔng gwɔ̀m a vɔk lashê yey yaga rekû hwey 
mɛ. 

3Ba yel mɔɔt e ji repomo sede bemat de ba wok rekyen, yaga ba ré ɛn e como. 

4Gbɔng gwɔ̀m a bang bayis mɛ, ko a moklo sesin, a tē, “Káa, à hwey hom! À 

hwey hom Absalɔm! À hwey hom, à hwey hom!” 

5Yowap kwong a wɔ́ na gbɔng gwɔ̀m. A yang ɛ, “Yunung hwà ga tɛ̀ a bemat mō 

rekyen, bemat vemo de ba sey neken mō na ne nèy mō bewen na behwong, 
na neken beha mō tanga ne bejɛn mō. 

6Hwà tɛ̀ yey na bemat vemo de be kyɛ́ ɛn hwo, ko hwà kyɛ́ o vemo de be tɛ̀ yey 

na hwo! Hwà ga dura dɛdɛɛt yunung wɔgɔ, bemât nuyêl como tanga bemat mō 
mwa ba sé a hwo pyɛ cak wɛt. Ma di a remo, ka mwa wot vemo wot a yang 
kushu, na Absalɔm a nàra kwen, ka hwà sila na yey pyɛng. 

7A remo, sogo! Nusu na hwo ha a bemât fwom mō hâ yɛklɛ yey. Ka sede 

ano wɛt, ma sira a hwo na Dagwi Darwey vit a mwat de a rɔda to sè tanga hwo 
e ji turuk hemo. Ko pyɛ mo ya rɔda tɛ́ ɛ vyes o ye dal pyɛ́ vyes de ya ga sang té 
na hwo yimo hwo wen vey e yunung.” 

8Ano kwong, gbɔng gwɔ̀m a sogo, a wɔ̀ sangal e rwi repomo. Bemat mɛ ba wok, 

a sé e hwomo, ko mwa yɛn ba wɔ̀ tula hɛn e nuyel mɛ. 

Davit a toyo wɛrɛ e Yɛrusalɛm 

BeIsrayɛl mwa ba ga kana tele wɛrɛn, kawɛ mwat a kyè vɔk e lɔ mɛ. 

9Mwa hɛn e kahɛ kwɔn ba hwo tô cuna e tē mɛn, ba tē, “E Gbɔng Gwɔ̀m Davit 

wɛ de a kana sey ot yi na bemât repugu mot, a sey ot yi e vwɔ̂ BeFilisti. Ko di, 
a remo a ga tele, a hàla vwel o yaga Absalɔm. 

10Ko Absalɔm de wot a tɛ̀ ɛ na a tɛ́ ɛ gbɔng gwɔ̀m mot o, a ga ku e ji como. A 

remo, yaga sɛ́ de wot e bɛrɛng yuu nà wɔ̀ jut Gbɔng Gwɔ̀m Davit vey mɛ e lɔ ɛ?” 

11Jeng de hâ BeIsrayɛl hane ha gaba e betong Davit, a hwo tomo vɔk na bepiris, 

yɛn à Zadɔk tanga Abiyatar, a yang ɛn, yɛn a rangâl bemakuk BeYuda wɔgɔ, 
“E sɛ́ ya tɛ̀ yin a sé vê bama e ra hâ toyo na gbɔng gwɔ̀m vɔk e lɔ mɛ arɛt? 

12Yin a sé cáng hom, nemi hom arɔng. Yaga sɛ́ de yin ê de tɛ́ in vê bama e ra 

toyo na me vɔk e lɔ ɛ?” 

13Davit a to yang ɛn, be ha a Amasa wɔgɔ, “Hwà sé cang hom. Yi e remo, ma 

rɔda tɛ̀ o hwo sè mwât nuyêl bemât como hom e tô Yowap. Tik na Dagwi 
Darwey a wey na me, ka sede ma kwɔrɔ ha hom hemo.” 

14Ha hane ha hwɔtɔ neyey BeYuda mwa sede mwat gwining. Yɛn a hwo tomo 

a yɛ wɔgɔ, a toyo vey e lɔ, yɛ tanga bemat mɛ mwa. 

15Gbɔng gwɔ̀m a hwo sogo wɛrɛ e lɔ, a wɔ̀ wul Yɔrdan. BeYuda ba ga wul 

Gilgal, na be ye dɔ a rɔt o, na be wɔ̀ kyɔk ɛ a ye dɔ wɔ e lɔ. 

16E jeng o Shimei Gera, WoBɛnyamin yi e Bahurim, a ra ziri vɔk e Yɔrdan tanga 

BeYuda, na a wɔ̀ man na Gbɔng Gwɔ̀m Davit o arɔng. 

17A vɔk ɛ bemat gu rining yi e yerê Bɛnyamin. Ziba, mwât fwôm lɔ Saul arɔng a 

gwɛ̌ vey na nèy mɛ bewen kuru na nɛ netungun, tanga bemât fwom kuru baba, 
yɛn a tanga wul e Yɔrdan gyam gbɔng gwɔ̀m a pom. 

18Yɛn a ye dɔ a rɔt, na be wɔ̀ vey na gbɔng gwɔ̀m tanga belɔ mɛ, na be to ra 

mwa pyɛ de ya rɔda jam a yɛ. 

Davit a hala a Shimei 

Sede gbɔng gwɔ̀m a sé kyè wɔ̀ ye dɔ, Shimei Gera a gaba e cat bol mɛ, 

19a hwo yang ɛ, “À darwey hom, hwo kwon vɔk me e yey wɛt, kɛ hwo bare na 

buru de me, sam mō, ma buru e tuk de hwo, à darwey hom, hwà kana tik 
Yɛrusalɛm. À darwey hom, pat pyɛ́ yane de ma ra mo yi e ji yey mō. Yē bam a 
yɛ̄. 

20Yaga ma tɔk, ma ga ra a hwo renɛn. Pyɛ ma yane de ya tɛ̀ ma sé wo mɛsɛng 

yi e yerê Yɔsɛf de ma vey man na hwo yunung, à darwey hom.” 

21Abishai Zɛruya a pere wɔ ye, “A sé naka na be mɔrɔ Shimei, yaga a ga dusa 

yɛ womo de Dagwi Darwey a kasa na a sè gbɔng gwɔ̀m.” 

22Ko Davit a yang ɛ tanga gwà mɛ Yowap, “À yin nèy Zɛruya, e wa de a rangal 

hin bare min ɛ? Yaga sɛ́ de yin e ra repugu me yunung ɛ? E me wɛ a gbɔng 
gwɔ̀m BeIsrayɛl a remo, yaga ano, vit a WoIsrayɛl hwak de ba rɔda mɔrɔ 
yunung.” 

23Ko a hwo yâng Shimei, “Ma sé sira a hwo, ba rɔda mɔrɔ hwo wɛt.” 

Davit a dura a Mɛfibɔshɛt nerat 

24Mɛfibɔshɛt, hwêy hwêy Saul, a gyirik vey man na gbɔng gwɔ̀m arɔng. Yimo 

tuk de Davit a tele vey e tuk de a toyo tyang, Mɛfibɔshɛt a ga mara kus bol mɛ 
kɛ berugu mɛ wɛt, a ka yong negyɛk mɛ wɛt. 

25Jeng de a pom yi e Yɛrusalɛm na a vey man na gbɔng gwɔ̀m, ko gbɔng 

gwɔ̀m o a yang ɛ, “Yaga sɛ́ de hwà kyè tanga me wɛt, à Mɛfibɔshɛt ɛ?” 

26A toyo a yɛ, a ye, “À darwey hom gbɔng gwɔ̀m, sede remo de hwà tɔk ma sé 

guruk, ma yâng mwât fwom hom, a tɛ̀ a me ɛ nerwey e madung, na me kyè 
tanga hwo, ko yɛ a de ra a me nengyas. 

27A ga lashe reza hom na hwo, à darwey hom gbɔng gwɔ̀m. Ko hwo, à darwey, 

hwà sé cik sede tom-lagwi wo Dagwi. Yaga ano, ra pyɛ de hwà di ya sé tyɛng 
zɔng. 

28Mwa ano de mwa bemât cang lɔ da hom ba jam na hwo, à darwey hom, hwo 

wey na yɛn, ko hwà simo a me, me sè hwak e ji vemo de be re pyɛ́ e tebut mō. 
Vit a me à reto de mê to jama pyɛ cak yi na hwo, à darwey.” 

29Gbɔng gwɔ̀m a toyo a yɛ, a yang ɛ, “Há ha ga vey ano. Ma ga kana nɔng nu, 

hwo tanga Ziba yin a rɔda gas pyɛ̂ nedanelɔ Saul.” 

30Mɛfibɔshɛt a ye, “Bē tik a Ziba pyɛ́ mo, a vɔk mwa. Yey pyɛng hom yɛ̄ a, remo 

de hwo darwey hom gbɔng gwɔ̀m hwà ga vey e lɔ tyang.” 

Davit a tɛ̀ a Barzilai netyang 

31Barzilai yi e Gileyat a vey arɔng yi e Rogelim, na a wɔ̀ kyɔk gbɔng gwɔ̀m 

e gurâ Yɔrdan. 

32Barzilai o a ga kana kwop kpushuk, a vɔk neshey kuru rwit. Yɛ mo a sè gbɔng 

darwey yaga á vɔk yas, ko á kana nɔngɔs gbɔng gwɔ̀m pyɛ̂ re jeng de á sè na 
sangal e Mahanayim. 

33Gbɔng gwɔ̀m o a yang ɛ, “Vey wot kyè na hwo wɔ̀ sangal tanga me 

e Yɛrusalɛm, ma rɔda vɔk o.” 

34Ko Barzilai a yang ɛ, “Bwang nepɔlɔ hom ala e jey, na me to sè o vɔk 

e Yɛrusalɛm, à darwey hom gbɔng gwɔ̀m ɛ? 

35Me de ma ga tɛ̀ neshey kuru rwit, vit me to me wok cwey pyɛ cak kɛ me to 

wok netâ pyɛ̂ re kɛ pyɛ̂ sɔ wɛt, me ka to wok netâ fwɔ̂ lwɛlɛ arɔng wɛt. Ma rɔda 
tɛ́ me a hwo pyɛ nedirik zɔng, a da hom gbɔng gwɔ̀m. 

36Ma ka vey na be tala me byɛ̂ pyɛ cak ano wɛt. Ma rɔda kyɔk o tyɔng wɔ̄ e gurâ 

Yɔrdan zɔng. 

37Tik me toyo vɔk e lɔ, na me wɔ̀ sangal na me ku e pomo hom bagat na sak 

da hom na neng hom. Ko di, sɔ hom Kimham à wane. A rɔda ra a hwo fwom. 
Vɔk ɛ e hwomo na hwo, a darwey, ra a yɛ pyɛ de hwà di ya jam a hwo.” 

38Gbɔng gwɔ̀m a yang ɛ, “Ey, ma rɔda jut ɛ na a sangal tanga me, ma rɔda ra 

a yɛ tyɛng pyɛ de hwó simo. Ko ma rɔda to ra a hwo kayɛ pyɛ de hwà rangal 
me arɔng.” 

39Ano kwong, Davit a kula Barzilai e gèy, ko a tɛ̀ a yɛ netyang. E bama mo, 

Davit tanga mwa bemat mɛ ba ye dɔ a Rɔt Yɔrdan, Barzilai kwong a toyo vɔk 
e lɔ mɛ. 

40Jeng de gbɔng gwɔ̀m a kyè vɔk e Gilgal, Kimham a kyè tanga yɛ. Ko mwa 

bemât comô Yuda tanga rebît bemât comô Israyɛl ba wɔ̄ kyɔk ɛ. 

Repugu e tê BeIsrayɛl na BeYuda 

41BeIsrayɛl mwa ba wɔ́ na gbɔng gwɔ̀m, ba yang ɛ, “Neken mō ne ros! Yaga sɛ́ 

de begwa mot BeYuda ba shigi hɛn na be vey jut o, be kyɔk o na belɔ mō tanga 
bemat mō, ba ye mɛ dɔ e Yɔrdan ɛ?” 

42BeYuda mwa ba toyo a yɛn na ha, ba ye, “Yaga yɛ a sé cang mot. Yaga sɛ́ 

de yin a tɛ̀ shom ano ɛ? Yin a kyɛ́, yin wok, gbɔng gwɔ̀m a nɔng ot pyɛ̂ re kɛ pyɛ 
cak arɛt?” 

43Ko BeIsrayɛl ba ye, “Wot a vɔk ɛ numo mot zang kuru e ji Gbɔng Gwɔ̀m Davit 

wot dal in mɛ, mwa ano de a sé cang min. Sɛ́ ya tɛ̀, yin a dura a wot byɛs ɛ? 
Yin kwon ye bam wɛt, e wot vɛ de wot a tanga pɛrɛ hâ toyo na gbɔng gwɔ̀m o 
vey e lɔ.” Ko BeYuda ba dal na paà shom e ra BeIsrayɛl. 

2 Samwɛl 20 
Sheba a vey na sogô nehywɛ e ra Davit 

1Mwat vwes hwak a sè e Gilgal de ba tang ɛ à Sheba Bikri wo yerê Bɛnyamin. 

A pɛl durum, a ye, “Vit a wot na nû pyɛ cak na Davit, hwêy Yɛsɛ. À BeIsrayɛl, 
tik na kawɛ mwat a kyè vɔk e buk mɛ!” 

2Mwa BeIsrayɛl ba gasang hɛn yi na Davit, ba raa Sheba Bikri. Ko BeYuda ba 

bana hɛn na Davit, ba raa hɛ yi e Yɔrdan vɔk e Yɛrusalɛm. 

3Jeng de Davit a pom e lɔ mɛ e Yɛrusalɛm, a yong a bejɛn mɛ vane kuru de a 

kana tik ɛn na be bɛrɛng lɔ mo kwɔn hak, ko ba gyenges hɛn. A tɛ̀ be nɔngɔs 
hɛn kayɛ pyɛ mɛn, ko a dyɛngɛs na yɛn wɛt. Ba sangal e hwomo jaram vɔk 
e yɛnɛ̂ neken mɛn sede bekuma. 

4E bama mo, Gbɔng Gwɔ̀m Davit a yâng Amasa, a rini BeYuda be vey tula hɛn 

na yɛ tuk hê tat, ko tik na Amasa pyɛ mɛ a ba vey arɔng. 

5Amasa a kyè a wɔ̀ yishi BeYuda, ko a de rɛnɛ nà vey e jeng de gbɔng gwɔ̀m a 

ha a yɛ. 

6Ko gbɔng gwɔ̀m a yâng Abishai, “Sheba Bikri a rɔda gwɛ̌ a wot negbang de na 

dal ne Absalɔm. Jut bemât como hom na hwo raa bol mɛ, gyam na a wɔ̀ wul 
bapomo de ba gwɔrɔ na jwâ-pomo, na a wɔ̀ dal.” 

7Ano kwong, bemât Yowap, na bemât gyeng gbɔng gwɔ̀m tanga mwa besugâ 

como ba nusu yi e Yɛrusalɛm na mwât nuyel mɛn Abishai, ba raa bol Sheba 
Bikri. 

8Jeng de yɛn a wɔ̀ wul gwofwa e Gibɛyɔn, Amasa a vey man na yɛn. Yowap a 

ga kana tɛ̀ yɔ̀m como mɛ, a ga rɔgɔs torô como na wal e ji fwal wɛ. Jeng de a 
sé kyè vey man na yɛ, ko wal o wa hywit ɛ wa vɛ̌ gaba. 

9Yowap a yâng Amasa, “Ala à gwà hom ɛ, hwà sé tyang a?” A pere kaba negyɛk 

Amasa na vwɔ yege mɛ, na a man rwanâng yê show na yɛ. 

10Ko Amasa a ka bɛrɛng naka wɛt kɛ Yowap a vɔk wal e vwɔ mwɛlɛng mɛ. 

Yowap a vɛ̌ luga hɛ na wɛ e jim, ko balagêy Amasa ba pere nusu e vwel. Yowap 
a to gwɛ̌ luga wɛt, yaga a ga ku. E bama mo, Yowap tanga gwà mɛ Abishai ba 
re nuyel na raà bol Sheba Bikri. 

11-12Revîn Amasa ra sé e dyɛngɛ e tê gwong, nemi na kyiri rɛ. Ko gwining e ji 

bewen Yowap a tumal bagat na revin o, a hwo gbɔ, a ye, “Mwa mwat de e simo 
Yowap na mwa mwat de e dyɛng mā e Davit, a vey raa Yowap!” Sede a di 
bemat ba pom ba tumsal ɛ, ko a vɛ̌ hwɔlɔ rɛ́ yi e gwong vɔk e regyeng, a bang 
rɛ na gworugu. 

13E bama de ba ga jut revin o yi e kparâng gwong, kawɛ mwat a vɛ̌ raa Yowap 

wɔ̀ raa bol Sheba Bikri. 

14Sheba a kana raa e ji mwa bavwêl yére Israyɛl, a pere wɔ̀ wul Abel-Bet-

Maaka. Ko mwa cáng Bikri ya tula hɛn, ba vɛ̌ be dopɛ e yɛ vɔk e ji repomo mo. 

15Bemât Yowap ba wok, Sheba a sé e hwomo, ko yɛn a wɔ̀ gwɔrɔ repomo mo. 

Yɛn a tula bagwɔt nefongol e bamâ jwâ-pomo mo tyɛng wɔ̀ sɛ̀ rak o. Jeng de 
ba sè tow o na be gangas wɛ, 

16hwâ netsitsɛng hwak a yila yi e ji repomo mo a ye, “Wok in! Wok in! Yang in 

Yowap, a vey na me e ngamo, me simo me ha na yɛ.” 

17Yowap a wɔ́, hwā mo a hwo rangal hɛ a ye, “E hwo wɛ a Yowap a?” Yowap a 

yang ɛ, “Ey, e me wɛ.” Hwā mo a yang ɛ, “À darwey, wet betong na me.” Yowap 
a yang ɛ, “Ma sé wokos hwo.” 

18Hwā mo a ye, “Ba kana tē a raane wɔgɔ, ‘Jama hin vô redu e Abel’, ko ha hê 

tala hɛ. 

19Repomo mot ra sé e ji bapomo de ba dal na sangal netyang e ji Israyɛl, bemat 

mot be wuna hɛn na gbɔng gwɔ̀m na yey rining. Yaga sɛ́ de hwó simo na hwo 
wey na rɛ ɛ? Hwó simo na hwo gang pyɛ de ya sé ye Dagwi Darwey arɛt?” 

20Yowap a toyo mɛ, a ye, “Dagwi a ro mɛ! Ma rɔda lashe kɛ wey na repomo 

min o wɛt! 

21Ma yong ɛ ano wɛt, ko ma sé jama Sheba Bikri wo vwêl berakû Ɛfrayim zɔng. 

E yɛ de a vey na sogô nehywɛ e ra Gbɔng Gwɔ̀m Davit. Nɔng in me hɛ, me 
kwong ma rɔda tik repomo mo.” Hwā mo a yâng Yowap, “Wot a rɔda bomo a 
hwo to mɛ yi e ra jwâ-pomo.” 

22Hwā mo a kyè na netsitsɛng vɔk na bemât repomo mo. Yɛn kwong ba tùt ratô 

Sheba Bikri, ba bomo a Yowap rɛ. Ko Yowap a pɛl durum, yaga na bemat mɛ 
be tik repomo mo. Ba sogo, kawɛ a kyè vɔk e lɔ mɛ. Yowap kwong a toyo vɔk 
na Gbɔng Gwɔ̀m Davit e Yɛrusalɛm. 

Bemât badu Davit 

23Yowap a sè wo nuyêl bemât comô Israyɛl mwa. Bɛnaya Yɛhɔyada yɛ wɛ à wo 

nuyêl bemât gyeng gbɔng gwɔ̀m. 

24Adoniram yɛ wɛ a wo nuyêl bemât râ fwôm retek. Yɛhɔshafat Ahilut yɛ a gbɔng 

mwât jɛ̂k neha. 

25Sheva yɛ a mwât jɛ̂k gbɔng gwɔ̀m. Zadɔk tanga Abiyatar yɛn a bepiris, 

26ko Ira yi e Yayir yɛ wɛ a piris Davit. 

2 Samwɛl 21 

1Jeng de Davit a sé re negwɔm, vyong ya re bemat neshey netat burang. Davit 

a hwo rangal Dagwi Darwey, na a tɔk pyɛ de ya tɛ̀ vyong o. Dagwi Darwey a 
toyo a yɛ, a yang ɛ, “Nemi BeGibɛyɔn na sé e ra Saul tanga lɔ mɛ, yaga a kana 
mɔbɔs hɛn.” 

2Ano kwong, Davit a yila BeGibɛyɔn na a ha na yɛn. Ko di, BeGibɛyɔn ba sé 

BeIsrayɛl wɛt. Yɛn a sé bwang BeAmɔr de gwa tɛt ɛ, gwomo de BeIsrayɛl ba 
sira a gwɛ, ba rɔda mɔbɔs hɛn wɛt. Ko yaga remo de Saul a vɔk yey hwɔshɔ 
yaga BeIsrayɛl tanga BeYuda, a jama na a wey na yɛn mwa. 

3Davit kwong a yang ɛn, “E sɛ́ de ma rɔda ra a yin, na me tala mɛ banɛn vemo, 

na yin tɛ̀ a bemat Dagwi Darwey nerat ɛ?” 

4Yɛn a yang ɛ, “Hâ dyam shinang kɛ dyam pyɛng ha sé e tē mot na Saul na 

belɔ mɛ wɛt. Wot e simo na be mɔrɔ mwat hwak e ji bwang BeIsrayɛl arɔng wɛt.” 
Davit a rangal hɛn a ye, “Ko sɛ̌ e sɛ́ de yin e simo na me ra a yin ɛ?” 

5Yɛn a yang ɛ, “Saul a simo a wey na wot, a simo a ba di gwining mot e sangal 

e ji BeIsrayɛl wɛt. 

6Yaga ano, hwo nɔng ot nèy mɛ beras betaama, na wot mɔrɔ hɛn e nuyel Dagwi 

Darwey e Gibeya, repomô Saul, womo de Dagwi Darwey à kasa.” Davit a yang 
ɛn, “Ma rɔda nɔng in hɛn.” 

7A hwo pat Mɛfibɔshɛt Yɔnatan Saul, a tik ɛ jaram yaga sira de há sè e tē mɛ 

na Yɔnatan Saul o. 

8Ko a tɛ̀ be vo a yɛ Armoni tanga Mɛfibɔshɛt, nèy Saul de Rispa hwông Aya a 

tɔ̀ a yɛ, tanga nèy bewen netungun ne Adriyɛl Barzilai wo Mɛhɔla nemo de hwā 
mɛ Merap hwông Saul a tɔ̀ a yɛ. 

9Davit a nɔ̂ng BeGibɛyɔn hɛn. Yɛn a mɔrɔ hɛn e ra raku e nuyel Dagwi Darwey. 

Ko ba wey na bemat vane betaama e jeng jining. Jeng yane ya sè mɛsɛng bwâl 
baale. 

10Rispa, jɛn Saul, a jut gworugû sesin, a lasha gwɛ e ra gbondong hwak, a 

sangal ɛ e kwɔ̂n bavin o yi e jeng bwal o vɔk e jeng de rwak wa rop e ra bavin o. 
A tɔk tik benon be gyirik e ra bavin o nagwi wɛt, ko naturuk a ró ngyāma. 

11Jeng de ba ha a Davit pyɛ de Rispa a ra, 

12a vɛ̌ wɔ̀ hashe bekup Saul tanga ve sɔ mɛ Yɔnatan yi e kwɔ̂n BeYabɛsh 

e Gileyat. Yɛn a ga kana jut vɛ yaang yi e majey-jɔgɔ̂ Bet-Shan e kwɔn de 
BeFilisti bá lɔ̌ bemat vane tuk de ba re Saul e como e rakû Gilbowa. 

13Davit a hashe bekup Saul na ve Yɔnatan, ba tula vɛ tanga bwang bemat de 

ba mɔbɔs hɛn e hwomo arɔng. 

14Ba lɛrɛ vɛ tanga bekup Saul na Yɔnatan e sak Kish dâ Saul, e Zela e ji vwêl 

yerê Bɛnyamin. Ba ra kayɛ pyɛ de gbɔng gwɔ̀m a nɔng nu. E bamâ hane, Dagwi 
a wok wôn bemat mɛ e ra vwel o. 

Cōmo na BeFilisti 
(1Neha 20:4-8) 

15Como ya to hwo e tê BeFilisti na BeIsrayɛl. Davit tanga bemât como mɛ ba 

wɔ̂ tô como mo. Yɛ kwong a vɛ̌ ruru vit. 

16Gwohwɔ̀k GwoFilisti mo gwohwak gwa sè de ba tâng gwɛ a Yishbi-Bɛnɔp. 

Nedirîk celes bara mɛ de ba yong na dyam pama na wul sede kilo betat na 
rebit o, a to gana wal pwas o. E di mɛ, a rɔda mɔrɔ Davit. 

17Ko Abishai Zɛruya a vɛ̌ ba sɛlɛ Davit. A hwo e ra gwohwɔ̀k GwoFilisti mo, a 

vɛ̌ mɔrɔ gwɛ. E bamâ hane, bemât Davit ba hwo tɛ̀ ɛ, a sira a yɛn, a rɔda to ba 
raa hɛn vɔk e de tô como wɛt. Yɛn a yang ɛ, “Di, BeIsrayɛl ba tɛ̀ bayis e ra hwo, 
wot e simo na wot bidɛ hwō wɛt.” 

18Bamâ hane, como cak ya to hwo e tē mɛn na BeFilisti e Gop, ko wo Husha 

hwak de reza mɛ a Sibɛkai a vɛ̌ mɔrɔ gwohwɔ̀k mɛn o gwohwak de ba tâng gwɛ 
à Saf. 

19Ba to tó como mo cak e Gop o gbak, ko Ɛlkanan Yayir wo Bet-Lɛhɛm a mɔrɔ 

Gɔliyat wo Gat, womo de shɛ bare mɛ na sé sede hwêy rúm. 

20Ba to tó como mo cak e Gat. E hwomo ba man na gwohwɔ̀k gwohwak de gwa 

dal na nerey, gwa vɔk beken vɔ tyiimin e kagwɛ vwɔ na beken bol tyiimin 
e kagwɛ bwol arɔng, mwa nèy vɔ mɛ tanga nèy bol na sé kuru baba na nɛ 
nenaas. 

21Jeng de a dura a BeIsrayɛl byɛs, Yɔnatan hwêy Shimei, gwa Davit a vɛ̌ hwo 

e ra yɛ, a pere mɔrɔ hɛ. 

22Bèhwɔk vemo benaas ba sé yi e yerê Rafa e Gat, ko Davit na bemat mɛ ba 

mɔbɔs hɛn. 

2 Samwɛl 22 

1Sede Dagwi Darwey a sey Davit yi e vwɔ̂ Saul tanga bemat repugu mɛ. Davit 

a ra a Dagwi Darwey lwɛlɛ gwomo ngan: 

2Hwà sé fwarâ dal hom, kwɔ̂n dál hom, mwât sey me. 

3Dagwi hom de hwo gyenges me, hwà sé ruga hom, mwat dul hom, negâk 

neken hom. 

4Jeng de me yila hwo yaga sɛlɛ, hwó sey me yi e vwɔ̂ vê repugu hom. Be somo 

Dagwi Darwey! 

5Ngyâng reku ya ga vo me gak, gawey, sede rwîk nshi, ha jut me. 

6Ngyâng reku ya ga rɔgɔs me, sak ba tɛ̀ a me segun. 

7E ji reyɔm hom, ma yila Dagwi Darwey. Ma tosho a Dagwi hom yaga sɛlɛ. A 

wok me e ji lɔ̂ re a yɛ fongol, fwɔ̂ sesin hom gwa gaba e betong mɛ. 

8Vwel ha hwo digis ding-ding, batîs beraku ba rɛ̌, ba digis yaga shôm Dagwi ya 

sogo. 

9Kyeng ha tugus yi e nenu wol mɛ, nebelem kya na tē bwerep yi e nu mɛ, cilâ 

kya ya tē kák. 

10A wunta lagwi, ko a gyirik e jey na rele de ra siri e nɛ̂n bol mɛ. 

11A laga pyɛ cen, ko a sogo e gwi, a sé turus, e rini e ra gul. 

12A kyiri rato mɛ na lwil, bale basit de ba sila na rwak ba rɔnɔ hɛ. 

13Yi na nedyɛt de na sé e nuyel mɛ, fwala tanga cíla kya ba tabas e ji bale mo. 

14Ko Dagwi Darwey a lumta yi e lagwi, ba wok fwɔ̂ Womo De A Dal Na Reto 

Mwa. 

15A tabas ket mɛ, ko a shara vê repugu, a ró ɛn na nebwerep gbara, ba pere 

tele. 

16Retîs gworep ra nusu wɛshɛrɛk, retîs vwel ra ta e jey, jeng de hwo Dagwi 

Darwey hwà shìra vê repugu mō, jeng de shom mō ya ye puu. 

17Yi e hwomo e lagwi a nára vwɔ mɛ, a kaba me, a pat me yi e ji nshî ciwil. 

18A sey me yi e vwɔ̂ bemât repugu hom vê gap, yi e vwɔ̂ vemo de ba kyɛ́ ɛn me, 

de ba dal me na gap. 

19Jeng de ma sé re reyɔm, ba hwo e ra me, ko Dagwi Darwey a dul me. 

20A pat me, a hala mɛ washak, a sey me, yaga a pɛngɛ yey na me. 

21Dagwi Darwey a tala me pyɔlɔ, yaga me ra pyɛ́ de ya sé a yɛ cik. A tala me 

na nerat, yaga a sɛ̀ me na renɛn wɛt. 

22Ma ga gyeng badu Dagwi Darwey, Ma ga doyo a Dagwi bama, na me ra pyɛ́ 

vyes wɛt. 

23Ma ga gyeng mwa pyɛ́ de a nɔng nu e ra yɛ, ma ga kyɛ́ me nà gyeng badu 

mɛ wɛt. 

24Ma ra tyɛng pyɛ́ de yɛ e simo na me, ma gyeng tó hom yi e râ pyɛ́ vyes. 

25A tala me na nerat, yaga me ra pyɛ́ de ya sé a yɛ cik, yaga a tɔk ma sila gyat. 

26À Dagwi Darwey, hwà ye waa a vemo wɛt de ba ye waa a hwo arɔng wɛt. 

Hwà sé wo nerat na vemo de ba sila gyat. 

27Na vemo de ba vɔk nenu neba wɛt, ma vɔk nenu neba arɔng wɛt, ko na vemo 

de ba sé gang-gang, mê sè kang-gang na yɛn arɔng. 

28Hwó sey vemo de ba jut ɛn e nû pyɛ cak wɛt, ko hwó ra jɔgɔ na vemo de be 

dak kaa wɛt. 

29Hwó nɔngɔs me negbey, à Dagwi Darwey, hwó ró a me lwil, à Dagwi hom. 

30Hwó nɔngɔs me gap na me hwo e ra vê repugu hom, na reto mō mê tɔk ye 

lyál e ra jwâ-pomo. 

31Dagwi womo mo, tomong mɛ ba sé gyat, reha mɛ ra sé tsak o, vit à tô yey. Yɛ 

a sé sede ruga na mwa vemo de be jama a dul ɛn. 

32Dagwi nju mɛ zɔng, yɛ wɛ à Dagwi Darwey, e yɛ wɛ zɔng de a sé fwarâ dal 

mot. 

33E yɛ wɛ à Dagwi de e nɔngɔs me gap, e yongos gwong de mê kyè ɛ tyang. 

34A yong bol hom sede ve ròs, e gyeng netyang hom e ra beraku. 

35E masa a me begwông tô como, na me tɔk ye net a gbang de wa vɔk gap 

ding-ding. 

36A Dagwi Darwey, hwó dul me, hwó sey me, hwó vɔk me na vwɔ yege mō, 

hwó sey yila hom yaga sɛlɛ, hwà tɛ̀ me ma vɔk gap. 

37Hwó yong begwong hom gyat, mê tíi bol wɛt. 

38Ma ro bemât repugu hom, ma vos ɛn, ma toyo rè bama wɛt, sɛ̌ ma wey na 

yɛn hywiri. 

39Ma dak ɛn, ma pere tɛ̀ ɛn laashash e vwel, ba to tɔ̀k sogo wɛt, ba dyɛng 

laashash e nɛ̂n bol hom. 

40Hwà nɔng me gap tô como, hwà nɔng vê repugu hom e vwɔ hom. 

41Hwá tɛ̀ bemât repugu hom be tele yi e nuyel hom, ma vey na vemo de ba kyɛ́ 

ɛn me. 

42Ba tosho yaga sɛlɛ, ko vit à mwat de a sey ɛn, ba yila hwo Dagwi Darwey, ko 

hwà hanat a yɛn wɛt. 

43Ma bunut hɛn, ba tɛ́ ɛn sede fongol de gul gwo pɛsɛl, ma bɔrɔs hɛn sede 

bwɔrɔ̂k hyok. 

44Hwà ga sey me yi e vwɔ̂ bemat de be hwosom me, hwà ga tɛ̀, me re negwɔm 

e ra yére bemât jey, ba ga tɛ́ ɛn bemat hom, mwa ano de ma kana tɔk ɛn wɛt. 

45Yére dyuk ye vow, ye tē a me guduruk, be dyɛng bato mɛn, ko be raa neha 

hom. 

46Ba ga tɛ́ ɛn tófey, be nunus yi e nekwɔn dal mɛn na vôw rebek. 

47Dagwi Darwey a sé kwen! Me somo hɛ, yɛ womo de a sé fwarâ dal hom! 

Dagwi, mwât sey me, mê nɔng ɛ nerey! 

48Yɛ wɛ de a hywit me yi e vwɔ̂ bemât repugu hom, a tɛ̀ yére bemat jey e nɛn 

hom, 

49Ko a sey me yi na vê repugu hom. À Dagwi Darwey, hwà nɔng me reto e ra 

bemat de be kyɛ́ ɛn me, hwà sey me yi e vwɔ̂ bemât sogô nehywɛ. 

50Yaga ano de mê nɔng o nerey e ji yére bemât jey, mê ra a hwo lwɛlɛ, na me 

somo hwo. 

51Hwà tɛ̀, gbɔng gwɔ̀m mō a di gbɔng wɛng, hwà tɛ̀ yey na womo de hwà kasa 

kayɛ jeng, me Davit tanga yére hom wɔ̀ sɛ̀ mɛ nezamang. 

2 Samwɛl 23 
Neha Davit nè yɛnɛ mo 

1Wok in neha Davit, me hwêy Yɛsɛ: Dagwi a ga tɛ̀ me wo nerey, Dagwi wo 

Yakɔp a ga kasa me, a tɛ̀ a me negwɔm, a to tɛ̀ me wo yis na lɛlɛ̂ somo yaga 
Israyɛl. 

2Gabik Dagwi Darwey he ha yi na me, há mɛ ha sé e nu hom. 

3Dagwi BeIsrayɛl a ga hanat, Wo Gyengês BeIsrayɛl, a ha e ra me, “Gbɔng 

gwɔ̀m de a sé re negwɔm na tsak o, de e wet betong na hâ Dagwi, 

4yɛ a sé sede gwi de gwo ta e zang-gwi gasi, jey ya nusu wɛshɛrɛk vit a bale, 

gwi de gwo tɛ̀ sɔng gwo nɛp e bama de rwak wa ga ye wang.” 

5Mwin, lɔ hom ha rɔda sangal gak na Dagwi, yaga a ga wuna sira na me gbak-

gbak, wunâ sira de ba rɔda gas hɛ wɛt, sira de ba rɔda sege hɛ wɛt. Me gyeng 
ɛ, a rɔda sɛlɛ me, kayɛ pyɛ de ma wok cwey o, a rɔda nɔng me. 

6Ko bemat beves ba sé sede rɔgɔ de be bomos e jey, vit a mwat de e tɔk ra hɛ 

na vɔ sǎn, 

7be ra hɛ na pyɛ dyam kɛ shɛ bara, kya ha rɔda re hɛ e kwɔn o. 

Besugâ Davit 
(1Neha 11:10-41) 

8Bazâ besugâ Davit a vemo ngan: Yɔshɛp-Bashɛbɛt yi e Takemon, yɛ à sè wo 

nuyêl besuga berey o betat. E yɛ de a tó como na bara mɛ, a mɔbɔs bemat 
naga rwit (800) e como jining. 

9Wo neba mo de a raa hɛ à Ɛlazar Dodo yi e Ahowa. Tuhak, yɛ tanga Davit yɛn 

a woros regyɛng BeFilisti de ra tula hɛ, na re tó como na BeIsrayɛl. BeIsrayɛl 
ba sek wɔ e bama, 

10ko yɛ kwong a toro dìng na a tó como na BeFilisti mo, sɛ̌ vwɔ mɛ gwa ye 

jwɛɛnɛn, marak a vo a yɛ vwɔ, a tɔk viri gwɛ yi e wal mɛ wɛt. Dagwi Darwey a 
nɔng ɛn gbɔng wɛng tuk hane mo. BeIsrayɛl ba toyo hɛn vɔk na Ɛlazar, na be 
wɔ̀ hashe pyɛ́ comô vane de ba mɔbɔs. 

11Wo netat e ji besuga betat o yɛ a Shama Age yi e Harar. BeFilisti ba tula hɛn 

e Lehi, e kwɔn de cap shila ya sé ɛ. BeIsrayɛl ba tele yi e nuyel mɛn, 

12ko Shama a tumal e tê cap o, na a bin dul yɛ, a mɔbɔs BeFilisti. Dagwi Darwey 

a nɔng ɛn gbɔng wɛng tuk hane mo. 

13Tuhak, lɛs na jeng bwal, bemat betat e ji besuga kuru batat ba gyirik vɔk 

e fwarâ Adulam wɔ na Davit. A sè e jeng de regyɛng BeFilisti ba tɛ̀ dura e nɛk 
Rɛfayim. 

14E jeng yane Davit a sè e kwɔ̂n dal, ko BeFilisti behak ba sè e Bet-Lɛhɛm. 

15Davit a hwo wok cwey lɔ, ko a ye, “Wa a rɔda wɔ̀ sɛ̀ a me nshî sɔ yi e hwes 

bagat na rwi repomô Bet-Lɛhɛm ɛ?” 

16-17Bekaan como vane mo betat ba ta e tê bǔk comô BeFilisti, ba wɔ̀ vo nshi 

e hwes o, ba vey nɔ̂ng Davit. Ko a kyɛm a sɔ nɛ wɛt, a ye, “Dagwi Darwey a ró 
mɛ̀, ma rɔda sɔ nshi nemo de bemat ba ye waa à neken mɛn wɛt!” Yaga ano, a 
sɔ nɛ wɛt, ko a shusha nɛ e vwel, nɔrɔ̂ pyɛ̂ sɔ vɔk na Dagwi Darwey. Gbɔng pyɛ́ 
de besuga betat vane ba ra à yane. 

18Abishai, gwà Yowap de neng mɛn à Zɛruya, a sè mwât nuyêl besugâ como 

vane kuru batat. A jut bara mɛ, a mɔbɔs mɛ bemat repugu mɛ naga betat (300). 
Yi ano de a sɛ̀ a tó mɛ za e ji bemat kuru batat o. 

19Yɛ a dal bemat vane kuru batat na za, yaga ano, de a tɛ́ ɛ wo nuyel mɛn, ko 

a de wul berey o vere betat wɛt. 

20Bɛnaya Yɛhɔyada yi e Kapsɛyɛl a sè kaan como arɔng, a ra pyɛ́ pyak na yey 

ting. A mɔbɔs bekaan besugâ comô BeMowap beba. Tuhak de nemuk fwala na 
rop sede wút, a wɔ̀ yel e ji vɔng fwara, a vɛ̌ mɔrɔ gukum e hwomo. 

21A to mɔrɔ WoMisra hwak de a sé hwɔk, womo de a vɔk bara, yɛ pyɛ mɛ a vɔk 

gwele zɔng, ko a wɔ̀ hwo e ra yɛ, a kabra bara mɛ mo, ko a mɔrɔ hɛ na wɛ. 

22Pyɛ́ de Bɛnaya a ra à yane, ko a sɛ̀ mɛ za e ji besuga vane kuru batat. 

23A dal vane kuru batat, ko a de wul berey o vere wɛt. Davit kwong a tɛ̀ ɛ a sè 

wo nuyêl bemât gyeng mɛ. 

24Behak e ji besuga kuru batat o vɛ à: Asahɛl gwà Yowap Elhanan Dodo yi 

e Bet-Lɛhɛm 

25Shama tanga Ɛlika yi e Harot 

26Heles yi e Pɛlɛt Ira Ikɛsh yi e Tekowa 

27Abiyɛzɛr yi e Anatot Mɛbunai yi e Husha 

28Zalmɔn yi e Ahowa Maharai yi e Netofa 

29Hɛlɛp Baana yi e Netofa Itayi Ribai yi e Gibeya e vwêl yerê Bɛnyamin 

30Bɛnaya yi e Piratɔn Hidai yi e benɛk bagat na Gaash 

31Abi-Albon yi e Araba Azmavɛt yi e Bahurim 

32Eliyaba yi e Shaalbɔn nèy Yashɛn 

33Yɔnatan Shama yi e Harar Ahiyam Sharar yi e Harar Ɛlifɛlɛt Ahasbai yi 

e Maaka 

34Ɛliyam Ahitɔfɛl yi e Gilo 

35Hɛzrɔ yi e Karmɛl Parai yi e Arap 

36Igal Natan yi e Zoba Bani yi e Gat 

37Zɛlɛk yi e Amɔn Naharai yi e Bɛɛrɔt, mwât vɔk pyɛ̂ comô Yowap 

38Ira na Garep yi e Yatir Uriya WoHiti 

39Mwa besugâ como vane mo ba sé kuru batat na vɛ betaama. 

2 Samwɛl 24 
Davit a tɛ̀ be bara bemat de ba vey tô como 

1Dagwi Darwey a to tɛ̀ shom na BeIsrayɛl. Yaga ano, a cuga Davit e ra yɛn 

wɔgɔ, a wɔ̀ bara bemat de ba vey tô como e ji BeIsrayɛl na BeYuda. 

2Ano kwong, gbɔng gwɔ̀m a hwo nɔ̂ng Yowap, mwât nuyêl bemât como nu, a 

tɛ̀ be yel e ji yerê Israyɛl e bebak vwel mɛn yi e bak womo vɔk e neyɛnɛ woro, 
na be bara bemat o mwa, wɔgɔ, yɛ e simo na a tɔk nepyak bemat o. 

3Yowap a hwo toyo a yɛ na ha, a ye, “A da gbɔng gwɔ̀m, tik na Dagwi Darwey, 

Dagwi mō, a tɛ̀ BeIsrayɛl be gwɛ̌ hɛn zang naga be dal pyɛ de ba sé, tik na hwo 
to wul jeng o na hwo di pyɛ de Dagwi ê ra! Ko e sɛ́ de ya tɛ̀ gbɔng gwɔ̀m e simo 
a ra ano ɛ?” 

4Ko gbɔng gwɔ̀m a kyɛ́ ɛ nà wok hâ Yowap na bwâng bemât nuyêl como, a tɛ̀ 

ɛn gbing-gbing, be bara bemat o. Ano kwong, yɛn a sogo yi e nuyel gbɔng 
gwɔ̀m, ba wɔ̀ hwo bara BeIsrayɛl. 

5Yɛn a ye dɔ a Rɔt Yɔrdan, yɛn a pɛrɛ bara mo e repomô Arower tanga remo 

de ra sé e tê nɛk, ba pere mɛ vwêl yerê Gat wɔ̂ wul mɛ Yazɛr. 

6Ba kyè vɔk e Gileyat na Kadɛsh e vwêl BeHiti, ba kwey vɔk e Dan-Yaan, ko ba 

pere wɔ̀ wul mɛ Sidɔn. 

7Yi e hwomo ba kwey mɛ rwa batin vɔk e repomô dal hê Tur na vɔk e mwa 

bapomô BeHivi tanga BeKanaan. E yɛnɛ mo yɛn a wɔ́ wul Bɛɛr-Sheba e rwa 
batîn vwêl yerê Yuda. 

8E bama de ba kyě kyè e neyɛnɛ vwel o mwa pɛl shatat na nepɔlɔ kuru baba, 

ba toyo hɛn vey e Yɛrusalɛm. 

9Yowap a nɔ̂ng gbɔng gwɔ̀m nepyak bemat de ba vey tô como e ji BeIsrayɛl gu 

naga batungun (500,000). 

10E bama de Davit a ga sɛ̀ nepyak bemat o, yey mɛ ya dyɛng wɛt. A yâng Dagwi 

Darwey, “Ma ga ra fwôm netɔ̌n.” 

11-12Dagwi Darwey a ha na Gat, zarap mɛ de e vos a Davit badu a yang ɛ, “Kyè 

wɔ̀ ha na Davit, ma sé nɔng ɛ pyɛ́ tyat na a kasa jining e ji mo, kayɛ mo de a 
kasa, mê ra a yɛ yɛ̀.” Bop nagasi, jeng de Davit a nusu, 

13Gat a wɔ́ na yɛ, a ha a yɛ pyɛ de Dagwi Darwey a ha, ko a rangal hɛ, a ye, 

“Hwó simo na vyong ye hwo e vwel mō neshey netat, kɛ hwô tele yi e nuyel 
bemât repugu mō pɛl tat, kɛ tumbang wo hwo e ra vwel mō pɔlɔ tat ɛ? Bare e ji 
yey mo a remo, na hwo ha a me pyɛ de mê toyo a Dagwi Darwey de a tomo 
me?” 

14Davit a ye, “Yaa kukuuk! Ma ga yel e gwazɛrɛk! Nduga me gaba e vwɔ̂ Dagwi 

Darwey e negya, yaga yɛ a sé wo nemwishish, ko me simo me gaba e vwɔ̂ 
bemat wɛt.” 

15Dagwi Darwey kwong a tomo na tumbang e ra BeIsrayɛl yi e nagasi mo vɔk 

e jeng de yɛ pyɛ mɛ a kasa. Bemat gu kuru bataama (70,000) yi e yɛnɛ bak vwel 
hemo vɔk e here ba kushu. 

16Jeng de tom-lagwî Dagwi Darwey a sé kyè wɔ̀ wey na Yɛrusalɛm, Dagwi 

Darwey a ye mwishish, a yang ɛ, “Tik ano! Hane ha ga vey!” Tom o a sè bagat 
na gazu de wa sé wo Arauna WoYebus. 

17Davit a di tom-lagwi o de a sé wey na bemat, ko a yâng Dagwi Darwey, “E me 

wɛ a mwât nɛn o. E me de ma buru. Bemat vemo ba ga ra sɛ́ ɛ? Tabak me na 
belɔ hom zɔng.” 

18Tuk hining hane mo, Gat a toyo wɔ̄ na Davit a yang ɛ, “Tūt vɔk e gazû Arauna, 

na hwo lɔk a Dagwi Darwey gàgbang rangâs yas.” 

19Davit kwong a tút tyɛng na pyɛ de Dagwi Darwey a nɔ̂ng Gat nu. 

20Jeng de Arauna a doyo a di gbɔng gwɔ̀m tanga bemat mɛ, a hwo wɔ̀ séy ɛn 

e gwong, a gaba e cat bol gbɔng gwɔ̀m. 

21A ye, “Neken mō ne ros! Ala, à darwey ɛ?” Davit a yang ɛ, “Me simo me sey 

gazu mō, na me lɔk a Dagwi Darwey gàgbang rangâs yas, yaga na be tɛ̀ kwɔ̂k 
tumbang womo de wa hwo.” 

22Arauna a yang ɛ, “À da, vɔk gazu mo, na hwo nára a Dagwi Darwey. Di 

berɔndɔng betat à vemo, jut vɛ, na hwo nára mɛ nɔrɔ e ra gàgbang rangas o, 
jut cɔ́gɔt dâk pyɛ̂ gazu tanga sesêk vɔk berɔndɔng o na be té mɛ pyɛ̂ kya mo. 

23À da, ma nɔng o pyɛ́ yane mwa.” A to yang ɛ, “Tik na Dagwi Darwey, Dagwi 

mō, a sey nɔrɔ mō.” 

24Ko gbɔng gwɔ̀m o a yang ɛ, “Wěy, wey, ma rɔda tala hwo mwa nepyak dyām 

de wa kaba naka. Ma rɔda nára a Dagwi Darwey nɔrɔ̂ pyɛ̂ rangas de ba nɔng 
me e nɔrɔ wɛt.” Ano kwong, a sey kwɔ̂n gazu mo na berɔndɔng o e nû shɛkɛl 
dyām pyɛng kuru batungun (50). 

25Ko a lɔk ɛ gàgbang rangas yas vɔk na Dagwi. A nása ɛ nenɔrɔ̂ rangas burang 

tanga nè wunâ nesa. Dagwi Darwey kwong a sey won mɛ e ra vwel mɛ, ko 
tumbang o wa vɛ̌ tumal. 

1 Begwɔ̀m 
1 Begwɔ̀m 1 

Adoniya a tɛ̀ a to mɛ negwɔm 

1Gbɔng Gwɔ̀m Davit a ga kwop kpushuk. Bemât fwom mɛ ba bangas hɛ na 

berugû nemɔɔ, ko mwa ano, a tɔk wok nemɔɔ wɛt. 

2Yaga ano, bemât badu mɛ ba yang ɛ, “À darwey, tik na wot a jama yorom-

hwong hwak de a rɔda sangal tanga hwo, na a bɛrɛng hwo. A rɔda dyɛngɛs na 
a kúlsa hwo, na hwo wok nemɔɔ.” 

3Ba tɛ̀ be jama zɛrɛ̂ hwong e ji sevwêl Israyɛl mwa, ko ba sɛ̀ hwong hwak 

e Shunɛm de reza mɛ a Abishak, ba vey mɛ na yɛ na gbɔng gwɔ̀m o. 

4Hwong o a sé zɛrɛ mo tyɔng wɛt. Ba tik ɛ na a sangal na gbɔng gwɔ̀m o, na a 

bɛrɛng hɛ, ko gbɔng gwɔ̀m o a wuna bek na yɛ wɛt. 

5-6E bama de Absalɔm a kana ku, Adoniya de Hagit, hwâ Davit, a tɔ a yɛ, a sè 

kunat e ji nèy Davit. A sè zɛrɛ wen e za wɛt. Da mɛ a ga sang gyong ɛ, kɛ a ha 
na yɛ e ra pyɛ de e ra wɛt. A hwo tos rato mɛ wɔgɔ, yɛ a sé gbɔng gwɔ̀m. Yaga 
ano, a jut bekyɛkyɛ̂ bedwa na bedwa mo, a yong ɛ̀ na bemat kuru batungun (50) 
de be kyè e nuyel mɛ. 

7A wuna hɛ na Yowap de neng mɛ a Zɛruya tanga Abiyatar, piris, yɛn a ye ey 

na be sɛlɛ hɛ. 

8Ko Zadɔk, piris, na Bɛnaya Yɛhɔyada, na Natan, zarap, na Shimei, na Rey 

tanga bemât gyeng Davit bá sè tanga yɛ wɛt. 

9Tuhak, Adoniya a yong nzem nɔrɔ̂ yas de be yɛt vɔk na Dagwi na tyīmit na 

berɔndɔng tanga bemus de ba mɔsɔ, a yong nzem o e Gbondong Gwɔ̄m bagat 
na lwêl Ɛn-Rɔgɛl. A rini nèy Davit mwa tanga mwa bemât badu gbɔng gwɔ̀m vê 
yerê Yuda. 

10Ko a ka rini gwà mɛ Sɔlɔmɔn, na Natan, zarap, na Bɛnaya tanga bemât gyeng 

Davit wɛt. 

Ba tɛ̀ a Sɔlɔmɔn negwɔm 

11Natan a hwo wɔ na Batsheba, neng Sɔlɔmɔn, a rangal hɛ a ye, “Hwà ga wok, 

Adoniya hwêy Hagit a ga tɛ̀ a tó mɛ negwɔm wɛt a? Ko Gbɔng Gwɔ̀m Davit a 
ka tɔk ɛ pyɛ cak wɛt. 

12Ka sede hwó simo yin sè beken tanga hwey mō Sɔlɔmɔn, tik na me vo a hwo 

redu. 

13Ci na gbɔng gwɔ̀m, na hwo yang ɛ, e yɛ de a kana sira a hwo wɔgɔ, Sɔlɔmɔn 

a rɔda re negwɔm na a sangal e ra gwofwa negwɔm o wɛt arɛt? Ko e rɛ̌ de 
Adoniya a de sé re negwɔm o kwong ɛ? 

14Jeng de hwà rɔda se rɔngɔl ha na gbɔng gwɔ̀m o, ko mê vɛ me yel, na me 

dyɛng ɛ ma e ha mō.” 

15Batsheba a hwo yel wɔ̀ na gbɔng gwɔ̀m e ji duk mɛ. A ga kwop kpushuk, 

Abishak, hwong yi e Shunɛm a sè sɛlɛ hɛ na a bɛrɛng hɛ. 

16Batsheba a hwo ye guduruk, a kyul gbɔng gwɔ̀m. Gbɔng gwɔ̀m o a rangal hɛ, 

a ye, “Ala? E sɛ́ de hwó simo ɛ?” 

17Hwā mo a yang ɛ, “À da, hwà ga sira a me na rezâ Dagwi Darwey, Dagwi mō 

wɔgɔ, sɔ hom Sɔlɔmɔn a rɔda ba re negwɔm e bama mō, e yɛ de a rɔda sangal 
e gwofwa negwɔm mō. 

18Ko di a remo, Adoniya a ga tɛ́ ɛ gbɔng gwɔ̀m, ko hwà ka tɔk ɛ pyɛ cak wɛt. 

19Di, a ga yong nzem nɔrɔ̂ yas de be yɛt vɔk na Dagwi na bemus pyak, na 

berɔndɔng de ba gyeng ba mɔsɔ tanga tyīmit. A rini nèy gbɔng gwɔ̀m mwa, a 
to rini Abiyatar, piris, tanga Yowap, mwât nuyêl bemât como. Ko a ka rini hwey 
mō Sɔlɔmɔn wɛt. 

20À da, bayîs BeIsrayɛl ba sé e ra hwo, na be di mwat de hwà rɔda nɔng ɛn na 

a re negwɔm o e bama mō. 

21Ka sede hwà ha wɛt, ko di, e bamâ reku mō bemat ba rɔda tɛ̀ me tanga hwey 

hom Sɔlɔmɔn wot a sé bemât sogô nehywɛ.” 

22Jeng de Batsheba a sè rɔngɔl ha na gbɔng gwɔ̀m, ko Natan a vɛ̌ pom e lɔ 

gwɔ̀m. 

23Ba ha a gbɔng gwɔ̀m o, Natan, zarap a ga vey. Natan a hwo yel, a gaba e cat 

bol gbɔng gwɔ̀m. 

24A yang ɛ, “Neken mō ne ros! Ko sɛ̌ hwà kana ye, e Adoniya de a rɔda sangal 

e ra gwofwa negwɔm mō arɛt? 

25Di, e yunung womo a ga wɔ̀ yong nzem nɔrɔ̂ yas de be yɛt vɔk na Dagwi na 

bemus pyak, na berɔndɔng de ba gyeng ba mɔsɔ, tanga tyīmit. A rini mwa nèy 
mō na Yowap, mwât nuyêl bemât como, tanga Abiyatar, piris. A vane ba sé re 
ba sé sɔ tanga yɛ, ko ba sé tē, ‘Neken mō ne ros, à Gbɔng Gwɔ̀m Adoniya!’ 

26Ko a ka rini me tanga Zadɔk, piris, na Bɛnaya Yɛhɔyada tanga hwey mō 

Sɔlɔmɔn wɛt. 

27À da, ko sɛ̌ e hwo de hwà ga yong ɛ mwat de a rɔda re negwɔm e to mō, ko 

hwà ka ha a wot besam mō wɛt a?” 

28Gbɔng gwɔ̀m a hwo tomo be to yila a yɛ Batsheba. Hwā mo a vey, a tumal 

e nuyel mɛ. 

29Gbɔng gwɔ̀m a yang ɛ, “Ma sira me na rezâ Dagwi Darwey, wo neken de a 

ga sey me yi e ji reyɔm hom mwa: 

30E yunung wɛ de ma rɔda sila nuha sira de ma kana sira a hwo na rezâ Dagwi 

Darwey, Dagwi wo BeIsrayɛl wɔgɔ, hwey mō Sɔlɔmɔn ha rɔda sangal e ra 
gwofwa negwɔm na a re negwɔm e to hom e bama hom.” 

31Batsheba a hwo ye guduruk, a ye det a rato mɛ e vwel, a ye, “Neken mo ne 

ros gbak-gbak, à darwey hom!” 

32Gbɔng Gwɔ̀m Davit a tomo be yila a yɛ Zadɔk, piris, na Natan, zarap, tanga 

Bɛnaya Yɛhɔyada. Yɛn a vey e nuyel gbɔng gwɔ̀m o. 

33A yang ɛn, “Kyè in tanga bemât badu hom, ko tɛ̀ in hwey hom Sɔlɔmɔn a laga 

dwa-madung hom, na yin wɔ̀ kyɔk ɛ e lwêl Gihɔn. 

34-35E hwomo, Zadɔk tanga Natan ba rɔda shushu hɛ na něy, na a se gbɔng 

gwɔ̀m BeIsrayɛl. E bama mo, bē pɛl durum na be mok, ‘Nekên Gbɔng Gwɔ̀m 
Sɔlɔmɔn ne ros!’ ” 

36Bɛnaya Yɛhɔyada a toyo a yɛ na ha a yang ɛ, “Ey, bê ra ano. Tik na Dagwi 

Darwey, Dagwi mō a tɛ̀ a sè ano. 

37À da, sede remo de Dagwi Darwey a kana sè tanga hwo, tik na a sè tanga 

Sɔlɔmɔn ano arɔng, na a to tɛ̀ nerey negwɔm mɛ ne gwɛsɛ hɛ ne dal nemó.” 

38Zadɔk, na Natan, na Bɛnaya Yɛhɔyada tanga bemât gyeng gbɔng gwɔ̀m, yɛn 

a kyè ba wɔ̀ tɛ̀ Sɔlɔmɔn a tut e ra dwa-madung Gbɔng Gwɔ̀m Davit, ba wɛrɛn 
na yɛ e lwêl Gihɔn. 

39E hwomo, Zadɔk, piris, a jut kûm něy de a vɔk yi e bûk rê fongol, a shushu 

e ra tô Sɔlɔmɔn. Ba hwo pɛsɛl durum, ko bemat mwa ba hwo gbɔ ba tē, “Nekên 
Gbɔng Gwɔ̀m Sɔlɔmɔn ne ros!” 

40Bemat mwa ba raa hɛ na pɛsɛ̂l behywɛ̄rɛ na jū detidetu, ba vɔk yey pyɛng 

sizɔng, sɛ̌ vwel ha lulum. 

Sɔlɔmɔn a hala a Adoniya 

41Jeng de Adoniya na mwa bemat de ba sé tanga yɛ ba sé yɛnɛ nzem rê pyɛ́, 

ba hwo wok môk lwɛlɛ̂ yey pyɛng. Yowap a hwo wok fwɔ̂ durum de be pɛsɛl, ko 
a ye, “E sɛ́ de ya té e ji gbɔng repomo ano ɛ?” 

42Jeng de a sé rɔɔ ha, gobok Yɔnatan Abiyatar, piris, a pom. Adoniya a yang ɛ, 

“Yel, ma tɔk hwà sé mwat rwat, hwà vey a me na yɛgɛt yat gbak.” 

43Yɔnatan a yang ɛ, “Wey a sé ano wɛt”, yaga darwey mot gbɔng gwɔ̀m a ga tɛ̀ 

Sɔlɔmɔn a tɛ́ ɛ gbɔng gwɔ̀m e to mɛ. 

44Gbɔng gwɔ̀m a ga tomo Zadɔk, na Natan, na Bɛnaya Yɛhɔyada tanga bemât 

gyeng ɛ. Yɛn a ga tɛ̀ Sɔlɔmɔn a laga dwa-madûng gbɔng gwɔ̀m. 

45Ko Zadɔk tanga Natan ba ga shushu hɛ na něy e Gihɔn. Yi e hwomo ba kyě 

ra mɛ lwɛ́lɛ gwomo vɔk e ji gbɔng repomo. Lwɛ́lɛ ma gwane de yin e wokos. 

46Ko Sɔlɔmɔn a ga sangal e ra gwofwa negwɔm. 

47Sɛ́ kwong ɛ? Bemât badu ba vey tâng Gbɔng Gwɔ̀m Davit show na yey pyɛng 

yaga sɔ mɛ Sɔlɔmɔn. Ba yang ɛ, “Tik na Dagwi mō a tɛ̀ rezâ sɔ mō Sɔlɔmɔn re 
dal remo na nerey, negwɔm mɛ ne dal nemo na yele arɔng!” Gbɔng Gwɔ̀m Davit 
a ye det a to, a re fongol e ra gwat mɛ, 

48a ye, “Be somo Dagwi Darwey, Dagwi wo BeIsrayɛl! A ga tɛ̀ ma di mwat de a 

ga sangal e gwofwa negwɔm e to hom yunung!” 

49Mwa bemat de Adoniya a ga rini ba tɛ̀ bengyip, ba vɛ̌ tele, ko kawɛ a vo 

gwong o mwɛ. 

50Adoniya a tɛ̀ bengyip Sɔlɔmɔn, a tele a wɔ̀ yel e bûk rê fongol, a kaba pyɛ́ de 

ya sé sede badûk gàgbang rangâs yas. 

51Ba wɔ̀ ha a Gbɔng Gwɔ̀m Sɔlɔmɔn wɔgɔ, Adoniya a tɛ̀ bengyip mɛ. Yaga ano, 

a wɔ̀ kaba badûk gàgbang rangâs yas, ko a ye, sɛ̌ gbɔng gwɔ̀m a ka sira a yɛ 
wɔgɔ, ê tɛ̀ be mɔrɔ hɛ wɛt e ngyen. 

52Sɔlɔmɔn a toyo na ha a ye, “Ka sede yɛ a gyeng badu, vit a pyɛ de ya rɔda té 

na yɛ ko tyɔng wɛt, ka sede ano wɛt, ko a rɔda ku.” 

53A hwo tomo be wɔ̀ jut Adoniya yi e gàgbang rangâs yas o. Adoniya a wɔ́ 

e nuyêl gbɔng gwɔ̀m o, a gaba e cat bol mɛ, ko gbɔng gwɔ̀m a yang ɛ, a kyè 
vɔk e lɔ mɛ. 

1 Begwɔ̀m 2 
Davit a vo a Sɔlɔmɔn redu rê yɛnɛ mo 

1Jeng ya vey bagat de Davit a rɔda ku, ko a hwo vo a hwey mɛ Sɔlɔmɔn redu. 

2A yang ɛ, ma vey bagât ku na me wɔ̀ sɛ̀ beda hom. Tik na hwo vɔk yey ting, 

na hwo se rwas. 

3Ra pyɛ de Dagwi Darwey, Dagwi mō a ha a hwo. Gyeng mwa badu mɛ de ba 

jɛk e Bwok-basa Badu Mose na hwo raa vɛ. Yi ano, hwà rɔda di wɛng e ji kayɛ 
pyɛ de hwà rɔda ra. 

4Sede hwà raa ha mɛ, Dagwi Darwey a rɔda sila ha de a ha a me wɔgɔ, ka sede 

nèy hom na tē naka na kwɛngɛl mɛn, yɛn a to kyè e nuyel mɛ na tsak o, na yey 
rining, ko ba rɔda bidɛ mwat yi e yere hom de a rɔda re negwɔm Israyɛl wɛt. 

5“Pyɛ mó cak a yet: Di, hwo pyɛ mo hwà tɔk pyɛ de Yowap de neng mɛ a Zɛruya 

a ra a me jeng de a mɔbɔs besugâ comô Israyɛl vane beba, vɛ a Abnɛr Nɛr 
tanga Amasa Yɛtɛr. A mɔbɔs hɛn e jeng sangâl netyang, na a tala pyɔ̌n nemî 
jeng como. Yi ano a ga liring hɛ. 

6Hwo kwon tik shɔlɔ mɛ ye wɔ́ e vwel tyang wɛt, teshe na yɛ tyɛng na netsitsɛng 

de hwà vɔk. 

7“Ko hwo dura a nèy Barzilai yi e Gileyat nerat. Tik ɛn be sangal e de rê pyɛ́ 

e tebut mō, yaga yɛn á dura a me nerat e jeng de ma sè tele a Absalɔm. 

8“Ko di, Shimei Gera wo repomô Bahurim e vwêl yerê Bɛnyamin á kana dusa 

me tyɔng wɛt e tuk de ma wɔ́ e Mahanayim, ko jeng de má sè toyo, á man na 
me e Rɔt Yɔrdan. E jeng yane, ma sira a yɛ na rezâ Dagwi Darwey, ma rɔda 
mɔrɔ hɛ wɛt. 

9Ko hwo kwon tē, a sé hal, na hwo tik ɛ kwen wɛt. Hwà sé mwat na netsitsɛng, 

hwà rɔda tɔk pyɛ de hwô ra, ko mwa na shɔlɔ mɛ yane, wey na yɛ.” 

10Davit a ku, ko ba lɛrɛ hɛ e Repomô Davit. 

11A re negwɔm Israyɛl neshey kuru banaas (40) neshey netaama e Hɛbrɔn na 

neshey kuru batat na nɛ netat (33) e Yɛrusalɛm. 

12Sɔlɔmɔn a re negwɔm e tô da mɛ Davit, ko negwɔm mɛ na sangal gak. 

Sɔlɔmɔn a tala bemât repugû lɔ mɛn 

13Adoniya, de dē mɛ a Hagit, a hwo wɔ na Batsheba, dê Sɔlɔmɔn. Batsheba a 

hwo rangal hɛ a ye, “Ala ɛ? Hwà vey na netyang a?” Adoniya a ye, “Tyang 
zɔng”, 

14ko a to ye, “Ma vɔk pyɛ de me simo ha a hwo.” Batsheba a ye, “E sɛ́ a 

pyɛ mo ɛ?” 

15A yang ɛ, “Sede remo de hwà tɔk, negwɔm na kana se nenang, mwa BeIsrayɛl 

ba kana tɛ̀ bayis e ra me. Ko pyɛ mo ya de sege hɛ, Dagwi Darwey a de nɔ̂ng 
gwà hom negwɔm o. 

16Di a remo, won rining de ma rɔda ra vey na hwo, gabɔk de hwo ró mɛ wɛt.” 

Batsheba a yang ɛ, “E sɛ à pyɛ mo ɛ?” 

17Adoniya a ye, “Gabɔk, rangal a me gbɔng gwɔ̀m na a nɔng me Abishak, 

hwông yi e Shunɛm, na a tɛ́ ɛ hwā hom. Ma tɔk, a rɔda kyɛ́ ɛ ha mō wɛt.” 

18Batsheba a yang ɛ, “Ey, a sé naka, ma rɔda rangal a hwo hɛ́ yɛ̀.” 

19Batsheba a hwo yel wɔ́ na Gbɔng Gwɔ̀m Sɔlɔmɔn na a ha a yɛ e ra wôn 

Adoniya. Gbɔng gwɔ̀m a hwo sogo e tumal na a kyul neng mɛ, a ye guduruk, a 
to sangal e ra gwofwa negwɔm mɛ, a tɛ̀ be vey a neng-gwɔ mɛ na gwohwak, a 
sangal ɛ e vwɔ yege mɛ. 

20Neng-gwɔ mo a hwo ye, “Ma vɔk kewǒn kehak tyɔng vey na hwo, hwo kwon 

ró mɛ wɛt.” Gbɔng Gwɔ̀m a toyo a yɛ, a ye, “E sɛ́, a neng-gwɔ ɛ? Ma rɔda ró 
mɛ wɛt.” 

21A yang ɛ, “Di, nɔ̂ng gwà mō Adoniya, Abishak yi e Shunɛm na a tɛ́ ɛ hwā mɛ.” 

22Gbɔng Gwɔ̀m Sɔlɔmɔn a yang ɛ, “Yaga sɛ́ de hwà rangal Abishak yi e Shunɛm 

yaga Adoniya zɔng ɛ? Ko hwô tɔk rangal a yɛ negwɔm arɔng, yaga a sé gwà 

hom kunat. Hwo rangal yaga yɛ zɔng wɛt, ko yaga Abiyatar, piris, tanga Yowap 
arɔng.” 

23Sɔlɔmɔn a hwo sira hɛ na Dagwi Darwey, a ye, “Dagwi a wey na me, ka sede 

Adoniya a dal, yaga a tɛ̀ to mɛ na wôn pyɛ yemo! 

24Dagwi Darwey a ga tòro me e ra gwofwa negwɔm da hom Davit, a to sila sira 

mɛ, a rɔda nɔng me negwɔm tanga yére hom. Ma sira me na rezâ Dagwi 
Darwey, bê mɔrɔ Adoniya yunung!” 

25Ko Gbɔng Gwɔ̀m Sɔlɔmɔn a vɛ̌ tomo Bɛnaya, a mɔrɔ Adoniya. 

26E bama mo, gbɔng gwɔ̀m a yâng Abiyatar, piris, a kyè vɔk e vwêl lɔ mɛ 

e Anatot. A to yang ɛ, “Ka ba yâng wey na hwo, ko me simo na be mɔrɔ hwo a 
remo wɛt, yaga Kundung Wuna-na-Sirâ Dagwi gwa kana sè e vwɔ mō e jeng 
de hwá kana sè tanga da hom Davit, ko hwà kana di reyɔm mwa tanga yɛ 
arɔng.” 

27Ko Sɔlɔmɔn a ró ɛ yi e fwôm piris. Ano de neha de Dagwi Darwey a kana ha 

e ra lɔ Ɛli e Shilo na sila hɛn. 

28Jeng de Yowap a wok pyɛ de ya ga té, a vɛ̌ tele vɔk e bûk rê fongôl Dagwi 

Darwey, a kaba pyɛ́ de ya sé sede badûk gàgbang rangâs yas. Yɛ kwong á 
kana sɛlɛ Adoniya, ko á kana sɛlɛ Absalɔm wɛt. 

29Sede ba wɔ̀ ha a Gbɔng Gwɔ̀m Sɔlɔmɔn wɔgɔ, Yowap a ga tele a yel e bûk 

rê fongol, a wane bagat na gàgbang rangâs yas, ko Sɔlɔmɔn a tomo Bɛnaya 
Yɛhɔyada, na a wɔ̀ mɔrɔ hɛ. 

30A wɔ́ e bûk rê fongol o, ko a yang Yowap, “Gbɔng gwɔ̀m a ye, hwo nusu.” Ko 

Yowap a kyɛ́ ɛ, a ye, ê ku e hwomo. Bɛnaya a toyo, a wɔ̀ ha a Gbɔng gwɔ̀m pyɛ 
de Yowap a ha. 

31Gbɔng gwɔ̀m a yang ɛ, a wɔ̀ ra tyɛng na pyɛ de Yowap o a ha, a mɔrɔ hɛ, ko 

a wɔ̀ lɛrɛ revin o. A re nuyel, a ye, “Ano de me na lɔ da hom wot a rɔda nu ot yi 
e nɛ̂n bemat de ba sé congôt hwal mɛn, vemo de Yowap a ga mɔbɔs. 

32Dagwi a rɔda tala hɛ pyɔ̌n tomong mɛ de a ra, yaga a kana mɔbɔs bemat beba 

sana tɔ̂k da hom Davit, bemat de ba dal ɛ na necik, vɛ à Abnɛr Nɛr, mwât nuyêl 
comô BeIsrayɛl tanga Amasa Yɛtɛr, mwât nuyêl comô BeYuda. 

33Ey, nemî bemat o na rɔda sangal e ra Yowap tanga belɔ mɛ gbak-gbak, ko 

netyang Dagwi Darwey na rɔda sangal e ra yerê Davit de ya rɔda sangal e ra 
gwofwa negwɔm mɛ.” 

34Bɛnaya a wɔ́ e bûk rê fongol, a wɔ̀ mɔrɔ Yowap, ko ba lɛrɛ revin mɛ e bwi mɛ 

e hey. 

35Gbɔng gwɔ̀m kwong a tɛ̀ Bɛnaya Yɛhɔyada a tɛ́ ɛ mwât nuyêl bemât como 

e tô Yowap, a to tɛ̀ Zadɔk, piris, e tô Abiyatar. 

36E bama mo, gbɔng gwɔ̀m a tomo be yila Shimei, a yang ɛ, a lɔk lɔ yaga tó mɛ 

na a sangal ɛ e Yɛrusalɛm. A kwon nusu yi e ji repomo mo ko tyɔng wɛt. 

37A yang ɛ, ka sede a nusu yi e ji repomo mo, a ye dɔ a Rɔt Kidrɔn, gbing-gbing 

a rɔda ku, ko nemi mɛ na rɔda sangal e ra to mɛ. 

38Shimei a hwo ye, pyɛ de gbɔng gwɔ̀m a ha ya sé tyɛng, yɛ a rɔda ra tyɛng pyɛ 

de a ha mo. Ko a vɛ̌ sangal e Yɛrusalɛm jeng pyak. 

39Bamâ neshey netat, bemat beba yi e ji besam Shimei ba tele vɔk na gbɔng 

gwɔ̀m repomô Gat, Akish Maaka. Jeng de Shimei a wok, yɛn a sé e Gat, 

40a hwo tɛ̀ a madung mɛ wap, a laga wɛ vɔk na Akish e Gat, na a wɔ̀ jama hɛn. 

A sɛ̀ ɛn e hwomo, a toyo na yɛn vɛ hɛ. 

41Jeng de Sɔlɔmɔn a wok pyɛ de Shimei a ga ra, 

42a tomo vɔk na yɛ. Shimei a vey, ko a yang ɛ, “Ma ga tɛ̀ hwo sira na rezâ Dagwi 

Darwey, hwô nusu yi e Yɛrusalɛm wɛt, ko ma ga ha a hwo, ka sede hwà ba 
nusu, gbing-gbing hwô ku. Hwo kwong hwà yang me ey, a sé tyɛng, ko hwô raa 
ha hom. 

43Yaga sɛ́ de hwà de kwɔrɔ nuha sira de hwà ra na rezâ Dagwi Darwey, hwà to 

kyɛ́ o nà gyeng redu hom ɛ?” 

44Gbɔng gwɔ̀m a to yang ɛ, “Hwà tɔk tsɛng-tsɛng mwa yerê nengyas de hwà ra 

a da hom Davit. Di, Dagwi Darwey a rɔda tala hwo na pyɔlɔ̂ nengyas mō. 

45Ko a rɔda tɛ̀ a me nerat, a to tɛ̀ negwɔm Davit ne sangal gak neshey gbak-

gbak.” 

46Ano kwong, gbɔng gwɔ̀m a nɔ̂ng Bɛnaya Yɛhɔyada nu, na a wɔ̀ mɔrɔ Shimei 

e majey. Yi e jeng yane, Sɔlɔmɔn a vɛ̌ re negwɔm shɛrɛk. 

1 Begwɔ̀m 3 
Won de Sɔlɔmɔn a ra na a sɛ̀ netsitsɛng 

(2Neha 1:3-12) 

1Sɔlɔmɔn a ra wenêng hwông Farawo, gbɔng gwɔ̀m Misra, ko yi ano a wuna 

nesa na Farawo mo. A vey na hwong o e Repomô Davit, a sangal mɛ e hwomo 
sɛ̌ a tala lɔ̂k lɔ rey mɛ, na Gbɔng Duk Re Fongôl Dagwi Darwey tanga jwa de 
ba gwɔrɔ mɛ Yɛrusalɛm. 

2E jeng yane, ba ga kana lɔk gbɔng duk re a Dagwi ɛ fongol e ngyen wɛt, ko 

bemat ba rɔɔ nása nenɔrɔ̂ yas e nekwɔn rangas de ba lɔk e nedem detidetu e ji 
sevwel o. 

3Mwa ano de Sɔlɔmɔn a tɛ̀ yey na Dagwi Darwey, a raa badu da mɛ Davit, ko 

a nása nenɔrɔ̂ yas vɔk na yɛ e nekwɔn detidetu arɔng. 

4E jeng cak, Sɔlɔmɔn a wɔ́ e Gibɛyɔn, na a wɔ̀ nára nɔrɔ̂ yas de be yɛt vɔk na 

Dagwi, yaga e kwɔn a hane de gbɔng gàgbang rangâs yas wa sé ɛ. A nára 
nenɔrɔ̂ yas de be rangas burang naga e kwɔ̂n rangas o. 

5E ji nabwalak, Dagwi Darwey a hwo dura tó mɛ na Sɔlɔmɔn e ji negwi, a yang 

ɛ, “E sɛ́ de hwo simo, me nɔng o arɛt?” 

6Sɔlɔmɔn a toyo a yɛ, a ye, “Di, hwà ga dura gbɔng tɛ̂ yey mō na da hom Davit 

kayɛ jeng. Yɛ arɔng a ga tik o ko tyɔng wɛt, ko a sé cik e nuyel mō. Hwà re nuyel 
na dura a yɛ gbɔng tɛ̂ yey mō. Di, hwà ga nɔng ɛ hwey, hemo de hê sangal 
e gwofwa negwɔm e to mɛ yunung. 

7“À Dagwi Darwey, Dagwi hom, hwà ga tɛ̀, me re negwɔm e tô da hom, mwa 

ano de ma rɔngɔl hwey sɛl o zɔng, vit nà tɔk sangâl jey e ngyen. 

8Me à womo e tê bemat de hwà kasa, na be sɛ̀ bemo, yɛn ba sé bɛɛrɛ, bê tɔk 

bara vɛ wɛt. 

9À Dagwi hom, nɔng me netsitsɛng nemo de mê tɔk kyè mɛ na vɛ, na me tɔk 

gas pyɛ́ ryat na pyɛ́ vyes, na me bin kyè na pyɛ́ cik. Ka ano wɛt, ko mê ra e rɛ̌, 
na me re negwɔm e ra bemat mō de ba sé pyak ano ɛ?” 

10Dagwi Darwey a vɔk yey pyɛng na pyɛ de Sɔlɔmɔn a ra won o. 

11Yaga ano, a yang ɛ, “Hwà yâng tɔk ra won, na hwo ros e jey, kɛ hwo vɔk yas 

pyak, kɛ be wey na bemât repugu mō, ko hwà ra wôn netsitsɛng, na hwo ra mɛ 
pyɛ́ cik e ji negwɔm mō e negya. 

12Yaga ano, ma rɔda ra a hwo pyɛ de hwà ra won o. Ma rɔda nɔng o netsitsɛng 

de nê dal ne bwang bemat de ba kana vɔk gyam, nà rɔda to dal ne vemo de bê 
vey e bama mō. 

13Ma rɔda to nɔng o pyɛ́ de hwà ka ra won o wɛt. Hwà rɔda sè darwey, ko nerey 

mō nê dal ne kawɛ gbɔng gwɔ̀m e jeng mō. 

14Ko ka sede hwà gyeng badu hom, tyɛng sede remo de da mo Davit a ra, ko 

ma rɔda tɛ̀, hwo ros e jey.” 

15Jeng de Sɔlɔmɔn a sene, a de tɔk, e Dagwi de a ha na yɛ e ji negwi. Ko a hwo 

kyè vɔk e Yɛrusalɛm, a wɔ̀ tumal e nuyêl Kundung Wuna-na-Sirâ Dagwi 
Darwey, a nára nenɔrɔ̂ yas de be rangas burang tanga nenɔrɔ̂ wunâ nesa vɔk 
na Dagwi Darwey. Bama mo, a yong a bemât fwom mɛ mwa pyɛ̂ nzem. 

Sɔlɔmɔn a gas pyɛ negbang cik 

16Tuhak, bedebeves behak beba ba wɔ́ na shɔt mɛn na Gbɔng Gwɔ̀m Sɔlɔmɔn. 

17Hwak e ji mɛn a hwo ye, “Neken mo ne ros, à gbɔng gwɔ̀m! Wot a sé sangal 

e lɔ hining o, wot beba tanga hwā womo, wot a hwo vɔk nejim, ko ma tɔ̀ hwey 
hom wen o, yɛ e lɔ mo. 

18Bamâ pɔlɔ ba, yɛ arɔng a tɔ̀ mɛ́ wen o arɔng. Wot a sé nju mot beba zɔng 

e lɔ mo, vit a mwat de a sé tanga wot. 

19E turuk hak, a hwo dyɛng e ra hwey mɛ, a pere wɔ̀ mɔrɔ hɛ. 

20E tê turuk, jeng de a sene a di hwey mɛ revin o, a hwo jut rɛ, a lasha rɛ bagat 

na me jeng de ma sê nevwa, ko a jut nang ken o, a lasha hɛ bagat na vasal mɛ. 

21Jeng de ma sene nagasi, ma simo na me ngas hwey hom, ma de di ha sé 

revin o. Ko jeng de ma bɛrɛng hɛ yɛɛlɛl, ma di ha sé nang wɛt.” 

22Hwā mo wòt a ye, “Wey, hwey ken o mo ha sé nang, ko revin o ra sé remó.” 

Yɛn a tó mɛ cuna e nuyêl gbɔng gwɔ̀m ano. 

23Ano kwong, gbɔng gwɔ̀m Sɔlɔmɔn a ye, “Sede remo de yin a sé to cuna, kawɛ 

e ji min a sé tē, hwey ken o ha sé mɛ, ko revin o ra sé rê hywi mɛ.” 

24Ko tik na be wɔ̀ vey a me na wal. A hwo tomo, be wɔ̀ vey na wal. Sede ba vey 

mɛ, 

25a ye, “Be gas hwey ken o mo e tē, na be nɔ̂ng kawɛ mɛn bit o.” 

26Ko dê hwey ken o de a wok nemwishish hɛ a ye, “Wey, wey, à gbɔng gwɔ̀m, 

be mɔrɔ hɛ wɛt! Be nɔ̂ng hwā woro mo hɛ ken zɔng!” Ko hwā woro mo a ye, 
“Wey, be nɔ̂ng hwak hɛ ken wɛt. Be gas hɛ ba zɔng.” 

27Ano kwong, gbɔng gwɔ̀m a ye, “Be mɔrɔ hɛ wɛt! Be nɔ̂ng hwâ mɛsɛng de a 

tanga vey na sekun o hɛ. E yɛ de a sé tsak dê hwey o.” 

28Jeng de BeIsrayɛl mwa ba wok yerê shɔt de Sɔlɔmɔn a yɛrɛ, ba langat hɛn, 

ko ba nɔngɔs hɛ nerey tyɔng wɛt. Yɛn a tɔk, e Dagwi de a nɔng ɛ netsitsɛ̂ng gâs 
ha e tē. 

1 Begwɔ̀m 4 
Sɔlɔmɔn a yong begwông râ fwôm vwel mɛ 

1Sɔlɔmɔn a re negwɔm e ra BeIsrayɛl mwa. 

2Bemât nuyel mɛ vɛ a: Azarya Zadɔk a sé piris, 

3Ɛlihɔrɛf tanga Ahiya, nèy Shisha, ba sé bemât jɛ̂k gbɔng gwɔ̀m, Yɛhɔshafat 

Ahilut a sé gbɔng mwât jɛk, 

4Bɛnaya Yɛhɔyada a sé wo nuyêl bemât como. Zadɔk tanga Abiyatar ba sé 

bepiris 

5Azarya Natan a sé mwât nuyêl Bedagwɔm Zabut Natan, piris, a to sé mwât 

vos badu gbɔng gwɔ̀m wo tó mɛ. 

6Ahishar a sé wo nuyêl bemât fwôm lɔ gbɔng gwɔ̀m, Adoniram Abda a sé wo 

nuyêl fwôm retek. 



568 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

7Sɔlɔmɔn arɔng a to tɛ̀ bedagwɔm bebak bavwel kuru na vɛ beba (12) e ra 

BeIsrayɛl mwa. Ba vɛ̀sɛ a gbɔng gwɔ̀m tanga lɔ mɛ na pyɛ̂ re yi e bebak mɛn. 
Kawɛ e ji mɛn a rɔda vey na pyɛ̂ re yê pwɛl gwining e shey. 

8Bazâ bedagwɔm na bebak vwel mɛn a vemo: Bɛn-Hur a sé wo bak berahwôl 

Ɛfrayim. 

9Bɛn-Dɛkɛr a sé wo bapomô Makas, na Shaalbim, na Bet-Shɛmɛsh tanga Ɛlɔn-

Bet-Hanan. 

10Bɛn-Hɛsɛt a sé wo bapomô Arubot na Sɔkɔ mwa na bak vwêl Hɛfɛr. 

11Bɛn-Abinadap a sé wo bak berahwol de wa sé bagat na Dɔr. A ra wenêng 

Tafat, hwông Sɔlɔmɔn. 

12Baana Ahilut a sé wo bapomô Taanak na Megido tanga mwa bak vwel bagat 

na Bet-Sheyan, bagat na repomô Zaretan e rwa batîn repomô Yɛzrɛɛl, pere wɔ̀ 
wul mɛ repomô Abel-Mehola tanga rê Yɔkmɛyam. 

13Bɛn-Gɛbɛr a sé wo repomô Ramɔt-Gilɛyat tanga mwa nebapomô Yayir, hwêy 

Manase, nemo de na sé e bak vwêl Gileyat, tanga bak Argop womo de wa sé 
e ra tas Bashan. Mwa bagbɔng bapomo mo ba sé kuru batyiimin, ba rɔnɔ vɛ na 
jwâ-pomo, ba tɛ̀sɛ a vɛ ɛ ri de ba bangas na begelê dyam pama. 

14Ahinadap Ido a sé wo repomô Mahanayim. 

15Ahimaas a sé wo bak yerê Naftali. Yɛ arɔng a to ra wenêng Basemat, hwông 

Sɔlɔmɔn hwak. 

16Baana Hushai a sé wo bak yerê Ashɛr tanga bak Alot. 

17Yɛhɔshafat Paruwa a sé wo bak yerê Isakar. 

18Shimei Ela a sé wo bak yerê Bɛnyamin. 

19Gɛbɛr Uri a sé wo bak Gileyat. Sihɔn, gbɔng gwɔ̀m BeAmɔr tanga Ɔk, gbɔng 

gwɔ̀m Bashan ba kana re negwɔm bak o. Bama bedagwɔm vane kuru na vɛ 
beba, hwak a sé e ra bebak bavwel o mwa. 

Nedanerêy Sɔlɔmɔn 

20BeYuda na BeIsrayɛl ba sé pyak sizɔng vit a bara, sede bazɛk de ba sé 

e vwarâ gworep. Ba re pyɛ́, ba sɔ, ba to vɔk yey pyɛng arɔng. 

21Sɔlɔmɔn a re negwɔm e ra mwa bemât bavwel yi e Gwɔrɔt Ɛifaratɛs vɔk mɛ 

e vwêl BeFilisti wɔ̀ sɛ̀ mɛ yɛnɛ mo na vwêl Misra. Bavwel o ba talsa hɛ dyām de 
a tɛ̀sɛ a vɛ, ba to how a yɛ cāp arɔng vɔk e jeng reku mɛ. 

22Pyɛ̂ re de ba vɛ̀sɛ a Sɔlɔmɔn mɛ kahɛ tuk a yet ngan: nemuk manjang tɔn 

benaas tanga nemuk myeenen tɔn rwit, 

23berɔndɔng de ba mɔsɔ kuru (10), na berɔndɔng de ba gyenges vɛ e hey kuru 

baba (20), tanga tyīmit naga, ko ba ka wuna ɛ ngyāma sede bevow na lyop na 
colom tanga cóngot wɛt. 

24Ano kwong, Sɔlɔmɔn a re negwɔm e ra mwa sevwêl rwa batin na Gwɔrɔ̂t 

Ɛifaratɛs, yi e Tifsa pere wɔ̀ wul mɛ rwa ta vɔk mɛ e repomô Gaza. Mwa 
begwɔ̀m rwa ta na Ɛifaratɛs ba sè e vwɔ mɛ, ko a to sangal tyang na mwa 
bavwêl vwara mɛ. 

25Yaga ano, mwa BeYuda na BeIsrayɛl ba sangal tyang yi e yɛnɛ̂ vwel e rwa 

bato vɔk e rwa batin. Kawɛ mwat a tus cɔ́gɔt anap tanga yê regwi mɛ mwa jeng 
de Sɔlɔmɔn a sé kwen. 

26Sɔlɔmɔn a vɔk beduk gu kuru banaas (40,000) yaga bedwâ bekyɛkyɛ como 

tanga bedwâ suga gu kuru na vɛ baba (12,000). 

27Bedagwɔm vane kuru na vɛ beba (12), kawɛ a vɛ̀sɛ a Sɔlɔmɔn na pyɛ̂ re e pwɛl 

gwining, na yê mwa bemat de be re pyɛ́ tanga yɛ e ra tebut mɛ. Ba tɔk bidɛ pyɛ 
cak e pwɛl hwak wɛt. 

28Kawɛ dagwɔm a vɛ̀sɛ na baale tanga sehwey sehwogot yaga bedwa de ba 

hwɔlɔ bekyɛkyɛ tanga bwang bedwa mo behak arɔng. Kawɛ mo a vɛ̀sɛ mɛ, vɔk 
e kwɔn de ba tɛ̀ a yɛ. 

Netsitsɛ̂ng Sɔlɔmɔn 

29Dagwi a ga nɔ̂ng Sɔlɔmɔn netsitsɛng ne ciwil tanga tɔ́k pyak sana yɛnɛ. 

30Sɔlɔmɔn a vɔk netsitsɛng a dal mɛ bemât netsitsɛ̂ng BeArap tanga BeMisra. 

31A dal bemasi mwa na netsitsɛng, a dal mɛ Ɛtan WoƐzra, na Heman, na Kalkɔl, 

na Darda, yɛn a nèy Mahɔl. Reza mɛ ra shara hɛ vɔk e mwa bavwel de ba sé 
e vwara mɛ. 

32A yong cīnat ha gu batat (3,000) na lɛlɛ de ba dal gu rining. 

33A ha e ra yére cɔ́gɔt detidetu de ya tabas, yi e sída e berakû Lɛbanɔn vey mɛ 

na necɔgɔ̂t hísɔ̀p de na tabas e vwarâ duk. A to ha e ra ngyāma, na benon, na 
pyɛ̂ gabaga, tanga betɔk. 

34Begbɔng begwɔ̀m bavwel mwa jey ba wok rehâ netsitsɛng mɛ, ko yɛn a 

tomsal bemat, na be vey wok hɛ. 

1 Begwɔ̀m 5 
Sɔlɔmɔn a yong ɛ na a lɔk Gbɔng Duk Re Fongol 

(2Neha 2:2-15) 

1Gbɔng Gwɔ̀m Hiram wo repomô Tur a kana vɔk nesa na Davit. Jeng de a wok, 

ba tɛ̀ a Sɔlɔmɔn negwɔm e tô da mɛ Davit, a vɛ̌ tomo betom mɛ vɔk na yɛ. 

2Ko Sɔlɔmɔn a toyo na ha hemo vɔk na yɛ arɔng. 

3A ye, “Hwà tɔk da hom Davit á tɔk lɔk Gbɔng Duk Re Fongol yaga Dagwi 

Darwey, Dagwi mɛ wɛt, yaga á vɔk bemât repugu pyak. Yaga ano, á sǎ e de tô 
como na bemât bavwel de ba rɔnɔ hɛ sɛ̌ jeng de Dagwi Darwey a nɔng ɛ wɛng 
e ra vê repugu mɛ mo. 

4Ko me a remo, Dagwi Darwey, Dagwi hom, a ga vey na sangâl netyang 

e bavwel de ba rɔnɔ me. Ma vɔk bemât repugu de ba rɔda ba hwo me na 
yol wɛt. 

5Dagwi Darwey á kana sira a da hom, a ye, ‘Hwey de ma rɔda tɛ̀, na he re 

negwɔm e to mō, ha rɔda ba lɔk gbɔng duk re a me fongol.’ Di a remo, ma ga 
yóng me, ma rɔda lɔk gbɔng duk, na be re a Dagwi Darwey, Dagwi hom fongol. 

6Yaga ano, tik na hwo tomo bemat mō, na be wɔ̀ tów a me cɔ́gɔt e berakû 

Lɛbanɔn yaga fwom o. Bemat hom ba rɔda wuna hɛn na bemo. Me kwong mê 
tala hwo byɛ̂ pyɛ mwa de hwô tɛ̀ a me. Sede remo de hwà tɔk, bemat hom ba 
tɔk fwôm tôw cɔ́gɔt sede bemat min, BeSidɔn wɛt.” 

7Jeng de Hiram a sey reha de Sɔlɔmɔn a ha, ko a vɔk yey pyɛng sizɔng, a ye, 

“Bē somo Dagwi Darwey de a nɔ̂ng Davit yerê hwey de ha vɔk netsitsɛng de 
he re negwɔm e to mɛ e ra gbɔng yere yane!” 

8Ano kwong, Hiram a hwo tomo a Sɔlɔmɔn na ha wɔgɔ, “Ma ga sey reha mō. 

Di, ma sé e yong me, na me ra mwa pyɛ́ de hwà rangal o. Ma rɔda sɛ̀ a hwo 
cɔ́gɔt sida tanga yê fir o. 

9Bemat hom ba rɔda vey na babîm cɔ́gɔt o yi e beraku mo vey e gworep. Ba 

rɔda tula vɛ, ko be rɔgɔs, na be tɛ̀ vɛ e ra nshi vey mɛ e rekwogom vɔk e kwɔn 
de hwà kasa. Ba rɔda vibis vɛ e hwomo ko bemat mō ba rɔda vɔk vɛ e vɔ mɛn. 
Bak o mwo wɛ à, hwà rɔda nɔngɔ̂s bemât lɔ hom pyɛ̂ re.” 

10Ano kwong, Hiram a vɛ̀sɛ a Sɔlɔmɔn na mwa babîm cɔ́gɔt sida tanga fir de a 

simo. 

11Sɔlɔmɔn a tomsal a Hiram alkama tɔ̂n gu baba na rebit o (2,500) tanga shǐ 

masa něy pwat gu naga banaas (400,000) kahɛ shey, na a re mɛ na bemat mɛ. 

12Dagwi Darwey a nɔ̂ng Sɔlɔmɔn netsitsɛng sede remo de a sira a yɛ. Sangâl 

netyang ha sè e tê Sɔlɔmɔn na Hiram, ko yɛn a man nesa na bemɛn, ba ra gafiri 
arɔng. 

13Gbɔng Gwɔ̀m Sɔlɔmɔn a tula bemat beras gu kuru batat (30,000) yi e mwa 

Israyɛl, na be ragas a yɛ fwôm retek. 

14A tɛ̀ Adoniram a sè wo nuyel mɛn. A gas vɛ zang tat, kahɛ zang o ha sè gu 

kuru (10,000). Kahɛ gyɛng o ha ragas fwom pwɛl gwining e Lɛbanɔn, ko ha 
sangal pɛl ba e lɔ. 

15Sɔlɔmɔn a to vɔk bemat beras gu kuru rwit (80,000) e berahwol, na be dak 

beta, ko bemat gu kuru bataama (70,000) ba gangas vɛ vey e kwɔ̂n lɔk gbɔng 
duk o. 

16A tɛ̀ bemât nuyêl fwom o gu batat na naga betat (3,300). 

17Tyɛng na redu Gbɔng Gwɔ̀m Sɔlɔmɔn, ba yongos bègbɔng beta berat o, ko 

ba tɛ̀ retîs Gbɔng Duk Re Fongol na vɛ. 

18Bemât fwôm Sɔlɔmɔn na vê Hiram mwa na bemât fwom yi e repomô Biblɔs 

ba yong beta tanga cɔ́gɔt, na be lɔk mɛ Gbɔng Duk Re Fongol o. 

1 Begwɔ̀m 6 
Pɛrɛ̂ lɔk Gbɔng Duk Re Fongol 

1Neshey naga benaas na kuru rwit (480) na kwey e bama de BeIsrayɛl ba ga 

kana nusu yi e Misra. Gbɔng Gwɔ̀m Sɔlɔmɔn a hwo lɔk Gbɔng Duk Re Fongol 
Dagwi Darwey e shey hê naas e pwɛl Zif, gwɛ a pwɛl gwô neba gwô shey, gwô 
rê negwɔm mɛ. 

2Nelîs gbɔng duk o na sé mita kuru batat (30), netes o mita kuru (10), ko nelis o 

vɔk e rak o mita kuru na vɛ betungun (15). 

3Ba lɔk gàgbang de ba man na gbɔng duk o. Netes wɛ na sé tyɛng na ne duk o, 

ko nelis o na sé mita betungun. 

4Ba tɛ̀ bapɔk e varâ duk o, bapɔk o ba sé betes e ji mo, ko ba sé ngyɔgɔdɔk 

e jey o. 

5Ba to lɔk râng neduk e varâ duk o e jey tanga e bama mo, ko ba tɛ̀ nɛ e ra tɛ̂t 

bemɛn, ba lɔk nɛ nè vwel o, nè tē na nè yɛnɛ mo. 

6Kawɛ duk e vwel o netês wɛ na sé mita beba na bit o, wo tē mita betat, ko wo 

tɛt o mita betat na bit o. Netîng varâ gbɔng duk o ne vwel o na dal ne vê tē mo 
na ne vê tala mo, yaga na beduk o be bin sangal gak, sana kulu vara mo na 
cɔ́gɔt gabeneng. 

7Ba lɔk gbɔng duk o na beta de ba yong vɛ e kwɔ̂n dâk vɛ, yaga ano, ba ra 

fwom na remos kɛ tyem kɛ pyɛ fwom cak ye dyam e kwɔ̂n lɔk o wɛt. 

8Rwi de ba kweres ɛ vɔk e neduk vwel o gwa sé e bak batin wo gbɔng duk o, 

ko gwa vɔk nekwɔn turus vɔk e neduk rak o wo neba tanga wo netat. 

9E bama de ba yɛnɛ lɔ̂k varâ duk o, ba ye gyip a wɛ na babirîk cɔ́gɔt sída, ko 

ba lasha ɛ bebak cɔ́gɔt o. 

10Nelîs karɛ râng neduk na sé mita beba na bit o vɔk e rak o. Ba lɔk ba man vɛ 

na vwarâ gbɔng duk o, ko ba wuna vɛ na babirîk cɔ́gɔt gabang yê sida. 

11Dagwi Darwey a yâng Sɔlɔmɔn, 

12“Ka sede hwà gyeng mwa badu hom, ma rɔda ra a hwo tyɛng pyɛ de ma kana 

sira a da mō Davit. 

13Ma rɔda sangal e ji duk rê fongol womo de hwà lɔk e tê bemat hom BeIsrayɛl, 

ko ma rɔda hala hɛn wɛt.” 

Yông jî Gbɔng Duk Re Fongol 
(1Neha 3:8-14) 

14E bama de Sɔlɔmɔn a yɛnɛ lɔ̂k Gbɔng Duk Re Fongol o, 

15a tɛ̀ be ngyɛrɛ bebak cɔ́gɔt bagasak e varâ duk o e ji mo yi e vwel vɔk e rak o. 

Ba yong retis o na cɔ́gɔt fir. 

16Ba vɛ́ duk o e nu mo hê ji mo mita kuru, ba gas kwɔn o na bebak cɔ́gɔt 

bagasak vê sida, ko ba tɛ̀ hɛ, he se Kwɔn Jɛrɛ Hê Jɛrɛ. 

17Nelis bwang duk o na sé mita kuru baba. 

18Ba tsep bebak cɔ́gɔt o, ba tɔrɔ yɛ na negacɔng tanga cúyu, ba bang mɛ varâ 

duk o e ji mo, yaga bê kwon di beta de ba lɔk mɛ vɛ e ji mo. 

19Ba yong duk ji mo mo, yaga na be tik ɛ Kundung Wuna-na-Sirâ Dagwi 

Darwey. 

20-21Nelîs wɛ na sé mita kuru, netes o mita kuru tanga nelis o vɔk e rak o mita 

kuru arɔng. Ba dak vara mo na celes dyam shinang. Ba to ra ano na duk jey o 
arɔng. Ba dul gwông yel vɔk e duk ji mo na ngyâng dyam shinang, ko ba tɛ̀ 
gàgbang rangâs pyɛ́ de ba yong na cɔ́gɔt sida, ba to dak na dyam shinang 
arɔng, ba tɛ̀ hɛ e nuyêl duk ji mo. 

22Ano kwong, ba dak mwa jî Gbɔng Duk Re Fongol o na dyam shinang mwa 

tanga gàgbang rangâs pyɛ́ arɔng. 

23Sɔlɔmɔn a tɛ̀, be tsep bekɛrup beba, na cɔ́gɔt pwat, na be tɛ̀ yɛ e Kwɔn Jɛrɛ 

Hê Jɛrɛ. Nelîs kawɛ kɛrup o na sé mita betungun. 

24-26Bekɛrup vane mo ba sé tyɛng e kawɛ bak, nerêy vɛ tanga yông vɛ arɔng. 

Kawɛ mo wa vɔk bafabak baba. Netês bafabak o yi e nu mo het vɔk e here na 
sé mita betungun. 

27Ba tyɛngrɛ vɛ e Kwɔn Jɛrɛ Hê Jɛrɛ, yaga na bafabak mɛn vê jey be ra varâ 

duk o, na bwang bafabak o baba be man na bemɛn e tē. 

28Ba dak bekɛrup o na dyam shinang arɔng. 

29Ba tɔrɔ varâ duk jey o tanga duk ji mo na cɔ́gɔt de ba tsep sede cɔ́gɔt tyet na 

cúyu tanga bekɛrup. 

30Ba dak retîs mwa duk o na dyam shinang arɔng. 

31Ba tɛ̀ ri bà de ba yong na cɔ́gɔt pwat e rwi Kwɔn Jɛrɛ Hê Jɛrɛ. Ba yong rak 

rwi mo kwɔɔl sede gbang. 

32Ba tɔrɔ ri mo na bekɛrup de ba tsep, na cɔ́gɔt tyet tanga cúyu. Ba dak pyɛ́ de 

ba tɔrɔ mo na dyam shinang. 

33Ba yong rwi yel vɔk e gbɔng duk o na cɔ́gɔt pwat arɔng, 

34ko ba tɛ̀ ɛ ri ba de bê tɔk gunus vɛ na cɔ́gɔt fir. 

35Ba to tɔrɔ vɛ na bekɛrup de ba tsep na cɔ́gɔt tyet tanga cúyu, ko ba to dak 

pyɛ́ mo na dyam shinang. 

36Ba tɛ̀ lala e nuyêl gbɔng duk o, ba lɔk vwara, ba rɔnɔ mɛ. Ba lɔk gwɛ, ba ngyɛrɛ 

beta de ba táng vɛ rang tat e ra bemɛn, ko ba lasha babit cɔ́gɔt sida e rak o, ba 
re mɛ nuyel na lɔk o vɔk e yɛnɛ mo. 

37Ba pɛrɛ lɔ̂k retîs Gbɔng Duk Re Fongol o e pwɛ̂l Zif e shey hê naas hê rê 

negwɔm Sɔlɔmɔn. 

38Ko ba yɛnɛ mwa lɔk o e pwɛ̂l Bul, gwɛ a pwɛl gwo rwit, e shey hê kuru na hɛ 

hining hê negwɔm o. Ba yɛnɛ fwom o tyɛng sede remo de ba yong ɛ. Sɔlɔmɔn 
a tɛ̀ neshey netaama e ji fwôm lɔk o. 

1 Begwɔ̀m 7 
Sɔlɔmɔn a lɔk lɔ gwɔ̀m 

1Sɔlɔmɔn a lɔk lɔ gwɔ̀m, ko a tɛ̀ neshey kuru na nɛ netat e de lɔ̂k hɛ. 

2-3A lɔk gwofwam de ba tang gwɛ a Gwofwam Rehwôt Lɛbanɔn. Nelîs gwɛ na 

sé mita kuru batungun (50), netes o mita kuru baba na vɛ betungun (25), ko 
nelis o vɔk e rak o mita kuru na vɛ betungun (15). Ba tɛ̀ sesêk cɔ́gɔt sida ràng o 
naas, e kahɛ rwang o ba tɛ̀ kuru na yɛ tyungun. Sesêk cɔ́gɔt o ba gyerep babirik 
cɔ́gɔt sida kuru banaas na vɛ betungun, ko ba yong gwofwam o gyip na bebak 
cɔ́gɔt sida arɔng. Ba vo a kwɔn o rezâ “Gwofwam Rehwôt Lɛbanɔn” yaga sesêk 
cɔ́gɔt de ba yong na cɔ́gɔt sida. 

4E ji vara hagat ba mo, ba tɛ̀ bapɔk, ba ngyɛrɛ bapɔk o ràng tat, ko kahɛ e ji 

bapɔk o ha bɛrɛng bemɛn. 

5Ba tɛ̀ ri mo e nekwɔn netat, ba bɛrɛng bemɛn arɔng. 

6Sɔlɔmɔn a to lɔk duk o hwak de ba tang wɛ a Duk Sesêk Cɔ́gɔt. Nelîs wɛ na 

sé mita kuru baba na vɛ betungun, ko netes o na sé mita kuru na vɛ betungun. 
Ba tɛ̀ a wɛ gàgbang, ko ba gyerep sɔrɔ̂ gàgbang o na sesêk cɔ́gɔt. 

7A to lɔk Duk Gwofwa Negwɔm de be to tang wɛ a Duk Shɔt, yaga e hwomo de 

Sɔlɔmɔn a ragas ɛ shɔt. Ba ngyɛrɛ bebak cɔ́gɔt sida e varâ duk o mwa. 

8A to lɔk lɔ̂ sangal mɛ e lala hak e bamâ Duk Shɔt o tyɛng sede hane mo. A to 

lɔk a hwā mɛ, hwông gbɔng gwɔ̀m Misra, lɔ mo mɛ tyɛng ano arɔng. 

9Ba lɔk mwa nelɔ nane tanga lala rey na beta berat, ba pɛrɛ mɛ yi e retis o vɔk 

e ragyip o. Ba yong beta mo e kwɔ̂n dâk vɛ naka, ba hyulum vɛ na yerê wal yìn 
yông beta. 

10Ba bomo retis o na beta berey o de nelîs behak na wul mita benaas na behak 

mita betungun. 

11Ba tɛ̀ beta mo behak de ba dak vɛ e ra vane mo mwa na babit cɔ́gɔt sida. 

12Ba lɔk jwa, ba rɔnɔ mɛ gbɔng lalâ lɔ gwɔ̀m na hê nuyêl Gbɔng Duk Re Fongol 

tanga hê gàgbang o. Ba lɔk gwɛ, ba ngyɛrɛ beta ràng tat e ra bemɛn, ko ba 
lasha babit cɔ́gɔt sida e rak o, ba re mɛ nuyel na lɔk o vɔk e yɛnɛ mo. 

Fwôm Hiram 

13-14Gbɔng Gwɔ̀m Sɔlɔmɔn a tomo, be wɔ̀ vey a yɛ na Hiram de a sé mwât tɔ̂k 

fwôm dyam pama yi e Tur. Hiram o a sé hwêy kuma hwak yi e yerê Naftali, de 
kwɔ̌ rwas mɛ á sè yi e Tur, yɛ arɔng á kana se mwât fwôm dyam pama. Hiram 
a vɔk tɔk ko a to vɔk sekwɛl e fwom o. A vey, ko a ra a Sɔlɔmɔn mwa fwôm 
dyam pama. 

Bègbɔng bebirik dyam pama beba 
(2Neha 3:15-17) 

15Hiram a yong sesêk pama bà de nelîs kagwɛ mo na sé mita shabetat, ko sede 

ba gwɔrɔ gèy bek o na rwik, gwa sé mita betyiimin. 

16A to yong a kagwɛ swesek o bong de nelîs wɛ na sé mita beba na bit o. 

17A tɔrɔ nû bong o na pyɛ̂ nzem de ba lɔk na ngyang tyaama. 

18-22A to tɔrɔ nû kawɛ bong o na betan-gyirî pama beba sede nèy cɔgɔ̂t 

pomigiranet, naga e kawɛ tan-gyiri mo. A yong ratɛ̂t bong o, de nelîs rɛ ra sé 
mita beba, sede cuyu. Ba tɛ̀ sesek o e nuyêl gàgbang Gbɔng Duk Re Fongol. 
Ba tâng gwomo de gwa sé e vwɔ yege à Yakin (wɔgɔ, Dagwi a ga tòro), ko ba 
tâng gwo vwɔ mwɛlɛng à Bowas (wɔgɔ, na gâp Dagwi). 

Gwogbɔng gwopey dyam pama 
(2Neha 4:2-5) 

23Hiram a to yong gwogbɔng gwopey dyam pama de ba tâng gwɛ a Gworep. 

Neciwil o na sé mita beba na bit o, nerêy gwɛ e ji mo na sé mita betungun, ko 
sede ba gwɔrɔ gèy bek o na rwik gwa sé mita kuru na vɛ betungun. 

24Ba yong negacɔ̂ng dyam pama, ba tɛ̀ mɛ̀ tan-gyiri e vwarâ nu mo zang ba, 

kuru e karɛ rebit mita. Ba yong na dyam jining o na gwopey o. 

25Ba to yong bemus dyam pama kuru na vɛ beba, ba ngyɛrɛ vɛ, ba tɛ̀ vɛ tibetat, 

be bɛrɛng rǎ naas ve jey, ko ba tik ɛ gwogbɔng gwopey o e rak o. 

26Netîng gwɛ na sé sede tas vwɔ. Nu mo ha sé gbey sede nû wáng, sede cuyu. 

Gwopey o gwô re betsûng nshi sede gu baba na naga betungun (2,500). 

Bekyɛkyɛ̂ dyam pama yaga hwɔlɔ̂ bepey 

27Hiram a to yong bekyɛkyɛ kuru vê dyam pama. Netes o tanga nelis o na sé 

tyɛng, mita beba, ko necik o na sé mita gwining na rebit o. 

28-29Ba yong vɛ tyɛng, ba tɛ̀ a vɛ bebak, ko ba de manas vɛ na begele de ba 

yong sede rwi duk, de ba to tɔrɔ vɛ na bazinâ rwîk cúyu. Ba tɔrɔ bebak o na 
bazina arɔng, bazinâ begukum na bemus rɔndɔng tanga bekɛrup. 

30-31Kawɛ kyɛkyɛ mo wa vɔk bol naas de ba man na begele. Mwa pyɛ́ mo ba 

yong na dyam pama. Ba to yong pyɛ́ nyaas sede bapik, ba tɛ̀ jining e kagwɛ 
kwɔng na ye gyerep pyɛ cak sede gwobing. Ba tɔrɔ yɛ̄ na bazinâ cúyu arɔng. 
Nelîs gwobing o na sé sɛntimita kuru bataama na vɛ betungun (75). Ba tɔrɔ 
gwobing o arɔng. Ba tòro gwɛ e ra bapik o e ji kyɛkyɛ mo, ko bwang o gwa sé 
e jey. 

32Negarang bol o vey e rak o na sé sɛntimita kuru bataama na ve betungun (75). 

Bol o na begelê vɛ ba sé e nɛn kyɛkyɛ, ko ba man begele mo na kyɛkyɛ mo. 

33Bol o ba sé sede bo bekyɛkyɛ̂ bedwa. Ba yong kawɛ bak bol o na begelê 

dyam pama arɔng. 

34Ba yong mwa pyɛ́ nyaas o de ya sé sede bapik na jining o na kyɛkyɛ mo. 

35Ba to yong tan-gyiri de nerey o na sé sɛntimita kuru baba na vɛ betungun (25), 

ko ba rɔnɔ mɛ nû kyɛkyɛ mo. Ba yong tan-gyiri mo na pyɛ̂ manas wɛ na dyam 
jining o na bebak kyɛkyɛ mo. 

36Ba tɔrɔ pyɛ́ de ya sé sede bapik o, mwa na bebak kyɛkyɛ mo, na bazinâ 

bekɛrup, na begukum tanga batîn tyet e kahɛ kwɔn de ba di ɛ pyol, ko ba gwɛ̌ 
bazinâ rwîk cúyu. 

37Gwong a gwane de ba yong mɛ bekyɛkyɛ mo. Nerey mɛn na sé nining o, ko 

yong o ha sé yerê hining o arɔng. 

38Hiram a to yong bapey kuru, hining yaga kawɛ kyɛkyɛ mo. Nerêy kagwɛ 

gwopey e ji mo na sé mita beba. Kagwɛ mo gwô re betsûng nshi sede kuru 
batungun (50). 

39A tik bekyɛkyɛ mo betungun e bak batô Gbɔng Duk Re Fongol o, ko a tik 

bwang betungun e bak batin. A tòro gwogbɔng gwopey o gwo bɛrɛng rwa rak. 

Ngyɛrɛ̂ pyɛ̂ fwom e ji Gbɔng Duk Re Fongol 

40-45Hiram a to yong bapêy paà fongôl kya na becebut tanga bèkɛt sɛ̂t nemi. A 

tala fwom mɛ mwa de a ra a Gbɔng Gwɔ̀m Sɔlɔmɔn yaga Gbɔng Duk Re 
Fongol. Pyɛ́ de a yong o a yet ngan: Bagbɔng babirîk dyam pama baba, Bebong 
beba de ba sé sede bèkɛt, de a tɛ̀ e ra bagbɔng babirik o, Bezen beba de a tɔrɔ 
mɛ nû kawɛ bong swesêk dyam pama mo, Nèy cɔ́gɔt pomigiranet ne dyam 
pama naga benaas (400) de ba tɛ̀ e ra betan-gyiri, a tɛ̀ nèy o e ra bezen o, na 
sé naga e kawɛ tan-gyiri mo, Bekyɛkyɛ kuru, bapey kuru, gwogbɔng gwopey, 

Bemus rɔndɔng kuru na vɛ beba de be gyerep gwopey o, Bapêy paà fongôl kya 
na becebut tanga bèkɛt sɛ̂t nemi. Hiram a yong a Gbɔng Gwɔ̀m Sɔlɔmɔn pyɛ́ 
yane mwa na dyam pama de ba rugut yɛ. 

46Ba yong yɛ̄ e kwɔ̂n secwem e tê Sukɔt na Zaretan e ji Nɛk Yɔrdan. 

47Pyɛ́ mo ya kat hyɔt. Yaga ano, Sɔlɔmɔn a ka tɛ̀ be masa nedirik yɛ̄ wɛt. A sé 

ano de ba ka tɔk nedirîk dyam pama de ba ra mɛ fwom o wɛt. 

48-50Sɔlɔmɔn a to tɛ̀ be yong pyɛ́ mo cak na dyam shinang yaga Gbɔng Duk Re 

Fongol o, yɛ a yet ngan: Kwɔ̂n rangas pyɛ̂ nesang hyɔɔlɔl, na tebut kpam-tuk 
de be nása a Dagwi, Pyɛ̂ tikîs bekywa-kya kuru yemo de ba tik yɛ e nuyêl Kwɔn 
Jɛrɛ Hê Jɛrɛ — ba tik tyungun e rwa batin ko tyungun e rwa bato, Cúyu na 
nekwɔn kaba bekywa-kya tanga bekabra, Bekwôp, na pyɛ̂ rimi kyâ kywa-kya, 
na bèkɛt sɛ̂t nemi, na begance tanga bapêy cilâ kya, Bedyam vɔ̂k ri duk Kwɔn 
Jɛrɛ Hê Jɛrɛ tanga ve ri jey ve Gbɔng Duk Re Fongol. Mwa pyɛ́ yane ba yong 
yɛ na dyam shinang. 

51Bama de Gbɔng Gwɔ̀m Sɔlɔmɔn a ga tala mwa fwôm lɔ̂k Gbɔng Duk Re 

Fongol, a vey mɛ na pyɛ́ mwa de da mɛ Davit a kana nára a Dagwi Darwey 
yaga gbɔng duk o. Ba tɛ̀ dyam shinang na dyam pyɛng tanga bwang pyɛ́ mo 
cak e ji beduk tikîs pyɛ́ vê Gbɔng Duk Re Fongol o. 

1 Begwɔ̀m 8 
Ba vey na Kundung Wuna-na-Sira e ji Gbɔng Duk Re Fongol 

(2Neha 5:2—6:2) 

1Gbɔng Gwɔ̀m Sɔlɔmɔn a rini bemakûk BeIsrayɛl tanga mwa bemât nuyêl yére 

na rùhup na be vey na yɛ e Yɛrusalɛm, na a wɔ̀ jut Kundung Wuna-na-Sirâ 
Dagwi Darwey yi e Repomô Davit, de be to tang rɛ a Siyɔn, na be vey mɛ e ji 
Gbɔng Duk Re Fongol. 

2Bemat o mwa ba vey tula hɛn e nuyêl Gbɔng Gwɔ̀m Sɔlɔmɔn e jeng nzem 

e pwɛl Ɛtanim, gwɛ à pwɛl gwô netaama. 

3Jeng de mwa bemakûk BeIsrayɛl ba ga tula hɛn, bepiris ba jut kundung o, 

4ba kyè mɛ vɔk e Gbɔng Duk Re Fongol. Yɛn tanga BeLevi ba jut bûk sangâl 

Dagwi tanga pyɛ̂ fwom o mwa vɔk e Gbɔng Duk Re Fongol o arɔng. 

5Gbɔng gwɔ̀m tanga mwa regyɛng BeIsrayɛl ba tula hɛn e nuyêl Kundung 

Wuna-na-Sira, ba nása nenɔrɔ̂ vyēl na berɔndɔng pyak vɔk na Dagwi. Nepyak 
yɛ na sé vit à bara. 

6E bama mo, bepiris ba yel na kundung o e ji Gbɔng Duk Re Fongol o, ko ba 

tik gwɛ e Kwɔn Jɛrɛ Hê Jɛrɛ, e nɛ̂n bafabâk bekɛrup. 

7Bafabak o ba ye gyip a kundung o tanga begele de be jurus mɛ gwɛ. 

8Begele mo ba sé belis o; mwat de e tumal e nuyêl Kwɔn Jɛrɛ Hê Jɛrɛ zɔng de 

e tɔk di nenu vɛ, ko be tɔk di vɛ yi e jey wɛt. Begele mo ba rɔngɔl e hwomo vey 
e remo. 

9Vit a pyɛ cak e ji kundung o sɛ̌ beta bagasak vane beba de Mose a kana tɛ̀ 

e ji mo. A kana sey vɛ e Raku Hɔrɛp, e jeng de Dagwi a wuna hɛ na sira na 
BeIsrayɛl, e bama de yɛn a ga nusu yi e Misra. 

10Jeng de bepiris ba sé nusu hɛn yi e Gbɔng Duk Re Fongol o, ko wut wa vɛ̌ yi, 

wa ye ship a duk o. 

11Bepiris o ba tɔk re nuyel na râ fwom mɛn wɛt, yaga nedyɛt gbɔng nerât Dagwi 

Darwey na sila duk o. 

12Ko Sɔlɔmɔn a hwo ra won, a ye, “À Dagwi Darwey, hwà kasa na hwo sangal 

e ji wut. 

13A remo, ma ga lɔk a hwo gbɔng duk wo nerey, kwɔn de hwà rɔda sangal ɛ 

gbak-gbak.” 

Sɔlɔmɔn a ha na bemat 
(2Neha 6:3-11) 

14Sede remo de BeIsrayɛl mwa ba tumal e hwomo, ko Gbɔng Gwɔ̀m Sɔlɔmɔn 

a doyo bayis vɔk na yɛn, a tɛ̀ a yɛn nerat. 

15A ye, “Bē somo Dagwi Darwey, Dagwî BeIsrayɛl, de a sila pyɛ de a ga sira a 

da hom Davit. 

16Jeng de Dagwi a nusu na bemat mɛ yi e Misra, a ye, a kana kasa gbɔng 

repomo rehak e ji sevwêl Israyɛl de ba rɔda lɔk a yɛ ɛ gbɔng duk, na be re a yɛ 
ɛ fongol wɛt. Ko a kasa Davit na a re negwɔm e ra bemat mɛ BeIsrayɛl.” 

17Sɔlɔmɔn a re nuyel na ha, a ye, “Da hom Davit a kana yong ɛ, a rɔda lɔk 

Gbɔng Duk Re Fongol, na be re a Dagwi Darwey, Dagwî BeIsrayɛl ɛ fongol.” 

18Ko Dagwi Darwey a yang ɛ, a jam de a simo a lɔk a yɛ Gbɔng Duk Re Fongol, 

19ko a sé e yɛ de a rɔda lɔk wɛ wɛt. E hwey mɛ de ha rɔda ba lɔk wɛ. 

20“Di in, Dagwi Darwey a ga sila ha mɛ. A remo, ma sé sangal e ra gwofwa 

negwɔm o, ma sé re negwɔm Israyɛl, ko ma ga lɔk Gbɔng Duk Re Fongol yaga 
Dagwi Darwey, Dagwî BeIsrayɛl. 

21Ma ga to yong kwɔn e ji gbɔng duk o yaga Kundung Wuna-na-Sira. E ji mo, 

ba tik ɛ beta bagasak de ba jɛk ɛ rehâ sirâ Dagwi Darwey na bedabeda mot, 
jeng de á pat ɛn yi e Misra.” 

Won de Sɔlɔmɔn a ra 
(2Neha 6:12-42) 

22Sɔlɔmɔn a wɔ̀ tumal e nuyêl gàgbang rangâs yas e bayis bemat mwa, a nára 

vɔ mɛ vɔk e lagwi, 



578 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

23a ra won ngan: “À Dagwi Darwey, Dagwî BeIsrayɛl, vit a dagwi hwak e ji lagwi 

kɛ e ji jey de ba rɔda tyɛngrɛ hɛ na hwo! Hwó sila sira de hwà ga wuna na bemat 
mō, hwó tɛ̀ yey na bemat mō vemo de be raa hwo na yey mɛn mwa. 

24Hwà ga gyeng ha de hwà kana sira a sam mō, da hom Davit. Di, yunung hwà 

ga sila kahɛ ha. 

25A remo, à Dagwi Darwey, Dagwî BeIsrayɛl, sila ha hemo de hwà sira a da 

hom arɔng. Hwà ye, sede nèy mɛ na gyeng badu mō, tyɛng sede remo de yɛ a 
ra, ko gwining e ji nɛ ê dopse re negwɔm BeIsrayɛl kayɛ jeng. 

26À Dagwi wo Israyɛl, tik na kahɛ ha de hwà kana sira a sam mō Davit he sila. 

27“Ko hwo, à Dagwi, lagwi rwey wo rak o wa ka vey a hwo wɛt. Ko e rɛ̌ de hwô 

tɔk sangal e ji jey yemo na e ji Gbɔng Duk Re Fongol womo de ma lɔk ɛ? 

28Ko mwa ano, à Dagwi Darwey, Dagwi hom, wok won hom, wet betong na won 

hom. Me sam mō ma sé vey na won hom e nuyel mō yunung. 

29Bɛrɛng Gbɔng Duk Re Fongol kayɛ jeng, naturuk na nagwi! Kwɔn hemo de 

hwà kasa, na be dopse re a hwo ɛ fongol. Wok won hom, jeng de ma doyo 
bayis hom vey e wɛ, ma sé ra won. 

30Wok won hom na hê bemat mō BeIsrayɛl. Jeng de wot a doyo bayis vey 

e ngamo, wok ot, e kwɔ̂n sangal mō e lagwi, na hwo hala a wot banɛn mot. 

31“Ka sede mwat e tono renɛn de ba ye, a ra a mumwɛ, sede ba vey na yɛ, na 

be nɔng ɛ sira e nuyêl gàgbang rangâs yas e ji duk womo, 

32ko tik na hwo wok yi e lagwi, na hwo yɛrɛ shɔt. Tala mwât renɛn o pyɔlɔ mɛ, 

ko hwo hàla mwât tsak o. 

33“Ka sede bemat mō BeIsrayɛl ba kyɛ́ ɛn nà raa ha mō, ko ba re ɛn e como, ko 

ka sede yɛn a doyo vey na hwo, ba tɔk o sede darwey mɛn, ba ra won, na hwo 
hala a yɛn banɛn e ji duk womo, 

34ko tik na hwo wok ɛn yi e lagwi. Hàla a yɛn banɛn mɛn, na hwo toyo na yɛn 

vey e ji sevwel semo de hwà kana nɔ̂ng bedabeda mɛn. 

35“Ka sede bemat mō ba kyɛ́ ɛn nà raa ha mō, ko hwà ró na rwak, ko ka sede 

yɛn a doyo yi e banɛn mɛn, ba tɔk o sede darwey mɛn, yɛn a doyo bayis mɛn 
vey e duk womo, ba ra won, 

36ko tik na hwo wok ɛn yi e lagwi. Hàla banɛ̂n gbɔng gwɔ̀m tanga vê BeIsrayɛl. 

Basa a yɛn pyɛ́ de ya sé tyɛng. Ano, à Dagwi Darwey, tomo na rwak e ra sevwel 
mō semo de hwà nɔ̂ng bemat mō, na se sè semɛn. 

37“Ka sede vyong kɛ tumbang wa hwo, kɛ pyɛ́ ya lashe hɛ yaga gûl rak gwa pɛl, 

kɛ bekǔt ba lashe yɛ, kɛ rawal wa re yɛ, kɛ bemât repugu mɛn ba vey jugu, kɛ 
serɔ sa vey e tɛ̂ yɛ, 

38ko tik na hwo wok won mɛn. Sede hwak e ji bemat mō BeIsrayɛl a yel e reyɔm, 

ko a nára vɔ mɛ vey e duk womo, 

39wok won na won mɛ e ji kwɔ̂n sangal mō e lagwi. Hàla a yɛ, na hwo to sɛlɛ 

hɛ. Ko tala kawɛ mwat tyɛng na pyɛ de a ra yaga hwà tɔk yey mɛ. Ey mwin, hwo 
wɛ nju mo hwà tɔk yêy mwasi. 

40Ano de bemat mō ba rɔda ba ra tyɛng pyɛ de hwà ha a yɛn, ba rɔda wok ha 

mō kayɛ jeng de yɛn a sé na sangal e sevwel de hwà ga nɔ̂ng bedabeda mot. 

41-42“Jeng de ba rɔda rèmo gbɔng reza mo na pyɛ́ de hwà ra na gbɔng reto mō, 

bemat beduk ba rɔda wok. Ano kwong, ka sede mwat hwak de a sé 
WoIsrayɛl wɛt a vey yi e vwel hak yikyik, na a ra won vey e duk womo, 

43ko tik na hwo wok won mɛ e ji kwɔ̂n sangal mō e lagwi, na hwo to nɔng ɛ pyɛ 

de a ra won o. Ano de bemât jey mwa bê tɔk o, na be sap o, sede bemat mō 
BeIsrayɛl. Yɛn a rɔda to tɔk, ma lɔk Gbɔng Duk Re Fongol womo, na wo se 
kwɔn de be re a hwo ɛ fongol. 

44“Ka sede hwà tɛ̀ bemat mō ba wɔ̀ to como na bemât repugu mɛn, ko ba sé ra 

won e kwɔn de ba sé ɛ, be bɛrɛng gbɔng repomo remo de hwà kasa, tanga 
gbɔng duk womo de ma lɔk yaga hwo, 

45ko tik na hwo wok won mɛn, na hwo nɔng ɛn wɛng. 

46“Vit a mwat de a sé sana ra banɛn. Ko ka sede bemat mō ba ra a hwo banɛn, 

ka hwà tɛ̀ shom na yɛn, hwà tik ɛn bemât repugu mɛn be re ɛn e como, be 
hashe hɛn vɔk e sevwel sehak yikyik, na be tɛ́ ɛn besam. 

47-48Ko ka sede e hwomo yɛn a tosho gabɔk na tsak o, ba kulsa banɛn mɛn, ba 

doyo vey na hwo na yey rining, ko yɛn a doyo bayis mɛn, be ra won be bɛrɛng 
vey e sevwel semo de hwà ga nɔ̂ng bedabeda mot, na gbɔng repomo remo de 
hwà ga kasa, tanga gbɔng duk womo de ma ga lɔk a hwo. 

49Tik na hwo wok won mɛn e ji kwɔ̂n sangal mō e lagwi, na hwo tosho reyɔm 

mɛn. 

50Hàla a yɛn banɛn o tanga nekashalang mɛn de ba vɔk e ra hwo. Hwo tik 

bemât repugu mɛn be tak a yɛn wɛt, ko be vɔk ɛn na nehywɛ. 

51Yɛn a sé bemat mō, vemo de hwà kana nusu mɛ yi e Misra, kwɔn de ba sɔ ɛ 

rezot sede e ji kya. 

52“À Darwey, Dagwi Darwey, tik na hwo bɛrɛng bemat mō BeIsrayɛl tanga me, 

gbɔng gwɔ̀m mɛn. Wok won mot kayɛ jeng de wot a ra wôn sɛlɛ na hwo. 

53E hwo de hwà kasa hot yi e ji yére bemât jey mwa, na wot a tɛ́ ot bemat mō. 

Pyɛ ma yemo de hwà ha yi na sam mō Mose, jeng de hwà nusu na bedabeda 
mot yi e Misra.” 

Won Sɔlɔmɔn hê yɛnɛ 

54E bama de Sɔlɔmɔn a yɛnɛ râ won vɔk na Dagwi Darwey, a tumal e nuyêl 

gàgbang rangâs yas, kwɔn de a kana sè ye ɛ guduruk na vɔ mɛ de a nára e gwi. 

55A tɛ̀ a BeIsrayɛl mwa de ba tula hɛn e hwomo nerat, a moklo na gbɔng fwɔ, a 

ye, 

56“Bē somo Dagwi Darwey de a ga nɔ̂ng bemat mɛ sangâl netyang, sede remo 

de a ga ha. A ga gyeng sira mɛ hemo de a kana ha yi na sam mɛ Mose. 

57Tik na Dagwi Darwey, Dagwi mot, a sè tanga wot, sede remo de a kana sè 

tanga bedabeda mot. Yɛ a kwon tik ot, kɛ a ye waa a hot wɛt. 

58Tik na yɛ a tɛ̀, wot a raa ha mɛ, na wot a sangal sede remo de yɛ a nɔng ot 

nu, na wot a gyeng mwa badu de a kana nɔ̂ng bedabeda mot. 

59Tik na Dagwi Darwey, Dagwi mot, a bare na won hom, na won de ma ra a yɛ 

kayɛ jeng. Tik na yɛ a bɛrɛng me, sam mɛ, tanga yin, de wot a sé bemat mɛ, na 
nemwishish, na a nɔng ot pyɛ de wot a bidɛ kahɛ tuk. 

60Ano de yére bemât jey mwa ba tɔk, Dagwi Darwey nju mɛ de a sé Dagwi, vit 

a hwak sɛ̌ yɛ zɔng. 

61Tik na yin sangal pang na Dagwi na yey rining, na yin to gyeng mwa badu mɛ, 

sede remo de yin a sé ra yunung.” 

Ba tik Gbɔng Duk Re Fongol jaram yaga Dagwi 
(2Neha 7:4-10) 

62Bama mo, Gbɔng Gwɔ̀m Sɔlɔmɔn tanga mwa BeIsrayɛl ba nása nenɔrɔ̂ yas 

de be yɛt vɔk na Dagwi. 

63Gbɔng gwɔ̀m o a nára nenɔrɔ̂ wunâ nesa vɔk na Dagwi Darwey, a nára 

berɔndɔng gu kuru baba na vɛ baba (22,000), na vyēl gu naga na yɛ gu kuru 
baba (120,000). Yi ano, gbɔng gwɔ̀m tanga mwa BeIsrayɛl ba tik Gbɔng Duk Re 
Fongol jaram yaga Dagwi Darwey. 

64Remo de gàgbang rangâs yas wo dyam pama de wa sé e nuyêl rwi duk o wa 

sé swɛl o tyɔng wɛt, ko ba tɔk rangas ɛ mwa nenɔrɔ mo wɛt. Ano kwong, e tuk 
hane, Sɔlɔmɔn a to tik majey de wa sé e nuyel Gbɔng Duk o jaram. E hwomo 
de a nára ɛ nenɔrɔ̂ yas burang, na ne nemuk, tanga sebwêp yas de ba yɛt yaga 
nenɔrɔ̂ wunâ nesa. 

65E jeng o, Sɔlɔmɔn tanga mwa BeIsrayɛl ba ra Nzem Bǔk pɔlɔ taama. Bemat 

pyak zá wɛt ba vey yi e mwa sevwel Israyɛl, yi e Lebo-Hamat e rwa bato vɔk 
e rɔt de ha sé yɛnɛ̂ vwel Misra e rwa batin, ko ba tula hɛn e nuyêl Dagwi 
Darwey, Dagwi mot. 

66E pɔlɔ hê rwit, Sɔlɔmɔn a tɛ̀ bemat o e gwong. Bemat o ba somo hɛ, yɛn a 

kaba begwong vɔk e nelɔ mɛn na yey pyɛng. Yɛn a feng yaga nerat de Dagwi 
Darwey a tɛ̀ a sam mɛ Davit tanga bemat mɛ BeIsrayɛl. 

1 Begwɔ̀m 9 
Dagwi Darwey a to dura to mɛ na Sɔlɔmɔn 

1Bama de Gbɔng Gwɔ̀m Sɔlɔmɔn a ga yɛnɛ lɔ̂k Gbɔng Duk Re Fongol na lɔ 

gbɔng gwɔ̀m tanga mwa pyɛ́ de a simo a lɔk, 

2ko Dagwi Darwey a to dura to mɛ na yɛ, sede remo de á kana ra e Gibɛyɔn 

raane. 

3A yang ɛ, “Ma ga wok won mō de hwà ga vey na me. Ma tik gbɔng duk womo 

de hwà ga lɔk jaram yaga me. Wô se kwɔn de bê re a me ɛ fongol gbak-gbak. 
Ma rɔda bɛrɛng wɛ, mê gyeng wɛ kayɛ jeng. 

4Ko hwo, ka sede hwô raa me cik na yey mō mwa, sede remo de da mō Davit 

a kana ra, na hwo gyeng badu hom na tsak o, na hwo ra kayɛ pyɛ de ma kana 
nɔng o nu, 

5ko ma rɔda gyeng ha hom de ma kana sira a da mō Davit wɔgɔ, bê bidɛ mwat 

yi e yere mɛ de ê re negwɔm Israyɛl wɛt. 

6Ko ka sede hwo kɛ yére mō, yin a doyo yi na mɛ, ko yin a kyɛ́ in nà gyeng badu 

hom, vemo de ma ga nɔng in, na yin a to re a cī fongol, 

7ko mê pat bemat hom BeIsrayɛl yi e sevwel de ma ga kana nɔng ɛn. Ma rɔda 

to ye waa a Gbɔng Duk Re Fongol womo de ma ga kana tik wɛ jaram, na wo 
sè kwɔn de bê re a me ɛ fongol. Bemat e kagwa bê shɛgɛsh BeIsrayɛl, na be 
byɛs ɛn arɔng. 

8Gbɔng Duk Re Fongol womo wa rɔda tɛ́ ɛ bagwɔ̂t barin, ko kawɛ mwat de ê 

kwey, ê langat hɛ, ê ye cwɛ̀ɛp. A rɔda ye, ‘Yaga sɛ́ de Dagwi Darwey a ra ano 
na sevwel semo tanga duk rê fongol womo ano ɛ?’ 

9Bemat ba rɔda toyo na ha wɔgɔ, BeIsrayɛl ba tik nà raa Dagwi Darwey, Dagwi 

mɛn, de a nusu na bedabeda mɛn yi e Misra. Yɛn a nɔng tó mɛn vɔk na cī, ba 
re a yɛ fongol, yaga ano de Dagwi Darwey a ga vey na mwa rezot remo e ra 
yɛn.” 

Tom detidetu de Sɔlɔmɔn a ra 
(2Neha 8:1-18) 

10-11Gbɔng gwɔ̀m Tur, Hiram wɛ de a nɔngɔ̂s Sɔlɔmɔn mwa cɔ́gɔt sida na bwang 

cɔ́gɔt tanga mwa dyam shinang de a simo yaga fwôm lɔk mɛ. Sɔlɔmɔn a tɛ̀ 
neshey kuru baba e de lɔ̂k Gbɔng Duk Re Fongol tanga lɔ gbɔng gwɔ̀m. Bama 
de fwom o gwa yɛnɛ hɛ, Gbɔng Gwɔ̀m Sɔlɔmɔn a nɔ̂ng Hiram bapomo kuru 
baba e bak vwêl Galili. 

12Jeng de Hiram a wɔ̀ di vɛ, a simo vɛ wɛt. 

13Ko a yâng Sɔlɔmɔn, “À gwà hom, sɛ̌ yere vê bapomo a vemo de hwà nɔng 

me ano ɛ?” Ko a yila bak vwel wane mo à Kabul, yaga a bare, bak o wa sé 
yapyi. 

14Hiram a ga kana tomo a Sɔlɔmɔn na dyam shinang de ya dal kilo gu banaas 

(4,000). 

15Sɔlɔmɔn a lɔk Gbɔng Duk Re Fongol, na lɔ gbɔng gwɔ̀m, e ra tas de ba tang 

wɛ a Milo, tanga jwa de ba rɔnɔ mɛ repomo mo na fwôm retek. A gwɛ ra fwom 
na retek, na a lɔk mɛ bapomô Hazor, na Megido tanga Gɛzɛr. 

16Gbɔng gwɔ̀m Misra a ga kana hwo e ra repomô Gɛzɛr o, a re rɛ na como, a 

mɔbɔs bemat o, a vɛ̌ tɛ̀ kya e rɛ. Bama mo a de nɔng rɛ e nɔrɔ na a kyɔk mɛ 
hwóng mɛ, jeng de a nɔ̂ng Sɔlɔmɔn hɛ. 

17Sɔlɔmɔn a to de lɔk rɛ. Sɔlɔmɔn o a to lɔk Bet-Hɔrɔn, 

18na Baalat, na Tamar e hêy Yuda, 

19na bapomo de a tikis ɛ pyɛ̂ re mɛ, na bedwa na bekyɛkyɛ̂ como mɛ, tanga 

kayɛ pyɛ de a simo a lɔk e Yɛrusalɛm na Lɛbanɔn tanga e kahɛ kwɔn e ji sevwêl 
negwɔm mɛ. 

20-21Sɔlɔmɔn a tɛ̀ yére BeKanaan vemo de BeIsrayɛl ba kana tɔk wey na 

yɛn wɛt, jeng de ba sey ɛ sevwel mɛn, be ra fwôm retek. Yɛn vɛ à BeAmɔr, na 
BeHiti, na BePɛrizi na BeHivi tanga BeYebus. Yére mɛn ya re nuyel na râ fwôm 
sesam vey e jeng yemo. 

22Ko Sɔlɔmɔn a tɛ̀ BeIsrayɛl ba ra fwôm sesam wɛt. Yɛn a ra a yɛ fwom sede 

bemât como, na bemât nuyêl bemât como, na bemât nuyêl bekyɛkyɛ̂ como mɛ 
tanga besuga na bemât bedwa. 

23Sɔlɔmɔn a tɛ̀ bemât nuyêl fwôm retêk naga betungun na kuru batungun (550) 

e nekwɔn fwôm lɔk mɛ detidetu. 

24Hwâ Sɔlɔmɔn, hwông gbɔng gwɔ̀m Misra, a sɛk yi e Repomô Davit vɔk e lɔ 

de rwas mɛ a lɔk a yɛ. E bama mo, Sɔlɔmɔn a lɔk e ra tas de ba tang wɛ a Milo. 

25Sɔlɔmɔn a nása nenɔrɔ̂ yas burang tanga nenɔrɔ̂ wunâ nesa zang tat e shey. 

A rangas nenɔrɔ mo vɔk na Dagwi e ra gàgbang rangâs yas de a lɔk a Dagwi 
Darwey. Ano de ba ra fwom na Gbɔng Duk Re Fongol o tyɛng na bare de ba 
vɔk yaga wɛ. 

26Gbɔng Gwɔ̀m Sɔlɔmɔn a to lɔk begbɔng bedwa-nshi. Ba lɔk vɛ e Ɛziyɔn-Gɛbɛr 

de wa sé bagat na Elat, e rekwogôm Rep Swinang e sevwel Ɛdɔm. 

27Gbɔng Gwɔ̀m Hiram a tomo bemat de ba ga tɔ́k ɛn na fwôm dwa-nshi yi 

e bedwa-nshi mɛ, na be ba ra fwom tanga bemât Sɔlɔmɔn. 

28Yɛn a kyè vɔk e sevwêl Ofir, ba wɔ̀ toyo a Sɔlɔmɔn na dyam shinang de 

nedirik o na dal kilo gu kuru na vɛ banaas (14,000). 

1 Begwɔ̀m 10 
Gbɔng gwɔ̀m hwā a vêy rekyɛn 

(2Neha 9:1-12) 

1Gbɔng gwɔ̀m hwā wo sevwêl Sheba a wok reza de Sɔlɔmɔn a vɔk yaga Dagwi 

Darwey. Yaga ano a vêy rekyɛn e Yɛrusalɛm, yaga na a vey mara tɔ́k mɛ na 
nerangsal nemo de na sé gbang. 

2A vɔk ɛ bemât kyɔk mɛ pyak, a to vɔk ɛ bemaryat de ba hashe a yɛ pyɛ́ tanga 

něy nesang nerat, na dyam shinang pyak sizɔng, tanga dyéngere ryat sizɔng. 
Jeng de a man na Sɔlɔmɔn, a rangal hɛ mwa nerangsal de a kana vɔk e yey 
mɛ. 

3Ko Sɔlɔmɔn a toyo a yɛ na neha e ra nerangsal o mwa; vit a pyɛ de ya sè a yɛ 

gbang. 

4Gbɔng gwɔ̀m hwā wo Sheba a wok yerê netsitsɛ̂ng Sɔlɔmɔn, a bɛrɛng yerê lɔk 

de ba lɔk lɔ gwɔ̀m o, 

5na yerê pyɛ̂ re de ba tik a yɛ. A to bɛrɛng bemât badu mɛ na yerê sangal mɛn 

e tebut, na bemât fwôm de ba nɔngɔs pyɛ̂ re na pyɛ̂ sɔ mɛ tanga yerê berugû 
fwom de ba tɛ̀sɛ, tanga yerê nenɔrɔ de Sɔlɔmɔn a nása e Gbɔng Duk Re 
Fongol. Pyɛ́ mo mwa ya tɛ̀ ɛ, a bidɛ pyɛ de a rɔda ha, sɛ̌ a langat hɛ zɔng. 

6A yang Sɔlɔmɔn, “Pyɛ de ma wok e sevwel hom e ra hwo na netsitsɛng mō ya 

sé tsak o! 

7Ko ma tɔk sey tsak o na yɛ wɛt, sɛ̌ jeng de ma vey di yɛ na bayis hom. Ko sɛ̌ 

ma kana ka wok rebit pyɛ́ mo wɛt. Netsitsɛng tanga nedanerey mō na dal pyɛ 
de ba kana ha a me. 

8Vê wɛng a beha mō tanga bemât badu mō! Yɛn a sé na hwo kayɛ jeng, ko be 

wokos yerê neha netsitsɛng mō. 

9Bē somo Dagwi Darwey, Dagwi mō! Yaga yey mɛ ya pɛngɛ na hwo, ko a tɛ̀ o, 

hwo sè gbɔng gwɔ̀m BeIsrayɛl. Tɛ̂ yey mɛ e ra BeIsrayɛl ha sé sana yɛnɛ; yaga 
ano, a tɛ̀ o, hwo sè gbɔng gwɔ̀m mɛn. A kasa hwo, na hwo yɛt a kawɛ mwat 
shɔt e tē.” 

10-13A nɔ̂ng Gbɔng Gwɔ̀m Sɔlɔmɔn nɔrɔ̂ pyɛ́ detidetu de a vey mɛ. A nɔng ɛ 

dyam shinang de ya dal kilo gu banaas (4,000), na pyɛ́ tanga něy nesang nerat, 
tanga dyéngere ryat sizɔng. Pyɛ́ tanga něy nesang nerat o ya sé pyak sedesi, 
ya dal yemo de ba ga sang vey mɛ e Yɛrusalɛm. Gbɔng Gwɔ̀m Sɔlɔmɔn a nɔ̂ng 
gbɔng gwɔ̀m hwā wo Sheba mo kayɛ pyɛ de a simo. A wuna ɛ yerê nenɔrɔ de 
ba ga tɔ́k ɛn be nɔngɔs shɛrɛk. Bama mo yɛ tanga bemat mɛ ba toyo vɔk 
e Sheba e sevwel mɛ. Bedwa-nshi vê Hiram vemo de ba kana vey na dyam 
shinang yi e Ofir, ba vey na cɔ́gɔt almuk pyak sedesi tanga dyéngere ryat. Cɔ́gɔt 
á yane de Sɔlɔmɔn a tsep, a tɔrɔ mɛ Gbɔng Duk Re Fongol tanga lɔ gbɔng 
gwɔ̀m. A to yong mɛ yōm detidetu de be ra mɛ lwɛlɛ e duk rê fongol. Ba ga sang 
di nepyak yerê cɔ́gɔt yemo wɛt pere vey e yunung e Yɛrusalɛm. 

Nedanerey Gbɔng Gwɔ̀m Sɔlɔmɔn 
(2Neha 9:13-29) 

14Kahɛ shey Gbɔng Gwɔ̀m Sɔlɔmɔn a sɛsɛm dyam shinang de ya dal kilo gu 

kuru baba (20,000). 

15A to gwɛ̌ sɛsɛm ɛ dyām de ba talsa hɛ de a tɛ̀sɛ a bemât nejik, na bemât tom 

vwɔ, na yemo de a tɛ̀sɛ a begbɔng begwɔ̀m BeArap, tanga begwɔmna bak vwêl 
Israyɛl. 

16Sɔlɔmɔn a tɛ̀ be turu begbɔng beruga naga beba, ba turu kawɛ mo na dyam 

shinang de nedirik o na wul kilo betaama. 

17A to tɛ̀ be turu beruga mo behak besɛl o naga betat, ba turu kawɛ mo na dyam 

shinang de nedirik o na wul bagat kilo beba. A wɔ tik mwa beruga vane mo 
e Gwofwam Rehwôt Lɛbanɔn. 

18Ba yong a yɛ gwofwa negwɔm mɛ gwogbɔng o. Ba tɔrɔ gwɛ na yìn gbin, ko 

ba dak gwɛ na celes dyam shinang. 

19Gwofwa negwɔm gwa vɔk nekwɔn turus ɛ netyiimin. Ko bak bama mo wa sé 

kurung vɔk e rak o. Ba tɛ̀ kwɔ̂n tikis vɔ tas e kahɛ hagat, ko ba yong ɛ begukum 
beba, ba tɛ̀ gwining e kahɛ hagat o. 

20Ba to yong begukum kuru na vɛ beba, na be tumal, gwining e ra kwɔn tút 

e kahɛ hagat, yaga ano ba sé betyiimin e kahɛ hagat o. Ba ga sang yong a 
gbɔng gwɔ̀m hwak gwofwa negwɔm yerê gwane wɛt. 

21Ba yong neshǐ sɔ̂ lɔ Sɔlɔmɔn na dyam shinang, ba to yong pyɛ̂ fwom yê 

Gwofwam Rehwôt Lɛbanɔn na celes dyam shinang. Ba ka ra fwom na dyam 
pyɛng wɛt, yaga e jeng Gbɔng Gwɔ̀m Sɔlɔmɔn, dyam pyɛng yá sè pyɛ cak wɛt. 

22A vɔk begbɔng bedwa-nshi de ba kyese wɔ hashe a yɛ pyɛ́ detidetu tanga vê 

Hiram. Ba vɛ̀sɛ a yɛ na dyam shinang, na dyam pyɛng, na yìn gbin tanga bekát 
na bebogom e kahihɛ shey tat. 

23Gbɔng Gwɔ̀m Sɔlɔmɔn á sè gbɔng darwey, á to vɔk netsitsɛng, a dal mɛ kawɛ 

gbɔng gwɔ̀m e jey mwa. 

24Ko bemat yi e jey mwa ba vɛ̀sɛ wokos netsitsɛng de Dagwi a nɔng ɛ. 

25Kawɛ mwat de a vey, a vɔk a yɛ nɔrɔ̂ pyɛ́ sede dyam shinang na dyam pyɛng, 

na berugu, na pyɛ̂ como, na pyɛ̂ nesang hyɔɔlɔl, na bedwa, tanga bedwa-
madung. Ba re nuyel na ra ano kahɛ shey. 

26Sɔlɔmɔn á vɔk bekyɛkyɛ̂ como gu rining na naga benaas (1,400) tanga bedwâ 

suga gu kuru na vɛ baba (12,000). A tik behak e Yɛrusalɛm, ko a tik bwang o 
e bapomo bahak de ba yong ɛ. 

27E jeng negwɔm mɛ dyam pyɛng yá sè shɛrɛk e Yɛrusalɛm sede beta, ko cɔ́gɔt 

sida ya sè pyak sede cɔ́gɔt bwagam e bak vwêl berahwol. 

28-29Bejik gbɔng gwɔ̀m bá yeles na bedwa na bekyɛkyɛ̂ como e bavwêl Misra 

tanga Kuwɛ. Ba tala e kawɛ dwa shɛkɛl dyam pyɛng naga betyiimin (600) ko 

e kawɛ kyɛkyɛ shɛkɛl dyam pyɛng naga na kuru batungun (150). Bejik o ba rɛsɛl 
a begwɔ̀m BeHiti na BeSurya bedwa tanga bekyɛkyɛ̂ como arɔng. 

1 Begwɔ̀m 11 
Sɔlɔmɔn a doyo a Dagwi bama 

1Sɔlɔmɔn a tɛ̀ yey na behâ yere dyuk pyak. E bama de a vo hwông gbɔng gwɔ̀m 

Misra, a to vo beha behak yi e BeHiti na BeMowap, na BeAmɔn, na BeƐdɔm 
tanga yi e Sidɔn. 

2-4Ko Dagwi Darwey a kana nɔ̂ng BeIsrayɛl nu, yɛn a kwon ra weneng na yére 

yane wɛt, yaga na be kwon tɛ̀ ɛn, be nɔ̂ng pyɛ̂ sekwit mɛn nerey wɛt. Ko mwa 
ano, Sɔlɔmɔn a tɛ̀ yey na yɛn. A ra wenêng behwông begwɔ̀m naga betaama 
tanga bejɛn beha naga betat. Jeng de a ga hwo kwop, beha mo ba dɔnɔ hɛ, ko 
a hwo nɔ̂ng pyɛ̂ sekwit mɛn nerey, a to raa Dagwi Darwey, Dagwi mɛ, na yey 
rining wɛt, sede remo de da mɛ Davit a kana raa. 

5A re a Ashtɔrɛt, pyɛ sekwît bemât Sidɔn, na Milkɔm, pyɛ sekwit vyes sizɔng ye 

BeAmɔn fongol. 

6A ra a Dagwi Darwey banɛn, a ka raa Dagwi na yey rining, sede da mɛ 

Davit wɛt. 

7E ra raku de wa sé e rwa rak wo Yɛrusalɛm, a lɔk kwɔ̂n sekwit yaga Kɛmɔsh, 

de ya sé pyɛ sekwit vyes sizɔng ye BeMowap, a to lɔk a Molek, pyɛ sekwit vyes 
sizɔng ye BeAmɔn kwɔn o mɛ arɔng. 

8A to ra ano yaga mwa behâ yére dyuk mɛ, na be nása a pyɛ̂ sekwit mɛn o 

nenɔrɔ̂ yas de be yɛt tanga ne pyɛ̂ nesang hyɔɔlɔl arɔng. 

9-10Dagwi Darwey, Dagwi wo Israyɛl, a kana dura a Sɔlɔmɔn tó mɛ zang ba, a 

nɔng ɛ nu, yɛ a raa pyɛ̂ sekwit wɛt. Ko Sɔlɔmɔn a ka gyeng redu mɛ mo wɛt. 
Yaga ano, Dagwi Darwey a tɛ̀ shom na yɛ. 

11A yang ɛ, “Sede remo de hwà ga kwɔrɔ wuna-na-sira hom na hwo; ko hwà 

kyɛ́ o nà gyeng badu hom, ma rɔda jut segwɔm mō yi na hwo, na me nɔ̂ng 
pwɛng mō hwak. 

12Ko yaga da mō Davit ma rɔda ra ano e jeng de hwà rɔngɔl kwen wɛt, ko e jeng 

hwey mō zɔng. 

13Ko yaga mwat hom Davit tanga yaga gbɔng repomô Yɛrusalɛm de ma ga 

kasa yaga to hom, ma rɔda to sey ɛ sɛ mwa wɛt, mê tik a yɛ yere jining.” 

Bemât repugû Sɔlɔmɔn 

14Ano kwong, Dagwi Darwey a tɛ̀ Hadat yi e lɔ gwɔ̀m BeƐdɔm a tɛ́ ɛ mwât 

repugû Sɔlɔmɔn. 

15-16Yimo gyam, jeng de Davit a kana re BeƐdɔm na como, Yowap mwât nuyêl 

bemât como mɛ, a kana wɔ̂ lɛrɛ̂ bavîn BeIsrayɛl. Yɛ tanga bemat mɛ bá tɛ̀ pɛl 
tyiimin e hwomo, ko ba mɔbɔs kawɛ rwâs BeƐdɔm. 

17Ko Hadat a kana rɔngɔl hwey e ngyen, a vɛ̌ tele vɔk e Misra tanga BeƐdɔm 

behak vemo de ba kana ra a da mɛ fwom. 

18Ba sogo yi e Midyan, ko ba wul e Paran, kwɔn de bemat behak ba wuna hɛn 

na yɛn, ko yɛn a re nuyel vɔk e Misra. Yɛn a kyè vɔk na Farawo, gbɔng gwɔ̀m 
Misra, de a nɔ̂ng Hadat lɔ na cap, ko a vɔk ɛ na pyɛ́. 

19Farawo a vɔk yey pyɛng na Hadat sizɔng, ko a nɔng ɛ gwà hwā rwey mɛ 

Tapɛnɛs e weneng. 

20Hwā mo a tɔ a yɛ hwey wen, ko a vo a hɛ rezâ Genubat. Tapɛnɛs a tɛ̀, be ras 

ɛ e ji lɔ gwɔ̀m, ko Genubat a sangal tanga nèy bewen ne Farawo. 

21Jeng de ba ha a Hadat e Misra wɔgɔ, Davit a ga ku, mwa na Yowap mwât 

nuyêl bemât como mɛ, ko a hwo yâng gbɔng gwɔ̀m, “Tik me, na me toyo vɔk 
e sevwel hom.” 

22Gbɔng gwɔ̀m a rangal hɛ a ye, “Hwà bidɛ sɛ́ na me ɛ? Yaga sɛ́ de hwó simo 

hwo toyo vɔk e sevwel mō ɛ?” Hadat a yang ɛ, “Tík me, na me kyè zɔng.” Ko a 
vɛ̌ toyo vɔk e sevwel mɛ. 

23Dagwi a tɛ̀ Rɛzɔn Ɛliyada a vɔk repugu na Sɔlɔmɔn arɔng, Rɛzɔn o á kana 

tele yi na dalɔ mɛ gbɔng gwɔ̀m Zoba, Hadadɛzɛr, 

24-25e jeng de Davit a re Hadadɛzɛr na como. Rɛzɔn a wɔ̀ tula bewen vê gap, 

ko yɛ a tɛ́ ɛ mwât nuyêl bemât jugu. Yɛ tanga bemat mɛ ba wɔ̀ sangal 
e Damaskus, ko e hwomo ba tɛ̀ a yɛ negbɔng gwɔ̀m Surya. A tɛ́ ɛ mwât repugû 
BeIsrayɛl. Yɛ tanga Hadat ba se bemât repugû BeIsrayɛl mwa jeng de Sɔlɔmɔn 
a rɔngɔl kwen, ko yɛn a vɛsɛ a yɛ na reyɔm tyɔng wɛt. 

Yɛrɔbɔwam a hwo repugu e ra Sɔlɔmɔn 

26Mwat o hwak de a sogo a Gbɔng Gwɔ̀m Sɔlɔmɔn na nehywɛ a sè Yɛrɔbɔwam 

Nebat yi e Zereda e bak vwêl Ɛfrayim, gwining e ji bemât fwom mɛ. Neng mɛ 
de reza mɛ à Zɛruwa á sè kuma. 

27Pyɛ de ya vey na sogô nehywɛ mo a yet ngan: Sɔlɔmɔn a sè lɔk tas de ba 

tang wɛ a Milo, ko a to man pyól e jwa-pomô Davit. 

28Yɛrɔbɔwam á sè mwât té ngyɛ́k. Jeng de Sɔlɔmɔn a di pyɛ de a ga ra, a vɛ̌ tɛ̀ 

ɛ a sè mwât nuyêl bemât fwôm retek vê yerê Manase na Ɛfrayim. 

29Tuhak, jeng de Yɛrɔbɔwam a sè nusu yi e Yɛrusalɛm, a man na Ahiya, zarap 

Dagwi yi e Shilo, e gwong. Yɛn a sè yɛn beba, ko ba man e tê-dyɛng zɔng. 
Ahiya a vɔk rugu pwas e rebek mɛ. 

30A hwo pat gwɛ, a hama gwɛ cɛ́k o kuru na yɛ bya. 

31A yâng Yɛrɔbɔwam a pat ɛ cɛ́k o kuru yaga tó mɛ, yaga Dagwi Darwey wo 

Israyɛl a yang ɛ, jeng ya ga vey de a rɔda gas segwɔm Sɔlɔmɔn, ko a rɔda nɔ̂ng 
Yɛrɔbɔwam o yére kuru. 

32Ko yɛ Sɔlɔmɔn ê vɔk yere jining yaga Davit mwat mɛ tanga gbɔng repomô 

Yɛrusalɛm remo de a kana kasa yi e yére BeIsrayɛl. 

33Dagwi a ye, a rɔda ra ano, yaga Sɔlɔmɔn na BeIsrayɛl ba ga doyo a yɛ bama, 

ko ba ga sap pyɛ̂ sekwit; yɛ à Ashtɔrɛt ye BeSidɔn, Kɛmɔsh ye BeMowap, tanga 
Milkɔm ye BeAmɔn. Sɔlɔmɔn a kyè e begwong mɛ wɛt, a ra pyɛ́ de ya sé tyɛng 
e nuyel mɛ wɛt, a gyeng mwa badu mɛ, sede remo de da mɛ Davit a kana 
ra wɛt. 

34Dagwi a ye, mwa ano, a rɔda sey ɛ segwɔm mwa yi na yɛ wɛt, ko a rɔda tik ɛ 

a re negwɔm o vɔk e jeng reku me. A rɔda ra ano yaga mwat mɛ Davit de a 
kasa, womo de a to gyenges mwa badu mɛ arɔng. 

35A rɔda jut segwɔm yi e vwɔ̂ hwey mɛ, ko a nɔng o yére kuru. 

36Ko a rɔda tik hwêy Sɔlɔmɔn he vɔk yere jining, yaga e simo hwêy lɔ Davit hak 

he dopse re negwɔm e Yɛrusalɛm repomo de yɛ a ga kasa, na be re a yɛ ɛ 
fongol. 

37“A rɔda tɛ̀ o, hwo sè gbɔng gwɔ̀m BeIsrayɛl, a Yɛrɔbɔwam. Hwà rɔda kasa 

kwɔ̂n sangal de yey mō ye simo. 

38Ka sede hwô gyeng mwa pyɛ́ de ê nɔng o nu e ra yɛ, na hwo kyè e begwong 

mɛ, hwo ra pyɛ de ya sé tyɛng e nuyel mɛ, hwo gyeng mwa badu mɛ, sede remo 
de mwat mɛ Davit a kana ra, a rɔda sè tanga hwo. A rɔda tɛ̀ o, hwo sè gbɔng 
gwɔ̀m BeIsrayɛl; ê to di, nèy mō na rɔda re negwɔm e bama mō, sede remo de 
a kana ra na Davit. 

39Ê tabak yere Davit, ko ê ra ano gbak-gbak wɛt.” 

40Sɔlɔmɔn kwong a jama gwong de ê wey na Yɛrɔbɔwam, ko Yɛrɔbɔwam a 

hywit ɛ, a tele wɔ̀ e Misra na Shishak, gbɔng gwɔ̀m Misra, ko a sangal e hwomo 
vɔk e jeng de Sɔlɔmɔn a ku. 

Rekû Sɔlɔmɔn 
(2Neha 9:29-31) 

41Bwang tomong mwa de Sɔlɔmɔn a ra e jeng neken mɛ, na yerê fwom mɛ, 

tanga netsitsɛng mɛ, ba jɛk e Bwok-basa Neha Sɔlɔmɔn. 

42A sè gbɔng gwɔ̀m e Yɛrusalɛm e ra mwa BeIsrayɛl neshey kuru banaas. 

43A ku, ko ba lɛrɛ hɛ e ji Repomô Davit, ko hwey mɛ Rɛhɔbɔwam a tut e ra 

negwɔm o. 

1 Begwɔ̀m 12 
Gbɔng tula e Shɛkɛm 

(2Neha 10:1-15) 

1Rɛhɔbɔwam a wɔ e Shɛkɛm, yaga mwa BeIsrayɛl ba ga tula hɛn, na be bin tɛ̀ 

ɛ gbɔng gwɔ̀m. 

2Jeng de Yɛrɔbɔwam Nebat womo de a ga kana tele yi e nuyel Sɔlɔmɔn vɔk 

e Misra a wok ha hane, a nàra e hwomo. 

3Ko bemât yére Israyɛl ye rwa bato ba tomo a yɛ, na a toyo. Jeng de a vey, 

mwa hɛn ba wɔ na Rɛhɔbɔwam, ba yang ɛ, 

4“Di, da mō Sɔlɔmɔn a kana jut ot sede besam, a tɛ̀ a wot fwôm retek ding-ding. 

Ka sede hwô tɛt a wot nedirîk fwom o, ko wot a rɔda tɛ́ ot bemât fwom mō.” 

5A yang ɛn, be to ba vey e tuk hê tat, na yɛ a ba toyo a yɛn na ha. Ko yɛn a kyè. 

6Rɛhɔbɔwam a dura a bemakuk de ba kana vos a da mɛ Sɔlɔmɔn badu ha mo, 

ko a rangal hɛn, e rɛ̌ redu de yɛn ê vo a yɛ, de a rɔda wɔ̀ ha a bemat o e ra won 
mɛn arɛt? 

7Yɛn a ha a yɛ, ka sede yɛ e simo, na yɛn a ra a yɛ fwom naka, tik na a toyo a 

yɛn na hanat rat, ko yɛn a rɔda tɛ́ ɛn bemât fwom mɛ kayɛ jeng. 

8Ko Gbɔng Gwɔ̀m Rɛhɔbɔwam a kyɛ́ ɛ redu de bemakuk ba vo a yɛ, a kyè a wɔ̀ 

tɔrɔng na bemɛn bebot-bemat vemo de ba sé zamang mɛ, de ba to sé bemât 
vos a yɛ badu. 

9A yang ɛn, be ha a yɛ pyɛ de yɛn a di, na pyɛ de a rɔda wɔ toyo a bemat vemo 

de ba ye, a tɛt a yɛn nedirîk fwom de ba kana ragas. 

10Yɛn a toyo a yɛ, ba yang ɛ, a ha a yɛn, kekɛn vwɔ mɛ kesɛl o ka dal rawît da 

mɛ na neting. 

11Na a to ha a yɛn, da mɛ a kana tɛ̀sɛ a yɛn fwôm retek ding-ding, ko a remo a 

rɔda gwɛ̌ a yɛn nedirik o ne dal nane. Da mɛ a kana dak ɛn na zining, ko a remo 
yɛ a rɔda dak ɛn dak ves! 

12Bamâ nepɔlɔ netat, Yɛrɔbɔwam tanga mwa bemat ba toyo na Gbɔng Gwɔ̀m 

Rɛhɔbɔwam, sede remo de a kana ha a yɛn. 

13Ko Rɛhɔbɔwam a kyɛ́ ɛ redu bemakuk, ko a ha na bemat o na yol, 

14sede remo de bebot-bemat ba ga kana vo a yɛ redu. A yang ɛn, “Da hom a 

kana tɛ̀sɛ a yin fwôm retek ding-ding, ko a remo ma rɔda gwɛ̌ a yin nedirik o ne 
dal nane. Da hom a kana dak in na zining, ko a remo ma rɔda dak in na zining 
de ba rɔgɔs ɛ babit dyam!” 

15Ano de gbɔng gwɔ̀m a wet betong na hâ bemat o wɛt. Pyɛ́ yemo ya té ano, 

yaga na ha de Dagwi Darwey a kana ha a Yɛrɔbɔwam Nebat yi na Ahiya wo 
Shilo he sila. 

BeIsrayɛl ba gas ɛn zang ba 
(2Neha 10:16-19) 

16-18Jeng de bemat o ba wok ano, yɛn a hwo gbɔ, ba tē, “Sɛ́ mot ya sé na lɔ 

Davit ɛ? Yimo nayu de hwêy Yisai ha sé hining e ji mot ɛ? À yin BeIsrayɛl, vey 
in, wot kyè vɔk e lɔ! Tik na Rɛhɔbɔwam a di na belɔ mɛ.” Ko Rɛhɔbɔwam a hwo 
tomo Adoniram, de a sé wo nuyêl fwôm retek, na a ha na yɛn, ko BeIsrayɛl ba 
vɛ̀ be basak hɛ na beta, ba pere mɔrɔ hɛ. Rɛhɔbɔwam a vɛ̌ tut e ra kyɛkyɛ̂ bedwa 
mɛ, a tele, a hywit ɛ vɔk e Yɛrusalɛm. Bemât yére Israyɛl yê rwa bato ba sogo, 
ba kyè wɛrɛn. Ba tik Rɛhɔbɔwam a re negwɔm e ra bemat de ba sé sangal 
e yɛnɛ̂ sevwêl Yuda zɔng. 

19Ano de BeIsrayɛl ba sogo nehywɛ e ra lɔ Davit vey a remo. 

20Sede rehâ toyô Yɛrɔbɔwam yi e Misra ra shara hɛ e yɛnɛ̂ rwa batô Israyɛl, 

bemat o ba rini hɛ tula, ko ba tɛ̀ ɛ gbɔng gwɔ̀m mɛn. E bemât yerê Yuda nju vɛ 
zɔng de ba raa lɔ Davit. 

Shemaya a tusa Rɛhɔbɔwam 
(2Neha 11:1-4) 

21Jeng de Rɛhɔbɔwam a pom e Yɛrusalɛm, a hwo tula bekaan como yi e yére 

Yuda na Bɛnyamin, bemat gu naga na gu kuru rwit (180,000). A simo na a wɔ̀ 
to mɛ como, na a toyo na yére Israyɛl yê rwa bato e nɛn mɛ. 

22Ko Dagwi a ha na Shemaya, zarap mɛ. 

23A yang ɛ, a nɔ̂ng Rɛhɔbɔwam Sɔlɔmɔn na mwa yére Yuda tanga Bɛnyamin 

ha hemo ngan: 

24Yɛn a kwon wɔ̀ hwo e ra begwa mɛn BeIsrayɛl wɛt. Tik na mwa hɛn be toyo 

vɔk e lɔ. E yɛ Dagwi Darwey de a simo pyɛ́ ye té ano. Mwa hɛn ba vɛ̌ wok, ko 
ba toyo hɛn vɔk e lɔ. 

Yɛrɔbɔwam a doyo a Dagwi Darwey bama 

25Gbɔng gwɔ̀m Israyɛl, Yɛrɔbɔwam, a lɔk jwa, a gwɔrɔ mɛ repomô Shɛkɛm 

e vwêl berakû Ɛfrayim, ko a ka sangal ɛ. A to sek, a lɔk jwa, a gwɔrɔ mɛ repomô 
Pɛnuwɛl. 

26-27Tuhak, a hwo bare e yey mɛ, a ye, ka sede bemat mɛ ba re nuyel na kyese 

nása nenɔrɔ vɔk na Dagwi Darwey e Gbɔng Duk Re Fongol e Yɛrusalɛm, ba 
rɔda to hwo raa lɔ Davit, ba rɔda mɔrɔ hɛ, yɛ Yɛrɔbɔwam o ko ba rɔda ba hwo 
nɔngɔ̂s Rɛhɔbɔwam, gbɔng gwɔ̀m Yuda nerey. 

28A rangal vô redu, a hwo yong bemus beba na dyam shinang, a yâng bemat 

mɛ, “Yin a ga sǎ e de kyese rê fongol e Yɛrusalɛm, ko a to sé gbing-gbing, na 
yin a to wɔ wɛt. À BeIsrayɛl, di in bedagwi min a vemo de ba ga pat in yi 
e Misra!” 

29A tɛ̀ gwining à mus o e Bet-Ɛl ko gwining o e repomô Dan. 

30Bemat pyak ba wɔ kyɔk pyɛ sekwit ye neba mo vɔk e Dan. E gwong gwomo 

Yɛrɔbɔwam a tɛ̀ bemat be ra banɛn. 

31A to lɔkɔs nekwɔn rê fongol e ra rak berahwol, ko a kasa bepiris de ba yi 

e yerê Levi wɛt. 

32A to tɛ̀ tuk nzem rê fongol tuk hê kuru na hɛ tungun e pwɛl gwô rwit, na a se 

tyɛng na Nzem Bǔk de ba ra e Yuda. Ko yɛ pyɛ mɛ a nára pyɛ̂ rangas vɔk na 
bemus dyam shinang o e ra gàgbang rangâs pyɛ́ e Bet-Ɛl. A to gas a bepiris vê 
nekwɔn rê fongol de a yong o tom. 

33Ano kwong, Yɛrɔbɔwam a ra nzem yaga BeIsrayɛl e Bet-Ɛl e tuk hê kuru na 

hɛ tungun e pwɛl gwô rwit, tuk de yɛ pyɛ mɛ a ga kana tik ɛ. Jeng de a sé yong 
ɛ na a nára pyɛ̂ rangas e ra gàgbang rangas o, 

1 Begwɔ̀m 13 
Zarap Dagwi a pom yi e vwêl Yuda 

1Zarap Dagwi a sè Yɛrɔbɔwam e tumal e gàgbang rangâs pyɛ́, a sé yong ɛ, na 

a nára pyɛ̂ rangas vɔk na Dagwi. 

2Ko, sede remo de Dagwi Darwey a nɔng ɛ nu, zarap o a hwo hanat na gbɔng 

fwɔ, a ye, “À hwo gàgbang rangâs pyɛ́! Há de Dagwi Darwey a ha a hemo: Ba 
rɔda tɔ hwey e lɔ Davit, bê vo a hɛ rezâ Yɔsiya. Ha rɔda yɛt, na he nára bemât 
sekwit e ra hwo, vemo de bà nása nenɔrɔ e ra hwo. Ko ba rɔda to rangas bekup 
bemasi e ra hwo.” 

3A re nuyel, a ye, “Gàgbang rangâs pyɛ́ womo wa rɔda vugu hɛ, ko nefongôl 

kya ne shara hɛ. Yi ano, hwà rɔda tɔk, Dagwi Darwey a ha yi e nu hom.” 

4Jeng de Yɛrɔbɔwam a wok ano, a nára vwɔ mɛ e ra yɛ, a ye, “Vo in mwat 

womo!” Ko remo-remo, vwɔ mɛ gwa pere nàra tsɔl, a tɔk to toyo na gwɛ wɛt. 

5Gàgbang rangâs pyɛ́ wa pere vugu hɛ, ko nefongôl kya mo na shara hɛ e vwel, 

tyɛng na pyɛ de zarap o a ha yi na Dagwi Darwey. 

6Yɛrɔbɔwam a yâng zarap o, a ra a yɛ won na Dagwi Darwey, Dagwi mɛ, na a 

bin tɛ̀ vwɔ mɛ tyang. Ko a ra a yɛ won, ko vwɔ mɛ mo gwa tɛ̀ tyang. 

7Yɛrɔbɔwam kwong a rini hɛ e lɔ mɛ, na a wɔ̀ re pyɛ́, na a bin to tala hɛ sehwoyo 

mɛ e ra pyɛ de a ga ra. 

8Ko zarap o a yang ɛ, “Ka hwà ka nɔng me rebit yas mō, ma rɔda wɔ e lɔ mō, 

na me re kɛ me sɔ pyɛ cak wɛt. 

9Yaga Dagwi Darwey a nɔng me nu, me kwon re kɛ me sɔ pyɛ cak e hwomo wɛt, 

ma rɔda toyo me e gwong de ma vey ɛ wɛt.” 

10Ko a toyo wɛrɛ e gwong de á gà kyè ɛ vey wɛt, ko a kwey e gwong o hwak 

detu. 

11E jeng yane zarap hwak roso mo a sè na sangal e Bet-Ɛl. Hwak e ji nèy mɛ 

ha wɔ̀ ha a yɛ mwa pyɛ de zarap yi e Yuda a ga ra tanga pyɛ de a ga ha a 
Yɛrɔbɔwam. 

12Mwakuk o a rangâl nèy o gwong de zarap o a kwey ɛ. Ba ha a yɛ gwong o. 

13Ko a yang ɛn, be tɛ̀ a madung mɛ wap. Ba ra ano, ko a vɛ̌ sogo, 

14a dopɛ e zarap yi e Yuda, a wɔ sɛ̀ ɛ e gwong e tîn cɔgɔ̂t ouk e sangal e vwel. 

A rangal hɛ, a ye, “E hwo à zarap Dagwi yi e Yuda a?” A ye, “Ey, e me.” 

15A yang ɛ, “Vey wɔ e lɔ hom, na wot wɔ̀ re pyɛ́.” 

16Ko zarap o a toyo a yɛ, a ye, “Ma rɔda tɔk wɔ e lɔ mō, na me wɔ̀ re kɛ me sɔ 

pyɛ cak e kwɔn hemo wɛt. 

17Yaga Dagwi Darwey a nɔng me nu, me kwon re pyɛ cak kɛ me sɔ pyɛ cak wɛt, 

me kwon toyo e gwong de má kwey ɛ vey arɔng wɛt.” 

18Ko mwakuk o a yang ɛ, “Me arɔng ma sé zarap Dagwi tyɛng na hwo. Dagwi 

Darwey a ha a me yi e nû tom-lagwi, me vey toyo na hwo wɔ e lɔ hom, na wot 
wɔ̀ re pyɛ́.” Ko sɛ̌ mwakuk o a vɛ bɔs zɔng. 

19Ano kwong, zarap yi e Yuda a dopɛ e yɛ vɔk e lɔ mɛ, ba wɔ̀ re pyɛ́ tanga yɛ. 

20Jeng de yɛn a sé sangal, ba sé re pyɛ́ mo, rehâ Dagwi ra yi na mwakûk 

zarap o, 

21a moklo na fwɔ rwey, a yâng zarap yi e Yuda mo, “Dagwi Darwey a ye ngan: 

Hwà kyɛ́ o nà raa badu Dagwi Darwey, Dagwi mō, hwà kyɛ́ o nà gyeng redu de 
a nɔng o, 

22ko hwà vey re pyɛ́ e kwɔn de a yang o, hwo re kɛ hwo sɔ ɛ pyɛ cak wɛt. Yaga 

ano, ba rɔda mɔrɔ hwo, ko ba rɔda lɛrɛ revin mō e sak bedabeda mō wɛt.” 

23Bama de yɛn a ga tala rê pyɛ́ mo, mwakuk o a hwo tɛ̀ a madung mɛ wap. 

24Zarap yi e Yuda a laga wɛ, a kyè. Ko gukum wa man na yɛ e gwong, wa mɔrɔ 

hɛ. Revin mɛ ra dyɛng e vwarâ gwong, ko madung tanga gukum ba sè tumal 
e vwarâ revin o. 

25Bemat behak ba kwey e gwong gwane mo, ba di revin o e vwâ gwong, ko 

gukum e tumal e hwomo. Ba wɔ̀ ha mɛ e Bet-Ɛl. 

26Jeng de mwakuk o a wok ha mo, a ye, “A sé zarap wane de a kyɛ́ ɛ nà raa 

redu Dagwi Darwey. Yaga ano, Dagwi Darwey a ga tomo gukum wa wɔ̀ hwo 
e ra yɛ, wa mɔrɔ hɛ, tyɛng sede remo de a ha.” 

27Ko a yâng nèy mɛ, ne tɛ̀ a madung ɛ wap. Yɛn a ra ano, 

28ko a laga wɛ, a wɔ̀ sɛ̀ revin o e dyɛngɛ e vwâ gwong, na gukum tanga madung 

mɛ e tumal. Gukum o wa ka re revin o, kɛ wa ka hwo e ra madung o wɛt. 

29Mwakuk o a jut revin o, a gana rɛ e ra madung mɛ, a vey mɛ na rɛ e Bet-Ɛl, 

na a bin lɛrɛ rɛ, na a tosho sesin mɛ. 

30A lɛrɛ rɛ e sak lɔ mɛ, ko yɛ tanga nèy mɛ ba tosho, ba tē, “Áaa, à gwa hom, à 

gwa hom!” 

31Bama de ba lɛrɛ rɛ, mwakuk o a yâng nèy mɛ, “Jeng de ma ba ku, ko yin ba 

lɛrɛ me e sak vane mo, be lasha revin hom bagat na re mɛ. 

32Ma tɔk, reha de a ha yi e nû Dagwi Darwey e ra gàgbang rangâs yas e Bet-

Ɛl tanga e ra nekwɔn rê fongol e bapomô Samariya rê sila hɛ.” 

33Gbɔng Gwɔ̀m Yɛrɔbɔwam a doyo yi e begwong beves mɛ wɛt. A re nuyel, na 

a tɛ̀ kawɛ mwat de a simo fwôm piris zɔng, mwa ano de a sé e ji yerê Levi wɛt. 

34Banɛn vane ba vey na gabâ negwɔm lɔ mɛ, lɔ mɛ ha vɛ̌ wey hywiri. 

1 Begwɔ̀m 14 
Hâ Dagwi e nû Ahiya e ra Yɛrɔbɔwam 

1E jeng yane, Abiya, hwêy Gbɔng Gwɔ̀m Yɛrɔbɔwam, ha hwo serɔ. 

2Yɛrɔbɔwam a yâng hwā mɛ, “Doyo hwo sede mwat hwak, be kwon tɔk o wɛt. 

Ci wɔ e Shilo, kwɔn de Ahiya, zarap Dagwi, a sé sangal ɛ. E yɛ de a kana ye, 
ma rɔda tɛ́ me gbɔng gwɔ̀m Israyɛl. 

3Vɔk a yɛ bāgat kpam-tuk kuru, na kekpam-tûk rɔkrɔk tanga kûm shok. Wɔ̀ 

rangal hɛ pyɛ de yê té na hwey mot, ko a rɔda ha a hwo.” 

4Ano, hwā mo a yong ɛ, a wɔ́ e Shilo e lɔ Ahiya. Ko di, Ahiya a ga kana kwop, 

a ga tɛ́ ɛ bwok, a to bɛrɛng wɛt. 

5Ko Dagwi Darwey a ga kana yang ɛ, “Hwâ Yɛrɔbɔwam a rɔda vey rangal hwo 

rehâ serɔ̂ hwey mɛ de he ro ɛ. A ga kana doyo hɛ sede mwat hwak. Ha a yɛ pyɛ 
de mê ha a hwo.” 

6Jeng de Ahiya a wok pôm hwā mo e rwi duk, a ye, “Yel, à hwâ Yɛrɔbɔwam. 

Yaga sɛ́ de hwà doyo hwo sede mwat hwak ɛ? Ba ye, me ha a hwo, ko ha mo 
ha sé ves. 

7Kyè wɔ̀ ha a Yɛrɔbɔwam ha de Dagwi Darwey, Dagwî Israyɛl, a ha, a ye, ‘Ma 

kasa hwo yi e ji bemat, ma tɛ̀ o, hwo sè mwât nuyêl bemat hom BeIsrayɛl. 

8Ma sey ɛ negwɔm yi e lɔ Davit, na me nɔng o. Ko hwà de sé sede mwât fwom 

hom Davit kwong wɛt, womo de a gyɛng badu hom, a raa me na yey mɛ mwa, 
ko a ra pyɛ́ de ma simo zɔng. 

9Ko hwo, hwà ga ra banɛn baves de ba dal vê mwa bemat de ba tānga re 

negwɔm e ra hwo. Hwà ga doyo a me bama, ko hwà ga tɛ̀, shom hom ye sogo, 
yaga hwà ga yong pyɛ̂ sekwit, hwà ga turu pyɛ̂ dyam shinang, na hwo re a yɛ 
fongol. 

10Yaga ano, ma rɔda tɛ̀ gawey e ra negwɔm mō, ma rɔda mɔbɔs mwa beras na 

nèy mō bewen e cang mō, besam tanga nèy lɔ, ma rɔda wey na lɔ mō, ma rɔda 
tala hɛn hywiri sede kya he re bagwɔt. 

11Kawɛ mwât lɔ mō de a ku e ji repomo, bevu ba rɔda re, ko vemo de ba kushu 

e hey, bejagawey ba rɔda re. E me, Dagwi Darwey de ma ha!’ ” 

12Ko Ahiya a re nuyel na ha a hwâ Yɛrɔbɔwam o, a ye, “Toyo hwo wɔ e lɔ. Ko 

jeng de hwà sé tɛ̀ bwol e repomo mō, hwey o ha rɔda ku. 

13Mwa BeIsrayɛl ba rɔda tosho hwey o, bê lɛrɛ hɛ. Mwin hwey a hane nju hɛ 

zɔng e ji lɔ Yɛrɔbɔwam de bê lɛrɛ hɛ, yaga e hɛ nju hɛ zɔng de Dagwi Darwey, 
Dagwî Israyɛl, a sɛ̀ pyɛ cak ryat e ji hɛ. 

14Ko a rɔda tɛ̀ gbɔng gwɔ̀m hwak e ra BeIsrayɛl womo de ê gang nèy na lɔ 

Yɛrɔbɔwam. Ê té yunung, a remo mwas! 

15BeIsrayɛl ba tɛ̀ shôm Dagwi Darwey ya sogo, yaga yɛn a yong sesêk Ashera, 

ci hwā mo, na be re a yɛ fongol. Yaga ano, Dagwi Darwey a rɔda tabak hɛn, ko 
ba rɔda digis sede serê nû rɔt de gul gwo pɛsɛl sɛ. A rɔda lut ɛn yi e vwel rat 
hemo de a kana nɔ̂ng bedabeda mɛn, ko a rɔda shara hɛn e gurâ Gwɔrɔ̂t 
Ɛifaratɛs. 

16A rɔda gas ɛ na Israyɛl, yaga Yɛrɔbɔwam a ga ra banɛn, ko a tɛ̀ BeIsrayɛl ba 

ra banɛn arɔng.” 

17Hwâ Yɛrɔbɔwam a toyo vɔk e lɔ e repomô Tirza. Ko gobok de a sé pom e lɔ 

zɔng, hwey o he sè ku. 

18BeIsrayɛl mwa ba tosho sesîn hɛ, ko ba vɛ̌ lɛrɛ hɛ, sede remo de Dagwi 

Darwey a ga ha yi e nû Ahiya, mwât fwom mɛ. 

Rekû Yɛrɔbɔwam 

19Bwâng pyɛ́ de Yɛrɔbɔwam a ra, na rehâ cōmo de a tó, na yerê negwɔm de a 

re, ba jɛk yɛ̄ mwa e Bwok-basa Pyɛ̂ Bare yê Begwɔ̀m Israyɛl. 

20A re negwɔm Israyɛl neshey kuru baba na nɛ neba (22). Jeng de a ku, ba lɛrɛ 

hɛ, ko hwey mɛ Nadap a re negwɔm e to mɛ. 

Rɛhɔbɔwam a re negwɔm Yuda 
(2Neha 11:5—12:16) 

21Gbɔng Gwɔ̀m Rɛhɔbɔwam Sɔlɔmɔn a vɔk neshey kuru banaas na hɛ hining 

(41) jeng de a hwo re negwɔm Yuda. A re negwɔm o neshey kuru na nɛ netaama 
yi e Yɛrusalɛm, gbɔng repomo de Dagwi Darwey a kasa e sevwêl Israyɛl, na re 
tɛ́ ɛ kwɔn de be re a yɛ ɛ fongol. Rezâ dē mɛ à Naama yi e sevwêl Amɔn. 

22BeYuda ba ragas banɛn de ba tɛ̀, shom Dagwi Darwey ya sogo e ra yɛn, a 

dal mɛ jeng bedabeda mɛn. 

23Yɛn a lɔkɔs nekwɔn pyɛ̂ sekwit, yɛn a to tɛ̀ a yɛ ɛ beta gacik, ko yɛn a yong 

sesêk Ashera, ci hwā mo, na be re a yɛ̄ fongol e berahwol tanga e necam batîn 
cɔ́gɔt ryey. 

24Pyɛ de ya dal mwa na neves, yɛ à beras na beha de ba tɛ́ ɛn bejwang 

e nekwɔn re a pyɛ̂ sekwit yane fongol. BeYuda ba masa pyɛ̂ byɛm-byɛm yê yére 
bemât jey de Dagwi Darwey a ró ɛn yi e sevwêl Kanaan e nuyêl BeIsrayɛl. 

25E shey hê tungun hê negwɔm Rɛhɔbɔwam, gbɔng gwɔ̀m Misra, Shishak, a 

vey hwo e ra Yɛrusalɛm na como. 

26A hashe mwa pyɛ́ ryat de ya sé e ji Gbɔng Duk Re Fongol na e lɔ gwɔ̀m, a 

wuna mwa na beruga como vê dyam shinang de Sɔlɔmɔn a kana tɛ̀ be yong. 

27Rɛhɔbɔwam a to tɛ̀ be yong beruga dyam pama, a tik e to mo, a tɛ̀ vɛ e vwɔ̂ 

bemât nuyel de ba gyeng ri lɔ gwɔ̀m. 

28Kayɛ jeng de gbɔng gwɔ̀m a sé kyè wɔ e duk rê fongol, bemât gyeng ri mo ba 

jut beruga mo, bama mo ba toyo mɛ wɔ tik vɛ e duk gyenges o. 

29Bwâng pyɛ́ de Rɛhɔbɔwam a ra, ba jɛk yɛ e Bwok-basa Pyɛ̂ Bare yê Begwɔ̀m 

Yuda. 

30Mwa e ji jeng yane, yɛ tanga Yɛrɔbɔwam ba sǎ tô como na bemɛn. 

31Rɛhɔbɔwam a ku, ko ba lɛrɛ hɛ e sak begwɔ̀m e Repomô Davit. Dē mɛ à neng-

gwɔ Naama yi e sevwêl Amɔn. Ko hwey mɛ Abiyam a re negwɔm e to mɛ. 

1 Begwɔ̀m 15 
Abiyam a re negwɔm Yuda 

(2Neha 13:1-22) 

1Abiyam a hwo re negwɔm Yuda e shey hê kuru na hɛ rwit de Yɛrɔbɔwam a sè 

re negwɔm Israyɛl. 

2A re negwɔm o yi e Yɛrusalɛm neshey netat. Dē mɛ Maaka a sè hwông 

Absalɔm. 

3A raa Dagwi Darwey, Dagwi mɛ, na yey mɛ mwa sede dâ da mɛ Davit wɛt. Ko 

a raa begwong beves vê da mɛ Rɛhɔbɔwam e negya. 

4-5Ko mwa ano, Dagwi Darwey, Dagwi mɛ, a nɔng ɛ hwey, na a re negwɔm 

e bama mɛ e Yɛrusalɛm, yaga na a gyeng mɛ netyâng Yɛrusalɛm o. A ra ano 
yaga Davit, de a ra pyɛ́ de ya jam a yɛ mwa neken mɛ, ko a ga sang kyɛ́ ɛ nà 
raa redu mɛ rehak wɛt, sɛ̌ rehâ Uriya WoHiti zɔng. 

6-7Como de ya kana se e tê Yɛrɔbɔwam tanga Rɛhɔbɔwam ya re nuyel e tê 

Yɛrɔbɔwam na Abiyam pere wɔ wul mɛ yɛnɛ̂ negwɔm Abiyam o. Bwâng pyɛ́ de 
Abiyam a ra, ba jɛk yɛ e Bwok-basa Pyɛ̂ Bare yê Begwɔ̀m Yuda. 

8Abiyam a ku, ba lɛrɛ hɛ e Repomô Davit, ko hwey mɛ Asa a re negwɔm e to 

mɛ. 

Asa a re negwɔm Yuda 
(2Neha 15:16—16:6; 16:11-13) 

9Asa a hwo re negwɔm Yuda e shey hê kuru baba de Yɛrɔbɔwam a sè re 

negwɔm Israyɛl. 

10A re negwɔm o neshey kuru banaas na hɛ hining (41) yi e Yɛrusalɛm. Gwēy 

mɛ Maaka a sè hwông Absalɔm. 

11Asa mo a ra pyɛ́ de ya jam a Dagwi Darwey, tyɛng na pyɛ de da mɛ kunat 

Davit a kana ra. 

12A ro bejwâng bemat, beha na beras de bà ragas tomong ves e nekwɔn sekwit 

yi e vwel o mwa, ko a to paa pyɛ̂ sekwit de beda mɛ ba kana lɔk. 

13A pat gwey mɛ Maaka yi e negwɔm dê Gwɔ̀m, yaga a kana yong pyɛ sekwit 

byɛm-byɛm yaga Ashera, ci hwā mo. Asa a tow pyɛ mo, ko a rangas yɛ e vwâk 
Kidrɔn. 

14Mwa ano ba ka gangas nekwɔn de ba re a pyɛ̂ sekwit fongol wɛt, ko Asa pyɛ 

mɛ a raa Dagwi Darwey na yey mɛ mwa vɔk e jeng reku mɛ. 

15A tɛ̀sɛ mwa pyɛ́ de da mɛ tanga yɛ ba kana tik jaram yaga Dagwi e ji Gbɔng 

Duk Re Fongol, yɛ̄ a pyɛ́ de ba yong na dyam shinang na dyam pyɛng. 

16Asa, gbɔng gwɔ̀m Yuda, tanga Baasha gbɔng gwɔ̀m Israyɛl, ba sǎ tô como 

na bemɛn mwa jeng de yɛn a sè re negwɔm. 

17Baasha a wɔ̀ hwo e ra Yuda, a re repomô Rama, a yong jwâ-pomo mo, a gwɛ 

a wɛ gap. A tik ɛ bemât como, na be dul mɛ bemat nà yel kɛ nusu yi e vwêl 
Yuda. 

18Yaga ano, Asa, gbɔng gwɔ̀m Yuda, Asa a hashe mwa dyam shinang tanga 

dyam pyɛng yi e negban Gbɔng Duk Re Fongol tanga ne lɔ gwɔ̀m. A tomo mɛ 
begbɔng bemât fwom vɔk e Damaskus, na be wɔ̀ nɔ̂ng Bɛn-Hadat gbɔng gwɔ̀m 
Sirya, de a sé hwêy Tabrimɔn Hɛziyɔn na ha hemo ngan: 

19“Tik na wot a wuna hot na sira, sede remo de bedabeda mot bá kana ra. Dyam 

shinang na dyam pyɛng yemo ya sé nɔrɔ mō. Tik na hwo kwɔrɔ wuna-na-sira 
min na Baasha, gbɔng gwɔ̀m Israyɛl. Wɔ̀ hwo ɛ na como, yaga na yɛ a bin nu 
na bemât como mɛ yi e vwel hom.” 

20Bɛn-Hadat a simo pyɛ de Asa a yong o, a tomo bemât como mɛ, na be wɔ̀ 

hwo e ra bapomô Israyɛl. Ba re bapomô Iyɔn, na Dan, na Abel-Bet-Maaka na 
bak Gworep Galili, tanga neyɛnɛ̂ sevwêl Naftali. 

21Baasha a wok pyɛ de ba ga ra, a tik yông Rama mo, a toyo hɛ vɔk e Tirza. 

22Ano kwong, Asa a hwo tomo, be rini BeYuda mwa, kawɛ mo, na be wɔ̀ hashe 

beta tanga babirik cɔ́gɔt de Baasha a kana tula, na a yong mɛ Rama. Ko Asa a 
yong bapomô Geba e sevwêl Bɛnyamin tanga Mizpa na pyɛ́ yane mo. 

23Bwang pyɛ́ de Asa a ra, mwa na bapomo de a yong tanga wɛng de a bɛrɛng 

ba jɛk yɛ e Bwok-basâ Pyɛ̂ Bare yê Begwɔ̀m Yuda. E kwopa mɛ, a re reyɔm na 
serɔ̂ bol. 

24Asa a ku, ba lɛrɛ hɛ e sak begwɔ̀m e Repomô Davit, ko hwey mɛ Yɛhɔshafat 

a re negwɔm e to mɛ. 

Nadap a re negwɔm Israyɛl 

25Nadap Yɛrɔbɔwam a hwo re negwɔm Israyɛl e shey hê neba de Asa a sè re 

negwɔm Yuda. A re negwɔm o neshey neba. 

26A ra a Dagwi Darwey banɛn tyɛng sede da mɛ de a tɛ̀ BeIsrayɛl be ra banɛn. 

27Baasha Ahiya wo yerê Isakar a yong gwông nengyas, a mɔrɔ Nadap, jeng de 

Nadap o tanga bemât como mɛ ba rɔnɔ repomô Gibɛtɔn rê BeFilisti. 

28Pyɛ yemo ya té e shey hê netat hê negwɔm Asa wo Yuda. Baasha a hwo re 

negwɔm Israyɛl e tô Nadap. 

29Remo-remo, a hwo mɔbɔs mwa yére Yɛrɔbɔwam, tyɛng na pyɛ de Dagwi 

Darwey a kana ha yi na Ahiya zarap mɛ e Shilo, A wey na yɛn mwa, a ka tɛt ɛ 
mwat gwining wɛt. 

30Pyɛ yemo ya té, yaga Yɛrɔbɔwam a kana tɛ̀ Dagwi Darwey, a tɛ̀ shom sizɔng 

yaga banɛn de a ra, na a to tɛ̀ BeIsrayɛl be ra banɛn. 

31Bwâng pyɛ́ de Nadap a ra, ba jɛk yɛ e Bwok-basâ Pyɛ̂ Bare yê Begwɔ̀m 

Israyɛl. 

32Asa, gbɔng gwɔ̀m Yuda, tanga Baasha, gbɔng gwɔ̀m Israyɛl, ba sǎ tô como 

na bemɛn mwa jeng de yɛn a sè re negwɔm. 

Baasha a re negwɔm Israyɛl 

33Baasha Ahiya a hwo re negwɔm Israyɛl e shey hê netat de Asa a re negwɔm 

Yuda. A re negwɔm o yi e Tirza neshey kuru baba na nɛ nenaas (24). 

34A ra banɛn e nuyel Dagwi Darwey tyɛng sede Yɛrɔbɔwam, de a tɛ̀ BeIsrayɛl, 

be ra banɛn. 

1 Begwɔ̀m 16 

1Dagwi Darwey a ha na Yehu Hanani, zarap mɛ, a tomo hɛ na ha hemo ngan 

vɔk na Baasha: 

2“Hwà kana sè pwɛng, ko me ma tɛ̀, hwo sè mwât nuyêl bemat hom BeIsrayɛl. 

Ko di, a remo, hwà ga ra banɛn tyɛng sede Yɛrɔbɔwam. Hwà ga to tɛ̀ bemat 
hom, be ra banɛn arɔng. Pyɛ de hwà ga ra, ya tɛ̀ shom hom ya sogo. 

3Yaga ano, ma rɔda wey na hwo tanga belɔ mō, tyɛng sede remo de ma wey 

na Yɛrɔbɔwam. 

4Kawɛ mwât lɔ mō de a ku e ji repomo, bevu ba rɔda re, ko vemo de ba kushu 

e hey, bejagawey bê re.” 

5Bwâng pyɛ́ de Baasha a ra, na wɛng de a bɛrɛng, ba jɛk yɛ e Bwok-basâ Pyɛ̂ 

Bare yê Begwɔ̀m Israyɛl. 

6Baasha a ku, ba lɛrɛ hɛ e Tirza, ko hwey mɛ Ela a re negwɔm e to mɛ. 

7Yehu, zarap Dagwi, a kana ha ha hane e ra Baasha na belɔ mɛ, yaga banɛn 

de a ga ra a Dagwi Darwey tyɛng sede Yɛrɔbɔwam a ra. A tɛ̀ shôm Dagwi 
Darwey ya sogo yaga banɛn o de a ra zɔng wɛt, ko yaga a mɔbɔs belɔ 
Yɛrɔbɔwam mwa arɔng. 

Ela a re negwɔm Israyɛl 

8Ela Baasha a hwo re negwɔm Israyɛl e shey hê kuru baba na hɛ tyiimin (26) 

de Asa a sè re negwɔm Yuda. A re negwɔm o neshey neba yi e Tirza. 

9Zimri, mwât nuyêl rebît bekyɛkyɛ̂ bedwa gbɔng gwɔ̀m, a yong begwong, na a 

mɔrɔ hɛ. Tuhak, Ela a ga sɔ siring e lɔ Arza, gbɔng mwât bɛrɛng lɔ gwɔ̀m, a sé 
feng. 

10Zimri a vɛ̌ yel e lɔ mo, a mɔrɔ Ela, ko a tut e ra negwɔm o. Pyɛ yemo ya té 

e shêy hê kuru baba na hɛ taama (27) de Asa a sè re negwɔm Yuda. 

11Zimri a pere tɛ́ ɛ gbɔng gwɔ̀m, ko a vɛ̌ mɔbɔs mwa belɔ Baasha, a mɔrɔ kawɛ 

rwas e ji belɔ mo tanga besa mɛ arɔng. 

12Ano de Zimri a wey na lɔ Baasha tyɛng na ha de Dagwi Darwey á kana ha yi 

e nû Yehu, zarap mɛ. 

13Pyɛ mo ya té, yaga Baasha tanga sɔ mɛ Ela ba ra banɛn, ko ba tɛ̀ BeIsrayɛl 

be ra banɛn arɔng. Ba tɛ̀ shôm Dagwi Darwey, Dagwî Israyɛl, ye sogo yi na re 
a pyɛ̂ sekwit fongol. 

14Bwâng pyɛ́ de Ela a ra, ba jɛk yɛ e Bwok-basâ Pyɛ̂ Bare yê Begwɔ̀m Israyɛl. 

Zimri a re negwɔm Israyɛl 

15Zimri a hwo re negwɔm Israyɛl e shêy hê kuru baba na hɛ taama (27) de Asa 

a sè re negwɔm Yuda. A re negwɔm o pɔlɔ taama zɔng yi e Tirza. E jeng o, 
bemât comô Israyɛl ba rɔnɔ repomô Gibɛtɔn re BeFilisti, na be hwo rɛ na como. 

16Ko jeng de yɛn a wok, Zimri a ga wey na gbɔng gwɔ̀m o, ko remo-remo, yɛn 

a vɛ̌ tɛ̀ mwât nuyel mɛn Ɔmri, a tɛ́ ɛ gbɔng gwɔ̀m Israyɛl. 

17Ko Ɔmri tanga bemât como mɛ ba tik Gibɛtɔn, ba toyo hɛn, ko ba wɔ̀ hwo e ra 

Tirza. 

18Jeng de Zimri a di, ba ga re gbɔng repomo mo, a vɛ̌ wɔ yel e ji gwotyɔ̌n lɔ 

gwɔ̀m, a tɛ̀ kya, ko kya mo ha vɔk ha re ɛ e hwomo, a pere wey ɛ. 

19Pyɛ yemo ya té ano, yaga Zimri a ra a Dagwi Darwey banɛn, tyɛng sede 

Yɛrɔbɔwam à ra, ko a to tɛ̀ BeIsrayɛl, be ra banɛn arɔng. 

20Bwâng pyɛ́ de Zimri a ra, mwa na gwong de a yong, na a mɔrɔ gbɔng gwɔ̀m, 

ba jɛk yɛ e Bwok-basâ Pyɛ̂ Bare yê Begwɔ̀m Israyɛl. 

Ɔmri a re negwɔm Israyɛl 

21E bamâ rekû Zimri, BeIsrayɛl ba gas ɛn zang ba, behak ba simo, be tɛ̀ a Tibni 

Ginat negwɔm o, ko behak ba simo Ɔmri. 

22Vemo de ba raa Ɔmri ba dal vê Tibni na nepyak, ko ba re ɛn na como. Ano 

kwong, Tibni a ku, ko Ɔmri a de re negwɔm o. 

23Ɔmri a hwo re negwɔm Israyɛl e shey hê kuru batat na hɛ hining (31) de Asa 

a sè re negwɔm Yuda. A re negwɔm o neshey kuru na ne neba (12). A tanga re 
negwɔm o neshey netyiimin yi e Tirza. 

24Ko a sey rahwôl Samariya e nû dyām pyɛng de nedirîk yɛ na wul sede kilo 

kuru bataama (70). A gwɔrɔ rahwol o, a lɔk ɛ repomo e hwomo, ko a vo a rɛ 
rezâ Samariya yaga rezâ Shɛmɛr dâ rahwol o wo raane. 

25Ɔmri a ra a Dagwi Darwey banɛn a dal mɛ vemo de ba tānga re negwɔm e ra 

yɛ. 

26Tyɛng sede Yɛrɔbɔwam a tɛ̀ shôm Dagwi Darwey, Dagwî Israyɛl ye to sogo. 

A to tɛ̀ BeIsrayɛl, be ra banɛn tanga sekwit arɔng. 

27Bwâng pyɛ́ de Ɔmri a ra, tanga wɛng de a bɛrɛng, ba jɛk yɛ e Bwok-basâ Pyɛ̂ 

Bare yê Begwɔ̀m Israyɛl. 

28Ɔmri a ku, ba lɛrɛ hɛ e Samariya, ko sɔ mɛ Ahap a re negwɔm e to mɛ. 

Ahap a re negwɔm Israyɛl 

29Ahap Ɔmri a hwo re negwɔm Israyɛl e shey hê kuru batat na hɛ rwit (38) de 

Asa a sè re negwɔm Yuda. A re negwɔm o yi e Samariya neshey kuru baba na 
nɛ neba (22). 

30Ahap a ra a Dagwi Darwey banɛn de ba dal mwa vemo de ba tānga re 

negwɔm e ra yɛ. 

31-32A ra banɛn de ba dal vinde Yɛrɔbɔwam á kana ra. A pere wɔ̀ ra wenêng 

Yɛzɛbɛl, hwông Etbaal, gbɔng gwɔ̀m Sidɔn. A lɔk duk re a Baal fongol e ji 
repomô Samariya, ko a yong gàgbang rangâs nenɔrɔ vɔk na Baal e ji duk o, ko 
a hwo re a Baal fongol arɔng. 

33A to yong swesêk Ashera, ci hwā mo. Ahap a ra pyɛ́ de ya tɛ̀ shôm Dagwi 

Darwey, Dagwî Israyɛl, ya sogo ya dal yê vemo de ba tānga re negwɔm e ra 
yɛ. 

34A sé e jeng negwɔm mɛ de Hiyɛl, mwât Bet-Ɛl, a to lɔk repomô Yeriko. Jeng 

de a bomo retis o, hwey mɛ hê mɛsɛng, Abiram ha ku, ko jeng de a tala, a hwo 
tɛsɛ ri repomo mo, hwey mɛ Sɛgup, tashal mɛ, ha ku. Hemo ha té tyɛng na há 
de Dagwi Darwey á kana ha yi e nû Yɔshuwa Nun. 

1 Begwɔ̀m 17 
Eliya na jey cogot 

1Eliya a sè zarap Dagwi yi e Tishbe e Gileyat. Tuhak, a wɔ̀ ha a Gbɔng Gwɔ̀m 

Ahap, a yang ɛ, “Ma sé mwât fwôm Dagwi wo Neken, Dagwi wo BeIsrayɛl. Me 
ha a hwo e ji reza mɛ wɔgɔ, rwak wô rop kɛ mwɛngɛ gwô sè e neshey de ne 
kyè vey wɛt, sɛ̌ yɛ a to ha ano.” 

2E bama mo, Dagwi Darwey a ha a Eliya, 

3a tik kwɔn hane, na a kyè vɔk e rwa rak e gurâ Rɔt Yɔrdan, na a wɔ̀ lɛrɛ hɛ 

e hwomo bagat na Kerɔt Kerit. 

4A rɔda sɛ̀ nshî sɔ e kerɔt o, ko yɛ Dagwi a ga kana nɔ̂ng behwǎk nu, na be wɔ 

nɔngɔs hɛ pyɛ́ e hwomo. 

5Eliya a raa badu de Dagwi Darwey a nɔng ɛ, a kyè wɔ̀ sangal e hwomo 

e kerɔt o. 

6A sɔ nshi e kerɔt o, ko behwǎk kwong ba vɛ̀sɛ nɔngɔs hɛ kpam-tuk na banama 

nagasi na nahywegelek. 

7Ko e bamâ jeng cak, kerɔt o ka hworok yaga vit a rwak. 

Eliya tanga kuma e Zarɛfat 

8Dagwi Darwey a to yâng Eliya, 

9a sogo vɔk e repomô Zarɛfat, bagat na Sidɔn, na a wɔ̀ sangal e hwomo. A ga 

kana nɔ̂ng kuma hwak e hwomo nu, na a nɔngɔs hɛ pyɛ́. 

10Ano kwong, Eliya a kyè vɔk e Zarɛfat. Jeng de a wɔ̀ wul e rwi repomo, ko a 

hwo di kuma hwak a sè tula necɔgɔ̂t kya. A yang ɛ, “Gabɔk, nɔt me nshi tyɔng, 
na me sɔ.” 

11Jeng de a sé kyè wɔ̀ vey a yɛ mɛ, ko a to yila hɛ, a yang ɛ, “Gabɔk, vɔk a me 

ɛ kekpam-tuk arɔng.” 

12Hwā mo a toyo a yɛ na ha, “Ma sira me na Dagwi Darwey, Dagwi mō, ma ka 

vɔk kekpam-tuk wɛt. Ma vɔk kemùk e vwɔ tyɔng tanga kegbɛ̂p něy tyɔng zɔng. 
Di, ma sé jama necɔgɔt, na me wɔ̀ kyé mɛ kepyɛ yaga me tanga hwey hom, na 
wot re, na wot de wey.” 

13Eliya a hwo yang ɛ, “Hwo kwon sap wɛt! Ci, na hwo yong pyɛ́ mo sede remo 

de hwà ha. Ko pyɛ de hwô ra a yet: Tānga yong a me kɛ tyɔng, na hwo tānga 
nɔng me e ngyen, e bama mo, hwo de kyé myin na hwey mō. 

14Yaga pyɛ de Dagwi Darwey, Dagwî Israyɛl, a ha a yane: Nemuk nê ka tala 

hɛn yi e kwɛt o wɛt, ko něy o nê ka tala hɛn yi e kefus o arɔng wɛt, sɛ̌ jeng de 
rwak wa to ba hwo rop.” 

15Kuma mo a wɔ̀ ra tyɛng na ha de Eliya a ha a yɛ, ko yɛn mwa ba re pyɛ́ mo 

nepɔlɔ pyak. 

16Sede remo de Dagwi Darwey à ha yi e nû Eliya, nemuk nane na ka tala hɛn 

yi e kwɛt o wɛt, ko něy nane na ka tala hɛn yi e kefus o wɛt arɔng. 

Eliya a sene hwey yi e reku 

17E bamâ jeng cak, hwêy kuma mo ha hwo rɔ, rɔ mo ha kat ɛ, ko e yɛnɛ mo, 

hwey o ha ku. 

18Kuma mo a hwo yâng Eliya, “À mwât Dagwi, yaga sɛ́ de hwà ra na me ano ɛ? 

Hwà vey e ngamo, na hwo vey kulu a Dagwi banɛn hom, na hwo tɛ̀, hwey hom 
he ku a?” 

19Eliya a hwo yang ɛ, “Neme hwey o.” A sey hɛ yi na yɛ, a tut mɛ vɔk e rak o 

e duk de e pɔlɔs ɛ, ko a lasha hɛ e ra gwat mɛ. 

20A ra won siitit, a ye, “À Dagwi Darwey, Dagwi hom! Yaga sɛ́ de hwà vey na 

gbɔng gwazɛrɛk gwomo e ra kuma womo ɛ? Yɛ de a ga sey me e ji lɔ mɛ, ko di 
a remo, hwà ga vo hwey mɛ, ha ku kwong.” 

21Eliya a naata hɛ, a dyɛng e ra hwey o zang tat, ko a ra won na Dagwi Darwey, 

a ye, “À Dagwi Darwey, Dagwi hom! Toyo na nekên hwey o!” 

22Dagwi Darwey a sey won Eliya, hwey o ha hwo pɔng, ko ha sene. 

23A jut hɛ, a gyirik mɛ wɔ̀ nɔ̂ng neng hɛ, a yang ɛ, “Di, hwey mō a hemo, ha sé 

ken!” 

24Hwā mo a hwo ye, “Ey, a remo ma tɔk, hwà sé mwât Dagwi. Ey mwin, Dagwi 

Darwey a sé ha yi na hwo.” 

1 Begwɔ̀m 18 
Eliya tanga bezarap Baal 

1E shey hê tat hê jey cogot, Dagwi Darwey a ha a Eliya, a wɔ̀ dura tó mɛ na 

Gbɔng Gwɔ̀m Ahap, a yang ɛ, a rɔda tomo na rwak. 

2Ano kwong, Eliya a kyè wɔ na Ahap. 

3-4E jeng o, Obadya a sè gbɔng mwât bɛrɛng lɔ gwɔ̀m. A sé mwat de a raa 

Dagwi Darwey na yey mɛ mwa. Mwin, jeng de Yɛzɛbɛl a kana sè mɔbɔs 
bezarap Dagwi, ko Obadya a jut bemat o naga, a gas ɛn bagyɛng o baba, kuru 
batungun batungun, a wɔ̀ lɛrɛ hɛn e fwara, ko a vɔk ɛn na pyɛ́ tanga nshi. Ahap 
a yila Obadya 

5a hwo yâng ɛ, “Tik na wot wɔ̀ bɛrɛng nekwɔn jɔt nshi na nerɔt e vwel o, na wot 

a di, kɛ gyeng wot ê sɛ̀ sɔng yaga bedwa tanga bedwâ-madung. Ka ano wɛt, sɛ̌ 
wot ê mɔbɔs yɛ.” 

6Mwa hɛn ba yong ɛ bebak de kawɛ mɛn a rɔda kyè vɔk ɛ, yɛn a hwo sogo, 

kawɛ a kaba bak o mwɛ. 

7Jeng de Obadya a sé kyè kwɛngɛl mɛ, ko ras de a man na Eliya. A pere wɔ̀ tɔk 

ɛ, ko a gaba e cat bol mɛ, a ye, “A sé hwo a womo mwin, à da a?” 

8Eliya a ye, “Ey, e me. Ci wɔ̀ ha a dalɔ mō, me a womo e ngamo.” 

9Obadya a yang ɛ, “E sɛ́ de ma ra a hwo, de hwô simo, Ahap a mɔrɔ me ɛ? 

10Ma sé sira a hwo na Dagwi Darwey, Dagwi mō, Ahap a ga tɛ̀ bemat, ba sé 

ngyɛgɛt jama mō e kahɛ kwɔn e yɛnɛ̂ vwel na jey mwa. Kayɛ jeng de mwât nuyêl 
vwel a ye, vit a hwo e vwel o, ko Ahap a tɛ̀ ɛ a sira a yɛ, ba tɔk sɛ̀ o e kwɔn hak 
e vwel o wɛt. 

11Ko di a remo, hwó simo, me wɔ̀ ha a yɛ, hwà sé e ngamo a? 

12Ka e bama de ma ga sogo yi e ngamo, gyeng rɔ̌ Gabik Dagwi Darwey hê vey 

jut o vɔk e kwɔn hak: Ko jeng de Ahap ê vey vo o, sede a sɛ̀ o wɛt, ko a rɔda 
mɔrɔ me. Di, hwà tɔk, ma sé mwat de me raa Dagwi Darwey yimo me hwey. 

13Hwà ga wok wɛt a? Jeng de Yɛzɛbɛl á sè mɔbɔs bezarap Dagwi Darwey, ma 

jut bemat naga, ma gas ɛn zang ba kuru batungun batungun, ma lɛrɛ hɛn 
e fwara, ma kyese wɔ̀ nɔngɔs hɛn pyɛ́ tanga nshî. 

14Ko a remo hwô yang me, me wɔ̀ ha a Ahap, hwà sé e ngamo a? A rɔda mɔrɔ 

me.” 

15Eliya a ye, “Ma sé mwât fwôm Dagwi Darwey, Dâ Jey Mwa, ma sira me na 

yɛ, ma rɔda dura tó hom e nuyêl Ahap yunung.” 

16Ano kwong, Obadya a wɔ̀ na Ahap, a ha a yɛ, ko Ahap a hwo sogo, a wɔ̀ man 

na Eliya. 

17Jeng de a di ɛ, a ye, “E hwo ma womo, à gàkajey e ji Israyɛl a?” 

18Eliya a toyo a yɛ, a ye, “E hwo wɛ, à gàkajey, ko e me wɛt! Hwo tanga belɔ da 

mō, yin a kyɛ́ in nà raa badu Dagwi Darwey, ko hwo pyɛ mo hwà re a Baal 
fongol! 

19A remo, tula bemât Israyɛl mwa, be man na me e Raku Karmɛl. Vey na 

bezarap Baal naga benaas na vɛ kuru batungun (450) tanga vê Ashera de 
Yɛzɛbɛl e vɔk ɛn naga benaas (400) arɔng.” 

20Ahap a hwo tomo, a rini BeIsrayɛl mwa tanga bezarap Baal, na be wɔ̀ man 

e ra Raku Karmɛl. 

21Eliya a tumal e nuyêl bemat o, a yang ɛn, “Vɔk e yɛ̌ jeng de yin a rɔda rɛ̌ 

ano arɛt? Ka sede Dagwi Darwey a sé Dagwi, re in a yɛ fongol, ko ka sede Baal 
a sé Dagwi, re in a yɛ fongol!” Ko bemat o ba sǎ yuu, ba ka ye pyɛ cak wɛt. 

22Eliya a re nuyel, a ye, “E me nju hom zɔng de ma tɛt ɛ e ji bezarap Dagwi, ko 

bezarap Baal ba sé naga benaas na kuru batungun. 

23Tik na be vey na bemus beba. Tik bezarap Baal be pat ɛ gwining, be yɛrɛ, be 

yong, be lasha banama mo e ra cɔ́gɔt, ko be kwon tɛ̀ kya wɛt. Me arɔng, mê ra 
tyɛng ano na mus o gwining. 

24Tik na bezarap Baal be ra won na dagwi mɛn, ko me arɔng mê ra won na 

Dagwi Darwey. Ko Dagwi de ê hanat, a tomo na kya, yɛ wɛ de a sé Dagwi 
mwin.” Bemat mwa ba mok, ba tē, “Ey, a jam ano!” 

25Eliya a yâng bezarap Baal, sede remo de yɛn a sé pyak, yɛn a tānga kasa 

mus o gwining, na be yong, ko yɛn a kwon tɛ̀ kya e cɔ́gɔt o wɛt. E bama mo, bē 
ra won na dagwi mɛn. 

26Yɛn a hwo jut mus o gwining, ba yong wɛ, ko yɛn a ra won na Baal yimo 

nagasi vɔk e tê-gwi, na a tomo na kya. Yɛn a gbɔ na tɔ, na Baal a wok ɛn. Yɛn 
a rɛ̌, ba gwɔsɔ mɛ gàgbang rangas yas de yɛn a ga lɔk, ko vit a hanat! 

27Jeng de gwi gwa vey e tē, Eliya a tɛ̀sɛ a yɛn ɛ neshɔngɔlɔng, a yang ɛn, “Gwɛ̌ 

mok in rɛng-rɛng, yaga yɛ a sé dagwi! Kɛ gyeng, bare mɛ ha wɔ yikyik, kɛ a sé 
ra pyɛ cak, kɛ a wɔ̂ rekyɛn, kɛ a sé e de nevwa, ko tik na yin a shina hɛ!” 

28Ano kwong, bezarap o ba gwɛ̌ gbɔ na tɔ rɛng-rɛng, yɛn a yɛt babek mɛn na 

neba, ba tow vɛ na bewal, tyɛng na negwɔn rê fongol mɛn, ko nemi na tele. 

29Yɛn a re nuyel ano sɛ̌ gwi gwa ye sɛndɛng, ko mwa ano, vit à hanat de ba 

wok. 

30Ko Eliya a hwo yâng bemat, be vey bagat na yɛ. Bemat o mwa ba vey tula 

hɛn, ba gwɔrɔ hɛ. A hwo yong gàgbang rangas yas vɔk na Dagwi Darwey, 
womo de ba ga kana gangas. 

31A jut beta kuru na vɛ beba, kagwɛ gwining e to kayɛ yerê Yakɔp, womo de 

Dagwi Darwey a sege a yɛ rezâ Israyɛl. 

32A sé na beta vane de a lɔk mɛ gàgbang rangas yas vɔk na Dagwi Darwey. A 

kas pwol de netes o nê wul kwɔn de bê bere ɛ cun neshǐ masa neba, a rɔnɔ mɛ 
kwɔn o. 

33E bama mo, a hwo ngyɛrɛ ɛ babit cɔ́gɔt, a yɛrɛ mus wane mo, a lasha ɛ 

banama mo e rak o. 

34A yâng bemat, be vos nshi na betsung benaas, be shusha e ra banama mo 

tanga e ra cɔ́gɔt o. Yɛn a ra tyɛng ano. A yang ɛn, be gwɛ ra ano, ko yɛn a ra 
tyɛng ano, a to yang ɛn be gwɛ ra ano gbak, yɛn a to ra ano. 

35Nshi na tele yi e ra kwɔn o, na tele wɔ e pwol o, na sila gwɛ. 

36Jeng de gwi gwa ye sɛndɛng, jeng de be nása nenɔrɔ̂ pyɛ́ vɔk na Dagwi, Eliya 

a sek vɔk e gàgbang rangas o, a hwo ra won, a ye, “À Dagwi Darwey, Dagwi 
wo Abraham na wo Yishak tanga wo Israyɛl! Tik na bemat be tɔk, hwo wɛ à 
Dagwî BeIsrayɛl, ko me wɛ a mwât fwom mō, ma ra pyɛ́ yemo mwa tyɛng na 
pyɛ de hwà nɔng me nu. 

37Wok me! Toyo a me na ha, yaga na bemat vemo be tɔk, hwo Dagwi Darwey 

hwà sé Dagwi mwin, ko hwà to sé toyo na neyey mɛn vey na hwo.” 

38Dagwi Darwey a vɛ̌ tomo kya, ha vey re pyɛ̂ nɔrɔ mo mwa na cɔ́gɔt o tanga 

beta mo, ha wuna na vwel o, ha pere hworok mwa na nshi de na sè e pwol o, 
nà ye jɔng. 

39Jeng de bemat o ba di ano, yɛn a gabsa gup e vwel, ba tē, “Dagwi Darwey yɛ 

wɛ a sé Dagwi! Dagwi Darwey yɛ wɛ a sé Dagwi!” 

40Ko Eliya a nɔng nu, be vos bezarap Baal mwa, be tik hwak e ji mɛn a hywit 

ɛ wɛt. Bemat ba vos ɛn mwa, ko Eliya a tɛ̀, be kyè na yɛn vɔk e Kerɔt Kishɔn, 
be mɔbɔs hɛn e hwomo. 

Yɛnɛ̂ jey cogot 

41E bama mo, Eliya a yâng Gbɔng Gwɔ̀m Ahap, “Kyè, wɔ̀ re pyɛ́ kwong. Ma sé 

wok rwak wa sé lulum, wa vey bagat.” 

42Jeng de Ahap a sé kyè wɔ̀ re pyɛ́, Eliya a to tut vɔk e Raku Karmɛl, a wɔ̀ ye 

ngyɔk, a tɛ̀ to mɛ e sarâng bakwot mɛ. 

43A tomo mwât fwom mɛ, a wɔ̀ di bak gworep. Mwât fwom o a wɔ́, a toyo, a ye, 

a di pyɛ cak wɛt. Eliya a tomo mwat o zang taama. 

44E hê taama mo, a toyo a yɛ, a ye, a di kerele kepɛng kehak de nerey o na ka 

dal tas vwɔ wɛt, ka sé kyè vey yi e gworep. Eliya a nɔ̂ng mwat mɛ nu, a wɔ̀ ha 
a Ahap, a ra ziri, na a yel e kyɛkyɛ̂ dwa mɛ, na a toyo wɛrɛ ziri, gyam na rwak 
wo dul ɛ. 

45E ji jeng tyɔng, rwak wa hwo siri, gul gwa hwo pɛsɛl, ko rwak wa hwo gworok 

rop. Ahap a yel e kyɛkyɛ̂ dwa mɛ, a hwo toyo vɔk e Yɛzrɛɛl. 

46Eliya a gunung nû gworugu mɛ, ko Dagwi Darwey a nɔng ɛ gap, na a tele 

e nuyêl Ahap pere wo wul Yɛzrɛɛl. 

1 Begwɔ̀m 19 
Eliya e Raku Sinai 

1Gbɔng Gwɔ̀m Ahap a ha a hwā mɛ Yɛzɛbɛl pyɛ de Eliya a ga ra, de a ga mɔbɔs 

bezarap Baal mwa. 

2Yɛzɛbɛl a hwo tomo wɔ na Eliya, a ye, “Hwà ga mɔbɔs bezarap Baal hom! Di, 

a remo, ma rɔda mɔrɔ hwo arɔng! Ma sira me, ka sede ma ba mɔrɔ hwo jeng 
ngan nahwol wɛt, ko tik na bedagwi be wey na me!” 

3Eliya a hwo tɛ̀ bengyip sizɔng, a vɛ̌ tele vɔk e repomô Bɛɛr-Sheba e Yuda. A 

tik ɛ mwât fwom mɛ e hwomo, 

4ko yɛ pyɛ mɛ a to gwɛ̌ kyè kwɛngɛl wosho hining vɔk e tê hey. E yɛnɛ mo, a wɔ̀ 

pom e ketîn cɔgɔt, a sangal e vwel e necam o. A hwo tosho a Dagwi Darwey, 
a vo ɛ, a ku. A ye, “Gwa ga vey a me ano, ma dal bedabeda hom de ba ga 
kushu wɛt.” 

5A dyɛng e necam o, ko nevwa na jut ɛ. Gobok, tom-lagwi a ra ɛ, a shina hɛ, a 

yang ɛ, “Sogo, na hwo re pyɛ́.” 

6A hwo sene, a di ngat, ko e bak rato mɛ a di kpam-tuk de ba halang e ra 

gwofwa de gwa fes, tanga tsûng nshi. A sangal cik, a re wɛ, a to sɔ nshi mo 
arɔng, ko a to dyɛng, a wɔ nevwa. 

7E bamâ jeng, tom-lagwi wo Dagwi Darwey a to shina hɛ, a yang ɛ, “Sogo, na 

hwo re pyɛ́. Kwɔn de hwô kyè wɔ ɛ, ha nára hɛ.” 

8Ano kwong, Eliya a sogo cik, a re pyɛ́, a to sɔ nshi arɔng. Pyɛ́ de a re mo, ya 

tɛ̀ ɛ, a sɛ̀ gap naka, ko a kyè nepɔlɔ kuru banaas (40), naturuk na nagwi. 
E yɛnɛ mo, a wɔ̀ wul Raku Sinai, raku de Dagwi a ga tɛ̀ wɛ jaram yaga to mɛ, 

9ko a gang ɛ̀ túruk e hwomo e fwara. Jeng de a sé e Raku Sinai, Dagwi Darwey 

a rangal hɛ, yaga sɛ́ de a sé e hwomo arɛt? 

10A hwo toyo na ha, a ye, “À Dagwi Darwey, Dâ Jey Mwa, ma ga pɛngɛ me e de 

ra a hwo fwom, hwo nju mō zɔng, ko bemat mō ba ga kwɔrɔ wuna-na-sira de 
hwà ra a yɛn. Ba ga gangas nekwɔn rangâs yas vɔk na hwo, ba ga mɔbɔs 
bezarap mō mwa, sɛ̌ me zɔng de ma pɔl ɛ. Ko di, a remo, ba sé simo, na be to 
mɔrɔ me arɔng!” 

11Dagwi Darwey a toyo a yɛ, a ye, “Nusu, na hwo wɔ̀ tumal e ra raku, me simo, 

na hwo di me, jeng de mê kwey.” Remo-remo, gwogul gap gwa hwo pɛsɛl, gwa 
vɛ̌ dikta beraku, gwa tɛ̀ beta be gabsa, ko Dagwi Darwey a sè e ji 
gwogwul o wɛt. Bama mo, vwel ha digis, ko Dagwi Darwey a sè e ji digîs 
vwel o wɛt. 

12Bama mo, kya ha lolo, ko Dagwi Darwey a sè e ji kya mo arɔng wɛt. 

E yɛnɛ mo, kegul kehak ka pɛl hywɛ́ɛ. 

13Jeng de Eliya a wok kɛ, a vɛ̌ bang bayis na gworugu mɛ. A nusu e majey, a 

tumal e rwi fwara mo. Dagwi Darwey a rangal hɛ, a ye, “Eliya, yaga sɛ́ de hwà 
sé e ngamo arɛt?” 

14A hwo toyo na ha, a ye, “À Dagwi Darwey, Dâ Jey Mwa, ma ga pɛngɛ me e de 

ra a hwo fwom, hwo nju mō zɔng, ko bemat mō ba ga kwɔrɔ wuna-na-sira de 

hwà ra a yɛn. Ba ga gangas nekwɔn rangâs yas vɔk na hwo, ba ga mɔbɔs 
bezarap mō mwa, sɛ̌ me zɔng de ma pɔl ɛ. Ko di, a remo, ba sé simo, na be to 
mɔrɔ me arɔng!” 

15Dagwi Darwey a yang ɛ, “Toyo hwo, ko hwo kwey vɔk e hey bagat na 

Damaskus. Jeng de hwà wɔ wul e hwomo, tik na hwo shushu Hazayɛl na něy, 
na a tɛ́ ɛ gbɔng gwɔ̀m wo Sirya. 

16Ano arɔng, shushu Yehu Nimshi na něy, na a tɛ́ ɛ gbɔng gwɔ̀m Israyɛl, na 

Elisha Shafat, na a tɛ́ ɛ zarap hom e to mo. 

17Hazayɛl a rɔda mɔbɔs bemat de be re a Baal fongol. Vemo de ba hywit ɛn yi 

na Hazayɛl, Yehu a rɔda mɔbɔs hɛn, ko Elisha arɔng a rɔda tala mɔbɔs bwang 
vemo de ba tɛt ɛ yi na Yehu. 

18Ko BeIsrayɛl gu bataama (7,000) ba ga kyɛ́ ɛn nà re a Baal fongol. Vane ba 

rɔda dal beken.” 

Ba yishi Elisha 

19Eliya a hala kwɔn o, a hwo sɛ̀ Elisha Shafat e de how cap. Ba sè how cap na 

berɔndɔng bibeba kuru na vɛ beba. Elisha mo a sè ra fwom na vê kuru na vɛ 
beba mo. Eliya a hwo wɔ bagat na yɛ, a vɛ̌ tɛ̀ gworugu mɛ e ra Elisha, ko a re 
nuyel na kwɛngɛl mɛ. 

20Elisha a hwo tumal how cap o, a tele a raa hɛ e bama, a ye, “À da, tik na me 

wɔ yâng da hom na de hom kala e ngyen, na me de vey kyè tanga hwo.” Eliya 
a yang ɛ, “Hwô tɔk wɔ zɔng. Ko tik na hwo bare na pyɛ de ma ga ra a hwo.” 

21Elisha a hwo kyè, a vɔk ɛ berɔndɔng mɛ, a yɛt vɛ, a rangas vɛ e ra kya de a 

ga pɛl na swesêk vɔk berɔndɔng, a nɔ̂ng bemat de ba sé tanga yɛ banama mo, 
ba re. E bama mo, a raa Eliya, a vɛ̌ tɛ́ ɛ mwât sɛlɛ mɛ. 

1 Begwɔ̀m 20 
BeSirya ba hwo e ra Samariya 

1Gbɔng gwɔ̀m Sirya, Bɛn-Hadat a yishi bemât como mɛ mwa e dem hining. Ba 

wuna hɛn na begwɔ̀m behak kuru batat na vɛ beba (32), na bedwa mɛn tanga 
bekyɛkyɛ̂ bedwa mɛn mwa arɔng, yɛn a kyè gwarwang mɛn vɔk e Samariya, na 
be wɔ̀ hwo rɛ. 

2Bɛn-Hadat a tomo betom vɔk na Ahap, gbɔng gwɔ̀m Israyɛl, na a wɔ̀ ha a yɛ, 

3a nɔng yas mɛ dyam pyɛng na dyam shinang, mwa na beha tanga nèy mɛ 

neting o. 

4Ahap a toyo a yɛ na ha, “À darwey hom, kayɛ pyɛ de ma vɔk ya sé myo, mwa 

na me pyɛ hom.” 

5Bɛn-Hadat a to tomo tom o hwak, a wɔ̀ ha a Ahap wɔgɔ, “Ma ga kana ha a 

hwo, hwo nɔng me yas mō, dyam pyɛng na dyam shinang, na beha mō tanga 
nèy mō. 

6Ko di, nahwol jeng ngan, ma rɔda ba tomo bemât fwom hom, na be vey ngyɛgɛt 

lɔ mō tanga nelɔ bemât fwom mō, ko yɛn ê ba hashe kayɛ pyɛ ryat mō.” 

7Ahap a hwo yila tula na mwa bemakûk Israyɛl. A ha a yɛn rehâ repugu de Bɛn-

Hadat a sé jama na yɛ, a ye, “Bɛn-Hadat a ye, me nɔng ɛ beha hom na nèy 
hom, na dyam pyɛng tanga dyam shinang mwa. Ko ma simo, ma yang ɛ ey.” 

8Bemakuk tanga bwang bemat ba yang ɛ, “Hwo kwon wok ha mɛ wɛt! Hwo 

kwon simo ha mɛ wɛt.” 

9Ahap a hwo tomo, be wɔ̀ ha a darwey mɛ, Gbɔng Gwɔ̀m Bɛn-Hadat wɔgɔ, a 

rɔda nɔng ɛ pyɛ́ de a ga kana simo a yɛ e susu mo zɔng. Ko a rɔda to simo a 
yɛ na pyɛ cak wɛt. Jeng de Bɛn-Hadat a wok ha hane, 

10a to tomo a yɛ na ha hemo ngan: “Ma rɔda vey wey na Samariya mwa hywiri. 

Di, balê barin o bê ka vey a kawɛ mwât como hom, a jut e vwɔ vɔk e lɔ wɛt. Tik 
na bedagwi be wey na me, ka sede ma ra ano wɛt!” 

11Ko Ahap a to toyo a yɛ, a yang ɛ, “Suga e dak kaa wɛt, sɛ̌ a ka re como 

e ngyen!” 

12Jeng de hâ Ahap ha pom, Bɛn-Hadat tanga bwang begwɔ̀m ba sè e de sɔ̂ 

siring e bǔk mɛn, a vɛ̌ yâng bemât nuyel como mɛ, be yong ɛn, na be wɔ̀ hwo 
e ra repomo mo. Mwa hɛn ba hwo yong ɛn e ji jeng o. 

13E jeng yane, zarap Dagwi hwak a hwo wɔ sɛ̀ Ahap, a yang ɛ, Dagwi Darwey 

a ye, “Hwo kwon wok bengyip gwogyɛng como gwane wɛt! Ma rɔda tɛ̀ hwo di 
wɛng e ra yɛn yunung. Ano kwong, hwà rɔda tɔk, Dagwi Darwey a vɔk reto e ra 
kayɛ pyɛ.” 

14Ahap a rangal, a ye, “E beva de ba rɔda wɔ̀ to como mo ɛ?” Zarap o a yang 

ɛ, “Bebot bemât nuyel como de be ra fwom e bebak bavwêl bedagwɔm mō.” 
Ahap a to rangal hɛ, “E wa de ê sè wo nuyel mɛn arɛt?” Zarap o a yang ɛ, 
“E hwo wɛ.” 

15Ano kwong, Ahap a rini bebot bemât nuyel como, yɛn a sè naga beba na kuru 

batat na vɛ beba (232), a to rini bemât como yi e Israyɛl gu bataama (7,000), a 
yong ɛn, na be to como na BeSirya. 

BeIsrayɛl ba re BeSirya e como 

16-17Gbɔng Gwɔ̀m Ahap tanga bemât como mɛ yi e Israyɛl mwa ba nusu yi 

e Samariya gwi e tē, yɛn a ta bebot bemât nuyel como vane e yel. Bɛn-Hadat 
tanga begwɔ̀m vane kuru batat na vɛ beba (32) yi e Sirya ba sè feng siring. 
E jeng o, bemât wɛlɛ de yɛ a ga tomo mo, ba pere wɔ̀ yel e buk mɛ ba tē, “Wot 
a sé bɛrɛng bemât como ba sé nunus yi e Samariya!” 

18Bɛn-Hadat a yang ɛn, “Vɔk in hɛn beken, kɛ ba vey to como, kɛ ba vey nɔng 

bato mɛn ow, mê ka sap wɛt.” 

19Bebot bemat vane ba nusu e nuyel, ko bemât como ba dopɛ e yɛn. 

20Kawɛ mwat a wɔ̀ hwo e ra mumwɛ WoSirya, a mɔrɔ hɛ. Bwang bemât comô 

Sirya mo ba doyo, ba tele, ko vê Israyɛl ba raa hɛn, ba ró ɛn. Bɛn-Hadat tanga 
bwang behak à bemât bedwa ba tele, na be wɔ̀ dalas. 

21Ko Ahap na bemât como mɛ ba raa hɛn, ba wɔ̀ vos bedwa tanga bekyɛkyɛ̂ 

bedwa mɛn. Ano de Ahap tanga bemât comô Israyɛl ba wey na gwogyɛng 
BeSirya. 

22Bama mo, zarap Dagwi a wɔ́, na a wɔ̀ gyong Ahap, a yang ɛ, “Bɛn-Hadat a 

rɔda to ba hwo o na como jeng ano nak. Yaga ano, yong bagyɛng bemât como 
mō, na hwo to yong o naka, gyam BeSirya be to hwo e ra BeIsrayɛl.” 

BeSirya ba to hwo e ra BeIsrayɛl 

23Bemât badu Bɛn-Hadat ba wɔ̀ misang a yɛ, ba ye, “Dagwî BeIsrayɛl a sé 

dagwî beraku. A sé yaga wot a to como na yɛn e berahwol de yɛn a di wɛng. 
Ko ka sede wot ê tó yɛ e tyɛl, wot ê re ɛn kpɛgɛrɛk zɔng. 

24“Di, pyɛ de hwà rɔda ra, paa begwɔ̀m vane kuru batat na vɛ beba, na hwo tɛ̀ 

bemât nuyêl como e bato mɛn. 

25Ko tik na hwo to gwɛ̌ bemât como, na be se tyɛng na vê raane, mwa na bedwa 

tanga bekyɛkyɛ̂ bedwa como arɔng tyɛng sede vê raane. Ano de bemât como 
mō ba rɔda to vɔk gap sede raane. Wot a rɔda to como na BeIsrayɛl e tyɛl, wot 
ê re ɛn kpɛgɛrɛk zɔng.” Bɛn-Hadat a sey vô redu rane. 

26Shey o ha doyo, ko Bɛn-Hadat a hwo yong bemât como mɛ, na be wɔ 

e repomô Afɛk, na be wɔ̀ to como na BeIsrayɛl. 

27BeIsrayɛl arɔng ba ga kana yong ɛn, na be to como mo. Yɛn a nusu 

gwarwang o, na be wɔ̀ man gèy na BeSirya. Bemât repugû bebak beba mo ba 
tɛ̀ bǔk como, be bɛrɛng bemɛn. BeSirya ba ye ship a vwel o mwa, ko ba bɛrɛng 
BeIsrayɛl sede nekarâ vyēl neba zɔng. 

28Zarap Dagwi a to wɔ́ na gbɔng gwɔ̀m Israyɛl, a yang ɛ, “BeSirya be bare, 

Dagwi Darwey a sé dagwî beraku, ko a sé wo benɛk wɛt. Yaga ano, Dagwi a 
sira hɛ, a rɔda sɛlɛ hin, na yin a di wɛng, yin re gbɔng gwogyɛng bemât como 
vane mo. Ano de yin a rɔda tɔk, me wɛ, Dagwi Darwey, ma vɔk reto.” 

29-30Bemât como ba sangal e ji bǔk mɛn pɔlɔ tyiimin, be bɛrɛng bemɛn. E tuk hê 

taama, como ya hwo, gyam na gwi gwo gaba, bemât comô BeIsrayɛl ba ga 
kana mɔbɔs BeSirya gu naga (100,000). Bwang bemât comô Sirya ba tele, ba 
toyo vɔk e Afɛk, ko vwarâ jwâ-pomo mo gwa gaba e ra yɛn gu kuru baba na vɛ 
bataama (27,000), gwa ngugut hɛn, gwa mɔbɔs hɛn. Bɛn-Hadat arɔng a tele, a 
wɔ̀ dal e Afɛk, a lɛrɛ hɛ e ji duk e bâk lɔ. 

31Bemât badu mɛ ba yang ɛ, “Wot a wok, begwɔ̀m Israyɛl ba sé mwishish. Yaga 

ano, tik, wot a tɛ̀sɛ becɛ̌k berugû sesin, na wot a rɔgɔs berawit mot, na wot a to 
tɛ̀ rǐk e tɔ̀ mot, na wot a wɔ̀ na gbɔng gwɔ̀m Israyɛl, gyeng rɔ̌, ê tik o kwen.” 

32Yɛn a hwo tɔrɔ hɛn na becɛk berugu sesin, yɛn a tɛ̀ rik e tɔ̀ mɛn, yɛn a wɔ́ mɛ 

na Ahap, ko yɛn a yang ɛ, “Sam mō Bɛn-Hadat e ra won na hwo, na hwo tik ɛ 
kwen.” Ahap a rangal hɛn, a ye, “Bɛn-Hadat o a rɔngɔl kwen a? Yɛ a sé gwa 
hom gwɔ̀m.” 

33Jeng de bemât fwôm Bɛn-Hadat ba wok pyɛ de Ahap a hanat, yɛn a ye 

dedung ba toyo a yɛ, ba ye, “Ey, yin tanga Bɛn-Hadat, yin a sé begwa.” Ahap a 
ye, “Ci in, jut in hɛ, na yin a vey mɛ.” Jeng de Bɛn-Hadat a nusu vey, ko Ahap 
a yang ɛ, a tut e ra kyɛkyɛ̂ dwa mɛ. 

34Bɛn-Hadat a ye, “Ma rɔda toyo a Israyɛl na bapomo de da hom á kana sey ɛ 

yi na da mō. Ko ma rɔda nɔng o kwɔ̂n rɛsɛl pyɛ́ e Damaskus, tyɛng sede remo 
de da hom á kana vɔk e Samariya.” Ahap a yang ɛ, ka sede a ra ano, ko a rɔda 
hala hɛ, a kyè washak. Bama mo, yɛn a wuna hɛn na sira sangâl netyang. Ahap 
kwong a hala hɛ, a kyè. 

Zarap Dagwi a ha a Ahap hâ tabâk Dagwi 

35E jeng yane, Dagwi Darwey a nɔ̂ng zarap hwak nu wɔgɔ, a yâng sa mɛ, a 

rusu hɛ, ko sa mɛ mo a kyɛ́ ɛ. 

36Ano kwong, zarap o a yang ɛ, “Hwà kyɛ́ o na raa hâ Dagwi Darwey a! Jeng 

de hwô sè kyè e gwong, gukum wa rɔda mɔrɔ hwo.” Jeng de sa mɛ mo a nusu, 
ko gukum wa vɛ̌ hwo e ra yɛ, wa mɔrɔ hɛ. 

37Zarap o a man na sa mo hwak, a yang ɛ, a rusu hɛ, ko sa mo a vɔk a dak ɛ, 

a mǎ hɛ. 

38Zarap o a rɔgɔs bayis mɛ na cɛk rugu, yaga na a bin doyo hɛ mɛ, yaga bê tɔk 

ɛ, ko a kyè a wɔ̀ tumal e vwarâ gwong, a sè gyeng Ahap de a rɔda kwey 
e hwomo. 

39Jeng de gbɔng gwɔ̀m a sè kwey, ko zarap o a moklo na gbɔng fwɔ, a yang ɛ, 

“À da, neken mō ne ros! Ma sè e tê tô como, ko mwat hwak a vɛ̌ vey na mwat 
de a vo e como mo na me, na me gyeng a yɛ hɛ. A yang me, ka sede mwat o 
a tele, ko ma rɔda tala na neken hom, kɛ mê tala hɛ dyam pyɛng kilo kuru batat 
na vɛ betungun (35). 

40Ko jeng de ma sè e de bûm fwom, mwat o a vɛ̌ hywit ɛ, ko a tele!” Ahap a 

yang ɛ, “Hwà yɛrɛ a to mō shɔt gyam!” 

41Remo-remo, mwat o a hwo pat cɛk rugu yane yi e bayis mɛ, ko gbɔng gwɔ̀m 

a vɛ̌ di, a sé hwak e ji bezarap Dagwi. 

42Zarap o a ye, “Dagwi Darwey a nɔng o redu, na hwo wey na Bɛn-Hadat, ko 

hwà hala hɛ, a kyè washak. Di, a remo hwà rɔda ku e to mɛ! Bemat mō ba rɔda 
kushu e tô bemat mɛ arɔng!” 

43Ko a yâng Ahap vwes, a toyo vɔk e Samariya na shom. 

1 Begwɔ̀m 21 
Bwî anap Nabɔt 

1Ahap, gbɔng gwɔ̀m Israyɛl, a vɔk lɔ gwɔ̀m hak e repomô Yɛzrɛɛl. Lɔ mo ha sé 

bagat na bwî anap Nabɔt, mwât Yɛzrɛɛl. 

2Tuhak, Ahap a yâng Nabɔt, “Nɔng me bwî anap mō gwomo de gwa sé bagat 

na majey lɔ hom, me simo mê turus ɛ hwonong. Mê nɔng o hwak de gwa dal 
gwɛ na nerat, kɛ hwô dal na simo, me sey, me tala hwo mwa dyām de hwà tɛ̀ a 
me ɛ.” 

3Nabɔt a toyo a yɛ, a ye, “Dagwi Darwey a ro mɛ! Bwi gwomo gwa sé nap hom. 

Ma rɔda nɔng o gwɛ wɛt.” 

4Ahap a wok ano, a vɛ̌ a yang ɛ vwes, yaga pyɛ de Nabɔt a ha a yɛ, ko a wok 

shom. A kyè vɔk e lɔ, a wɔ̀ dyɛng gup, a vɛ̌ kyɛ́ ɛ na re pyɛ́. 

5Hwā mɛ Yɛzrɛɛl a yel e ji mo, a di ɛ, a rangal hɛ, a ye, “Sɛ́ ya té ɛ? Yaga sɛ́ de 

hwà kyɛ́ o na re pyɛ́ ɛ?” 

6Rwas mɛ a toyo a yɛ, a ye, “Ma yâng Nabɔt a row a me bwî anap mɛ, kɛ me 

nɔng ɛ hwak de gwa dal gwane mo, ko a ró mɛ, a ye, ‘Ma rɔda nɔng o bwî anap 
hom wɛt!’ ” 

7Hwā mɛ a yang ɛ, “E hwo de hwà sé gbɔng gwɔ̀m Israyɛl wɛt a? Sogo, na hwo 

re pyɛ́. Hwo kwon lashe yey wɛt. Ma rɔda nɔng o bwî anap Nabɔt o!” 

8-10Yɛzɛbɛl a hwo jɛk bebok-berang vɔk na bemakuk tanga bemât nuyêl repomô 

Nabɔt. E ji mo, a jɛk ɛ ngan: “Mok in a bemât repomo mwa, be tik rê pyɛ́, be tula 
hɛn. Ko yin tɛ̀ Nabɔt e kwɔ̂n sangal rey, ko vey in na nèy gul neba. Tɛ̀ in nɛ, ne 
sangal, ko ne bɛrɛng hɛ, ne vɛ́sɛ bɔs e ra yɛ, ne tē, ‘Nabɔt a ga dusa Dagwi 
tanga Ahap’. E bama mo, pat in hɛ e majey, na be tó ɛ na beta, na be mɔrɔ hɛ.” 
A tɛ̀ vwɔ e tô Ahap, a rusu ɛ yɔbɔ̂ reto mɛ, ko a tomo bemât nuyel o na vɛ. 

11Bama de bemât nuyêl repomo ba sey bebok-berang o, yɛn a vɛ̌ ra tyɛng na 

pyɛ de ba jɛk ɛ. 

12Yɛn a mok a bemat wɔgɔ, be tik rê pyɛ́ tuk hane, be tula hɛn. Jeng de yɛn a 

ga man e de tula mo, yɛn a tɛ̀ Nabɔt e kwɔ̂n sangal rey. 

13Nèy gul neba nane na vey, na sangal, ne bɛrɛng Nabɔt. Na hwo vɛ́sɛ bɔs e ra 

yɛ, na tē, a ga dusa Dagwi tanga Ahap. Yaga ano, ba gang ɛ vɔk e majey vɔk 
e bamâ repomo, ba tó ɛ na beta, a pere wɔ ku. 

14E bama mo, ba tomo na ha vɔk na Yɛzɛbɛl wɔgɔ, ba ga tó Nabɔt na beta, a 

ga ku. 

15Remo-remo de a wok ha mo, a hwo ha a rwas mɛ, “A remo, wɔ̀ jut bwi gwomo 

de Nabɔt a ga ró mɛ nà row a hwo! A ga ku. Gwa ga tɛ́ ɛ mwo.” 

16Ahap a hwo sogo, a kyè wɔ jut bwî anap o, gwa tɛ́ ɛ mwɛ. 

17Dagwi Darwey a hwo yâng Eliya, zarap mɛ, 

18“Kyè wɔ na Ahap, gbɔng gwɔ̀m Israyɛl. Á wane a sé e ji bwî Nabɔt a remo, a 

sé jut gwɛ, gwo tɛ́ ɛ mwɛ. 

19Kyè wɔ̀ ha a yɛ, yang ɛ, me Dagwi Darwey, ma ye, ‘Hwà ga mɔrɔ Nabɔt, ko 

hwà sé jut pyɛ́ mɛ. Di, kwɔn de bevu ba lɛlɛ ɛ nemî Nabɔt, kwɔn a hemo de bevu 
ba rɔda ba lɛlɛ ɛ nemo arɔng!’ ” Jeng de Eliya a wɔ sɛ̀ ɛ, 

20Ahap a hwo yang ɛ, “À mwât repugu hom, hwà ga sɛ̀ me a?” Eliya a toyo a 

yɛ, a ye, “Ey. Di, hwà ga ye ngyɛ́k, na hwo ra pyɛ de Dagwi Darwey a ga kyɛ́ ɛ. 

21A remo, Dagwi Darwey a rɔda tɛ̀ gawey e ra hwo, a rɔda teshe na hwo ves. A 

rɔda mɔbɔs mwa beras na nèy mō bewen e cang mō, besam tanga nèy lɔ. 

22A rɔda tala lɔ mō mwa hwiri tyɛng sede remo de ba ra na belɔ Yɛrɔbɔwam 

tanga yɛ Baasha. Hwà ga tɛ̀ a Dagwi Darwey shom sizɔng yi na banɛn mō, na 
hwo to tɛ̀ BeIsrayɛl mwa be ra banɛn. 

23Ko di, Dagwi Darwey a to ha e ra Yɛzɛbɛl, bevu ba rɔda ba re banama mɛ 

e vwâ repomô Yɛzrɛɛl. 

24Kawɛ mwât lɔ mō de a ku e ji repomo, bevu ba rɔda re, ko vemo de ba ku 

e hey, bejagawey ba rɔda re.” 

25Ey mwin, e ji bemat de ba ra neves e jey, vit a mwat de nemɛ na vey ne Ahap. 

Hwā mɛ Yɛzɛbɛl arɔng a gwɛsɛ a yɛ gap. 

26A kyɛ́ ɛ nà raa badu Dagwi Darwey. Pyɛ de ya dal mwa, a to re a pyɛ̂ sekwit 

fongol, tyɛng sede remo de BeAmɔr bà kana ragas, gyam na Dagwi Darwey a 
pat ɛn yi e ji vwel o, na a de nɔ̂ng BeIsrayɛl hɛ. 

27Jeng de Eliya a tala ha a Ahap, Ahap o a vɛ̌ hama berugu mɛ, ko a tɛ̀sɛ berugû 

sesin kayɛ jeng, turuk na gwi. A vɛ̌ bɛrɛng rishish yaga lashê yey, a to kyɛ́ ɛ pyɛ́ 
nà re arɔng. 

28E bamâ jeng yane, Dagwi Darwey a yâng Eliya, 

29“Hwà di Ahap de a sé lashe yey yaga pyɛ de a ga ra wɛt a? Ma rɔda teshe na 

belɔ mɛ, jeng de a sé rɔngɔl kwen wɛt. Ma rɔda gyeng, sɛ̌ hwey mɛ ha ba re 
negwɔm.” 

1 Begwɔ̀m 22 
Mikaya a yi na ha e ra Ahap yaga neves mɛ 

(2Neha 18:2-27) 

1BeIsrayɛl ba tɛ̀ neshey netat e ji sangâl netyang na BeSirya. 

2E shey hê tat o, Yɛhɔshafat, gbɔng gwɔ̀m Yuda, a wɔ̀ yâng Ahap, gbɔng gwɔ̀m 

Israyɛl show. 

3Ahap a hwo rangâl bemât badu mɛ wɔgɔ, yaga sɛ́ de yɛn a tɔk toyo na repomô 

Ramɔt e Gileyat yi na BeSirya wɛt arɛt? Yaga ra kana se remɛn. 

4E bama mo, a hwo rangâl Yɛhɔshafat, a ye, “Hwà rɔda sɛ̀ me, na wot wɔ hwo 

e ra BeSirya wɛt arɛt?” Yɛhɔshafat a hwo yang ɛ, “Ey, wot na hwo, wot a sé 
vining o, bemât como hom ba sé bemo, bedwa hom ba sé bemo arɔng. 

5Ko tik na wot tanga rangâl Dagwi Darwey e ngyen.” 

6Ahap a hwo tomo, be vey na bezarap mɛ sede naga benaas (400). A rangal 

hɛn, a ye, “Wot wɔ hwo e ra BeSirya e Ramɔt, kɛ wey ɛ?” Yɛn a yang ɛ, “Ey, ci! 
Dagwi Darwey a rɔda sɛlɛ hwo, na hwo di wɛng, hwo rɛ́ ɛn.” 

7Ko Yɛhɔshafat, yaga e simo, na a tɔk mwin, bê di wɛng, a yâng Ahap, “Zarap 

hwak a to sé womo de Dagwi Darwey a rɔda ha yi na yɛ wɛt a?” 

8Ahap a yang ɛ, “Ey, hwak a sé. Ko ma kyɛ́ me hɛ, yaga kayɛ jeng e tɔk ha a 

me hâ wɛng wɛt. Za mɛ à Mikaya Imla.” Yɛhɔshafat a yang ɛ, “Hwo ye ano wɛt, 
à gbɔng gwɔ̀m.” 

9Ahap kwong a tomo mwât fwom hwak, a wɔ yila Mikaya, na a vey ziri. 

10E jeng o, Ahap tanga Yɛhɔshafat de ba tɔrɔ hɛn na yɔ̀m negwɔm mɛn, yɛn a 

sè sangal e nekwɔn sangal mɛn e gazu bagat na rwi Samariya. Yɛn a sé wet 
betong na neha de bezarap ba sé ha a yɛn. 

11Zɛdɛkiya Kenaana a sè gwining e ji mɛn. A ga yong ngɛngɛ na dyam, a sé 

gbɔ, a tē, “À Ahap, Dagwi Darwey a ye ngan: ‘Hwà rɔda wɔ̀ hwo e ra BeSirya, 
ko ba rɔda tɔk di wɛng e ra hwo wɛt, tyɛng sede be tɔk di wɛng e ra mus de wa 
vɔk ngɛngɛ̂ dyam arɔng wɛt. Hwà rɔda wey na yɛn mwa hywiri!’ ” 

12Mwa bezarap o ba simo, Ahap a wɔ hwo e ra BeSirya e Ramɔt, ko yɛn a sira 

hɛn, Dagwi Darwey a rɔda sɛlɛ hɛ, na a re ɛn. 

13Tom de ba tomo, na a wɔ jut Mikaya, a hanat na yɛ, a ye, “Di, mwa bezarap 

ba ha a Ahap yɛgɛt yat. A sé naka na hwo arɔng hwo wɔ ha ano.” 

14Mikaya a yang ɛ, “Ma sé sira me na Dagwi Darwey, ma rɔda ha pyɛ de ê ha 

a me zɔng!” 

15Jeng de Mikaya a wɔ̀ wul na Ahap, Ahap o a rangal hɛ, a ye, “À Mikaya, wot 

wɔ hwo e ra BeSirya e Ramɔt a?” Mikaya a toyo a yɛ, a ye, “Ey, ci, hwà rɔda di 
wɛng! Dagwi Darwey a rɔda sɛlɛ hwo e ra yɛn.” 

16Ahap a hanat, a ye, “À Mikaya, zang ala de ma rɔda yang o, hwo ha a me 

tsak o zɔng, jeng de hwó ha e ji rezâ Dagwi Darwey ɛ?” 

17Mikaya a yang ɛ, “E ji negwi-ywey, ma di bemât comô Israyɛl ba shara hɛn 

shǎm e rahwol sede vyēl de vit a lwêk yɛ. Ko Dagwi Darwey a ye, ‘Di, bemât 
comô Israyɛl de vit a hɛn à mwât nuyel. Tik na yɛn a toyo hɛn vɔk e lɔ yaang 
zɔng.’ ” 

18Ahap a hwo doyo wɔ na Yɛhɔshafat, a yang ɛ, “Má ga sè na ha a hwo, yɛ 

e mok a me gawey a?” 

19Mikaya a to yang ɛ, “Wok hâ Dagwi Darwey hemo! Ma to di Dagwi Darwey a 

sé sangal e gwofwa negwɔm mɛ, kayɛ pyɛ cen e ji lagwi ya rɔnɔ hɛ. 

20Dagwi Darwey a rangal, ‘E wa de ê tɔk wɔ kwɛlɛng Ahap, na a wɔ e Ramɔt 

e kwɔn de bê wɔ mɔrɔ hɛ arɛt?’ Cak ya ye pyɛ cak, ko cak ya ye pyɛ cak detu. 

21Ko gabik hak ha yi, ha yâng Dagwi Darwey, ‘Ma rɔda wɔ kwɛlɛng hɛ!’ Dagwi 

Darwey a rangal hɛ, a ye, ‘E rɛ̌ de hwà rɔda ra ɛ?’ 

22Ha ye, ‘Ma rɔda tɛ̀ bezarap mɛ, be vɛ́sɛ a yɛ bɔs!’ Dagwi Darwey a yang ɛ, 

‘Ey, a jam ano! Ci, na hwo wɔ̀ ra ano!’ ” 

23Mikaya a yâng gbɔng gwɔ̀m, “Pyɛ mo ya té tyɛng ano. Di, Dagwi Darwey a tɛ̀ 

bezarap mō, be vɛ́sɛ a hwo ɛ bɔs, ko mwin, a ga yong ɛ̀, gawey hê hwo e ra 
hwo!” 

24Zɛdɛkiya a hwo sogo, a kyè wɔ na Mikaya, a vɛ̌ rusu hɛ e rwanang. A yang ɛ, 

“E rɛ̌ de Dagwi Darwey a tik nà ha na me, na a vey ha na hwo ɛ?” 

25Mikaya a toyo a yɛ, a yang ɛ, “Hwà rɔda di pyɛ mo tuk de hwà rɔda tele wɔ 

lɛrɛ hwo e ji duk e zɔrɔk lɔ hak.” 

26Ahap a nɔng nu, be vo Mikaya, be kyè mɛ, na be tɛ̀ ɛ e vwɔ̂ sɔ mɛ Yowash 

tanga Amɔn, gwɔmna Samariya. 

27Be ha a yɛn, be tɛ̀ ɛ e ji duk ngyang, na be nɔngɔs hɛ kekpam-tuk tanga kenshi 

zɔng, sɛ̌ jeng de yɛ a ba toyo tyang e ngyen! 

28Mikaya a yang ɛ, “Ka sede hwà ba toyo tyang, ko sɛ̌ Dagwi Darwey a ha yi na 

me wɛt.” Ko a yâng bemat de ba tula hɛn, “Yin ye bam a ha hom wɛt!” 

Ahap a ku e Ramɔt 

29Ahap, gbɔng gwɔ̀m Israyɛl, tanga Yɛhɔshafat gbɔng gwɔ̀m Yuda, ba hwɔlɔ a 

bemât como mɛn gwong vɔk e de como e Ramɔt e Gileyat. 

30Gyam na yɛn a sogo vɔk e de como mo, Ahap a ha a sa mɛ Yɛhɔshafat, a ye, 

“Ma rɔda doyo me, na me tɛ́ me sede gwining e ji bemât como, ko hwô tɔrɔ hwo 
na yɔ̀m negwɔm mō.” Ano de Ahap a doyo hɛ, a tɔrɔ hɛ na pyɛ̂ como zɔng, ba 
kyè vɔk e de como mo. 

31Gbɔng gwɔ̀m Sirya a ga kana nɔ̂ng bemât nuyel bekyɛkyɛ̂ bedwa como mɛ 

kuru batat na vɛ beba (32) nu, yɛn a kwon ra mwat hwak wɛt, sɛ̌ gbɔng gwɔ̀m 
Israyɛl. 

32Yaga ano, jeng de yɛn a di Yɛhɔshafat, yɛn a bare, a sé gbɔng gwɔ̀m Israyɛl, 

ko yɛn a doyo, na be hwo e ra yɛ. Ko jeng de a pɛl sekun, 

33yɛn a pere wɔ̀ tɔk, a sé gbɔng gwɔ̀m Israyɛl wɛt, yɛn a tik nà hwo e ra yɛ. 

34Ko mwât comô Sirya hwak a ta kwet kpɛɛ zɔng, ko kwet o gwa kwey e tê pyɛ̂ 

comô Ahap, gwa wɔ toro hɛ. A hanat, “Ba ga mǎ me!” A yâng mwât hwɔlɔ̂ kyɛkyɛ̂ 
dwa mɛ, a pat ɛ yi e kwɔn o. 

35Jeng yane, como mo ya fes. Ba gyepes Ahap e ji kyɛkyɛ mɛ, e bɛrɛng 

BeSirya. Nemi mɛ na lusha hɛ, na kyiri jî kyɛkyɛ mo, ko nahywegelek, a ku. 

36Jeng de gwi gwa sé kyè wɔ gaba, bemât nuyel comô BeIsrayɛl ba tɛ̀, be mok, 

be tē, “Kawɛ mwat a toyo vɔk e bak vwel mɛ na pomo mɛ!” 

37Ano de Gbɔng Gwɔ̀m Ahap, a ku. Ba jut revin mɛ wɔ e Samariya, ba lɛrɛ rɛ 

e hwomo. 

38Ba kus kyɛkyɛ̂ dwâ como mɛ e didêng Samariya, ko bevu ba lɛlɛ nemi mɛ, 

bedebeves be kurus hɛn e kwɔn o arɔng, tyɛng sede remo de Dagwi Darwey a 
ga kana ha. 

39Bwang pyɛ́ de Ahap a ra, mwa na lɔ gwɔ̀m de a lɔk, na a to tɔrɔ hɛ̄ na yìn gbin 

de ba tsep, tanga bapomo de a dul na bejwâ-pomo, ba jɛk yɛ e Bwok-basa Pyɛ̂ 
Bare yê Begwɔ̀m Israyɛl. 

40Jeng de Ahap, gbɔng gwɔ̀m Israyɛl, a ku, ba lɛrɛ hɛ, ko hwey mɛ Amasiya a 

re negwɔm e to mɛ. 

Yɛhɔshafat a re negwɔm Yuda 
(2Neha 20:31—21:1) 

41Yɛhɔshafat Asa a hwo re negwɔm Yuda e shey hê naas de Ahap a sè re 

negwɔm Israyɛl. 

42A vɔk neshey kuru batat na nɛ netungun (35), ko a re negwɔm o yi 

e Yɛrusalɛm neshey kuru baba na nɛ netungun (25). Dē mɛ Azuba a sè hwông 
Shilhi. 

43A ra pyɛ́ de ya jam a Dagwi Darwey, sede remo de da mɛ, Asa, a kana ra. Ko 

a ka gangas nekwɔn sekwit wɛt, yaga ano, bemat ba re nuyel, be ragas sekwit, 
be nása ɛ nenɔrɔ̂ yas mɛn. 

44Yɛhɔshafat a sè sangâl netyang na gbɔng gwɔ̀m Israyɛl. 

45Bwang pyɛ́ de Yɛhɔshafat a ra, mwa na cōmo de a to tanga wɛng de a bɛrɛng, 

ba jɛk yɛ e Bwok-basa Pyɛ̂ Bare yê Begwɔ̀m Yuda. 

46A ro bwang bejwang bemat, beras na beha, vemo de bà ragas tomong ves 

e nekwɔn sekwit, vemo de da mɛ, Asa, a kana tɛt ɛ. 

47E jeng o, vwêl Ɛdɔm ha kana vɔk gwɔ̀m wɛt, ko ba vɔk mwât bɛrɛng hɛn zɔng. 

48Yɛhɔshafat a tɛ̀, be yong begbɔng bedwa-nshi, na be wɔ hashe a yɛ dyam 

shinang e vwêl Ofir. Ko ba ka ra fwom o wɛt, yaga gwogul gwa kwɔrɔs vɛ bagat 
na Ɛziyɔn-Gɛbɛr. 

49Amasiya, gbɔng gwɔ̀m Israyɛl, a nɔng bemât fwôm, bedwa-nshi mɛ, na be ra 

fwom tanga vê Yɛhɔshafat, ko a kyɛ́ ɛ. 

50Yɛhɔshafat a ku, ba lɛrɛ hɛ e sak begwɔ̀m e Repomô Davit, ko hwey mɛ 

Yɛhɔram a re negwɔm e to mɛ. 

Ahaziya a re negwɔm Israyɛl 

51Ahaziya Ahap a hwo re negwɔm Israyɛl e shey hê kuru na hɛ taama de 

Yɛhɔshafat a sè re negwɔm Yuda, ko a re negwɔm o yi e Samariya neshey 
neba. 

52A ra banɛn e nuyel Dagwi Darwey, yaga a raa negwɔn neves da mɛ tanga 

neng mɛ, na ne Yɛrɔbɔwam de a tɛ̀ BeIsrayɛl, be ra banɛn. 

53A re a Baal fongol, a tɛ̀ shôm Dagwi Darwey, Dagwî Israyɛl ya sogo, tyɛng 

sede remo de da mɛ à ra. 

2 Begwɔ̀m 
2 Begwɔ̀m 1 

Eliya a wɔ hwo Ahaziya 

1Bama rekû Ahap, gbɔng gwɔ̀m Israyɛl, bemât sevwêl Mowap ba kyɛ́ ɛn nà raa 

Israyɛl. 

2-3Tuhak, Ahaziya, gbɔng gwɔ̀m Israyɛl, a gaba yi e ragyip duk lɔ gwɔ̀m mɛ 

e Samariya, a pere wɔ mǎ hɛ ding-ding. A tomo betom mɛ behak, na be wɔ 
e Ɛkrɔn, repomô BeFilisti. A ha a yɛn, be wɔ rangal a yɛ Baal-Zɛbup, ci 
repomo mo, na a bin tɔk, kɛ gyeng a rɔda tɛ̀ tyɛng, kɛ e rɛ̌ ow. Ko tom-lagwî 
Dagwi Darwey a nɔ̂ng Eliya, zarap Dagwi, yi e Tishbe nu, na a wɔ man na 
betom Ahaziya, na a bin rangal hɛn wɔgɔ, “Vit a Dagwi e Israyɛl, de yin ê wɔ 
rangâl Baal-Zɛbup, ci Ɛkrɔn arɛt? 

4Ha in a gbɔng gwɔ̀m wɔgɔ, Dagwi Darwey a ye, a rɔda sogo yi e gwat 

gwomo mo wɛt, a rɔda ku ɛ!” Eliya a ra pyɛ de Dagwi Darwey a ha a yɛ. 

5Jeng de betom gbɔng gwɔ̀m ba toyo vɔk na yɛ, a hwo rangal hɛn, a ye, “Ala 

de yin a toyo hin ɛ?” 

6Yɛn a toyo a yɛ, ba ye, “Wot a man na mwat de a ha a wot, wot toyo vɔk na 

gbɔng gwɔ̀m de a tomo hot, na wot ha a yɛ ngan: ‘Dagwi Darwey a ye: Vit à 
Dagwi e Israyɛl de hwà tomo, be wɔ rangal a hwo yi na Baal-Zɛbup, ci 
Ɛkrɔn arɛt? Yaga ano, hwà rɔda sogo yi e gwat o wɛt, hwà rɔda ku ɛ.’ ” 

7Ahaziya a rangal hɛn, a ye, “Mwat o a sé e rɛ̌?” 

8Yɛn a yang ɛ, “Mwat o a tɛ̀ rugu na bahwô yas, a rɔgɔs gyindî rehwo e rawit 

mɛ.” Ahaziya a ye, “A sé e Eliya à wane!” 

9Ko a hwo tomo mwât nuyel como na bemât como kuru batungun, na be wɔ jut 

Eliya. Yɛn a pom ba sɛ̀ ɛ, a sé sangal e raku hwak, ko mwât nuyel a yang ɛ, “À 
mwât Dagwi, gbɔng gwɔ̀m a ye, hwo gyirik, var a wot!” 

10Eliya a toyo a yɛ, a ye, “Ka sede ma sé mwât Dagwi, Dagwi a tɛ̀ kya, he gyirik 

yi e lagwi, na he re o tanga bemat mō!” Remo-remo, kya ha gyirik yi e lagwi, ha 
re mwât nuyel como mo tanga bemat mɛ mwa. 

11Ahaziya a to tomo mwât nuyel o hwak tanga bemat behak kuru batungun, na 

be wɔ̀ jut Eliya. Mwât nuyel a yang ɛ, “À mwât Dagwi, gbɔng gwɔ̀m a ye, hwo 
gyirik remo-remo! Var a wot!” 

12Eliya a yang ɛ, “Ka sede ma sé mwât Dagwi, tik na kya he gyirik yi e lagwi, na 

he re o tanga bemat mō!” Remo-remo, Dagwi a tɛ̀ kya ha gyirik yi e lagwi, ha re 
ɛn mwa. 

13Ahaziya a to tomo mwât nuyel o hwak tanga bemat kuru batungun. Yɛ kwong 

a tut vɔk e raku mo, a di Eliya, a gaba guduruk e ra bakwot mɛ, a ra won na yɛ, 

a ye, “À mwât Dagwi, gabɔk wɛt, tosho reyɔm hom tanga bemat hom! Tik ot 
beken. 

14Kya ha ga re bemât nuyel como vane beba, ba ga wey tanga bemat mɛn. 

Gabɔk, tosho reyɔm hom.” 

15Tom-lagwi wo Dagwi Darwey a yâng Eliya, “Gyirik tanga yɛ, hwo kwon wok 

bengyip wɛt.” Ano kwong, Eliya a gyirik tanga yɛ, yɛn a kyè wɔ na gbɔng gwɔ̀m. 

16Jeng de ba pom, Eliya a yâng Ahaziya, “Di, Dagwi Darwey a ye: Vit a Dagwi 

e Israyɛl de hwà tomo, be wɔ rangal a hwo yi na Baal-Zɛbup, ci Ɛkrɔn arɛt? 
Yaga ano, hwà rɔda sogo yi e gwat o wɛt, hwà rɔda ku ɛ.” 

17Ahaziya a ku tyɛng na ha de Dagwi Darwey a ha e nû Eliya. A kana vɔk 

hwey wɛt, yaga ano, gwà mɛ Yɔram a re negwɔm e to mɛ. A hwo re negwɔm o 
e shey hê neba de Yɛhɔram Yɛhɔshafat a sè re negwɔm Yuda. 

18Bwang pyɛ́ de Ahaziya a ra, ba jɛk yɛ e Bwok-basâ Pyɛ̂ Bare yê Begwɔ̀m 

Israyɛl. 

2 Begwɔ̀m 2 
Dagwi a jut Eliya vɔk e lagwi 

1Jeng ya vey bagat de Dagwi Darwey a rɔda jut Eliya e ji gul sombabos vɔk 

e lagwi. Eliya tanga Elisha ba kaba gwong yi e Gilgal. 

2Jeng de yɛn a sé kyè e gwong, Eliya a hwo yâng Elisha, “Sangal e ngamo, 

Dagwi Darwey a tomo me wɔ e Bet-Ɛl.” Ko Elisha a yang ɛ, “Ma sira a hwo, 
sede remo de Dagwi Darwey a sé kwen, ko sede remo de hwà sé kwen arɔng, 
ma rɔda hala hwo wɛt.” Ano kwong, yɛn a kyè vɔk e Bet-Ɛl o. 

3Regyɛng bezarap de ra sé sangal e hwomo, ra wɔ̀ rangâl Elisha, ra ye, “Hwà 

tɔk, Dagwi Darwey a rɔda jut dalɔ mō yi na hwo yunung a?” A ye, “Ey, ma tɔk. 
Sǎ hin yuu!” 

4Eliya a to yâng Elisha, “A remo, sangal e ngamo, Dagwi Darwey a tomo mɛ wɔ 

e Yeriko.” Ko Elisha a ye, “Ma sira a hwo, sede remo de Dagwi Darwey a sé 
kwen, ko sede remo de hwà sé kwen arɔng, ma rɔda hala hwo wɛt.” Ano kwong, 
yɛn a kyè vɔk e Yeriko mo. 

5Regyɛng bezarap de ra sé sangal e hwomo, ra wɔ rangâl Elisha, ra ye, “Hwà 

tɔk, Dagwi Darwey a rɔda jut dalɔ mo yi na hwo yunung a?” A ye, “Ey, ma tɔk. 
Sǎ hin yuu!” 

6Eliya a to yâng Elisha hê netat, “A remo, sangal e ngamo, Dagwi Darwey a 

tomo me wɔ e Rɔt Yɔrdan.” Ko Elisha a ye, “Ma sira a hwo, sede remo de Dagwi 
Darwey a sé kwen, ko sede remo de hwà sé kwen arɔng, ma rɔda hala 
hwo wɛt.” Ano kwong, yɛn a re nuyel na kwɛngɛl o. 

7Bezarap Dagwi behak kuru batungun ba raa hɛn yi e Yeriko vɔk e Yɔrdan o. 

Eliya na Elisha ba hwo tumal e vwarâ rɔt o, ko bezarap o ba tumal shan yi na 
yɛn. 

8Eliya a hwo pat gworugu mɛ, a ngyisi gwɛ, ko a rusu nshî rɔt o na gwɛ. Nshi mo 

na gas ɛn zang ba, ko yɛ tanga Elisha ba ye dɔ vɔk e gura gworo e ra vwel 
hwogot. 

9E hwomo, Eliya a yâng Elisha, “Ha a me pyɛ de ma rɔda ra a hwo, gyam na 

be jut me yi na hwo.” Elisha a yang ɛ, “Gwɛ̌ a me numo hak hê reto de hwà vɔk, 
na me bin jut fwom mō.” 

10Eliya a yang ɛ, “Pyɛ de hwà rangal o, ya sé negbang, na me yang o ey. Hwà 

rɔda sɛ̀, ka sede hwà di, jeng de ba sé jut me yi e ngamo na hwo. Ko ka ano wɛt, 
hwà rɔda sɛ̀ wɛt.” 

11Jeng de yɛn a sé kyè be rɔ̌ ha, ko ras, kyɛkyɛ de bedwâ kya ba sé hwɔlɔ wa 

yel e tē mɛn, ko gûl sombabos gwa vɛ̌ jut Eliya vɔk e lagwi! 

12Elisha a di, ko a hwo mok, a sé yishi Eliya, a tē, “À da hom! À da hom! Wo dûl 

BeIsrayɛl!” Jeng de a tɔk to di Eliya wɛt, a hamta gworugu mɛ bebak o beba 
yaga lashê yey. 

13E bama mo, a jut gworugû Eliya de gwa ga gaba, a toyo hɛ, a wɔ tumal 

e rekwogôm Rɔt Yɔrdan. 

14A rusu nshi na gwɛ, a ye, “Dagwi Darwey, Dagwî Eliya, a wɛ̌ arɛt?” Ko nshi mo 

na gas ɛn zang ba, ko a ye dɔ vɔk e gura gworo. 

15Jeng de bezarap kuru batungun yi e Yeriko ba di ɛ, ko ba ye, “Elisha a sey 

retô Eliya!” Ba kyè wɔ man na yɛ, ba ye guduruk e nuyel mɛ, 

16ba ye, “Wot a vɔk bemat kuru batungun vê gap. Ka hwà simo, yɛn ê wɔ̀ jama 

a hwo dalɔ mō. Gyeng rɔ̌, Gabik Dagwi Darwey ha ga jut ɛ, ha wɔ tik ɛ e raku 
hwak kɛ e nɛk hwak ayi.” Elisha a yang ɛn, “Wey, yin kwon wɔ̀ wɛt.” 

17Ko yɛn a shonong e ra yɛ, ko a de simo a yɛn, a tik ɛn, ba kyè. Yɛn a tomo 

bemat kuru batungun, ba wɔ́ ba kyě jama hɛ, ba tɛ̀ nepɔlɔ netat, ko ba ka sɛ̀ 
ɛ wɛt. 

18Bama mo, yɛn a toyo vey na Elisha, á rɔngɔl e Yeriko. Yɛ kwong a hwo yang 

ɛn, “Má ga sè nà ha a yin, yin kwon wɔ wɛt a?” 

Elisha a tɛ̀ nshi neves na tɛ́ ɛn nerat. 

19Bemat behak yi e Yeriko ba wɔ na Elisha, ba ye, “À da, sede remo de hwà 

tɔk, repomo remo ra sé rat. Ko nshî sɔ̂ rɛ na de sé neves, ko ne to paa a beha 
nèy e nejim.” 

20Elisha a yang ɛn, “Jut in kwɛt pwas, ko yin tɛ̀ nevwashe, na yin vey a me mɛ.” 

Yɛn a vey mɛ, 

21ko a wɔ e kwɔ̂n lwel nshi mo, a shusha ɛ nevwashe mo e ji nɛ. Ko a ye, “Pyɛ 

de Dagwi Darwey a ha a yet ngan: ‘Ma sé tɛ̀ nshi nemo ne tɛ́ ɛn nerat, na rɔda 
to vey na rekû mwat hwak kɛ nê paa nèy yi e nejim wɛt.’ ” 

22Ko mwin nshi nane na tɛ́ ɛn nerat vey e jeng yemo, tyɛng na pyɛ de Elisha a 

ha. 

23Elisha a hala Yeriko vɔk e Bet-Ɛl. E gwong gwane, nèy bewen nehak na nusu 

yi e ji repomo, na shɛgɛsh hɛ, na gbɔ, na tē, “À hwo mwât pɔf, nusu yi e ngamo! 
À hwo mwât pɔf, nusu yi e ngamo!” 

24Elisha a doyo, a bɛɛ nɛ ting, ko a tɛ̀ gawey e ra nɛ na rezâ Dagwi Darwey. 

Bèguna ngyama cak beba ba nusu yi e ji rehwot ba hama nèy kuru banaas na 
nɛ neba yi e ji nɛ cɛk o, cɛk o. 

25Elisha a re nuyel, a kyè vɔk e Raku Karmɛl, ko e bamâ jeng, a toyo hɛ vɔk 

e Samariya. 

2 Begwɔ̀m 3 
Yɔram a re negwɔm Israyɛl 

1Yɔram Ahap a hwo re negwɔm Israyɛl e shey hê kuru na hɛ rwit de Yɛhɔshafat 

a re negwɔm Yuda. A re negwɔm o yi e Samariya neshey kuru na nɛ neba. 

2A ra banɛn e nuyel Dagwi Darwey bɛs, ko a de wul da mɛ na neng mɛ wɛt, 

yaga a gangas pyɛ̂ sekwit de da mɛ a kana lɔk, na a re a Baal ɛ fongol. 

3Mwa ano, a ra tyɛng na Yɛrɔbɔwam Nebat de à tɛ̀, BeIsrayɛl ba ra banɛn. 

Gbɔng Gwɔ̀m Mowap a sogo a gbɔng gwɔ̀m Israyɛl na nehywɛ 

4Mesha, gbɔng gwɔ̀m Mowap, á sè e vwɔ̂ gbɔng gwɔ̀m Israyɛl neshey pyak. 

Mesha a vɔk tyimit, a talsa gbɔng gwɔ̀m Israyɛl pyɛ́ de ba tɛ̀ a yɛ, a talsa hɛ na 
tyimit gu naga rining (100,000), a to nɔngɔs hɛ setôt beturuk gu naga. 

5Ko jeng de Ahap a ga ku, Mesha a kyɛ́ ɛ nà raa Israyɛl. 

6Ano kwong, Yɔram a hala Samariya, a tula bagyɛng bemât comô Israyɛl mwa. 

7A tomo na ha vɔk na Gbɔng Gwɔ̀m Yɛhɔshafat, a yang ɛ, “Gbɔng gwɔ̀m Mowap 

a ga sogo a me nehywɛ. Hwà rɔda wuna hwo na me, na wot wɔ man gey na 
yɛ arɛt?” Yɛhɔshafat a toyo a yɛ, a ye, “Ma simo. Wot na hwo, wot a sé vining o, 
bemât como hom ba sé bemo, bedwa hom ba sé bemo arɔng. 

8Ko gwɛ̌ gwong de wot ê kwey ɛ vɔk e de como mo ɛ?” Yɔram a ye, “Wot a rɔda 

kwey e gwông bak hêy Ɛdɔm.” 

9Ano kwong, yɛ tanga Yɛhɔshafat ba yong ɛn, ba nusu. E gwong o, gbɔng 

gwɔ̀m Ɛdɔm a dop ɛ e yɛn. Bama de ba kyè pɔlɔ taama, nshi na radɛ a yɛn, vit 
a ninde na tɛt ɛ yaga bemat kɛ yas. 

10Yɔram a tɛ̀ sekun, a ye, “Yēe kúwòo! Dagwi Darwey a yishi hot begwɔ̀m betat 

vemo, na a bin nára hot e vwɔ̂ BeMowap!” 

11Yɛhɔshafat a rangal, a ye, “Zarap Dagwi hwak a sé e ngamo de wot ê rangâl 

Dagwi Darwey yi na yɛ a?” Mwât nuyel comô Yɔram a toyo na ha, a ye, “Elisha 
Shafat a sé e ngamo. A kana sè mwât sɛlɛ̂ Eliya.” 

12Yɛhɔshafat a ye, “E yɛ a mwat de ê tɔk ha a wot pyɛ de Dagwi Darwey e simo 

wot a ra.” Ano kwong, yɛn begwɔ̀m betat ba wɔ́ na Elisha. 

13Elisha a yâng gbɔng gwɔ̀m Israyɛl, “Yaga sɛ́ de ma rɔda sɛlɛ hwo ɛ? Kyè wɔ 

rangâl bezarap de da mō tanga de mō ba kana rangsal hɛn!” Yɔram a toyo na 
ha, a ye, “Wey, a sé e Dagwi Darwey de e yishi hot begwɔ̀m betat vemo, na a 
bin nára hot e vwɔ̂ gbɔng gwɔ̀m Mowap.” 

14Elisha a yang ɛ, “Ma sira me na Dagwi Darwey, Da Jêy Mwa, de me ra a yɛ 

fwom, pyɛ hom ya yang se na hwo wɛt, ka sede ma di nerêy sa mō Yɛhɔshafat, 
gbɔng gwɔ̀m Yuda wɛt! 

15A remo, tik na yin vey a me na mwât râ lwɛlɛ na yòm.” Jeng de mwât ra yom o 

a sé ra lwɛlɛ, ko Dagwi Darwey a nɔ̂ng Elisha ha, 

16a ye, “Pyɛ ma yet de Dagwi Darwey a ye, ‘Kás in bepǒl e rɔt hwogot hemo mo. 

17Yin ê ka di rwak kɛ gul wɛt, ko mwa ano, rɔt o ha rɔda sila na nshi, ko yin na 

yas min mwa yin a rɔda sɔ nshi shɛrɛk.’ ” 

18Elisha a re nuyel, a ye, “Pyɛ yemo ya sé negbang na Dagwi Darwey wɛt. A 

rɔda to nɔng in wɛng e ra BeMowap arɔng! 

19Yin a rɔda re bapomo mɛn barat o, mwa na vemo de ba rɔnɔ na bejwâ-pomo. 

Yin a rɔda tow mwa cɔ́gɔt marâ nèy mɛn, yin a rɔda to bangas mwa lel nshi 
mɛn, ko yin ê lashe cāp mɛn, yin a rɔda tula ɛ beta e ra yɛ.” 

20Ko mwin, nusu hwol nagasi, tyɛng e jeng nása nɔrɔ̂ yas de be yɛt vɔk na 

Dagwi, nshi na hwo tele vey yi e bak Ɛdɔm, nà vɛ̌ kyiri vwel o mwa. 

21Jeng de BeMowap ba kana wok wɔgɔ, begbɔng begwɔ̀m betat ba ga wuna 

bato mɛn, na be vey hwo e ra yɛn, yɛn a vɛ̌ rini mwa beras, na bemakuk na 
bewen, ba hashe pyɛ̂ como, ba wɔ tula hɛn e yɛnɛ̂ vwel mɛn. 

22Jeng de yɛn a sogo, e het à gasi e zang-gwi, jeng de gwi gwa sé nɛp e ra 

nshi, ha tɛ̀ nshi mo na senge sede nemi. 

23Yɛn a tē, “Di, nemi a nane!” Yɛn a bare, begwɔ̀m vane betat ba ga ra yol, ba 

mɔbɔs bato mɛn, ko yɛn a ye, “Tik wot wɔ hashe pyɛ́ de ba hala e bǔk como 
mɛn!” 

24Ko jeng de yɛn a wɔ wul bǔk mɛn o, BeIsrayɛl ba wɔ hwo e ra BeMowap o, 

ba ró ɛn, ba raa hɛn vɔk e ji vwel mɛn, ba mɔbɔs, 

25ko ba lashe bapomo mɛn. Sede remo de ba sé kweres cāp mɛn ryat o, kawɛ 

mwat a bomo ɛ gwofwa e ra cap o, ba pere wɔ bang cāp o na beta, ba to bangas 
lel nshi, ko ba tow cɔ́gɔt de ye mara nèy. E yɛnɛ mo, ba de tik ɛ gbɔng repomo 
rining zɔng, rɛ a Kir-Hareset, ko bemât begazit ba gwɔrɔ rɛ, na be hwo e ra rɛ. 

26Jeng de gbɔng gwɔ̀m Mowap a tɔk, como mo ye kyè wɔ dal gap mɛ, a vɛ̌ jut 

bemât comô bewal naga betaama, a ye ngyɛ́k, na a bin wɔ nusu mɛ e tê bemât 
comô gbɔng gwɔ̀m Ɛdɔm, ko a wɔ radɛ hɛ. 

27Ano kwong, a jut hwey kinat mɛ hemo de ha yang re negwɔm e to mɛ, ko a 

nára hɛ vɔk na ci BeMowap e ra jwa de ba gwɔrɔ mɛ pomo sede nɔrɔ̂ yas de 
be yɛt. Pyɛ yane ya tɛ̀ BeIsrayɛl ba tɛ̀ bengyip sizɔng, ko yɛn a toyo hɛn na 
bama yi e gbɔng repomo mo, yɛn a toyo vɔk e vwel mɛn. 

2 Begwɔ̀m 4 
Elisha a sɛlɛ kuma 

1Jeng cak, kuma hwak e ji bezarap Dagwi a wɔ́ na Elisha, a yang ɛ, “À da, rwas 

hom a ga ku, ko hwà tɔk, yɛ a kana sè mwât sâp Dagwi. Di, mwat hwak de a 
rangal hɛ badu a ga vey, e simo na a jut nèy hom bewen beba, na be wɔ tɛ́ ɛn 
besam mɛ e tô dyām o.” 

2Elisha a rangal hɛ, a ye, “E sɛ́ de hwo simo na me ra a hwo ɛ? Há a me, e sɛ́ 

de hwà vɔk e lɔ mō ɛ?” Hwā mo a yang ɛ, “Ma ka vɔk pyɛ cak wɛt sɛ̌ kefus něy 
pwat kesɛl o zɔng.” 

3Elisha a yang ɛ, “Kyè wɔ lolo bètus behak yi na beha vwara mō, de vit a něy 

e ji mo, jama vɛ pyak na hwo vey mɛ. 

4Tik na hwo tanga nèy mō yin a yel e ji duk, bang in rwi, ko yin tɛrɛ něy o e ji 

kawɛ mo, ko yin a tikis e bak gwining, sɛ̌ ba tala hɛn mwa.” 

5Hwā mo a kyè, ko jeng de a tula befus něy o, a yel e ji lɔ mɛ tanga nèy mɛ mo, 

yɛn a bang rwi, ko a hwo tɛrɛ něy nane yi e ji kefus kane e ji betus o, nèy mɛ na 
sé nɔngɔs hɛ betus o. 

6Jeng de a sila bètus o, a hwo yâng hwey o hak, “Nɔng me fus o hwak”, ko ha 

yang ɛ, “Vit à hwak.” Něy o na vɛ̌ ne ye jɛ̌t. 

7Hwā mo a hwo wɔ na Elisha, na a rangal hɛ pyɛ de a rɔda ra na něy o. Elisha 

a yang ɛ, a kyè a wɔ rɛsɛl nɛ, na a tala mɛ mwat de e rangal hɛ badu mo. Bwang 
dyām o gwa rɔda pɔl, na yɛ a re mɛ pyɛ́ tanga nèy mɛ, na be dal mɛ. 

Elisha tanga derwey hwak e Shunɛm 

8E jeng cak, Elisha a wɔ e repomô Shunɛm. E hwomo, derwey hwak a sé ɛ, a 

hwo rini hɛ pyɛ́. Yi e jeng yane, kayɛ jeng de a wɔ e hwomo, e reres pyɛ́ e lɔ 
mɛ. 

9Hwā mo a hwo yâng rwas mɛ, “Ma tɔk mwat womo de e vɛsɛ e ngamo a sé 

mwât Dagwi mwin. 

10Tik na wot a lɔk a yɛ keduk e ra tɛt mwot, wot tɛ̀ ɛ gwat, na gât sangal, na 

ketebut, tanga kywa-kya arɔng, na yɛ a sangal ɛ kayɛ jeng de a vey e ngamo 
na wot.” Ko yɛn a ra ano. 

11Tuhak, Elisha a to toyo vey e Shunɛm, a tut vɔk e duk mɛ mo na a pɔnglɔ. 

12A hwo yâng mwât fwom mɛ Gɛhazi, a yila a yɛ delɔ mo. Delɔ mo a vey, a 

tumal e jey. 

13Elisha a yâng Gɛhazi a rangal hɛ pyɛ de ba rɔda ra a yɛ, yaga nedirik nane 

de a jut e ra yɛn. Gyeng rɔ̌ e simo me wɔ a yɛ na gbɔng gwɔ̀m kɛ mwât nuyêl 
bemât como, na me ha há rat yaga yɛ arɛt? Hwā mo a hwo ye, “Ma vɔk pyɛ́. 
Kayɛ pyɛ de me simo ma rɔda sɛ̀ na bemat hom.” 

14Elisha a rangâl Gɛhazi, a ye, “Ko sɛ̌ yiyɛ pyɛ de mê ra a yɛ ɛ?” Gɛhazi a toyo 

a yɛ, a ye, “Di, a vɔk hwey wen wɛt, ko rwas mɛ a ga vey ɛ mwakuk.” 

15Elisha a yang ɛ, a yâng delɔ mo a vey bagat. A hwo vey, a tumal e rwi duk. 

16Elisha a yang ɛ, “Di, jeng ano nak, hwà rɔda bɔt hwey mō.” Hwā mo a ye, “Áa 

àa! Gabɔk à da, hwà sé mwât Dagwi. Hwo kwon ra a me bɔs wɛt.” 

17Ko pyɛ de Elisha a ga kana ha ya té, e nû shey het, hwā mo a hwo tɔ hwey 

wen o. 

18Bamâ neshey nehak e jeng hywɛp, wen o a nusu e majey nagasi, na a wɔ sɛ̀ 

da mɛ de a sé e hwiri tanga bemât fwom e de bwal. 

19Hák! Hwey ha hwo dak sekun vɔk na da mɛ, ha tē, “Rato hom! Rato hom!” Da 

mɛ a hwo yâng mwât fwom hwak a jut hwey o wɔ mɛ na neng hɛ. 

20Mwât fwom o a wut hɛ vɔk na neng hɛ. Neng o a hwo bɔt hɛ vɔk e tê-gwi, ko 

hwey o ha de ku. 

21A hwo jut hɛ, a tút mɛ vɔk e duk Elisha, a lasha hɛ e ra gwat, a tik ɛ hɛ, a nusu, 

a bang rwi mo. 

22Ano, a yila rwas mɛ, a yang ɛ, “Tomo a me mwât fwom hwak na gùna madung. 

Me kyè wɔ na mwât Dagwi e Raku Karmɛl, na me to toyo ziri.” 

23Dalɔ mɛ a rangal hɛ, a ye, “Yaga sɛ́ de hwo kyè wɔ na yɛ yunung ɛ? Yunung 

a sé Tuk Wusal kɛ Nzem Pwɛl Pwas wɛt.” Hwā mo a ye, “Hwo sap wɛt.” 

24Bama mo, ba tɛ̀ a yɛ ɛ nerwey tanga wap e madung o. A hwo yâng mwât 

fwom o, a ró a yɛ wɛ ziri, a kwon tɛt vwɔ wɛt, sɛ̌ a ha a yɛ. 

25A nusu, a kyè vɔk e Raku Karmɛl e kwɔn de Elisha e sangal ɛ. Elisha a di ɛ 

jeng de a sè rɔngɔl yikyik tyɔng vey pom. A hwo yâng mwât fwom mɛ Gɛhazi, 
“Di, hwā yi e Shunɛm a sé kyè vey. 

26Kyè ziri, na hwo man na yɛ. Rangal hɛ kayɛ pyɛ ya sé tyang arɛt? Rwas mɛ 

tanga hwey mɛ ba sé tyang arɛt?” Gɛhazi a wɔ, ko hwā mo a yang ɛ, kayɛ pyɛ 
ya sé gyat. 

27Ko jeng de a pom e ra raku na Elisha, a gaba e cât bol mɛ, a vo bol o. Gɛhazi 

a simo na a gangta hɛ, ko Elisha a yang ɛ, “Tik ɛ zɔng. Hwà di, a sé e ji lashê 
yey wɛt arɛt? Ko Dagwi Darwey a ka dura a me pyɛ cak wɛt.” 

28Hwā mo a hwo yang ɛ, “À da, ma kana rangal hwo, me simo hwey wen arɛt? 

Wey! Ma ha a hwo, hwo tɛ̀ a me ɛ yêy hwey wɛt.” 

29Jeng de Elisha a wok ano, a hwo doyo vɔk na Gɛhazi, a yang ɛ, “Yong o, jut 

gwɛlɛ hom, kyè mɛ ziri. Ka mwat hwak a kyul o, hwo toyo a yɛ na kyul o wɛt, 
hwo kyul mwat hwak arɔng wɛt. Kwey cik wɔ e lɔ mo, tɛ̀ gwele hom e ra bayis 
hwey o.” Gɛhazi mo a kyè. 

30Ko hwā mo a yâng Elisha, “Ma sira a hwo, sede remo de Dagwi Darwey a sé 

kwen, ko sede remo de hwà sé kwen arɔng, wot ê kyè tanga hwo zɔng, ma rɔda 
hala hwo wɛt!” Ano kwong, a raa hɛ. 

31Gɛhazi a tanga wɔ wul. A vɔk gwelê Elisha e vwɔ mɛ, a wɔ tik gwɛ e ra bayîs 

revîn hwey o, ko vit a nesong de na dura neken nê toyo. Ko a hwo toyo wɔ man 
na Elisha, a ha a yɛ, rebêk hwey o ha ka dura sene wɛt. 

32Jeng de Elisha a pom e lɔ mo, a yel e ji duk mɛ yɛ nju mɛ, a di revîn hwey o 

e dyɛngɛ e ra gwat mɛ. 

33A bang rwi, ko a ra won na Dagwi Darwey. 

34E bama mo, a dyɛng e ra hɛ, a tɛ̀ nu mɛ e ra nû hɛ, bayis mɛ e ra vê hɛ, vɔ mɛ 

e ra vɔ hɛ. Sede remo de a nára hɛ́ e ra hɛ, rebek hwey o ha hwo ye mɔɔ. 

35Elisha a sogo, a wɔ ko a toyo e ji duk o, a to dyɛng, a nára hɛ́ e ra hwey o. 

Wen o a hwo tē cìhôw, a vo dyɛ̀ng zang taama, ko a wunta bayis mɛ. 

36Elisha a yila Gɛhazi, a yang ɛ a yila dê hwey o. Jeng de dê hwey o a yel, a 

yang ɛ, “Hwey mo a hemo.” 

37A gaba e cât bol Elisha, a vɛ̌ jut hwey mɛ, a nusu mɛ. 

Elisha a yong tɛ̀rɛ na be de re 

38E jeng cak de jey ya hworok mwa vwel o, Elisha a to wɛrɛ e Gilgal. Tuhak, a 

sé basa a regyɛng bezarap Dagwi, ko a ha a mwât fwom mɛ, a tɛ̀ gwogbɔng 
gworwey e kya, na a kyé a yɛn mɛ tɛ̀rɛ. 

39Hwak e ji mɛn a hwo nusu, na a wɔ̀ jama sehwonong. A wɔ̀ sɛ̀ pyɛ cak sede 

nèy cɔ, a vos nèy o pyak e gey. A vɛ hɛ mɛ, a yɛt, a tɛ̀ e rwey e ji tɛrɛ mo, ko vit 
a mwat de a ka tɔk yerê pyɛ mo. 

40Ba gas a bemat tɛrɛ mo e neshǐ na be re. Ko remo-remo de yɛn a wok wɛ, yɛn 

a hwo tɛ̀ sekun vɔk na Elisha, ba ye, “Nedɔm na sé e ji mo!” Ba tɔk re wɛ wɛt. 

41Elisha a ye, be vey a yɛ na nemuk. A tɛ̀ nɛ e rwey o, ko a ye, be gas tɛrɛ mo. 

Yɛn a re wɛ, vit à pyɛ de ya té. 

Elisha a nɔ̂ng bemat naga pyɛ̂ re 

42E jeng o cak, mwat hwak a vey yi e Baal-Shalisha, a vɔk a Elisha bagat kpam-

tuk kuru baba de ba yong na baale pwas tanga batô alkama de ba mɛsɛng yɛt 
vɛ. Elisha a yâng mwât fwom mɛ, a nɔ̂ng regyɛng bezarap Dagwi pyɛ́ mo, na 
be re. 

43Ko a toyo a yɛ, a ye, “Pyɛ́ yemo ya rɔda vey a bemat naga wɛt.” Elisha a toyo 

a yɛ, a ye, “Nɔng ɛn, be re, yaga Dagwi Darwey a ye, ba rɔda re, ko bwang o 
gwô pɔl.” 

44Ano kwong, mwât fwom o a gas a yɛn, sede remo de Dagwi Darwey a ha. 

Yɛn mwa ba re, ba siris, ko bwang o gwa pɔl. 

2 Begwɔ̀m 5 
Ba tɛ̀ Naaman tyang 

1Mwât nuyel bemât comô Sirya, ba tang ɛ à Naaman. Yi na yɛ de Dagwi Darwey 

a tɛsɛ BeSirya ba bɛrɛng wɛng. Yaga ano, gbɔng gwɔ̀m Sirya a nɔngɔs hɛ nerey 
tyɔng wɛt. A sè gbɔng suga, ko a de vɔk rɔ ves hê rehwô rebek kē. 

2E jeng cak de BeSirya ba kana wɔ̂ jugu e vwêl BeIsrayɛl, ba vo ɛ̀ kehwong 

kehak, kemo de ka tɛ́ ɛ hwông fwôm hwâ Naaman. 

3Tuhak, hwong o a hwo yâng delɔ mɛ, “Káa! Ka dara mot a yang wɔ na zarap 

Dagwi de a sé sangal e Samariya, ka a yang tɛ̀ ɛ tyang yi e rɔ hemo.” Hwā mo 
a ha a rwas mɛ. 

4Jeng de Naaman a wok ha hane, a vɛ̌ wɔ̀ ha a gbɔng gwɔ̀m pyɛ de hwong o a 

ha. 

5Gbɔng gwɔ̀m a yang ɛ, “Ci e hwomo! Mê nɔng o bwok-rwang vɔk na gbɔng 

gwɔ̀m Israyɛl.” Naaman kwong a hwo sogô wɔ, a vɔk ɛ dyam pyɛng nedirik o 
sede kilo naga betat (300), na dyam shinang kilo kuru batyiimin tanga bègbɔng 
berugu kuru. 

6A to vɔk ɛ bwok-rwang de gbɔng gwɔ̀m a jɛk. Pyɛ de ba jɛk e ji bwok-rwang o 

a yemo ngan: “Ma sé tomo na bwok-rwang gwomo, na me dura a hwo mɛ mwat 
hom Naaman. Me simo na hwo tɛ̀ ɛ tyang yi e rɔ hemo.” 

7Jeng de gbɔng gwɔ̀m Israyɛl a basa bwok-rwang o, a vɛ̌ hama gworugu mɛ 

yaga lashê yey, a ye, “Ma sé Dagwi a? Ma vɔk retô reku tanga neken a? Yaga 
sɛ́ de gbɔng gwɔ̀m Sirya a rɔda ye, me tɛ̀ mwat womo tyang ɛ? Di in, a sé jama 
me na yol.” 

8Jeng de Elisha mwât Dagwi, a wok pyɛ de ya té, a hwo tomo wɔ na gbɔng 

gwɔ̀m, a yang ɛ, “Yaga sɛ́ de hwà lashe yey ɛ? Tomo mwat o vey na me, yaga 
na a tɔk, ba vɔk zarap Dagwi e ji Israyɛl.” 



624 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

9Ano kwong, Naaman a wɔ́ na bedwa tanga bekyɛkyɛ̂ bedwa mɛ, a wɔ̀ tumal 

e rwi lɔ Elisha. 

10Elisha a hwo tomo mwât fwom mɛ, a wɔ̀ ha a yɛ, a wɔ̀ ye pyɔp, a kus ɛ e Rɔt 

Yɔrdan zang taama, na a bin tɛ́ ɛ tyang gyat yi e serɔ mɛ mo. 

11Ko Naaman a vɛ̌ vo shom, a ye, “Me tē, kɛ gyeng a rɔda nusu a tumal, a ríp 

vwɔ mɛ e ra kwɔ̂n rɔ mo, na a ra won na Dagwi Darwey, Dagwi mɛ, na a tɛ̀ me 
tyang. 

12Hane zɔng wɛt. Nshî bègwɔrɔt Abana tanga Parfer e Damaskus na dal mwa 

nshî vwêl Israyɛl wɛt a? Ka ma yang kus me e hwomo na me tɛ̀ tyang wɛt arɛt?” 

13Ko bemat mɛ ba wɔ́ na yɛ, ba yang ɛ, “À da, ka zarap Dagwi o a yang ha a 

hwo, hwo ra pyɛ negbang cak, hwà yang ra wɛt arɛt? A remo, yaga sɛ́ de hwô 
tɔk yel e nshi mo na hwo kus o, sede remo de a ha, na hwo tɛ̀ tyang wɛt ɛ?” 

14Ano kwong, Naaman a yel e ji Rɔt Yɔrdan, a ye ɛ̀ pyɔp zang taama tyɛng na 

pyɛ de Elisha a ha. Ko a vɛ̌ tɛ̀ tyang, rebek mɛ ra tɛ́ ɛ hyul-hyul sede rebêk 
hwey. 

15A toyo vɔk na Elisha tanga mwa bemat mɛ, a tumal e nuyel mɛ, a ye, “A remo, 

ma tɔk vit a Dagwi hwak e neyɛnɛ̂ jey mwa sɛ̌ Dagwi wo Israyɛl. Gabɔk, à da, 
sey nɔrɔ het de ma vey mɛ.” 

16Ko Elisha a toyo a yɛ, a ye, “Me sap Dagwi Darwey de a sé kwen, ko ma sira 

me, ma rɔda sey nɔrɔ hak wɛt.” Naaman a shonong e ra yɛ, ko Elisha a kyɛ́ ɛ. 

17Naaman kwong a ye, “Ka sede hwô sey nɔrɔ hom wɛt, ko tik na me vɛ fongol 

yi e ngamo de bedwa-madung beba be tɔk jut, na me vɔk wɔ e lɔ. Yi e remo 
vɔk e nuyel, ma rɔda to nára nɔrɔ̂ yas de be yɛt kɛ nɔrɔ de be rangas burang 
vɔk na ci cak wɛt, sɛ̌ Dagwi Darwey nju mɛ zɔng. 

18Ko me tɛ̀ e yey, Dagwi Darwey a rɔda hala a me: Jeng de ma wɔ̀ kyɔk gbɔng 

gwɔ̀m hom e duk re fongôl Rimɔn, yɛ ci Sirya, na a bin re a yɛ fongol, e ye yìk 
e ra me. Tik na Dagwi Darwey a hala a me, jeng de mê ye ngyuk arɔng.” 

19Elisha a yang ɛ, “Kyè tyang!” Ko Naaman a hwo vo gwong, a kyè. Bama de a 

ga kyè tyɔng zɔng, 

20Gɛhazi, mwât fwôm Elisha, a ye e yey mɛ, “Sɛ̌ dalɔ hom a ga tik Naaman a 

kyè na pyɛ́ mɛ vit à tala pyɛ cak a! A yang sè naka, ka a sey pyɛ́ de WoSirya 
wane a nɔng ɛ. Ma sira me na Dagwi Darwey de a sé kwen ma rɔda tele, me 
raa hɛ, na me wɔ̀ sey pyɛ́ cak yi na yɛ.” 

21A hwo dopɛ e Naaman. Jeng de Naaman o a doyo, a di bama, a di mwat hwak 

a sé tele, e raa hɛn, a hwo gyirik yi e ra kyɛkyɛ̂ dwa mɛ, na a man na yɛ. A 
rangal hɛ, a ye, “Ala ɛ?” 

22Gɛhazi a ye, “Vit à pyɛ. A sé e dalɔ hom de a tomo me, na me vey ha a hwo 

wɔgɔ, remo-remo bewen beba bekɛnɛt ba sé vey a yɛ yi e berakû Ɛfrayim. Ba 
sɛ bezarap. Yaga ano, e simo ka hwo nɔng ɛn dyam pyɛng kilo kuru batat tanga 
begbɔng berugu beba.” 

23Naaman a yang ɛ, “Gabɔk, sey dyam pyɛng kilo kuru batyiimin.” A shonong 

mɛ e ra yɛ, ko a rɔgɔs a yɛ e ji bedap beba. A to nɔng ɛ berugu beba, ko a tomo 
mɛ bemât fwom mɛ beba, ba wɔ kyɔk ɛ mɛ, yɛn a kwey e yêl Gɛhazi. 

24Jeng de yɛn a wɔ wul rahwol e rwi yel e repomo mo, Gɛhazi a jut pyɛ́ mo, a 

yel mɛ e lɔ. Ko a tɛ̀ bemât fwôm Naaman e gwong, ba kyè. 

25A toyo hɛ vɔk e ji lɔ, ko Elisha a hwo rangal hɛ, a yi e gwa arɛt? A toyo a yɛ, 

a ye, “À da, ma ka wɔ́ e kwɔn hak wɛt.” 

26Ko Elisha a ye, “Hwà tɔk, ma sè e ji gabik tanga hwo jeng de mwat o a gyirik 

yi e ra kyɛkyɛ̂ dwa mɛ, na a man na hwo wɛt a? Di, jeng yemo ya sé ye serês 
dyām na berugu, kɛ bɛ̌ pat, na anap, kɛ vyēl na berɔndɔng kɛ besam wɛt. 

27A remo kwong, rɔ̂ Naaman ha rɔda toyo e ra hwo, hwo tanga cáng mō. Yin a 

rɔda vɔk hɛ gbak-gbak.” Jeng de Gɛhazi a sè nusu, rɔ mo ha kaba hɛ, bek mɛ 
ha pere fosok hɛ. 

2 Begwɔ̀m 6 
Elisha a tɛ̀ tyem ya nusu tǎlu e ra nshi 

1Tuhak, regyɛng bezarap de Elisha a sè mwât nuyel rɛ ra tosho a yɛ wɔgɔ, kwɔn 

de ba sangal ɛ ha radɛ a yɛn. 

2Yɛn a rangal hɛ, a simo a yɛn, na be wɔ̀ lɔk kwɔ̂n sangal e vwâ Rɔt Yɔrdan. 

Kawɛ e ji mɛn a vɔk ɛ cɔgɔt, na a lɔk mɛ kwɔn o. Elisha a yang ɛn, “A sé naka. 
Ci in.” 

3Hwak e ji mɛn a shonong e ra yɛ, na a wɔ́ tanga yɛn, ko a simo. 

4A kyè tanga yɛn. Jeng de yɛn a wɔ wul Rɔt Yɔrdan, ba hwo tow cɔ́gɔt. 

5Jeng de hwak e ji yɛn a sé tow cɔgɔt o, remo-remo celes tyem mɛ ya ye fɔ́ng, 

ya gaba e ji nshi. A pɛl sekun, a ye “Yɛ́ɛ! Mê ra sɛ́, à da ɛ? Ma ra wôn tyem o.” 

6Elisha a hwo yang ɛ, “Kwɔn a hɛ de ya gaba ɛ?” Mwat o a dura a yɛ kwɔn o, 

ko Elisha a kwɔrɔ lâng cɔgɔt, a bomo e ji nshi mo, ko ya pere wɔ̀ tɛ̀ celes tyem o 
ya nusu tǎlu e ra nshi. 

7A nɔ̂ng mwat o nu, a ye ngyuk na a jut yɛ. 

Elisha a vo bemât Sirya 

8Gbɔng gwɔ̀m Sirya a sè tô como na Israyɛl. A ra badu na bemât nuyêl como 

mɛ, ko a nɔng ɛn nu, na be wɔ̀ tɛ̀ bǔk como e kwɔn hak. 

9Ko Elisha, mwât Dagwi, a tomo a gbɔng gwɔ̀m Israyɛl na ha wɔgɔ, a tē naka, 

a kwon wɔ e kwɔn hane wɛt, yaga BeSirya ba sé e waba e hwomo. 

10Ano kwong, gbɔng gwɔ̀m Israyɛl a tomo a bemat mɛ de ba sangal e kwɔn de 

mwât Dagwi a ha a yɛ, be bɛrɛng nekanang. Pyɛ́ yane ya té zang pyak. 

11Gbɔng gwɔ̀m Sirya a tɛ̀ shom e ra pyɛ́ mo. A hwo yila bemât nuyel mɛ ko a 

rangal hɛn, a ye, “E wa e ji min de a sé e bak gbɔng gwɔ̀m Israyɛl arɛt?” 

12Hwak e ji bemat o a toyo a yɛ, a ye, “Neken mō ne ros, vit a hwak e ji mot à 

da. A sé e Elisha, zarap Dagwi, de e há a gbɔng gwɔ̀m Israyɛl mwa pyɛ́ mo, 
mwa na pyɛ́ de hwó ha yaang e ji duk ji mo mō.” 

13Gbɔng gwɔ̀m Sirya a ye, be jama a yɛ kwɔn de Elisha e sangal ɛ, na a tomo, 

be wɔ̀ vo ɛ. Jeng de ba ha a yɛ, Elisha a sé e Dɔtan, 

14a tomo gbɔng regyɛng bemat na bedwa tanga bekyɛkyɛ bedwâ como, ko yɛn 

a wɔ̀ wul repomo mo naturuk, yɛn a rɔnɔ rɛ. 

15Jeng de mwât fwôm Elisha a tulu bop nagasi, a nusu e majey, a vɛ̌ di bemât 

comô Sirya na bedwa tanga bekyɛkyɛ̂ bedwa como ba rɔnɔ repomo mo. A toyo 
vɔk na Elisha, a pɛl sekun, a ye, “Yaa kukuuk! Wot ê ra e rɛ̌ ɛ?” 

16Elisha a yang ɛ, “Hwo kwon vow wɛt! Bemat de ba sé tanga wot ba dal 

bemɛn o na nepyak.” 

17A ra won na Dagwi Darwey, na a wunta bayîs wen o, na a di. Dagwi Darwey 

a wok won mɛ, ko wen o a di rahwol o wa sila na bedwâ kya tanga bekyɛkyɛ̂ 
comô kya ba rɔnɔ hɛn. 

18Jeng de BeSirya ba hwo ɛn, Elisha a ra won, a ra won na Dagwi Darwey, na 

a tɛ̀, a bemat o nebǒk. Ko Dagwi Darwey a tɛ̀ ba tɛ́ ɛn bebók. 

19Elisha a hwo wɔ na yɛn, a ha a yɛn wɔgɔ, yɛn a dun gwong o, ko yɛn a sé 

e repomo duk o. A to yang ɛn, “Raa hin me. Mê wɔ kyɔk in e kwɔ̂n mwat de yin 
e jama mo.” Ko a kyè na yɛn, a wɔ yel mɛ e ji gbɔng repomô Samariya. 

20Ras de yɛn a yel e ji repomo mo, Elisha a to ra won na Dagwi Darwey, na a 

wunta a BeSirya mo bayis. Dagwi Darwey a wok won mɛ, a wunta bayis mɛn, 
ko yɛn a di, yɛn a sé e ji repomô Samariya. 

21Jeng de Gbɔng gwɔ̀m Israyɛl a di BeSirya mo, a rangâl Elisha, a ye, “À da, 

me mɔbɔs hɛn a?” 

22Elisha a yang ɛ, “Wey! Ka a ka sé bemât como de hwà vos ɛn e de tô como, 

ko hwô tɔk mɔbɔs hɛn wɛt. Nɔng ɛn pyɛ̂ re tanga nshi na be sɔ, na hwo tɛ̀ ɛn 
e gwong, na be toyo vɔk na gbɔng gwɔ̀m mɛn.” 

23Ano kwong, gbɔng gwɔ̀m Israyɛl a yong a yɛn gbɔng nzem pyɛ́, ba re, ba sɔ. 

E bama mo, a tɛ̀ ɛn e gwong, ba toyo vɔk na gbɔng gwɔ̀m Sirya. Yi e jeng yane, 
ba tik vɛ́sɛ jugu e vwêl Israyɛl. 

Ba rɔnɔ repomô Samariya na como 

24E jeng cak, Bɛn-Hadat, gbɔng gwɔ̀m Sirya, a kyɔk mwa bemât como mɛ wɔ̂ 

como na sevwêl Israyɛl, ko yɛn a wɔ̀ rɔnɔ gbɔng repomô Samariya. 

25Yi ano, vyong ya hwo e ra gbɔng repomo mo tyɔng wɛt. Ko ba rɛsɛl ratô 

madung e nû shɛkɛl dyām pyɛng kuru rwit, ba rɛsɛl beving gumurus e kekyɔrɔk 
e nû shɛkɛl dyām pyɛng tyungun. 

26Gbɔng gwɔ̀m Israyɛl a sè kyě kyè e ra jwâ-pomo, ko hwā hwak a hwo pɛl 

sekun, a ye, “À da, neken mō ne ros! Sɛlɛ me!” 

27Gbɔng gwɔ̀m o a ye, “Ka sede Dagwi Darwey a sɛlɛ hwo wɛt, ko me, mê 

nɔng o sɛ́ ɛ? Ma vɔk alkama à, kɛ nshî anap arɛt?” Ko a rangal hɛ, a ye, 

28“E sé de ye bɔrɔk hwo ɛ?” Hwā mo a toyo a yɛ, a ye, “E nepɔlɔ de na kwey, 

hwà womo e ngamo a yang me, wot a re hwey hom, na wot ba nusu wot re mɛ 
het à gasi. 

29Ko wot a hwo kyé hwey hom, wot a re. Ko het à gasi, ma yang ɛ, yɛ a vey na 

mɛ, ko a ga wɔ lɛrɛ hwey o mɛ!” 

30Jeng de gbɔng gwɔ̀m a wok ha hane, a vɛ̌ hama gworugu mɛ yaga lashê yey. 

Sede remo de a tumal e ra jwâ-pomo mo, bemat ba di ɛ, a tɛ̀ berugû sesin e ji 
gworugu mɛ. 

31A moklo, a ye, “Tik na Dagwi a wey na me, ka sede ma pat tô Elisha Shafat 

gyam na gwi gwo gaba wɛt!” 

32Ano a tomo tom, a wɔ jut Elisha. E jeng o, Elisha a sè e ji lɔ mɛ tanga bemakuk 

repomo mo de ba wɔ̀ di ɛ. Gyam na tom gbɔng gwɔ̀m o a wɔ wul, Elisha a hwo 
yâng bemakuk o, “Di in, mwât mɔbɔs bemat wane a sé tomo mwat hwak, na a 
vey pat to hom. A remo, jeng de ê vey wul e ngamo, bang in rwi, yin kwon tik ɛ, 
a yel wɛt. Gbɔng gwɔ̀m o pyɛ mɛ a sé raa hɛ e bama.” 

33Jeng de a sè rɔngɔl nà yɛnɛ ha mo, gobok, gbɔng gwɔ̀m o a vɛ̌ pom, a ye, 

“E Dagwi Darwey de a vey na rezot remo e ra wot. Yaga sɛ́ de mê gyeng, sɛlɛ 
mɛ ɛ?” 

2 Begwɔ̀m 7 

1Elisha a hwo toyo na ha, a ye, “Wok in pyɛ de Dagwi Darwey a ye: Jeng ano 

nahwol, ba rɔda ba rɛsɛl pyɛ́ shɛrɛk e ngamo e Samariya, bê ba rɛsɛl nemuk 
alkama e bapêy masâ pyɛ́ e nû shɛkɛl gwining zɔng, ko bê rɛsɛl baale bapey 
baba e nû shɛkɛl gwining wo dyam pyɛng zɔng arɔng.” 

2Ko mwât nuyêl fwôm gwɔ̀m de a sè tanga yɛ a yâng Elisha, “Ka Dagwi Darwey 

a ka tomo na rwak yunung, pyɛ yane yê sang té wɛt!” Elisha a yang ɛ, “Hwô ba 
di na bayis mō, ko hwô ba tɛ̀ pyɛ́ mo e nu mō wɛt.” 

Bemât comô Sirya ba tele 

3Bemât rɔ̂ rehwô rebek ves behak benaas ba sè na sangal e bamâ rwi repomô 

Samariya, ba hwo yang bemɛn, “Yaga sɛ́ de wot e sangal e ngamo, na wot a 
wey ɛ zɔng arɛt? 

4Ka sede wot a yel e ji repomo, wot ê ka sɛ̀ pyɛ̂ re cak wɛt, ko wot ê kushu na 

vyong zɔng. Ko ka sede wot a sangal e ngamo, vyong yê vos ot arɔng. Nduga 
wot wɔ́ e bǔk comô BeSirya. Pyɛ de ya dal na neves, yɛ à be mɔbɔs hot, ko 
gyeng rɔ̌ bê tik ot beken e negya.” 

5Ano, jeng de jey ya hwo ye hywii, yɛn a wɔ́ e bǔk comô BeSirya, ko jeng de 

yɛn a wɔ wul e hwomo, yɛn a ka di mwat hwak gwining wɛt. 

6Darwey a ga tɛ̀, BeSirya ba wok wus hak sede gbɔng regyɛng bemât como ra 

sé kyè vey na bedwa tanga bekyɛkyɛ̂ bedwâ como. Bemât comô Sirya ba yâng 
bemɛn, “Di, gbɔng gwɔ̀m Israyɛl a ga wɔ yong ɛ̀ na begwɔ̀m BeHiti tanga vê 
BeMisra tanga bemât como mɛn, na be vey hwo e ra wot.” 

7Ano de ba vɛ̌ tele nawiri nane, na be wɔ̀ dal. Yɛn a hala bǔk, na bedwa tanga 

bemadung mɛn e hwomo, yɛn a hala kwɔn o, sede remo de ha sè ɛ. 

8Jeng de bemat vane benaas ba wɔ wul yɛnɛ̂ bǔk o, yɛn a yel e ji buk o hwak, 

ba sɛ̀ pyɛ́, ba re, ba sɔ. Ba to sɛ̀ dyam pyɛng na dyam shinang tanga berugu, 
ba kyè mɛ, ba wɔ lɛrɛ. Ba to toyo, ba yel e hwak à buk o, ba ra tyɛng ano. 

9Ko yɛn a hwo yâng bemɛn, “A sé naka na wot a ra ano wɛt. Yunung a sé tûk 

yɛgɛt yat, ko wot vɔk yɛ nju mot zɔng wɛt. Ka sede wot a gyeng sɛ̌ gasi, na wot 
de ha mɛ, wot a ga buru. Tik na wot wɔ a remo, na wot wɔ̀ há a lɔ gbɔng gwɔ̀m.” 

10Yɛn a toyo wɔ e Samariya, ba moklo, ba yila bemât gyêng rwi repomo, ba ye, 

“Wot a wɔ́ e bǔk comô BeSirya, ko wot a ka di mwat hwak wɛt, sɛ̌ bedwa tanga 
bemadung e hwomo e rɔgɔs zɔng! Bǔk o á vane ba sé ɛ e kwɔn o, sede remo 
de BeSirya mo ba hala ɛ vɛ.” 

11Bemât gyeng o ba tomo na ha mo, ba wɔ̀ ha e lɔ gbɔng gwɔ̀m. 

12Mwa ano de a rɔngɔl naturuk, ko gbɔng gwɔ̀m a sogo yi e ra gwat, a nusu, a 

ha a bemât badu mɛ, “Ma tɔk netsitsɛ̂ng BeSirya: Yɛn a tɔk, vyong ya sé 
e ngamo. Yaga ano, yɛn a wɔ̀ lɛrɛ hɛn e bak hey. Yɛn a bare, wot a rɔda nusu 
yi e ji repomo wɔ̀ jama pyɛ̂ re, ko yɛn a de vey hashe hot beken, na yɛn a yel 
e repomo mo.” 

13Hwak e ji bemât badu mɛ a ye, “Tik na wot a jut bedwa betungun e ji bedwa 

de ba rɔngɔl beken. Ka ba sangal e ngamo, ka bê kushu tanga bwang bemât 
repomo mo. Tik na wot a tomo bemat behak e ra bedwa mo, na be wɔ di pyɛ 
de ya té.” 

14Yɛn a kasa bemat behak, ko gbɔng gwɔ̀m a tomo hɛn na bekyɛkyɛ̂ bedwa 

beba, a ha a yɛn, be wɔ̀ bɛrɛng, na be tɔk pyɛ de ya té na bemât comô Sirya mo. 

15Bemat o ba kyè, ba wɔ̀ wul Rɔt Yɔrdan. Yɛn a kyě sɛsɛm pyɛ́ na berugu de 

BeSirya mo ba kyě bomos e gwong, ba halsa ɛ yɛ, jeng de ba sé tele. Bama mo, 
yɛn a toyo, ba vey ha a gbɔng gwɔ̀m. 

16Remo-remo, BeSamariya ba nusu gbuguruk wɔ e jey, na be wɔ hashê pyɛ́ 

e bǔk BeSirya mo. Ba sɛ̀ pyɛ́ polos, ba rɛsɛl nemuk alkama e kepey masâ pyɛ́ 
e nû shɛkɛl gwining zɔng, na baale bapey baba e nû shɛkɛl gwining zɔng arɔng, 
tyɛng sede remo de Dagwi Darwey a ga ha. 

17Gbɔng gwɔ̀m a ga kana tɛ̀ rwi repomo mo e vwɔ̂ mwât nuyêl fwom mɛ de a 

sé tanga yɛ. Ko jeng de bemat ba sé gwogbugurûk lalâ pyɛ́, ba bɔrɔs hɛ, ko a 
pere wɔ̀ ku, tyɛng na ha de Elisha a ga kana ha, jeng de gbɔng gwɔ̀m á wɔ́ na 
yɛ. 

18Elisha á kana ha a gbɔng gwɔ̀m wɔgɔ, e jeng yane e gwot à hwol, ba rɔda ba 

rɛsɛl baale bapey baba e nû shɛkɛl gwining zɔng, na nemuk alkama e bapey 
masâ pyɛ́ e nû shɛkɛl gwining wo dyam pyɛng zɔng arɔng. 

19Ko mwât nuyêl fwôm gwɔ̀m mɛ mo a kana ye, ka Dagwi Darwey a ka tomo 

na rwak yunung, pyɛ yane yê sang té wɛt. Ko Elisha á kana yang ɛ, “Hwô ba di 
na bayis mō, ko hwô ba tɛ̀ pyɛ́ mo e nu mō wɛt.” 

20Pyɛ mo ya té na yɛ tyɛng ano. Bemat ba bɔrɔs hɛ e rwi repomo, ko a pere wɔ̀ 

ku. 

2 Begwɔ̀m 8 
Darwêy Shunɛm a toyo 

1Elisha á kana ha a hwā de á kana shina hwey mɛ yi e reku wɔgɔ, Dagwi 

Darwey a rɔda ro na rwak e vwel neshey netaama. Yaga ano, tik na yɛ tanga 
belɔ mɛ be sogo, be tik vwel o vɔk e vwel hak. 

2Hwā mo a raa ha mɛ, a vɛ̌ sogo tanga belɔ mɛ vɔk e vwêl BeFilisti neshey 

netaama mo. 

3E bamâ neshey netaama mo, a toyo vɔk e vwêl Israyɛl, a pere wɔ na gbɔng 

gwɔ̀m, na a rangal be toyo a yɛ na lɔ mɛ tanga cāp mɛ. 

4Gbɔng gwɔ̀m, á sè ha na Gɛhazi, mwât fwôm Elisha. Á sè simo na a tɔk mwa 

pyɛ̂ bes de Elisha a ragas. 

5Jeng de Gɛhazi a sè rɔngɔl e de há a yɛ rehâ shinâ revîn hwey yi e reku, ko 

hwā mo a pom, a hwo tɛ̀ sesîn pyɛ́ mɛ na gbɔng gwɔ̀m o. Gɛhazi a hwo yâng 
gbɔng gwɔ̀m, “Neken mo ne ros! Hwā ma womo mwa na hwey o de Elisha a 
shina hɛ yi e reku!” 

6Gbɔng gwɔ̀m a rangsal hɛ pyɛ de ya té, ko hwā mo a toyo a yɛ na ha, a ye, 

“Ey, ha de Gɛhazi a ha ha sé mwin.” Ano gbɔng gwɔ̀m o a hwo yila mwât nuyêl 
fwom mɛ hwak, a yang ɛ, a toyo a hwā mo na mwa pyɛ́ de ya sé myɛ, mwa 

tanga nepyak pyɛ́ de ba sɛ̀ e cāp mɛ yê neshey netaama, jeng de á sè vit 
e sevwel o. 

Hazayɛl a mɔrɔ gbɔng gwɔ̀m Sirya 

7Elisha a kyè vɔk e Damaskus, gbɔng repomô Sirya. E jeng o, Gbɔng Gwɔ̀m 

Bɛn-Hadat á sè ro hɛ. Jeng de ba ha a gbɔng gwɔ̀m o wɔgɔ, mwât Dagwi a sé 
e hwomo, 

8a yâng Hazayɛl a jut nenɔrɔ wɔ mɛ na mwât Dagwi o, na a rangal a yɛ Dagwi 

Darwey wɔgɔ, rɔ de a sé royo hɛ, ê tɛ̀ tyang kɛ e rɛ̌ arɛt? 

9Ano Hazayɛl a hwo lap a bemaryat kuru banaas pyɛ́ ryat o yerê yê Damaskus, 

a vo mɛ gwong vɔk na Elisha. Jeng de a wɔ̀ sɛ̀ ɛ, a tumal, a yang ɛ, “Hwey mō 
Bɛn-Hadat, gbɔng gwɔ̀m Sirya a tomo mɛ vey rangal hwo wɔgɔ, serɔ de a sé 
royo hɛ, ê tɛ̀ tyang kɛ e rɛ̌ arɛt?” 

10Elisha a toyo a yɛ, a ye, “Wɔ̀ ha a yɛ wɔgɔ, a rɔda tɛ̀ tyang. Ko Dagwi Darwey 

a ga dura a me, a rɔda ku.” 

11Elisha a bɛrɛng hɛ ting sɛ̌ a pere wɔ wok kyen. Bama mo, Elisha a hwo bomo 

nemwishil. 

12Hazayɛl a rangal hɛ, a ye, “À da, hwo tosho sɛ́ ɛ?” Elisha a yang ɛ, “Ma tɔk 

rezot de hwà rɔda nɔng BeIsrayɛl. Hwô dak kya e nekwɔn dal mɛn, hwô to 
mɔbɔs bebot bemat mɛn. Hwô rusu nèy mɛn e vwel, ko hwô to vugus beha mɛn 
de ba vɔk nejim.” 

13Hazayɛl a rangal hɛ “E rɛ̌ de mê sɛ̀ reto rane ano ɛ? Me ma sé mwat hwak e ji 

bemat wɛt ɛ?” Elisha a yang ɛ, “Dagwi Darwey a ga dura a me, hwà rɔda se 
gbɔng gwɔ̀m Sirya.” 

14Hazayɛl a toyo wɔ na dâ fwom mɛ, de a rangal hɛ pyɛ de Elisha a ha a yɛ. 

Hazayɛl a toyo a yɛ wɔgɔ, ê tɛ̀ tyang. 

15Ko nusu hwol, a jut gworugû banga, a sing gwɛ na nshi, ko a bang mɛ bayîs 

gbɔng gwɔ̀m o sɛ̌ a vɛ̌ ku. Ko Hazayɛl a tut e ra gwofwa negwɔm o. 

Yɛhɔram, gbɔng gwɔ̀m Yuda 
(2Neha 21:2-20) 

16E shey hê netungun hê negwɔm Yɔram Ahap wo Israyɛl, Yɛhɔram Yɛhɔshafat 

a hwo re negwɔm Yuda. 

17Yɛhɔram a vɔk neshey kuru batat na nɛ neba, jeng de a hwo re negwɔm ko a 

re nɛ yi e Yɛrusalɛm neshey rwit. 

18Hwā mɛ á sè hwông Ahap. Yɛhɔram a raa negwɔn neves belɔ Ahap tanga ne 

begwɔ̀m Israyɛl. A ra banɛn e nuyêl Dagwi Darwey. 

19Ko Dagwi Darwey a simo na a wey na BeYuda wɛt, yaga a ga kana sira a 

sam mɛ Davit wɔgɔ, cáng mɛ ya rɔda re negwɔm e Yuda jojot. 

20E jeng negwɔm Yɛhɔram, BeƐdɔm ba kyɛ́ ɛn nà raa Yuda, yɛn a sangal 

sangâl tó mɛn. 

21Yɛhɔram a hwo yóng ɛ na bekyɛkyɛ̂ bedwâ como mɛ mwa, a wɔ e Zayir. 

E hwomo de bemât comô Ɛdɔm ba rɔnɔ hɛ tanga bemât nuyêl como mɛ. E ji 
turuk, yɛ tanga besugâ como mɛ ba vugu gwong, ba pere wɔ̀ dalas, ko bemât 
como mɛ ba waram hɛn vɔk e nelɔ mɛn. 

22BeƐdɔm ba re negwɔm to mɛn yi e jeng yane vey e remo. E jeng yane, bemât 

repomô Libna ba kyɛ́ ɛn nà raa Yuda arɔng. 

23Bwang pyɛ́ de Yɛhɔram a ra, ba jɛk yɛ e Bwok-basâ Pyɛ̂ Bare yê Begwɔ̀m 

Yuda. 

24Yɛhɔram a ku, ba lɛrɛ hɛ e sak begwɔ̀m e Repomô Davit, ko sɔ mɛ Ahaziya a 

re negwɔm e to mɛ. 

Ahaziya a re negwɔm Yuda 
(2Neha 22:1-6) 

25E shey hê kuru na hɛ ba hê negwɔm Yɔram Ahap wo Israyɛl, Ahaziya 

Yɛhɔram a hwo re negwɔm Yuda. 

26A vɔk neshey kuru baba na nɛ neba, jeng de a hwo re negwɔm, ko a re 

negwɔm o yi e Yɛrusalɛm shey hining zɔng. Neng-gwɔ mɛ à Ataliya, gwâl Ɔmri 
wo Israyɛl. 

27Sede remo de Ahaziya a sè e nemî Gbɔng Gwɔ̀m Ahap yi e weneng, a ra a 

Dagwi Darwey banɛn, a raa negwɔn neves ne cáng lɔ Ahap. 

28Gbɔng Gwɔ̀m Ahaziya a wuna hɛ na Yɔram, Gbɔng Gwɔ̀m Israyɛl, na be wɔ̂ 

como na Gbɔng Gwɔ̀m Hazayɛl wo Sirya. Bemât como mo ba man gey e Ramɔt 
e Gileyat, ko ba mǎ Yɔram e de como mo. 

29A toyo vey e repomô Yɛzrɛɛl, na a wɔ pege baram mɛ mo e hwomo, ko 

Ahaziya a wɔ di ɛ, yaga e rō ɛ. 

2 Begwɔ̀m 9 
Yehu a tɛ́ ɛ gbɔng gwɔ̀m Yuda 

1Tuhak, Elisha a hwo yila gwining e ji regyɛng bezarap Dagwi, a yang ɛ, 

“Yong o, na hwo kyè vɔk e Ramɔt e Gileyat. Jut kefus něy pwat kemo na hwo 
vɔk ɛ. 

2Sede hwà wɔ e hwomo, ko hwo jama Yehu Yɛhɔshafat de da mɛ kunat à 

Nimshi. Jut ɛ vɔk e duk hwak e bak gwining yi na besâ fwom mɛ, 

3na hwo shushu něy nemo e rato mɛ. Ko hwo ye, ‘Dagwi Darwey a ga kasa 

hwo, na hwo tɛ́ o gbɔng gwɔ̀m Israyɛl.’ E bama mo, hwo vɛ̌ hwo nusu ziri na 
setele.” 

4Ano de bwot zarap Dagwi o a wɔ́ e Ramɔt, 

5kwɔn de a wɔ̀ sɛ̀ bemât nuyêl bemât como e ji tula, a ye, “À da, ma vey a hwo 

na redu.” Yehu a rangal hɛ, a ye, “Hwó ha na wa e ji wot ɛ?” Mwat o a yang ɛ, 
“E hwo, à da!” 

6Yɛn beba ba hwo yel e ji mo, ko bwôt zarap o a hwo shushu něy pwat yi 

e kefus o e rato mɛ, ko a yang ɛ, “Dagwi Darwey, Dagwî Israyɛl, a ye, ‘Ma ga 
kasa hwo, na hwo tɛ́ o gbɔng gwɔ̀m bemat hom BeIsrayɛl. 

7Ci na hwo vey na belɔ Ahap, yaga na me bin talâ Yɛzɛbɛl pyɔlɔ mɛ, yaga a 

mɔbɔs bezarap tanga bemât fwom hom behak. 

8Tik na mwa cáng Ahap tanga nèy mɛ be wey. Ma rɔda wey na kawɛ rwas e ji 

lɔ mɛ, besam tanga nèy lɔ. 

9Ma rɔda teshe na belɔ mɛ, sede remo de ma teshe na belɔ Yɛrɔbɔwam Nebat 

tanga belɔ Baasha Ahiya, begbɔng begwɔ̀m Israyɛl. 

10Ba rɔda ba lɛrɛ revîn Yɛzɛbɛl wɛt, ko bevu ba rɔda ba re rɛ e ji vwel Yɛzrɛɛl.’ ” 

Bama de bwot zarap o a ha ano, a vɛ̌ nu ɛ na setele yi e duk o. 

11Yehu a toyo vɔk na bemɛn, yɛn a rangsal hɛ ba ye, “Ala ɛ? Kayɛ pyɛ ya sé 

gyat a? E sɛ́ de mwât lolong wane a vey ha a hwo ɛ?” Yehu a toyo a yɛn, a ye, 
“Yin a tɔk yerê mwat wane mo na yerê ha mɛ.” 

12Yɛn a yang ɛ, “Hwo lɛrɛ a wot wɛt. Ha a wot.” A yang ɛn, “A vey na ha yi na 

Dagwi Darwey. A ha a me wɔgɔ, Dagwi Darwey a ga kasa me, na me tɛ́ me 
gbɔng gwɔ̀m Israyɛl.” 

13Remo-remo besâ fwôm Yehu ba lasha berugu mɛn e ra kwɔ̂n bɔrɔ de e tumal 

ɛ. Ba pɛsɛl bedurum, ba gbɔ, be tē, “Yehu a sé gbɔng gwɔ̀m!” 

Yehu a mɔrɔ Yɔram, gbɔng gwɔ̀m Israyɛl 

14-15Ano kwong, Yehu a yong gwông wey na Gbɔng Gwɔ̀m Yɔram, womo de a 

sé e Yɛzrɛɛl, kwɔn de a wɔ̀ pege baram de ba tɛ̀ a yɛ e de como de ba tó na 
Hazayɛl, gbɔng gwɔ̀m Sirya e Ramɔt. Yehu a yâng besa mɛ bemât nuyêl como, 
“Ka sede yin a sé tanga me, yin kwon tik mwat hwak a hywit ɛ yi e ji pomo 
hemo wɛt, yaga ê kwon wɔ̀ ha a BeYɛzrɛɛl, pyɛ de ya tē e ngamo.” 

16Ano kwong, a hwo tut e ji kyɛkyɛ̂ dwa mɛ, a vɛ̌ nára hɛ tanga bemât como 

behak vɔk e Yɛzrɛɛl. Yɔram a ga kana tɛ̀ tyang wɛt, ko Ahaziya wo Yuda a wɔ̀ 
di ɛ, a sè e hwomo arɔng. 

17Mwât bɛrɛng nekanang de a sè e ra tyɔ̌n Yɛzrɛɛl, a di Yehu tanga bemat mɛ 

ba sé kyè vey pom. A moklo, a ye, “Ma di bemat behak vey pom.” Yɔram a hwo 
toyo na ha, a ye, “Tomo hin mwat e ra dwa, na a wɔ di, ba sé vey vêy 
netyang a?” 

18Mwât tomo a wɔ̀ man na Yehu, a yang ɛ, “Gbɔng gwɔ̀m e simo, na a tɔk kɛ 

hwà vey na netyang a?” Yehu a toyo a yɛ, a ye, “Pyɛ mō ya sé ɛ wɛt. Raa me!” 

Mwât bɛrɛ̂ng nekanang o a tomo, be wɔ̀ ha wɔgɔ, mwât tomo a ga wɔ̀ wul, ko a 
to toyo wɛt. 

19Gbɔng gwɔ̀m a to tomo mwât tomo mo hwak, a to wɔ̀ rangâl yerê rangal hê 

raane. Yehu arɔng a to toyo a yɛ, a ye, “Pyɛ mō ya sé ɛ wɛt. Raa me!” 

20Mwât bɛrɛ̂ng nekanang o a to tomo na ha wɔgɔ, mwât tomo mo a ga wɔ̀ wul, 

ko a to toyo wɛt. A to gwɛ ye, “Mwât nuyêl bemât bedwa mo e tele sede mwât 
lolong, tyɛng sede Yehu Nimshi.” 

21Gbɔng Gwɔ̀m Yɔram a nɔng nu, be pat a yɛ kyɛkyɛ̂ dwa mɛ e majey. Remo-

remo ba ra ano. Yɛ tanga Ahaziya, gbɔng gwɔ̀m Yuda, ba yel e ji bekyɛkyɛ̂ 
bedwa mɛn, ba nusu na be man na Yehu. Ba man na yɛ e cwɛl gwomo de gwa 
sé gwô Nabɔt. 

22Yɔram a hwo rangal hɛ, a ye, “À Yehu, hwà vey na netyang arɛt?” Yehu a 

toyo a yɛ, a ye, “Netyang na sé e rɛ̌ ɛ? Neng mō Yɛzɛbɛl a tɛ̀ kawɛ mwat a re a 
cī fongol, ko be to re negarap arɔng.” 

23Yɔram a sira, a yâng Ahaziya, “A sé sogô nehywɛ!” Ko a vɛ̌ doyo kyɛkyɛ̂ dwa 

mɛ, na a tele. 

24Ko Yehu a hwɔtɔ gbang mɛ na gap mɛ mwa, a hala kwet mɛ, ha pere wɔ ta 

Yɔram e tê batô vɔ mɛ, ha kulu yey mɛ ha wɔ tulu e ragey mɛ. Yɔram a vɛ̌ gaba, 
a ku e ji kyɛkyɛ̂ dwa mɛ. 

25Yehu a vɛ̌ yâng Bitkar, mwât sɛlɛ mɛ, “Jut revin o, na hwo bomo re e bwi 

gwane de gwa sé gwô Nabɔt. Hwó bare jeng de wot á sè tele e ra bedwa, wot 
a raa Gbɔng Gwɔ̀m Ahap dâ Yɔram wɛt arɛt? E jeng yane, Dagwi Darwey á ha 
a yɛ ha ves wɔgɔ, 

26‘Nayos ma di, hwà mɔrɔ Nabɔt tanga nèy mɛ, ko ma sira me ma rɔda tak a 

hwo e ngamo e ji bwi gwining gwomo mo’, yaga na be bin sila mɛ ha de Dagwi 
Darwey a kana ha.” 

Yehu a mɔrɔ Ahaziya, gbɔng gwɔ̀m Yuda 

27Gbɔng Gwɔ̀m Ahaziya a di pyɛ de ya té, ko a tele e ji kyɛkyɛ dwa mɛ vɔk 

e repomô Bet-Hagan. Yehu a ro ɛ, ko a nɔ̂ng bemat mɛ nu be mɔrɔ hɛ arɔng. 
Yɛn a tá ɛ na kwet, jeng de a gangas kyɛkyɛ̂ dwa mɛ e gwông Gur bagat na 
repomô Ibleyam. A re nuyel ano, a pere wɔ wul mɛ gbɔng repomô Megido, kwɔn 
a hane de a wɔ ku ɛ. 

28Bemât nuyêl como mɛ ba jut revin mɛ e ji kyɛkyɛ mɛ, ba toyo mɛ vɔk 

e Yɛrusalɛm, ko ba lɛrɛ rɛ e sak begwɔ̀m e Repomô Davit. 

29Ahaziya a kana pɛrɛ re negwɔm Yuda e shey hê kuru na hɛ hining hê negwɔm 

Yɔram Ahap, gbɔng gwɔ̀m Israyɛl. 

Yehu a mɔrɔ Hwārwey Yɛzɛbɛl 

30Yehu a re nuyel vɔk e Yɛzrɛɛl. Jeng de Yɛzɛbɛl a wok, Yehu a ga pom, a hwo 

wɔrɔ bayis mɛ na něy nesit o, a yong setot rato mɛ, a bɛrɛng majey yi e repok. 

31Jeng de Yehu a sé yel e rwi repomo, a hwo mok, a tē, “Hwà vêy sɛ́ e ngamo 

ɛ, mwât mɔbɔ̂s bemat! Hwà sé tyɛng na Zimri!” 

32Yehu a doyo bayis vɔk e rak o, a moklo, a ye, “E wa de a sé tanga me ɛ?” 

Bemât fwôm lɔ gwɔ̀m beba ke betat ba bɛrɛng vey e majey yi e repok, 

33ko Yehu a hwo yang ɛn, “Gang in hɛ vey e vwel!” Yɛn a gang ɛ vey e vwel, ko 

nemi mɛ na pere wɔ pɛmɛ hɛn e vwara tanga e ra bedwa. Yehu kwong a gangas 
kyɛkyɛ̂ dwa mɛ e ra revîn Yɛzɛbɛl. 

34Yehu a yel e ji lɔ gwɔ̀m, a re pyɛ́ a sɔ. E bama mo, a hwo ye, “Jut in gwohwa 

gwane, na be lɛrɛ gwɛ, yaga a sé e hwông gbɔng gwɔ̀m.” 

35Ko bemat de ba wɔ jut ɛ, na be lɛrɛ mo, ba pom ba sɛ̀ gwokup to mo tanga 

bekup vɔ tanga ve bol mɛ zɔng. 

36Jeng de ba ha a Yehu mo, a vɛ̌ ye, “Hemo ha sé pyɛ de Dagwi Darwey a ga 

kana ha e nû sam mɛ Eliya wɔgɔ, bevu ba rɔda re revîn Yɛzɛbɛl e Yɛzrɛɛl. 

37Ko ba rɔda shara bwang o e hwomo sede yát. Vit a mwat de ê kwon ye, e 

Yɛzɛbɛl à womo.” 

2 Begwɔ̀m 10 
Yehu a wey na câng lɔ Ahap 

1Gbɔng Gwɔ̀m Ahap a vɔk nèy na nèy nèy mɛ kuru bataama de na sé na sangal 

e Samariya. Yehu a jɛk bwok-rwang, a tomo a begbɔng bemât repomo mo, vɛ 
à bedamajêy Yɛzrɛɛl, na bemakuk Samariya mwa na bemât gyeng nèy Ahap o. 
Pyɛ de ba jɛk e ji bwok-rwang o a yet ngan: 

2“Yin a sé vê gyeng nèy gbɔng gwɔ̀m. Yin a vɔk reto e ra bekyɛkyɛ̂ bedwa, na 

bedwa, na pyɛ̂ como, ko ba gwɔrɔ gbɔng repomo min na jwâ-pomo. Remo-
remo de yin a sɛ̀ bwok-rwang gwomo, 

3tik na yin a kasa mwat gwining e ji nèy gbɔng gwɔ̀m o, de a jam na yin tɛ̀ a yɛ 

negwɔm. E bama mo, yong in na yin to como, na yin a dul ɛ mɛ.” 

4Begbɔng bemât Samariya mo ba ye lot yaga bengyip, ba ye, “E rɛ̌ de wot ê 

kyɛ́ ot Yehu yɛ de a dal gâp Gbɔng Gwɔ̀m Yɔram tanga Gbɔng Gwɔ̀m 
Ahaziya arɛt?” 

5Yaga ano, gbɔng mwât gyêng lɔ gwɔ̀m, na gbɔng mwât bɛrɛng repomo, na 

bemakuk tanga bemât gyeng nèy ba tomo na ha vɔk na Yehu wɔgɔ, “Wot a sé 
e ji vwɔ mō, wot a sé yong ot, na wot ra kayɛ pyɛ de hwà ha a wot. Ko wot ê tɛ̀ 
a mwat hwak ɛ negwɔm wɛt. Rá pyɛ de hwà di, ya sé tyɛng zɔng.” 

6Yehu a to jɛk a yɛn bwok-rwang o hwak. E ji mo a ye, “Ka sede yin ê sè e bak 

hom, na yin a to sè e yong in, na yin raa badu hom, ko tik na yin a vey a me na 

batô nèy dalɔ min Ahap jeng ano nahwol e Yɛzrɛɛl.” Nèy Gbɔng Gwɔ̀m Ahap 
nane kuru bataama ba sè e vwɔ̂ bemât nuyêl Samariya de ba gyeng nɛ. 

7Jeng de bemat vane mo ba sɛ̀ bwok-rwang gwane, ba vɛ̌ mɔbɔs nèy nane kuru 

bataama, ba tomo na bato mo e sháp wɔ nɔ̂ng Yehu e Yɛzrɛɛl. 

8Jeng de ba ha a Yehu, ba ga vey na batô nèy Ahap o, a vɛ̌ nɔng nu, “Tula hin 

vɛ bagwɔt o baba e rwi repomo, be tik ɛ vɛ e hwomo sɛ̌ gasi hwol.” 

9A nusu gasi, a wɔ e rwi repomo, a yâng bemat mwa de ba sé e hwomo, “Di, 

e me de ma yong gwông nengyas, na be mɔrɔ Gbɔng Gwɔ̀m Yɔram. Hane ha 
sé e ra to min wɛt. Ko e beva de ba mɔbɔs vemo arɛt? 

10Hemo ha dura, kayɛ pyɛ de Dagwi Darwey a ga ha e ra belɔ Ahap ya rɔda sila 

hɛ. Dagwi Darwey a ga sila pyɛ de a kana ha e nû Eliya zarap mɛ.” 

11E bama mo, Yehu a to tɛ̀ ba mɔbɔs mwa bwang belɔ Ahap vemo de ba sé na 

sangal e Yɛzrɛɛl, na mwa bemât nuyêl fwom mɛ, na besa mɛ, tanga bedâ cī 
mɛ, ko a ka tɛt ɛ hwak gwining na neken wɛt. 

12Yehu a hala Yɛzrɛɛl, na a kyè vɔk e Samariya. E gwong, e kwɔ̂n ye ngyɔk 

bemât gyeng vyēl, 

13a man na bemât lɔ kwɔ̌ Ahaziya, gbɔng gwɔ̀m Yuda behak, a hwo rangal hɛn, 

“Yin a sé beva arɛt?” Yɛn a yang ɛ, “Wot a sé begwa Ahaziya. Wot a sé kyè wɔ 
e Yɛzrɛɛl, na wot a wɔ̀ kyul nèy gbɔng gwɔ̀m tanga nèy neng gbɔng gwɔ̀m hwā 
arɔng.” 

14Yehu a nɔ̂ng bemat mɛ nu, be vos ɛn beken, ko ba vos ɛn o, ba mɔbɔs hɛn 

bagat na kwɔ̂n tula nshi e hwomo. Yɛn mwa bá sè bemat kuru banaas na vɛ 
beba (42) a ka tɛt ɛ hwak gwining na neken wɛt. 

15Yehu a to sogo mɛ, a sè kyè, a hwo man na Yɔnadap Rekap. Yehu a hwo 

kyul ɛ, a yang ɛ, “Báre mo tanga nang ha sé tyɛng arɛt? Hwà rɔda dyɛng ma 
e me arɛt?” Yɔnadap a toyo a yɛ, a ye, “Ey, ma rɔda ra ano.” Yehu a yang ɛ, 
“Nɔng me vwɔ.” Yɛn a kaba vɔ bemɛn, ko Yehu a sɛlɛ hɛ, na a tut e ji kyɛkyɛ̂ 
dwa. 

16A yang ɛ, “Var a wot, na hwo wɔ di pyɛ mō gwong de ma nára to hom e vwɔ̂ 

Dagwi Darwey.” Yɛn a kyè mwa hɛn vɔk e Samariya. 

17Jeng de yɛn a pom e hwomo, Yehu a vɛ̌ mɔbɔs mwa belɔ Ahap, a ka tɛt ɛ 

hwak gwining wɛt. Pyɛ ma yemo de Dagwi Darwey á kana ha a Eliya, ya rɔda 
ba té. 

Yehu a wey na bemat de ba re a Baal fongol 

18Yehu a yishi BeSamariya myak, a yang ɛn, “Gbɔng Gwɔ̀m Ahap a kana re a 

ci de ba tang yɛ à Baal fongol tyɔng zɔng. Ko di ma rɔda re a yɛ fongol ding-
ding me dal ɛ mɛ! 

19Yishi hin mwa bedâ ci Baal, na mwa bezarap yɛ tanga mwa bemât re a yɛ 

fongol! Hwak a kwon ba sè vit wɛt. Ma rɔda ba nára gbɔng nɔrɔ yas de be yɛt 
vɔk na Baal, ko mwa mwat de ê ba se vit, bê mɔrɔ hɛ.” Yehu a ra netsitsɛng 
nane ano, na a ba mɔbɔs mɛ mwa bemat de ba re a Baal fongol. 

20A tɛ̀, ba mok gasi de ba rɔda ba ra gbɔng man o, na be re a Baal fongol. Ba 

mok gasi mo. 

21Ko Yehu a tomo vɔk e mwa vwêl Israyɛl. Mwa bemat de ba re a Baal fongol 

ba vey, vit a gwining de a toyo hɛ wɛt, mwa hɛn ba yel e ji gbɔng duk re fongol 
Baal, ba sila duk o bɛf, vit a kwɔ̂n tik bwol. 

22Ano Yehu a hwo yâng mwat de e bɛrɛng duk berugu be vey na berugû fwom, 

na be nɔ̂ng mwa bemat o. 

23Yehu pyɛ mɛ tanga Yɔnadap Rekap ba yel e ji duk re fongol o, ko Yehu a 

yâng bemat de ba sé e hwomo, “Ngyɛgɛt hin na yin di e bemat re a Baal fongol 
zɔng de ba sé e ji mo. Mwât re a Dagwi Darwey fongol gwining hwak a sé ɛ wɛt.” 

24Yɛ tanga Yɔnadap ba yel, na be bin nára nenɔrɔ yas de be yɛt vɔk na Baal 

tanga ne wuna nesa na yɛ. Yɛ a ga kana nɔng nu, a ye, “Yin a rɔda mɔbɔs mwa 
bemat o. Ka sede mwat hwak e ji min a tik gwining e ji vɛ a hywit ɛ, ko e nu 
neken mɛ.” 

25E bama de Yehu a ga tala nára nɔrɔ mo, a yâng bemât gyeng tanga bemât 

nuyêl como, “Yel in e ji mo, na yin wɔ mɔbɔs hɛn mwa! Yin kwon tɛt ɛ hwak 
gwining a hywit ɛ wɛt!” Yɛn a yel na celes bewal mɛn e vɔ, ba mɔbɔs hɛn mwa, 
ba hwɔlɔ bavin o vey e majey. Bama hane, ba to gwɛ yel vɔk e beduk ji mo vê 
gbɔng duk o. 

26Ba nunus na pyɛ̂ sekwit o, ba rangas yɛ. 

27Ba mɔbɔs pyɛ̂ sekwit cak yemo de ba tik jaram yaga Baal, ko ba wey na duk 

rê fongol o mwa, ba tɛ̀ kwɔn o, ha tɛ́ ɛ kwɔ̂n tɔs beving vey e jeng yemo. 

28Gwong a gwane de Yehu a ro na gwông rê fongôl Baal e ji Israyɛl. 

29Ko a ro negwɔn Yɛrɔbɔwam, de a tɛ̀ BeIsrayɛl ba re a bemus dyam shinang 

fongol wɛt. Yɛrɔbɔwam o a ga tɛ̀ mus o gwining e Bet-Ɛl na gwining e Dan 
arɔng. 

30Dagwi Darwey a yâng Yehu, “Hwà ga ra naka, de hwà wey na belɔ Ahap, 

tyɛng na pyɛ de ma ga yong ɛ. Yaga ano, me vo a hwo nu, nèy mō vɔk e zamang 
he naas ba rɔda re negwɔm Israyɛl.” 

31Ko Yehu a ka raa badu Dagwi Darwey, Dagwi Israyɛl na yey mɛ mwa wɛt, a 

de raa nekyɔ̌n Yɛrɔbɔwam de a tɛ̀ BeIsrayɛl be ra banɛn. 

Rekû Yehu 

32E jeng yane, Dagwi Darwey a hwo tɛrɛs nerey vwêl Israyɛl. Hazayɛl, gbɔng 

gwɔ̀m Sirya, a re mwa vwel 

33e rwa rak wo Yɔrdan yi e repomô Arower e ra Rɔt Arnɔn vɔk e rwa bato. Hemo 

ha wuna ɛ na bak vwel Gileyat tanga Bashan, kwɔn de yére Gat na Rubɛn tanga 
Manase ya sangal ɛ. 

34Bwang pyɛ́ de Yehu a ra tanga wɛng de a bɛrɛng, ba jɛk yɛ e Bwok-basâ Pyɛ̂ 

Bare yê Begwɔ̀m Israyɛl. 

35Jeng de a ku, ba lɛrɛ hɛ e Samariya, ko sɔ mɛ Yɛhɔwahas a re negwɔm e to 

mɛ. 

36Yehu a re negwɔm Israyɛl yi e Samariya neshey kuru baba na nɛ rwit (28). 

2 Begwɔ̀m 11 
Ataliya, gbɔng gwɔ̀m hwā wo Yuda 

1Jeng de Ataliya, nêng Ahaziya, gbɔng gwɔ̀m Yuda a wok, ba ga mɔrɔ sɔ mɛ, 

a vɛ̌ nɔng nu, be mɔbɔs belɔ gwɔ̀m mwa. 

2Ko Yɛhɔshɛba, gwà Ahaziya, yɛ hwông Yɛhɔram, a jut kekwey kwɔ̌ Ahaziya mo 

de ba tang kɛ à Yowash. A wulu hɛ mɛ, a wɔ lɛrɛ kɛ tanga lwêk kɛ e keduk kehak 
e ji Gbɔng Duk Re Fongol. Yaga ano de Ataliya a mɔrɔ hɛ wɛt. 

3Yɛhɔshɛba a bɛrɛng hɛ neshey netyiimin e ji Gbɔng Duk Re Fongol o. E jeng o, 

Ataliya a sè re negwɔm. 

Ba tɛ̀ Yɔwash a tɛ́ ɛ gbɔng gwɔ̀m Yuda 

4E shey hê taama, Yɛhɔyada, piris, a hwo tomo, be wɔ yishi bemât nuyêl gyêng 

begwɔ̀m tanga vê bemât gyêng lɔ gwɔ̀m, na be vey e Gbɔng Duk Re Fongol. A 
yong ɛ na yɛn, ko a tɛ̀ ɛn ba sira e hwomo e ji lɔ Dagwi Darwey. E bama mo, a 
dura a yɛn Yɔwash, hwêy Gbɔng Gwɔ̀m Ahaziya, 

5ko a nɔng ɛn nu, a ye, “Sede yin e ba vey fwom Tuk Shábat, gas in bagyɛng 

min batat. Regyɛng o rining rê bɛrɛng majey lɔ gwɔ̀m, 

6rining rê bɛrɛng Rwi Sur, na re netat o rê bɛrɛng rwi e bama kwɔ̂n bemât gyêng 

lɔ gwɔ̀m. 

7Bwang bagyɛng baba de be sogo hɛn fwom Tuk Shábat, tik na be bɛrɛng nelalâ 

Gbɔng Duk Re Fongol, na be bin gyeng gbɔng gwɔ̀m. 

8Yɛn ê gwɔsɔ gbɔng gwɔ̀m o na celes bewal mɛn e vɔ, na yɛn a kyɔk ɛ e kahɛ 

kwɔn de ê kyè vɔk ɛ. Kawɛ mwat de a vey bagat na yɛn, ko be mɔrɔ hɛ.” 

9Bemât nuyel o ba raa nu de Yɛhɔyada a nɔng ɛn. Ba vey na bemat mɛn na yɛ, 

bemat vemo de be ra fwom Tuk Shábat mwa tanga vemo de be sogo hɛn fwom 
Tuk Shábat. 



638 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

10Yɛhɔyada a nɔ̂ng bemât nuyel o bebara tanga beruga vemo de ba kana se 

vê Gbɔng Gwɔ̀m Davit, vemo de ba tik e ji Gbɔng Duk Re Fongol. 

11Vê nuyel o ba nɔ̂ng bemât gyeng pyɛ́ mo e vwɔ. Yɛn a tumal mɛ, ba rɔnɔ 

gbɔng duk o tanga gàgbang rangas yas na be bin gyep gbɔng gwɔ̀m o. 

12E jeng o, Yɛhɔyada a nusu na Yɔwash e majey. A tɛ̀ a yɛ kpin-negwɔm e rato 

mɛ, a to nɔng bwok-rwang badu negwɔm e vwɔ mɛ. Ano arɔng, ba shushu 
Yɔwash na něy, na a tɛ́ ɛ gbɔng gwɔ̀m, ko ba moklo ba ye, a ga tɛ́ ɛ gbɔng 
gwɔ̀m. Bemat mwa ba dak vɔ, ba tē, “Neken gbɔng gwɔ̀m ne ros!” 

13Ataliya, gbɔng gwɔ̀m hwà a wok môk bemât gyêng gwɔ̀m tanga bwang bemat, 

a hwo nusu vɔk e Gbɔng Duk Re Fongol, kwɔn de bemat ba ga tula hɛn ɛ. 

14A di gbɔng gwɔ̀m e tumal bagat na swesêk duk e rwi Gbɔng Duk Re Fongol 

tyɛng na negwɔn de begbɔng begwɔ̀m be raa. Bemât nuyêl bemât gyeng tanga 
bemât pɛsɛ̂l bezing, mwa bemât vwel o ba sè mok yaga yey pyɛng, ba sè pɛsɛl 
bezing. Ataliya a vɛ̌ hama gworugu mɛ yaga lashê yey, a mok, a tē, “Sógo 
nehywɛ! Sógo nehywɛ!” 

15Yɛhɔyada a simo be mɔrɔ Ataliya mo e majey Gbɔng Duk Re Fongol wɛt. 

Yaga ano, a nɔ̂ng bemât nuyêl como nu, be jut ɛ yi e tê bemât gyeng o, ko kawɛ 
mwat de a simo a sey ɛ, yɛn a mɔrɔ hɛ. 

16Yɛn a vo ɛ, ba jut ɛ wɔ mɛ e majêy lɔ gwɔ̀m. E hwomo, bagat na rwi de bedwa 

be yeles ɛ, ba mɔrɔ hɛ. 

17Yɛhɔyada a tɛ̀ Gbɔng Gwɔ̀m Yɔwash tanga bemat be wuna hɛn na sira na 

Dagwi Darwey, yɛn a rɔda sangal vê Dagwi Darwey e ngamo nuyel. A to tɛ̀ 
bemat be wuna hɛn na sira e tē mɛn na gbɔng gwɔ̀m. 

18E bama mo, regyɛng bemat ra wɔ e duk de ba re a Baal fongol, ra gangas wɛ 

e vwel. Yɛn a mɔbɔs nekwɔn rangas yas, tanga pyɛ̂ sekwit, ba to mɔrɔ Matan, 
piris Baal e nuyel nekwɔn rangas o. Yɛhɔyada a tɛ̀ bemât gyeng na be gyeng 
Gbɔng Duk Re Fongol. 

19Ano arɔng, a yishi bemât nuyêl gyeng na bemât gyeng gwɔ̀m tanga vê gyeng 

lɔ gwɔ̀m tanga mwa bemat. Ba wɔ kyɔk gbɔng gwɔ̀m yi e Gbɔng Duk Re Fongol 
vɔk e lɔ gwɔ̀m. A yel e rwi bemât gyeng, ko a sangal e ra gwofwa negwɔm. 

20Mwa bemat ba vɔk yey pyɛng. Ko gbɔng repomo ra tɛ́ ɛ yaang, e bama de ba 

ga mɔrɔ Ataliya e majey lɔ gwɔ̀m. 

21Yɔwash a tɛ́ ɛ gbɔng gwɔ̀m Yuda yɛ na neshey netaama zɔng. 

2 Begwɔ̀m 12 
Yɔwash, gbɔng gwɔ̀m Yuda 

(2Neha 24:1-16) 

1E shey hê taama hê negwɔm Yehu wo Israyɛl, Yɔwash a hwo re negwɔm 

Yuda, ko a re negwɔm yi e Yɛrusalɛm neshey kuru banaas. Neng mɛ à Zibiya 
yi e repomô Bɛɛr-Sheba. 

2A ra pyɛ́ de ya jam a Dagwi Darwey vɔk e jeng reku mɛ, yaga Yɛhɔyada piris 

a tɛsɛ hɛ e gwong rwat. 

3Ko mwa ano, ba ka gangas nekwɔn de ba re a cī ɛ fongol wɛt. Ano, bemat ba 

re nuyel, be nása ɛ nenɔrɔ̂ yas na nenɔrɔ pyɛ̂ nesang hyɔɔlɔl e hwomo. 

4Tuhak, Yɔwash a yishi bepiris, a nɔng ɛn nu, a ye, “Tula hin mwa dyām de ba 

vɛsɛ mɛ e Gbɔng Duk Re Fongol yaga fwôm Dagwi Darwey, yɛ à dyām de be 
tɛ̀ a bemat be talsa tanga dyām ye nenɔrɔ yey pyɛng. 

5Tik na kawɛ piris a vey na myɛ à dyām de bemat de a ra a yɛn fwom ba tala. 

Ba rɔda ra fwom na yɛ, be yong mɛ Gbɔng Duk o e nekwɔn de na lashe hɛn.” 

6Yɔwash a re negwɔm a wul neshey kuru baba na ne netat (23), ko bepiris ba 

ga ka yong Gbɔng Duk o e ngyen wɛt. 

7Ano kwong, a hwo yila Yɛhɔyada tanga bwang bepiris o, na a rangal hɛn, a ye, 

“Yaga sɛ́ de yin a ga yong Gbɔng Duk o wɛt ɛ? E ngamo nuyel, yin a rɔda tik 
dyām de yin e sey yi na bemat e vɔ min wɛt, ko yin a rɔda vɛ̀sɛ na yɛ, na be ra 
mɛ fwôm yông Gbɔng Duk o.” 

8Bepiris o ba simo ano, ko ba to simo arɔng wɔgɔ, yɛn a rɔda ra fwôm 

yong o wɛt. 

9Yɛhɔyada a jut kundung a kulu revɔng e rebo mo, ko a tik gwɛ e bak yege e rwi 

yeles e duk o, bagat na gàgbang rangas yas de be yɛt vɔk na Dagwi. Bepiris 
de be gyeng kwɔ̂n yeles o, ba gyisa mwa dyām de bemat ba vɛ̀sɛ mɛ e Gbɔng 
Duk o. 

10Kayɛ jeng de dyām o ya ga vey bɛɛrɛ e kundung o, mwat-jɛk lɔ gwɔ̀m tanga 

darwêy bepiris ba rɔda vey jut yɛ, be bara yɛ, ko be rɔgɔs yɛ e ji bedap. 

11Ano, ba rɔda nɔ̂ng bemât nuyêl bɛrɛ̂ng fwom e Gbɔng Duk o. Yɛn a rɔda talsa 

mɛ bemât fwôm yông cɔ́gɔt, na bemât lɔk, 

12na bemât lɔk na beta tanga bemât tɛ̂s beta. Ba rɔda to sey mɛ cɔ́gɔt na beta 

de bê ra mɛ fwôm yông duk o, na be to seres mɛ bwang pyɛ̂ fwom o cak. 

13Ba ka ye ywey a dyām o, na be yong mɛ bapěy ve dyam pyɛng, kɛ pyɛ̂ rimî 

kyâ kywa-kya, kɛ bèkɛt sɛ̂t nemi, kɛ bezing kɛ pyɛ̂ fwom cak yê dyam pyɛng kɛ 
ye dyam shinang wɛt. 

14Ko ba talsa mɛ bemât fwom, ba to seres mɛ pyɛ̂ yongos o zɔng. 

15Bemat de ba tik a yɛn fwom o bá sè bemat de ba vɔk tsak o. Yaga ano, vit a 

bare hak wɔgɔ, yɛn a nɔng nuha e ra gwong de ba ra fwom na yɛ. 

16Ko dyām de ba talsa jeng de ba vey na nenɔrɔ talâ banɛn na nenɔrɔ̂ fûng 

banɛn, ba tɛsɛ e ji kundung o wɛt. Yane ya sé yaga bepiris nju mɛn. 

17E jeng yane, Hazayɛl, gbɔng gwɔ̀m Sirya, a vey hwo e ra repomô Gat, ko a 

re rɛ. A to tɛ̀ e yey mɛ, na a wɔ hwo rê Yɛrusalɛm arɔng. 

18Ko Yɔwash, gbɔng gwɔ̀m Yuda, a vɛ̌ hashe mwa nenɔrɔ de bedabeda mɛ 

Yɛhɔshafat na Yɛhɔram tanga Ahaziya ba kana nára a Dagwi Darwey nɛ. A 
wuna ɛ na myɛ na mwa dyam shinang de ya sè e ji begban Gbɔng Duk Re 
Fongol na wo lɔ gwɔ̀m. A tomo na yɛ mwa wɔ̀ nɔ̂ng Gbɔng Gwɔ̀m Hazayɛl mɛ 
nɔrɔ. Hazayɛl kwong a tɛ̀ bemât como mɛ ba doyo, ba hala Yɛrusalɛm. 

19Bwang pyɛ́ de Yɔwash a ra, ba jɛk yɛ e Bwok-basâ Pyɛ̂ Bare yê Begwɔ̀m 

Yuda 

20-21E yɛnɛ̂ rê negwɔm mɛ, bemât badu mɛ bahak ba yong gwông nengyas, na 

be mɔrɔ hɛ. Bemat beba e ji mɛn, yɛn à Yɔzakar Shimeyat na Yɛhɔzabat 
Shomer, ba mɔrɔ hɛ e lɔ de ba lɔk e ra kwɔn de ba kana sila hɛ e rwa rak na 
Yɛrusalɛm e ra gwong de gwa gyirik vɔk e Sila. Ba lɛrɛ hɛ e sak begwɔ̀m e ji 
Repomô Davit, ko sɔ mɛ Amaziya a re negwɔm e to mɛ. 

2 Begwɔ̀m 13 
Yɛhɔwahas, gbɔng gwɔ̀m Israyɛl 

1E shey hê kuru baba na hɛ tat (23) hê negwɔm Yɔwash Ahaziya wo Yuda, 

Yɛhɔwahas Yehu a hwo re negwɔm Israyɛl, ko a re negwɔm o yi e Samariya 
neshey kuru na nɛ netaama. 

2A ra a Dagwi Darwey banɛn, ko a raa negwɔn nevês Yɛrɔbɔwam Nebat de a 

tɛ̀ BeIsrayɛl be ra banɛn arɔng, a tik nɛ wɛt. 

3Yaga ano, Dagwi Darwey a vɔk shom na BeIsrayɛl, ko a simo a Hazayɛl, gbɔng 

gwɔ̀m Sirya tanga hwey mɛ Bɛn-Hadat, be sǎ e de rê BeIsrayɛl na como. 

4Ano kwong, Gbɔng Gwɔ̀m Yɛhɔwahas a hwo tosho a Dagwi Darwey, ko Dagwi 

Darwey o a di neves reyɔm de gbɔng gwɔ̀m Sirya a tak a BeIsrayɛl, a vɛ̌ wok 
won mɛ. 

5A tomo a yɛn mwât sey ɛn, ko yɛn a hywit ɛn yi e vwɔ̂ BeSirya. Yi ano, BeIsrayɛl 

ba sangal tyang, tyang sede raane. 

6Ko mwa ano, yɛn a tik ragas banɛn wɛt, ko ba raa gwông belɔ Gbɔng Gwɔ̀m 

Yɛrɔbɔwam. Ba to tik ɛ swesêk Ashera, ci hwā mo, de ba tɛ̀ e Samariya. 

7Yɛhɔwahas a vɔk bemât como bedwa kuru batungun, na bekyɛkyɛ̂ bedwa kuru 

tanga bemât bol gu kuru (10,000) zɔng, yaga gbɔng gwɔ̀m Sirya a ga kana wey 
na bwang o, a ga bɔrɔs hɛn mwa sede fongol zɔng. 

8Bwâng Pyɛ́ de Yɛhɔwahas a ra tanga wɛng de a bɛrɛng, ba jɛk yɛ e Bwok-basâ 

Pyɛ̂ Bare yê Begwɔ̀m Israyɛl. 

9Jeng de a ku, ba lɛrɛ hɛ e Samariya, ko sɔ mɛ Yɛhɔwash a re negwɔm e to mɛ. 

Yɛhɔwash gbɔng gwɔ̀m Israyɛl 

10E shey hê kuru batat na hɛ taama (37) hê negwɔm Yɔwash, gbɔng gwɔ̀m 

Yuda, Yɛhɔwash Yɛhɔwahas a hwo re negwɔm Israyɛl, ko a re negwɔm o yi 
e Samariya neshey kuru na ne netyiimin. 

11Yɛ arɔng a ra a Dagwi Darwey banɛn, a tik negwɔn neves Yɛrɔbɔwam 

Nebat wɛt, de a tɛ̀ BeIsrayɛl be ra banɛn. 

12Bwang pyɛ́ de Yɛhɔwash a ra tanga wɛng de a bɛrɛng, mwa na cōmo de a tó 

na Gbɔng Gwɔ̀m Ahaziya wo Yuda, ba jɛk yɛ e Bwok-basâ Pyɛ̂ Bare yê 
Begwɔ̀m Israyɛl. 

13Jeng de a ku, ba lɛrɛ hɛ e sak begwɔ̀m e Samariya, ko sɔ mɛ Yɛrɔbɔwam a 

re negwɔm e to mɛ. 

Rekû Elisha 

14Elisha a hwo rō ɛ, ko rɔ mo ha sé hê dal wɛt. Jeng de a sé e dyɛngɛ na 

serɔ mo, Gbɔng Gwɔ̀m Yɛhɔwash wo Israyɛl a wɔ̀ di ɛ, a hwo tosho, a tē, “À da! 
À da! Hwà sé a BeIsrayɛl sede besugâ como na bekyɛkyɛ bedwa mɛn.” 

15Elisha a yang ɛ, “Vey na gbang tanga ket.” Ko gbɔng gwɔ̀m o a vey mɛ. 

16-17Elisha a yang ɛ, “Wunta repɔk duk de re bɛrɛng vɔk e rwa rak. Tɛ̀ kwet 

e gbang.” Gbɔng gwɔ̀m a ra ano. Elisha a tɛ̀ vɔ mɛ e ra vè gbɔng gwɔ̀m o, ko a 
yang ɛ, “Ta!” Gbɔng gwɔ̀m a ta, ko Elisha a ye, “Kwet hemo ha dura sɛlɛ de yin 
ê sɛ yi na Dagwi Darwey. Yɛ a rɔda sɛlɛ hin e de tô como na BeSirya, ko hwô 
wey na yɛn hywiri e Afɛk.” 

18Elisha kwong a to yâng gbɔng gwɔ̀m a jut bwang ket o, na a rusu mɛ vwel na 

vɛ, ko a rusu vwel na vɛ zang tat, a tumal ano. 

19Hane ha tɛ̀ Elisha a wok shom, ko a yâng gbɔng gwɔ̀m o, “Ka hwà yang rusu 

zang tungun kɛ zang tyiimin ayi, ka hwà vɛ̌ hwo di wɛng, na hwo re BeSirya 
mwa! Ko di a remo, hwô re ɛn zang tat zɔng.” 

20Elisha a ku, ko ba lɛrɛ hɛ e fwara de ba lɛsɛ ɛ bavin bemat. Kahɛ pɛrɛ̂ shey, 

bemât jugu yi e Mowap ba kyese wɔ yeles e vwêl Israyɛl. 

21Tuhak, bemat behak bá sè lɛrɛ revîn mwat mɛn. E jeng o, yɛn a di regyɛng 

BeMowap o, ko ba vɛ̌ bomo revîn mwat o e ji sak Elisha, ba tele. Remo-remo 
de revin rane ra ra bekup Elisha, mwat o a vɛ̌ sene, a pere sogo e tumal. 

Como ya hwo e tê Israyɛl na Sirya 

22Hazayɛl, gbɔng gwɔ̀m Sirya, a tak a BeIsrayɛl reyɔm e mwa jeng negwɔm 

Yɛhɔwahas. 



642 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

23Ko Dagwi Darwey a wok nemwishish, a tosho reyɔm mɛn, ko a sɛlɛ hɛn yaga 

sira de a wuna na Abraham, na Yishak tanga Yakɔp. Mwin, a ga sang ye bam 
a bemat mɛ wɛt. 

24E bamâ rekû Hazayɛl, sɔ mɛ Bɛn-Hadat a re negwɔm e to mɛ. 

25Ano kwong, Yɛhɔwash, gbɔng gwɔ̀m Israyɛl, a di wɛng e ra BeSirya zang tat. 

A to sey ɛ bapomo barey de Hazayɛl a re na como yi na da mɛ Yɛhɔwahas. 

2 Begwɔ̀m 14 
Amaziya, gbɔng gwɔ̀m Yuda 

(2Neha 25:1-24) 

1E shey hê neba hê negwɔm Yɛhɔwash Yɛhɔwahas wo Israyɛl, Amaziya 

Yɔwash a hwo re negwɔm Yuda. 

2E jeng o, a vɔk neshey kuru baba na ne netungun (25), ko a re negwɔm o yi 

e Yɛrusalɛm neshey kuru baba na ne shanetat (29). Neng mɛ à Yɛhɔwadin yi 
e Yɛrusalɛm. 

3Amaziya a ra pyɛ́ de ya jam a Dagwi Darwey, sede remo de da mɛ Yɔwash a 

kana ra, ko mwa ano, a ka wul mɛ dâ beda mɛ Gbɔng Gwɔ̀m Davit wɛt. 

4Ko a de gangas nekwɔn sekwit wɛt. Yaga ano, bemat ba re nuyel na nása a cī 

nenɔrɔ, na be to rangas pyɛ̂ nesang hyɔɔlɔl e hwomo. 

5Bama de Amaziya a ga tɛ̀ gap e ji negwɔm, a vɛ̌ wey na bemât nuyel de bá 

mɔrɔ da mɛ gbɔng gwɔ̀m. 

6Ko a ka mɔbɔs nèy mɛn wɛt, yaga a raa badu de Dagwi Darwey a kana nɔ̂ng 

Mose wɔgɔ, bê tɔk mɔbɔs nèy yaga banɛn de beda mɛn ba ra wɛt, kɛ be mɔbɔs 
beda yaga banɛ̂n nèy mɛn arɔng wɛt. Ba rɔda mɔrɔ mwat de a ra banɛn pyɛ mɛ. 

7Amaziya a wey na bemât comô Ɛdɔm gu kuru (10,000) e Nɛk Nevwashe, ko a 

re repomô Sɛla e ji como mo, a vo a rɛ rezâ Yɔktɛɛ. Za mo a hane de ba rɔɔ 
yishi mɛ rɛ vey e remo. 

8Tuhak, Amaziya a tomo betom vɔk na Yɛhɔwash, gbɔng gwɔ̀m Israyɛl a ragas 

hɛ na be tó como. 

9Ko Gbɔng Gwɔ̀m Yɛhɔwash a toyo a yɛ na gwɔrɔ-há, a ye, “Jeng cak, rezîk 

rɔgɔ de ra sé e ra berakû Lɛbanɔn ra tomo a retîn cɔgɔ̂t sida wɔgɔ, ‘Nɔ̂ng hwey 
hom hwóng mo, he ra weneng mɛ.’ Ko ngyama cak ya kwey, ya bɔrɔs rezîk 
rɔgɔ mo. 

10Di, à remo, hwo Amaziya hwà ga re BeƐdɔm na como, ko hwà sé dak ragey. 

A sé naka na hwo feng na reza de hwà ga sɛ̀, ko sangal mɛ e lɔ kē. Yaga sɛ́ de 
hwà sé jama yol de yê vey na reyɔm e ra hwo tanga BeYuda ɛ?” 

11Ko Amaziya a kyɛ́ ɛ nà wok. Ano kwong, Gbɔng Gwɔ̀m Yɛhɔwash a nusu 

tanga bemat mɛ, ba man gey na yɛ e Bet-Shɛmɛsh e vwêl Yuda. 

12Bemât comô Israyɛl ba re vê Yuda e como mo, ko BeYuda mo ba tele vɔk 

e nelɔ mɛn. 

13Yɛhɔwash a vo Amaziya, a tɛ̀ ɛ e ngyang. A to re nuyel vɔk e gbɔng repomô 

Yɛrusalɛm, a gangas jwâ-pomo mo yi e Ruhup Ɛfrayim vɔk e Ruhup To-Kwɔng, 
neyikyik o na wul sede mita naga beba. 

14A hashe mwa dyam shinang na dyam pyɛng tanga pyɛ̂ fwom de a sɛ̀ e Gbɔng 

Duk Re Fongol tanga e ji begban lɔ gwɔ̀m. Ba kyè mɛ mwa vɔk e Samariya na 
besam de ba re e como. 

15Bwang pyɛ́ de Yɛhɔwash a ra tanga wɛng de a bɛrɛng, mwa na como de a to 

na Gbɔng Gwɔ̀m Amaziya wo Yuda, ba jɛk yɛ e Bwok-basâ Pyɛ̂ Bare yê 
Begwɔ̀m Israyɛl. 

16Jeng de a ku, ba lɛrɛ hɛ e sak begwɔ̀m e Samariya, ko sɔ mɛ Yɛrɔbɔwam a 

re negwɔm e to mɛ. 

Rekû Amaziya, gbɔng gwɔ̀m Yuda 

17Gbɔng Gwɔ̀m Amaziya a ra neshey kuru na ne netungun e bamâ rekû Gbɔng 

Gwɔ̀m Yɛhɔwash wo Israyɛl. 

18Bwâng pyɛ́ de Amaziya a ra, ba jɛk yɛ e Bwok-basâ Pyɛ̂ Bare yê Begwɔ̀m 

Yuda. 

19Ba yong gwông nengyas, na be mɔrɔ Amaziya, ko a tele wɔ e gbɔng repomô 

Lakish. Ko bemât repugu mɛ ba tomo bemat mɛn na be raa hɛ vɔk e hwomo, 
ba wɔ mɔrɔ hɛ. 

20Ba jut revin mɛ vey mɛ e Yɛrusalɛm e ra dwa, ba lɛrɛ rɛ e sak begwɔ̀m 

e Repomô Davit. 

21BeYuda ba tɛ̀ sɔ mɛ Azarya a tɛ́ ɛ gbɔng gwɔ̀m mɛn. E jeng o, Azarya á vɔk 

neshey kuru na ne netyiimin zɔng. 

22E yɛ de a to re repomô Elat, a to lɔk rɛ e bamâ rekû da mɛ. 

Yɛrɔbɔwam wo neba, gbɔng gwɔ̀m Israyɛl 

23E shey hê kuru na he tungun hê negwɔm Amaziya wo Yuda, Yɛrɔbɔwam 

Yɛhɔwash a hwo re negwɔm Israyɛl, ko a re nɛ yi e Samariya neshey kuru 
banaas na hɛ hining (41). 

24A ra a Dagwi Darwey banɛn, a tik negwɔn neves ne Yɛrɔbɔwam Nebat de a 

tɛ̀ BeIsrayɛl be ra banɛn wɛt. 

25A to re mwa bavwel de bá kana sè vê Israyɛl, yi e Hamat e rwa bato vɔk 

e Gworep Nevwashe e rwa batin. Pyɛ ma yemo de Dagwi Darwey, Dagwî 
Israyɛl a kana sira yi e nû sam mɛ Yɔna Amitai, zarap mɛ yi e Gat-Hɛfɛr. 

26Dagwi Darwey a ga di rezôt BeIsrayɛl, yaga vit a mwat ko gwining de ê sɛlɛ 

hɛn. 

27Ko a sé simo mɛ de be wey na BeIsrayɛl mwa hywiri wɛt, yaga ano, a sɛlɛ 

Gbɔng Gwɔ̀m Yɛrɔbɔwam o, na a sey ɛn. 

28Bwâng pyɛ́ de Yɛrɔbɔwam a ra, tanga wɛng de a bɛrɛng e ji como, tanga 

gwong de a toyo a Israyɛl na Damaskus tanga Hamat, ba jɛk yɛ e ji Bwok-basâ 
Pyɛ̂ Bare, yê Begwɔ̀m Israyɛl. 

29Jeng de a ku, ba lɛrɛ hɛ e sak begwɔ̀m Israyɛl, ko sɔ mɛ Zakariya a re negwɔm 

e to mɛ. 

2 Begwɔ̀m 15 
Azarya Uziya, gbɔng gwɔ̀m Yuda 

(2Neha 26:1-23) 

1E shey hê kuru baba na ne netaama (27) hê negwɔm Yɛrɔbɔwam wo Israyɛl, 

Amaziya a hwo re negwɔm Yuda. 

2E jeng o, a vɔk neshey kuru na ne netyiimin zɔng, ko a re negwɔm o yi 

e Yɛrusalɛm neshey kuru batungun na ne neba (52). Neng mɛ à Yɛkɔliya yi 
e Yɛrusalɛm. 

3A ra pyɛ́ de ya jam a Dagwi Darwey, sede remo de da mɛ Amaziya a kana ra. 

4Ko a de gangas nekwɔn sekwit wɛt. Yaga ano, bemat ba re nuyel na nása a cī 

nenɔrɔ na be to rangas pyɛ̂ nesang hyɔɔlɔl e hwomo. 

5Dagwi Darwey a tɛ̀ a Azarya rɔ ves hê rehwô rebek sede sekwa, ko rɔ mo ha 

nàra e rebek mɛ pere wɔ ku mɛ, ko a sangal e lɔ mɛ shan nju mɛ. Sɔ mɛ Yɔtam 
a bɛrɛng lɔ gwɔ̀m, ko a ra fwôm negwɔm o e to mɛ. 

6Bwang pyɛ́ de Azarya a ra, ba jɛk yɛ e Bwok-basâ Pyɛ̂ Bare yê Begwɔ̀m Yuda. 

7Jeng de a ku, ba lɛrɛ hɛ e sak begwɔ̀m e Repomô Davit, ko sɔ mɛ Yɔtam a re 

negwɔm e to mɛ. 

Zɛkarya, gbɔng gwɔ̀m Israyɛl 

8E shey hê kuru batat na he rwit (38) hê negwɔm Azarya wo Yuda, Zɛkarya 

Yɛrɔbɔwam a hwo re negwɔm Israyɛl, ko a re nɛ yi e Samariya pɛl tyiimin zɔng. 

9A ra a Dagwi Darwey banɛn, a tik negwɔn neves Yɛrɔbɔwam Nebat de a tɛ̀ 

BeIsrayɛl be ra banɛn wɛt. 

10Shalum Yabɛsh a yong gwông nengyas, ko a mɔrɔ hɛ e bayîs bemat, a vɛ̌ re 

negwɔm o e to mɛ. 

11Bwang pyɛ́ de Zɛkarya a ra, ba jɛk yɛ e Bwok-basâ Pyɛ̂ Bare yê Begwɔ̀m 

Israyɛl. 

12Kayɛ pyɛ ya té tyɛng na nu de Dagwi Darwey a kana vo a Gbɔng Gwɔ̀m Yehu 

wɔgɔ, nèy mɛ na rɔda ba re negwɔm Israyɛl vɔk e zamang hê naas. 

Shalum, gbɔng gwɔ̀m Israyɛl 

13E shey hê kuru batat na he shatat (39) hê negwɔm Azarya wo Yuda, Shalum 

Yabɛsh a hwo re negwɔm Israyɛl, ko a re nɛ yi e Samariya pwɛl gwining zɔng. 

14-16Mɛnahɛm Gadi a yi e Tirza vɔk e Samariya, a wɔ mɔrɔ Shalum, ko a vɛ̌ tút 

e negwɔm o. Jeng de á sè kyè e gwong mɛ yi e Tirza, bemât repomô Tifsa ba 
simo be raa hɛ wɛt. Ano kwong, a vɛ̌ wey na bemat de ba sangal ɛ mwa tanga 
bavwel de ba rɔnɔ hwomo, a vɛ̌ vugus beha na nèy e nejim. Bwang pyɛ́ de 
Shalum a ra, mwa na gwông nengyas mɔrɔ̂ Zɛkarya, ba jɛk yɛ e ji Bwok-basâ 
Pyɛ̂ Bare yê Begwɔ̀m Israyɛl. 

Mɛnahɛm, gbɔng gwɔ̀m Israyɛl 

17E shey hê kuru batat na he shatat (39) hê negwɔm Azarya wo Yuda, Mɛnahɛm 

Gadi a hwo re negwɔm Israyɛl, ko a re negwɔm o neshey kuru yi e Samariya. 

18A ra a Dagwi Darwey banɛn. A tik negwɔn nevês Yɛrɔbɔwam Nebat wɛt, de a 

tɛ̀ BeIsrayɛl be ra banɛn, mwa vɔk e jeng reku mɛ. 

19E jeng negwɔm Mɛnahɛm o, Tiglat Pilɛsɛr, Da vwel Asirya, a vey hwo e ra 

sevwêl Israyɛl, ko Mɛnahɛm a nɔng dyam pyɛng de ya dal ton kuru batat, yaga 
na a bin sɛ̀ mɛ gap yi na yɛ e ra vwel o. 

20Mɛnahɛm a sey dyām o yi na bedaberêy Israyɛl, a tɛ̀ kawɛ mɛn a nɔng ɛ rebît 

kilo. Yi ano, gbɔng gwɔ̀m Asirya a toyo vɔk e sevwel mɛ. 

21Bwang pyɛ́ de Mɛnahɛm a ra, ba jɛk yɛ e Bwok-basâ Pyɛ̂ Bare yê Begwɔ̀m 

Israyɛl 

22Jeng de a ku, ba lɛrɛ hɛ, ko sɔ mɛ Pɛkahiya a re negwɔm e to mɛ. 

Pɛkahiya, gbɔng gwɔ̀m Israyɛl 

23E shey hê kuru batungun hê negwɔm Azarya wo Yuda, Pɛkahiya Mɛnahɛm a 

hwo re negwɔm Israyɛl, ko a re negwɔm o yi e Samariya neshey neba. 

24A ra a Dagwi Darwey banɛn, a tik negwɔn neves Yɛrɔbɔwam Nebat wɛt, de a 

tɛ̀ BeIsrayɛl be ra banɛn. 

25Hwak e ji bemât nuyêl comô Pɛkahiya de ba tang ɛ à Pɛka Remaliya a yong 

gwông nengyas na a mɔrɔ gbɔng gwɔ̀m. Yɛ tanga bemat behak kuru batungun 
yi e bak vwêl Gileyat ba mɔrɔ gbɔng gwɔ̀m o e majêy lɔ gwɔ̀m, ba wuna ɛ Argop 
tanga Ariye. Ko Pɛta a hwo re negwɔm o e to mɛ. 

26Bwang pyɛ́ de Pɛkahiya a ra, ba jɛk yɛ e Bwok-basâ Pyɛ̂ Bare yê Begwɔ̀m 

Israyɛl. 

Pɛka, gbɔng gwɔ̀m Israyɛl 

27E shey hê kuru batungun na he ba (52) hê negwɔm Azarya wo Yuda, Pɛka 

Remaliya a hwo re negwɔm Israyɛl, ko a re nɛ yi e Samariya neshey kuru baba. 

28A ra a Dagwi Darwey banɛn, a tik negwɔn neves Yɛrɔbɔwam Nebat wɛt, de a 

tɛ̀ BeIsrayɛl be ra banɛn. 

29Á sè e jeng de Pɛka e re negwɔm, de Tiglat Pilɛsɛr, Da vwel Asirya, a hwo yel 

e vwêl Israyɛl. Á hwo re bapomô Iyɔn, na Abel-Bet-Maaka, na Yanowa, na 
Kɛdɛsh tanga Hazor. A to re bebak vwêl Gileyat na Galili mwa na vwêl yerê 
Naftali, ko a hashe bemat o vɔk e Asirya e de sesam. 

30E shey hê kuru baba hê negwɔm Yɔtam Azarya wo Yuda, Hosheya Ela a 

yong gwông nengyas, na a mɔrɔ Gbɔng Gwɔ̀m Pɛka, a mɔrɔ hɛ, ko a re 
negwɔm o e to mɛ. 

31Bwang pyɛ́ de Pɛka a ra, ba jɛk yɛ e Bwok-basâ Pyɛ̂ Bare yê Begwɔ̀m Israyɛl. 

Yɔtam gbɔng gwɔ̀m Yuda 
(2Neha 27:1-9) 

32E shey hê neba hê negwɔm Pɛka Remaliya wo Israyɛl, Yɔtam Azarya a hwo 

re negwɔm Yuda. 

33E jeng o, a vɔk neshey kuru baba na ne netungun, ko a re negwɔm o yi 

e Yɛrusalɛm neshey kuru na nɛ netyiimin. Neng mɛ à Yɛrusha Zadɔk. 

34Yɔtam a ra pyɛ́ de ya jam a Dagwi Darwey, tyɛng sede remo de da mɛ Azarya 

a ra. 

35Ko a de gangas nekwɔn sekwit wɛt. Yaga ano, bemat ba re nuyel na nása a 

cī nenɔrɔ, na be to rangas pyɛ̂ nesang hyɔɔlɔl e hwomo. E Yɔtam wɛ de a to lɔk 
Ruhûp Batô lalâ Gbɔng Duk Re Fongol. 

36Bwang pyɛ́ de Yɔtam a ra, ba jɛk yɛ e Bwok-basâ Pyɛ̂ Bare yê Begwɔ̀m Yuda. 

37Á sè e jeng Yɔtam o de Dagwi Darwey á pɛrɛ tómo Gbɔng Gwɔ̀m Rezin wo 

Sirya tanga Gbɔng Gwɔ̀m Pɛka wo Israyɛl, na be wɔ hwo e ra Yuda na como. 

38Jeng de Yɔtam a ku, ba lɛrɛ hɛ e sak begwɔ̀m e Repomô Davit, ko sɔ mɛ Ahas 

a re negwɔm e to mɛ. 

2 Begwɔ̀m 16 
Ahas, gbɔng gwɔ̀m Yuda 

(2Neha 28:1-27) 

1E shey hê kuru na hɛ taama hê negwɔm Pɛka wo Israyɛl, Ahas Yɔtam a hwo 

re negwɔm Yuda. 

2E jeng o, a vɔk neshey kuru baba. A re negwɔm o yi e Yɛrusalɛm neshey kuru 

na nɛ netyiimin. A raa begwong dâ beda mɛ Davit wɛt, yaga a ra pyɛ́ de ya jam 
a Dagwi Darwey, Dagwi mɛ wɛt. 

3A kat ragas banɛn a dal mɛ begbɔng begwɔ̀m Israyɛl. A nára hwey mɛ nɔrɔ̂ 

rangas vɔk na ci. Negwɔn nemo na sé a Dagwi byɛm-byɛm. Nɛ à nane de na tɛ̀ 
Dagwi Darwey a pat mɛ yére bemât vwel o, na a nɔ̂ng BeIsrayɛl hɛ. 

4Ahas a nása nenɔrɔ detidetu e nekwɔn sekwit ne berahwol tanga e nɛ̂n cɔ́gɔt 

ryey o. 

5-6Jeng de Ahas á sè re negwɔm Yuda, ko gbɔng gwɔ̀m Sirya a to sey ɛ repomô 

Elat yi e vwɔ̂ BeYuda. A pat BeYuda mo na retek, ko a to nɔ̂ng BeƐdɔm rɛ, yɛn 
a sangal ɛ e hwomo pere vey e remo. E jeng jining a yane de gbɔng gwɔ̀m 
Sirya, Rezin tanga gbɔng gwɔ̀m Israyɛl, Pɛka ba kyè vɔk e Yɛrusalɛm, na be 
wɔ hwo e ra rɛ, ko mwa ano, yɛn a ka tɔk re rɛ wɛt. 

7Ahas a hwo tomo vɔk na Tiglat Pilɛsɛr wo Asirya, a yang ɛ, “Neken mō ne nàra! 

Di, gbɔng gwɔ̀m Sirya tanga gbɔng gwɔ̀m Israyɛl ba ga vey hwo me na como, 
me mwat mō. Gabɔk wɛt, vey sey me!” 

8A hashe mwa dyam pyɛng tanga dyam shinang yi e ji begban Gbɔng Duk Re 

Fongol tanga ve lɔ gwɔ̀m, a tomo a yɛ mɛ nɔrɔ. 

9Tiglat Pilɛsɛr a wok won mɛ mo, a hwo sogo tanga bemât como mɛ, ba kyè 

vey e Sirya. A re gbɔng repomô Damaskus, ko a to hashe bemat vɔk e repomô 
Kir e de sesam, a to mɔrɔ Resin arɔng. 

10Ahas a wɔ e Damaskus, na a wɔ man na Tiglat Pilɛsɛr. Jeng de a sé e hwomo, 

ko a hwo di kwɔ̂n nása nenɔrɔ, a vɛ̌ tomo a Uriya, piris e Yɛrusalɛm na zina mo, 
na be lɔk a yɛ yerê hɛ. 

11Uriya a raa wɔ́rɔ mo, ko a yong hak tyɛng na hane mo, a tala lɔk o gyam na 

Ahas a toyo yi e Damaskus. 

12Bama de Ahas a toyo, a wɔ di kwɔn nása nenɔrɔ mo, na a to nára ɛ nɔrɔ̂ yas 

de be yɛt. A tut vɔk e kwɔ̂n nása nenɔrɔ mo, 

13a vɛ̌ nára nɔrɔ̂ yas de be yɛt be rangas burang na nɔrɔ̂ nemuk yaga to mɛ. A 

shusha nɔrɔ̂ pyɛ̂ sɔ, ko a waram nemî yas ye nɔrɔ̂ wunâ nesa e ra kwɔn o arɔng. 

14Bamâ ano, a tɛ̀ be sek kwɔ̂n nása nenɔrɔ hê dyam pama de há sè e nuyel 

Gbɔng Duk Re Fongol wɔ e bak yege, na a bin tik ɛ kwɔn mɛ pas o e dem o. 

15Ko a nɔ̂ng Uriya, piris nu, a ye, “E ngamo nuyel bê nása nenɔrɔ̂ yas burang 

na nenɔrɔ̂ nemuk ne nagasi na ne nahywelek e ra gbɔng kwɔ̂n nása nenɔrɔ 
hemo. Bê nása ɛ nenɔrɔ̂ burang na nenɔrɔ̂ nemuk tanga nenɔrɔ̂ pyɛ̂ sɔ yaga 
gbɔng gwɔ̀m tanga ne bemat mwa arɔng, ko bê to waram nemî yas de ba ga 
yɛt e ra kwɔn o. Ko be tik a me kwɔ̂n nása nenɔrɔ hê dyam pama, na me bin 
rangsâl Dagwi ɛ pyɛ de e simo na me ra.” 

16Uriya a ra kayɛ pyɛ de Ahas a nɔng ɛ nu. 

17Ahas a tɛ̀, be pat bebak behak yi e bekyɛkyɛ dyam pama mwa na bèpěy vɛ 

de ba ra mɛ fwom e Gbɔng Duk Re Fongol. A to tɛ̀, be pat gwogbɔng gwopey 
yi e ra bemus dyam pama, na be tɛ̀ gwɛ e ra kwɔ̂n tikis hak de ba yong na beta. 

18A tɛ̀, be jut buk gwomo de ba ra mɛ fwom yaga rê fongol Tuk Shábat, ko a 

bang rwi de gbɔng gwɔ̀m e kweres ɛ vɔk e de rê fongol. A ra ano, yaga na a bin 
pɛngɛ a Tiglat Pilɛsɛr mɛ yey. 

19Bwang pyɛ́ de Ahas a ra, ba jɛk yɛ e Bwok-basâ Pyɛ̂ Bare yê Begwɔ̀m Yuda 

20Jeng de a ku, ba lɛrɛ hɛ e sak begwɔ̀m e Yɛrusalɛm, ko sɔ mɛ Hɛzɛkiya a re 

negwɔm e to mɛ. 

2 Begwɔ̀m 17 
Hosheya, gbɔng gwɔ̀m Israyɛl wo yɛnɛ mo 

1E shey hê kuru baba hê negwɔm Ahas wo Yuda, Hosheya Ela a hwo re 

negwɔm Israyɛl, ko a re negwɔm o yi e Samariya neshey shanetat. 

2A ra a Dagwi Darwey banɛn, ko mwa ano, ba wul vê begbɔng gwɔ̀m Israyɛl de 

ba tānga re negwɔm e ra yɛ wɛt. 

3E jeng de Hosheya mo á sè re negwɔm, Da vwel Asirya, Shalmanɛsɛr a vey 

hwo e ra Israyɛl, ko a tɛ̀ Hosheya a talsa hɛ dyām kahɛ shey. 

4Ko e bama jeng cak, Hosheya a hwo kyɛ́ ɛ nà talsa hɛ dyām o, ko a to rini 

Gbɔng Gwɔ̀m Sɔ wo Misra, na a vey sɛlɛ hɛ na sogô nehywɛ. Jeng de 
Shalmanɛsɛr a wok ha mo, a vɛ̌ vo Hosheya, a tɛ̀ ɛ e ngyang. 

Ba wey na Samariya ko ba hashe BeIsrayɛl vɔk e sesam 

5Shalmanɛsɛr a re vwêl Israyɛl mwa, a rɔnɔ gbɔng repomô Samariya, a tɛ̀ 

neshey netat, 

6ko a de re rɛ e shey hê shanetat hê negwɔm Hosheya. Da vwel Asirya mo a 

hashe BeIsrayɛl, a kyè mɛ be wɔ tɛ́ ɛn besam e vwel mɛ. A tɛ̀ behak gbing-
gbing be sangal e bak vwêl Hala, behak bagat na Rɔt Habɔr e bak vwêl Gozan, 
ko behak arɔng e ji bapomô BeMedya. 

7Pyɛ́ yane mwa ya té ano, yaga BeIsrayɛl ba ra a Dagwi Darwey, Dagwi mɛn 

banɛn, mwa ano de a nusu na yɛn yi e Misra, kwɔn de bá sè ɛ besam. Ko ba re 
a cī fongol. 

8Ba raa negwɔn yére dyuk yemo de Dagwi Darwey a pat yɛ yi e ji vwêl Israyɛl, 

ko ba raa nekyɔ̌n begbɔng begwɔ̀m Israyɛl. 

9Ba ragas a Dagwi Darwey, Dagwi mɛn banɛn e lɛrɛ. Yɛn a lɔkɔs nekwɔn de ba 

nása a cī nenɔrɔ e mwa vwêl Israyɛl yi e nebapomo vɔk e bapomo de ba rɔnɔ 
na bedwa. 

10E mwa berahwol tanga e nɛ̂n cɔ́gɔt ryey o, yɛn a to tɛ̀ a cī mo beta gacik, ko 

yɛn a yong sesêk Ashera, ci hwā mo, arɔng. 

11Yɛn a nása nenɔrɔ̂ yas de be yɛt e nekwɔn sekwit o, tyɛng sede remo de yére 

dyuk ya ragas, gyam na Dagwi Darwey a de pat yɛ yi e ji vwêl Israyɛl. Yɛn a ra 
pyɛ́ vyes de ba tɛ̀ Dagwi Darwey a tɛ̀ shom sizɔng. 

12Yɛn a re a cī fongol, mwa ano de Dagwi Darwey a ga kana tɛ̀ a yɛn ɛ nekyiri. 

13Ko Dagwi Darwey a tɛ̀ mwa bezarap mɛ be tusa BeIsrayɛl tanga BeYuda na 

neha nemo ngan: “Tík in ragas pyɛ́ vyes! Raa hin badu hom tanga basa hom 
mwa de ma nɔ̂ng bedabeda min. Ma yâng bezarap hom, be ha a yin vɛ.” 

14Ko BeIsrayɛl ba tɛ̀ tong wɛt, neyey mɛn na sé kashalang tyɛng na ne 

bedabeda mɛn de ba tɛ̀ gap mɛn e ra Dagwi Darwey, Dagwi mɛn wɛt. 

15Yɛn a bang betong mɛn nà wok tusâ Dagwi Darwey tanga badu mɛ, yɛn a kyɛ́ 

ɛn nà gyeng wuna-na-sira de a ra na bedabeda mɛn. Yɛn a re a pyɛ̂ sekwit de 
ya sé yapyi zɔng fongol, ko yɛn a tɛ́ ɛn yapyi mo arɔng. Dagwi Darwey a ga 
kana ha a BeIsrayɛl wɔgɔ, yɛn a kwon raa negwɔn yére dyuk de ya rɔnɔ hɛn wɛt, 
ko yɛn a raa nɛ kwong. 

16Ba kyɛ́ ɛn nà raa badu Dagwi Darwey, Dagwi mɛn. Ba yong pyɛ̂ sekwit cak 

bya na dyam shinang sede bemus, ko ba tɛ̀ swesêk Ashera, ci hwā mo. Ba to 
re a betangacɛn tanga ci mɛn Baal fongol. 

17Ba ragas ɛ bes na vyoshon, ko ba to nása nèy mɛn nɔrɔ̂ rangas burang. Ba 

ye ngyɛ́k, na be ra kayɛ pyɛ de Dagwi Darwey a kyɛ́ ɛ. 

18Ko yɛ a tɛ̀ shom na yɛn sizɔng. Yaga ano, a vɛ̌ ro ɛn yikyik yi na yɛ. Ba de tik 

ɛ BeYuda zɔng de ba tɛt ɛ. 

19Ko yɛn arɔng, ba to kyɛ́ ɛn nà raa badu Dagwi Darwey, Dagwi mɛn, ba to raa 

nekyɔ̌n BeIsrayɛl. 

20Yaga ano, a kyɛ́ ɛ BeIsrayɛl mwa hɛn, a tabak hɛn, a nɔng ɛn e vwɔ̂ bemât 

repugu, na be re ɛn, ko e yɛnɛ mo, a ro ɛn yikyik yi na yɛ. 

21Jeng de Dagwi Darwey a kana gas yére rwa bato yi e lɔ Davit, BeIsrayɛl o ba 

kasa Yɛrɔbɔwam Nebat, na a tɛ́ ɛ gbɔng gwɔ̀m mɛn. Ko Yɛrɔbɔwam o a vɛ̌ tɛ̀ 
Israyɛl be tik nà raa Dagwi Darwey, ba ragas gbɔng banɛn. 

22Yi e jeng yane, bemat o ba sangal e de ragas banɛn tyɛng na Yɛrɔbɔwam. 

23E yɛnɛ mo, Dagwi Darwey a ro ɛn yikyik yi na yɛ. A tɛ̀ ba hashe hɛn, ba kyè 

mɛ, be tɛ́ ɛn besam e sevwêl Asirya, kwɔn o a hane de yɛn a nàra. Gwong a 
gwomo de Dagwi Darwey a sila ha de a kana ha yi na bemât fwom mɛ, bezarap 
mɛ. 

Ba vey na bemat beduk e Samariya 

24Da vwel Asirya a vey na bemat yi e bapomô Babilɔn, na Kuta, na Ava, na 

Hamat tanga Sɛfarvayim a sek na yɛn na retek vɔk e vwêl Samariya. Yɛn a wɔ 

sangal e bapomo de BeIsrayɛl ba kana sangal ɛ, a wuna ɛ na gbɔng repomô 
Samariya. 

25E mɛsɛng o, bemat vane ba re a Dagwi Darwey fongol wɛt, ko a tomo 

begukum, na be vos ɛn, be mɔbɔs behak e ji mɛn. 

26Tom hwak a wɔ̀ ha a Da vwel Asirya, a yang ɛ, “Bemat de hwà wɔ tik e vwêl 

Samariya ba tɔk begwong de be re a ci vwel hane fongol wɛt. Ano de ya tomo 
begukum de ba vos ɛn ba mɔbɔs behak e ji mɛn.” 

27Da Vwel o a toyo na ha, a ye, “Be jut hwak e ji bepiris o de ba vey mɛ 

e ngamo, na be to tomo hɛ vɔk e Samariya. Ê tɔk sangal e hwomo, na a basa 
a yɛn begwong ci vwel hane mo.” 

28Ano kwong, ba kasa hwak e ji bepiris o, na a toyo vɔk e Samariya. A sangal 

e Bet-Ɛl, ko a basa a bemat gwong de ba rɔda re a Dagwi Darwey fongol. 

29Ko bemat beduk o ba yong a cī mɛn pyɛ̂ sekwit arɔng. Ba tɛ̀sɛ yɛ e karɛ 

repomo de yɛn a sangal ɛ e nekwɔn sekwit de BeIsrayɛl ba kana lɔkɔs. 

30Bemat yi e Babilɔn ba yong pyɛ sekwît ci mɛn Sukɔt-Benot, vane de ba yi 

e Kuta ba yong myɛn Nergal, vane de ba yi e Hamat ba yong myɛn Ashima, 

31ko vane de ba yi e Ava ba yong myɛ́n Nibhas tanga Tartak. Ko bemat yi 

e Sɛfarvayim ba nára nèy mɛn nɔrɔ̂ rangas burang yaga cī mɛn Adaramɛlɛk 
tanga Anamɛlɛk. 

32-33Ba re a cī mɛn fongol, tyɛng sede remo de yɛn a ragas jeng de yɛn á rɔngɔl 

nà hashe hɛn vey e vwêl Samariya. Ko ba to re a Dagwi Darwey fongol arɔng, 
ko yɛn a kasa bepiris yi e ji bemat mɛn, na be ra a yɛn fwom e nekwɔn sekwit 
mɛn. 

34Vey e jeng yemo, bemat o ba sé raa negwɔn neroso mɛn. Yɛn a re a Dagwi 

Darwey fongol wɛt, ba kyɛ́ ɛn nà raa mwa badu de a nɔ̂ng yére Yakɔp womo de 
a nɔng ɛ rezâ Israyɛl. 

35E jeng de Dagwi Darwey a kana wuna hɛ na sira tanga BeIsrayɛl, a ha a yɛn 

neha nemo ngan: “Yin sap ci wɛt. Yin gaba e cat bol pyɛ sekwit, na yin re a 
ci mo fongol yin nára a yɛ nɔrɔ yas de be yɛt wɛt. 

36Sap in me, Dagwi Darwey, nju hom zɔng, me wɛ de ma nusu na yin yi e Misra 

yi na gbɔng reto na gap hom. Gaba hin na yin a re a me nju hom fongol, nára 
hin a me nɔrɔ yas de be yɛt arɔng. 

37Yin sap ci wɛt, ko yin dopse gyenges mwa badu hom tanga basa hom de ma 

jɛk a yin. 

38Bare hin na sira de ma wuna na yin. Me to gwɛ ha arɔng: Yin re a ci fongol wɛt. 

39Me wɛ à Dagwi Darwey, Dagwi min. Ré in a me zɔng fongol, ko e me de ma 

rɔda sey in yi e vwɔ̂ mwa bemât repugu min.” 

40Ko bemat vane mo ba gyeng badu vane wɛt, ko yɛn a re nuyel na raà negwɔn 

neroso mɛn zɔng. 

41Yɛn a re a Dagwi Darwey fongol bɛs, ko yɛn a to re a cī mɛn fongol arɔng. 

Yére mɛn ye ragas ano vey e remo. 

2 Begwɔ̀m 18 
Hɛzɛkiya, gbɔng gwɔ̀m Yuda 

(2Neha 29:1-2; 31:1) 

1E shey hê netat hê negwɔm Hosheya wo Israyɛl, Hɛzɛkiya Ahas a hwo re 

negwɔm Yuda. 

2E jeng o, a vɔk neshey kuru baba na ne netungun (25), ko a re negwɔm o yi 

e Yɛrusalɛm neshey kuru baba na ne shanetat (29). Neng mɛ à Abi, hwông 
Zɛkarya. 

3Hɛzɛkiya a ra pyɛ́ de ya jam a Dagwi Darwey, sede remo de dabeda mɛ Davit 

a kana ra. 

4A gangas nekwɔn sekwit, a to mɔbɔs beta gacik de ba tɛ̀ a cī mo, ko a to tow 

swesêk Ashera, ci hwā mo, de ba tɛ̀. A to bunut gwɔ̄m dyam pama de Mose a 
kana yong. Bemat ba ga kana tɛ̀ a wɛ ɛ rezâ Nɛhushtan, ko ba to rangas a wɛ 
pyɛ̂ nesang hyɔɔlɔl vey e jeng Hɛzɛkiya mo. 

5Hɛzɛkiya a tɛ̀ gap mɛ e ra Dagwi Darwey, Dagwi Israyɛl. Vit a gbɔng gwɔ̀m 

hwak e Yuda de á sè sede Hɛzɛkiya kɛ vinde ba tānga re negwɔm kɛ vinde ba 
re e bama mɛ wɛt. 

6Á sè pang na Dagwi Darwey na yey mɛ mwa a to gyenges badu mɛ de a ga 

kana nɔ̂ng Mose yaga BeIsrayɛl. 

7Dagwi Darwey a sɛlɛ hɛ, ko a tɛ̀ ɛ, a di wɛng e ra kayɛ pyɛ de a ragas. A vɛ̌ kyɛ́ 

ɛ nà raa Da vwel Asirya, a to talsa hɛ dyām de ba tɛ̀ a yɛ wɛt. 

8Hɛzɛkiya a re BeFilisti na como pere mɛ vɔk e Gaza. A sey ɛ nebapomo nesɛl o 

mwa na bagbɔng bapomo de ba rɔnɔ na jwa-pomo. 

9E shey hê negwɔm Hɛzɛkiya de ha sé tyɛng shey hê taama hê Hosheya de a 

re negwɔm Israyɛl, Da vwel Asirya, Shalmanɛsɛr a vey na bemât como mɛ 
e Samariya, gbɔng repomô Israyɛl, yɛn a hwo e ra rɛ. 

10Ba re rɛ e bamâ neshey netat, e shey hê netyiimin hê negwɔm Hɛzɛkiya na 

hê shanetat hê negwɔm Hosheya arɔng. 

11Da vwel Asirya mo a hashe BeIsrayɛl, a kyè mɛ ba wɔ tɛ́ ɛn besam e vwel mɛ. 

A tɛ̀ behak gbing-gbing ba sangal e bak vwêl Hala, behak bagat na Rɔt Habɔr 
e bak vwêl Gozan, ko behak arɔng e ji bapomô BeMedya. 

12Pyɛ́ yane mwa ya té ano, yaga BeIsrayɛl ba kyɛ́ ɛn nà gyeng hâ Dagwi 

Darwey, Dagwi mɛn. Ba to kyɛ́ ɛn nà gyeng sira de a wuna tanga yɛn. Yɛn a to 
tik nà ra kayɛ pyɛ de Mose, mwât fwôm Dagwi Darwey a kana ha a yɛn. 

Da Vwel Senakerip a hwo e ra vwêl Yuda na como 

13E shey hê kuru na he naas de Hɛzɛkiya a re negwɔm e Yuda, Da vwel Asirya, 

Senakerip a vey hwo e ra sevwel o, a vo kahɛ repomo de ba gwɔrɔ na jwâ-
pomo sɛ̌ Yɛrusalɛm nju wɛ de a re wɛt. 

14Ko Hɛzɛkiya a hwo tomo na ha vɔk na yɛ womo de á sè e repomô Lakish, a 

ye, “Ma ga buru a hwo de ma sogo nehywɛ, ko ma rɔda tala hwo kayɛ pyɛ de 
hwó simo, ka sede hwà tik nà vey hwo e ra wot.” Senakerip a toyo a Hɛzɛkiya 
na ha wɔgɔ, a tala hɛ sede ton dyam pyɛng kuru, na a to tala dyam shinang de 
ya wul ton gwining arɔng. 

15Ano kwong, Hɛzɛkiya a tula mwa dyam pyɛng yi e begban duk rê fongol Dagwi 

Darwey tanga vê lɔ gwɔ̀m. 

16A tɛ̀ be paa befereng dyam shinang de yɛ pyɛ mɛ a kana tɛ̀ be dak e mwa ri 

duk rê fongol o. A nɔng yɛ mwa vɔk na Da vwel Asirya. 

17Ko mwa ano, Da vwel Asirya mo a tomo begbɔng bemât nuyel mɛ betat yi 

e Lakish tanga gbɔng regyɛng bemât como, na be kyè vɔk e Yɛrusalɛm. Jeng 
de yɛn a pom, begbɔng o mo ba tumal bagat na cwɛl de ba kus ɛ berugu 
e gwông nshi de gwa yi e kadûng bato. 

18Yɛn a tomo, be simo be ha na Gbɔng Gwɔ̀m Hɛzɛkiya. Ko bemât nuyel mɛ 

betat ba nusu, na be wɔ man na yɛn, hwak e ji mɛn à Ɛliyakim Hilkiya, womo 
de a se mwât bɛrɛng lɔ gwɔ̀m, bwang beba mo ba sé Shɛbna, mwat-jɛk, tanga 
Yowa Asaf, mwat-jɛk pyɛ̂ bare yê negwɔm arɔng. 

19Hwak e ji bemât nuyêl BeAsirya mo a ha a yɛn, “Ma vɔk neha yaga Hɛzɛkiya 

yi na gbɔng o Da vwel Asirya.” Yang ɛ ngan: Hwá tɛ̀ gap mō e ra wa arɛt? 

20Hwó bare, hwó yong begwong como, na hwo re yɛ na nu zɔng arɛt? E wa de 

a rɔda sɛlɛ hwo a remo de hwà ga sogo a gbɔng gwɔ̀m Asirya nehywɛ ɛ? 

21Hwó tɛ̀ gap mō e ra Misra tanga gbɔng gwɔ̀m mɛn arɛt? Hwà sé sede mwat 

de a tē yìk e ra cwang sere. Ê kwɔrɔ hɛ zɔng, ko ê sɔklɔ hɛ e vwɔ. Ano de gbɔng 
gwɔ̀m Misra a sé a mwa vemo de ba tɛ̀ gap mɛn e ra yɛ. 

22Kɛ gyeng hwô yang me, “Wot a sé tɛ̀ gap e ra Dagwi Darwey, Dagwi mot.” Ko 

di, e hwo de hwà tɛ̀ be gangas nekwɔn re a yɛ fongol tanga nekwɔn nása a yɛ 
nenɔrɔ wɛt arɛt? E hwo de hwà yang bemât Yɛrusalɛm tanga vê Yuda be re a 
yɛ fongol e kwɔn hining e Yɛrusalɛm wɛt arɛt? 

23“Tik na hwo yong ɛ na darwey hom, Da vwel Asirya. A rɔda nɔng o bedwa gu 

beba, ka sede hwô sɛ̀ bemât lagsa vɛ. 

24Hwô ka tɔk re mwât nuyêl como mot swɛl o wɛt! Hwo de hwà ye yɛndɛng e ra 

BeMisra, na be nɔng in bekyɛkyɛ̂ como na bedwa arɔng. 

25Hwó bare, darwey hom a hwo e ra vwel hemo, na a wey na hɛ, ko Dagwi 

Darwey sana nɔng ɛ nu a? Kée wey! A sé Dagwi Darwey pyɛ mɛ de a nɔng ɛ 
nu ano!” 

26Ɛliyakim na Shɛbna tanga Yowa ba yang ɛ, “Gabɔk, ha na wot e ji lêm 

BeAram. Wot a tɔk hɛ. Hwo ha e ji lêm BeIbrani wɛt, yaga bemat de ba sé e ra 
jwâ-pomo ba sé wokos ha mō.” 

27Ko mwât nuyêl BeAsirya mo a toyo a yɛn, a ye, “Darwey hom a tomo me, na 

me vey ha na bemat mwa, ko na darwey min tanga yin bemât nuyel nju min 
zɔng wɛt. Bemat vemo ba vey bagat rê beving mɛn, na be sɔ nshî tɔs mɛn, 
tanga mwa yin betat vemo!” 

28Ko a to gwɛ ha na gbɔng fwɔ rɛng-rɛng yaga na kawɛ mwat a wok e ji lêm 

BeIbrani, a ye, “Wok in pyɛ de gbɔng o, Da vwel Asirya a ye: 

29Yin kwon tɛ̀ tong na hâ kwɛlɛ̂ng Hɛzɛkiya wɛt! A rɔda tɔk sey in yi e vwɔ 

hom wɛt. 

30E tang in, yin tɛ̀ gap min e ra Dagwi Darwey de ê sey in. E to tang in, gbɔng 

repomo remo rê gaba e vwɔ̂ Da vwel Asirya wɛt.” 

31Kyɛ́ in nà wok ha mɛ, tɛ̀ in betong na hâ Da Vwel hom e negya. Ha mɛ ma 

hemo ngan: Nɔng in bato min e vwɔ hom, nusu hin yi e ji repomo mo! Ko kawɛ 
e ji min ê tɔk re nèy cɔ́gɔt anap na ne regwi mɛ, ê to sɔ nshî hwes mɛ arɔng. 

32Sɛ̌ jeng de ma rɔda ba hashe hin vɔk e vwel de ha sé tyɛng na min, kwɔn de 

yin ê how ɛ pyɛ̂ yeneng. Yin ê tus ɛ cɔgɔ̂t anap na ye regwi, ko yin ê sɛ̀ kpam-
tuk, na nshî anap, na něy pwat tanga shok arɔng. Wok in ha hom, ko yin ê 
sangal beken, yin ê wey wɛt. “Yin tɛ̀ tong na hâ Hɛzɛkiya wɛt! E kwɛlɛng hin 
zɔng, jeng de e tang in wɔgɔ, Dagwi Darwey a rɔda sey in. 

33Cī yerê bemât jey cak ya ga sang dul bavwel mɛn yi na Da vwel Asirya arɛt? 

34E sɛ́ de ya té na cî bapomô Hamat tanga Arpat arɛt? E sɛ́ de ya té na cî 

Sɛfarvayim na Hena tanga Iva ɛ? Ya tɔk dul me nà re Samariya arɛt? 

35Vit a cak e ji yɛ de ya tɔk sey bemat mɛn yi e vwɔ hom. Ko yin e bare, Dagwi 

Darwey, Dagwi min a rɔda tɔk sey Yɛrusalɛm yi e vwɔ hom arɛt?” 

36-37Bemat de ba sé e hwomo ba saa yuu. Vit a hwak de a hanat pyɛ cak, yaga 

Gbɔng Gwɔ̀m Hɛzɛkiya a kana nɔng nu, be sǎ yuu. Ɛliyakim na Shɛbna tanga 
Yowa ba hama berugu mɛn yaga lashê yey. Yɛn a wɔ ha a Hɛzɛkiya mwa pyɛ́ 
de mwât nuyêl BeAsirya mo a ga ha. 

2 Begwɔ̀m 19 
Gbɔng Gwɔ̀m Hɛzɛkiya a jama vô du yi na Yɛshaya, zarap Dagwi 

(Yɛsh 37:1-13) 

1Sede Gbɔng Gwɔ̀m Hɛzɛkiya a wok neha nane, a vɛ̌ hama gworugu mɛ yaga 

lashê yey, a tɛ̀ rugû sesin, ko a kyè wɔ yel e Gbɔng Duk Re Fongol Dagwi 
Darwey. 

2A hwo tomo Ɛliyakim, mwât bɛrɛng lɔ gwɔ̀m, na Shɛbna mwat-jɛk, tanga 

begbɔng o vê bepiris wɔ na Yɛshaya Amotsi, zarap Dagwi. Ba tɛ̀sɛ berugû 
sesin. 

3Bē ha a yɛ neha Hɛzɛkiya nemo ngan: “Yunung a sé tûk reyɔm, tûk tabak tanga 

tûk sɔ̂ rekyen. Wot a ga tɛ́ ot sede hwā de a ga vey bagat tɔ, ko vit a gâp tɔ̂ 
hwey o. 

4Di, Da vwel Asirya a ga tomo mwât nuyel mɛ, na a vey dusa Dagwi wo neken. 

Ka Dagwi Darwey, Dagwi mō a yang wok neha dusa de a ga ye! Ka a yang 
tabak hɛ e ra pyɛ́ de a ha mo!” 

5Bemât nuyel vane ba wɔ̀ ha a Yɛshaya ha hane. 

6Yɛ kwong a toyo a yɛn na ha de Dagwi Darwey a ha a gbɔng gwɔ̀m hemo 

ngan: “Hwo kwon wok bengyip yaga tabas nengyas hê betom Da vwel Asirya 
vane e ra me wɛt. 

7Ma rɔda lashe a yɛ yey na rehâ pyɛ́ de yê té e ji vwel mɛ. A rɔda toyo hɛ, ko 

e hwomo ma rɔda tɛ̀, be mɔrɔ hɛ.” 

8E ji jeng yane, mwât nuyêl comô Asirya a wok, Da Vwel mɛ a ga tik repomô 

Lakish, ko a sé tó como na Libna. A vɛ̌ kyè vɔk e Libna mo. 

9E jeng ano, Da vwel Asirya a wok, Gbɔng Gwɔ̀m Tirhaka wo Kush a se kyè 

vey hwo e ra yɛ. Ano kwong, a tomo betom behak na bwok-rwang vɔk na 
Hɛzɛkiya, a jɛk ngan: 

10“Hwo kwon tɛ̀ gap e ra Dagwi mō wɛt! Hwo tik ɛ, a kwɛlɛng hwo wɔgɔ, a rɔda 

dul Yɛrusalɛm yi na me wɛt! 

11Hwà tɔk pyɛ de Beda vwel Asirya ba ga ra na bwang bavwel wɛt a? Ba wey 

na vɛ hywiri. Ko hwo, hwó bare, hwà rɔda hywit o arɛt? 

12Jeng de Beda vwel Asirya de bá sè e nuyel hom ba wey na bapomô Gozan, 

na Haran, na Rɛzɛf, tanga BeEden de ba sangal e Telasar, cī mɛn ya tɔk sey 
ɛn wɛt. 

13Ko begbɔng begwɔ̀m Hamat, na Arpat, na Sɛfarvayim, na Hena tanga Iva 

mwa hɛn ba ga ye bit vit.” 

Won de Hɛzɛkiya a ra 
(Yɛsh 37:14-20) 

14Hɛzɛkiya a sey bwok-rwang o. E bama de a ga basa gwɛ, a vɛ̌ jut gwɛ vɔk 

e duk rê fongol, a wɔ wunta gwɛ e nuyel Dagwi Darwey. 

15A ra won, a ye, “À Dagwi Darwey, Dagwî Israyɛl, hwo de kwɔ̂n sangal mō ha 

sé e ra bekɛrup. Hwo wɛ nju mo zɔng, à Dagwi, hwo re negwɔm e ra negwɔm 
jey mwa. Hwà yong lagwi tanga jey yemo mwa arɔng. 

16Ko di, pyɛ de yé té na wot! Wok neha Senakerip de a sé dùsa hwo, hwo de 

hwà sé Dagwi de hwà sé kwen! 

17“Ey, mwin à Dagwi Darwey, Beda vwel Asirya ba ga doyo bavwêl yére 

bemat o ba tɛ́ ɛn barin. 

18Ba ga wey na pyɛ̂ sekwit de ba yong na cɔgɔt tanga beta, yemo de bemât 

bavwel vane ba yong, na be re a yɛ fongol. 

19Ko hwo, à Dagwi Darwey, Dagwi mot, wot a sé rangal na hwo sey ot yi e vwɔ̂ 

Da vwel Asirya! Ano kwong, kawɛ mwat e ji kahɛ segwɔm e jey a rɔda tɔk, 
e hwo nju mo zɔng de hwà sé Dagwi!” 

Dagwi a toyo a Hɛzɛkiya na won mɛ 
(Yɛsh 37:21-35) 

20Yɛshaya Amotsi a tomo na ha, na be wɔ ha a Hɛzɛkiya pyɛ de Dagwi Darwey, 

Dagwi Israyɛl a ha, a ye, “Ma ga wok won mō e ra Da Vwel Senakerip wo Asirya. 

21Di pyɛ de ma sé há a Da Vwel wane mo: “ ‘Bemât Yɛrusalɛm ba byɛs o, ba 

sé shɛgɛsh e bama mō. 

22E wǎ de hwà tabas a yɛ nengyas ɛ? E wǎ a wane de hwà mok e ra yɛ ano ɛ? 

E wǎ de hwà paa a yɛ bayis ano ɛ? E me Dagwi wo jɛrɛ wo Israyɛl! 

23Hwà dusa me, Dagwi Darwey yi e nû betom mō. Hwà ye, “Me, Senakerip na 

bekyɛkyɛ̂ bedwâ como hom pyak, ma ga tut vɔk e ra beraku vɔk e ratɛ̂t berakû 
Lɛbanɔn. Ma tow batîn cɔ́gɔt sída de ba dal na nelis mwa, ma tow batîn cɔ́gɔt 
fir de ba dal na nerat mwa. 

24Me, ma ga cing hes, ma ga sɔ nshi e bavwel baduk. Ma ga tɛ̀ bol hom e ra 

nerât Misra, ko nà hworok mwa.” 

25Di, à hwo Senakerip, hwà tɔk pyɛ cak a? Ma ga ros e de tɛ̂ pyɛ́ yemo, ma ga 

yong yɛ yimo. A remo ma sé tɛ̀ yɛ ye té. E me de ma tik o na hwo gangas 
bagbɔng bapomo vemo de ba dul na jwâ-pomo. 

26Bemat mɛn ba tɛ́ ɛn gbɛrɛk, a sé a yɛn kpɔrɔk, rekyen ra kyiri hɛn. Ba té ɛn 

sede cuyu, sede sɔng bwot de gwa tá e ragyip duk gwó hworok yi na gûl rak de 
gwa pɛl. 

27Ma tɔk o mwa jeng de hwó sogo kɛ hwó sangal, jeng de hwó nusu kɛ hwó yel, 

ko ma tɔk o jeng de hwà puu o me. 

28Ey, hwà puu o me, ma wok rehâ paà kwas mō. A remo, mê tɛ̀ rwéy e wol mō 

na nerwěy e nu mō, ko mê hwɔtɔ hwo mɛ vɔk e kwɔn de hwà kana yi ɛ.’ ” 

29Yɛshaya a yâng Hɛzɛkiya, “Ma rɔda ha a hwo pyɛ de ye kyè wɔ té. Di e shey 

hemo, yin a rɔda re jirî pyɛ́. E nák, yin ê to ba re jiri de ya tabas e kwɔn o. Ko 
e shey hê tat, yin ê bere pyɛ̂ yeneng, na yin bɔ̌ bwal o, yin ê tus cɔ́gɔt anap, na 
yin re nèy o. 

30Bemat de ba dalas e vwêl Yuda ba rɔda se sede cɔgɔ̂t anap de ya tɛ̀ berinis 

e ji vwel yikyik, ko ya tɔs nèy. 

31Ey, bemat de ba dalas o bê shara hɛn yi e Raku Siyɔn e Yɛrusalɛm, bê to 

sangal e vwel o. Dagwi Darwey, Dâ jey mwa a rɔda tɛ̀ pyɛ́ mo ye té ano, yaga 
a tɛ̀ yey na bemat mɛ ding-ding.” 

32Ko Yɛshaya a to ye: “Me to ha a hwo pyɛ de yê té na Da vwel Asirya. A rɔda 

yel e ji Yɛrusalɛm wɛt, ê ka ta kwet gwining e ji repomo mo yi e jey wɛt. Ê ka 
rɔnɔ rɛ, na a yong ɛ na a bin hwo e ra rɛ wɛt. 

33A rɔda toyo hɛ e gwong de a kana vey ɛ, ko a rɔda yel e Yɛrusalɛm wɛt. Me 

Dagwi Darwey, ma ha ano. 

34Ma rɔda dul rɛ yaga nerey hom, ko yaga tɛ̂ yey na mwât fwom hom Davit 

arɔng.” 

Rekû Da Vwel Senakerip 
(Yɛsh 37:36-38) 

35E ji turuk hane, tom-lagwî Dagwi Darwey a vey e ji bǔk comô BeAsirya, ko a 

vɛ̌ mɔbɔs bemat gu naga na gu kuru rwit na ve batungun (185,000) e ji mɛn. 
E nusu gasi, bǔk o ba vɛ̌ be sila hɛn na bavin. 

36Bamâ hane, Da Vwel Senakerip a toyo hɛ vɔk e Asirya, a wɔ sangal e gbɔng 

repomô Nineve. 

37Tuhak, á sè e duk re a ci mɛ Nisrɔk fongol. E jeng o, nèy mɛ Adaramɛlɛk tanga 

Sharɛzɛr ba mɔrɔ hɛ na bewal. Ba tele, ba wɔ dalas e sevwêl Ararat, ko sɔ mɛ 
Asarhadon a re negwɔm e to mɛ. 

2 Begwɔ̀m 20 
Hɛzɛkiya a ro ɛ 

(2Neha 32:24-26; Yɛsh 38:1-8, 21-22) 

1E jeng yane, Hɛzɛkiya a hwo serɔ, a vey bagat ku. Yɛshaya Amotsi, zarap 

Dagwi a wɔ ha a yɛ, a yang ɛ, “Dagwi Darwey a ye, yong lɔ mō, yaga hwà rɔda 
dal yi e rɔ hemo wɛt. Hwó kyè wɔ ku.” 

2Hɛzɛkiya a hwo doyo vɔk e vwarâ duk, ko a ra won, a ye, 

3“Gabɔk wɛt, à Da, hwà tɔk, ma ga raa hwo sana tô yey. Ma ga ra pyɛ́ de hwó 

simo na mwa yey hom. Ma to ra kayɛ pyɛ de hwà ye, ya sé ryat.” Ko a hwo 
tosho sizɔng. 

4Yɛshaya a nusu. Ko gyam na a wɔ wul lalâ lɔ gwɔ̀m, Dagwi Darwey a yang ɛ, 

5“Toyo wɔ na Hɛzɛkiya, mwât nuyêl bemat hom, ko ha a yɛ ngan: Ma sé Dagwi 

Darwey, Dagwi de dâ beda mō Davit a re a yɛ fongol. Ma wok won mō, ko ma 
di nemwishil mō. Ma rɔda tɛ̀ o tyang. E pɔlɔ hê tat, hwà rɔda wɔ e ji gbɔng duk 
re a me fongol. 

6Ma rɔda gwɛ̌ a hwo neshey kuru na ne netungun, ko ma rɔda dul o tanga gbɔng 

repomo mō yi na Da vwel Asirya. Ma rɔda gyeng gbɔng repomo remo yaga 
nerey hom, ko yaga tɛ̂ yey na mwât fwom hom Davit arɔng.” 

7Yɛshaya a wo nɔng ha mo, ko a yâng bemât fwôm gbɔng gwɔ̀m o, “Vey in na 

nèy regwi de ba farang, na yin bana e ra râm gbɔng gwɔ̀m, ko a rɔda tɛ̀ tyang.” 

8Hɛzɛkiya a rangâl Yɛshaya, a ye, “E sɛ́ yɛ à pyɛ de yê dura mwin, Dagwi 

Darwey a rɔda tɛ̀ me tyang, na me wɔ re a yɛ fongol e duk rê fongol mɛ e tuk 
hê tat arɛt?” 

9Ko Yɛshaya a toyo a yɛ, a ye, “Dagwi Darwey a rɔda dura a hwo, a rɔda sila 

vonu mɛ. Pyɛ dura de ê nɔng o à yemo: Ê tɛ̀ necam gwi ne sek e nekwɔn bɔrɔs 
kuru e ra Kwɔ̂n Turûs Ahas. Hwô simo na ne tut kɛ ne gyirik arɛt?” 

10Hɛzɛkiya a toyo a yɛ, a ye, “A sé negbang na necam ne tut e nekwɔn bɔrɔ̂s 

kuru wɛt. Me simo na ne gyirik.” 

11Yɛshaya a ra won, ko Dagwi Darwey a tɛ̀ necam ne gyirik e nekwɔn bɔrɔs 

kuru e ra kwɔ̂n turus o. 

Betom yi e vwêl Babilɔnya 
(Yɛsh 38:1-8) 

12Jeng de Mɛrɔdak Baladan, Da vwel Babilɔnya a wok, Hɛzɛkiya a kana ro ɛ, 

ko a ga tɛ̀ tyang a hwo tomo betom na bwok-rwang tanga nenɔrɔ vɔk na yɛ. 

13Hɛzɛkiya a sey betom o na yey pyɛng, ko a dusa a yɛn mwa pyɛ̂ nedanerey 

mɛ, yɛ à dyam pyɛng, na dyam shinang, na pyɛ̂ nesang hyɔɔlɔl tanga něy 
nesang nerat de na sé e ji gban mɛ. A to gwɛ dura a yɛn pyɛ̂ como mɛ na mwa 
bwang pyɛ́ de a vɔk e begban mɛ. Vit a pyɛ de a tik nà dura a yɛn e ji lɔ gwɔ̀m 
na e ji segwɔm mɛ mwa. 

14Ko Yɛshaya a vey na Hɛzɛkiya, a rangal hɛ, a ye, “Bemat vemo ba yi 

e gwa arɛt? E sɛ́ de yɛn e simo arɛt?” Hɛzɛkiya a toyo na ha, a ye, “Yɛn a vey 
yi e hwomo yikyik, yi e Babilɔnya.” 

15Yɛshaya a to rangal hɛ, a ye, “E sɛ́ na sɛ́ de yɛn a di e ji lɔ mō ɛ?” Hɛzɛkiya a 

toyo a yɛ, a ye, “Yɛn a di kayɛ pyɛ. Vit a pyɛ e ji begban hom de ma tik nà dura 
a yɛn.” 

16Ano kwong, Yɛshaya a yang ɛ, “Ma vɔk a hwo ha yi na Dagwi Darwey: 

17Tuhak, ba rɔda ba hashe pyɛ̂ mwa de hwo na bedabeda mō ba kana bang, 

vɔk e Babilɔnya. Ey, Dagwi Darwey a ye, vit a pyɛ jining de ba rɔda tɛt ɛ. 

18Ba rɔda ba hashe nèy mō nehak vɔk e Babilɔnya arɔng. E hwomo, bê byɛs 

nɛ, bê tɛ̀ nɛ, ne ra fwom e lɔ gwɔ̀m.” 

19Hɛzɛkiya a yâng Yɛshaya, “Ha de hwà vey a me mɛ yi na Dagwi Darwey ha 

sé naka.” A to yâng to mɛ, “Ko sangâl netyang hê sè e jeng hom.” 

Rekû Hɛzɛkiya 
(2Neha 32:32-33) 

20Bwang pyɛ́ de Hɛzɛkiya a ra na mwa wɛng de a bɛrɛng tanga kadung na 

gwong nshi de a yong na ne yel e ji Yɛrusalɛm, ba jɛk yɛ mwa e ji Bwok-basâ 
Pyɛ̂ Bare yê Begwɔ̀m Yuda 

21Jeng de a ku, ba lɛrɛ hɛ e sak beda mɛ, ko sɔ mɛ Manase a re negwɔm e to 

mɛ. 

2 Begwɔ̀m 21 
Manase, gbɔng gwɔ̀m Yuda 

(2Neha 33:1-20) 

1Manase a vɔk neshey kuru na nɛ neba jeng de a hwo re negwɔm, ko a re 

negwɔm o neshey kuru batungun na nɛ netungun (55) e Yɛrusalɛm. Neng mɛ à 
Hɛfsi-Ba. 

2Manase a ra a Dagwi Darwey banɛn, a raa negwɔn byɛm-byɛm yere ne bemât 

vwel de Dagwi Darwey a ró ɛn yi na BeIsrayɛl. 

3A to lɔk nekwɔn sekwit de da mɛ Hɛzɛkiya a kana gangas nɛ. A lɔk nekwɔn 

nása nenɔrɔ vɔk na ci Baal, ko a to tɛ̀ swesêk Ashera, ci hwā mo, tyɛng sede 
remo de Gbɔng Gwɔ̀m Ahap wo Israyɛl á kana ra. A to re a netangacɛn fongol. 

4E ji Gbɔng Duk Re Fongol e Yɛrusalɛm, a lɔkɔs ɛ nekwɔn nása nenɔrɔ vɔk na 

cī. A ra ano, mwa ano de Dagwi Darwey a kana ye, e kwɔn a hemo de bê re a 
yɛ fongol. 

5A to tɛ̀sɛ nekwɔn nása nenɔrɔ vɔk na netangacɛn e nelala neba ne Gbɔng 

Duk o. 

6A nára sɔ mɛ sede nɔrɔ̂ rangas vɔk na cī. A ra vyoshon na bes tanga negarap, 

ko a ha na bevuvwel. A ra a Dagwi Darwey pyɛ́ vyes ding-ding, yemo de ya tɛ̀ 
shôm Dagwi Darwey ya sogo. 

7A tɛ̀ swesêk Ashera, ci hwā mo, e ji Gbɔng Duk Re Fongol arɔng. A ra ano, 

mwa ano de Dagwi Darwey a kana yâng Davit tanga sɔ mɛ Sɔlɔmɔn, a ye, “A 
sé e ngamo e Yɛrusalɛm e ji Gbɔng Duk womo de me simo be re a me fongol 
nesheneshey. Ma ga kasa gbɔng repomo mo yi e mwa bavwêl yére kuru na yɛ 
bya ye Israyɛl. 

8Ka sede BeIsrayɛl ba rɔda raa badu hom mwa, na be to gyeng badu de mwât 

fwom hom Mose a kana nɔng ɛn, ko ma rɔda simo be pat ɛn yi e vwel de ma 
kana nɔ̂ng bedabeda mɛn wɛt.” 

9Ko BeYuda ba ka raa Dagwi Darwey wɛt. Manase a hwɔlɔ hɛn, ba ragas banɛn 

de ba dal vê bemât bavwel de Dagwi Darwey a ga ró ɛn ɛ jeng de bemat mɛ bá 
sè kyè vey. 

10Tuhak, Dagwi Darwey a yâng bezarap mɛ behak, a ye, 

11“Gbɔng Gwɔ̀m Manase a ga ra pyɛ́ byɛm-byɛm de ya dal ye BeAmɔr. Yaga cī 

mɛ, a ga tɛ̀ bemat hom be ra banɛn. 

12Di, me Dagwi Darwey, Dagwî Israyɛl ma rɔda wey na Yuda tanga Yɛrusalɛm! 

Bemat ba rɔda wok ha mo, ko yɛn ê tē jigim. 

13Yɛrusalɛm wa ga tɛ́ ɛ wo banɛn tyɛng sede remo de Ahap tanga bemât 

Samariya bá sè. Ma rɔda tabak wɛ siitit. Ma rɔda yishing bemat yi e wɛ, sede 
remo de mwat a yishing shǐ, na a ye gup a hɛ, he hworok. 

14“Ma rɔda kyini bwang bemat hom de ba dalas. Ma rɔda nára vɛ e vwɔ̂ bemât 

repugu mɛn vemo de bê sey ɛ pyɛ́ mɛn. 

15Mê ra ano, yaga bemat hom ba ga ra pyɛ́ de ma kyɛ́ mɛ́. Yimo de bedabeda 

mɛn ba nusu yi e Misra vey e yunung, yɛn a dopse tɛ̀sɛ a me ɛ shom.” 

16Manase a tɛ̀, be mɔbɔs bemat hyiw de ba ka ra nɛn wɛt. Ano de nemi mɛn na 

sila nehyok Yɛrusalɛm. A ra ano, a gwɛ̌ e ra banɛn de a ga tɛ̀ BeIsrayɛl be ragas. 

17Bwâng pyɛ́ de Manase a ra mwa na banɛn baves mɛ, ba jɛk yɛ e ji Bwok-basâ 

Pyɛ̂ Bare yê Begwɔ̀m Yuda. 

18Jeng de a ku, ba lɛrɛ hɛ e bwi bagat na majey lɔ gwɔ̀m de ba tang gwɛ a Bwî 

Uza. Ko sɔ mɛ Amɔn a re negwɔm e to mɛ. 

Amɔn, gbɔng gwɔ̀m Yuda 
(2Neha 33:21-25) 

19Amɔn a vɔk neshey kuru baba na nɛ neba jeng de a hwo re negwɔm, ko a re 

negwɔm o yi e Yɛrusalɛm neshey neba. Neng mɛ à Mɛshulɛmɛt, hwông Harus 
yi e Yɔdba. 

20Amɔn a ra a Dagwi Darwey banɛn tyɛng sede da mɛ Manase. 

21A raa negwɔn neves tyɛng na da mɛ. A sap cī, ko a re a yɛ fongol, sede remo 

de da mɛ a ra. 

22A doyo a Dagwi Darwey ma, Dagwi de bedabeda mɛ ba kana re a yɛ fongol, 

ko a kyɛ́ ɛ nà raa badu mɛ. 

23Behak e ji bemât nuyel fwom mɛ ba yong begwong nengyas, ko ba mɔrɔ hɛ 

e ji lɔ gwɔ̀m. 

24Ko BeYuda ba mɔbɔs bemât mɔrɔ mɛ mo mwa, ko yɛn a tɛ̀ a hwey mɛ Yɔsiya 

ɛ negwɔm. 

25Bwang pyɛ́ de Amɔn a ra, ba jɛk yɛ e ji Bwok-basâ Pyɛ̂ Bare yê Begwɔ̀m Yuda. 

26Ba lɛrɛ hɛ e sak mɛ e Bwî Uza, ko hwey mɛ Yɔsiya a re negwɔm e to mɛ. 

2 Begwɔ̀m 22 
Yɔsiya, gbɔng gwɔ̀m Yuda 

(2Neha 34:1-2) 

1Yɔsiya a vɔk neshey rwit zɔng jeng de a hwo re negwɔm, ko a re negwɔm o 

neshey kuru batat na hɛ hining. Neng mɛ à Yɛdida, hwông Adaya yi e Boskat. 

2Yɔsiya a raa pyɛ́ de ya jam a Dagwi Darwey. A raa negwɔn da mɛ Davit, ko a 

ka hala nɛ ko tyɔng wɛt. 

Ba sɛ̀ Bwok-basa Badu Dagwi e ji Gbɔng Duk Re Fongol 
(2Neha 34:8-28) 

3E shey hê kuru na hɛ rwit hê negwɔm mɛ, Yɔsiya a tomo Shafan Azaliya 

Mɛshulam, mwat-jɛk mɛ, vɔk e ji Gbɔng Duk Re Fongol. A yang ɛ, 

4“Wɔ yang Hilkiya, darwey bepiris, a tula dyām de bemat ba nɔngɔs yi e vwɔ 

bemât gyeng duk o. 

5Tɛ̀ ɛ, a nɔ̂ng bemât nuyêl bɛrɛ̂ng fwôm yongôs Gbɔng Duk o yɛ. Bê vɛ dyām o 

cak, bê talsa mɛ bemât fwom, 

6vɛ à bemât fwôm yông cɔ́gɔt, na bemât lɔk, na bemât lɔk na beta. Yɛn ê jut 

bwang o, na be sey mɛ cɔ́gɔt na beta de bê ra mɛ fwôm yông duk o arɔng. 

7Bê rangal hɛn gwong de ba ra mɛ fwom na dyām o wɛt, yaga yɛn a sé bemat 

de ba vɔk tsak o.” 

8Jeng de Shafan a ga kana nɔng hâ gbɔng gwɔ̀m o, Hilkiya a nára a yɛ bwok-

basa, a yang ɛ, “Di, Bwok-basâ Badu Dagwi de ma sɛ̀ e ji Gbɔng Duk Re 
Fongol o.” Shafan a basa gwɛ. 

9E bama mo, a toyo vɔk na Yɔsiya, a wɔ̀ nɔng ɛ nuha, a ye, “Bemât nuyêl fwom 

mō ba tula dyām e ji Gbɔng Duk Re Fongol, ba ga nɔ̂ng bemât bɛrɛ̂ng fwôm 
yongôs duk rê fongol yɛ.” 

10Ko a to ye, “Di, à da! Hilkiya, darwêy bepiris a nɔng me Bwok-basa gwomo.” 

Ko a hwo basa a yɛ gwɛ. 

11Jeng de Yɔsiya a wok pyɛ́ de ba jɛk e ji Bwok-basa Badu Dagwi o, a vɛ̌ hama 

gworugu mɛ yaga lashê yey. 

12Ko a tɛ̀, be yishi bemât nuyel mwa, vɛ à Hilkiya, na Ahikam Shafan, na Akbɔr 

Mikaya, tanga Shafan, mwat-jɛk, na Asaya, mwat ra a yɛ fwom. A yang ɛn, 

13“Cī in, na yin wɔ rangal a me tanga bemat mwa e vwêl Yuda, yi na Dagwi 

Darwey. Rangal hin hɛ e ra pyɛ́ de ba jɛk e ji bwok-basa gwomo. Dagwi Darwey 
a vɔk shom sizɔng na wot, yaga bedabeda mot ba kyɛ́ ɛn nà gyeng badu de ba 
jɛk e ji bwok-basa mo.” 

14Bemat vane betungun ba nusu yi e hwomo, ba pere wɔ na Hulda, hwā zarap. 

Rwas mɛ à Shalum Tikva Harhas, mwat de berugû gbɔng gwɔ̀m be se e vwɔ 
mɛ. Hulda mo á sè na sangal e bak pwas wo Yɛrusalɛm. Yɛn a pom, ko yɛn a 
ha a yɛ hâ gbɔng gwɔ̀m o. 

15-16A toyo a yɛn na ha, a ye, “Ha in a mwat de a tomo hin na me ngan: Pyɛ́ ma 

yemo de Dagwi Darwey, Dagwî Israyɛl a ha: Ma rɔda tɛ̀ rezot re hwo e ra 
Yɛrusalɛm mwa na bemat de be sangal ɛ, tyɛng na pyɛ de ba jɛk e ji bwok-basa 
gwomo de gbɔng gwɔ̀m Yuda a ga basa. 

17Bemât Yuda ba ga kyɛ́ ɛn me. Ba ga nása a cī nenɔrɔ. Yɛn a tɛ̀ shom hom ya 

sogo yaga pyɛ̂ sekwit de yɛn a ga yong. Shom hom ye lolo sede kya e ra 
repomo remo. Vit a pyɛ de yê rimi yɛ wɛt.” 

18“Ko yaga gbɔng gwɔ̀m de a tomo hin, na yin vey rangâl Dagwi Darwey, ma 

vɔk neha nemo ngan: Pyɛ́ ma yemo de Dagwi Darwey, Dagwî Israyɛl a ha: Hwà 
wok neha bwok-basa gwomo, 

19ko nà ra a hwo yey. Hwà dyɛng to mō jeng de hwà wok pyɛ́ de ma ha e ra 

Yɛrusalɛm na bemat wɛ. Mwin, ma ye, mê tɛ̀ repomo mo re tɛ́ ɛ sede hêy 
gbingiring, kwɔn de ma kyini hɛ. Hwà hama berugu mō, ko hwà tosho. Yaga 
ano, ma ga wok won mō. 

20Ma rɔda tik hwô ku e ji netyang, ko bê lɛrɛ hwo e ji sak beda mō. Ano de hwô 

tɔk di rezot de mê vey mɛ e ra Yɛrusalɛm wɛt.” Bemat o ba toyo vɔk na Yɔsiya 
na ha mo. 

2 Begwɔ̀m 23 
Yɔsiya a basa Bwok-basâ Wuna-na-sirâ Dagwi 

(2Neha 34:29-33) 

1Gbɔng Gwɔ̀m Yɔsiya a yishi mwa bemakuk yi e Yuda tanga Yɛrusalɛm, na be 

tula hɛn. 

2A kyè na yɛn vɔk e Gbɔng Duk Re Fongôl Dagwi Darwey. Mwa BeYuda na 

bemât Yɛrusalɛm, na bepiris tanga bezarap Dagwi ba raa hɛn. Jeng de ba man 
e hwomo, a hwo basa a yɛn Bwok-basâ Wuna-na-sirâ Dagwi mwa gwomo de 
ba sɛ̀ e ji Gbɔng Duk Re Fongol o. 

Yɔsiya a yong negwɔn raà Dagwi e vwêl Yuda 

3Jeng de a yɛnɛ basa mo, a tumal e hagât gwobirîk dyam pama de gwa sé 

bagat na rwi duk o. A wuna hɛ na sira tanga Dagwi Darwey, na a raa hɛ na yey 
mɛ na simo mɛ mwa, na a to gyeng badu mɛ mwa. Bemat o ba vo nu, bê gyeng 
wuna-na-sira mo arɔng. 

4Gbɔng Gwɔ̀m Yɔsiya a nɔ̂ng Hilkiya, darwêy bepiris, na bepiris besɛl o, tanga 

bemât gyeng rwi duk o nu, a ye, “Yel in e ji duk rê fongôl Dagwi Darwey, na yin 
wɔ paa pyɛ̂ mwa de ba kana ra mɛ fwom e de re a Baal na Ashera tanga 

netangacɛn fongol.” Yɛn a ra ano, ko Yɔsiya a nɔng nu be rangas yɛ e Nɛk 
Kidrɔn e bamâ repomô Yɛrusalɛm, na be jut fongol o vɔk e repomô Bet-Ɛl. 

5A to tɛ̀, ba paa bedâ sekwit yi e nekwɔn sekwit e vwêl Yuda mwa na e nemo 

de na rɔnɔ Yɛrusalɛm. Bemat a vemo de begbɔng begwɔ̀m Yuda ba kana tɛ̀sɛ 
hɛn, na be nása nenɔrɔ vɔk na Baal tanga vɔk na gwi, na pwɛl tanga 
netangacɛn. 

6A to tɛ̀, be pat swesêk Ashera, ci hwā mo, yi e ji duk rê fongol. Ba kyè mɛ vɔk 

e Nɛk Kidrɔn, ba wɔ rangas gwɛ. A tɛ̀, ba hwongo bèlili mo, ba kyè mɛ, ba wɔ 
bere e ra besak de ba lɛsɛ ɛ bepɛng. 

7A tɛ̀ be gangas neduk beras de ba ragas ɛ nejwang de na sè e lalâ duk rê 

fongol, kwɔn a hane de beha ba lɔkɔs ɛ berugû bangâs swesêk Ashera, ci 
hwā mo. 

8Yɔsiya a tɛ̀ bepiris de ba ra fwom e kahɛ pomo e vwel Yuda be vey 

e Yɛrusalɛm, ko a tɛ̀ mwa nekwɔn nása nenɔrɔ nane yi e Geba vɔk e Bɛɛr-
Sheba na tɛ́ ɛn yapyi. A to tɛ̀ be gangas nekwɔn nása nenɔrɔ de na sè e hagât 
rùhup gbɔng repomô Yɛrusalɛm, a kat mɛ hemo de há sè e hagât ruhûp 
Yɔshuwa, gbɔng o wo repomo mo. Ha tumal e vwɔ mwɛlɛ̂ng mwat de a sé yel 
e repomo mo. 

9Bepiris vane de ba vey mɛ e Yɛrusalɛm ba tɔk ra fwom e ra kwɔ̂n nása nenɔrɔ 

vɔk na Dagwi Darwey wɛt. Ko ba simo a yɛn be re kpam-tuk sana géy-sing wo 
kwɔn jɛrɛ tyɛng na bemɛn yi e Yɛrusalɛm. 

10Yɔsiya a tɛ̀ Tɔfɛt, kwɔ̂n sekwit e Nɛk Hinɔm yapyi, yaga na bemat be kwon to 

nása ɛ nèy mɛn bewen na behwong sede nenɔrɔ̂ rangas vɔk na ci Molek wɛt. 

11A to tɛ̀ be wey na bedwa vane de begbɔng begwɔ̀m Yuda ba ra mɛ fwom 

e jeng nzem de bá re a gwi mɛ fongol, ba to rangas ɛ bekyɛkyɛ̂ bedwa mó arɔng. 
Ba kana tik bedwa mo bagat na kwɔ̂n yelês Gbɔng Duk Re Fongôl Dagwi 
Darwey e majey bagat na duk gbɔng mwât fwom de reza mɛ a Natan-Mɛlɛk. 

12Yɔsiya a to tɛ̀ be gangas nekwɔn nása nenɔrɔ de begbɔng begwɔ̀m Yuda ba 

kana lɔk e ragyip duk lɔ gwɔ̀m Ahas. A tɛ̀ be gangas bwang nekwɔn nása 
nenɔrɔ nemo de Manase a kana lɔk e nelala neba ne Gbɔng Duk Re Fongol 
hywiri. Ba bomos beta mo e Nɛk Kidrɔn. 

13Bama hane, a tɛ̀ nekwɔn sekwit de Sɔlɔmɔn a kana lɔk e rwa batîn Raku Pat 

de wa sé e rwa rak na Yɛrusalɛm, nà tɛ́ ɛn yapyi. E nekwɔn nane mo ba sap ɛ 
cī byɛm-byɛm, yɛ à Astarte, ci hwā ye BeSidɔn, na Kɛmɔsh, ci BeMowap tanga 
Milkɔm ci BeAmɔn. 

14A tɛ̀ be mɔbɔs beta gacik de bemat ba tɛ̀ vɛ pyɛ̂ sekwit, na be tow sesêk 

Ashera, ci hwā mo. Ko ba tula bekup bemat, ba bang mɛ kwɔn o. 

Yɔsiya a yong negwɔn raà Dagwi e vwêl Israyɛl 

15Ko Yɔsiya a ka tala e ngyen wɛt. E Bet-Ɛl a to wɔ wey na kwɔ̂n nása nenɔrɔ 

mwa na kwɔn sekwit de Yɛrɔbɔwam Nebat a kana lɔk, womo de a tɛ̀ BeIsrayɛl 
be ra banɛn. Yɔsiya a tɛ̀ be rangas kwɔ̂n sekwit o mwa na swesêk Ashera na 
kya, a hwongo, nè tɛ́ ɛn fongol. 

16Sede a gwɔrɔ na bayis, a bɛrɛng, ko a di besak e bak rahwol, a tɛ̀, be wɔ paa 

bekup yi e ji mo, be hashe vɛ, be rangas e ra kwɔ̂n nása nenɔrɔ na he tɛ́ ɛ yapyi. 
Pyɛ́ yemo ya té tyɛng na pyɛ de zarap Dagwi a kana ha jeng de Yɛrɔbɔwam a 
tumal bagat na kwɔ̂n nása nenɔrɔ á sè ra nzem. Ko Yɔsiya a di sak de ba lɛrɛ 
ɛ zarap wane mo. 

17Ko a rangal, a ye, “Sak wà a vane ɛ?” Bemât repomo mo ba toyo na ha, ba 

ye, “Ba sé ve zarap yi e Yuda, womo de a ha pyɛ́ de ya rɔda té na kwɔ̂n nása 
nenɔrɔ hemo mo.” 

18Yɔsiya a yang ɛn, “Tik in vɛ. Yin kwon paa bekup mɛ wɛt!” Yaga ano, yɛn a ra 

bekup mɛ mwa na vê zarap wane de a yi e Samariya arɔng wɛt. 

19Begbɔng begwɔ̀m Israyɛl ba kana lɔkɔs nekwɔn sekwit e bapomô vwêl 

Samariya. Yi ano, bá tɛ̀ shom ya sogo a Dagwi Darwey. Ko Yɔsiya a tomo be 
wɔ gangas nekwɔn o, tyɛng sede remo de a ga tɛ̀, be ra e Bet-Ɛl. 

20A mɔbɔs bedâ sekwit o mwa e ra nekwɔn nása nenɔrɔ mo, ko a rangas bekup 

bemat e ra nɛ arɔng. Bamâ pyɛ́ yane mwa, Yɔsiya a toyo vey e Yɛrusalɛm. 

Yɔsiya na BeYuda ba ra Nzem Gyilsit Nelɔ 
(2Neha 35:1-19) 

21Yɔsiya a nɔ̂ng BeYuda mwa nu, a ye, “Rá in Nzem Gyilsit Nelɔ, yaga na be 

nɔ̂ng Dagwi Darwey, Dagwi min mɛ nerey tyɛng sede remo de ba jɛk e ji Bwok-
basâ Wuna-na-sirâ Dagwi.” 

22Ba kana ra Nzem Gyilsit Nelɔ e gwong gwomo e jeng bemât nuyêl Israyɛl kɛ 

e jeng begbɔng begwɔ̀m Israyɛl na Yuda wɛt. 

23Ko e shey hê kuru na hɛ rwit hê negwɔm Yɔsiya, bemat ba hwo ra nzem o 

e Yɛrusalɛm e gwong de ba jɛk e ji bwok-basa mo. 

Pyɛ̂ yɛnɛ mo de Yɔsiya a ra 

24Yɔsiya a raa pyɛ́ de ba jɛk e ji Bwok-basâ Badu gwomo de Hilkiya, darwêy 

bepiris a sɛ̀ e ji Gbɔng Duk Re Fongol. A ro bemat de ba ha na bevuvwel. A 
mɔbɔs mwa yére pyɛ̂ sekwit tanga pyɛ̂ byɛm-byɛm de ba sɛ̀ e vwêl Yuda mwa 
na Yɛrusalɛm. 

25Vit a gbɔng gwɔ̀m de a tānga re negwɔm e ra yɛ kɛ wo bama mɛ de a ye ngyɛ́k 

na a sè pang na Dagwi Darwey na yey mɛ, na simo mɛ, na gap mɛ mwa, sede 
Yɔsiya. A raa pyɛ́ de ba jɛk e ji Badu Mose tyɛng. 

26Ko mwa ano, Dagwi Darwey a rɔɔ tē puu na shom na BeYuda. E Manase de 

a tɛ̀ a yɛ shom o yi na pyɛ́ vyes de a ra. 

27Pyɛ ma yemo de ya tɛ̀ Dagwi Darwey a ye, “Ma rɔda ro BeYuda, na me gas 

ɛn na me, tyɛng sede remo de ma ga ra na BeIsrayɛl. Ma rɔda kyɛ́ me 
Yɛrusalɛm, mwa ano de ma kasa wɛ yaga to hom. Ma rɔda kyɛ́ me duk rê fongol 
de ba lɔk, yaga na be nɔ̂ng reza hom mɛ nerey.” 

Ba mɔrɔ Gbɔng Gwɔ̀m Yɔsiya e de como 
(2Neha 35:20—36:1) 

28Bwang pyɛ́ de Yɔsiya a ra, ba jɛk yɛ e Bwok-basâ Pyɛ Bare yê Begwɔ̀m Yuda. 

29Jeng de Yɔsiya a re negwɔm, Gbɔng Gwɔ̀m Neko wo Misra a kyè tanga bemât 

como mɛ wɔ e Gwɔrɔt Ɛifaratɛs, na a wɔ sɛlɛ Da vwel Asirya. Gbɔng Gwɔ̀m 
Yɔsiya a wɔ wul na Neko mo, ko ba vɛ̌ mɔrɔ hɛ e Megido e susû como mo. 

30Bemât fwom mɛ ba jut revin mɛ, ba tɛ̀ rɛ e ji kyɛkyɛ̂ como, ba kyè mɛ vɔk 

e Yɛrusalɛm, ko ba lɛrɛ rɛ e ji sak mɛ. BeYuda ba shushu Yɛhɔwahas, na něy 
pwat e rato, na be tɛ̀ ɛ gwɔ̀m mɛn e to mɛ. 

Yɛhɔwahas, gbɔng gwɔ̀m Yuda 

31Yɛhɔwahas a vɔk neshey kuru baba na nɛ netat (23) jeng de a hwo re 

negwɔm, ko a re negwɔm o yi e Yɛrusalɛm pɛl tat zɔng. Neng mɛ à Hamutal, 
hwông Yirmiya yi e Libna. 

32A ra a Dagwi Darwey banɛn, tyɛng sede remo de bedabeda mɛ ba ra. 

33Gbɔng Gwɔ̀m Neko wo Misra a tɛ̀ be vo Yɛhɔwahas, ba tɛ̀ ɛ e ngyang e Ribla 

e bak vwêl Hamat. Ko a tɛ̀ BeYuda be talsa hɛ dyam pyɛng sede ton benaas, 
na dyam shinang de ya wul sede kilo kuru batat. 

34E bama mo, a tɛ̀ Ɛliyakim hwêy Yɔsiya hak, ha tɛ́ ɛ gbɔng gwɔ̀m Yuda, ko a 

sege a hɛ rezâ Yɛhɔyakim. A tɛ̀ Yɛhɔwahas e ngyang, a kyè mɛ vɔk e Misra. 
E hwomo de Yɛhɔwahas o a ku. 

35Yɛhɔyakim a tɛ̀sɛ BeYuda be talsa hɛ dyâm vwel de ya dal yemo de be talsa 

yaga na a bin tala mɛ Gbɔng Gwɔ̀m Neko dyam pyɛng tanga dyam shinang de 
a tɛ̀ a yɛ ɛ. 

Yɛhɔyakim, gbɔng gwɔ̀m Yuda 
(2Neha 36:5-8) 

36Yɛhɔyakim a vɔk neshey kuru baba na nɛ netungun (25) jeng de a hwo re 

negwɔm, ko a re negwɔm o neshey kuru na hɛ hining yi e Yɛrusalɛm. Neng mɛ 
à Zɛbida, hwông Pedaya yi e Ruma. 

37Yɛhɔyakim a ra a Dagwi Darwey banɛn, tyɛng sede remo de bedabeda mɛ ba 

ra. 

2 Begwɔ̀m 24 

Babilɔnya a vey hwo e ra Yuda. Yɛhɔyakim a vɛ̌ nɔng to mɛ, a raa hɛ neshey 
netat. E bama mo, a sogo nehywɛ, a kyɛ́ ɛ nà raa hɛ. 

2E jeng yane, Dagwi Darwey a hwo tomo bagyeng bemat yi e Babilɔnya, na 

Sirya, na Mowap tanga Amɔn, na be wɔ jugu vwêl Yuda. Ba yel e vwel o, ko ba 
lashe hɛ, sede remo de Dagwi Darwey a kana ha yi e nû bemât fwom mɛ, 
bezarap mɛ. 

3Dagwi Darwey a tɛ̀ negbang nemo ne hwo e ra BeYuda, na a bin ro ɛn, na a 

gas ɛn na yɛ yaga banɛn mwa de Manase a kana ra. 

4A kana tɛ̀ be mɔbɔs bemat de ba ka ra nɛn wɛt. Ano de nemi mɛn na sila 

Yɛrusalɛm. Ko Dagwi Darwey a simo a hala pyɛ́ yane wɛt. 

5Bwang pyɛ́ de Yɛhɔyakim a ra, ba jɛk yɛ e Bwok-basâ Pyɛ̂ Bare yê Begwɔ̀m 

Yuda. 

6Jeng de a ku, ba lɛrɛ hɛ e sak beda mɛ, ko sɔ mɛ Yɛhɔyacin a re negwɔm e to 

mɛ. 

7E jeng o, Gbɔng Gwɔ̀m Nɛbukadnɛzar a ga kana re Gbɔng Gwɔ̀m Neko wo 

Misra na como, a vɛ̌ vɔk reto e ra mwa vwel mɛ yi e Rɔt Misra vɔk e Gwɔrɔt 
Ɛifaratɛs. Yaga ano Gbɔng Gwɔ̀m Neko a tɔk to nusu yi e vwel mɛ wɛt. 

Yɛhɔyacin, gbɔng gwɔ̀m Yuda — Hashe hê mɛsɛng vɔk e de sesam 
(2Neha 36:9-10) 

8Yɛhɔyacin a vɔk neshey kuru na nɛ rwit jeng de a hwo re negwɔm, ko a re 

negwɔm o pɛl tat zɔng yi e Yɛrusalɛm. Neng mɛ à Nɛhushta, hwông Ɛlnatan yi 
e Yɛrusalɛm. 

9Yɛhɔyacin a ra a Dagwi Darwey banɛn, tyɛng sede remo de da mɛ a ra. 

10E bamâ jeng tyɔng de Yɛhɔyacin a mɛsɛng re negwɔm o, Da Vwel 

Nɛbukadnɛzar wo Babilɔnya a tomo bagyɛng bemât como mɛ ba vey hwo e ra 
Yɛrusalɛm, ba rɔnɔ wɛ. 

11E jeng o, Nɛbukadnɛzar pyɛ mɛ a pom e ra gbɔng repomo mo. 

12Ko Yɛhɔyacin tanga neng mɛ, mwa na bemât badu, na bemât nuyêl como, na 

bemât nuyêl lɔ gwɔ̀m ba nára to mɛn e vwɔ̂ Nɛbukadnɛzar. Nɛbukadnɛzar 
kwong a tɛ̀ Yɛhɔyacin e ngyang. Pyɛ́ yane ya té e shey hê rwit hê negwɔm 
Nɛbukadnɛzar, Da vwel Babilɔnya. 

13A tɛ̀ be hashe pyɛ́ ryat mwa yi e lɔ gwɔ̀m tanga yi e Gbɔng Duk Re Fongol. 

Ba to paa mwa dyam shinang de ba tɔrɔ mɛ duk rê fongol de Sɔlɔmɔn a kana 
yong mɛ wɛ, tyɛng sede remo de Dagwi Darwey a kana ha. 

14A to hashe bemat gu kuru (10,000) yi e Yɛrusalɛm vɔk e de sesam, vɛ à mwa 

bedagwɔm na bemât nuyêl como, na mwa bemât sekwɛl tanga bezu. A de tik ɛ 
bepɛng zɔng e Yuda. 

15Nɛbukadnɛzar a jut Gbɔng Gwɔ̀m Yɛhɔyacin vɔk e Babilɔn, a wuna ɛ neng 

mɛ, na bemât nuyêl lɔ gwɔ̀m, tanga begbɔng BeYuda arɔng. 

16A kyè na bemât como gu bataama tanga bemât sekwɛl na bezu gu rining, 

mwa yɛn de bê sɛlɛ e como. 

17E bama mo, Nɛbukadnɛzar a tɛ̀ Mataniya, gwasha Yɛhɔyacin, a tɛ́ ɛ gbɔng 

gwɔ̀m Yuda, ko a sege a yɛ reza à Zɛdɛkiya. 

Zɛdɛkiya, gbɔng gwɔ̀m Yuda 
(2Neha 36:11-16; Yirm 52:1-3) 

18Zɛdɛkiya a vɔk neshey kuru baba na hɛ hining (21) jeng de a hwo re negwɔm, 

ko a re negwɔm o yi e Yɛrusalɛm neshey kuru na hɛ hining. Neng mɛ à Hamutal, 
hwông Yirmiya yi e Libna. 

19Zɛdɛkiya a ra a Dagwi Darwey banɛn, tyɛng sede remo de Yɛhɔyakim a ra. 

20Pyɛ mo ya ga vey a Dagwi Darwey ano. Shom mɛ ya sogo ding-ding na bemât 

Yɛrusalɛm na BeYuda. Yaga ano, a ro ɛn, a gas ɛn yi na yɛ. Ko Zɛdɛkiya a sogo 
a Da vwel Babilɔnya nehywɛ. 

2 Begwɔ̀m 25 
Nɛbukadnɛzar a rɔnɔ Yɛrusalɛm 

(2Neha 36:17-19; Yirm 52:3-11) 

1E shey hê shanetat hê negwɔm Zɛdɛkiya, gbɔng gwɔ̀m Babilɔnya, 

Nɛbukadnɛzar a tula bemât como mɛ mwa. E pɔlɔ pwɛl hê kuru e pwɛl gwo 
kuru, a vey hwo e ra Yɛrusalɛm. Ba rɔnɔ gbɔng repomo mo ko ba lɔkɔs nekwɔn 
kweres wɔ tut e ra jwâ-pomo mo. 

2-3Bamâ shey hining na bit o, pyɛ̂ re e Yɛrusalɛm ya ga tala hɛ. Ko e pwɛl gwo 

naas e pɔlɔ hê shatat, 

4bemât comô Babilɔnya ba kulu jwâ-pomo, ba yel e ji gbɔng repomo mo. E ji 

turuk hane mo, Gbɔng Gwɔ̀m Zɛdɛkiya tanga bemât como mɛ ba tele, ba nu ɛn 
e rwi de gwa sé e tê bejwâ-pomo beba bagat na bwî lɔ gwɔ̀m, mwa ano de 
bemât comô Babilɔnya ba ga rɔnɔ Yɛrusalɛm. Yɛn a tele wɔ e gwong vɔk e Nɛk 
Yɔrdan. 

5BeBabilɔn ba raa hɛn, ba vo gbɔng gwɔ̀m e Tyɛ̂l Yeriko. Ko bemât como mɛ 

ba shara hɛn kpɛɛ. 

6Ba kyè na Zɛdɛkiya vɔk na Nɛbukadnɛzar e Ribla. Ba ra a yɛ shɔt e hwomo, 

ba sɛ̀ ɛ na renɛn. 

7Ba mɔbɔs nèy mɛ bewen o e hwomo e bayis mɛ. Ba to paa a yɛ bayis arɔng, 

ba rɔgɔs hɛ na ngyang yê dyam pama, ko ba kyè mɛ vɔk e gbɔng repomô 
Babilɔn. 

BeBabilɔn ba re Yɛrusalɛm — Hashe hê neba vɔk e de sesam 
(2Neha 36:20-21; Yirm 39:8-10; 52:12-30) 

8E shey hê kuru na he shatat hê negwɔm Nɛbukadnɛzar, e pɔlɔ pwɛl hê taama 

e pwɛl gwo netungun, Nebuzaradan a vey pom e Yɛrusalɛm. Yɛ á sè gbɔng o 
wo bemât gyêng Da Vwel. 

9A dak kya e Gbɔng Duk Re Fongôl Dagwi Darwey, na lɔ gwɔ̀m tanga mwa nelɔ 

begbɔng o e ji repomo mo, na mwa pyɛ de kya hê tɔk re. 

10Ko a nɔ̂ng bemât como mɛ mwa redu, na be gangas jwa de ba rɔnɔ mɛ gbɔng 

repomo mo. 

11E bama mo, a tɛ̀ be kyè na mwa bwang bemat de ba tɛt ɛ e ji repomo mo 

tanga vemo de ba kana wɛrɛn e bǔk BeBabilɔn vɔk e de sesam. 

12Ko a de tɛt ɛ behak e ji bepɛng zɔng, yaga na be ra fwom e ji bě anap tanga 

cāp. 

13Bemât comô Babilɔnya ba mɔbɔs bègbɔng bebirik ve dyam pama beba vemo 

de ba tɛ̀ cik e nuyel Gbɔng Duk Re Fongol, na bekyɛkyɛ̂ dyam pama kuru, mwa 
na gwogbɔng gwopey dyam pama de ba tang gwɛ à Gworep, yaga na be bin 
kyè na dyam pama yane mwa vɔk e Babilɔnya. 

14Ba hashe mwa pyɛ̂ dyam pama yemo de ba ra mɛ fwom e ji duk rê fongol, ba 

wuna ɛ na mwa berwey, na becebut, na pyɛ̂ rimî kyâ kywa-kya tanga begance. 

15Ba to hashe pyɛ̂ mwa de ba yong na dyam shinang na dyam pyɛng, ba wuna 

ɛ na bapêy cilâ kya tanga bèkɛt sɛ̂t nemi. 

16Nètey dyam pama de ba kaba yi e bègbɔng bebirik beba mo, na gwogbɔng 

gwopey o tanga bekyɛkyɛ mo, vemo de Sɔlɔmɔn a kana yong yaga duk rê 
fongôl Dagwi Darwey na dal gâp mara. 

17Nelîs kagwɛ gwobirik o na wul mita shabetat. Kagwɛ mo gwa vɔk bong dyam 

pama de nelîs wɛ na se mita gwining na bit o. Ba tɔrɔ nû kawɛ bong o na bewɔ́rɔ 
dyam pama de ba sɔksɔl ɛ tanga nèy cɔ́gɔt pomigiranet ne dyam pama arɔng. 

18Nebuzaradan gbɔng o wo bemât gyeng Da Vwel a tɛ̀ be vo Seraya, darwêy 

bepiris, na Tsefanya, mwat swɛl o, tanga bepiris betat de ba gyenges rwi duk 
rê fongol o. 

19A tɛ̀ be to vo mwât nuyel bemât como hwak, na bemat de be vos a gbɔng 

gwɔ̀m badu betungun, tanga mwât fwom de a tulsa bemat vɔk e de como. Ba 
to vo bemat behak kuru batyiimin vemo de ba rɔngɔl e Yɛrusalɛm. 

20-21Nebuzaradan a kyè na yɛn mwa vɔk na Da vwel Babilɔnya de á sè e Ribla, 

e bak vwêl Hamat. Ko Nɛbukadnɛzar a tɛ̀, be mɔbɔs hɛn e hwomo. Ano de ba 
hashe BeYuda yi e vwel mɛn. 

Gedaliya a tɛ́ ɛ gwɔmna vwêl Yuda 

22Nɛbukadnɛzar a tɛ̀ Gedaliya Ahikam Shafan a bɛrɛng kebwang bemat de ka 

tɛt ɛ e vwêl Yuda na sangal. 

23Jeng de bemât nuyêl como vemo de ba sɛ̀ be vos ɛn wɛt ba wok, Gedaliya a 

ga tɛ́ ɛ gwɔmna mɛn, ba wɔ man na yɛ e Mizpa tanga bemât como mɛn. Bemât 
nuyel o vɛ a Ishmayɛl Netaniya, na Yohanan Kareya, na Seraya Tanhumat yi 
e Netofa tanga Yaazaniya yi e Maaka. 

24Gedaliya a yang ɛn mwa, “Yin kwon wok bengyip BeBabilɔn wɛt. Sangal hin 

e ji vwel o na yin raa pyɛ de Da vwel Babilɔn a ha. Ma sira me, kayɛ pyɛ yê sè 
gyat.” 

25E shey hane mo e pwɛl gwo netaama, Ishmayɛl Netaniya Ɛlishama de á sè yi 

e lɔ gwɔ̀m Yuda a vey tanga bemat kuru e Mizpa. Ba vɛ̌ mɔrɔ Gedaliya tanga 
BeYuda na BeBabilɔn de ba sé tanga yɛ. 

26Bemât mwa yi e begbɔng o vɔk e bepɛng ba hala Mizpa tanga bemât nuyel 

como. Ba wɛrɛn e vwêl Misra, yaga yɛn a wok bengyip pyɛ de BeBabilɔn ba 
rɔda ra a yɛn. 

Ba hala Gbɔng Gwɔ̀m Yɛhɔyacin yi e ngyang 
(Yirm 52:31-34) 

27Gbɔng gwɔ̀m Yuda, Yɛhɔyacin a kana sè e rɔgɔs e duk ngyang e gbɔng 

repomô Babilɔn neshey kuru batat na nɛ netaama (37). E bama mo Ɛvil-
Mɛrɔdak a tɛ́ ɛ Da vwel Babilɔnya, ko e shêy mɛsɛng hê negwɔm mɛ e tuk hê 
kuru baba na hɛ taama e pwɛl gwo kuru na vɛ ba, a pat Yɛhɔyacin yi e duk 
ngyang o. 

28Ɛvil-Mɛrɔdak a ra a yɛ pyɛ ryat, ko a nɔng ɛ nerey de na dal ne kawɛ gwɔ̀m 

de ba vey mɛ e Babilɔn arɔng. 

29Ba simo a Yɛhɔyacin a pat berugû duk ngyang na a tɛsɛ bemɛ, na a to re pyɛ́ 

tanga Da Vwel o vɔk e yɛnɛ̂ neken mɛ. 

30Da Vwel o a tɛ̀, be nɔngɔs Yɛhɔyacin pyɛ́ de ya jam ye kahɛ tuk, mwa jeng de 

á sè kwen. 

1 Neha-Raane 
1 Neha-Raane 1 

Yerê Adam 
(Susu 5:1-32) 

1A vane ano, Adam a tɔ Shɛt, Shɛt a tɔ Ɛnɔs, Ɛnɔs a tɔ Kɛnan, 

2Kɛnan a tɔ Mahalalɛl, Mahalalɛl a tɔ Yarɛt, 

3Yarɛt a tɔ Ɛnɔk, Ɛnɔk a tɔ Mɛtusɛla, Mɛtusɛla a tɔ Lamɛk, 

4Lamɛk a tɔ Nowa, Nowa a tɔ nèy bewen betat, yɛn à Shɛm, na Ham tanga 

Yafɛt. 

Yerê nèy Nowa 
(Susu 10:1-32) 

5Yerê Yafɛt à Gɔmɛr, na Magɔk, na Madai, na Yavan, na Tuba, na Meshek 

tanga Tiras. 

6Yerê Gɔmɛr à Ashkenas, na Rifat tanga Tɔrgarma. 

7Yerê Yavan à Elisha, na Ɛspanya, na Kipirus tanga Rodos. 

8Yerê Ham à Kush, na Misra, na Libya, tanga Kanaan, 

9Yerê Kush à Sebna, na Havila, na Sapta, na Raama, tanga Sabteka. Yerê 

Raama à Sheba na Dedan. 

10Kush a tɔ hwêy wen de ba tang ɛ à Nimrɔt, de a tɛ́ ɛ suga wo mɛsɛng e jey. 

11Yerê Misra à Lidya, na Anam, na Lehap, na Naftu, 

12na Patrus, na Kashlu, tanga Kirit de BeFilisti ba yi na yɛ. 

13Nèy Kanaan bewen o à Sidɔn de a sé hwêy negel, tanga Hɛt, ko yɛn a sé 

bedâ yére bemat de ba yila yɛ na baza mɛn. 

14Kanaan arɔng a sé dâ BeYebus, na BeAmɔr, na BeGirgash; 

15na BeHivi, na BeArki, na BeSini; 

16na BeArvat, na BeZemar tanga BeHamat. 

Yerê Shɛm 
(Susu 11:10-26) 

17Yerê Shɛm à Ɛlam, na Ashur na Arpakshat na Lut, na Aram, na Uzna Hul, na 

Gɛtɛr, tanga Meshek, 

18Arpakshat a sé dâ Shela de a sé dâ Ɛbɛr arɔng. 

19Ɛbɛr a tɔ nèy neba bewen o, ba tâng gwining à Pɛlɛk, yaga a sé e jeng mɛ de 

bemat jey, ba gas ɛn detidetu. Hwey o hê neba à Yɔktan. 

20Yerê Yɔktan yɛ à BeAlmodat, na Shɛlɛf, na Hazarmavɛt na Yɛra, 

21na Hadɔram na Uzal na Dikla, 

22na Ɛbal, na Abimayel, na Sheba, 

23na Ɔfir, na Havila, tanga Yɔbap. 

24Bazâ bedanelɔ yi e Shɛm vɔk e Abram à Shɛm, na Arpakshat na Shela, 

25na Ɛbɛr, na Pɛlɛk na Rewu, 

26na Sɛruk, na Nahor, na Tɛra, 

27tanga Abram de ba de sege reza mo vɔk e Abraham. 

Yére Ishmayɛl na Kɛtura 
(Susu 25:1-4, 12-16) 

28Nèy Abraham neba bewen o à Yishak na Ishmayɛl, 

29Nèy Ishmayɛl bewen o ba tɛ́ ɛn bedâ yére kuru na yɛ bya yemo ngan: Nɛbayɔt 

hwêy negel, na Kɛdar, na Adbeel, na Mipsam, 

30na Mishma, na Duma, na Masa, na Hadat na Tema, 

31na Yɛtur, na Nafis tanga Kɛdɛma. 

32Nèy Kɛtura bewen o, yɛ jɛn-hwâ Abraham à Zimran na Yɔkshan, na Medan, 

na Midyan, na Ishbak tanga Shuwa. Nèy Yɔkshan bewen o à Sheba na Dedan. 

33Nèy Midyan bewen o à Ɛfa na Ɛfɛr, na Hanɔk, na Abida tanga Ɛldaa. Mwa 

yɛn vemo ba sé yerê Kɛtura. 

Yere Esau 
(Susu 36:1-43) 

34Abraham a tɔ Yishak de a tɔ nèy neba bewen o, yɛn à Esau na Israyɛl. 

35Nèy Esau bewen o à Elifas na Rɛyuwɛl, na Yewush, na Yalam, tanga Kora. 

36Nèy Elifas bewen o à Teman, na Omar, na Zɛfi, na Gatam, na Kenas, na 

Timna tanga Amalɛk. 

37Ko Rɛyuwɛl a tɔ Nahat, na Zɛra, na Shama, tanga Miza. 

Bemât Ɛdɔm vê mɛsɛng o 
(Susu 36:20-30) 

38Nèy Seyir bewen o à Lotan na Shobal, na Zibɛyɔn, na Ana, na Dishɔn, na 

Ɛzɛr tanga Dishan. 

39Nèy Lotan à Hori na Homam, ko gwà Lotan hwong o à Timna. 

40Nèy Shobal à Alvan, na Manahat, na Ɛbal, na Shefo tanga Onam, ko ne 

Zibɛyɔn à Aya na Ana. 

41Hwêy Ana à Dishɔn, ko ne Dishɔn o à Hemdan, na Ɛshban, na Itran tanga 

Keram. 

42Nèy Ɛzɛr à Bilhan, na Zaavan tanga Akan, ko nèy Dishan à Us na Aran. 

Begwɔ̀m Ɛdɔm 

43Begwɔ̀m de ba re negwɔm e vwêl Ɛdɔm gyam na be sɛ̀ gwɔ̀m e ji BeIsrayɛl, 

à vemo: Bɛla Bɛyɔr de a re negwɔm e ra repomô Dinhaba. 

44Bama de Bɛla a ku, Yobap Zɛra yi e pomô Bɔsra a re negwɔm e to mɛ. 

45Jeng de Yobap a ku, ko Husham yi e vwêl BeTeman a re nɛ e to mɛ. 

46E bamâ rekû Husbam, ko Hadat Bedat de a re Midyan na como e vwêl Mowap 

a re negwɔm e to mɛ, ko a vo a repomo mɛ rezâ Avit. 

47Jeng de Hadat a ku, ko Samla yi e Masreka a re nɛ e to mɛ. 

48E bamâ rekû Samla, Saul yi e Rɛhɔbɔt wo vwâ rɔt a re negwɔm e to mɛ. 

49Jeng de Saul a ku, ko Baal-Hanan Akbɔr a re nɛ e to mɛ. 

50E bamâ rekû Baal-Hanan, ko Hadat a re negwɔm o e to mɛ. Ba vo a repomo 

mɛ rezâ Pawu. Rezâ hwā mɛ à Mɛhɛtabɛl Matrɛt Mɛ-Zahah. 

51Hadat a ku arɔng. Yerê Ɛdɔm à Timna, na Alva na Yɛtɛt; 

52na Oholibama, na Ɛla, na Pinon, 

53na Kenas, na Teman na Mibzar, 

54na Magdiyɛl tanga Iram. 

1 Neha-Raane 2 
Yerê Yuda 

(Susu 35:22-26) 

1Nèy Israyɛl bewen o à Rubɛn, na Simɛyɔn, na Levi, na Yuda, na Isakar na 

Zɛbulun; 

2na Dan, na Yɔsɛf, na Bɛnyamin, na Naftali, na Gat tanga Ashɛr. 

3Nèy Yuda bewen o à Ɛr, na Oman tanga Shela. Yɛn betat, e hwā mɛ Batshuwa 

wo Kanaan de a tɔ ɛn. Hwey kinat mɛ, Ɛr a ra neves sizɔng e bayîs Dagwi 
Darwey, yaga ano a wey na yɛ. 

4Gwel mɛ Tamar a vɔk a yɛ nèy neba bewen o, yɛn à Pɛrɛs na Zɛra, Yuda a vɔk 

nèy netungun bewen o. 

5Nèy Pɛrɛs bewen o à Hɛzrɔn na Hamul, 

6ko gwa mɛ Zɛra nèy mɛ bewen o betungun à Zimri, na Ɛtan, na Heman, na 

Kalkɔl, tanga Darda. 

7Akan Karmi, hwak e ji yerê Zɛra á tɛ̀ gbɔng rezot re hwo e ra BeIsrayɛl yaga á 

vɔk pyɛ̂ jugu cak de ba ga kana tik yɛ jaram yaga Dagwi. 

8Ɛtan a vɔk hwey hining de rezâ hɛ à Azarya. 

Nelang lɔ Gbɔng Gwɔ̀m Davit 

9Nèy Hɛzrɔn bewen o à Yɛramɛɛl, na Ram na Kalɛp. 

10Ngyɛrɛ̂ nelɔ negwɔm o yi e Ram vɔk e Yɛsɛ à hemo: Ram a tɔ Aminadap, 

Aminadap a tɔ Nashon de a sé mwât nuyêl BeYuda. 

11Nashon a tɔ Salmon, Salmon a tɔ Bowas. 

12Bowas a tɔ Ɔbɛt, ko Ɔbɛt a tɔ Yɛsɛ. 

13Yɛsɛ a tɔ nèy netaama bewen o. Hwêy negel mɛ à Ɛliyap, ko behak à 

Abinadap, na Shama, 

14na Nɛtanɛl, na Radai, 

15na Ozem tanga Davit. 

16A vɔk behwong beba arɔng, yɛn à Zɛruya na Abigɛl. Nèy Zɛruya, hwông Yɛsɛ 

bewen o betat à Abishai, na Yowap tanga Asahɛl. 

17Ko hwóng mɛ mo wòt, Abigɛl a ra weneng na Yɛtɛr, yerê Ishmayɛl, ko yɛn a 

vɔk hwey wen hining de ba tang ɛ à Amasa. 

Yerê Hɛzrɔn 

18Kalɛp, hwêy Hɛzrɔn a ra wenêng Azuba; yɛn a tɔ hwêy hwong de ba tang ɛ à 

Yɛriyɔt. Yɛn a to vɔk nèy netat bewen o, yɛn à Yɛshɛr, na Shɔbap, tanga Ardɔn. 

19E bamâ rekû Azuba, Kalɛp a to ra wenêng Ɛfrat, ko yɛn a tɔ hwêy wen de ba 

tang ɛ à Hur. 

20Hur a tɔ Uri ko Uri a tɔ Bɛzalɛl. 

21Jeng de neshey tɔ̂ Hɛzrɔn na wul kuru batyiimin, ko a ra wenêng hwông Makir, 

gwa Gileyat. Yɛn a tɔ hwey wen de ba tang ɛ à Sɛgup. 

22Sɛgup o a tɔ Yayir. Ko Yayir a re negwɔm bapomo kuru baba na vɛ betat (23) 

e yɛnɛ̂ vwêl Gileyat. 

23Ko begwɔ̀m Gɛshur tanga Aram ba re bapomo kuru batyiimin (60) e hwomo 

na como, ba pere wɔ̀ wuna ɛ nebapomô Yayir na Kenat tanga bapomô bagat 
na yɛn. Mwa bemat de ba sé sangal e hwomo ba sé yére Makir dâ Gileyat. 

24E bamâ rekû Hɛzrɔn, ko hwey mɛ Kalɛp a ra wenêng Ɛfrat kuma da mɛ. Yɛn 

a tɔ hwey wen de ba tang ɛ à Ashur, dâ Tekowa. 

Yére Yɛramɛɛl 

25Yɛramɛɛl hwey negel Hɛzrɔn a tɔ nèy bewen o, yɛn a Ram, hwey kinat, na 

Buna, na Oren, na Ozem tanga Ahiya. 

26-27Nèy Ram à Maas, na Yamin tanga Ɛkɛr. Yɛramɛɛl a vɔk hwā mo hwak de 

ba tang ɛ à Atara. A tɔ hwêy wen hining na yɛ, ko ba tâng hɛ à Onam. 

28Onam o a tɔ bewen beba, yɛn à Shamai na Yada, ko Shamai a tɔ bewen o 

beba arɔng, yɛn à Nadap na Abishur. 

29Abishur a ra wenêng Abihail, ko yɛn a tɔ bewen beba, yɛn à Ahbam na Mɔlit. 

30Nadap gwa Abishur o a tɔ bewen beba, yɛn à Sɛlɛt na Apayim, ko Sɛlɛt a ku 

sana sɛ̀ hwey. 

31Apayim a tɔ Ishi, Ishi a tɔ Shɛshan, Shɛshan a tɔ Ahlai. 

32Yada gwa Shamai a tɔ bewen beba, yɛn à Yɛtɛr na Yɔnatan, ko Yɛtɛr a ku 

sana sɛ̀ hwey. 

33Yɔnatan a tɔ bewen beba; Pɛlɛt na Zaza. Mwa ngyɛrɛ̂ bemat vemo ba sé yére 

Yɛramɛɛl. 

34Shɛshan a vɔk hwey wen wɛt, sɛ̌ behwong zɔng. A vɔk sam wo Misra de ba 

tang ɛ à Yarha, 

35Shɛshan o a nɔng ɛ hwóng mɛ hwak e weneng. Yɛn a tɔ hwey wen de ba tang 

ɛ à Atai. 

36Atai a tɔ Natan, Natan a tɔ Zabat; 

37Zabat a tɔ Ɛflal, Ɛflal a tɔ Ɔbɛt, 

38Ɔbɛt a tɔ Yehu, Yehu a tɔ Azarya, 

39Azarya a tɔ Heles, Heles a tɔ Ɛlɛyasa, 

40Ɛlɛyasa a tɔ Sismai, Sismai a tɔ Shalum, 

41Shalum a tɔ Yekamya, ko Yekamya a tɔ Ɛlishama. 

Bwang yére Kalɛp 

42Bazâ nèy Kalɛp, gwa Yɛramɛɛl à vemo: Mesha, hwey kinat a tɔ Zif, de a tɔ 

Maresha, de a tɔ Hɛbrɔn arɔng. 

43Hɛbrɔn a tɔ bewen benaas: Kora, na Tapuwa, na Rɛkɛm tanga Shema. 

44Shema a tɔ Raham, ko yɛ arɔng a tɔ Yɔrkɛyam. Rɛkɛm gwa Shema a tɔ 

Shamai. 

45Shamai a tɔ Mawon, ko yɛ arɔng a tɔ Bet-Zur. 

46Kalɛp a vɔk jɛn-hwā de ba tang ɛ à Ɛfa, ko yɛn a tɔ bewen betat: Haran, na 

Moza tanga Gazes, a gwɛ̌ mɛ e ra nèy o nere. Haran arɔng a tɔ hwey wen de 
ba tang ɛ à Gazes. 

47Mwat o hwak de ba tang ɛ à Yadai a tɔ Rɛgɛm, na Yɔtam, na Gɛshan, na 

Pɛlɛt, na Ɛfa tanga Shaaf. 

48Kalɛp o a to vɔk jɛn-hwā mo hwak de ba tang ɛ à Maaka, ko a tɔ a yɛ Shɛbɛr 

na Tirhana. 

49E bama mo a to vɔk nèy o nehak, yɛn à Shaaf dâ Madmana tanga gwa mɛ 

Sheva dâ Makbena na Gibeya. Ano arɔng, Kalɛp a vɔk hwêy hwong, ko a vo a 
yɛ reza Aksa. 

50Yerê Kalɛp à yemo. Hwêy negel mɛ na hwā mɛ Ɛfrat à Hur, ko Shobal, hwêy 

Hur a dâ Kiriyat-Yɛyarim. 

51Hwêy Hur o hê neba à Salma dâ Bet-Lɛhɛm. Sɔ̄ mɛ wo netat à Harɛf dâ Bet-

Gader. 

52Shɔbal dâ Kiriyat-Yɛyarim a sé dâ bemat Haroye tanga wo rebit bemat 

Mɛnuhɔt. 

53Yɛ á to sé dâ bemat rùhup de ba sé e Kiriyat-Yɛyarim o, rùhup BeItri, na 

BePuti, na BeShumati tanga BeMishrai. Ko bemat bapomô Zɔra na Ɛshtawɔl 
ba sé yi e yére yemo mo. 

54Salma dâ Bet-Lɛhɛm a sé dâ BeNɛtɔfat, na Atrot Bet Yowap na BeZɔri de ba 

sé bemat rùhup ba ve Manahat. 

55Rùhup bemat de ba tɔk jɛ́k tyɔng wɛt, vemo de ba sangal e repomô Yabɛs, à 

ve BeTira, na BeShimeya, tanga BeSuka. Yɛn a sé BeKeni de ba wuna weneng 
na BeRekap. 

1 Neha-Raane 3 
Nèy Gbɔng Gwɔ̀m Davit 

1-3Nèy Davit, gbɔng gwɔ̀m de ba tɔ a yɛ e repomo Hɛbrɔn à nemo: Amnɔn de 

neng mɛ à Ahinowam wo Yɛzrɛɛl, Danyɛl de neng mɛ à Abigɛl yi e Karmɛl, 
Absalɔm de neng mɛ à Maaka, hwông gwɔ̀m Talmai wo Gɛshur, Adoniya de 
neng mɛ à Hagit, Shefatiya de neng mɛ à Abital tanga Itireyam de neng mɛ à 
Ɛgla. 

4Ba tɔ ɛn mwa hɛn betyiimin e Hɛbrɔn e ji neshey netaama na rebit o de Davit 

a re negwɔm e hwomo. A to wɔ̀ re negwɔm e Yɛrusalɛm neshey kuru batat na 
nɛ netat (33), ko ba to gwɛ̌ tɔs a yɛ bewen o behak e hwomo. 

5Hwā mɛ Batsheba, hwông Amiyɛl a tɔ a yɛ bewen benaas: yɛn à Shimeya, na 

Shobap, na Natan tanga Sɔlɔmɔn. 

6Davit a gwɛ̌ tɔs bewen o behak shabetat; yɛn à Ibhar, na Ɛlishuwa na Ɛlpɛlɛt, 

7na Noga, na Nɛfɛk, na Yafiya, 

8na Ɛlishama, na Ɛliyada tanga Ɛlifɛlɛt. 

9Mwa bewen Gbɔng Gwɔ̀m Davit à vemo, sana tɛ̀ nèy bewen de bejɛn-beha mɛ 

ba tɔs a yɛ. A tɔ hwong gwining de ba tang ɛ à Tamar. 

Yere Gbɔng Gwɔ̀m Sɔlɔmɔn 

10Bazâ yerê Gbɔng Gwɔ̀m Sɔlɔmɔn à vemo: Sɔlɔmɔn na hwey mɛ Rɛhɔbɔwam, 

na hwey mɛ Abiya, na hwey mɛ Asa, na hwey mɛ Yɛhɔshafat, 

11na hwey mɛ Yɛhɔram, na hwey mɛ Ahaziya, na hwey mɛ Yowash, 

12na hwey mɛ Amaziya, na hwey mɛ Uziya, na hwey mɛ Yotam, 

13na hwey mɛ Ahas, na hwey mɛ Hɛzɛkiya, na hwey mɛ Manase, 

14na hwey mɛ Amɔn tanga hwey mɛ Yɔsiya. 

15Yɔsiya a tɔ bewen benaas, yɛn à Yohanan, na Yɛhoyakim, na Zɛdɛkiya tanga 

Yowahas. 

16Yɛhɔyakim a tɔ bewen beba; Yɛhɔyakim na Zɛdɛkiya. 

Yerê Gbɔng Gwɔ̀m Yɛhɔyakim 

17Yerê Gbɔng Gwɔ̀m Yɛhɔyakim de ba kyè na yɛ wɔ̀ re ngyang e vwel Babilɔn 

jeng de bá re ɛn e jugu à yemo; a tɔ bewen betaama: Sheyaltiyel, 

18na Malkiram, na Pedaya, na Shenazar, na Yekamya, na Hɔshama tanga 

Nɛdabiya. 

19Pedaya a tɔ bewen beba: Zɛrubabɛl na Shimei. Zɛrubabɛl a tɔ bewen beba: 

Mɛshulam na Hananiya, tanga hwong gwining, yɛ à Shɛlɔmit. 

20A to tɔ nèy o nehak netungun; yɛn à Ohel, na Bɛrɛkya, na Hasadiya tanga 

Yushap Hɛsɛt. 

21Hananiya a tɔ bewen beba, Pelatiya na Yɛshaya, Yɛshaya mo a tɔ Refaya de 

a tɔ Arnan, de a tɔ Obadya, de a tɔ Shɛkaniya. 

22Shɛkaniya mo a tɔ wen gwining de ba tang ɛ à Shemaya, de a tɔ bewen 

betungun: Hatush, na Igal, na Bariya, na Neyariya tanga Shafat. 

23Neyariya a tɔ bewen betat, yɛn à Ɛliyɔyɛnai na Hizkiya tanga Azrikam. 

24Ɛliyɔyɛnai na Akup, na Yohanan, na Delaya tanga Anani. 

1 Neha-Raane 4 
Yerê Yuda 

1Bazâ bemat behak e ji yerê Yuda à vemo: Pɛrɛs, na Hɛzrɔn, na Karmi, na Hur 

tanga Shobal. 

2Shɔbal a sé dâ Reyaya, de a sé dâ Yahat de a sé dâ Ahumai na Lahat, yɛn 

beba de yére mɛn à bemat de ba sangal e Zɔra. 

3-4Hur a sé hwey kinât Kalɛp na hwā mɛ Ɛfrat, ko e yere mɛ de ya bene repomo 

Bet-Lɛhɛm. Hur a vɔk bewen betat, yɛn à Etam, na Pɛnuwɛl, tanga Ɛzɛr. Etam 
a vɔk bewen betat, yɛn a Yɛzrɛɛl, na Ishma, na Idbas tanga hwong gwining de 
reza mɛ à Hazɛlɛlpɔni. A sé e Pɛnuwɛl de a bene repomô Gɛdɔr, ko e Ɛzɛr de 
a bene rê Husha arɔng. 

5Ashur de a bene pomô Tekowa a vɔk beha beba: Hɛla na Naara. 

6A tɔ bewen benaas na Naara, yɛn à Ahuzam, na Hɛfɛr, na Tɛmɛni tanga 

Haahashtari, 

7ko a tɔ bewen betat na Hɛla, yɛn à Zɛrɛt, na Izher tanga Ɛtnan. 

8Kɔs a sé dâ Anup na Zɔbɛba, ko e yɛ de a sé dâ bemat de ba sé yi e ruhup 

Ahahɛl Harum. 

9Mwat hwak a sé de ba tang ɛ à Yabɛs ko bemat lɔ mɛ ba nɔng ɛ nerey sizɔng. 

Neng mɛ a vo a yɛ reza rane yaga á ririm na yɛ tyɔng wɛt e jeng tɔ mɛ. 

10Ko Yabɛs a ra a Dagwî Israyɛl won a ye, “À Dagwi, tɛ̀ nerat e ra me, na hwo 

nɔng me vwel pyak. Sangal na me, na hwo gyep me yi e kayɛ pyɛ vyes de yê 
tɛ̀ me ririm na yɛ.” Ano kwong, Dagwi a nɔng ɛ pyɛ́ de a ra won o. 

Bazâ nelɔ mo nehak 

11Kalɛp, gwa Shuha a tɔ hwêy wen de á vo a hɛ rezâ Mɛhir. Mɛhir o a tɔ Ɛshtɔn, 

12womo de a tɔ bewen o bemɛ betat, yɛn a Bet-Rafa, na Paseya tanga Tɛhina. 

A sé e Tɛhina de a bene repomo Nahash, ko e yere mɛn de ya sangal e Reka. 

13Kenas a tɔ bewen beba, Ɔtniyɛl na Seraya. Ɔtniyɛl a tɔ bewen beba, Hatat na 

Mewonotai. 

14A sé e Mewonotai o de a sé dâ Ɔfra. Seraya a sé dâ Yowap, de a bene Nɛk 

Bemat Sekwɛl, de mwa bemat de bá sangal e hwomo bá vɔk sekwɛl. 

15Kalɛp Yɛfunɛ a tɔ bewen betat, yɛn à Iru, na Ela tanga Naam, ko Ela a tɔ 

Kenas. 

16Yɛhalɛlɛl a tɔ bewen benaas, yɛn à Zif, na Zifa, na Tiriya tanga Asarɛl. 

17-18Ɛzra a tɔ bewen benaas, yɛn à Yɛtɛr, na Mɛrɛt, na Ɛfɛr, tanga Yalɔn, Mɛrɛt 

a ra wenêng Bitya, hwông gwɔ̀m Misra, yɛn a tɔ hwey hwong de ba tang ɛ à 
Miryam, tanga bewen beba: Shamai na Ishba, Ishba a bene pomô Ɛshtɛmɔwa. 
Mɛrɛt arɔng a ra wenêng hwā yi e yerê Yuda, ko yɛn a tɔ bewen betat. A sé 
e Yɛrɛt de a bene pomô Gɛdɔr. 

19Hodiya a ra wenêng gwa Naham hwong o. A sé e yere mɛn de ya sé ruhûp 

Garam, ko ya sangal e repomô Keyila, yɛn tanga yerê ruhûp Maakat de ya 
sangal e repomô Ɛshtɛmɔwa. 

20Shimɔn a tɔ bewen benaas; yɛn à Amɔn, na Rina, na Bɛn-Hanan tanga Tilɔn. 

Ishi a tɔ bewen beba, yɛn à Zɔhɛt na Bɛnzɔhɛt. 

Yerê Shela 

21Shela a sé hwak e ji nèy Yuda bewen o, ko yere mɛ à Ɛr de a bene repomô 

Lɛka; na Laada de a bene Maresha; na ruhûp bemat lɔ̂k berugû linen de ba 
sangal e repomô Bet-Ashbeya; 

22na Yɔkim, yɛ tanga bemat de ba sangal e repomô Kozeba; tanga Yɔwash na 

Saraf de yɛn a ra wenêng behâ BeMowap, ko yɛn a wɔ̀ sangal mɛ a Bet-Lɛhɛm. 
Neha nemo na sé nɛ yére bemat raane. 

23Bemat vemo mwa ba sé bemat lɔ̂k nerwey gwɔ̀m ko yɛn a sangal e bapomô 

Netayim na Gedera. 

Yerê Simɛyɔn 

24Simɛyɔn a tɔ bewen betungun, yɛn à Nɛmwɛl, na Yamin, na Yarip, na Zɛra 

tanga Saul. 

25Saul a tɔ Shalum, ko yɛ a tɔ Mibsam, ko yɛ arɔng a tɔ Mishma. 

26Yi e Mishma yere mo ya raa Hamwɛl, na Zakur tanga Shimei, 

27Shimei a tɔ bewen kuru na vɛ betyiimin tanga behwong betyiimin arɔng, ko 

bwang cáng mɛ ba vɔk nèy tyɔng zɔng. Yi ano, yerê Simɛyɔn ya mâk sé pyak 
sede ye Yuda wɛt. 

28Pɛrɛ vɔk e jeng Gbɔng Gwɔ̀m Davit yerê Simɛyɔn ya sangal e bapomo vemo 

ngan: Bɛɛr-Sheba, na Mɔlada tanga Hazar-Shuwal; 

29na Bilha, na Ɛzɛm, tanga Tɔlat; 

30na Bɛtuwɛl, na Hɔrma tanga Ziklak; 

31na Bet-Markabɔt, na Hazarsusim, na Bet-Biri tanga Shaarayim. 

32Yɛn a to sangal e bapomo vemo betungun arɔng, vɛ à Etam, na Ayim, na 

Rimɔn, na Tɔkɛm, na Ashan, 

33tanga e nebapomo de na gwɔrɔ vɛ pere vɔk e repomô Baalat e rwa batin-ta. 

Pyɛ́ de yɛn a jɛk e ra belɔ mɛn tanga e ra nekwɔn de yɛn a sangal ɛ à yemo: 

34-38Bemat vemo vɛ de ba sé beda nelɔ rùhup mɛn: Mɛshɔbap, na Yamlɛk, na 

Yosha Amaziya tanga Yɔwɛl, Yehu hwêy Yɔshibya, hwêy Saraya, hwêy Asiyɛl, 
na Ɛliyɔyɛnai na Yaakoba, na Yɛshɔbaya, na Asaya, na Adiyɛl, na Yɛsimiyɛl 
tanga Bɛnaya, na Ziza, hwêy Shifi, hwêy Alɔn wo yerê Yɛdaya, na Shimri tanga 
Shemaya. Remo de yere mɛn ya re nuyel na gwɛsɛ hɛ, 

39ko yɛn a shara hɛn e rwa ta pere wɔ bagat na repomô Gerer. Yɛn a gyenges 

vyēl mɛn e rwa rak wo nɛk de ba lɔk ɛ repomô Gerer o. 

40Yɛn a sɛ̀ nekwɔn gyenges vyēl de na vɔk sehwey polos e hwomo. Kwɔn o ha 

sé tes naka, vit a repugu sɛ̌ netyang. A sé e BeHam de ba kana sangal 
e hwomo. 

41E jeng Gbɔng Gwɔ̀m Hɛzɛkiya wo Yuda, bemat o ba wɔ́ e Gerar, ko ba wɔ̀ 

wey na bǔk tanga beduk bemat de ba sé sangal e vwel o. Yɛn a ro ɛn, ko ba 
sangal ɛ̀ yaga kwɔn o ha vɔk hwéy rat sizɔng yaga gyengês vyēl mɛn. 

42Behak e ji bemat Simɛyɔn o, yɛn a sé naga betungun (500) ko bá raa rwa rak 

vɔk e Ɛdɔm. Bemât nuyel mɛn à nèy Ishi nemo: Pelatiya, na Neyariya, na 
Refaya tanga Uziyɛl. 

43Yɛn a wɔ̀ mɔbɔs bwang BeAmalɛk de ba rɔngɔl e hwomo, ko yɛn a sángal 

e vwel o pere vey e remo. 

1 Neha-Raane 5 
Yerê Rubɛn 

1Bemât yerê Rubɛn a vemo. Yɛ Rubɛn o a sé hwey kinât Israyɛl, ko yaga a 

dyɛng na jɛn-hwâ da mɛ hwak e ra gwât da mɛ, a tɛ̀ gwɛ ligis, ba sey ɛ̀ nedanelɔ 
ne hwêy negel yi na yɛ ko ba nɔ̂ng Yɔsɛf. 

2Mwa ano, a sé e yerê Yuda de ya dal na nerey, ko a sé e ji yɛ de ba sɛ̀ mwat 

de a re negwɔm e ra bwang yére Israyɛl mwa. 

3Nèy Rubɛn bewen o, yɛ hwêy negel Israyɛl, à Hanɔk, na Palu, na Hɛzrɔn tanga 

Karmi. 

4Yerê Yɔwɛl à Shemaya, na Gɔk, na Shimei, 

5na Mika, na Reyaya, na Baal, 

6tanga Beera, de Tiglat Pilɛsɛr, Da vwel Asirya a re ɛ na como, ko a kyè na yɛ 

vɔk e de sesam. 

7Ngyɛrɛ̂ bazâ nelɔ yerê Rubɛn de ba jɛk ha dura bazâ bedâ ruhup vemo ngan: 

Yɛyɛl, na Zɛkarya 

8na Bela Azas Shema vê ruhup Yɔwɛl. Yɛn a sangal e Arower tanga e yɛnɛ̂ 

vwel de ha jut yi e hwomo ha raa rwa bato vɔk e Nebo na Baal Mɛwɔn. 

9Yɛn a vɔk kàra ngyī rey o e vwêl Gileyat, yaga ano, yɛn a shara hɛn e vwel o 

e rwa rak pere vɔk e hêy gbingiring de ha nára hɛ pere vɔk e Gwɔrɔt Ɛifaratɛs. 

10E jeng Gbɔng Gwɔ̀m Saul, yerê Rubɛn o ya hwo e ra BeHagar na como, ya 

mɔbɔs hɛn, ko ya sangal e vwel mɛn o de ha sé e rwa rak wo Gileyat. 

Yerê Gat 

11Yerê Gat ya sangal e rwa bato na ye Rubɛn e ji sevwêl Bashan pere vɔk 

e Saleka e rwa rak. 

12Yɔwɛl wɛ de a sé dâ ruhup de gwa dal na nerey, ko gwô Shafam gwa raa. 

Yanai na Shafat arɔng ba sé bedâ rùhup Bashan. 

13Bwang bemat yere mo ba sé yi e rùhup vemo taama, vɛ à, Mikayɛl, na 

Mɛshulam, na Sheba, na Yɔrai, na Yakan, na Ziya, tanga Ɛbɛr. 

14Yɛn a sé yi e yére Abihail, hwêy Huri, hwêy Yarowa, hwêy Gileyat, hwêy 

Mikayɛl, hwêy Yɛshishai, hwêy Yado, tanga hwêy Bus. 

15Ahi Abdiyɛl Guni yɛ de a sé dalɔ̂ rùhup o mwa. 

16Yɛn a sangal e vwêl Gileyat na Bashan e nebapomo mɛn o tanga e nekwɔn 

gyengês yas ne Sharon. 

17Ba jɛk pyɛ́ yemo mwa e jeng Yɔtam, gbɔng gwɔ̀m Yuda tanga Yɛrɔbɔwam wo 

neba gbɔng gwɔ̀m Israyɛl. 

Bemât comô yére rwa rak 

18Yére Rubɛn, na Gat tanga rebit yerê Manase yê rwa rak ya vɔk bemat como 

gu kuru banaas na vɛ banaas, naga betaama, na kuru batyiimin (44,760). Ba ga 
myak ɛn tyɔng wɛt e de râ fwom na beruga, na bewal tanga begbang. 

19Yɛn a wɔ̂ como na yerê Hagar, na yè Yɛtur, na yè Nafis tanga yè Nodap. 

20Yɛn a tɛ̀ gap mɛn e ra Dagwi ko yɛn a ra won na yɛ na a sɛlɛ hɛn. Dagwi a 

wok won mɛn, ko a nɔng ɛn wɛng e ra BeHagar o mwa na besâ gafiri mɛn. 

21Yɛn a hashe pyɛ̂ jugu yemo yi na bemat repugu mɛn o, bemaryat gu kuru 

batungun (50,000) na tyīmit gu naga baba na kuru batungun (250,000), tanga 
bemadung gu baba (2,000), ko yɛn a vos besam gu naga rining (100,000) arɔng. 

22Yɛn a mɔbɔs bemat repugu mɛn o tyɔng wɛt, yaga Dagwi a sé tanga yɛn e de 

como mo. E bama mo, yɛn a re nuyel na sangal e yɛnɛ̂ vwel o pere vɔk e jeng 
de ba hashe hɛn vɔk e de sesam. 

Bemât Manase rwa rak 

23Bemât rebit yerê Manase e rwa rak ba sangal e yɛnɛ̂ vwêl Bashan, ba raa rwa 

bato vɔk e Baal-Hɛrmɔn, na Senir tanga Raku Hɛrmɔn, ko nepyak mɛn na gwɛ̌ 
hɛn ding-ding. 

24Bazâ bedanelɔ rùhup mɛn à Ɛfɛr, na Ishi, na Ɛliyɛ, na Asriyɛl, na Yirmiya, na 

Hadaviya, tanga Yadiyɛl. Yɛn mwa ba sé besuga, ko ba tɛ̀ reza na bemat rùhup 
mɛn. 

Ba kyè na bemat yerê rwa rak vɔk e de sesam 

25Ko bemat o ba sey tsak o na Dagwi wo bedabeda mɛn wɛt, yɛn a kyɛ́ ɛn hɛ 

na be re a cî yére yemo de Dagwi a ro yɛ yi e vwel o fongol. 

26Yaga ano, Dagwi a tɛ̀ Pul Da vwel Asirya, de ba to tang ɛ à Tiglat Pilɛsɛr, a 

ba hwo vwel mɛn o na como. A hashe bemat yére Rubɛn, na Gat tanga Manase 

rwa rak ko a wɔ̀ tik ɛn be sangal e Hala, na Habɔr tanga Hara pere vɔk e Rɔt 
Gozam. Yɛn a rɔngɔl e hwomo pere vey e remo. 

1 Neha-Raane 6 
Yerê begbɔng bepiris 

1Nèy Levi bewen o à, Gɛrshɔn, na Hohat tanga Mɛrari. 

2Nèy Kohat bewen o à, Amram, na Izhar, na Hɛbrɔn tanga Uziyɛl. 

3Nèy Amram à Aharon, na Mose, tanga hwong gwining de za mɛ a Miryam. Nèy 

Aharon bewen o à Nadap, na Abihu, na Ɛlɛyazar tanga Itamar. 

4Yerê Ɛlɛyazar e bezamang mɛn à Finɛhas na Abishuwa, 

5na Buki, na Uzi, 

6na Zerahiya, na Mɛrayɔt, 

7na Amariya na Ahitup, 

8na Zadɔk, na Ahimaas, 

9na Azarya, na Yohanan, 

10na Azarya de a ra fwom e Gbɔng Duk Rê Fongol de Gbɔng Gwɔ̀m Sɔlɔmɔn 

a lɔk e Yɛrusalɛm. 

11Ba raa na Amariya, na Ahitup, 

12na Zadɔk na Shalum, 

13na Hilkiya na Azarya 

14na Seraya na Yɛhɔzadak. 

15Da Vwel Nɛbukadnɛzar a kyè na Yɛhɔzadak na mwa BeYuda na bemât 

Yɛrusalɛm de Dagwi Darwey a nɔng ɛ hɛn vɔk e de sesam. 

Bwang yerê Levi 

16Nèy Levi bewen o à Gɛrshɔn, na Kohat tanga Mɛrari. 

17Bazâ bewên Gɛrshɔn à Libni na Shimei; 

18Nèy Kohat bewen o à Amram, na Izhar, na Hɛbrɔn, tanga Uziyɛl; 

19ko nèy Mɛrari bewen o à Mali na Mushi. Yɛn vemo vɛ à yerê Levi e bezamang 

mɛn. 

20Bazâ yerê Gɛrshɔn e bezamang mɛn à Libni, na Yahat, na Zima; 

21na Yɔwan, na Zɛra tanga Yeyaterai. 

22Yerê Kohat e bezamang mɛn à, Aminadap, na Kora, na Asir, 

23na Ɛlkana, na Ɛbiyasaf, na Asir, 

24na Tahat, na Uriyɛl, na Uziya tanga Saul. 

25Nèy Ɛlkana bewen o à Amasai na Ahimot. 

26Yerê Ahimot e bezamang mɛn à Ɛlkana, na Zɔfai na Nahat, 

27na Ɛliyap, na Yɛrɔham tanga Ɛlkana. 

28Nèy Samwɛl bewen o à Yɔwɛl, kunat o tanga Abiya, swɛl o. 

29Yerê Mɛrari e bezamang mɛn à Mali, na Libni, na Shimei, na Uza, 

30na Shimeya, na Hagiya tanga Asaya. 

Bemât lwɛlɛ̂ Gbɔng Duk Rê Fongol 

31Bemat a vemo de Gbɔng Gwɔ̀m Davit a nɔng ɛn fwôm bɛrɛng râ lwɛlɛ e Gbɔng 

Duk Rê Fongôl Dagwi Darwey e Yɛrusalɛm, e bama de ba ga vey na Kundung 
Wuna-na-Sirâ Dagwi e hwomo. 

32Yɛn á ragas lwɛlɛ e kwɔ̂n tula e nuyêl bûk Dagwi Darwey yi e jeng de Gbɔng 

Gwɔ̀m Sɔlɔmɔn á rɔngɔl nà lɔk Gbɔng Duk Re Fongol e Yɛrusalɛm. 

33Bazâ bedanelɔ de ba vɔk fwom râ lwɛlɛ mo na nèy mɛn à vemo: Yi e yerê 

Kohat, Heman a sé mwât nuyêl regyɛng bemat lwɛlɛ rê mɛsɛng o. Yɛ a sé hwêy 
Yɔwɛl, hwêy Samwɛl, 

34hwêy Ɛlkana, hwêy Yɛrɔham, hwêy Ɛliyɛl, hwêy Towa; 

35hwêy Zuf, hwêy Ɛlkana, hwêy Mahat, hwêy Amasai; 

36hwêy Ɛlkana, hwêy Yɔwɛl, hwêy Azarya, hwêy Tsefanya; 

37hwêy Tahat, hwêy Asir, hwêy Ɛbiyasaf, hwêy Kora; 

38hwêy Izhar, hwêy Kohat, hwêy Levi, na hwêy Israyɛl. 

39Asaf a sé mwât nuyêl regyɛng bemat lwɛlɛ re neba. Yɛ a sé hwêy Bɛrɛkya, 

hwêy Shimeya; 

40hwêy Mikayɛl, hwêy Baaseya, hwêy Malkiya; 

41hwêy Etni, hwêy Zɛra, hwêy Adaya; 

42hwêy Ɛtan, hwêy Zima, hwêy Shimei; 

43hwêy Yahat, hwêy Gɛrshɔn, na hwêy Levi. 

44Ɛtan wo ruhûp Mɛrari a sé mwât nuyêl regyɛng bemat lwɛlɛ re netat. Yɛ a sé 

hwêy Kishi, hwêy Abdi, hwêy Maluk; 

45hwêy Hashabiya, hwêy Amaziya, hwêy Hilkiya; 

46hwêy Amzi, hwêy Bani, hwêy Shemar; 

47hwêy Mali, hwêy Mushi, hwêy Mɛrari, na hwêy Levi. 

48Ba nɔ̂ng bwang begwa mɛn BeLevi tom o hak e Gbɔng Duk Rê Fongol o. 

Yerê Aharon 

49Ko a sé e Aharon na nèy mɛ bewen de be nása nenɔrɔ e ra gàgbang rangâs 

yas tanga e ra gàgbang rangâs pyɛ̂ nesang hyɔɔlɔl, na mwa fwôm kwɔn de ha 
dal na nejɛrɛ, yaga na be ra a BeIsrayɛl talâ-nɛn tyɛng na nu de Mose, sam 
Dagwi a nɔng ɛn. 

50Bazâ yerê Aharon bewen o à Ɛlɛyazar, na Finɛhas, na Abishuwa, 

51na Buki, na Uzi, na Zerahiya, 

52na Mɛrayɔt, na Amariya, na Ahitup, 

53na Zadɔk tanga Ahimaas. 

Kwɔn de BeLevi ba sangal ɛ 

54Yɛnɛ̂ vwel de ba nɔ̂ng yerê Aharon ye ruhûp Kohat à hemo: Bá tanga nɔng 

ɛn bak o mwɛn wo vwel de ba tik yaga BeLevi. 

55Vwel o ha wuna na repomô Hɛbrɔn e yɛnɛ vwêl Yuda mwa na kwɔ̂n gyengês 

yas de ha gwɔrɔ repomo mo. 

56Ko ba nɔ̂ng Kalɛp Yɛfunɛ cāp na nebapomo de na gwɔrɔ gbɔng pomo mo. 

57-59Ba nɔ̂ng yerê Aharon bapomo dál vemo ngan: Hɛbrɔn, na Libna, na Yatir, 

na Ɛshtɛmɔwa, na Hilɛn, na Debir, na Ashan, tanga Bet-Shɛmɛsh, mwa na 
nekwɔn gyengês yas mɛn. 

60E bak yɛnɛ̂ vwêl Bɛnyamin ba nɔng ɛn bapomô Geba, na Alɛmɛt, tanga Anatot 

na nekwɔn gyengês yas mɛn. Mwa bapomo de ba nɔng ɛn ba sé kuru na vɛ 
betat. 

61Ba gas a bwang bemat ruhûp Kohat e nelɔ mɛn bapomo kuru rining na masâ 

sesek e yɛnɛ̂ vwêl Manase rwa ta. 

62E jeng o, ba nɔ̂ng ruhûp Gɛrshɔn e nelɔ mɛn, bapomo kuru na vɛ betat e yɛnɛ̂ 

bavwêl Isakar, na Ashɛr, na Naftali tanga Manase rwa rak e vwêl Bashan. 

63Ano arɔng, ba nɔ̂ng bemat ruhûp Mɛrari bapomo kuru na vɛ beba e yɛnɛ̂ 

bavwêl Rubɛn, na Gat, tanga Zɛbulun. 

64E gwong a gwomo de BeIsrayɛl ba nɔ̂ng BeLevi bapomo de yɛn e sangal ɛ, 

mwa na nekwɔn gyengês yas de na gwɔrɔ vɛ. 

65Ko bapomô yɛnɛ̂ bavwêl Yuda, na Simɛyɔn tanga Bɛnyamin ba kana gas a 

yɛn vɛ na masâ sesek arɔng. 

66Ba nɔ̂ng nelɔ nehak ne ruhûp Kohat bapomo mo bamɛn tanga nekwɔn 

gyengês yas mɛn e yɛnɛ̂ vwêl Ɛfrayim, vɛ à, 

67Shɛkɛm, repomo — dál de ra sé e berahwôl Ɛfrayim, na Gɛzɛr, 

68na Yɔkmɛyam, na Bet-Hɔrɔn, 

69na Ayalɔn tanga Gat Rimɔn. 

70E yɛnɛ̂ vwêl Manase rwa ta, ba nɔ̂ng bwang yerê Kohat bapomô Anɛr, na 

Bilɛyam mwa tanga nekwɔn gyengês yas vɛ. 

71Ba nɔ̂ng nelɔ ruhup Gɛrshɔn bapomo vemo mwa na nekwɔn gyengês yas vɛ. 

E yɛnɛ̂ vwêl Manase rwa ta ba nɔng ɛn, Golan e vwêl Bashan tanga Ashtarɔt. 

72E yɛnɛ̂ vwêl Isakar ba nɔng ɛn Kɛdɛsh, na Daberat; 

73na Ramɔt tanga Anɛm. 

74E yɛnɛ̂ vwêl Ashɛr, ba nɔng ɛn, Mashal, na Abdɔn, 

75na Hukɔk tanga Rehop. 

76E yɛnɛ̂ vwêl Naftali, ba nɔng ɛn, Kɛdɛsh wo Galili, na Hamɔn na Kiriyatayim. 

77Bwâng nelɔ ruhûp Mɛrari ba nɔng ɛn bapomo vemo mwa na nekwɔn gyengês 

yas vɛ: E yɛnɛ̂ vwêl Zɛbulun, ba nɔng ɛn Rimɔnɔ, na Tabɔr. 

78E yɛnɛ̂ vwêl Rubɛn, e rwa rak na Rɔt Yɔrdan, e nuyêl Yeriko, ba nɔng ɛn, 

Bɛzɛr wo vwel de ha sé tas na Yaza, 

79na Kɛdɛmɔt tanga Mefat. 

80E yɛnɛ̂ vwêl Gat, ba nɔng ɛn Ramɔt wo Gileyat na Mahanayim; 

81na Itɛshbɔn tanga Yazɛr. 

1 Neha-Raane 7 
Yerê Isakar 

1Nèy Isakar bewen o, ba sé benaas, yɛn à, Tola, na Puwa, na Yashup tanga 

Shimrɔn. 

2Nèy Tola bewen o ba sé betyiimin yɛn à Uzi, na Refaya, na Yɛriyɛl na Yamai, 

na Ibsam tanga Shɛmwɛl. Mwa hɛn yɛn a sé beda nelɔ ruhup Tola, ko yɛn a to 
sé besuga arɔng. E jeng negwɔm Gbɔng Gwɔ̀m Davit, nepyak yere mɛn na wul 
bemat gu kuru baba na vɛ baba, na naga betyiimin viisis (22,600). 

3Uzi a tɔ wen gwining de ba tang ɛ à Izrahiya, ko yɛ a tɔ bewen benaas, yɛn à 

Mikayɛl, na Obadya, na Yɔwɛl tanga Ishiya; yɛn mwa ba sé bedanelɔ mɛn. 

4Yɛn a vɔk beha na nèy sizɔng, yi ano, yere mɛn ya tɔk nɔng bemat como gu 

kuru batat na vɛ batyiimin (36,000). 

5Nepyak bemat nelɔ yere Isakar de ba jɛk baza beras de ba ga vey tô como ba 

sé gu kuru rwit na vɛ bataama (87,000). 

Yére Bɛnyamin na Dan 

6Nèy Bɛnyamin bewen o ba sé betat, yɛn à Bela, na Bɛkɛr tanga Yɛdayɛl. 

7Nèy Bela bewen ba sé betungun yɛn à, Ɛzbɔn, na Uzi, na Uziyɛl, na Yɛrimɔt 

tanga Iri. Yɛn mwa hɛn ba sé bedanelɔ ruhup mɛn ko yɛn a sé besuga. E yere 
mɛn, yɛn a vɔk beras gu kuru baba na vɛ baba, na kuru batat na vɛ benaas 
(22,034) de ba ga vey tô como. 

8Nèy Bɛkɛr bewen o ba sé shabetat, yɛn à Zɛmira, na Yɔwash, na Ɛliyɛzɛr, na 

Ɛlɛyɔwɛnai, na Ɔmri, na Yɛrɛmɔt, na Abiya, na Anatot, tanga Alɛmɛt. 

9Ba jɛk nepyak bedanelɔ e yere mɛn, e bezamang mɛn ko ba sɛ besuga gu kuru 

baba na naga beba (20,200). 

10Yɛdayɛl a tɔ wen gwining de ba tang ɛ à Bilhan ko yɛ a tɔ bewen betaama, 

yɛn à Yewush, na Bɛnyamin, na Ehut, na Kenaana, na Zɛtan, na Tarshish, 
tanga Ahishahar. 

11Yɛn a sé bedanelɔ ruhup mɛn, ko yɛn a sé besuga arɔng. Yere mɛn ya vɔk 

beras gu kuru rining na vɛ bataama na naga beba (17,200) de ba sé e yong ɛn 
yaga tô como. 

12Shupim na Hupim ba sé nèy Ir bewen o. Hushim a sé hwêy Ashɛr wen o. 

Yere Naftali 

13Naftali a tɔ nèy bewen benaas, yɛn à Yaziyɛl, na Guni, na Yɛzɛr, tanga 

Shalum. Neng-gwɔ mɛn kunat à Bilha. 

Yere Manase 

14Nèy Manase bewen o na jɛn-hwā mɛ wo BeAram, à Asriyɛl na Makir. Makir a 

tɔ Gileyat. 

15Ko yɛ a vo a Hupim na Shupim beha. Reza gwa mɛ hwong o à Maaka. Hwêy 

Makir o hê neba à Zelofehat, ko yɛ a tɔs behwong zɔng. 

16Maaka, hwâ Makir a tɔ bewen beba, de ba vo a yɛn baza Pɛrɛs na Shɛrɛsh. 

Kunat o a tɔ Ulam na Rakɛm. 

17Ulam a tɔ wen de ba tang ɛ à Bedan. Mwa yɛn vemo ba sé yere Gileyat Makir 

Manase. 

18Gwa Gileyat hwong o de ba tang ɛ à Hamoleket a tɔ bewen betat, yɛn à Ishɔt, 

Abiyɛzɛr, na Malah. 

19Shɛdima a tɔ bewen benaas, yɛn à Ahiyan, na Shɛkɛm, na Likhi tanga 

Aniyam. 

Yere Ɛfrayim 

20Yere Ɛfrayim e bezamang mɛn à yemo: Shutela, na Bɛrɛt, na Tahat, na 

Ɛlɛyada, na Tahat; 

21na Zabat, tanga Shutela. Bewen o behak à Ɛzɛr na Ɛlɛyat de bedâ vwel Gat 

ve mɛsɛng o ba mɔbɔs hɛn jeng de yɛn a wɔ jugu yas mɛn. 

22Da mɛn Ɛfrayim a ra sesin mɛn nepɔlɔ pyak, ko cáng mɛ ya wɔ̀ wɔrɔk hɛ. 

23E bama mo, Ɛfrayim a to dyɛng na hwā mɛ, a sey jim, ko a tɔ a yɛ wen, a vo 

a yɛ reza Beriya yaga reyɔm de ra kana hwo e ra lɔ mɛ. 

24Ɛfrayim a vɔk hwóng mɛ de ba tang ɛ à Shɛɛra. E yɛ de a lɔk bapomo Bet-

Hɔrɔn wo rak o na wo vwel o tanga Uzɛn Shɛɛra. 

25Ɛfrayim a to tɔ wen o hwak de a vo a yɛ reza Refa, ko yere mɛ à: Rɛshɛf, na 

Tɛla na Tahan; 

26na Ladan, na Amihut, na Ɛlishama; 

27na Nun tanga Yɔshuwa. 

28Yɛnɛ vwel de yɛn a re na como na be sangal ɛ ha wuna na Bet-Ɛl tanga 

bapomo de ba gwɔrɔ hɛ. Vwel o ha raa rwa rak pere vɔk e Naaran, ko e rwa ta 
ha raa pere vɔk e Gɛzɛr na bapomo de ba gwɔrɔ hɛ. Ha wɔ wuna mɛ bagbɔng 
bapomo Shɛkɛm na Aya tanga bapomo de ba gwɔrɔ vɛ. 

29Yere Manase ya vɔk reto e ra bagbɔng bapomo Bet-Shan, na Taanak, na 

Megido, tanga Dor, mwa na bapomo de ba gwɔrɔ vɛ. Yere Yɔsɛf Yakɔp ba 
sangal e nekwɔn nemo mwa. 

Yere Ashɛr 

30Nèy Ashɛr bewen o à Imna, na Ishva, na Ishvi, na Beriya, tanga hwong 

gwining, de reza mɛ à Sera. 

31Nèy Beriya bewen o à Hɛbɛr na Malkiyɛt de a bene repomo Birzayit. 

32Nèy Hɛbɛr bewen o à Yaflɛt, na Shɔmɛr, na Hotam, tanga hwong gwining de 

reza mɛ a Shuwa. 

33Nèy Yaflɛt bewen o à Pasak, na Bimhal, tanga Ashvat. 

34Nèy Shɔmɛr bewen o à Roga, na Yɛhuba, tanga Aram. 

35Nèy gwa mɛ Helem bewen o à Zofa, na Imna, na Shɛlɛsh tanga Amal. 

36Nèy Zofa à Suwa, na Harnefer, na Shuwal, na Beri, na Imra; 

37na Bɛzɛr, na Hɔt, na Shama, na Shilsha, na Itran tanga Bɛɛra. 

38Nèy Yɛtɛr à Yɛfunɛ, na Pispa tanga Ara. 

39Nèy Ula bewen o à Ara, na Hanyɛl tanga Risiya. 

40Yere Ashɛr à yemo mwa, ko mwa hɛn yɛn a sé bedanelɔ mɛn, mwa hɛn ba 

sé besuga, ko yɛn a sé bemat nuyel de ba tɛ̀ baza. Yere Ashɛr ya vɔk beras gu 
kuru baba na vɛ batyiimin (26,000) de ba vey tô como. 

1 Neha-Raane 8 
Yere Bɛnyamin 

1Bɛnyamin a vɔk bewen betungun. Baza mɛn à vemo e nemakuk mɛn: Bela, na 

Ashbɛl, na Ahara, 

2na Nɔha tanga Rafa. 

3Nèy Bela bewen o à Ada, na Gera, na Abihut, 

4na Abishuwa, na Naaman, na Ahowa; 

5na Gera, na Shɛfufan tanga Huram. 

6-7Yere Ehut à Naaman, na Ahiya tanga Gera. Yɛn a sé bedanelɔ mɛn, yɛn á 

sangal e Geba, ko bá paa ɛn yi e hwomo na retek, ba wɔ̀ tik ɛn e Manahat. A 
sé e Gera, dâ Uza na Ahihut de a sè dalɔ mɛn jeng de yɛn a sogo. 

8-9Shaharayim a tɛ̀ beha mɛ beba vemo, Hushim na Baara e gwong. 

E bama mo, jeng de a wɔ̀ sangal e sevwel Mowap, a to vo Hodesh, ko yɛn a tɔ 
nèy bewen o betaama na yɛ, yɛn à Yɔbap, na Zibiya, na Mesha, na Malkam; 

10na Yewush, na Sakiya tanga Mirma. Nèy mɛn na tɛ́ ɛn bedanelɔ mɛn arɔng. 

11Shaharayim o a kana vɔk nèy bewen o beba na hwā mɛ Hushim, yɛn à Abitup 

na Ɛlpaal. 

12Nèy Ɛlpaal bewen o à Ɛbɛr, na Misham tanga Shɛmɛt. A sé e Shɛmɛt de a lɔk 

bapomô Ono na Lot na nebapomo de na gwɔrɔ vɛ. 

BeBɛnyamin vê Gat na Ayalɔn 

13Beriya na Shema ba sé bedâ nelɔ bemat de ba sangal e repomo Ayalɔn, ko 

yɛn a wɔ̀ ro bemat de ba sangal e repomo Gat. 

14Behak e ji yere Beriya à Ahiyo, na Shashak, na Yɛrɛmɔt, 

15na Mikayɛl, na Ishpa tanga Yoha. 

BeBɛnyamin vê Yɛrusalɛm 

16-17Nèy Ɛlpaal bewen o à Zɛbadya, na Mɛshulam, na Hizki, na Hɛlɛr; 

18na Ishmɛrai, na Izliya tanga Yobap. 

19Nèy Shimei bewen o à Yakim, na Zikri, na Zabdi; 

20na Ɛliyɛnai, na Ziletai, na Ɛliyɛl; 

21na Adaya, na Beraya tanga Shimrat. 

22Nèy Shashak bewen o à Ishpan, na Ɛbɛr, na Ɛliyɛl; 

23na Abdɔn, na Zikri, na Hanan; 

24na Hananiya, na Ɛlam, na Antɔtiya; 

25na Ifdeya tanga Pɛnuwɛl. 

26Nèy Yɛrɔham bewen o à Shamshɛrai, na Shɛharya na Ataliya, 

27na Yaarɛshiya, na Eliya tanga Zikri. 

28Yɛn vemo mwa ba sé bedâ nelɔ bedabeda mɛn tanga ve yere mɛn de yɛn a 

sangal e Yɛrusalɛm. 

BeBɛnyamin vê Gibɛyɔn na Yɛrusalɛm 

29Yɛyɛl wɛ de a bene repomo Gibɛyɔn, ko a sangal ɛ. Ba tang hwā mɛ à Maaka, 

30Hwey negel mɛ à Abdɔn. Bwang nèy mɛ bewen o à Zur, na Kish, na Baal, na 

Nɛr, na Nadap; 

31na Gɛdɔr, na Ahiyo, na Zɛkarya 

32tanga Miklɔt dâ Shimeya. Yere mɛn ya sangal e Yɛrusalɛm bagat na bwang 

nelɔ rùhup mɛn. 

Belɔ Gbɔng Gwɔ̀m Saul 

33A sé e Nɛr de a sé dâ Kish, ko yɛ arɔng a sé dâ Saul. Saul a sé dâ Yɔnatan, 

na Malkishuwa, na Abinadap tanga Ɛshbaal. 

34Yɔnatan a sé dâ Mɛribaal womo de a sé dâ Mika. 

35Nèy Mika bewen o à Piton, na Mɛlɛk, Tareya tanga Ahas. 

36Ahas a sé dâ Yɛhɔyada de a sé dâ Alɛmɛt, na Azmavɛt tanga Zimri, Zimri a 

sé dâ Moza, 

37Moza a sé dâ Binewa, Binewa a sé dâ Rafa, Rafa a sé dâ Ɛlasa, ko Ɛlasa a 

sé dâ Azel. 

38Nèy Azel bewen o betyiimin à Arzikam, na Bokeru, na Ishmayɛl, na Sheyarya, 

na Obadya tanga Hanan. 

39Nèy Ɛshɛk gwa Azel bewen o betat à Ulam, na Yewush tanga Ɛlifɛlɛt. 

40Nèy Ulam bewen o ba sé besuga, ko ba tabas na ket. Yɛ mo a vɔk nèy mɛ 

tanga nèy nèy mɛ mwa hɛn ba sé naga na kuru batungun (150). Mwa hɛn ba sé 
yere Bɛnyamin. 

1 Neha-Raane 9 
Bemat de ba toyo yî sesam 

1Ba ngyɛrɛ baza BeIsrayɛl e nelɔ mɛn, ko ba jɛk vɛ e bwok-basa begwɔ̀m 

Israyɛl. Ba ga kana hashe bemat yere Yuda vɔk e de sesam e Babilɔn yaga yɛn 
a kyɛ́ ɛn nà raa Dagwi na yey mɛn mwa. 

2Bemat mɛsɛng e ji mɛn de ba tanga toyo e benap mɛn e bapomo mɛn à 

BeIsrayɛl o behak, na bepiris, na BeLevi tanga bemat fwom Gbɔng Duk Re 
Fongol. 

3Bemat yére Yuda, na Bɛnyamin, na Ɛfrayim tanga Manase ba wɔ̀ sangal 

e Yɛrusalɛm. 

4-6E ji yere Yuda bemat naga betyiimin na kuru shabatat (690) ba wɔ̀ sangal 

e Yɛrusalɛm. Mwat nuyel yere Pɛrɛs Yuda à Utai Amuhut Omri. Behak e ji 
bedabeda mɛ à Imri na Bani. Mwat nuyel yere Shela Yuda à Asaya de a to sé 
dalɔ̂ lɔ mɛ. Mwat nuyel Zɛra Yuda mo hwak à Yɛwuwɛl. 

7Bemat vemo yi e yere Bɛnyamin ba sangal e Yɛrusalɛm arɔng: Salu Mɛshulam 

Hɔdavya Hasenuwa; 

8na Ibneya Yɛrɔham, na Ɛla Uzi Mikri, na Mɛshulam Shefatiya, tanga Rɛwuwɛl 

Ibniya. 

9E ji yere Bɛnyamin o bemat naga shabetat na kuru batungun na vɛ betyiimin 

(956) ba sangal e hwomo. Bemat de ba jɛk baza mɛn e ngamo mwa ba sé bedâ 
nelɔ mɛn. 

Bepiris de ba sangal e Yɛrusalɛm 

10Baza bepiris de ba sangal e ji Yɛrusalɛm à vemo: Yɛdaya, na Yɛhɔyarip, tanga 

Yakim; 

11Azarya Hilkiya de a sé gbɔng mwat fwom Gbɔng Duk Re Fongol. Ko 

bedabeda mɛ behak à Mɛshulam, na Zadɔk, na Mɛrayɔt tanga Ahitup; 

12Adaya Yɛrɔham de bedabeda mɛ behak à Pash-hur, na Malkiya; Maasai 

Adiyɛl de bedabeda mɛ behak à Yazɛra, na Mɛshulam, na Meshilemit tanga 
Imer. 

13Yɛn bepiris de ba sé bedanelɔ mɛn ba sé mwa gu rining na naga betaama na 

kuru batyiimin (1,760). Yɛn a sé bekwos bemat tɔk kaavɛ tom de ba ra e Gbɔng 
Duk Re Fongol. 

BeLevi de ba sangal e Yɛrusalɛm 

14BeLevi de ba sangal e Yɛrusalɛm à Shemaya Hashup de bedabeda mɛ behak 

à Azrikam, na Hashabiya ve ruhup Mɛrari; 

15Bakbakar, na Heresh tanga Galal; Mataniya Mika de bedabeda mɛ behak à 

Zikri na Asaf. 

16Obadya Shemaya de bedabeda mɛ behak à Galal na Yɛdutun; Bɛrɛkya Asa, 

na Ɛlkana de a sangal e yɛnɛ vwel de ha sé he repomo Netofa. 

Bemat gyeng Gbɔng Duk Re Fongol de ba sangal e Yɛrusalɛm 

17Bemat gyeng Gbɔng Duk Re Fongol vemo ba sangal e Yɛrusalɛm: Shalum, 

na Akup, na Talmɔn tanga Ahiman. Shalum wɛ de a sé mwat nuyel mɛn. 

18Pere vey e jeng yemo, ba tɛ̀ bemat yére mɛn be sangal e rwi rwa ta gwo ruhup 

gbɔng gwɔ̀m. Gyam jeng yane, yɛn a gyeng ri nekwɔn ye ngyɔk BeLevi. 

19Shalum Kore Ɛbiyasaf, yɛ tanga begwa mɛ ve ruhup Kora ba vɔk nedirîk 

gyeng rwi buk Dagwi sede remo de bedabeda mɛn bá kana ragas jeng de yɛn 
á vɔk nedirîk gyeng kwɔn ye ngyɔk Dagwi Darwey. 

20A sé e Finɛhas Ɛlɛyazar de á kana bɛrɛng bemat fwom vane mo raane. Dagwi 

Darwey a sè na yɛ! 

21Zɛkarya Meshelemya a sé mwat gyeng rwi buk Dagwi o arɔng. 

22Nepyak bemat de ba kasa na be gyeng ri tanga rùhup o na sé naga beba na 

kuru na vɛ beba (212). Ba jɛk baza mɛn e ra nebapomo de yɛn a sangal ɛ. A sé 
e Gbɔng Gwɔ̀m Davit tanga Samwɛl zarap Dagwi de ba tɛ̀ bedabeda mɛn be 
jut nedirîk bɛrɛng nekwɔn o. 

23Yaga ano, yɛn na yére mɛn ba re nuyel na gyeng rùhup Gbɔng Duk Re 

Fongol. 

24Ba vɔk bemat gyenges ruhup de gwa sé e kagwɛ rwa jey — bato, na batin, 

na rak tanga ta. 

25Cáng bemat gyeng rùhup o de ya sangal e nebapomo ne bagat yé vɛsɛ segsa 

hɛn e de fwom o e bama nepɔlɔ netinetaama. 

26Begbɔng bemat gyeng rùhup o yɛn benaas ba sé BeLevi ko e yɛn de ba vɔk 

reto e ra beduk na begban Gbɔng Duk Re Fongol mwa. 

27Yɛn a sangal bagat na Gbɔng Duk o, yaga a sé e fwom mɛn na yɛn a gyeng 

wɛ, na yɛn a wuma ri mo nagasi kahɛ tuk. 

Bwang BeLevi mo behak 

28Bwang BeLevi mo behak ba vɔk nedirik bɛrɛng pyɛ̂ fwom lɔ de be ra fwom na 

yɛ e jeng rê fongol. Yɛn e dopse basa nepyak yɛ jeng de yɛn e paa yɛ yaga 
fwom o, tanga jeng de be toyo na yɛ. 

29Behak à BeLevi mo ba vɔk nedirîk bɛrɛng pyɛ̂ tɔrɔ na yê fwom duk o mwa na 

nemuk myeenen, na nshi anap, na něy pwat, na pyɛ̂ nesang hyɔɔlɔl tanga 
nezap pyɛ̂ shɔngɔl. 

30Ko behak e ji bepiris de ba vɔk nedirîk wunsa nezap pyɛ̂ shɔngɔl o. 

31A sé e Matitiya, WoLevi hwey kinat Shalum wo ruhup Kora de a vɔk nedirîk 

hálang nekpam-tuk rɔkrɔk de be nása a Dagwi nɔrɔ nɛ. 

32Ko e bemat ruhup Kohat arɔng de ba vɔk nedirîk yông Gbɔng Duk Re Fongol 

kahɛ Shábat. 

33BeLevi mo behak ba vɔk nedirîk râ lwɛlɛ, yɛn na bedanelɔ mo behak be 

sangsal e beduk Gbɔng Duk Re Fongol o behak, ko yɛn e ra tom duk o hak wɛt, 
yaga be tɔk yila hɛn vɔk e de fwom lwɛlɛ e Gbɔng Duk o nagwi kɛ naturuk ow. 

34Bemat de ba ngyɛrɛ baza mɛn e ngamo ba sé bedanelɔ BeLevi yi e bedabeda 

mɛn, ko yɛn a sangal e Yɛrusalɛm. 

Bedabedâ Gbɔng Gwɔ̀m Saul na yere mɛ 

35Yɛyɛl a bene repomo Gibɛyɔn ko a sangal ɛ. Reza hwā mɛ à Maaka. 

36Hwey kinat mɛ wen o à Abdɔn, ko bewen o behak à Zur, na Kish, na Baal, na 

Nɛr, tanga Nadap, 

37Gɛdɔr, na Ahya, na Zɛkarya tanga Miklɔt 

38dâ Shimeya. Yére mɛn ya sangal e Yɛrusalɛm bagat na cáng mɛn. 

39Nɛr a tɔ Kish, yɛ a tɔ Saul, Saul a tɔ Yɔnatan, na Malkishuwa, na Abinadap 

tanga Ɛshbaal. 

40Yɔnatan a tɔ Mɛrib-baal, ko yɛ a tɔ Mika. 

41Mika a tɔ Piton, na Mɛlɛk, na Tareya tanga Ahas. 

42Ahas a tɔ Yara de a tɔ Alɛmɛt na Azmavɛt na Zimri. Zimri a tɔ Mɔza. 

43Mɔza a tɔ Bineya ko yɛ a tɔ Refaya. Refaya a tɔ Ɛlɛyasa, ko yɛ a tɔ Azel. 

44Azel a tɔ nèy netaama bewen o, yɛn à Azrikam, na Bokeru, na Ishmayɛl, na 

Sheyarya, na Obadya tanga Hanan. 

1 Neha-Raane 10 
Rekû Gbɔng Gwɔ̀m Saul na nèy mɛ 

(1Sam 31:1-13) 

1BeFilisti ba tó como na BeIsrayɛl, BeIsrayɛl ba tele e nuyel mɛn, ko ba mɔbɔs 

hɛn e sɛndɛng Raku Gilbowa. 

2BeFilisti mo ba ro ɛn, ba wɔ̀ vos ɛn, ko ba mɔbɔs nèy Saul bewen o, yɛn à 

Yɔnatan, na Abinadap tanga Malkishuwa. 

3Como mo ya pé e bak de Saul a sé ɛ, ba tá ɛ na kwet, ko ba mǎ hɛ ding-ding. 

4A hwo yang wen de e vɔkɔs a yɛ pyɛ̂ como mɛ, “Hwɔltɔ wal mo na hwo tala me 

mɛ, hwo kwon tik BeFilisti, bemat ligis be ba byɛs me wɛt.” Bengyip ba vo wen o 
sizɔng, ko a tɔk ra ano wɛt. Ano kwong, Saul a hwɔltɔ wal mɛ ko a gaba e ra 
wɛ. 

5Sede wen o a di Saul a ga ku, yɛ a hwɔltɔ mwɛ à wal o, a gaba e ra wɛ, ko a 

ku arɔng. 

6Ano de Saul na nèy mɛ bewen o betat ba kushu mwa hɛn e lɔ mɛn. 

7Sede BeIsrayɛl de ba sangal e nɛk Yɛzrɛɛl ba wok, bemat como mo ba ga tele, 

ko Saul na nèy mɛ bewen o ba ga kushu, yɛn a vɛ̌ hala bapomo mɛn, ba tele. 
Ko BeFilisti ba vey sangal e ji vɛ. 

8Nusu hwol o, BeFilisti ba wɔ̀ hashe bavîn bemat como mo, ko yɛn a sè bavin 

Saul na nèy mɛ dɔɔlɔl e ra Raku Gilbowa. 

9Yɛn a hwo pat tô Saul, ba paa pyɛ̂ como mɛ mwa ko ba nɔ̂ng betom na be kyè 

mɛ e bapomo BeFilisti mwa na be kyě ha yɛgɛ̂t reku Saul e beduk cī mɛn, na 
be ha a bemat mwa arɔng. 

10Yɛn a wɔ̀ tik pyɛ̂ como mɛ e duk ci mɛn cak, ko ba wɔ̀ tik to mɛ rirɛgɛ e gbɔng 

duk ci dagwi mɛn Dagɔn. 

11Sede BeYabɛsh Gileyat ba wok pyɛ de BeFilisti ba ra a Saul, 

12besuga mɛn ba wɔ̀ hashe bavin Saul na nèy mɛ mo, ko ba kyè mɛ vɔk 

e Yabɛsh. Yɛn a wɔ̀ lɛrɛ vɛ e hwomo e nɛ̂n cɔgɔt ouk, ko yɛn a tik rê pyɛ́ pɔlɔ 
taama. 

13Ano de Saul a ku yaga a sey tsak o na Dagwi Darwey wɛt. A kyɛ́ ɛ nà gyeng 

Badu Dagwi, a jama sɛlɛ na begabik bevuvwel 

14e tô jama sɛlɛ na Dagwi Darwey. Yaga ano, Dagwi Darwey a mɔrɔ hɛ ko a 

nɔng vɔ̂k segwɔm o e vwɔ̂ Davit Yɛsɛ. 

1 Neha-Raane 11 
Davit a tɛ́ ɛ gbɔng gwɔ̀m Israyɛl na Yuda 

(2Sam 5:1-5) 

1Yére Israyɛl mwa ya vey na Davit e Hɛbrɔn, ya yang ɛ, “Di, wot a sé nemi mō. 

2Yimo jeng de Saul á sè re negwɔm e ra wot, e hwo wɛ hwá sè mwat nuyel 

BeIsrayɛl e de como, ko Dagwi Darwey á ha a hwo, hwô sè lwek bemat mɛ 
BeIsrayɛl, ko hwô re negwɔm e ra yɛn.” 

3Ano kwong, bemakuk Israyɛl mwa ba vey na Davit e Hɛbrɔn, ko yɛ gbɔng 

gwɔ̀m o a wuna hɛ na sira na yɛn e nuyel Dagwi Darwey e hwomo. Yɛn arɔng 
ba shushu hɛ na něy, na a tɛ́ ɛ gbɔng gwɔ̀m e ra BeIsrayɛl tyɛng na sira Dagwi 
Darwey e nû Samwɛl. 

Davit a re Yɛrusalɛm na como 
(2Sam 5:6-10) 

4Gbɔng Gwɔ̀m Davit na mwa BeIsrayɛl ba sogo, ba wɔ hwo e ra repomo 

Yɛrusalɛm na como. E jeng o, bá tang repomo mo à Yebus, ko BeYebus de bá 
sè na sangal e hwomo 

5bá yang Davit, “Hwô kyɛm hwo yel e ngamo ko tyɔng wɛt!” Ko mwa ano Davit 

a wɔ̀ re kwɔn dâl Siyɔn, ko ba sege reza rɛ, ba yishi rɛ à Repomo Davit. 

6Davit á kana ye, “Mwat de a tanga re BeYebus na como, a rɔda tɛ́ ɛ gwɔ̀m 

bemat como hom!” Ko Yowap Zɛruya, a sey yel bemat como mo, yaga ano, a 
tɛ́ ɛ gwɔ̀m mɛn. 

7Davit a vɔk a wɔ̀ sangal e kwɔn dál o, yi ano, ba yishi hɛ à Repomo Davit. 

8A lɔk repomo, a gwɔrɔ mɛ kwɔn o, a pɛrɛ na silsa bekwɔbɔrɔng de ba sé e nɛk 

rahwol e rwa ta, ko Yowap a re nuyel na yong lɔk bwang repomo mo. 

9Davit kwong á gwɛsɛ gap yaga Dagwi Da Jey Mwa a sè tanga yɛ. 

Besuga Davit 
(2Sam 23:8-39) 

10Vemo vɛ à besuga Davit. Yɛn tanga BeIsrayɛl mwa bá tɛ̀ segwɔm mɛ se vɔk 

gap, se wɔ̀ wul neyɛnɛ sevwel o mwa, sede remo de Dagwi Darwey a ga kana 
sira a yɛ. 

11Baza besuga ma vemo ngan: Yashobeyam wo ruhup Hakmɔn a sé wo nuyel 

besuga betat. A tó como na bara mɛ, a mɔbɔs bemat naga betat (300) e como 
jining. 

12Wo neba e ji besuga betat de e raa hɛ à Ɛlazar Dodo yi e Ahowa. 

13Yɛ á sè tanga Davit e Pas Damim jeng de BeFilisti ba tula hɛn e hwomo yaga 

como. E kwɔn hak de há vɔk cap de ya sila na baale, bemat como mo ba hwo 
tele a BeFilisti, 

14ko yɛn a tumal gak e tê hwiri mo. Yɛn a dul gwɛ, ko yɛn a tó como na 

BeFilisti mo, ko Dagwi Darwey a nɔng ɛn gbɔng wɛng e ra yɛn. 

15Tuhak bemat betat e ji besuga kuru batat (30) ba gyirik vɔk e fwara Adulam 

wɔ na Davit. Á sè e jeng de regyɛng BeFilisti ba tɛ̀ dura e Nɛk Rɛfayim. 

16E jeng yane Davit á sè e kwɔn dál, ko BeFilisti behak bá sè e Bet-Lɛhɛm. 

17Davit a hwo wok cwey lɔ, ko a ye, “Wà ê wɔ sɛ̀ a me nshî sɔ e hwes bagat na 

rwi repomo Bet-Lɛhɛm ɛ!” 

18-19Bekaan como vane betat ba tá e tê bǔk como BeFilisti, ba wɔ̀ vo nshi 

e hwes o, ba vey nɔng Davit. Ko a kyɛm a sɔ nɛ wɛt, a ye, “Dagwi Darwey a ró 
mɛ, mê sɔ nshi nemo de bemat ba ye waa à neken mɛn wɛt!” Yaga ano, a sɔ 
nɛ wɛt, ko a shusha nɛ e vwel, nɔrɔ pyɛ̂ sɔ vɔk na Dagwi Darwey. Gbɔng pyɛ 
de besuga betat vane ba ra à yane. 

20Abishai gwà Yowap, a sè mwat nuyel besuga como vane kuru batat. A jut 

bara mɛ, a mɔbɔs mɛ bemat repugu mɛ naga betat (300). Yi ano de a sɛ̀ a tó 
mɛ za e ji bemat kuru batat o. 

21Yɛ a dal bemat vane kuru batat na za, yaga ano de a tɛ́ ɛ wo nuyel mɛn, ko a 

wul vere berey o betat wɛt. 

22Bɛnaya Yɛhɔyada yi Kapsɛyɛl a sè kaan como arɔng, a ra pyɛ́ pyak na yey 

ting. A mɔbɔs bekaan besuga comô BeMowap beba. Tuhak de nemuk fwala na 
rop, a wɔ̀ yel e vɔng fwara, a vɛ̌ mɔrɔ gukum e hwomo. 

23A to mɔrɔ WoMisra hwak de a sé suga, nelis mɛ na sé mita beba na jɔ̄t tyat 

(2.3 mita). A vɔk gwobara de neting o na sé sede gwelê bemat lɔk berugu e vwɔ 

mɛ. Yɛ pyɛ mɛ a vɔk gwele zɔng, ko a wɔ hwo e ra yɛ, a kabra gwobara mɛ mo, 
a mɔrɔ hɛ na gwɛ. 

24Pyɛ́ de Bɛnaya a ra à yane, ko a sɛ̀ mɛ za e ji besuga vane kuru batat. 

25A dal vane kuru batat, ko a wul berey o betat vere wɛt. Davit kwong a tɛ̀ a sè 

wo nuyel bemat gyeng mɛ. 

26Bwang behak e ji besuga kuru batat o à: Asahɛl gwa Yowap Ɛlkanan Dodo yi 

e Bet-Lɛhɛm 

27Shamot yi e Harot Heles yi e Pɛlɛt 

28Ira Ikɛsh yi e Tekowa Abiyɛzɛr yi e Anatot 

29Sibɛkai yi e Husha Ilay yi e Ahot 

30Maharai yi e Netofa Hɛlɛt Baana yi e Netofa 

31Itai Ribai yi e Bibeya e vwel yere Bɛnyamin Bɛnaya yi e Piratɔn 

32Huray yi e benɛk Gaash Abiyɛl yi e Arbata 

33Azmavɛt yi e Bahurim Eliyaba yi e Shaalbɔn 

34Nèy Hashɛm yi e Gizɔn Yɔnatan Shagee yi e Harat 

35Ahiyam Sakar yi e Harat na Elifal Ur 

36Hɛfɛr yi e Mekerat Ahiya yi e Pɛlɔn 

37Hɛzrɔ yi e Karmɛl Naaray Ɛzbai 

38Yɔwɛl gwa Natan Mibhar Hagri 

39Zɛlɛk yi e Amɔn Naharai yi e Bɛrɔt, mwat vɔk pyɛ̂ como Yowap Zɛruya 

40Ira yi e Itri Garep yi e Itri 

41Uriya yi e Hiti Zabat Ahlai 

42Adina Shiza yi e Rubɛn, yɛ a sè gwɔ̀m bemat Rubɛn na wo bemat kuru batat 

de ba sé na yɛ 

43Hanan Maaka Yɔshafat yi e Mitne 

44Uziya yi e Ashterat Shama tanga Yɛyɛl nèy Hotam yi e Arowe 

45Yɛdayɛl Shimri na gwa mɛ Yoha yi e Tizi 

46Ɛliyɛl yi e Mahavi Yɛribai na Yɔshaviyam nèy Ɛlnaam Itama yi e Mowap 

47Ɛliyɛl, na Ɔbɛt tanga Yaasiyɛl yi e Mɛzɔba. 

1 Neha-Raane 12 

Saul Kish a ro ɛ́ e nuyel mɛ, ko a wɔ lɛrɛ hɛ e hwomo. Yɛn á sè e ji besuga de 
bá sɛlɛ hɛ e de como. 

2Mwa hɛn bá tɔk como hyiw, yɛn á sè bemât begbang ko yɛn á tɔk tabas ket 

tanga tabâs beta na negazik na vwɔ yege kɛ mwɛlɛng ayi. Yɛn á sè yi e yere 
Bɛnyamin de Saul a yi ɛ arɔng. 

3Bemat nuyel mɛn à Ahiyezer na Yɔwash nèy Shema wo Gileyat. Behak à 

Yɛziyɛl na Pɛlɛt nèy Azmavɛt, na Beraka na Yehu yi e Anatot, 

4na Ishmaya yi e Gibɛyɔn, yɛ á sè suga de á tɛ̀ za, ko á sè hwak e ji bemat 

nuyel besuga kuru batat (30); na Yirmiya, na Yahaziyɛl, na Yohanan, tanga 
Yɔzabat yi e Gedera; 

5na Ɛluzai, na Yɛrimɔt, na Beyalya, tanga Shefatiya yi e Harif; 

6na Ɛlkana, na Ishya, na Azarɛl Yɔwɛzɛr tanga Yashobeyam wo ruhup Kora; 

7tanga Yɔwɛla na Zɛbadya nèy Yɛrɔham yi e Gɛdɔr. 

Bemat como Davit yi e yere Gat 

8Besuga behak yi e yere Gat ba wuna hɛn na bemat como Davit jeng de a sè 

rɔngɔl e kwɔn dal e hey. Yɛn á tɔk tô como bebara na beruga vit à yere mo. Yɛn 
á bɛrɛng na bayîs-hey yerê vê begukum, ko yɛn á tele e ra beta tyɔng wɛt sede 
beròs e raku. 

9Ba ngyɛrɛ baza mɛn ngan e ra tɔ̂k como mɛn yi e wo mɛsɛng o, gwɔ̀m mɛn à 

Ɛzɛr, ba raa na Obadya, tanga Ɛliyap; 

10na Mishmana, tanga Yirmiya; 

11na Atai tanga Ɛliyɛl; 

12na Yohanan tanga Ɛlzabat; 

13na Yirmiya tanga Makbanai wo shagwining (11). 

14Yɛn BeGat o ba sé begwɔ̀m como, kawɛ e ji besɛl o mɛn a vɔk bemat como 

naga (100) e nɛn mɛ, ko kawɛ e ji berey o a vɔk vɛ gu rining (1,000) arɔng. 

15E yɛn vɛ de ba ye dɔ à Rɔt Yɔrdan e pwɛl susu shey jeng de tɛmɛ-nshi na 

bang hɛ ko ne kyě tele kpɛɛ, ko ba kyě ro ɛn, ba shara bemat de ba sangal 
e benɛk rwa rak na rwa tâ rɔt o. 

Bemat como Davit yi e yére Bɛnyamin na Yuda 

16Ano arɔng, behak yi e berâs como Bɛnyamin na Yuda ba wɔ̀ sɛ Davit e kwɔn 

dal o. 

17Davit o a hwo nusu na a man na yɛn, ko a yang ɛn, “Ka sede yin a sé kyè vey 

na me e ji netyang, na yin a vey sɛlɛ me, ko ma wuna me na yin na yey hom. 
Ko ka sede yin a vey na yin a row me na bemat repugu hom, mwa ano de ma 

ga jama gwong na me mǎ hin wɛt, ko Dagwi wo beda mot e bɛrɛng, ko ê ra a 
yin shɔt.” 

18Gabik Dagwi ha hwo sɛ̀ reto e ra hwak e ji mɛn de ba tang ɛ à Amasai, de a 

ga tɛ́ ɛ wo nuyel besuga kuru batat, a ye, “Wot a sé bemo, à Davit, wot a sé na 
hwo, à hwêy Yɛsɛ! Wɛng e ra hwo, wɛng na vemo de be sɛlɛ hwo! E Dagwi mo 
de e sɛlɛ hwo!” Yi ano, Davit a sey ɛn, ko a tɛ̀ ɛn be tɛ́ ɛn bemat nuyel bemat 
como mɛ. 

Bemat como Davit yi e Manase 

19A vane ano, bemat como behak yi e yere Manase ba wɔ wuna hɛn na Davit 

jeng de a sé kyè. 

20Jeng de a sé toyo vɔk e Ziklak, bemat como vemo yi e Manase ba vey wuna 

hɛn na yɛ, yɛn vɛ à Adna, na Yɔzabat, na Yɛdayɛl, na Mikayɛl, na Yɔzabat na 
Ɛlihu tanga Ziletai. Kawɛ e ji mɛn a kana vɔk bemat como gu rining e vwɔ mɛ 
jeng de yɛn á rɔngɔl na yere mɛn ye Manase. 

21Yɛn á sɛlɛ Davit na como e ra bemât jugu, yaga mwa hɛn bá sè besuga, ko 

bá sè bemat nuyel bemat como mɛ. 

22Kahɛ tuk, bemat como bepas ba vɛ̀sɛ na Davit na be sɛlɛ hɛ, ko yɛn a tɛ́ ɛn 

gbɔng regyɛng bemat como. 

Ngyɛrɛ̂ nepyak bemat como Davit e Hɛbrɔn 

23Vemo vɛ à bemat de ba tɔk como naka, de ba wɔ̀ wuna hɛn na bemat como 

Davit e Hɛbrɔn na be sɛlɛ hɛ, na como na be sey ɛ negwɔm Saul na be nɔng ɛ 
sɛ, tyɛng na vonu Dagwi Darwey. Nepyak mɛn à nemo: 

24Yi e yere Yuda bemat gu batyiimin na naga rwit (6,800) de ba tó como na 

beruga tanga begbang. 

25Yi e yere Simɛyɔn bemat como de ba ga myak ɛn naka gu bataama na naga 

gwining (7,100). 

26Yi e yere Levi bemat gu banaas na naga betyiimin (4,600). 

27Bemat de ba raa Yɛhɔyada yere Aharon ba sé gu batat na naga betaama 

(3,700). 

28Zadɔk wen hwak de a sé suga, a vey na cáng mɛ bemat kuru baba na vɛ beba 

(22) de ba sé bemat nuyel e ji bemat como. 

29Yi e yere Bɛnyamin, yere Saul à yane, bemat gu batat (3,000). Bwarwey 

bemat yere mo bá nàra na Saul e jeng o. 

30Yi e yere Ɛfrayim bemat gu kuru baba, na naga rwit (20,800). Mwa hɛn yɛn a 

sé besuga de ba vɔk za e rùhup mɛn. 

31Yi e yere Manase ye rwa ta bemat gu kuru na gu rwit (18,000) de ba kasa hɛn 

na yɛn a wɔ̀ tɛ̀ a Davit negwɔm. 

32Yi e yere Isakar bemat nuyel naga beba, (200), yɛn na bemat de ba sé e nɛn 

mɛn. Bemat o ba tɔk pyɛ de ya sé naka na BeIsrayɛl be ra, tanga jeng de ya 
jam na be ra pyɛ mo. 

33Yi e yere Zɛbulun bemat gu kuru batungun (50,000), vemo de ba nɔng bato 

mɛn na be raa Davit sana tô yey, ko yɛn a sé e yong ɛn na be tó como. Ba myak 
ɛn na be tó como na kayiyɛ yére pyɛ̂ como. 

34Yi e yere Naftali bemat nuyel gu rining (1,000), yɛn na bemat como gu kuru 

batat na vɛ bataama (37,000), ko mwa hɛn yɛn a vɔk beruga na bebara. 

35Yi e yere Dan bemat gu kuru baba na vɛ rwit, na naga betyiimin (28,600) vemo 

de ba ga myak ɛn e tô como. 

36Yi e yere Ashɛr, bemat gu kuru banaas (40,000) de ba ga yong ɛn yaga como. 

37Yi e yére de ya sé e rwa ta na Rɔt Yɔrdan, yɛ a yére Rubɛn, na Gat tanga yê 

Manase rwa ta, bemat gu naga rining na gu kuru baba (120,000) de ba ga myak 
ɛn na be tó como na kayiyɛ pyɛ̂ como. 

38Mwa bemat como de ba sé e yong ɛn yaga tô como, ba wɔ́ e Hɛbrɔn. Yɛn a 

tɛ̀ e yey mɛn na be wɔ̀ tɛ̀ Davit a sè gbɔng gwɔ̀m BeIsrayɛl mwa. Ano arɔng, 
mwa BeIsrayɛl ba wuna hɛn na nu hining yaga na Davit a re negwɔm e ra yɛn. 

39Yɛn a ra nepɔlɔ netat e hwomo na Davit o, e de nzem re na sɔ̂ pyɛ́ de bemɛn 

vane mo ba yong a yɛn. 

40Bemat yére rwa bato yê Isakar, na Zɛbulun, tanga Naftali de ya sé yikyik ba 

vɛ̀sɛ na pyɛ́, yɛ à nemuk, na nèy regwi na ne anap de ba shumung, na nshi 
anap tanga něy pwat e ra bemadung, na bemaryat, na bedwa-madung, tanga 
behywarak. Ano arɔng, yɛn a vɛ̀sɛ na berɔndɔng tanga tyīmit na be yɛt a yɛn. 
Ba ra pyɛ́ yemo na be dura mɛ yerê yey pyɛng de BeIsrayɛl mwa ba vɔk e yɛnɛ 
vwel mɛn. 

1 Neha-Raane 13 
Davit a tɛ̀ yêy jût Kundung Wuna-na-Sirâ Dagwi vey e Yɛrusalɛm 

1A vane ano, Gbɔng Gwɔ̀m Davit a hwo vo redu na bemat nuyel bemat como 

mɛ de ba vɔk bagyɛng bemat gu gu (1,000) na vemo de ba vɔk bemat naga 
naga (100) e nɛn mɛn. 

2E bama mo a hwo ha a BeIsrayɛl mwa a ye, “Ka sede yin a di a jam ano, ko a 

to sé pyɛ de Dagwi Darwey, Dagwi mot a simo arɔng, ko tik na wot a tomo 
betom behak vɔk na bwang bemat mot e bapomo mɛn, na bepiris tanga BeLevi; 
wot a ha a yɛn na yɛn a vey tula hɛn e ngamo tanga wot. 

3Ko wot a rɔda kyè wɔ̀ jut Kundung Wuna-na-Sira Dagwi de bá kyini gwɛ jeng 

de Saul á sè gbɔng gwɔ̀m.” 

4Bemat o mwa ba vɔk yey pyɛng na vô du mo, ko yɛn a ye ey na hɛ. 

Davit a kyè wɔ̀ jut Kundung Wuna-na-Sirâ Dagwi 
(2Sam 6:1-11) 

5Davit kwong a to tula mwa BeIsrayɛl, yi e Rɔt Shihor e Misra vɔk e Lebo 

Hamat, na be wɔ̀ vey na Kundung Wuna-na-Sira Dagwi yi e Kiriyat-Yɛyarim. 

6Davit na BeIsrayɛl tanga yɛ ba kyè vɔk e Baala, kɛ Kiriyat-Yɛyarim, e vwêl 

Yuda, na yɛn a wɔ̀ jut Kundung Wuna-na-Sira de be yila gwɛ na reza Dagwi 
Darwey, de kwɔn sangal negwɔm mɛ ha sé e tê pyɛ́-cen de ba tâng yɛ à Kɛrup. 

7Yɛn a jut Kundung Wuna-na-Sira Dagwi o yi e lɔ Abinadap e ra kyɛkyɛ 

berɔndɔng pwas. Ko Uza tanga Ahiyo ba kyě gyeng kyɛkyɛ mo. 

8Davit kwong tanga mwa BeIsrayɛl ba rɛ̌ na gap mɛn mwa, na be nɔ̂ng Dagwi 

nerey, ba ra lɛlɛ na yôm kwo, na yôm shǐ, na bebing na begwák tanga bezing. 

9Jeng de yɛn a vey wul gazû Kidon, berɔndɔng o ba tiri bol, ko Uza a vɛ̌ nára 

vwɔ mɛ, a kaba mɛ kundung o. 

10Dagwi Darwey a tɛ̀ shom na Uza sizɔng, ko a vɔk a mɔrɔ hɛ. Uza a vɔk a ku 

e hagat Kundung Wuna-na-Sira Dagwi o. 

11Davit kwong a wok shom de Dagwi Darwey a pat shom e ra Uza, ko pere vey 

e yunung ba tang kwɔn o à Pɛrɛs-Uza. 

12Davit a vo bengyip Dagwi Darwey tuk hane, ko a ye, “E rɛ̌ de Kundung Wuna-

na-Sirâ Dagwi gwô vey na me ɛ?” 

13Yaga ano, a yong ɛ̀, na a jut gwɛ, na gwo sè na yɛ e gbɔng repomo Davit wɛt, 

ko a kwey mɛ wɔ e lɔ Ɔbɛt-Ɛdɔm wo repomo Gat e negya. 

14Kundung o gwa nàra e hwomo pɛl tat. Ko Dagwi Darwey a tɛ̀ a Ɔbɛt-Ɛdɔm 

nerat, mwa na belɔ mɛ tanga pyɛ̂ mwa de a vɔk. 

1 Neha-Raane 14 
Hiram na Davit 

(2Sam 5:11-12) 

1Hiram, gwɔ̀m Tur, a tomo a Davit betom. Yɛn a vɔk ɛ babim cɔ́gɔt sida de ba 

ga yɛt, ko bemat fwom cɔ́gɔt tanga bemat lɔk beduk na beta ba sè tanga yɛn 
arɔng. Yɛn a lɔk a Davit lɔ gwɔ̀m. 

2Ano kwong, Davit a tɔk, Dagwi Darwey a ga tɛ̀ ɛ a sè gbɔng gwɔ̀m e ra 

BeIsrayɛl. 

Nèy de ba tɔs a Davit e Yɛrusalɛm 
(2Sam 5:13-16; 1Neha 3:5-9) 

3E Yɛrusalɛm, Davit a to gwɛ̌ vos beha behak, ko ba tɔs a yɛ nèy bewen na 

behwong. 

4Baza nèy a vemo de ba tɔs a yɛ e hwomo: Shamuwa, na Shobap, na Natan, 

na Sɔlɔmɔn, 

5na Ibhar, na Ɛlishuwa, na Ɛlpɛlɛt, 

6na Noga, na Nɛfɛk, na Yafiya, 

7na Ɛlishama, na Beeliyada tanga Ɛlifɛlɛt. 

Davit a re BeFilisti na como 
(2Sam 5:17-25) 

8Jeng de BeFilisti ba wok, ba ga kasa Davit na a tɛ́ ɛ gbɔng gwɔ̀m e ra BeIsrayɛl 

mwa, yɛn a tomo bemat como mɛn mwa wɔ̀ jama hɛ na be vo ɛ. Ko Davit a wok 
ha mo a vɛ̌ sogo na a wɔ̀ man na yɛn. 

9BeFilisti ba pom e Nɛk Rɛfayim ko ba hwo jugu e hwomo. 

10Davit kwong a rangâl Dagwi Darwey, a ye, “Me kyè wɔ̂ como na BeFilisti a? 

Hwô nɔng me wɛng e ra yɛn a?” Dagwi Darwey a yang ɛ, “Ci, mê nɔng o wɛng 
e ra yɛn!” 

11Ano kwong, Davit a nusu na bemat mɛ, a di wɛng e ra BeFilisti, ko a ye, 

“Dagwi Darwey a vugu bemat repugu hom e nuyel hom, sede remo de tɛmɛ-
nshi wó vugu gwong.” Yaga ano, ba vo a kwɔn o reza Baal Pɛrazim. 

12BeFilisti ba tele, ba hala pyɛ̂ sekwit mɛn e hwomo, ko Davit a nɔ̂ng bemat mɛ 

nu, be tula yɛ̄ na be rangas na kya. 

13E bama jeng cak, BeFilisti mo ba to wò shara hɛn e Nɛk Rɛfayim. 

14Ko Davit a to rangâl Dagwi Darwey, ko Dagwi Darwey a yang ɛ, “Hwo kwon 

wɔ̀ man gey na yɛn wɛt. Gwɔrɔ e bama mɛn, na hwo wɔ̀ hwo ɛn e bak batin 
cɔ́gɔt dɔ́m. 

15Jeng de hwà wok wus e ra cɔ́gɔt o sede wus kwɛngɛl, ko hwo ye kyùk-kyuk, 

hwo hwo e ra yɛn, yaga hane hê dura, ma ga sey yel min, na me re 
BeFilisti mo.” 

16Davit kwong a ra tyɛng na pyɛ de Dagwi Darwey a ga nɔng ɛ nu, ko a re 

BeFilisti mo, a ro ɛn yi e Gibɛyɔn pere vɔk e Gɛzɛr. 

17Yi ano, reha nerey Davit ra shara hɛ kagwa, ko Dagwi Darwey a tɛ̀ mwa yére 

bemat jey ye wok bengyip mɛ. 

1 Neha-Raane 15 
Ba yóng kyé na kundung Dagwi vɔk e Yɛrusalɛm 

1Davit a lɔk a to mɛ nelɔ e gbɔng repomo mɛ. Ano arɔng, a yong kwɔn hak yaga 

Kundung Wuna-na-Sira Dagwi, ko a yong buk naka yaga na be tik ɛ gwɛ. 

2Ko a ye, “A sé e BeLevi zɔng de bê jut kundung o, yaga e yɛn à bemat de 

Dagwi a ga kana kasa na be jurus gwɛ, na yɛn a to ra a yɛ fwom gbak-gbak.” 

3Yaga ano, Davit a tɛ̀ be yila BeIsrayɛl mwa vey e Yɛrusalɛm yaga na be vey 

na Kundung Wuna-na-Sira Dagwi e kwɔn de a ga yong yaga gwɛ. 

4Ano a tɛ̀ be tula yere Aharon e dem hining, yɛn na BeLevi. 

5E ji BeLevi mo, yi e ruhup Kohat ba sɛ̀ bemat naga na kuru baba (120) ko Uriyɛl 

à mwat nuyel mɛn. 

6Yi e ruhup Mɛrari bemat naga beba na kuru baba (220), ko Asaya à mwat nuyel 

mɛn. 

7Yi e ruhup Gɛrshɔn bemat naga na kuru batat (130), ko Yɔwɛl à mwat nuyel 

mɛn. 

8Yi e ruhup Ɛlizafan bemat naga beba viisis (200), ko Shemaya à mwat nuyel 

mɛn. 

9Yi e ruhup Hɛbrɔn bemat kuru rwit (80), ko Ɛliyɛl à mwat nuyel mɛn. 

10Yi e ruhup Uziyɛl bemat naga na kuru na vɛ beba (112), ko Aminadap à mwat 

nuyel mɛn. 

11E bama mo Davit a yila Zadɔk yɛn na Abiyatar de ba sé bepiris tanga BeLevi 

vemo: Uriyɛl, na Asaya, na Yɔwɛl, na Shemaya, na Ɛliyɛl tanga Abinadap. 

12A yang ɛn, “E yin vɛ à bemat nuyel rùhup BeLevi, fung in, yin na besa fwom 

min, yaga na yin a tɔk wɔ̀ vey na Kundung Wuna-na-Sira Dagwi Darwey, Dagwi 
BeIsrayɛl vey e kwɔn de ma ga yong yaga gwɛ. 

13Dagwi Darwey, Dagwi mot á tɛ̀ shom mɛ ye hwo e ra wot, yaga e yin vɛ de 

yin á jut gwɛ e jeng mɛsɛng o wɛt, ko yaga wot á re a yɛ fongol e gwong de a 
nɔng ot nu wɛt.” 

14Ano kwong, bepiris tanga BeLevi mo ba fung ɛn na yɛn a wɔ̀ jut kundung 

Dagwi Darwey, Dagwi BeIsrayɛl. 

15BeLevi mo ba jut gwɛ e basanat mɛn, tyɛng na pyɛ de Dagwi Darwey a kana 

nɔng Mose nu be ra. 

16Davit a nɔ̂ng bemat nuyel BeLevi nu yɛn a tɛ̀ behak e ji mɛn be sè bemat lwɛlɛ, 

be ra fwom na pyɛ̂ lwɛlɛ, na yōm kwo, na yōm shǐ tanga bapey lwɛlɛ na be ra 
mɛ lɛlɛ̂ yey pyɛng. 

17-21Yi e rùhup bemat lwɛlɛ mo, ba kasa vemo ngan na be ra lɛlɛ na bezing de 

ba yong na dyam pama, yɛn à Heman Yɔwɛl, na begwa mɛ Asaf Bɛrɛkya tanga 
Ɛtan Kushaya ve ruhup Mɛrari. Ba to kasa bemat na be sɛlɛ hɛn e de râ nèy 
yom de ne tosho rɛng-rɛng; yɛn à Zɛkarya, na Yaaziyɛl, na Shɛmiramɔt, na 
Yɛhiyɛl, na Uni, na Ɛliyap, na Maaseya tanga Bɛnaya. Ko ba kasa bemat na be 
ra bèguna yom; yɛn à Matitiya, na Ɛlifɛlɛhu, na Mikneya tanga Azaziya, ko ba 
gwɛ a yɛn bemat gyeng Gbɔng Duk Re Fongol vemo; yɛn à Ɔbɛt-Ɛdɔm na Yɛyɛl. 

22Ba kasa Kɛnanya na a sè mwat nuyel bemat lwɛle BeLevi yaga tɔ̂k lwɛlɛ mɛ. 

23-24Ba kasa Bɛrɛkya na Ɛlkana yɛn tanga Ɔbɛt-Ɛdɔm na Yɛhiya na be gyenges 

Kundung Wuna-na-Sira Dagwi. Ano arɔng, ba kasa bepiris na be pɛsɛl bedurum 
e nuyel kundung o, yɛn à Shɛbaniya, na Yɔshafat na Nɛtanɛl, na Amasai, na 
Zɛkarya, na Bɛnaya tanga Ɛliyɛzɛr. 

Ba kyè na kundung o vɔk e Yɛrusalɛm 
(2Sam 6:12-22) 

25Ano, Davit na bemakuk BeIsrayɛl na bemat nuyel bemat como vê gu gu 

(1,000) ba wɔ̀ vey na Kundung Wuna-na-Sira Dagwi Darwey o yi e lɔ Ɔbɛt-Ɛdɔm 
na gbɔng nzem yey pyɛng. 

26Ko yaga Dagwi a sɛlɛ BeLevi de ba sé kyè na kundung o naka, yɛn a nára 

nɔrɔ bemus betaama na beturuk betaama. 

27Davit a tɛ̀ gworugu gwolwis gwo linen puruk na rugû fwom arɔng, na mwa 

BeLevi de ba jut kundung o, mwa na bemat lwɛlɛ tanga Kɛnanya, mwat nuyel 
bemat lwɛlɛ. 

28Ano kwong, mwa BeIsrayɛl ba vey na Kundung Wuna-na-Sira Dagwi na mok 

tanga pɛsɛl bedurum, na bezing tanga bapêy lwɛlɛ, ko yɛn a ra lwɛlɛ na gap 
sizɔng na yōm shǐ tanga yōm kwo arɔng. 

29Jeng de ba sé yel na kundung o e gbɔng repomo Davit, ko hwā mɛ Mikal, 

hwông Saul, a ye byak e repɔk duk, ko a di Gbɔng Gwɔ̀m Davit a sé gyilsit, a 
sé rɛ̌ e nuyel Dagwi Darwey, ko a vɛ̌ byɛs ɛ e yey mɛ. 

1 Neha-Raane 16 

1Yɛn a vey na Kundung Wuna-na-Sira Dagwi o ko ba tɛ̀ gwɛ e buk de Davit a 

ga kana yong yaga gwɛ. Ano kwong, yɛn a nása nenɔrɔ yas de be rangas tanga 
nenɔrɔ wuna nesa vɔk na Dagwi. 

2E bama de Davit a ga yɛnɛ nása nenɔrɔ nane, a tɛ̀ a bemat o nerat e ji reza 

Dagwi Darwey. 

3Ko a nɔng kawɛ rwas na hwā e ji BeIsrayɛl regat kpam-tuk, na cɛk namâ 

rangas, tanga nèy anap de ba shumung. 

4Davit a tɛ̀ behak e ji BeLevi be ra fwom Dagwi Darwey, Dagwi BeIsrayɛl e nuyel 

kundung o, yɛn a ra won, yɛn a feng, ko yɛn a somo hɛ arɔng. 

5Ba tɛ̀ Asaf a sè mwat nuyel mɛn, ko Zɛkarya à mwat sɛlɛ mɛ. Bemat râ yōm à 

Yɛyɛl, na Shɛmiramɔt, na Yɛhiyɛl, na Matitiya, na Ɛliyap, na Bɛnaya, na Ɔbɛt-
Ɛdɔm tanga Yɛyɛl. Asaf a ra lwɛlɛ na bapey lwɛlɛ, 

6ko Bɛnaya na Yahaziyɛl bepiris yɛn a dopse pɛsɛl bezing kayɛ jeng e nuyel 

kundung o. 

7E tuk a hane de Davit a pere nɔ̂ng Asaf na besa fwom mɛ BeLevi fwom ra lɛlɛ̂ 

somô Dagwi Darwey. 

Lwɛlɛ somô Dagwi 
(Lɛlɛ 105:1-15; 96:1-13; 106:47-48) 

8Feng in a Dagwi Darwey, moklo hin mwat de a sé, há in e ji yére bemat jey 

tomong mɛ! 

9Rá in a yɛ lwɛlɛ, dak in a yɛ yōm, há in mwa pyɛ̂ langat de a ga ra! 

10Dak in kaa na Dagwi wo jɛrɛ, tik neyey vemo de be re a Dagwi Darwey fongol 

ne pɛngɛ. 

11Wɔ́ in na Dagwi Darwey, yaga a sé wo reto, jama hin hɛ kayɛ jeng. 

12-13À yin yére Abraham, sam Dagwi, à yin yére Yakɔp, de Dagwi a kasa, bàre 

hin tomong langat de a ga ra, bàre hin pyɛ̂ bes mɛ na shɔt de a ga yɛrɛ. 

14Dagwi Darwey yɛ wɛ à Dagwi mot, Badu mɛ be ra jey mwa. 

15E ye bam à wuna-na-sira mɛ gbak-gbak wɛt, e gyeng nu de a nɔng a 

nezamang gu. 

16Sira mɛ de a wuna na Abraham, de a ra a Yishak na sira arɔng. 

17A to ha a Yakɔp e ra hɛ na he tɛ́ ɛ redu, a nɔ̂ng Israyɛl hɛ na he nàra gbak-

gbak. 

18A ye, “Mê nɔng o sevwel Kanaan, hê sè nap mo, hwo tanga yere mo.” 

19E jeng o, yɛn á sè pyak wɛt, bá sè hyehyet zɔng, bá sè sangâl rekyen 

e vwel o. 

20Ba kyě rini yi e yére bemat jey vemo vɔk e vere, yi e segwɔm hak vɔk e hak. 

21Mwa ano, Dagwi Darwey a tik mwat hwak a midra a yɛn wɛt, a hwɔtɔ a 

begbɔng gwɔ̀m betong yaga yɛn. 

22A ye, “Yin kwon ra bemat hom de ma ga tik jaram, kɛ yin mǎ bezarap me wɛt!” 

23Rá in a Dagwi Darwey lwɛlɛ, à yin bemat jey mwa! Kahɛ tuk, mok in yɛgɛt yat 

wɔgɔ, “A ga sey ot!” 

24Há in e ji yére bemat jey mwa gbɔng nerey mɛ, mok in e ji bemasi mwa pyɛ̂ 

bes mɛ! 

25Dagwi Darwey a sé gbɔng o, a vey na be nɔng ɛ nerey ding-ding, be sap ɛ 

e ra cī mwa. 

26Mwa yére dyuk yé re a pyɛ́ de ba yong fongol, ko Dagwi Darwey yɛ wɛ a yong 

lagwi. 

27Gbɔng nerey na nedyɛt gbɔng nerat mɛ na gwɔrɔ hɛ, reto na gbɔng nerat ne 

sila duk re a yɛ fongol. 

28À yin yére bemat jey mwa, somo hin gbɔng nerey na retô Dagwi Darwey! 

29Nɔng in hɛ nerey de na jam yaga yɛ! Vey in na nenɔrɔ min, yel in mɛ e lalâ 

Gbɔng Duk mɛ, Yɛ a sé wo jɛrɛ. Ré in a yɛ fongol jeng de ê dura nedyɛt gbɔng 
nerat mɛ! 

30Vow in e nuyel mɛ, à yin bemat jey mwa. Mok in à yére bemat jey mwa wɔgɔ, 

Dagwi Darwey a sé gbɔng gwɔ̀m! Jey ya tumal gak, vit à pyɛ cak de yê dikta 
yɛ. 

31Tik lagwi wo vɔk yey pyɛng, tik jey ye rɛ̌ na nzem. Há in a yére bemat jey mwa 

wɔgɔ, “Dagwi Darwey a sé re negwɔm.” 

32Tik gworep na kayɛ pyɛ e ji gwɛ be wus! Tik na hiri na kayɛ pyɛ de ye ras e ji 

vɛ be mok lwɛlɛ! 

33Ano, batin cɔ́gɔt rehwot bê ra biibi, yaga Dagwi Darwey e kyè vey re negwɔm 

e ra jey. 

34Feng in a Dagwi Darwey yaga a sé rwat; tɛ̂ yey mɛ ha sé gbak-gbak. 

35Sey ot, à Dagwi Darwey, Dagwi mot! Tula hot yi e yére dyuk na wot somo 

hwo, wo jɛrɛ, na wot dak kaa e somo mō mó. 

36Bē somo Dagwi Darwey, Dagwi BeIsrayɛl yi e susu mo vɔk e nuyel gbak-

gbak! Bemat mwa ba ye, “Ano”, ko ba somo Dagwi Darwey! 

Re a Dagwi fongol e Yɛrusalɛm na Gibɛyɔn 

37Davit a tɛ̀ Asaf na begwa mɛ e nuyel Kundung Wuna-na-Sira Dagwi na yɛn a 

ragas fwom e hwomo kayɛ jeng, tyɛng na pyɛ de be simo be ragas kahɛ tuk. 

38A to tɛ̀ Ɔbɛt-Ɛdɔm Yɛdutun tanga bemat yi e ruhup mɛn, yɛn kuru batyiimin na 

vɛ rwit (68) be sɛlɛ hɛn na fwom o. Ba to nɔ̂ng Ɔbɛt-Ɛdɔm na Hosa fwom gyeng 
rùhup repomo arɔng. 

39A to tɛ̀ Zadɔk piris tanga besa fwom mɛ be ragas fwom e kwɔ̂n sangal Dagwi 

Darwey e rahwol de wa sé e Gibɛyɔn. 

40Kanɛ nagasi na nahywegelek yɛn e nása nenɔrɔ̂ yas de be rangas burang 

tyɛng na pyɛ de ba jɛk e Bwok-basa Badu de Dagwi Darwey a nɔng BeIsrayɛl. 

41A tɛ̀ Heman, na Yɛdutun na bwang behak de ba kasa na baza mɛn be dopse 

feng a Dagwi Darwey yaga e tɛ̀ yey na bemat mɛ nesheneshey. 

42Ko a sé e Heman tanga Yɛdutun o de ba vɔk fwôm pɛsɛl bezing, na bapey 

lwɛlɛ tanga pyɛ̂ lwɛlɛ mo cak de be ragas e jeng lɛlɛ̂ sómo Dagwi. A sé e nèy 
bewen Yɛdutun o de be gyeng rùhup repomo. 

43E bama pyɛ́ yemo mwa, kawɛ mwat a kyè wɛrɛ, ko Davit a wɛrɛ arɔng, na a 

wɔ̀ tɛ̀ a belɔ mɛ nerat. 

1 Neha-Raane 17 
Natan a vey a Davit na reha Dagwi 

(2Sam 7:1-17) 

1Gbɔng Gwɔ̀m Davit a ga sè sangal tɛk e lɔ rey mɛ, a hwo yang Natan, zarap 

Dagwi, “Di me à womo ma sé sangal e ji lɔ rey de ba yong na cɔ́gɔt sida ryat, 
ko Kundung Wuna-na-Sira Dagwi gwa sé e ji buk. A sé naka ano a?” 

2Natan a toyo a yɛ, a yang ɛ, “Kayɛ pyɛ de hwà di ya jam a hwo e yey mo, ci ra 

yɛ, yaga Dagwi a sé tanga hwo.” 

3Ko e ji naturuk nane, Dagwi a ha na Natan, a ye, 

4“Ci wɔ̀ yang mwat hom Davit, ma ye ngan: É hwo wɛ de hwô lɔk a me lɔ de mê 

sangal e ji mo wɛt.” 

5Yimo de ma pat BeIsrayɛl yi e Misra vey e yunung, ma ga sang sangal e lɔ de 

ba lɔk wɛt. Ma sé kyě kyè e ji buk zɔng, e gwɛ à kwɔn sangal hom. 

6Mwa kwɛngɛl de ma kyě kyè tanga BeIsrayɛl, ma ga sang rangâl hwak e ji 

bemat nuyel mɛn de ma tɛ̀ be sè belek bemat hom, yaga sɛ́ de yɛn a ga lɔk a 
me duk rwat de ba yong na cɔ́gɔt sida wɛt a? 

7“Di kwong, há a mwat hom Davit, me Dagwi Darwey, Da Jey Mwa, ma ye ngan: 

‘Ma jut o yi e hey e de gyeng vyēl, na me tɛ̀ o hwo tɛ́ o mwat nuyel e ra bemat 
hom BeIsrayɛl. 

8Ma ga sè tanga hwo e kahɛ kwɔn de hwà wɔ́ ɛ, ma ga to ro a hwo bemat 

repugu mo e nuyel mo. Ko di, ma rɔda to tɛ̀, hwo sɛ̀ gbɔng reza tyɛng na 
begbɔng bemat nuyel jey. 

9Mê nɔ̂ng bemat hom BeIsrayɛl kwɔ̂n sangal hê tó mɛn, ko mê tik ɛn e hɛ, yaga 

na be sangal ɛ, ko vit à mwat de ê tɔk to shisa hɛn ɛ. Bemat nengyas bê to tak 
a yɛn reyɔm sede raane, 

10jeng de ma tɛ̀sɛ bemat nuyel e ra yɛn wɛt. Ma rɔda dul o yi na bemat 

repugu mo mwa. Ko ma rɔda lɔk lɔ mō. 

11Jeng de nepɔlɔ mo na ga sila, ko hwà wɔ sɛ̀ bedabeda mo, ma rɔda tɛ̀ hak yi 

e ji nèy mo he re negwɔm, ko mê tɛ̀ segwɔm mɛ se sangal na gap. 

12E yɛ wɛ de ê lɔk a me lɔ, ko me mê tɛ̀ gwofwa negwɔm gwo nàra e lɔ mɛ gbak-

gbak. 

13Ma rɔda sè da mɛ, yɛ arɔng ê sè hwey hom. Mê tik nà tɛ̀ yey na yɛ wɛt, sede 

remo de ma pat hɛ yi na womo de hwà re negwɔm e bama mɛ. 

14Ma rɔda tɛ̀ ɛ e ra lɔ hom tanga e ra segwɔm hom nesheneshey; gwofwa 

negwɔm mo gwô nàra gbak-gbak arɔng.’ ” 

15Ko Natan a ha a Davit mwa pyɛ́ de Dagwi Darwey a dura a yɛ. 

Davit a feng a Dagwi 
(2Sam 7:18-29) 

16Ano kwong, Gbɔng Gwɔ̀m Davit a wɔ̀ yel e ji buk sangal Dagwi Darwey, a 

hwo ra won, a ye, “À Darwey Dagwi Darwey, ma sé wa, kɛ belɔ hom ba sé 
beva, de hwà ga ra a me pyɛ́ ryat yemo ano ɛ? 

17Ko à Darwey Dagwi Darwey, hwà to sé gwɛ̌ ra pyɛ́ de ya dal yane, hwà to ha 

e ra sangâl lɔ hom e ngamo nuyel arɔng. Ano de hwó dopse ra na bemasi a? 

18Bwang sɛ́ de ma rɔda ha a hwo arɛt? Hwà tɔk me, sam mo, à Darwey Dagwi 

Darwey. 

19A sé yaga hwà ga ha a me pyɛ́ yemo, ko yaga hwà tɛ̀ yey na me de hwà ra 

pyɛ́ ryey yemo, yaga na hwo basa a me mɛ. 

20Hwà sé gbɔng o ding-ding, à Darwey Dagwi Darwey! Vit à hwak de a sé sede 

hwo. Kayɛ pyɛ de wot a wokos ye dura, vit à Dagwi sɛ̌ hwo. 

21Vit à yere cak e ji jey sede BeIsrayɛl arɔng. Hwà wɔ̀ viri hɛn e sesam, na be 

tɛ́ ɛn bemat mo. Yaga gbɔng pyɛ̂ bes de hwà ra yaga yɛn, reza mo ra ga karak 
e jey mwa. Hwà ró yére bemat jey na bedagwi mɛn yi e nuyel bemat mo de hwà 
viri hɛn yi e Misra na be sè bemo. 

22Hwà ga tɛ̀ BeIsrayɛl be tɛ́ ɛn bemo gbak-gbak, ko hwo arɔng, à Dagwi Darwey, 

hwà ga tɛ́ o Dagwi mɛn. 

23“A remo, à Dagwi Darwey, gyeng ha de hwà ga sira a me tanga lɔ hom. Rá 

tyɛng pyɛ de hwà ga ha, hwô ra. 

24Ano de reza mo rê karak, ko bemat bê tē, ‘Dagwi Darwey, Da Jey Mwa, Dagwi 

BeIsrayɛl!’ Ko hwô tɛ̀ gwofwa negwɔm hom gwo nàra gbak-gbak. 

25À Dagwi hom, hwà ga dura pyɛ́ yemo na me, hwà ye, hwô lɔk lɔ hom. Yaga 

ano de me, mwat mo, ma sɛ̀ yey ting, na me ra won hemo vey na hwo. 

26Di, à Dagwi Darwey, hwo wɛ à Dagwi! Hwó gyeng ha mo kayɛ jeng, ko hwà 

ga nɔ́ng me neha nerat mo. 

27A remo, ma sé ra won, tɛ̀ a lɔ hom nerat mo, ko tik na kayɛ jeng be sɛ̀ mwat 

e lɔ hom de ê sangal e ra gwofwa negwɔm hom. E hwo à Dagwi Darwey de 
hwà ga ha; yaga ano, nerat mo na rɔda sɛ̀ e ra lɔ hom nesheneshey.” 

1 Neha-Raane 18 
Davit a bɛrɛng wɛng e como 

(2Sam 8:1-18) 

1A vane ano, Davit a wɔ̀ hwo e ra BeFilisti, a re ɛn na como, ko a yɛnɛ rê 

negwɔm mɛn e ra vwel o. 

2Ano arɔng, a re BeMowap na como; ba tɛ̀ ɛn e nɛ́n mɛ, ko ba talsa hɛ pyɛ́ de 

ba tɛ̀ a yɛn. 

3E bama mo, a re Rehop, gbɔng gwɔ̀m Zoba na como, e jeng de a sé kyè wɔ 

e Gwɔrɔt Ɛifaratɛs, na a wɔ̀ tɛ̀ retô negwɔm mɛ e hwomo. 

4Davit a sey ɛ̀ bekyɛkyɛ bedwa mɛ gu rining (1,000), na bemat como bedwa gu 

bataama (7,000), tanga ve bol gu kuru baba (20,000). A tik ɛ̀ bedwa mo naga 
gwining (100) yaga hwɔlɔ bekyɛkyɛ, ko ba yɛt a bwang o mo mwa vɛ badìng bol 
bama mɛn. 

5Jeng de BeSirya yi e Damaskus ba wɔ̀ sɛlɛ Gbɔng Gwɔ̀m Hadadɛzɛr na 

como mo, Davit a mɔbɔs bemat como gu kuru baba na vɛ baba (22,000) e ji vɛ. 

6A tɛ̀sɛ bagyɛng bemat como mɛ, e bak vwel mɛn, BeSirya mo ba tɛ́ ɛn e nɛ́n 

mɛ, ko ba talsa hɛ pyɛ́ de ba tɛ̀ a yɛn. Dagwi Darwey a nɔng Davit wɛng e kahɛ 
kwɔn de a wɔ́ ɛ como. 

7Davit kwong a jut beruga como vê dyam shinang de bemat como Hadadɛzɛr 

bá kana vɔk, ko a vey mɛ e Yɛrusalɛm. 

8A to hashe dyam pama pyak sedesi e bapomo Tɛbat na Kun, bapomo de ba 

sé vê Hadadɛzɛr. E bama mo, Sɔlɔmɔn a de ba ra fwôm yong gwogbɔng 
gwopey tikîs nshi, na besesek vɔ̂k Gbɔng Duk o, tanga pyɛ̂ fwom Gbɔng Duk 
Re Fongol na dyam pama yane mo. 

9Sede Tow, gbɔng gwɔ̀m Hamat, a wok, Davit a ga re mwa bemat como 

Hadadɛzɛr na como, 

10a tomo hwey mɛ Yɔram vɔk na Gbɔng Gwɔ̀m Davit na a wɔ̀ kyul ɛ, na a yang 

ɛ show na yey pyɛng yaga wɛng de a di, yaga Hadadɛzɛr a ga dopse tó como 
na Tow o. Yɔram o a vɔk a Davit nɔrɔ̂ pyɛ́ detidetu de ba yong na dyam shinang 
na dyam pyɛng tanga dyam pama. 

11Gbɔng Gwɔ̀m Davit kwong a tik a Dagwi Darwey pyɛ́ mo jaram tyɛng sede 

remo de a ga kana ra na dyam pyɛng tanga dyam shinang de a ga kana hashe 
yi e yére mwa de a re e como: yɛ̄ à BeƐdɔm, na BeMowap, na BeAmɔn, na 
BeFilisti, tanga BeAmalɛk. 

12Abishai de neng mɛ à Zɛruya, a re BeƐdɔm na como e Nɛk Nevwashe, ko a 

mɔbɔs bemat mɛn gu kuru na gu rwit (18,000). 

13A tɛ̀sɛ bagyɛng bemat como e yɛnɛ sevwel Ɛdɔm mwa. Ko BeƐdɔm o ba tɛ́ ɛn 

e nɛ́n mɛ. Dagwi Darwey a nɔ̂ng Davit o wɛng e kahɛ kwɔn de a wɔ́ ɛ como. 

Bemat badu Davit 

14Davit kwong a re negwɔm e ra BeIsrayɛl mwa. A ra a yɛn pyɛ́ de ya sé tyɛng, 

na tsak o. 

15Yowap de neng mɛ à Zɛruya, á sè wo nuyêl bemat como. Yɛhɔshafat Ahilut 

á sè mwat-jɛ̂k pyɛ̂ bare yê negwɔm, 

16Zadɔk Ahitup tanga Ahimɛlɛk Abiyatar bá sè bepiris, ko Seraya á sè mwat-jɛ̂k 

gbɔng gwɔ̀m. 

17Bɛnaya Yɛhɔyada á sè wo nuyêl bemat gyeng gbɔng gwɔ̀m, ko nèy Davit 

bewen o bá nɔngɔs hɛn tom ting o hak arɔng. 

1 Neha-Raane 19 
Davit a re BeAmɔn na BeSirya na como 

(2Sam 10:1-19) 

1A vane ano, Nahash, gbɔng gwɔ̀m BeAmɔn a ku, ko hwey mɛ Hanun ha re 

negwɔm e to mɛ. 

2Davit kwong a ye, “Ma rɔda dura a Hanun Nahash nerat, sede remo de da mɛ 

á dura a me nerat arɔng.” Ko a hwo tomo betom mɛ wɔ̀ nára a Hanun vɔ e rekû 
da mɛ mo. Jeng de betom Davit ba wɔ̀ wul vwêl BeAmɔn o, 

3ko bemat nuyêl BeAmɔn ba yâng darwey mɛn, “Hwó tē kɛ gyeng Davit a sé 

nɔ̂ng da mo nerey de a tomo bemat vey nára a hwo vɔ arɛt? Davit a sé tomo 
hɛn sede bemat wɛlɛ, na be ba wɛrɛm repomo mo, yaga na a bin re ot na 
como wɛt a?” 

4Hanun kwong a tɛ̀ be vos betom Davit o, be hwon a yɛn negyɛk e bak gwining, 

be to yɛt berugu mɛn tyɛng e balus, e bama mo, a tɛ̀ ɛn e gwong be kyè. 

5A sé a betom o rekyen tyɔng wɛt, ko yɛn a tɔk wɔ e Yɛrusalɛm wɛt. Yɛn a tomo 

ha mo vɔk na Davit. Jeng de a wok ano, a hwo tomo a yɛn, be ka sangal 
e Yeriko e ngyen, sɛ̌ negyɛk mɛn o na ras gyam na yɛn a de toyo. 

6Jeng de BeAmɔn ba tɔk, yɛn a ga tɛ́ ɛn pyɛ vyes e nuyêl Davit, ko Hanun na 

bemat mɛ BeAmɔn yɛn a jut sede tɔ̌n kuru banaas (40) ve dyam pyɛng na be 
wɔ jut mɛ bekyɛkyɛ bedwa na bemat como yi e vwêl Mɛsɔpɔtamya rak tanga yi 
e bebak bavwel Sirya ve Maaka na Zoba e ra byɛ. 

7Ano kwong, bekyɛkyɛ̂ bedwa vane gu kuru batat na vɛ baba (32,000) mwa na 

bemat comô gbɔng gwɔ̀m Maaka ba vey tɛ̀ regyɛng como mɛn bagat na 
Medeba. BeAmɔn o arɔng ba nusu yi e bapomo mɛn yaga tô como mo. 

8Jeng de Davit a wok ano, a vɛ̌ tomo Yowap na bemat como mwa. 

9BeAmɔn arɔng ba nusu, yɛn a ngyɛrɛ hɛn yaga tô como e rwi Raba, repomo 

mɛn, ko begwɔ̀m de ba vey ba ngyɛrɛ hɛn e cwɛl. 

10Sede Yowap a di bagyɛng bemat como ba ngyɛrɛ hɛn e nuyel na bama mɛ, a 

vɛ̌ kasa besuga como yi e ji BeIsrayɛl, a ngyɛrɛ hɛn na be man gèy na 
BeSirya mo. 

11A jut bwang bemat o, a tɛ̀ vɛ e vwɔ gwà mɛ Abishai, de a ngyɛrɛ hɛn na be 

man gèy na BeAmɔn. 

12Yowap a yang Abishai, “Sede hwà di BeSirya bê dal gap hom, ko hwo vey 

sɛlɛ me, ko ka sede BeAmɔn bê dal gap mo, ko mê vey sɛlɛ hwo arɔng. 

13Tɛ̀ yey ting! Tik na wot tó como mo na yey ting yaga bemat mot tanga bapomo 

Dagwi mot arɔng! Tik na Dagwi Darwey a ra pyɛ de a di ya sé a yɛ tyɛng.” 

14Yowap na bemat mɛ ba ye dǔng wɔ̀ tó como na BeSirya, ko BeSirya ba pere 

tele yi e nuyel mɛn. 

15Sede BeAmɔn ba di BeSirya ba sé tele, yɛn arɔng ba vɛ̌ tele yi e nuyel 

Abishai, ba wɔ̀ yel e ji repomo. Ano Yowap a toyo yi e de tô como na BeAmɔn, 
a vɛ hɛ e Yɛrusalɛm. 

16Bama de BeSirya ba di BeIsrayɛl ba ga ré ɛn e como, ko yɛn a wɔ̀ tula hɛn. 

Gbɔng gwɔ̀m Zoba, Hadadɛzɛr, a tomo be vey na BeSirya de ba sé e gura 
Gwɔrɔt Ɛifaratɛs. Yɛn a sé e vwɔ Shobak, mwat nuyel como mɛ. 

17Jeng de ba ha a Davit ha mo, a vɛ̌ tula BeIsrayɛl mwa, a ye mɛ̀ dɔ a Rɔt 

Yɔrdan, ko a kyè mɛ vɔk na yɛn, a ngyɛrɛ bemat como mɛ na be tó como na 
yɛn. Ba hwo como. 

18Ko BeIsrayɛl ba hwo ro ɛn, yɛn a tele. Davit na bemat mɛ ba mɔbɔs bemat 

como bekyɛkyɛ bedwa mɛn gu bataama (7,000), na bemat como bol gu kuru 
banaas (40,000). Ba to mǎ Shobak, mwat nuyel como mɛn, ko a ku e hwomo. 

19Jeng de begwɔ̀m de ba sé e vwɔ Hadadɛzɛr ba di BeIsrayɛl ba ga re ɛn 

e como mo, ba vɛ̌ wuna sangal netyang na BeIsrayɛl, ba tɛ́ ɛn e nɛ́n mɛn. Yi 
ano, BeSirya ba tɛ̀ bengyip, ba to simo be sɛlɛ BeAmɔn wɛt. 

1 Neha-Raane 20 
Davit a re Raba na como 

(2Sam 12:26-31) 

1E bak rwa swigi, jeng á yane de begwɔ̀m be kyese como, Yowap a sogo na 

bemat como ko a wɔ̀ hwo mɛ BeAmɔn. Yɛn a kyè ba wɔ rɔnɔ repomo Raba na 
como. Ko Davit a sangal nedem mɛ e Yɛrusalɛm. Yowap a hwo e ra Raba ko a 
re rɛ na como. 

2Davit a pat kpîn negwɔm yi e ratô gwɔ̀m o — ko nedirik wɛ na wul kilo kuru 

batat na vɛ benaas (34) ve dyam shinang, ba tɔrɔ wɛ na dyéngere ryat, ko ba tɛ̀ 
wɛ e ratô Davit. A to hashe pyɛ̂ jugu pyak sizɔng yi e repomo mo. 

3A paa bemat de ba sé e hwomo, a tɛ̀ ɛn be ra fwôm sesam gwo yɛ̂t cɔ́gɔt na 

bewal yìn, kɛ dâk pyɛ́ na begele dyam, kɛ tôw pyɛ́ na tyém, kɛ yông bagat bwos 
lɔk. Davit a ra ano e mwa bapomo BeAmɔn. E bama mo, yɛ tanga mwa bemat 
como mɛ ba toyo vɔk e Yɛrusalɛm. 

Cōmo na BeFilisti 

(2Sam 21:15-22) 

4E bama pyɛ́ yane, como ya to hwo na BeFilisti e Gɛzɛr. Ko Sibɛkai wo Husha 

a mɔrɔ Sipai gwohwak e ji yere BeFilisti de bà sé hwɔ̀k, ko ba vɔk ba re ɛn mwa 
na como. 

5Ba to tó como mo cak e tē BeIsrayɛl na BeFilisti, ko Elhanan Yayir a mɔrɔ 

Lahmi gwogwa Gɔliyat wo Gat, gwomo de neting cwang gwobara gwɛ na sé 
sede rúm. 

6Ba to tó como mo cak e Gat. E hwomo ba man na gwohwɔ̀k gwomwat o 

gwohwak de gwa dal na nerey, gwa vɔk bekɛn vɔ tyiimin e kagwɛ vwɔ, na bekɛn 
bol tyiimin e kagwɛ bwol arɔng. Mwa nèy vɔ mɛ tanga nèy bol mɛ na sé kuru 
baba na nɛ nenaas. Yɛ̀ arɔng a sé yi e yere BeFilisti de bà sé hwɔ̀k. 

7Jeng de a dura a BeIsrayɛl byɛs, Yɔnatan Shimei, gwa Davit a vɛ̌ hwo e ra yɛ, 

a pere mɔrɔ hɛ. 

8Yɛn vemo betat de Davit na bemat mɛ ba mɔbɔs hɛn ba yi e yere bèhwɔk 

BeGat. 

1 Neha-Raane 21 
Davit a tɛ̀ be bara bemat de ba vey tô como 

(2Sam 24:1-9) 

1Gwɔ̀m cēng a tɛ̀ repugu e ra BeIsrayɛl, ko a cuga Davit e ra yɛn wɔgɔ, a wɔ̀ 

bara bemat de ba vey tô como e ji mɛn. 

2Ano kwong, gbɔng gwɔ̀m a hwo nɔ̂ng Yowap, mwat nuyel bemat como nu, a 

tɛ̀ be yel e ji yére Israyɛl e bebak vwel mɛn yi e bak womo e Bɛɛr-Sheba vɔk 
e neyɛnɛ woro e Dan, na be bara bemat o mwa, wɔgɔ, yɛ e simo a tɔk nepyak 
bemat o. 

3Yowap a hwo toyo a yɛ, a ye, “À gbɔng gwɔ̀m, tik na Dagwi Darwey a tɛ̀ 

BeIsrayɛl be gwɛ̌ hɛn zang naga, be dal pyɛ de ba sé a remo! Neken mo ne ros, 
mwâ hɛn ba sé bemat mo wɛt a? Sɛ́ de yê tɛ̀ darwey hom a simo a ra pyɛ de 
ya sé renɛn ɛ?” 

4Mwa ano, gbɔng gwɔ̀m a tɛ̀ Yowap a gyeng nu mɛ. Ko Yowap a sogo, a gwɔrɔ 

yɛnɛ vwel BeIsrayɛl o mwa e de bara bemat o gyam na a de toyo vey 
e Yɛrusalɛm. 

5A vey ha a Gbɔng Gwɔ̀m Davit nepyak bemat de ba vey tô como. Nepyak 

BeIsrayɛl o na sé miliyɔn gwining na gu naga rining viisis (1,100,000), ko e bak o 
wo Yuda, na sé gu naga banaas na gu kuru bataama (470,000). 

6Ko Yowap a bara yére Levi na Bɛnyamin wɛt yaga a simo pyɛ de gbɔng gwɔ̀m 

a tɛ̀ ɛ a ra wɛt. 

Dagwi a tabak bemat yaga banɛn Davit 
(2Sam 24:10-17) 

7Dagwi a di neves pyɛ de ba ra, yaga ano, a tabak BeIsrayɛl. 

8Ko Davit a yang Dagwi, “Ma ga ra renɛn sizɔng de ma ra pyɛ yemo! Gabɔk wɛt, 

hala a sam mo buru mɛ. Ma ga ra fwom netɔ̌n.” 

9Dagwi Darwey a ha na Gat, zarap mɛ de e vos a Davit badu, a yang ɛ, 

10“Kyè wɔ̀ ha na Davit, ma sé nɔng ɛ pyɛ́ tyat na a kasa jining e ji mo, kayɛ mo 

de a kasa, mê ra a yɛ yɛ.” 

11Ano, Gat a wɔ́ na Davit, a yang ɛ, “Dagwi Darwey a ye, kasa: 

12Hwó simo vyong neshey netat, kɛ gawey yi e wâl ve repugu mo pɛl tat, kɛ 

tumbang wo wal Dagwi Darwey pɔlɔ tat de tom-lagwi ê kyě weres na bemat 
kagwa e sevwêl Israyɛl. Bare e yey mo a remo, na hwo ha a me pyɛ de mê toyo 
a Dagwi Darwey de a tomo me!” 

13Davit a ye, “Yaa kukuuk! Ma ga yel e gwazɛrɛk! Nduga me gaba e vwɔ Dagwi 

Darwey yaga yɛ a sé wo nemwishish, ko mê simo me gaba e vɔ bemat wɛt.” 

14Dagwi Darwey kwong a tomo na tumbang e ra BeIsrayɛl. Bemat gu kuru 

bataama (70,000) ve BeIsrayɛl ba kushu. 

15Jeng de tom-lagwi wo Dagwi Darwey a sé kyè wɔ̀ wey na Yɛrusalɛm, ko 

Dagwi Darwey a ye mwishish, a yang ɛ, “Tik ano! Hane ha ga vey!” Tom o á sè 
bagat na gazu de wa sé wo Arauna WoYebus. 

16Davit a ye ganga ko a di tom-lagwi o e tumal e tê lagwi na jey, na wal mɛ de 

a ga hwɔltɔ e vwɔ mɛ e ra Yɛrusalɛm. Ko Davit tanga bemat nuyel BeIsrayɛl de 
mwa hɛn ba tɛ̀sɛ yɔm sesin, ba gaba gup. 

17Davit a hwo yang Dagwi, “À Dagwi, e me wɛ de ma nɔng nu be bara bemat o. 

Mwin, ma ga ra banɛn, ma ga ra pyɛ de ya sé vyes, ko e sɛ́ de bemat yere vemo 
ba ra ɛ? À Dagwi Darwey, Dagwi hom, tabak me na belɔ hom e negya, na hwo 
tik bemat mo vemo nà wey na tumbang.” 

Davit a yong kwɔn rangas yas 
(2Sam 24:18-25) 

18Tom-lagwi wo Dagwi Darwey a nɔ̂ng Gat nu na a wɔ̀ ha a Davit, a tút vɔk 

e gazu Arauna, na a wɔ̀ lɔk a Dagwi Darwey gàgbang rangas yas e ra wɛ. 

19Davit kwong a tút tyɛng na pyɛ de Gat a ha a yɛ e ji reza Dagwi Darwey. 

20Arauna á sè dak alkama, a ye ganga, ko a di tom-lagwi. Nèy mɛ bewen o 

benaas de ba sé tanga yɛ ba lɛsɛ hɛn. 

21Jeng de Davit a wɔ̀ wul na Arauna, Arauna a ye ganga a di Davit, ko a nusu 

yi e gazu mo, a kyè, a gaba e cat bol gbɔng gwɔ̀m o. 

22Davit a yang ɛ, “Me simo me sey gazu mo, na me lɔk a Dagwi Darwey ɛ̀ 

gàgbang rangas yas, yaga na be tɛ̀ kwɔk tumbang de wa hwo. Mê tala dyām 
de ya sé tyɛng yaga wɛ.” 

23Arauna a yang ɛ, “À da, vɔk gazu mo, na hwo nára a Dagwi Darwey. Di 

berɔndɔng betat à vemo, jut vɛ, na hwo nára mɛ nɔrɔ e ra gàgbang rangas o, 
jut cɔ́gɔt dâk pyɛ̂ gazu tanga cɔ́gɔt tɛ́ gàk e ra tɔ berɔndɔng o na be tɛ́ mɛ pyɛ̂ 
kya mo, mê nɔng alkama yaga nɔrɔ pyɛ̂ yéneng. Mê nɔng pyɛ́ yemo mwa sana 
byɛ.” 

24Ko gbɔng gwɔ̀m o a yang ɛ, “Wěy wěy, mê tala hwo nepyak dyām de ya sé 

tyɛng. Mê sey pyɛ́ mo zɔng na me nɔng Dagwi Darwey wɛt, ko mê nára a yɛ 
nɔrɔ rangas na pyɛ́ de ba nɔng me e nɔrɔ wɛt.” 

25Ko Davit a tala hɛ sede kilo betaama vê dyam shinang yaga gazu mo. 

26A lɔk ɛ̀ gàgbang rangas yas vɔk na Dagwi Darwey. A nása ɛ nenɔrɔ rangas 

burang tanga ne wuna nesa. A ra won, ko Dagwi Darwey a toyo a yɛ hɛ na kya 
yi e lagwi e ra kwɔn rangas yas o. 

27Ano kwong, Dagwi Darwey a nɔ̂ng tom-lagwi o nu, ko a gyira wal o e fwalal o. 

Kwɔn lɔk Gbɔng Duk Re Fongol 

28Sede Davit a di Dagwi Darwey a ga wok won mɛ e gazu Arauna WoYebus, 

ko a hwo nása nenɔrɔ e hwomo. 

29E jeng o, buk Dagwi Darwey de Mose á kana yong e hey, tanga gàgbang 

rangâs yas yá rɔngɔl e kwɔn de bá re a Dagwi ɛ fongol e Gibɛyɔn. 

30Ko Davit a tɔk wɔ e kwɔn o na a wɔ̀ rangal Dagwi wɛt, yaga a tele hɛ wâl tom 

Dagwi Darwey. 

1 Neha-Raane 22 

1Ano kwong, Davit a ye, “Kwɔn á hemo de Gbɔng Duk Re Fongôl Dagwi 

Darwey, Dagwi mot wô sè ɛ, tanga gàgbang rangas yas yaga BeIsrayɛl.” 

Davit a hwo yong pyɛ̂ lɔ̂k Gbɔng Duk Re Fongol 

2A vane ano, Gbɔng Gwɔ̀m Davit a nɔng nu be tula mwa bemat yére dyuk de 

ba sé e yɛnɛ vwel BeIsrayɛl, ko a tɛ̀ behak mɛn be dak beta, ko be yong vɛ yaga 
lɔk Gbɔng Duk Re Fongol wo Dagwi. 

3Davit a sila begbɔng beduk tikis pyɛ́ mɛ na dyam de ba nɔng bemat behak 

yaga yong bekpɛk tanga pyɛ̂ manas rùhup de ba yong na cɔgɔt. A to nɔng ɛn 
dyam pama de ba tɔk masa nedirik o wɛt yaga nepyak o, 

4tanga bebak cɔ́gɔt sida de ba tɔk bara nepyak o wɛt, yaga bemat Sidɔn na Tur 

ba vey á yɛ na babim cɔ́gɔt o tyɔng wɛt. 



711 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

5Davit a ye, “Hwey hom, Sɔlɔmɔn a rɔngɔl swɛl o, a ga tɔ́k ɛ na jey wɛt. Ko di, 

Gbɔng Duk Re Fongol de bê lɔk a Dagwi Darwey wô sè rwat sizɔng, bê tɔk wɛ 
kagwa, ko bê di nerat wɛ e bavwel mwa, yaga ano de mê tula pyɛ́ de bê simo 
yaga wɛ.” Yaga ano, Davit a tula gwakû pyɛ̂ fwom o gyam reku mɛ. 

6Ano kwong, Davit a yila hwey mɛ Sɔlɔmɔn, ko a nɔng ɛ nu na a lɔk a Dagwi 

Darwey, Dagwi Israyɛl Gbɔng Duk Re Fongol. 

7A to yang ɛ, “À hwey hom, má kana tɛ̀ e yey na me lɔk Gbɔng Duk o yaga reza 

Dagwi Darwey, Dagwi hom. 

8Ko yɛ a yang me, ‘Hwà ga lusha nemi bemat pyak, hwà ga tó cōmo pyak arɔng, 

yaga ano, hwô lɔk Gbɔng Duk o yaga reza hom wɛt, hwà ga lusha nemi bemat 
pyak e bayis hom e jey. 

9Bê tɔ á hwo hwey, yɛ ê sè mwat yey dyɛngɛ. Ma rɔda tɛ̀ a sangal tyang na 

bemat repugu de ba gwɔrɔ hɛ, ko bê vo a yɛ rezâ Sɔlɔmɔn wɔgɔ, yey dyɛngɛ. 
Mê nɔng BeIsrayɛl yey dyɛngɛ na sangal tyang e jeng negwɔm mɛ. 

10E yɛ de ê lɔk Gbɔng Duk Rê Fongol yaga reza hom. Ê sè hwey hom wen o, 

ko mê sè da mɛ, mê tɛ̀ gwofwa negwɔm mɛ e ra BeIsrayɛl gwo nàra gbak-gbak.’ 

11“Di, à hwey hom, Dagwi Darwey a sè tanga hwo, na hwo di wɛng, hwo lɔk 

Gbɔng Duk Re Fongol wo Dagwi Darwey, Dagwi mo, sede remo de a ha e ra 
hwo. 

12Tik na yɛ a nɔng o tɔ̂k pyɛ́ tanga netsitsɛng, yaga na jeng de ê nɔng o vɔ̂k 

BeIsrayɛl, ko hwo gyenges Badu mɛ. 

13Ko hwô di wɛng, ka sede hwà tē naka, na hwo gyeng nu na Badu de Dagwi 

Darwey, a nɔ̂ng Mose yaga BeIsrayɛl. Tumal gak, na hwo vɔk yey ting. Hwo 
kwon vɔk bengyip, hwo ye waa wɛt. 

14A sé na rezot pyak de ma sɛ̀ pyɛ́ yemo yaga lɔk Gbɔng Duk Re Fongol Dagwi 

Darwey, tɔ̂n gu batat na naga benaas (3,400) ve dyam shinang, na tɔ̂n gu kuru 
batat na vɛ banaas (34,000) ve dyam pyɛng, na gwaku dyam pama, na dyam 
de bê tɔk masa nedirik o wɛt, tanga cɔ́gɔt na beta arɔng, ko mwa ano, hwô tɔk 
to gwɛ̌ cak e ra yɛ̄. 

15Hwà vɔk bemat fwom tyɔng wɛt, bemat dak beta, na bemat lɔk, na ve fwom 

cɔ́gɔt tanga nezap bemat sekwɛl de bê ra fwom, 

16na dyam shinang, na dyam pyɛng, na dyam pama tanga dyam. Sogo na hwo 

hwo fwom o, Dagwi Darwey a sè na hwo!” 

17Ano arɔng, Davit a nɔ̂ng mwa bemat nuyel BeIsrayɛl nu na yɛn a sɛlɛ Sɔlɔmɔn. 

18A yang ɛn, “Di in, Dagwi Darwey, Dagwi min a sé tanga yin, a ga nɔng in 

sangal netyang e kawɛ bak. Yaga a ga nɔng mwa bemat de ba kana sé sangal 
e vwel o e vwɔ hom, ko vwel o ha sé e nɛ̂n Dagwi Darwey na bemat mɛ. 

19A remo, tɛ̀ in nehywɛ min na yey min e de jáma Dagwi Darwey, Dagwi min. 

Sogo hin, na yin a lɔk Gbɔng Duk Re Fongol Dagwi Darwey, Dagwi min, yaga 
na be bin tik Kundung Wuna-na-Sira mwa na pyɛ̂ fwom Dagwi e Gbɔng Duk de 
yin ê lɔk yaga reza Dagwi Darwey.” 

1 Neha-Raane 23 

1Jeng de Davit a ga kwop kpushuk na neshey pyak, a tɛ̀ hwey mɛ Sɔlɔmɔn he 

sè gbɔng gwɔ̀m e ra BeIsrayɛl. 

Tom BeLevi 

2Gbɔng gwɔ̀m Davit a tula mwa bemat nuyel BeIsrayɛl, na bepiris tanga BeLevi. 

3A tɛ̀ be bara beras BeLevi de neshey mɛn na jut yi e kuru batat (30) vɔk e rak o, 

ko ba sɛ̀ vɛ gu kuru batat na gu rwit (38,000). 

4Ko Davit a nɔ̂ng bemat gu kuru baba na vɛ banaas (24,000) fwom kyé na tom 

Gbɔng Duk Re Fongol, gu batyiimin (6,000) fwom jɛkɛs pyɛ́ de yé té na be tik 
yɛ naka, tanga gwo shɔt, 

5gu banaas (4,000) fwom gyeng rùhup, tanga gu banaas (4,000) arɔng fwom 

somo Dagwi, ba ragas fwom na pyɛ̂ lwɛlɛ de gbɔng gwɔ̀m á nɔng yaga fwom o. 

6Davit a gas BeLevi zang tat e rùhup mɛn ve Gɛrshɔn, na Kohat tanga Mɛrari. 

7Nèy Gɛrshɔn bewen o à Ladan na Shimei. 

8Nèy Ladan bewen o betat à Yɛhiyɛl, na Zɛtam tanga Yɔwɛl, 

9ko yɛn a sé bedâ rùhup ve yere Ladam. Shimei arɔng a tɔ̀ bewen betat, yɛn à 

Shɛlɔmɔt, na Haziyɛl tanga Haran. 

10-11Shimei a tɔ bewen benaas, yɛn à Yahat, na Zina, na Yewush tanga Beriya 

e neshey tɔs mɛn. Yewush na Beriya ba vɔk yére pyak wɛt, yaga ano ba wuna 
hɛn e ruhup gwining. 

12Kohat a tɔ bewen benaas, yɛn à Amram, na Izhar, na Hɛbrɔn tanga Uziyɛl. 

13Nèy Amram bewen o à Aharon na Mose. Ba tik Aharon na yere mɛ jaram na 

be tɛ̀sɛ pyɛ̂ fwôm Dagwi haalal nesheneshey, na yɛn a rangas pyɛ̂ nesang 
hyɔɔlɔl e jeng re a Dagwi Darwey fongol, na yɛn a ra a yɛ tom detidetu, tanga 
na yɛn a tɛ̀sɛ a bemat nerat e ji rezâ Dagwi. 

14Ko nèy Mose, mwât Dagwi ba wuna nɛ e ji BeLevi. 

15Mose a tɔ Gɛrshɔm na Ɛliyɛzɛr. 

16Wen kunat wo yere Gɛrshɔm à Shɛbuwɛl. 

17Wen kunat wo yere Ɛliyɛzɛr a Rɛhabya. Ɛliyɛzɛr o a to vɔk wen hwak wɛt, ko 

nèy bewen Rɛhabya ba sé pyak. 

18Wen kunat wo yere Izhar à Shɛlɔmit. 

19Nèy Hɛbrɔn bewen à Yɛriya, yɛ a kunat o, na Amariya wo neba, na Yahaziyɛl 

wo netat tanga Yɛkamɛyam wo nenaas. 

20Nèy Uziyɛl bewen o à Mika na Ishiya de a raa hɛ. 

21Nèy Mɛrari bewen o à Mali na Mushi. Nèy Mali bewen o à Ɛlɛyazar na Kish. 

22Ɛlɛyazar a ku sana sɛ̀ bewen, sɛ̌ behwong zɔng. Behwóng mɛ mo ba rá 

weneng begwa mɛn bewen Kish. 

23Nèy Mushi bewen o betat à Mali, na Ɛdɛr tanga Yɛrimɔt. 

24Yɛn vemo ba sé yere Levi, e ruhup mɛn tanga e nelɔ mɛn, ko ba jɛk bazâ 

kawɛ e ji mɛn e ji bwok-basa baza. Ano arɔng, kawɛ e ji mɛn de neshey tɔ mɛ 
na ga wul kuru baba (20) vɔk e rak o, a vɔk nu mo mɛ he fwom Gbɔng Duk Re 
Fongol Dagwi Darwey. 

25Davit a ye, “Dagwi Darwey, Dagwi Israyɛl a ga nɔ̂ng bemat mɛ sangal 

netyang, ko a rɔda sangal e Yɛrusalɛm gbak-gbak. 

26Yaga ano, vit a pyɛ de yê tɛ̀ BeLevi be kyě kyè na Kundung Wuna-na-Sira 

tanga nediri nedok de be re a Dagwi mɛ fongol.” 

27E ji neha ne yɛnɛ de Davit a misang a bemat, ba jɛk baza BeLevi vemo de 

neshey tɔ́ mɛn na ga wul kuru baba vɔk e rak o, yaga tom detidetu. 

28Fwom mɛn gwa sé na be sɛlɛ nèy Aharon bewen e de râ tom e Gbɔng Duk 

Re Fongol Dagwi Darwey wɔgɔ, be bɛrɛng nelala na beduk o naka, na be kurus 
pyɛ̂ fwom duk o na ye sè haalal, na be sɛlɛ na ragas bwang tom duk Dagwi o. 

29Ano arɔng, yɛn a rɔda jut fwôm bɛrɛng kpam-tuk de be tikis a Dagwi, na nemuk 

de be nára nɔrɔ̂ nɛ, na hàmal kpam-tuk sana géy-sing, na pyɛ̂ halang de be 
nɔng nɔrɔ yɛ, na nemuk de ba bɔrɔk na něy tanga fwom masa nedirik pyɛ́ de 
be nɔngɔs nɔrɔ yɛ e Gbɔng Duk Re Fongol. 

30Yɛn a rɔda somo Dagwi Darwey na be nɔng ɛ nerey kanɛ nagasi na 

nahywegelek, 

31tanga kayɛ jeng de be nɔ̂ng Dagwi Darwey nɔrɔ yas de be rangas tuk Shábat, 

na tuk Nzem Pwɛl Pwas tanga bwang nzem o nehak. Yɛn a rɔda tumal e nuyel 
Dagwi Darwey tyɛng na nepyak mɛn de ba ga kana yong gyam. 

32Ba to nɔng ɛn fwom bɛrɛng buk Dagwi a Gbɔng Duk Re Fongol, tanga ne sɛlɛ̂ 

cáng mɛn, bepiris ve yere Aharon, e de fwôm re a Dagwi fongol e Gbɔng Duk o. 

1 Neha-Raane 24 
Tom de ba gas a bepiris 

1Ba gas nèy Aharon bewen o bagyɛng vemo ngan: Aharon a tɔ nèy bewen 

benaas, yɛn à Nadap, na Abihu, na Ɛlɛyazar tanga Itamar. 

2Nadap na Abihu ba tanga ku e ra da mɛn, ko yɛn a vɔk nèy wɛt. Yaga ano, 

Ɛlɛyazar na Itamar ba ra fwom bepiris. 

3Gbɔng Gwɔ̀m Davit na Zadɔk yi e yere Ɛlɛyazar tanga Ahimɛlɛk yi e yere 

Itamar ba gas ɛn bagyɛng o tyɛng na jeng de ba tɛ̀ a yɛn yaga tom mɛn. 

4A remo de ba vɔk begbɔng bemat e ji yerê Ɛlɛyazar ba dal vê yerê Itamar, ko 

ba gas ɛn ngan, bedanelɔ kuru na vɛ betyiimin yi e yere Ɛlɛyazar, ko bedanelɔ 
rwit yi e yere Itamar. 

5Ba gas ɛn ano yi na masa sesek, yaga ba vɔk bemat fwôm bûk Dagwi na 

bemat fwôm Dagwi yi e yere Ɛlɛyazar na yerê Itamar mwa yɛ. 

6Shemaya Nɛtanɛl WoLevi, mwat-jɛk, a jɛk baza mɛn e bayis gbɔng gwɔ̀m na 

bemat badu mɛ, na Zadɔk piris, na Ahimɛlɛk Abiyatar, na bemat nuyel yére 
bepiris tanga BeLevi. Ba jut lɔ hining yi e yere Ɛlɛyazar, ko ba jut lɔ hining yi 
e yere Itamar arɔng. 

7-18Ngyɛrɛ̂ baza bagyɛng nelɔ kuru baba na vɛ benaas (24) de ba gas a yɛn tom 

à vemo: (1) Yɛhɔyarip; (2) Yɛdaya; (3) Harim; (4) Sɛyɔrim; (5) Malkiya; (6) 
Miyamin; (7) Hakɔs; (8) Abiya; (9) Yɛshuwa; (10) Shɛkaniya; (11) Ɛliyaship; (12) 
Yakim; (13) Hupa; (14) Yɛshɛbɛyap; (15) Bilga; (16) Imer; (17) Hɛzir; (18) Hapizɛs; 
(19) Pɛtahiya; (20) Yɛhɛzikɛl; (21) Yakim; (22) Gamul; (23) Delaya; (24) Maaziya. 

19Vemo vɛ à tom de ba nɔng ɛn na yɛn a ragas e Gbɔng Duk Re Fongol Dagwi 

Darwey, tyɛng na redu de dâ beda mɛn Aharon a tɛ̀ a yɛn, sede remo de Dagwi 
Darwey, Dagwi Israyɛl a nɔng ɛ nu. 

Bazâ bwang BeLevi 

20Bwang nèy Levi bewen a vemo: Yi e yere Amram à Shubayɛl. Yi e yerê 

Shubayɛl, à Yɛdaya. 

21Yi e yerê Rɛhabya, Ishiya à kunat mɛn. 

22Yi e yerê Izhara, yɛ à Shɛlɔmɔt. Yi e yerê Shɛlɔmɔt à Yahat. 

23Yi e yerê Hɛbrɔn, yɛn à Yɛriya, yɛ à kunat mɛn, na Amariya, na Yahaziyɛl 

tanga Yɛkamɛyam e nemakuk mɛn. 

24Yi e yerê Uziyɛl à Mika. Yi e yerê Mika à Shamir. 

25Gwa Mika à Ishiya. Yi e yerê Ishiya à Zɛkarya. 

26Yi e yere Mɛrari a Mali na Mushi. Yi e yerê Yaaziya à Beno. 

27Yi e yerê Mɛrari wɔgɔ, yi e yerê Yaaziya à Beno, na Shoham, na Zakur tanga 

Ibri. 

28Yi e yerê Mali à Ɛlɛyazar de a vɔk nèy bewen wɛt. 

29Yi e yerê Kish, hwêy Kish o à Yɛramɛɛl. 

30Yi e yerê Mushi à Mali, na Ɛdɛr tanga Yɛrimɔt. Vemo vɛ à BeLevi yi e yére 

mɛn. 

31Yɛn arɔng ba gas a yɛn tom ano na masâ sesek tyɛng sede remo de begwa 

mɛn yere Aharon ba ra, e bayis Gbɔng Gwɔ̀m Davit, na Zadɔk, na Ahimɛlɛk, na 
bedanelɔ bepiris tanga ve BeLevi. Yerê kunat mɛn ya masa sesek tyɛng na 
yerê tashal mɛn. 

1 Neha-Raane 25 
Bemât lwɛlɛ̂ Gbɔng Duk Re Fongol 

1Gbɔng Gwɔ̀m Davit tanga bemat nuyel BeLevi ba kasa behak e ji nèy bewen 

ve Asaf, na Heman tanga Yɛdutun yaga fwom shara neha Dagwi yi na râ lwɛlɛ 
na yōm kwo, na yōm shǐ tanga bapey lwɛlɛ. Baza bemat de ba kasa ma vemo. 

2Yi e nèy Asaf bewen o à Zakur, na Yɔsɛf, na Netaniya tanga Asharela. Yɛn a 

sé e nɛ̂n da mɛn Asaf, de e shara neha Dagwi kayɛ jeng de gbɔng gwɔ̀m a nɔng 
ɛ nu na a ra ano. 

3Yi e nèy Yɛdutun bewen o yɛn betyiimin à Gedaliya, na Zeri, na Yɛshaya, na 

Shimei, na Hashabiya tanga Matitiya. Be ra fwom mɛn e nɛ̂n da mɛn, gwô shara 
reha Dagwi yi na ra lwɛlɛ na yōm kwo, ko yɛn a ra lɛlɛ ve somo na feng a Dagwi 
Darwey. 

4Yi e nèy Heman bewen o à Bukiya, na Nataniya, na Uziyɛl, na Shɛbuwɛl, na 

Yɛrimɔt, na Hananiya, na Hanani, na Ɛliyata, na Gidalti, na Romamti-Ɛzɛr, na 
Yɔshbɛkasha, na Maloti, na Hotir, tanga Mahaziyɔt. 

5Dagwi a nɔ̂ng Heman, zarap mɛ, bewen kuru na vɛ benaas tanga behwong 

betat. A ra ano tyɛng na vonu de a ra a Heman o, yaga na yɛ a nɔ̂ng Heman o 
reto e ji bemat. 

6Bewen mɛ mo mwa hɛn be ra lwɛlɛ na bapey lwɛlɛ tanga yōm shi na yōm kwo 

e nɛ̂n da mɛn e jeng re fongol e Gbɔng Duk Re Fongol Dagwi Darwey ko yɛn 
Asaf, na Yɛdutun tanga Heman ba sey reto râ fwom mɛn yi na gbɔng gwɔ̀m. 

7Nepyak bemat vemo, mwa na cáng mɛn, de ba ga myak ɛn, ko ba tɔk râ lwɛlɛ 

tyɔng wɛt vɔk na Dagwi Darwey nà sé naga beba na kuru rwit na vɛ rwit (288). 

8Yɛn a masa sesek na be tɔk fwom de kawɛ e ji mɛn ê ra, kɛ yɛn a rɔngɔl bewen 

besɛl, kɛ ba ga vey bemakuk, kɛ yɛn a tɔk râ tom o naka, kɛ ba rɔɔ masa ayi. 

9-31Ba gas bemat o e bagyɛng kuru baba na vɛ benaas (24), ko kahɛ regyɛng 

ha vɔk bemat kuru na vɛ beba e nɛ̂n bemat nuyel mɛn vemo ngan: (1) Yɔsɛf wo 
yere Asaf, (2) Gedaliya, (3) Zakur, (4) Zeri, (5) Netaniya, (6) Bukiya, (7) Asharela, 
(8) Yɛshaya, (9) Mataniya, (10) Shimei, (11) Uziyɛl, (12) Hashabiya, (13) 
Shɛbuwɛl, (14) Matitiya, (15) Yɛrimɔt, (16) Hananiya, (17) Yɔshbɛkasha, (18) 
Hanani, (19) Maloti, (20) Ɛliyata, (21) Hotir, (22) Gidaltis, (23) Mahaziyɔt, (24) 
Romamti-Ɛzɛr. 

1 Neha-Raane 26 
Bemat gyeng Gbɔng Duk Re Fongol 

1Bagyɛng bemat gyeng rùhup à vemo: Yi e ruhup Kora ba vɔk Meshelemya 

Kore wo yerê Asaf. 

2Yɛ a vɔk nèy bewen betaama de ba ngyɛrɛ baza mɛn e nemakuk mɛn ngan: 

Zɛkarya, na Yɛdiyɛl, na Zɛbadya, na Yatniyɛl, 

3na Ɛlam, na Yɛhɔhanan tanga Ɛliyɛhɔyɛnai. 

4Ɔbɛt-Ɛdɔm de Dagwi a tɛ̀ a yɛ nerat na nèy bewen rwit. Baza mɛn à vemo 

e nemakuk mɛn: Shemaya, na Yɛhɔzabat, na Yɔwa, na Sakar, na Nɛtanɛl, 

5na Amiyɛl, na Asakar tanga Peyuletai. 

6Shemaya, hwey kinat mɛ ha tɔs nèy bewen de ba tɛ́ ɛn bemat nuyel e lɔ da 

mɛn kunat, yaga yɛn a sè besuga. 

7Nèy Shemaya bewen o à Ɔtni, na Rɛfayɛl, na Ɔbɛt tanga Ɛlzabat, begwa mɛn 

behak à Ɛlihu, na Sɛmakiya de ba sè besuga arɔng. 

8Mwa yɛn vemo ba sè yere Ɔbɛt-Ɛdɔm. Yɛn na nèy mɛn bewen o tanga begwa 

mɛn, yɛn a vɔk gap na tɔk fwom. Yɛn a sé kuru batyiimin na vɛ beba (62) e yerê 
Ɔbɛt-Ɛdɔm. 

9Meshelemya a vɔk nèy na begwa mɛ arɔng, yɛn a sè kuru na vɛ rwit, ko yɛn a 

tɔk fwom naka. 

10Hosa a sé yi e ruhup Mɛrari, ko a tɔ bewen benaas, yɛn à Shimri de da mɛ a 

nɔng ɛ nedanelɔ lɔ mo, mwa ano de e yɛ à hwey kinat wɛt. 

11Begwa Shimri mo e nemakuk mɛn à Hilkiya, na Tebaliya tanga Zɛkarya. Mwa 

nèy Gosa bewen o na begwa mɛn ba sé kuru na vɛ betat. 

12Ba gas bemat gyeng Gbɔng Duk o bagyɛng o bagyɛng o e nelɔ mɛn, ko ba 

gas a yɛn tom detidetu e Gbɔng Duk o, tyɛng sede BeLevi mo behak arɔng. 

13Kahɛ lɔ, kɛ ha sé rey o kɛ sɛl o gbak, ha masa sesek na be tɔk ruhup de yɛn 

ê gyenges. 

14Yi ano, Shɛlɛmiya a gyeng ruhup rwa rak, ko hwey mɛ Zɛkarya de e vos badu 

barat kayɛ jeng, a jut ruhup rwa bato. 

15Ɔbɛt-Ɛdɔm a jut gwo rwa batin, ko ba nɔng nèy mɛ fwom gyeng begban. 

16Ba nɔng Shupim na Hosa gyeng ruhup rwa ta tanga Ruhup Shaleket de gwa 

sé e gwong bato. Ba gas a yɛn jeng de kavɛ mo bê ra fwom o mwɛn. 

17Kahɛ tuk bemat betyiimin be gyeng bak rwa rak, bemat benaas bak rwa bato, 

bemat benaas bak rwa batin ko bemat benaas be gyeng begban kahɛ tuk, beba 
e kawɛ gban. 



717 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

18Bagat na duk de wa sé e bak rwa ta, bemat benaas be gyeng bak wane mo 

yi e gwong, ko behak beba be gyeng duk o. 

19Vemo vɛ à bagyɛng bemat gyeng rùhup yi e yére Kora na Mɛrari. 

Tom Gbɔng Duk Re Fongol o hak 

20Bwang BeLevi, begwa mɛn, ba bɛrɛng begban dyâm Gbɔng Duk Re Fongol 

Dagwi Darwey tanga begban tikîs pyɛ́ de ya sé jaram yaga Dagwi. 

21Ladan yi e yere Gɛrshɔm, yɛ à da kunat wo bagyɛng rùhup pyak, ko ruhup 

Yɛhiyɛl gwa sé gwining e ji vɛ. 

22Bemat beba yi e ruhup o, yɛn à Zɛtam na Yɔwɛl de ba bɛrɛng begban dyâm 

Gbɔng Duk Re Fongol tanga begban tikîs pyɛ́. 

23Ba gas a yére Amram, na Izhara, na Hɛbrɔn tanga Uziyɛl tom o mɛn arɔng. 

24Shɛbuwɛl hwey Gɛrshɔm wo yere Mose, yɛ a gbɔng o wo begban dyām o. 

25Yi na gwa da mɛ, Ɛliyɛzɛr, Shɛbuwɛl a sé câng Shɛlɔmit. Ɛliyɛzɛr a tɔ Rɛhabya 

de a sé dâ Yɛshaya, de a sé dâ Yoram, de a sé dâ Zikri, de a sé dâ Shɛlɔmit o. 

26A sé yɛ Shɛlɔmit na cáng mɛ de be bɛrɛng nenɔrɔ de Gbɔng Gwɔ̀m Davit na 

bedanelɔ yére mɛn de ba sé bemat nuyel bemat gu gu (1,000), na ve naga naga 
(100) tanga bemat nuyel bemat como, ba tik jaram yaga Dagwi Darwey. 

27Yɛn a vɛ pyɛ̂ jugu cak, ba tik yɛ jaram yaga yong Gbɔng Duk Re Fongol Dagwi 

Darwey. 

28Mwa pyɛ́ de Samwɛl, zarap Dagwi, na Saul Kish, na Abnɛr Nɛr, na Yowap 

Zɛruya tanga mwa pyɛ́ de ba tik jaram, ba tik yɛ e vwɔ Shɛlɔmit na cáng mɛ. 

Tom bwang BeLevi 

29Yi e yerê Izhara, ba nɔng Kɛnanya na nèy mɛ fwom bemat bɛrɛng netyang 

vwel na ve shɔt e ra BeIsrayɛl. Yɛn a ra fwom e Gbɔng Duk Re Fongol wɛt. 

30Yi e yere Hɛbrɔn, ba nɔng Hashabiya na cáng mɛ yɛn gu na naga betaama 

(1,700), de ba tɔk pyɛ́ sizɔng, fwom bɛrɛng BeIsrayɛl de ba sé e gura ta na Rɔt 
Yɔrdan. Yɛn a ra fwom Dagwi Darwey, na gwô kyé na tom negwɔm arɔng. 

31Yɛriya yɛ wɛ a mwât nuyel yere mo. E shey he kuru banaas (40) he negwɔm 

Davit, ba ngyɛgɛt e ji pyɛ́ de ya ga té ko ba sɛ̀, ba vɔk begbɔng bemat tɔk na 
besuga e ji mɛn, e repomo Yazɛr rê yɛnɛ̂ vwêl Gileyat. 

32Gbɔng Gwɔ̀m Davit a tɛ̀ ɛ, yɛ na cáng mɛ gu baba na naga betaama (2,700) 

de ba tɔk pyɛ́ tyɔng wɛt, ko ba sé bedâ rùhup mɛn, na yɛn a bɛrɛng yére Rubɛn, 
na Gat tanga rebit Manase e ra kayɛ pyɛ ye Dagwi tanga ye gbɔng gwɔ̀m. 

1 Neha-Raane 27 
Bemat kyé na fwôm negwɔm Davit 

1Ngyɛrɛ̂ baza bemat nuyel BeIsrayɛl a vemo de ba sé bedanelɔ, na ve rùhup 

tanga ve bemat nuyel tom mɛn vemo de ba kyè na fwom e yɛnɛ negwɔm o. E ji 
kagwɛ pwɛl e shey, ba segsa bagyɛng o, ko karɛ regyɛng o ra vɔk bemat gu 
kuru baba na vɛ banaas (24,000) de be ra fwom e nɛ̂n dâ regyɛng wo pwɛl o. 

2-15Bazâ bedâ bagyɛng ve kagwɛ pwɛl a vemo: Pwɛl gwô mɛsɛng: Yashobeyam 

Zabdiyɛl, a sé yi e ruhup Pɛrɛs gwo yerê Yuda. Pwɛl gwo neba: Dodai yerê 
Aholi, mwat de e raa hɛ à Miklɔt. Pwɛl gwo netat: Bɛnaya Yɛhɔyada piris. Yɛ a 
sé mwat nuyel besuga kuru batat (30). Hwey mɛ Amizabat ha sey ɛ́ e de 
fwom o. Pwɛl gwo naas: Asahɛl gwa Yowap. Hwey mɛ Zɛbadya ha sey ɛ́ e de 
fwom o. Pwɛl gwo netungun: Shamhut wo ruhup Izhar. Pwɛl gwo netyiimin: Ira 
Ikɛsh yi e Tekowa. Pwɛl gwo netaama: Heles, wo yere Ɛfrayim yi e Pɛlɔn. Pwɛl 
gwo rwit: Sibɛkai yi e Husha. A sé yi e ruhup Zɛra wo yerê Yuda. Pwɛl gwo 
shanetat: Abiyɛzɛr yi e Anatot e yɛnɛ vwel yere Bɛnyamin. Pwɛl gwo kuru: 
Maharai yi e Netofa. A sé yi e ruhup Zɛra. Pwɛl gwo kuru na gwɛ gwining: 
Benaya yi e Piratɔn e yɛnɛ vwel yerê Ɛfrayim. Pwɛl gwo kuru na vɛ ba: Hɛldai 
yi e Netofa. A sé yi e ruhup Ɔtniyɛl. 

Bemat kyé na negwɔm yére Israyɛl 

16-22Baza bemat de ba kyè na negwɔm yére Israyɛl à vemo: Yere mwat kyé na 

negwɔm Rubɛn à Ɛliyɛzɛr Zikri, wo Simɛyɔn à Shefatiya Maaka, wo Levi à 
Hashabiya Kɛmwɛl wo Aharon à Zadɔk, WoYuda à Ɛlihu gwa Gbɔng Gwɔ̀m 
Davit, wo Isakar à Omri Mikayɛl, wo Zɛbulun à Yɛshaya Obadya, wo Naftali à 
Yɛrɛmɔt Asriyɛl, wo Ɛfrayim à Hosheya Azaziya, wo Manase rwa ta à Yɔwɛl 
Pedaya, wo Manase rwa rak à Ido Zɛkarya, wo Bɛnyamin à Yaasiyɛl Abnɛr, wo 
Dan à Azarɛl Yɛrɔham. 

23Gbɔng Gwɔ̀m Davit a tɛ̀ be bara nepyak bemat de neshey tɔ mɛn na radɛn 

kuru baba (20) wɛt, yaga Dagwi Darwey a ga kana sira na a tɛ̀ BeIsrayɛl be sè 
pyak sede netangacɛn e lagwi. 

24Yowap de neng mɛ à Zɛruya, a kana hwo bara nepyak bemat o, ko a tɔk 

yɛnɛ wɛt. Dagwi a tabak BeIsrayɛl yaga bara nepyak bemat hane mo, yaga ano, 
ba tɔk jɛk neyɛnɛ nepyak bemat o e ji bebok-neha raane ve Gbɔng Gwɔ̀m 
Davit wɛt. 

Bemat kyé na pyɛ̂ gwɔ̀m 

25-31Baza bemat de ba kyè na pyɛ̂ gbɔng gwɔ̀m à vemo: Begban gwɔ̀m: 

Azmavɛt Adiyɛl. Negban nesɛl o: Yɔnatan Uziya. Fwom cāp: Ɛzri Kɛlup. Bě 
batin anap: Shimei wo Rama-Beduk tikis nshi anap: Zabdi yi e Shefam-Batin 
pwat na vê regwi e nɛk beraku rwa ta: Baal Hanan yi e Gɛdɛr-Beduk tikis něy 
pwat: Yɔwash-Berɔndɔng e tyɛl Sharon: Shitrai wo Sharon-Berɔndɔng e benɛk: 
Shafat Adlai Bemaryat: Ɔbil wo Ishmayɛl. Bemadung: Yedeya yi e Meronot, 
Vyēl: Yazis wo Hagri. 

Bemât vos a Gbɔng Gwɔ̀m Davit badu 

32Yɔnatan, gwasha Davit a sé mwat vos a gbɔng gwɔ̀m badu, a vɔk netsitsɛng 

tyɔng wɛt, ko a to sé mwat-jɛk. Yɛn tanga Yɛhiyɛl Hakmoni ba sé bemat basa a 
nèy bewen gbɔng gwɔ̀m. 

33Ahitɔfɛl a sé mwat vos a gbɔng gwɔ̀m badu, ko Hushai wo Arki a sé sâ gbɔng 

gwɔ̀m, de e nɔngɔs hɛ badu barat. 

34E bama reku Ahitɔfɛl, ko Abiyatar na Yɛhɔyada Bɛnaya ba sey fwom mɛ. 

Yowap a sé gwɔ̀m como gbɔng gwɔ̀m Davit. 

1 Neha-Raane 28 
Gbɔng Gwɔ̀m Davit a nɔng fwôm lɔ̂k Gbɔng Duk Re Fongol 

1Gbɔng Gwɔ̀m Davit a nɔng nu be tula mwa begbɔng bemat nuyel BeIsrayɛl, 

na vê yére Israyɛl, na vê nuyel bagyɛng de be ra a gbɔng gwɔ̀m fwom, na vê 
nuyel bemat gu gu (1,000), na vê naga naga (100), na vemo de be bɛrɛng mwa 
pyɛ̂ nedanerey na yas gbɔng gwɔ̀m tanga yê nèy mɛ, na bemat nuyel fwom lɔ 
gwɔ̀m, na bemat nuyel bemat como, tanga begbɔng bemat vwel o mwa, na 
besuga e Yɛrusalɛm. 

2Gbɔng Gwɔ̀m a hwo tumal e nuyel mɛn, a yang ɛn, “À begwa hom, na bemat 

hom! Ma kyulu hin mwa! Wet in betong na me! Ma kana tɛ̀ e yey hom na me lɔk 
lɔ yaga Kundung Wuna-na-Sirâ Dagwi Darwey na he tɛ́ ɛ kwɔn de Dagwi mot a 
rɔda pɔng ɛ, ma ga yong pyɛ̂ mwa yaga lɔk o. 

3Ko Dagwi a simo a me na me lɔk hɛ pyɛ hom wɛt, yaga ma sé mwat como, ma 

ga lusha nemi pyak. 

4Mwa ano, Dagwi Darwey, Dagwi Israyɛl a ga kasa me na yere hom na wot a 

re negwɔm e ra BeIsrayɛl gbak-gbak. A kasa Yuda na a se mwat nuyel, ko yi 
e yerê Yuda mo a kasa ruhup da hom, ko yi e lɔ da hom a di a jam a yɛ na a jut 
me, na me sè gbɔng gwɔ̀m e ra BeIsrayɛl mwa.” 

5A nɔng me nèy bewen pyak, ko e ji mɛn mwa, a kasa Sɔlɔmɔn na a sangal 

e ra gwofwa negwɔm mwa BeIsrayɛl de Dagwi Darwey a sé gbɔng gwɔ̀m mɛn. 

6Dagwi Darwey a to yang me, “E hwey mo Sɔlɔmɔn de a rɔda lɔk a me Gbɔng 

Duk Re Fongol na nelala mó mwa, yaga ma ga kasa hɛ, na a sè hwey hom, ko 
mê sè da mɛ. 

7Ma rɔda tɛ̀ negwɔm mɛ se nàra nesheneshey ka sede a raa na gyenges nu 

hom na badu hom na nehywɛ, sede remo de ba sé ra e jeng yemo.” 

8“Yaga ano, e nuyel mwa BeIsrayɛl, wɔgɔ, tula bemat Dagwi Darwey, na 

e nuyel Dagwi mot, tik na yin a gyeng, na yin a raa mwa nû Dagwi Darwey, 
Dagwi min yaga na yin a re nuyel na vɔk vwel rat hemo, na yin a to ba nára a 
nezamang min de ne kyè vey na he se nap mɛn.” 

9“Ko di, hwo hwey hom Sɔlɔmɔn, ma sé nɔng o nu na hwo tɔk Dagwi wo da mo, 

na hwo ra a yɛ fwom na yey rining, na simô yey mo, yaga Dagwi Darwey 

e ngyɛgɛt mwa neyey, ko e tɔk kayɛ pyɛ de mwat e simo a ra, mwa na bare yey 
mɛ. Ka sede hwà jama hɛ, ko hwô sɛ̀ ɛ, ka sede hwà yɛ waa a hɛ, ko yɛ ê yɛ 
waa a hwo nesheneshey. 

10Tik na hwo tē naka, Dagwi Darwey a kasa hwo, na hwo lɔk Gbɔng Duk yaga 

buk Dagwi gwô jɛrɛ. Tɛ̀ yey ting na hwo ra fwom o.” 

11Ano kwong, Davit a nɔ̂ng sɔ mɛ Sɔlɔmɔn wɔ́rɔ nelalâ Gbɔng Duk Re Fongol o 

na mwa beduk wɛ, na begban wɛ, na beduk o vê rak o, na vê vwel o, na duk 
kundung tanga pyɛ bang gwɛ. 

12A to nɔng ɛ wɔ́rɔ kayɛ pyɛ de a tɛ̀ e yey na a ra, na nelala Gbɔng Duk Re 

Fongol Dagwi Darwey o, na mwa beduk de ba gwɔrɔ Gbɔng Duk o, na begban 
Gbɔng Duk o, tanga begban tikis pyɛ̂ nɔrɔ de ba tik jaram yaga Dagwi. 

13A to nɔng ɛ wɔ́rɔ de a yong yaga bagyɛng bepiris tanga BeLevi, na hê mwa 

tom de bê ragas e Gbɔng Duk Re Fongol Dagwi Darwey, na fwom bɛrɛng pyɛ̂ 
fwom Gbɔng Duk o. 

14A to ha a Sɔlɔmɔn nedirîk dyam shinang de bê yong mɛ neshǐ yaga ra fwom, 

15na nedirîk dyam shinang de bê yong mɛ pyɛ̂ tikis bekywa-kya tanga bekywa-

kya mo, na nedirîk dyam shinang de bê yong mɛ kayɛ pyɛ tîk kywa-kya mwa na 
bekywa-kya mo, na nedirîk dyam pyɛng de bê yong mɛ pyɛ tîk kywa-kya tyɛng 
na gwong de bê ra fwom na pyɛ mo, 

16na nedirîk dyam shinang de bê yong mɛ betebut de be tikis ɛ kpam-tuk tanga 

nedirîk dyam pyɛng de bê yong mɛ betebut o bemɛn arɔng, 

17na nedirîk celes dyam shinang de bê yong mɛ cebut-bekɛn, na bèpěy, na 

neshǐ nesɛl o, na neshǐ, tanga nedirîk dyam pyɛng de bê yong mɛ neshǐ, 

18na nedirîk celes dyam shinang de bê yong mɛ kwɔn rangas pyɛ̂ nesang 

hyɔɔlɔl. A to nɔng ɛ wɔ́rɔ na nedirîk dyam shinang de be yong mɛ kyɛkyɛ wo 
bekɛrup de bê nása bafabak mɛn na be bang mɛ Kundung Wuna-na-Sira Dagwi 
Darwey. 

19Mwa pyɛ yemo ya sé e wɔ́rɔ de ba yong tyɛng na pyɛ de Dagwi Darwey a 

misang a me yaga na me bin tɔk yɛ̄, na me ra fwom o tyɛng ano. 

20Gbɔng Gwɔ̀m a to yang hwey mɛ Sɔlɔmɔn, “Vɔk yey ting na hwo tumal gak, 

pɛrɛ fwom o, hwo wok bengyip wɛt, hwo ye waa wɛt yaga Dagwi Darwey Dagwi, 
yɛ Dagwi hom a sé tanga hwo. Ê tik hwo vo rekyen wɛt, ko ê gas ɛ na hwo wɛt 
sɛ̌ hwà yɛnɛ mwa fwom Gbɔng Duk Re Fongol o. 

21Di, bagyɛng bepiris na BeLevi ba sé e yong ɛn yaga mwa fwom Gbɔng Duk 

Re Fongol Dagwi o. Ano arɔng, bemat sekwɛl e kagwigwɛ fwom ba sé tanga 
hwo na be ra kagwigwɛ yere fwom o. Bemat nuyel na mwa bemat ba sé 
e nɛn mo na be ra kayiyɛ pyɛ de hwà nɔng ɛn nu.” 

1 Neha-Raane 29 

Nenɔrɔ yaga lɔk Gbɔng Duk Re Fongol 

1Gbɔng Gwɔ̀m Davit a ha na mwa regyɛng bemat o ngan, “A sé e hwey hom 

Sɔlɔmɔn de Dagwi a ga kasa. Yɛ a rɔngɔl hwey wen zɔng ko a rɔngɔl nà tɔk pyɛ́ 
yɛt. Fwom de bê ra mo gwa sé rwey o ding-ding, yaga a sé e lɔ gwɔ̀m de bê lɔk 
yaga bemat wɛt, ko a sé e Gbɔng Duk Re Fongol Dagwi Darwey, Dagwi mot. 

2Ma ga ye ngyɛ́k me yong nezap pyɛ́ yaga yong pyɛ́ detidetu ye Gbɔng Duk o, 

sede dyam shinang, na dyam pyɛng, na dyam pama, na dyam, na yére cɔ́gɔt 
detidetu, na dyéngere ryat, na beta berat, na beta bùm detidetu tanga beta 
maabel. 

3Na be gwɛ̌ e ra pyɛ́ de ma ga kana tula, ma ga to nɔng yi e pyɛ́ mo nyang, 

dyam pyɛng, na dyam shinang, yaga ma tɛ̀ yey na me lɔk a Dagwi Darwey 
Gbɔng Duk Re Fongol. 

4Ma ga nɔng pyɛ de ya dal tɔ̂n naga (100) ve celes dyam shinang, na tɔ̂n naga 

beba na kuru banaas (240) ve celes dyam pyɛng na be lolom mɛ varâ Gbɔng 
Duk o, 

5tanga na be yong mɛ pyɛ́ detidetu de bemat fwom vwɔ bê ra. Ko di, me rangal 

ngan, ‘E wa de ê nɔng tó mɛ na a nɔ̂ng Dagwi Darwey nɔrɔ purak na yey mɛ 
mwa ɛ?’ ” 

6Ano kwong, bedanelɔ rùhup, na bemat nuyel fwom vê yére Israyɛl, na bemat 

nuyel vê gu gu (1,000), na vê naga naga (100), na bemat kyé na fwôm gwɔ̀m 
mwa ba tɛ̀ bato mɛn na be nɔng pyɛ́ yemo na yey mɛn mwa. 

7Yɛn a nɔng tɔ̂n naga gwining na kuru bataama (170) na bwang, ve dyam 

shinang, na tɔ̂n naga betat na kuru banaas (340) na bwang, vê dyam pyɛng, na 
pyɛ de ya vey bagat tɔ̂n naga betyiimin na kuru baba (620) vê dyam pama tanga 
tɔ̂n gu batat na naga benaas (3,400) na bwang, vê dyam. 

8Vemo de ba vɔk dyéngere ryat ba wɔ̀ nɔng yɛ e gban dyām wo Gbɔng Duk o, 

womo de Yɛhiyɛl wo ruhup Gɛrshɔn Levi e bɛrɛng. 

9Bemat o ba nɔng pyɛ́ yemo na yey rining yaga fwom Dagwi Darwey, ko yɛn a 

vɔk yey pyɛng sizɔng na nepyak pyɛ́ de bemat o ba nɔng. Nepyak pyɛ́ de yɛn a 
nɔng o na pɛngɛ a Davit yey vit à yere mo. 

Davit a somo Dagwi 

10Davit a somo Dagwi Darwey e hwomo e nuyel regyɛng bemat o, a ye, “À 

Dagwi Darwey, Dagwi wo dâ beda mot Israyɛl, be nɔng o nerey nesheneshey!” 

11Nerey, na reto, na gap, na gbɔng nerat, na segwɔm ba sé bemo. Kayɛ pyɛ 

e lagwi na jey ya sé myo, ko hwà sé gbɔng gwɔ̀m de hwó re negwɔm e ra 
begwɔ̀m mwa, na e ra kayɛ pyɛ. 

12Mwa yas na gbɔng nerat ya yi na hwo, ko hwo hwó re negwɔm e ra kayɛ pyɛ 

yi na gap mo, na nerey mo, ko hwó tɔk nɔ̂ng kawɛ mwat nerey, na gap arɔng. 

13Ko di, à Dagwi mot, wot a sé feng a hwo, ko wot e somo gbɔng nerat reza mo. 

14“Ko me tanga bemat hom wot a sé beva de hwà nɔng ot gap na wot a nɔng o 

pyɛ́ yemo mwa ɛ? Kayɛ pyɛ de wot a vɔk, e hwo de hwà nɔng ot e nɔrɔ, ko wot 
a to sé nɔng o pyɛ de ya kana sé myo. 

15À Dagwi Darwey, hwà tɔk tsɛng-tsɛng wot a sé kwey e jey yemo sede bemat 

yere dyuk kɛ bekɛnɛt ayi, sede remo de bedabeda mot bá ra. Neken mot 
e ngamo e jey na sé sede rezina de re kweres, vit à sɛ̂t yey. 

16À Dagwi Darwey, Dagwi mot, wot a ga vey na pyɛ̂ nedanerey yemo mwa na 

be lɔk mɛ Gbɔng Duk Re Fongol na wot a nɔ̂ng reza mo rê jɛrɛ nerey. Pyɛ́ yemo 
mwa ya yi na hwo, ko mwa yɛ ya sé myo arɔng. 

17Ma tɔk hwó mara yey kawɛ mwat, ko hwó simo mwat de be tó yey na yɛ wɛt. 

Ma sé nɔng o pyɛ́ yemo na yey rining, na tsak o sana tô yey. Ma di, bemat mo 
de ba tula hɛn e ngamo ba sé vɛ̀sɛ nɔngɔs hwo nɔrɔ hemo na yey pyɛng sizɔng. 

18À Dagwi Darwey, Dagwi wo bedabeda mot Abraham, na Yishak tanga Yakɔp, 

tɛ̀ yerê tɛ̂ yey hemo he sè gak e ji neyey bemat mo, ko hwo tɛ̀ ɛn be man ɛn na 
hwo na tsak o. 

19Nɔ̂ng hwey hom Sɔlɔmɔn yey ting na a gyeng nu mo, na pyɛ de hwó simo be 

ra, na badu mo, na a ra yɛ mwa, na a lɔk Gbɔng Duk Re Fongol de ma ga kana 
yong pyɛ̂ lɔk o mwa myak.” 

Sɔlɔmɔn a re negwɔm da mɛ 
(1Gwɔ̀m 2:10-12) 

20Ano kwong, Davit a nɔ̂ng bemat o nu, a ye, “Somo hin Dagwi Darwey, Dagwi 

min!” Regyɛng bemat o mwa ba somo Dagwi Darwey, Dagwî bedabeda mɛn, 
yɛn a ye det à bato mɛn ko yɛn a ye guduruk e vwel, ba nɔ̂ng Dagwi Darwey 
nerey, ko ba nɔ̂ng gbɔng gwɔ̀m nerey arɔng. 

21Nusu hwol, yɛn a nɔ̂ng Dagwi Darwey nɔrɔ yas, ba to gwɛ̌ nɔng nɔrɔ̂ yas de 

be rangas burang vɔk na Dagwi hê bemus gu rining (1,000), na beturuk gu rining 
(1,000) tanga byôt tyīmit gu rining (1,000), na nenɔrɔ mɛn ne nshi anap, tanga 
nenɔrɔ pyak yaga mwa BeIsrayɛl. 

22Tuk hane, yɛn a vɔk yey pyɛng sizɔng, yɛn a sè re, yɛn a sè sɔ e nuyêl Dagwi 

Darwey. Yɛn a to mok rehâ tɛ́ a Sɔlɔmɔn negwɔm, mok o hê neba à hane. Ano 
yɛn a shushu hɛ na něy e ji reza Dagwi Darwey na a tɛ́ ɛ gbɔng gwɔ̀m mɛn, ko 
yɛn a ra ano na Zadɔk arɔng na a tɛ́ ɛ piris. 

23Yi ano, Sɔlɔmɔn a sey da mɛ Davit e ra gwofwa negwɔm de Dagwi Darwey a 

ga kana tɛ̀ gwɛ. Negwɔm mɛ na vɔk wɛng, ko mwa BeIsrayɛl ba gyeng ha mɛ. 

24Bemat nuyel fwom, na mwa bemat como tanga begwa mɛ e da mɛn ba sira 

na be dyɛng bato mɛn na yɛ, remo de a ga tɛ́ ɛ gbɔng gwɔ̀m. 

25Dagwi Darwey a nɔng Sɔlɔmɔn gbɔng nerey e nuyel BeIsrayɛl mwa, ko a tɛ̀ ɛ 

a vɔk gbɔng nerat de na dal ne kawɛ gwɔ̀m de a ga re negwɔm e ji Israyɛl. 

Kunus hâ negwɔm Davit 

26Davit Yɛsɛ a re negwɔm e ra BeIsrayɛl mwa 

27neshey kuru banaas (40). A re negwɔm e Hɛbrɔn neshey netaama, ko 

e Yɛrusalɛm a ra neshey kuru batat na ne netat (33). 

28A ku a ga kana kwop kpushuk, na neshey pyak, na nedanerey tyɔng wɛt, ko 

bemat ba nɔngɔs hɛ nerey sizɔng. Hwey mɛ Sɔlɔmɔn a re negwɔm e to mɛ. 

29Hâ raane hê Gbɔng Gwɔ̀m Davit yi e susu mo vɔk e yɛnɛ mo ba jɛk hɛ 

e bebok-basâ bezarap Dagwi, yɛn à Samwɛl, na Natan tanga Gat. 

30Bebok-basa mo ba dura begwong de á re negwɔm, na yere gbɔng reto de á 

vɔk, tanga pyɛ̂ mwa de yá té na yɛ, na yemo de yá té na BeIsrayɛl tanga yemo 
de yá té na bavwêl begwɔ̀m detidetu de ba gwɔrɔ hɛ. 

  



724 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

2 Neha-Raane 
2 Neha-Raane 1 

Sɔlɔmɔn a ra won netsitsɛng 
(1Gwɔ̀m 3:4-15) 

1Gbɔng Gwɔ̀m Sɔlɔmɔn Davit a tɛ̀ segwɔm mɛ se tumal gak, Dagwi Darwey, 

Dagwi mɛ á sè na yɛ, ko a tɛ̀ ɛ a vɔk reto na nerey sizɔng. 

2Sɔlɔmɔn a yila mwa BeIsrayɛl, bemât nuyel gu gu, na vê naga naga, na bemât 

shɔt, tanga mwa bemât nuyel BeIsrayɛl yɛn bedanelɔ. 

3Ko Sɔlɔmɔn na mwa regyɛng bemat o tanga yɛ, ba wɔ́ e kwɔ̂n garang de há 

sè e Gibɛyɔn, yaga bûk Dagwi de Mose mwât fwôm Dagwi á kana yong e hey 
gwa sè e hwomo. 

4Davit a ga kana vey na Kundung Wuna-na-Sirâ Dagwi yi e Kiriyat-Yɛyarim vey 

e kwɔn de a ga kana yong yaga gwɛ, yaga a ga kana yong a gwɛ buk 
e Yɛrusalɛm. 

5Ano arɔng kwɔ̂n nárâ nɔrɔ̂ yas hê dyam pama de Bɛzalɛl Uri Hur a kana yong, 

ha sé e hwomo e nuyêl bûk Dagwi Darwey. Ko Sɔlɔmɔn na regyɛng bemat o 
mwa ba re a Dagwi Darwey fongol e hwomo. 

6Sɔlɔmɔn a tút vɔk e kwɔn nára nɔrɔ̂ yas hê dyam pama e nuyêl Dagwi Darwey 

e bûk Dagwi ko a nára nɔrɔ̂ yas de be rangas burang e ra kwɔn o. 

7E turuk hane Dagwi a dura tó mɛ na Sɔlɔmɔn a yang ɛ, “Rangal pyɛ de hwó 

simo me nɔng o.” 

8Sɔlɔmɔn a toyo a yɛ, a ye, “Hwà ga dura a da hom gbɔng gwɔ̀m tɛ̂ yey mo, ko 

hwà tɛ̀ me re negwɔm o e to mɛ, 

9À Dagwi Darwey, Dagwi, vonu de hwà ra a Davit da hom ha ga sila, sede remo 

de hwà ga tɛ̀ me gbɔng gwɔ̀m e ra bemat de ba sé pyak sizɔng sede fongôl jey. 

10Ano nɔng me netsitsɛng na tɔ́k na me ra fwôm mwât nuyêl bemat vemo, yaga 

yi e rɛ̌ de mwat ê tɔk kyè na nepyak bemat yerê bemo vemo ɛ?” 

11Dagwi a yang Sɔlɔmɔn, a remo de pyɛ ma yemo de hwó simo, ko hwà rangal 

nedanerey, na yas, na gbɔng reza, na nekên vê repugu mo wɛt, kɛ pɔlɔ lis, ko 
hwà rangal netsitsɛng na tɔ́k na hwo re negwɔm e ra bemat hom de ma tɛ̀ hwo 
sè gbɔng gwɔ̀m mɛn. 

12Yaga ano, mê nɔng o netsitsɛng, na tɔ́k. Mê to nɔng o nedanerey, na yas, na 

gbɔng reza yerê remo de gbɔng gwɔ̀m hwak a ga sang vɔk, kɛ hwak ê sang vɔk 
e bama mo wɛt. 

13Ano Sɔlɔmɔn a hala kwɔ̂n rê fongol e Gibɛyɔn, yi e bûk Dagwi, vey 

e Yɛrusalɛm ko a re negwɔm e ra BeIsrayɛl. 

Sɔlɔmɔn a tula bedwa na bekyɛkyɛ̂ bedwa 
(1Gwɔ̀m 10:26-29; 2Neha 9:25-28) 

14-17Sɔlɔmɔn á vɔk bekyɛkyɛ̂ como gu na naga benaas (1,400) tanga bedwâ 

suga gu kuru na vɛ baba (12,000). A tik behak e Yɛrusalɛm, ko a tik bwang o 
e bapomo bahak de ba yong ɛ. E jeng negwɔm mɛ dyam pyɛng yá sè shɛrɛk 
e Yɛrusalɛm sede beta, ko cɔ́gɔt sida ya sè pyak sede cɔ́gɔt bwagam e bak 
vwêl berahwol. Bejik gbɔng gwɔ̀m bá yeles na bedwa na bekyɛkyɛ̂ como 
e bavwêl Misra tanga Kuwɛ. Ba tala e kawɛ dwa shɛkɛl dyam pyɛng naga 
betyiimin (600) ko e kawɛ kyɛkyɛ shɛkɛl dyam pyɛng naga na kuru batungun 
(150). Bejik o ba rɛsɛl a begwɔ̀m BeHiti na BeSurya bedwa tanga bekyɛkyɛ̂ 
como arɔng. 

2 Neha-Raane 2 
Sɔlɔmɔn a yong ɛ́ na a lɔk Gbɔng Duk Re Fongol 

(1Gwɔ̀m 5:1-18; 7:13-14) 

1Gbɔng Gwɔ̀m Sɔlɔmɔn a tɛ̀ e yey mɛ na a lɔk Gbɔng Duk Re Fongol yaga rezâ 

Dagwi Darwey tanga lɔ gwɔ̀m yaga yɛ pyɛ mɛ. 

2Ano a tɛ̀ bemat gu kuru bataama (70,000) na be kyě hashe pyɛ̂ fwom o, ko 

bemat gu kuru rwit (80,000) na be dak beta e berahwol. A tɛ̀ bemat gu batat na 
naga betyiimin (3,600) na be sè bemât nuyel fwom o. 

3Sɔlɔmɔn a hwo tomo betom na ha vɔk na Hiram, gbɔng gwɔ̀m Tur, a ye: 

“Raane hwá ra na da hom Davit ko hwá tomo a yɛ na cɔ́gɔt sida na a lɔk a tó 
mɛ lɔ gwɔ̀m de a sangal ɛ. 

4Di, a remo ma sé kyè wɔ̀ lɔk lɔ yaga rezâ Dagwi Darwey, Dagwi hom, na me 

tik hɛ jaram yaga nása nɔrɔ̂ pyɛ̂ nesang hyɔɔlɔl e nuyel mɛ, na be nása ɛ̀ nenɔrɔ̂ 
ràng kpam-tuk kayɛ jeng, na nenɔrɔ̂ yas de be rangas burang nagasi na 
nahywegelek, mwa na ne Tuk Shábat, na ne tuk nzem pwɛl pwas tanga ne 
negasî wusal detidetu ne Dagwi Darwey, Dagwi mot, sede remo de a nɔng nu 
e ra nɛ yaga BeIsrayɛl neshey gbak-gbak. 

5Lɔ de mê lɔk o hê sè rey o, yaga Dagwi mot a dal bedagwi mwa. 

6Ko e wa de ê tɔk lɔk lɔ a remo de lagwi, mwa na lagwi de wa dal mwa e rak o, 

bê kyɛm be jut ɛ́ wɛt ɛ? 

7Yaga ano, tomo a me mwât sekwɛl e fwôm dyam shinang, na dyam pyɛng, na 

dyam pama, na dyam, tanga yɔ̀m de bùm o ba sé zwey, na swinang zoyong, 
tanga wilwil, a to vɔk sekwɛl tsêp pyɛ́ arɔng, na yɛ a vey ra fwom tanga bemât 
sekwɛl de ba sé na me e Yuda na Yɛrusalɛm, vemo de da hom Davit a tik a me. 

8Tomo a me na cɔ́gɔt sida, na fir, tanga algum arɔng yi e Lɛbanɔn, yaga ma tɔk 

bemât fwom mo ba vɔk sekwɛl tôw cɔ́gɔt Lɛbanɔn. Bemât fwom hom bê ra fwom 
na bemo 

9na be yong a me cɔ́gɔt shɛrɛk, yaga lɔ de ma sé kyè wɔ̀ lɔk hê se rey o, na pyɛ 

langat. 

10Mê nɔ̂ng bemât fwom mo, de ba tow cɔ́gɔt o kilo gu banaas na naga benaas 

(4,400) vê alkama, na kilo gu banaas na naga benaas (4,400) vê baale, na galon 
gu naga rining na gu kuru rining (110,000) vê nshî anap, tanga galon gu naga 
rining na gu kuru rining (110,000) vê něy pwat arɔng.” 

11Ano Gbɔng Gwɔ̀m Huram wo Tur a toyo mɛ e bwok-rwang de a jɛk a Sɔlɔmɔn, 

a ye, “Dagwi Darwey a tɛ̀ yey na bemat mɛ, yaga ano a tɛ̀ hwo sè gbɔng gwɔ̀m 
e ra yɛn!” 

12Huram a to ye, “Be somo Dagwi Darwey, Dagwî Israyɛl, de a yong lagwi na 

jey, de a nɔ̂ng Gbɔng Gwɔ̀m Davit hwey wen hê netsitsɛng, a nɔ̂ng hɛ bɛrɛng 
pyɛ́ yɛɛlɛl na tɔ́k, hemo de hê lɔk Gbɔng Duk Re Fongol yaga Dagwi Darwey, 
na lɔ gwɔ̀m yaga tó mɛ. 

13“Ma sé tomo a hwo remo na Huram Abi, mwât sekwɛl tom vwɔ, de a vɔk tɔ́k 

pyak. 

14A sé hwêy hwông yerê Dan ko da mɛ a sé mwât Tur. Ba ga myak ɛ na a ra 

fwom na dyam shinang, na dyam pyɛng, na dyam pama, na dyam, na beta, 
tanga cɔ́gɔt, mwa na yɔ̀m zwey, na ye wilwil, na ye zoyong tanga linen puruk, 
na a tɔk tsep pyɛ́ detidetu, na a tɔk yong nezap pyɛ́ de ba jining a yɛ, yɛ na 
bemât fwôm vwɔ mō, bemât fwôm vwɔ̂ darwey hom Davit da mo. 

15“Yaga ano, tik na darwey hom a tomo a bemât fwom mɛ alkama, na baale, na 

něy tanga nshî anap sede remo de a vo nu. 

16Ko wot ê gangas mwa cɔ́gɔt de hwó simo yi e Lɛbanɔn, na wot a vey á hwo 

na yɛ. Wot a ga manas yɛ e ra nshi tǎlu e gworep vey e Yɔpa, ko a rɔda sè 
bak o mwo na hwo hashe yɛ vey e Yɛrusalɛm.” 

17A vane ano, Sɔlɔmɔn a basa nepyak bekɛnɛt de ba sé sangal e vwêl Israyɛl, 

e bamâ basâ bemat de da mɛ Davit á kana ra, ko nepyak bemat o ná sè gu 
naga kuru batungun na vɛ batat, na naga betyiimin (153,600). 

18A tɛ̀ bemat gu kuru bataama (70,000) e ji mɛn be sè vê hashê pyɛ́, gu kuru 

rwit (80,000) be dak beta e berahwol, ko bemat gu batat na naga betyiimin 
(3,600) be sè vê bɛrɛng fwom na be tɛ̀ bemat o be ra fwom o naka. 

2 Neha-Raane 3 
Sɔlɔmɔn a lɔk Gbɔng Duk Re Fongol 

(1Gwɔ̀m 6:1-38) 

1Sɔlɔmɔn a pɛrɛ lɔ̂k lɔ Dagwi Darwey e Yɛrusalɛm e Raku Mɔriya de Davit da 

mɛ á kana di ɛ̀ negwi-ywey e kwɔn de Davit á kana yong e gazû Ornan wo 
Yebus. 

2A pɛrɛ lɔk o tûk ba hê pwɛl gwo neba gwô shey hê naas hê negwɔm mɛ. 

3Mása de Sɔlɔmɔn a ra yaga lɔk lɔ̂ Dagwi o a hemo: Nelis o nà sé mita kuru 

batat (30), ko netes o mita kuru (10). 

4Gàgbâng nuyel lɔ mo wa sé tyɛng na netês hɛ, wɔgɔ, mita kuru, ko nelis hɛ 

vɔk e rak o na sé mita kuru na vɛ betungun (15). E ji mo a lolom hɛ na celes 
dyam shinang. 

5Gbɔng duk tula mo ba tɔrɔ wɛ na bebak cɔgɔ̂t sida, ba bang vɛ na dyam 

shinang ryat, ko ba kyɔrɔk wɛ na wɔrɔ̂ batîn tyet na ngyang. 

6A tɔrɔ duk tula mo sizɔng na dyéngere ryat na dyam shinang yi e Parvayim. 

7Ano de a lolom duk tula mo, na besesek o, na cɔ́gɔt vwêl ri mo, na vara mo, 

na ri duk o, na pyɛ́-cen de ba tâng yɛ à bekɛrup de ba wɔrɔ e varâ duk o mwa 
na dyam shinang ryat. 

8A yong Kwɔn Jɛrɛ Hê Jɛrɛ, nelîs hɛ na sé tyɛng na ne gbɔng duk tula wɔgɔ, 

mita shabetat, ko netes o mita shabetat arɔng. A lolom wɛ na tɔ̂n kuru baba na 
vɛ betungun (250) vê dyam shinang. 

9Nedirîk bekpɛ̂k fwom o na sé jɔ̄t tyiimin yê kilo (0.6 kilo) wo dyam shinang. A 

lolom beduk ragyip o na dyam shinang arɔng. 

10E Kwɔn Jɛrɛ Hê Jɛrɛ, a yong bekɛrup beba na dyam, ko ba lolom vɛ na dyam 

shinang. 

11Nelîs bafabâk bekɛrup o mwa na sé mita kuru, kare refabak o ra sé mita beba 

na jɔ̄t tyat (2.3 mita) ko ra rá vwarâ duk o, ko rê neba mo ra rá rê kɛrup wo 
neba mo arɔng. 

12Ano arɔng refabâk kɛrup wo neba mo ra sé mita beba na jɔ̄t tyat, ra rá vwarâ 

duk gwô hagat o mwɛ, ko refabak o ret ra rá rê mumwɛ. 

13Nelîs bafabâk bekɛrup o mwa na sé mita kuru. Bekɛrup o ba tumal cik ko 

bwang bayis mɛn gwó bɛrɛng gbɔng duk tula. 

14Ano arɔng, a yong gworugû bâng kwɔn o na linen puruk tanga berugû bùm 

wilwil, na zwey tanga swinang zoyong, ko ba wɔrɔ ɛ̀ bazinâ bekɛrup e ra gwɛ. 

Bègbɔng bebirîk dyam pama beba 
(1Gwɔ̀m 7:15-22) 

15E nuyêl duk rê fongol o, a yong bègbɔng bebirik beba, nelis kagwɛ mo na sé 

mita kuru na vɛ betyiimin (16 mita), na bong de nelis o na sé mita beba na jɔ̄t 
tyat (2.3 mita). 

16A yong ngyang de ba ták yɛ, ko a tɛ̀ yɛ e ra bebong o, a yong nèy cɔgɔ̂t 

pomigiranet naga gwining ko a tɛ̀ nɛ rɔnɔ ngyang o. 

17A tɛ̀ bebirik o e nuyêl Gbɔng Duk Re Fongol o, gwining o e vwɔ yege ko 

gwohwak e vwɔ mwɛlɛng, a vo a gwo vwɔ yege rezâ Yakin ko gwo vwɔ mwɛlɛng 
à Bowas. 

2 Neha-Raane 4 
Pyɛ̂ Gbɔng Duk Re Fongol 

(1Gwɔ̀m 7:23-51) 

1Gbɔng Gwɔ̀m Sɔlɔmɔn a yong gàgbang rangâs nɔrɔ̂ yas vɔk na Dagwi hê 

dyam pama. Nelis hɛ na sé mita shabetat, netes o mita shabetat ko nelis o vɔk 
e rak o mita benaas na rebit o. 

2Ano arɔng a yong gwogbɔng gwopey na dyam, ba tâng gwɛ à Gworep, gwà 

sé yɔbɔ mo, gwà sé mita shabetat yi e hagat hemo vɔk e here, ko neciwil o na 
sé mita beba na jɔ̄t bya (2.2 mita), ko ka sede ba gwɔrɔ gey bek o na rwik ko 
gwa sé mita kuru na vɛ betat na jɔ̄t bya (13.2 mita). 

3Ba rɔnɔ nɛ̂n gwɛ na wɔrɔ̂ pyɛ́ cak sede bemus de ya sé kuru e kayɛ jɔ̄t nyaas 

na rebit o (0.45 mita) yê mita, bemus o ba sé ràng o ba, de ba yong na dyam 
yere jining o. 

4Ba tɛ̀ gwopey o e ra nèma bemus kuru na vɛ beba, betat be bɛrɛng rwa bato, 

betat rwa ta, betat rwa batin ko betat rwa rak. 

5Netîng gwɛ na sé sede tas vwɔ. Nu mo ha sé sede nû wáng, sede jamuk líli. 

Gwopey o gwo re betsûng nshi sede gu baba na naga betungun (2,500). 

6Ano arɔng ba yong bèpey kuru yaga kus, ba tik betungun e hagât yege ko 

betungun e hagât mwɛlɛng. E ji vɛ be rɛngɛt ɛ banamâ yas de be nása nɔrɔ̂ 
rangas vɔk na Dagwi, ko gwopey o gwa sé yaga na bepiris be kurus hɛn ɛ. 

7Ba yong pyɛ̂ tikîs bekywa-kya kuru yê dyam shinang tyɛng e begwông yongôs 

yɛ, ko ba tik yɛ e gbɔng duk tula, tyungun e hagât yege ko tyungun e hagât 
mwɛlɛng. 

8Ba yong betebut kuru ko ba tik vɛ e gbɔng duk tula, betungun e hagât yege ko 

betungun e hagât mwɛlɛng. Ba yong neshǐ dyam shinang naga gwining arɔng. 

9Ba yong lalâ ji mo yaga bepiris, tanga lala rey o, na ruhûp hɛ, ko ba lolom vɛ 

na dyam pama. 

10Ba tɛ̀ gwogbɔng gwopey o e hagât vwɔ yegê Gbɔng Duk Re Fongol o e bak 

to-kwɔng rwa batin na rak. 

11Huram a yong nerwey, na becebut, tanga neshǐ. Ano de a yɛnɛ fwom de a ra 

a Gbɔng Gwɔ̀m Sɔlɔmɔn e Gbɔng Duk Re Fongol. 

12Pyɛ́ ma yemo, bègbɔng bebirik beba na bebong ra rak vɛ, na ràng ba ve 

ngyang de ba kyɔrɔk na be bang mɛ bebong ra rak o, 

13na nèy pomigiranet naga beba yaga ngyang de ba kyɔrɔk zang ba, ràng ba 

ve nèy pomigiranet yaga kahɛ kyɔrɔk o, na be bang mɛ neshǐ neba ne bebong 
ra rak bebirik o. 

14A yong pyɛ́ de ba tɛ̀ neshǐ e rak o mwa na neshǐ mo, 

15na gwogbɔng gwopey na bemus kuru na vɛ beba e nɛ̂n gwɛ, 

16na nerwey, na becebut, na gubû-vɔ, na mwa bwang pyɛ́ de Huram-abi a yong 

na dyam pama de ba tugut, yaga Gbɔng Gwɔ̀m Sɔlɔmɔn yaga lɔ̂ Dagwi Darwey. 

17Gbɔng Gwɔ̀m a yong yɛ e kwɔ̂n secwem e tê Sukɔt na Zereda e Nɛk Yɔrdan. 

18Sɔlɔmɔn a yong pyɛ́ yemo mwa pyak tyɔng wɛt, yi ano ba tɔk nepyak nedirîk 

dyam pama de ba ra mɛ fwom o wɛt. 

19Ano de Sɔlɔmɔn a yong pyɛ́ yemo mwa de ya sé e Gbɔng Duk Re Fongol 

Dagwi yɛ à, gàgbang rangâs nɔrɔ̂ yas, na betebut kpam-tûk Dagwi, 

20na nekwɔn tikis bekywa-kya na bekywa-kya mo vê celes dyam shinang de be 

tɛ̀sɛ mɛ kyâ Kwɔn Jɛrɛ Hê Jɛrɛ, sede remo de ba yong ɛ̀, 

21mwa na cúyu, na bekywa-kya tanga bekabra vê celes dyam shinang ryat, 

22na pyɛ̂ rimis kya, na bèkɛt sɛt nemi na begance, na bapêy cilâ kya yê celes 

dyam shinang. E ra gwông yel e Gbɔng Duk Re Fongol, ri ji mo, vɔk e kwɔn de 
ha dal mwa na nejɛrɛ, na ri gbɔng duk tula ba sé ve dyam shinang. 

2 Neha-Raane 5 

1Ano de mwa fwom de Sɔlɔmɔn a ra yaga Gbɔng Duk Re Fongol Dagwi Darwey 

gwa yɛnɛ hɛ. Sɔlɔmɔn a vey na pyɛ́ de da mɛ Davit a ga kana tik jaram e ji mo, 
ko a tik dyam pyɛng, na dyam shinang, mwa na pyɛ̂ fwom o e begban Gbɔng 
Duk Rê Fongôl Dagwi. 

Ba vey na Kundung wuna-na-sira e Gbɔng Duk Re Fongol 
(1Gwɔ̀m 8:1-9) 

2Gbɔng Gwɔ̀m Sɔlɔmɔn a rini bemakûk BeIsrayɛl tanga mwa bemât nuyêl yére 

na rùhup na be vey na yɛ e Yɛrusalɛm, na a wɔ̀ jut Kundung Wuna-na-Sirâ 
Dagwi Darwey yi e Repomo Davit, de be to tang rɛ a Siyɔn, na be vey mɛ 
e Gbɔng Duk Re Fongol. 

3Bemat o mwa ba vey tula hɛn e nuyêl Gbɔng Gwɔ̀m Sɔlɔmɔn e jeng nzem 

e pwɛ̂l Ɛtanim, gwɛ à pwɛl gwô netaama. 

4Jeng de mwa bemakûk BeIsrayɛl ba ga tula hɛn, bepiris ba jut kundung o, 

5ba kyè mɛ vɔk e Gbɔng Duk Re Fongol. Yɛn tanga BeLevi ba jut bûk sangal 

Dagwi tanga pyɛ̂ fwom o mwa vɔk e Gbɔng Duk o arɔng. 

6Gbɔng gwɔ̀m tanga mwa regyɛng BeIsrayɛl ba tula hɛn e nuyêl Kundung 

Wuna-na-Sira, ba nása nenɔrɔ̂ vyēl na berɔndɔng pyak vɔk na Dagwi. Nepyak 
yɛ na sé vit à bara. 

7E bama mo, bepiris ba yel na kundung o e ji Gbɔng Duk Re Fongol o, ko ba 

tik gwɛ e Kwɔn Jɛrɛ Hê Jɛrɛ, e nɛ̂n bafabâk bekɛrup. 

8Bafabak o ba ye gyip a kundung o tanga begele de be jurus mɛ gwɛ. 

9Begele mo ba sé belis, mwat de e tumal e nuyêl kwɔn de ha dal mwa na nejɛrɛ 

zɔng de e tɔk di nenu vɛ, ko be tɔk di vɛ yi e jey wɛt. Begele mo ba rɔngɔl 
e hwomo vey e remo. 

10Vit a pyɛ cak e ji kundung o sɛ̌ beta begasak vane beba de Mose a kana tɛ̀ 

e ji mo. A kana sey vɛ e Raku Hɔrɛp, e jeng de Dagwi a wuna hɛ na BeIsrayɛl, 
e bama de yɛn a ga nusu yi e Misra. 

11Jeng de bepiris ba sè nusu yi e Kwɔ̂n Jɛrɛ, mwa hɛn de ba sè e hwomo, ba 

ga kana fung bato mɛn, sana bare na bagyɛng mɛn, 

12na mwa BeLevi bemât lwɛlɛ — yɛn à Asaf, na Heman tanga Yɛdutun, na nèy 

mɛn na cáng mɛn, de ba tɔrɔ hɛn na berugû linen puruk. Yɛn a vɔk pyɛ̂ lwɛlɛ 
mɛn yemo: bapêy lwɛlɛ, tanga yōm ryey o na shɛl o. Yɛn a tumal e rwa rak wo 
gàgbang rangâs yas tanga bepiris naga na kuru baba (120) vê pɛsɛl bezing. 

13Á sè fwôm bemât bezing na vê lwɛlɛ mwa hɛn na be ra lwɛlɛ̂ somo na be feng 

a Dagwi Darwey. Ko jeng de yɛn a jut lwɛlɛ mo na bezing, na bapêy lwɛlɛ tanga 
bwang pyɛ̂ lwɛlɛ mo cak, be somo Dagwi Darwey, “Yaga a sé wo nerat. E tɛ̀ yey 
na bemat mɛ nesheneshey.” Ano Gbɔng Duk Re Fongol o wà sila na wût gbɔng 
nerât Dagwi Darwey, 

14ko yaga wút o, bepiris o ba tɔk sangal na be ra tom mɛn e ji mo wɛt, yaga 

nedyɛt gbɔng nerât Dagwi Darwey na sila Gbɔng Duk Dagwi o. 

2 Neha-Raane 6 

1Ano kwong Sɔlɔmɔn a ye: “Dagwi Darwey a ga kasa na a sangal e ji wut 

hywiinin, 

2ko ma ga lɔk a hwo lɔ̂ negwɔm rat o za wɛt, kwɔn de hwô sangal ɛ neshey 

gbak-gbak.” 

Sɔlɔmɔn a ha na bemat 
(1Gwɔ̀m 8:14-21) 

3Gbɔng Gwɔ̀m Sɔlɔmɔn a hwo doyo bayis mɛ vɔk na bemat o, ko a tɛ̀ a mwa 

BeIsrayɛl de ba tula hɛn nerat, e jeng de mwa hɛn ba sé e tumal. 

4Ko a ye, “Be somo Dagwi Darwey, Dagwî Israyɛl, de a sila pyɛ de a ga vo a da 

hom Davit nu, a ye, 

5‘Yimo tuk de ma pat bemat hom yi e Misra, ma kasa gbɔng repomo rehak 

e yerê Israyɛl cak wɛt, na be lɔk ɛ̀ gbɔng duk yaga na reza hom re sè e hwomo, 
ko ma kasa mwat hwak wɛt na a re negwɔm e ra bemat hom. 

6Ko ma ga kasa Yɛrusalɛm na reza hom re sè e hwomo. Ano arɔng ma ga kasa 

Davit na a sè e ra bemat hom BeIsrayɛl.’ 

7Da hom Davit á vɔk e yey na a lɔk gbɔng duk yaga rezâ Dagwi Darwey, Dagwî 

Israyɛl. 

8Ko Dagwi Darwey a yâng da hom Davit, ‘Hwà ra naka de hwà bare lɔ̂k gbɔng 

duk yaga reza hom. 

9Mwa ano, hwô lɔk wɛ wɛt, ko e hwey mo de bê tɔ a hwo de hê lɔk Gbɔng Duk 

Re Fongol o yaga reza hom.’ 

10Di in, Dagwi Darwey a ga sila vonu de a ra. A remo, ma ga re negwɔm da 

hom, ko ma sé sangal e ra gwofwa negwɔm Israyɛl, sede remo de Dagwi 
Darwey a vo nu. Ma ga lɔk Gbɔng Duk Re Fongol yaga Dagwi Darwey, Dagwî 
BeIsrayɛl, 

11ma ga to yong kwɔ̂n gbɔng duk o yaga Kundung Wuna-na-Sirâ Dagwi Darwey 

de a ra na BeIsrayɛl.” 

Won de Sɔlɔmɔn a ra 
(1Gwɔ̀m 8:22-50) 

12Ano kwong Sɔlɔmɔn a tumal e nuyêl gàgbang rangâs yas vɔk na Dagwi 

Darwey, e bayis mwa regyɛng BeIsrayɛl, ko a nára vɔ mɛ. 

13Sɔlɔmɔn a ga kana yong gàgbang dyam pama de nelis o na netes o na sé 

mita beba na jɔ̄t tyat (2.3 mita) e kahɛ hagat, ko nelis o vɔk e rak o na sé mita 
gwining na jɔ̄t nyaas (1.4 mita). A wɔ̀ tik wɛ e tê lalâ Gbɔng Duk o, ko a tumal 
e ra wɛ. A hwo ye guduruk e bayîs mwa regyɛng BeIsrayɛl, ko a nára vɔ mɛ vɔk 
e lagwi. 

14A ye, “À Dagwi Darwey, Dagwî BeIsrayɛl, vit a dagwi hwak e lagwi kɛ e jey de 

ba rɔda tyɛngrɛ hɛ na hwo! Hwó sila sira de hwà wuna na bemat mō, hwó tɛ̀ 
yey na bemat mō vemo de be raa hwo na yey mɛn mwa. 

15Hwà ga gyeng ha de hwà kana sira a sam mō, da hom Davit. Di, yunung hwà 

ga sila kahɛ ha. 

16A remo, à Dagwi Darwey, Dagwî BeIsrayɛl, sila ha de hwà sira a da hom 

arɔng. Hwà ye, sede nèy mɛ na gyenges badu mō, tyɛng sede remo de yɛ a ra, 
ko gwining e ji nɛ a rɔda dopse re negwɔm BeIsrayɛl kayɛ jeng. 

17À Dagwi wo Israyɛl, tik na kahɛ ha de hwà kana sira a sam mō Davit he sila. 

18“Ko hwo, à Dagwi, lagwi rwey wò rak o wa ka vey a hwo wɛt. Ko e rɛ̌ de hwô 

tɔk sangal e jey yemo, na e Gbɔng Duk Re Fongol womo de ma lɔk ɛ? 

19Ko mwa ano, à Dagwi Darwey, Dagwi hom, wok won hom, wet betong na won 

hom. Me sam mō ma sé vey na won hom e nuyel mō yunung. 

20Bɛrɛng Gbɔng Duk o kayɛ jeng, naturuk na nagwi! Kwɔn hemo de hwà kasa, 

na be dopse re a hwo ɛ fongol. Wok won hom, jeng de ma doyo bayis hom vey 
e wɛ, ma sé ra won. 

21Wok won hom na hê bemat mō BeIsrayɛl. Jeng de wot a doyo bayis vey 

e ngamo, wok ot yi e kwɔ̂n sangal mō e lagwi na hwo hala a wot banɛn mot. 

22“Ka sede mwat e tono renɛn de ba ye, a ra a mumwɛ, sede ba vey na yɛ, na 

be nɔng ɛ sira e nuyêl gàgbang rangas yas e duk womo, 

23ko tik na hwo wok yi e lagwi na hwo yɛrɛ shɔt. Tala mwât renɛn pyɔlɔ mɛ, ko 

hwo hàla mwât tsak o. 

24“Ka sede bemat mō BeIsrayɛl ba kyɛ́ ɛn nà raa ha mō, ko ba re ɛn e como, ko 

ka sede yɛn a doyo vey na hwo, ba tɔk o sede darwey mɛn, ba ra won, na hwo 
hala a yɛn banɛn e duk womo, 

25ko tik na hwo wok ɛn yi e lagwi. Hàla a yɛn banɛn mɛn, na hwo toyo na yɛn 

vey e sevwel semo de hwà kana nɔ̂ng bedabeda mɛn. 

26“Ka sede bemat mō ba kyɛ́ ɛn nà raa ha mō, ko hwà ró na rwak, ko ka sede 

yɛn a doyo yi e banɛn mɛn, ba sey o sede darwey mɛn, yɛn a doyo bayis mɛn 
vey e duk womo, ba ra won, 

27ko tik na hwo wok ɛn yi e lagwi. Hàla banɛ̂n gbɔng gwɔ̀m tanga vê BeIsrayɛl. 

Basa a yɛn pyɛ́ de ya sé tyɛng. Ano, à Dagwi Darwey, tomo na rwak e ra vwel 
mō hemo de hwà nɔ̂ng bemat mō, na he sè mɛn. 

28“Ka sede vyong kɛ tumbang ba hwo, kɛ pyɛ́ ya lashe hɛ yaga gûl rak gwa pɛl, 

kɛ bekut ba lashe yɛ, kɛ rawal wa re yɛ, kɛ bemât repugu mɛn ba vey jugu, kɛ 
serɔ sa vey e tɛ̂ yɛ, 

29ko tik na hwo wok won mɛn. Sede hwak e ji bemat mō BeIsrayɛl a yel e reyɔm, 

ko a nára vɔ mɛ vey e duk womo, 

30wok won na won mɛ e kwɔ̂n sangal mō e lagwi. Hàla a yɛ, na hwo to sɛlɛ hɛ. 

Ko tala kawɛ mwat tyɛng na pyɛ de a ra yaga hwà tɔk yey mɛ. Ey mwin, hwo 
wɛ nju mo hwà tɔk yêy mwasi. 

31Ano de bemat mō ba rɔda ba ra tyɛng pyɛ de hwà ha a yɛn, ba rɔda wok ha 

mō kayɛ jeng de yɛn a sé na sangal e sevwel de hwà ga nɔ̂ng bedabeda mot. 

32-33“Jeng de ba rɔda rèmo gbɔng reza mō na pyɛ́ de hwà ra na gbɔng reto mō, 

bemat beduk ba rɔda wok. Ano kwong, ka sede mwat hwak de a sé 
WoIsrayɛl wɛt a vey yi e vwel hak yikyik, na a ra won vey e duk womo, 

34ko tik na hwo wok won mɛ yi e kwɔ̂n sangal mō e lagwi, na hwo to nɔng ɛ pyɛ 

de a ra won o. Ano de bemât jey mwa bê tɔk o, na be sap o, sede bemat mō 
BeIsrayɛl. Yɛn a rɔda to tɔk, ma lɔk Gbɔng Duk womo, na wo se kwɔn de bê re 
a hwo ɛ fongol. 

35“Ka sede hwà tɛ̀ bemat mō ba wɔ̀ to como na bemât repugu mɛn, ko ba sé ra 

won e kwɔn de ba sé ɛ, bé bɛrɛng gbɔng repomo remo de hwà kasa, tanga 
Gbɔng Duk womo de ma lɔk yaga hwo, 

36ko tik na hwo wok won mɛn, na hwo nɔng ɛn wɛng. 

37“Vit a mwat de a sé sana ra banɛn. Ko ka sede bemat mō ba ra a hwo banɛn, 

ka hwà tɛ̀ shom na yɛn, hwà tik ɛn, bemât repugu mɛn be re ɛn e como, be 
hashe hɛn vɔk e vwel hak yikyik, na be tɛ́ ɛn besam. 

38-39Ko ka sede e hwomo yɛn a tosho gabɔk na tsak o, ba kulsa banɛn mɛn, ba 

ra won be bɛrɛng vey e sevwel semo de hwà ga nɔ̂ng bedabeda mot, na gbɔng 
repomo remo de hwà ga kasa, tanga Gbɔng Duk womo de ma ga lɔk a hwo, tik 
na hwo wok won mɛn yi e kwɔ̂n sangal mō e lagwi na hwo tosho reyɔm mɛn. 
Hàla a yɛn banɛn o tanga nekashalang mɛn de ba vɔk vey na hwo. 

40A remo, à Dagwi hom, tik na bayis mo be sè pyot, na hwo wet betong na won 

yi e kwɔn hemo. 

41“Sogo a remo à Dagwi Darwey, Dagwi, na hwo wɔ́ e kwɔ̂n pɔngɔ mo, hwo na 

kundung gwo gap mo. Tik na bepiris mo, à Dagwi Darwey, Dagwi, be tɛ̀ yɔ̀m 
neken, ko tik vê tsak o na hwo be vɔk yey pyɛng e ji nerat mo. 

42À Dagwi Darwey, Dagwi hwo kyini gbɔng gwɔ̀m de hwà ga kasa wɛt. Bare na 

yey mo na mwât fwom mo Davit arɔng.” 

2 Neha-Raane 7 
Ba tik Gbɔng Duk Re Fongol jaram yaga Dagwi 

(1Gwɔ̀m 8:62-66) 

1Jeng de Gbɔng Gwɔ̀m Sɔlɔmɔn a ga yɛnɛ râ won, kya ha gyirik yi e lagwi, ko 

ha re nɔrɔ̂ yas na nenɔrɔ̂ rangas o. Ano arɔng nedyɛt gbɔng nerât Dagwi 
Darwey na sila Gbɔng Duk Re Fongol o. 

2Bepiris ba tɔk yel e Gbɔng Duk o wɛt, yaga nedyɛt gbɔng nerat Dagwi Darwey 

na sila wɛ. 

3Sede mwa BeIsrayɛl ba di kya ha gyirik, na nedyɛt gbɔng nerat Dagwi e Gbɔng 

Duk o, yɛn a gaba gup e ra gàgbang, yɛn a re fongol, ko yɛn a somo Dagwi 
Darwey, ba ye: “Yaga a sé wo nerat, E tɛ̀ yey na bemat mɛ nesheneshey.” 

4Ano kwong, gbɔng gwɔ̀m na mwa bemat o ba nása nenɔrɔ̂ rangas vɔk na 

Dagwi Darwey. 

5Gbɔng Gwɔ̀m Sɔlɔmɔn a nára sede nɔrɔ̂ yas, berɔndɔng gu kuru baba na vɛ 

baba (22,000), na tyīmit gu naga na gu kuru baba (120,000). Ano de gbɔng 
gwɔ̀m na bemat o ba tik Gbɔng Duk o jaram yaga Dagwi. 

6Bepiris ba tumal e nekwɔn tom mɛn, mwa na BeLevi na pyɛ̂ lwɛlɛ mɛn vɔk na 

Dagwi Darwey, yemo de Gbɔng Gwɔ̀m Davit á kana yong yaga somô Dagwi 
Darwey — yaga e tɛ̀ yey na bemat mɛ nesheneshey — kayɛ jeng de Davit a 
somo Dagwi na yɛ̄. E gura mo gworo, bepiris be pɛsɛl bezing, ko mwa BeIsrayɛl 
be sogo e tumal. 

7Ano arɔng, Sɔlɔmɔn a tik jaram bak rwa tē wo majêy nuyêl Gbɔng Duk o, yaga 

a sé e hwomo de a rangas ɛ̀ nenɔrɔ̂ yas burang, na nê sebwêp wunâ nesa, a 

remo de gàgbang rangas nɔrɔ̂ yas wo dyam pama de Sɔlɔmɔn a yong wa tɔk 
jut nenɔrɔ̂ yas rangas burang, na nɔrɔ̂ nemuk, tanga hê sebwep wɛt. 

8E jeng o Sɔlɔmɔn na mwa BeIsrayɛl ba ra nzem o nepɔlɔ netaama, yɛn á sè 

gbɔng regyɛng yi e Lebo-Hamat vɔk e Nɛk Misra. 

9E tuk hê rwit, yɛn a ra gbɔng tula, yaga yɛn a ga gyeng tîk gàgbang rangâs yas 

nepɔlɔ netaama ko nzem o nepɔlɔ netaama arɔng. 

10E tuk hê kuru baba na hɛ tat, hê pwɛl gwô netaama, a tɛ̀ bemat o e gwong 

vɔk e nelɔ mɛn, na feng, na yey pyɛng e ra nerat de Dagwi Darwey a kana dura 
a Davit na Sɔlɔmɔn tanga bemat mɛ BeIsrayɛl. 

11Ano Sɔlɔmɔn a yɛnɛ Gbɔng Duk Re Fongol wo Dagwi Darwey, na lɔ gwɔ̀m. 

Kayɛ pyɛ de Sɔlɔmɔn a kana yong na a ra e Gbɔng Duk o tanga e lɔ mɛ, a yɛnɛ 
yɛ mwa naka gyat. 

Dagwi a to dura tó mɛ na Sɔlɔmɔn 
(1Gwɔ̀m 9:1-9) 

12A vane ano, Dagwi Darwey a to dura tó mɛ na Sɔlɔmɔn naturuk, a yang ɛ, 

“Ma ga wok won mo, ko ma ga kasa kwɔn hemo yaga tó hom sede lɔ̂ nása 
nenɔrɔ̂ detidetu. 

13Jeng de ma bang lagwi de bê sɛ̀ rwak wɛt, kɛ me nɔng nu na rawal wo re pyɛ̂ 

vwel o mwa, kɛ me tomo tumbang e ra bemat hom, 

14Ka sede bemat hom de be yila hɛn na reza hom, be dyɛng bato mɛn, be ra 

won, be jama me, na be doyo yi e gwòng ves mɛn, ko ma rɔda wok yi e lagwi, 
mê hala a yɛn banɛn mɛn, ko mê toyo a yɛn na nerât vwel mɛn. 

15A remo, bayis hom bê sè pyot, ko mê wet betong hom na won de be ra e dem 

hemo. 

16Yaga a remo ma ga kasa, ko ma ga tik Gbɔng Duk womo jaram, na reza hom 

re sè ɛ̀ gbak-gbak. Bayis hom na yey hom ba rɔda sè e hwomo kayɛ jeng. 

17Ko di yin à, ka sede yin a kyè e nuyel hom, sede remo de da min Davit á kyè, 

yin ragas tyɛng na nu de ma nɔng in, na yin a gyenges badu hom na pyɛ́ de ma 
ha a yin, 

18ko mê tɛ̀ lɔ̂ negwɔm min hē sè tiing, sede remo de ma wuna me na sira na 

da mo Davit wɔgɔ, ‘Hwô sang bidɛ mwât re negwɔm e ra Israyɛl wɛt.’ 

19“Ko ka sede yin a doyo e hagat, na yin a wuba badu hom, na pyɛ́ de ma tɛ̀ 

e nuyel min, na yin a kyè, yin wɔ̀ ra a bedagwi beduk fwom, na yin a re a yɛn 
fongol, 

20ko mê lut in yi e vwel de ma ga nɔng in o, ko Gbɔng Duk womo de ma ga tik 

jaram yaga reza hom mê kyini wɛ, ko wô tɛ́ ɛ cinat ha na pyɛ berem e ji bemât 
mwa. 

21Ko e ra Gbɔng Duk rwat womo, kawɛ mwat de a kwey ê langat hɛ, ê ye cwɛ̀ɛp. 

A rɔda ye, ‘Yaga sɛ́ de Dagwi Darwey a ra ano na sevwel semo tanga Gbɔng 
Duk Re Fongol womo ɛ? 

22Ano bemat ba rɔda toyo na ha wɔgɔ, BeIsrayɛl ba tik nà raa Dagwi Darwey, 

Dagwi mɛn, de a nusu na bedabeda mɛn yi e Misra. Yɛn a nɔng tó mɛn vɔk na 
cī, ba re a yɛ fongol, yaga ano de Dagwi Darwey a ga vey na mwa rezot remo 
e ra yɛn.’ ” 

2 Neha-Raane 8 
Pyɛ́ cak de Sɔlɔmɔn a ra 

(1Gwɔ̀m 9:10-28) 

1E yɛnɛ̂ neshey kuru baba de Gbɔng Gwɔ̀m Sɔlɔmɔn a jut na a lɔk Gbɔng Duk 

Re Fongôl Dagwi Darwey na lɔ gwɔ̀m tó mɛ, 

2Sɔlɔmɔn a to lɔk bapomo de Huram a kana nɔng ɛ, ko a tɛ̀ BeIsrayɛl ba sangal 

e vɛ. 

3Sɔlɔmɔn a wɔ́ e vwêl Hamat-Zoba ko a re rɛ na como. 

4A lɔk Tadmor e hey na mwa bapomô tikîs pyɛ́ de a lɔk e Hamat. 

5Ano arɔng, a lɔk Bet-Hɔrɔn wo rak na Bet-Hɔrɔn wo vwel, sede bapomo de ba 

gwɔrɔ na bedwa, ko ba tɛ̀sɛ a vɛ rùhup na bewɔ́rɔ dyam manâs vɛ, 

6tanga Baalat na mwa bapomô tikîs pyɛ́ mɛ, na mwa bapomô tikîs bekyɛkyɛ̂ 

bedwa mɛ, na vê bedwâ como mɛ, tanga mwa pyɛ́ de Sɔlɔmɔn a tɛ̀ e yey mɛ 
na a lɔk, e Yɛrusalɛm, na e Lɛbanɔn, tanga e mwâ vwêl negwɔm mɛ. 

7Mwa bwang bemat de ba pɔl à BeHiti, na BeAmɔr, na BePɛrizi, na BeHivi, 

tanga BeYebus de ba sé BeIsrayɛl wɛt, 

8yi e bedabeda mɛn de bá rɔngɔl e vwel o, vemo de BeIsrayɛl ba ga kana wey 

na yɛn wɛt — mwa hɛn, Sɔlɔmɔn a vos ɛn na be ra fwôm retek, sede remo de 
ba sé rɔɔ ra vey e yunung. 

9Ko e ra BeIsrayɛl, a tɛ̀ ɛn be ra fwôm sesam na retek wɛt. Yɛn á sè bemât 

como, na bemât nuyêl bemat mɛ, na begwɔ̀m comô bekyɛkyɛ̂ bedwa na vê 
bedwa mo arɔng. 

10Yɛn á sè naga beba na kuru batungun (250) de ba sè begbɔng bemât bɛrɛng 

bemât fwom mɛ. 

11Sɔlɔmɔn a jut hwā mɛ hwông Farawo yi e gbɔng repomô Davit vɔk e bak lɔ 

gwɔ̀m de a lɔk a yɛ, yaga a ye, “Hwā hom ê sangal e lɔ Gbɔng Gwɔ̀m Davit wo 
Israyɛl wɛt, yaga nekwɔn de Kundung Wuna-na-Sirâ Dagwi Darwey gwa ga vey 
ɛ nà sé jɛrɛ.” 

12E bama mo, Sɔlɔmɔn a nára nenɔrɔ̂ yas de be rangas burang vɔk na Dagwi 

Darwey e ra gàgbang rangas yas Dagwi Darwey de a kana lɔk e nuyêl gàgbang 
Gbɔng Duk o, 

13tyɛng na pyɛ de bê ragas kayɛ jeng yaga nɔrɔ̂ rangas burang de Mose á nɔng 

nu be ra Tuk Shábat, na nzem pwɛl pwas, tanga nzem netat ne kahɛ shey, ne 
à — Nzem Kpam-tuk Sana Géy-sing, na Nzem Bwal tanga Nzem Bǔk. 

14Sɔlɔmɔn a raa badu fwom de da mɛ Davit á kana yong, ko a gas bepiris 

bagyɛng o bagyɛng o, na yɛn a ragas tom mɛn ve kahɛ tuk. BeLevi arɔng na 
mɛn ve lɛlɛ somô Dagwi tanga vê sɛlɛ̂ bepiris na tom de be ragas kahɛ tuk. 
Bemât gyeng rùhup e bagyɛng mɛn na be gyeng kagwɛ ruhup kahɛ tuk. A sé 
ano de Davit, mwât Dagwi á kana nɔng nu. 

15Vit à mwat hwak de a ye calak a nu de gbɔng gwɔ̀m a nɔng e ra tom bepiris 

na BeLevi kɛ e ra begban tikîs pyɛ́. 

16Yi ano, Sɔlɔmɔn a yɛnɛ râ mwa tom de a ga kana yong, yi e tuk de ba bomo 

retîs Gbɔng Duk Re Fongol Dagwi Darwey vɔk e tuk de ba yɛnɛ kagwɛ fwôm 
Gbɔng Duk o ngyɛ́l. 

17Ano kwong, Sɔlɔmɔn a wɔ́ e Ɛziyɔn-Gɛbɛr na Elat e rekwogom Rep Swinang 

e sevwêl Ɛdɔm. 

18Huram a tomo a yɛ bedwa-nshi e vɔ bemât fwom mɛ, tanga bemât fwom 

bedwa mo de ba ga tɔ́k ɛn na fwom na vɛ e gwogbɔng gworep. Yɛn a wɔ́ 
e sevwêl Ofir tanga bemât fwom Sɔlɔmɔn, ko yɛn a wɔ̀ vey a yɛ na tɔ̂n kuru na 
vɛ betyiimin (16) vê dyam shinang. 

2 Neha-Raane 9 
Gbɔng Gwɔ̀m hwā a vêy rekyɛn 

(1Gwɔ̀m 10:1-12) 

1Gbɔng gwɔ̀m hwā wo sevwêl Sheba a wok reza de Sɔlɔmɔn a vɔk, ko a vêy 

rekyɛn e Yɛrusalɛm, yaga na a vey mara tɔ́k mɛ na nerangsal de na sé gbang. 
A vɔk ɛ bemât kyɔk mɛ pyak, a to vɔk ɛ bemaryat de ba hashe a yɛ pyɛ tanga 
něy nesang nerat, na dyam shinang pyak za wɛt, tanga dyéngere ryat sizɔng. 
Jeng de a man na Sɔlɔmɔn, a rangal hɛ mwa nerangsal de a kana vɔk e yey 
mɛ. 

2Ko Sɔlɔmɔn a toyo a yɛ na neha e ra nerangsal o mwa, vit à pyɛ de ya sé e lɛrɛ 

na Sɔlɔmɔn de a tɔk misang a yɛ wɛt. 

3Gbɔng gwɔ̀m hwā wo Sheba a wok yerê netsitsɛ̂ng Sɔlɔmɔn, a bɛrɛng yerê lɔk 

de ba lɔk lɔ gwɔ̀m o, 

4na yerê pyɛ̂ re de be tik a yɛ. A to bɛrɛng bemât badu mɛ na yerê sangal mɛn 

e tebut, na bemât fwom de ba nɔngɔs pyɛ̂ re na pyɛ̂ sɔ mɛ tanga yerê berugû 
fwom de ba tɛ̀sɛ tanga yerê nenɔrɔ de Sɔlɔmɔn e nása e Gbɔng Duk Re Fongôl 
Dagwi Darwey. Pyɛ́ mo ya tɛ̀ ɛ a bidɛ pyɛ de ê ha, sɛ̌ a langat hɛ zɔng. 

5A yang Sɔlɔmɔn, “Pyɛ́ de ma wok e vwel hom e ra hwo na netsitsɛng mō ya sé 

tsak o, 

6ko ma tɔk sey tsak o na yɛ wɛt, sɛ̌ jeng de ma vey di yɛ na bayis hom. Ko sɛ̌ 

ma kana wok rebit pyɛ́ mó wɛt. Netsitsɛng tanga nedanerey mo na dal pyɛ de 
ba kana ha a me. 

7Vê wɛng à bemat mo! Vê wɛng à bemât badu mo vemo de yɛn a sé na hwo 

kayɛ jeng, ko be wokos yerê neha netsitsɛng mō! 

8“Be somo Dagwi Darwey, Dagwi mo! Yaga yey mɛ ya pɛngɛ na hwo, ko a tɛ̀ o, 

hwo sè gbɔng gwɔ̀m BeIsrayɛl. Tɛ̂ yey mɛ e ra BeIsrayɛl ha sé sana yɛnɛ, yaga 
ano, a tɛ̀ o, hwo sè gbɔng gwɔ̀m mɛn. A kasa hwo na hwo gas a kawɛ mwat 
shɔt e tē.” 

9Ano a nɔ̂ng Gbɔng Gwɔ̀m Sɔlɔmɔn nɔrɔ̂ pyɛ́ detidetu de a vey mɛ. A nɔng ɛ 

dyam shinang de nedirik o na dal kilo gu banaas (4,000) na pyɛ́ tanga něy 
nesang nerat, tanga dyéngere ryat sizɔng. Pyɛ́ tanga něy nesang nerat o ya sé 
pyak sedesi, ya dal yemo de ba ga sang vey mɛ e Yɛrusalɛm. 

10Ko bemât fwom Huram na bemât fwom Sɔlɔmɔn de ba kana vey na dyam 

shinang yi e Ofir, ba vey na cɔ́gɔt almuk pyak sedesi tanga dyéngere ryat. 

11Cɔ́gɔt á yane de Sɔlɔmɔn a tsep, a tɔrɔ mɛ Gbɔng Duk o tanga lɔ gwɔ̀m. A to 

yong mɛ yōm detidetu de be ra mɛ lɛlɛ e duk rê fongol. Ba ga sang di nepyak 
yerê cɔ́gɔt yemo e Yɛrusalɛm wɛt pere vey e yunung. 

12Ano arɔng, Gbɔng Gwɔ̀m Sɔlɔmɔn a nɔ̂ng gbɔng gwɔ̀m hwā wo Sheba mo 

kayɛ pyɛ de a simo. A wuna ɛ yerê nenɔrɔ de ba ga tɔ́k ɛn be nɔngɔs shɛrɛk. 
Bama mo yɛ tanga bemat mɛ ba toyo vɔk e Sheba, sevwel mɛ. 

Nedanerêy Gbɔng Gwɔ̀m Sɔlɔmɔn 
(1Gwɔ̀m 10:14-25) 

13Kahɛ shey Gbɔng Gwɔ̀m Sɔlɔmɔn a sɛsɛm dyam shinang de nedirik yɛ na dal 

kilo gu kuru baba (20,000). 

14A to gwɛ̌ sɛsɛm ɛ dyām de ba talsa hɛ de a tɛsɛ a bemât nejik, na bemât tom 

vwɔ, na yemo de a tɛsɛ a begbɔng begwɔ̀m BeArap, tanga begwɔmna bak vwêl 
Israyɛl. 

15Sɔlɔmɔn a tɛ̀ be turu bègbɔng beruga naga beba (200), ba turu kawɛ mo na 

dyam shinang de nedirik o na wul kilo betaama. 

16A to tɛ̀ be turu beruga mo behak besɛl o naga betat (300), ba turu kawɛ mo 

na dyam shinang de nedirik o na wul bágat kilo beba. A wɔ tik mwa beruga mo 
e Gwofwam Rehwôt Lɛbanɔn. 

17Ba yong a yɛ gwofwa negwɔm mɛ gwogbɔng o. Ba tɔrɔ gwɛ na yìn gbin, ko 

ba dak gwɛ na celes dyam shinang. 

18Gwofwa negwɔm gwa vɔk nekwɔn turus netyiimin. Ko bak bama mo wa sé 

kurung vɔk e rak o. Ba tɛ̀ kwɔ̂n tik vɔ tas e kahɛ hagat, ko ba yong begukum 
beba, ba tɛ̀ gwining e kahɛ hagat o. 

19Ba to yong begukum kuru na vɛ beba, na be tumal, gwining e ra kwɔn tút 

e kahɛ hagat, yaga ano ba sé betyiimin e kahɛ hagat o. Ba ga sang yong a 
gbɔng gwɔ̀m hwak gwofwa negwɔm yere gwane wɛt. 

20Ba yong neshǐ sɔ́ lɔ Sɔlɔmɔn na dyam shinang, ba to yong pyɛ̂ fwom yê 

Gwofwam Rehwôt Lɛbanɔn na celes dyam shinang. Ba ka ra fwom na dyam 
pyɛng wɛt, yaga e jeng Gbɔng Gwɔ̀m Sɔlɔmɔn, dyam pyɛng yá sè pyɛ cak wɛt. 

21A vɔk begbɔng bedwa-nshi de ba kyese wɔ hashe a yɛ pyɛ́ detidetu tanga vê 

Hiram arɔng. Ba vɛ̀sɛ a yɛ na dyam shinang, na dyam pyɛng, na yìn gbin tanga 
bekát na bebogom e kahihɛ shey tat. 

22Gbɔng Gwɔ̀m Sɔlɔmɔn á sè gbɔng darwey á to vɔk netsitsɛng, á dal mɛ kawɛ 

gbɔng gwɔ̀m e jey mwa. 

23Ko bemat yi e jey mwa bá vɛ̀sɛ wokos netsitsɛng de Dagwi a nɔng ɛ. 

24Kawɛ mwat de á vey, á vɔk a yɛ nɔrɔ̂ pyɛ́ sede dyam shinang na dyam pyɛng, 

na berugu, na pyɛ̂ como, na pyɛ̂ nesang hyɔɔlɔl, na bedwa, tanga bedwa-
madung. Ba re nuyel na ra ano kahɛ shey. 

25Sɔlɔmɔn a vɔk beduk dwa na vê bekyɛkyɛ̂ bedwa gu banaas (4,000), a vɔk 

bedwâ como gu kuru na vɛ baba (12,000). A bang behak e bapomô bekyɛkyɛ̂ 
bedwa ko behak bagat na gbɔng gwɔ̀m e Yɛrusalɛm. 

26Yɛ á sè gbɔng gwɔ̀m begbɔng begwɔ̀m vê yɛnɛ̂ bavwel yi e Gwɔrɔt Ɛifaratɛs 

wɔ̀ tā e vwêl Filistya, pere vɔk e yɛnɛ̂ vwêl Misra. 

27E jeng negwɔm mɛ dyam pyɛng yá sè shɛrɛk e Yɛrusalɛm sede beta, ko cɔ́gɔt 

sida yá sè pyak sede cɔ́gɔt bwagam e bak vwêl berahwol. 

28Bejik gbɔng gwɔ̀m bá yeles na bedwa yi e Misra tanga yi bavwel bahak. 

Rekû Sɔlɔmɔn 
(1Gwɔ̀m 11:41-43) 

29Bwang tom mwa de Sɔlɔmɔn a ra yi e mɛsɛng o vɔk e yɛnɛ mo, ba jɛk vɛ 

e bwok-basâ neha raane ne Natan zarap Dagwi, na Neha yi na Dagwi ne Ahiya 
wo Shilo tanga e Negwi-ywey ne Ido mwât-bɛ́rɛng rehâ Yɛrɔbɔwam 
Nebat wɛt a? 

30Sɔlɔmɔn a re negwɔm e Yɛrusalɛm e ra BeIsrayɛl mwa neshey kuru banaas 

(40). 

31Sɔlɔmɔn a wɔ̀ sɛ̀ bedabeda mɛ, ko ba lɛrɛ hɛ e gbɔng repomô da mɛ Davit, ko 

hwey mɛ Rɛhɔbɔwam a re negwɔm o e to mɛ. 

2 Neha-Raane 10 

Gbɔng tula e Shɛkɛm 
(1Gwɔ̀m 12:1-19) 

1Rɛhɔbɔwam a wɔ e Shɛkɛm, yaga mwa BeIsrayɛl ba ga tula hɛn, na be bin tɛ̀ 

ɛ gbɔng gwɔ̀m. 

2Jeng de Yɛrɔbɔwam Nebat de a ga kana tele yi e nuyêl Sɔlɔmɔn vɔk e Misra 

a wok ha hane, a nàra e hwomo. 

3Ko bemât yére Israyɛl yê rwa bato ba tomo a yɛ, na a toyo. Jeng de a vey mwa 

hɛn ba wɔ́ na Rɛhɔbɔwam, ba yang ɛ, 

4“Di, da mō Sɔlɔmɔn a kana jut ot sede besam, a tɛ̀ a wot fwôm retek ding-ding. 

Ka sede hwô tɛt a wot nedirîk fwom o, ko wot ê tɛ́ ot bemât fwom mō.” 

5A yang ɛn, be to ba vey tuk hê tat, na yɛ a ba toyo a yɛn na ha. Ko yɛn a kyè. 

6Rɛhɔbɔwam a dura a bemakuk de ba kana vos a da mɛ Sɔlɔmɔn badu ha mo, 

ko a rangal hɛn, e rɛ̌ redu de yɛn ê vo a yɛ, de ê wɔ̀ ha a bemat o e ra won 
mɛn o ɛ? 

7Yɛn a ha a yɛ, ka sede yɛ e simo, na yɛn a ra a yɛ fwom naka, tik na a toyo a 

yɛn na hanat rat, ko yɛn ê tɛ́ ɛn bemât fwom mɛ kayɛ jeng. 

8Ko Gbɔng Gwɔ̀m Rɛhɔbɔwam a kyɛ́ ɛ redu de bemakuk ba vo a yɛ, a kyè a wɔ̀ 

tɔrɔng na bemɛn bebot bemat de ba sé zamang mɛ, de ba to sé bemât vos a 
yɛ badu. 

9A yang ɛn, be ha a yɛ pyɛ de yɛn a di, na pyɛ de a rɔda wɔ toyo a bemat de ba 

ye a tɛt a yɛn nedirîk fwom de ba kana ragas. 

10Yɛn a toyo a yɛ, ba yang ɛ, a ha a yɛn wɔgɔ, kekɛn vwɔ mɛ kesɛl o ka dal 

rawît da mɛ na neting. 

11Na a to ha a yɛn, da mɛ a kana tɛ̀sɛ a yɛn fwôm retek ding-ding, ko a remo yɛ 

ê gwɛ̌ a yɛn nedirik o ne dal nane. Da mɛ a kana dak ɛn na zining, ko a remo 
yɛ ê dak ɛn dak ves! 

12Bamâ nepɔlɔ netat, Yɛrɔbɔwam tanga mwa bemat ba toyo na Gbɔng Gwɔ̀m 

Rɛhɔbɔwam, sede remo de a kana ha a yɛn. 

13Ko Rɛhɔbɔwam a kyɛ́ ɛ redu bemakuk, a ha na bemat o na yol, 

14sede remo de bebot bemat ba vo a yɛ redu. A yang ɛn, “Da hom a kana tɛsɛ 

a yin fwôm retek ding-ding, ko a remo ma rɔda gwɛ̌ a yin nedirik o ne dal nane. 
Da hom a kana dak in na zining, ko a remo, mê dak in na zining de ba rɔgɔs ɛ̀ 
babit dyam.” 

15Ano de gbɔng gwɔ̀m a wet betong na hâ bemat o wɛt. Pyɛ́ yemo ya té ano, 

yaga na ha de Dagwi Darwey a kana ha a Yɛrɔbɔwam Nebat yi na Ahiya wo 
Shilo he sila. 

BeIsrayɛl ba gas ɛn zang ba 

16-19Jeng de bemat o ba wok ano, yɛn a hwo gbɔ, ba tē, “Sɛ́ mot ya sé na lɔ 

Davit ɛ? Yimo nayu de hwêy Yɛsɛ ha sé hining na wot ɛ? À yin BeIsrayɛl, vey 
in, wot kyè vɔk e lɔ! Tik na Rɛhɔbɔwam a di na belɔ mɛ.” 

2 Neha-Raane 11 
Shemaya a tusa Rɛhɔbɔwam 

(1Gwɔ̀m 12:1-4) 

1Jeng de Rɛhɔbɔwam a pom e Yɛrusalɛm, a hwo tula bekaan como yi e yére 

Yuda na Bɛnyamin, bemat gu naga na gu kuru rwit (180,000). A simo na a wɔ̀ 
tó mɛ como, na a toyo na yére Israyɛl yê rwa bato e nɛn mɛ. 

2Ko Dagwi a ha na Shemaya, zarap mɛ. 

3A yang ɛ, a nɔ̂ng Rɛhɔbɔwam Sɔlɔmɔn na mwa yére Yuda tanga Bɛnyamin ha 

hemo ngan: 

4Yɛn kwon wɔ̀ hwo e ra begwa mɛn BeIsrayɛl wɛt. Tik na mwa hɛn be toyo vɔk 

e lɔ. E yɛ Dagwi Darwey de a simo pyɛ́ yane ye té ano. Mwa hɛn ba vɛ̌ wok, ko 
ba toyo vɔk e lɔ. 

Rɛhɔbɔwam a gwɔrɔ bapomo na bejwa 

5Rɛhɔbɔwam a sangal e Yɛrusalɛm, ko a gwɔrɔ bapomô Yuda na bejwa. 

6A lɔk bapomô Bet-Lɛhɛm, na Ɛlam tanga Tekowa, 

7Bet-Zur, na Sɔkɔ tanga Adulam, 

8Gat, na Maresha tanga Zif, 

9Adorayim, na Lakish tanga Azeka, 

10Zora, na Ayalɔn tanga Hɛbrɔn, vemo vɛ à bapomo mo e Yuda na Bɛnyamin. 

11A tɛ̀ be lɔk bejwa mo na gap ko a tɛ̀ mwât nuyel bemat como e kahɛ mo, ko 

ba tula pyɛ̂ re, na něy tanga nshî anap e ji vɛ. 

12Ano arɔng, ba tik ɛ beruga berey o, na bebara e mwa bapomo mo, ko ba lɔk 

vɛ na gap tyɔng wɛt. Ano de a tɛ̀ bavwêl Yuda na Bɛnyamin ba sangal e nɛn 
mɛ. 

Bepiris na BeLevi ba vɛ hɛn e Yuda 

13A vane ano, bepiris na BeLevi yi e mwa vwêl Israyɛl ba hala nekwɔn fwom 

mɛn vey na Rɛhɔbɔwam. 

14BeLevi mo ba hala nekwɔn gyenges yas mɛn na benap mɛn ko ba vey e Yuda 

na Yɛrusalɛm yaga Yɛrɔbɔwam na nèy mɛ ba dul ɛn nà ra fwom mɛn gwô bepiris 
Darwey. 

15Ko a ga tɛ̀ bepiris o bemɛ yaga nekwɔn sap ci ne berahwol, na ci gam tanga 

ye bemus beba de a yong. 

16Yaga ano, mwa bemat de ba tɛ̀ yey mɛn e de raà Dagwi Darwey, Dagwî 

Israyɛl ba raa hɛn yi e mwa yére Israyɛl vey e Yɛrusalɛm na be nára a Dagwi 
Darwey, Dagwî bedabeda mɛn nɔrɔ yas de be rangas burang. 

17Yɛn a gwɛ̌ a negwɔm Yuda gap, ko yɛn a dyɛng ɛ̀ ma e ra Rɛhɔbɔwam 

Sɔlɔmɔn neshey netat, yaga yɛn a kyè e begwông Davit na Sɔlɔmɔn neshey 
netat o. 

Belɔ Rɛhɔbɔwam 

18Rɛhɔbɔwam a ra wenêng Mahalat, hwông Yɛrimɔt, hwêy Davit tanga Abihail, 

hwong Ɛliyap Yɛsɛ. 

19A tɔ a yɛ nèy bewen vemo: Yewush, na Shemariya tanga Zaham. 

20E bama mɛ, a jut Maaka hwông Absalɔm de a tɔ a yɛ, Abiya, na Atai, na Ziza 

tanga Shɛlɔmit. 

21Rɛhɔbɔwam a tɛ̀ yey na Maaka Absalɔm a dal bwang beha na bejɛn-beha mɛ. 

A vɔk beha kuru na vɛ rwit tanga bejɛn-beha kuru batyiimin (60), ko a vɔk nèy 
bewen kuru baba na vɛ rwit (28), na nèy behwong kuru batyiimin (60). 

22Rɛhɔbɔwam a tɛ̀ Abiya Maaka a sè wo nuyêl begwa mɛ, yaga a yong ɛ̀ na yɛ 

a ba re negwɔm o. 

23A ra pyɛ́ na netsitsɛng de a gas besɔ mɛ e mwa bapomô Yuda na Bɛnyamin, 

na e mwa bapomo de ba gwɔrɔ vɛ. A nɔngɔs hɛn pyɛ́ shɛrɛk ko a vos a yɛn 
beha pyak arɔng. 

2 Neha-Raane 12 
Misra wa hwo Yuda na como 

1E bama de negwɔm Rɛhɔbɔwam na ga tumal tiing, ko a ga sɛ̀ gap naka, yɛ na 

mwa BeIsrayɛl tanga yɛ ba kyini badu Dagwi Darwey. 

2E shey hê netungun hê Gbɔng Gwɔ̀m Rɛhɔbɔwam, yaga yɛn a raa Dagwi 

Darwey na tsak o wɛt, Gbɔng Gwɔ̀m Shishak wo Misra a vey hwo Yɛrusalɛm 
na como 

3na bekyɛkyɛ̂ bedwa gu na naga beba (1,200), na bemât comô bedwa gu kuru 

batyiimin (60,000) tanga bemât bol de ba tɔk basa nepyak o wɛt yi e Libya, na 
Sukiim, tanga Etiyopya. 

4A re bapomô Yuda de ba gwɔrɔ mo, ko a vey wul Yɛrusalɛm. 

5Ko Shemaya piris a vey na Rɛhɔbɔwam na bemât nuyêl Yuda, de ba ga kana 

tula hɛn e Yɛrusalɛm yaga bengyip Shishak, ko a yang ɛn, “Dagwi Darwey a ye 
ngan: Yin a kyini me, ano arɔng ma kyini hin e vwɔ̂ Shishak.” 

6Ano bemât nuyêl comô Israyɛl na gbɔng gwɔ̀m o ba dyɛng bato mɛn, ko ba ye, 

“Dagwi Darwey e gas badu e tē.” 

7Sede Dagwi Darwey a di de yɛn a ga dyɛng bato mɛn ano, ko a to ha na 

Shemaya a ye, “Yɛn a ga dyɛng bato mɛn. Mê wey na yɛn wɛt, mê séy ɛn 
e gwong o hwak, ko mê shusha shom hom e ra Yɛrusalɛm e vwɔ̂ Shishak wɛt. 

8Mwa ano, yɛn ê sè besam mɛ, yaga na yɛn a tɔk nedetû ra a me fwom na ne 

ra a begwɔ̀m bavwel bahak.” 

9Ano kwong, Gbɔng Gwɔ̀m Shishak a vey yel e Yɛrusalɛm na jugu. A hashe 

pyɛ̂ nedanerêy Gbɔng Duk Re Fongol na yê lɔ gwɔ̀m, a hashe kayɛ pyɛ. A 
hashe beruga dyam shinang de Sɔlɔmɔn a yong arɔng. 

10Yɛrɔbɔwam a yong beruga dyam pama e tô vɛ, ko a tik vɛ e vɔ bemât nuyêl 

fwom gyeng rwi lɔ gwɔ̀m. 

11Kayɛ jeng de gbɔng gwɔ̀m e wɔ e Gbɔng Duk Re Fongol Dagwi Darwey, ko 

bemât gyéng o be nusu na vɛ, ko e bama mo yɛn e toyo na vɛ e duk gyéng o. 

12Yaga Gbɔng Gwɔ̀m Rɛhɔbɔwam a dyɛng to mɛ, Dagwi Darwey a doyo shom 

mɛ yi na yɛ, yaga na a kwon wey na yɛn hywiri wɛt. Ano arɔng pyɛ́ ya to ɛ tyang 
e vwêl Yuda. 

Kunûs negwɔm Rɛhɔbɔwam 

13Ano Gbɔng Gwɔ̀m Rɛhɔbɔwam a tɛ̀ negwɔm me ne sè gak e Yɛrusalɛm ko a 

re nuyel na negwɔm o. Á vɔk neshey kuru banaas na hɛ hining (41) jeng de á 
hwo re negwɔm, ko á re negwɔm neshey kuru na nɛ netaama (17) e Yɛrusalɛm, 
gbɔng repomo de Dagwi Darwey a kana kasa e mwa yére BeIsrayɛl na a tɛ̀ 
reza mɛ e hwomo. Rezâ neng mɛ à Naama wo Amɔn. 

14A ra neves, yaga a tɛ̀ yey mɛ ye jama simô Dagwi Darwey e ra pyɛ de ê ra wɛt. 

15Tomông Rɛhɔbɔwam yi e susu mo vɔk e yɛnɛ mo, ba jɛk vɛ e pyɛ̂ bare yê 

Shemaya zarap Dagwi na yê Ido mwât bɛrɛng. Rɛhɔbɔwam na Yɛrɔbɔwam bá 
sǎ e de como na bemɛn. 

16Rɛhɔbɔwam á ku, ko ba lɛrɛ hɛ e gbɔng repomô Davit, ko hwey mɛ Abiya a 

tút e ra gwofwa negwɔm o e to mɛ. 

2 Neha-Raane 13 
Abiya a re negwɔm e ra Yuda 

(1Gwɔ̀m 15:1-8) 

1Abiya a hwo re negwɔm Yuda e shey hê kuru na hɛ rwit de Yɛrɔbɔwam a sè 

re negwɔm Israyɛl. 

2A re negwɔm o yi e Yɛrusalɛm neshey netat. Dē mɛ Mikaya a sè hwông Uriyɛl 

wo Gibeya. E bamâ jeng, como ya sogo e tê Abiya na Yɛrɔbɔwam. 

3Abiya a wɔ̂ como mo na bemat de a kasa gu naga banaas (400,000), ko 

Yɛrɔbɔwam a kasa bemat gu naga rwit (800,000) wɔ sɛ̀ ɛ mɛ. 

4Abiya a wɔ tut e sɛndɛng Raku Zemarayim de wa sé e vwêl berakû Ɛfrayim, 

ko a hwo yila Yɛrɔbɔwam na mwa BeIsrayɛl na gbɔng fwɔ a ye, “Wet in betong 
na me à Yɛrɔbɔwam na mwa BeIsrayɛl! 

5Yin a tɔk wɛt, Dagwi Darwey, Dagwî BeIsrayɛl a wuna hɛ na sira de be kwɔrɔ 

hɛ wɛt na Davit ko a nɔng ɛ, yɛ na nèy mɛ negwɔm e ra mwa BeIsrayɛl gbak-
gbak wɛt a? 

6Ko mwa ano Yɛrɔbɔwam Nebat, mwât fwôm Sɔlɔmɔn Davit, a sogo a darwey 

mɛ na nehywɛ. 

7A tula regyɛng nèy gul de na dal gap Rɛhɔbɔwam Sɔlɔmɔn e jeng de a sè 

rɔngɔl hwey sana netsitsɛng, ko na bengyip, ko a tɔk kyɛ́ ɛ pyɛ de yɛn a simo a 
ra wɛt. 

8“Ko di, a remo yin e bare yin ê kyɛm yin ra retek na segwɔm Dagwi Darwey 

e vwɔ̂ nèy Davit, yaga yin a sé gbɔng regyɛng, ko yin a vɔk bemus dyam 
shinang de Yɛrɔbɔwam a yong na be sè bedagwi min a? 

9Yin a ga ro bepiris Darwey, na yerê Aharon tanga BeLevi, ko yin a yong a tó 

min bepiris o bemin sede bemât bavwel bahak wɛt a? Kawɛ mwat de a vey 
nɔng in mus na tyīmit tyaama yin e tik ɛ jaram na a sè piris pyɛ́ de ya sé 
bedagwi wɛt. 

10Ko di wot à, Dagwi Darwey yɛ à Dagwi mot, wot a ga kyini hɛ wɛt. Wot a vɔk 

bepiris de be ra a yɛ fwom de ba sé yerê Aharon, ko BeLevi be sɛlɛ hɛn na 
fwom o. 

11Yɛn e nása a Dagwi Darwey kanɛ nagasi na nahywegelek nɔrɔ̂ yas de be 

rangas burang na hê pyɛ̂ nesang hyɔɔlɔl. Yɛn e vɛ̀sɛ tikis ràng nɔrɔ̂ kpam-tuk 
e ra tebut de wa sé haalal, ko kanɛ nawiri yɛn e tɛ̀sɛ kya e bekywa-kya de ba 
sé e ra kwɔ̂n tikîs vɛ hê dyam shinang. Wot e gyeng nû Dagwi Darwey, Dagwi 
mot, ko di yin, yin a ga kyini hɛ. 

12Di in de Dagwi a sé tanga wot, a sé e nuyel mot, ko bepiris mɛ na bedurum 

mɛn ba sé na be pɛsɛl bedurûm como e ra yin. À yin BeIsrayɛl, yin kwon ra 
como na Dagwi Darwey, Dagwî bedabeda min wɛt! Yin ê di wɛng wɛt!” 

13E jeng o, Yɛrɔbɔwam a ga kana tomo bemât como mɛ e lɛrɛ e bamâ BeYuda, 

yi ano, bwarwêy bemat como mɛ bê man gèy na vê Yuda, ko vê lɛrɛ bê hwo ɛn 
yi e bama. 

14Jeng de BeYuda ba ye ganga, ko yɛn a di bemât como e nuyel mwa na bama 

mɛn. Yɛn a tosho a Dagwi Darwey, ko bepiris mɛ ba hwo pɛsɛl bedurum o. 

15Ko BeIsrayɛl ba tɛ̀ kûn como. Jeng de yɛn a tɛ̀ kun ano, ko Dagwi a re 

Yɛrɔbɔwam na mwa BeIsrayɛl e bayîs Abiya na BeYuda. 

16Ano BeIsrayɛl ba tele e bayîs BeYuda, ko Dagwi a nára hɛn e vɔ mɛn. 

17Abiya na bemât como mɛ ba mɔbɔs hɛn tyɔng wɛt, ba wey na bemât comô 

BeIsrayɛl de ba kasa gu naga batungun (500,000). 

18Yi ano, BeIsrayɛl ba dyɛng bato mɛn e jeng o, ko BeYuda ba re ɛn, yaga yɛn 

a tɛ̀ gap mɛn e ra Dagwi Darwey, Dagwî bedabeda mɛn. 

19Abiya a ro Yɛrɔbɔwam, ko a re bapomo vemo yi na yɛ: Bet-Ɛl na nebapomo 

mɛ, na Yɛshana na nebapomo mɛ, tanga Ɛfrɔn na nebapomo mɛ. 

20Yɛrɔbɔwam a to sɛ̀ reto yerê rê raane e jeng Abiya wɛt. Dagwi Darwey a fala 

hɛ ko a ku. 

21Ko Abiya a gwɛ̌ gap. A ra wenêng beha kuru na vɛ benaas, ko a tɔ nèy bewen 

kuru baba na nɛ neba, na behwong kuru na vɛ betyiimin. 

22Bwang pyɛ́ de Abiya a ra, na negwɔn mɛ tanga tomong mɛ ba jɛk yɛ e Bwok-

basa Neha Raane de Ido, zarap Dagwi a jɛk. 

2 Neha-Raane 14 
Asa gbɔng gwɔ̀m Yuda 

1A vane ano, Abiya a wɔ̀ sɛ̀ beda mɛ ko ba lɛrɛ hɛ e gbɔng repomô Davit. Sɔ 

mɛ Asa a re negwɔm o e to mɛ. E jeng mɛ sevwel o sa sǎ tyang neshey kuru. 

2Asa a ra pyɛ́ de ya sé ryat ko ya sé tyɛng e bayîs Dagwi Darwey, Dagwi mɛ. 

3A paa nekwɔn nása nenɔrɔ̂ yas ne bedagwi beduk, na ne berahwol, a kwɔrɔs 

sesêk sekwit ko a kpɔgɔm swesêk Ashera, ci hwā mo. 

4A nɔ̂ng BeYuda nu na be jama Dagwi Darwey, Dagwî bedabeda mɛn, na yɛn 

a gyeng badu na nu mɛ. 

5A gangas yi e mwa bapomô Yuda nekwɔn pyɛ̂ sekwit ne berahwol na ne 

rangâs pyɛ̂ nesang hyɔɔlɔl mɛn. Ko segwɔm o mwa sa sangal tyang e nɛn mɛ. 

6A lɔk bapomo de ba gwɔrɔ vɛ e Yuda jeng de vwel o ha sé tyang. A tó como 

e neshey nane mo wɛt, yaga Dagwi Darwey a nɔng ɛ sangal tyang. 

7A yang BeYuda, “Tik na wot a lɔk bapomo vemo, na wot gwɔrɔ vɛ na bejwa 

tanga tyɔ́n, na rùhup tanga ri manas o. Vwel o ha rɔngɔl mot yaga wot a jama 
Dagwi Darwey, Dagwi mot. Wot a jama hɛ, ko yɛ a ga nɔng sangal tyang e kahɛ 
hagat.” Ano yɛn a lɔk ko ba sɛ̀ nedanerey. 

8Asa a vɔk bemat como gu naga batat (300,000) e vwêl Yuda, ko yɛn a vɔk 

beruga berey o na bebara. E vwêl Bɛnyamin ba vɔk bemat o gu naga baba na 
gu kuru rwit (280,000) de ba vɔk beruga na begbang, mwa hɛn ba sé besuga. 

Asa a re BeEtiyopya 

9E bamâ jeng yane, Zɛra wo Etiyopya a nusu como na BeYuda na bemât como 

miliyɔn gwining (1,000,000), na bekyɛkyɛ̂ bedwa naga betat, a vey wul repomô 
Maresha. 

10Asa a nusu na a man na yɛ, ko mwa hɛn ba tɛ̀ bagyɛng como mɛn e nɛk Zefata 

bagat na Maresha. 

11Asa a hwo ra a Dagwi Darwey, Dagwi mɛ won, a ye, “À Dagwi Darwey, hwó 

tɔk sɛlɛ bemât como de ba sé tyɔng sana gap tyɛng, na vemo de ba sé hyɔt na 
gap arɔng. Áaa à Dagwi Darwey, Dagwi mot, sɛlɛ hot a remo, yaga wot e tɛ̀ gap 
mot e ra hwo, a sé e ji reza mo de wot a vêy como e ra gbɔng regyɛng remo. À 
Dagwi Darwey, hwo wɛ à Dagwi mot. Gâp mwasi hê tɔk di wɛng e ra hwo wɛt!” 

12Ano kwong, Dagwi Darwey a re BeEtiyopya e nuyêl Asa na BeYuda, ko 

BeEtiyopya mo ba tele. 

13Asa na bemât como mɛ ba ro ɛn pere wɔ e Gerar. BeEtiyopya mo ba kushu 

tyɔng wɛt, yi ano yɛn a to dal sede regyɛng bemât como wɛt, yaga Dagwi 
Darwey na bemât como mɛ ba kpɔgɔm hɛn hywiri. BeYuda ba hashe kǔs pyɛ̂ 
jugu. 

14Yɛn a re mwa bapomo de ba gwɔrɔ Gerar, yaga bengyip Dagwi Darwey ba 

hwo e ra yɛn. Yɛn a jugu mwa bapomo mo, yaga pyɛ̂ jugu ya sè sizɔng e ji vɛ. 

15Ano arɔng, yɛn a wɔ̀ hwo bǔk bemât yas, ko yɛn a hashe kara vyēl na 

bemaryat vit à yere mo. E bama mo yɛn a to ɛn vɔk e Yɛrusalɛm. 

2 Neha-Raane 15 
Pyɛ́ de Asa a ra 

1Gabik Dagwi ha sɛ̀ reto e ra Azarya Ɔbɛt. 

2A kyè wɔ man na Asa ko a yang ɛ, “À Gbɔng Gwɔ̀m Asa, wet betong na me 

hwo tanga BeYuda na BeBɛnyamin: Dagwi Darwey a sé na yin mwa jeng de 
yin a sé na yɛ. Ka sede yin a jama hɛ, ko yin ê sɛ̀ ɛ, ko ka sede yin a kyini hɛ, 
yɛ̀ ê kyini hin arɔng. 

3BeIsrayɛl ba ga sangal neshey pyak sana raa Dagwi wo tsak o, sana bepiris 

mɛ de bê basa a yɛn, na sana gyeng badu Dagwi arɔng. 

4Ko e jeng de reyɔm re sɛ̀ ɛn, yɛn e de tē dedung e de toyo vey na Dagwi 

Darwey, Dagwî Israyɛl. Yɛn e hwo jama hɛ, ko yɛn e sɛ̀ ɛ. 

5E jeng o bemat be tɔk kyě kyè sàng-gèy e nekwɔn de be simo wɛt, yaga kahɛ 

vwel ha vɔk reyɔm tanga sogô nehywɛ. 

6Yére bemât jey ye ra repugu na bemɛn, bapomo be ra ano arɔng, yaga Dagwi 

e vɛ̀sɛ a yɛn na reyɔm na lashê yey detidetu. 

7Ko di, yin vɔk in yey ting, a yang in sha wɛt, yaga bê tala hin pyɔlɔ̂ tomong 

min.” 

8Jeng de Asa a wok ha de Azarya Ɔbɛt a yi mɛ na Dagwi, ko a yang ɛ gak gbak. 

Ano kwong a wey na pyɛ̂ sekwit byɛm-byɛm yi e mwa bavwel Yuda na 
Bɛnyamin na mwa bapomo de a ga re na como e vwêl berahwôl Ɛfrayim. A to 

yong gàgbang rangâs yas vɔk na Dagwi Darwey, de wa sé e nuyêl lalâ Gbɔng 
Duk Re Fongol. 

9A hwo yila mwa BeYuda na BeBɛnyamin, mwa na vemo yi e Ɛfrayim, na 

Manase tanga Simɛyɔn de yɛn a sé sangal na yɛn, yaga bemat pyak sizɔng yi 
e sevwêl Israyɛl ba ga wɔ̀ sɛ̀ Asa jeng de yɛn a di de Dagwi Darwey, Dagwi mɛ 
a sé na yɛ. 

10Yɛn a tula hɛn e Yɛrusalɛm e pwɛl gwô netat gwô shey hê kuru na hɛ tungun 

hê negwɔm Asa. 

11Tuk hane, yɛn a vɛ e ji yas de ba hashe e jugu ko ba nára a Dagwi Darwey 

nɔrɔ̂ yas de be yɛt. Yɛn a nɔng ɛ berɔndɔng naga betaama (700), na tyīmit gu 
bataama (7,000). 

12Yɛn a wuna hɛn na sira na be jama Dagwi Darwey, Dagwî bedabeda mɛn, na 

neyey mɛn mwa, na simo mɛn mwa. 

13Yɛn a nɔng nu be mɔrɔ kawɛ mwat, kɛ a rɔngɔl bwot o, kɛ a ga kwop, kɛ rwas 

kɛ hwā womo de a re a Dagwi Darwey fongol wɛt. 

14Yɛn a wuna hɛn na sira mo na gbɔng fwɔ, na môk yey pyɛng, ko yɛn a pɛsɛl 

bezing na bedurum arɔng. 

15Mwa BeYuda ba vɔk yey pyɛng na sira mo yaga yɛn a ra hɛ na yey mɛn mwa, 

ko yɛn a jama hɛ na simo mɛn mwa, ko yɛ a sey ɛn, ko Dagwi Darwey a nɔng 
ɛn pɔngɔ e kawɛ bak. 

16Gbɔng Gwɔ̀m Asa a pat Maaka neng-gwɔ mɛ kunat yi e gwofwa mɛ gwo Neng 

Gwɔ̀m, yaga a yong pyɛ sekwit byɛm-byɛm yaga Ashera, ci hwā mo. Asa a tow 
pyɛ sekwit o, a kpɔgɔm yɛ, ko a wɔ̀ rangas cɛ́k o e Nɛk Kidrɔn. 

17Ko a tɔk wey na mwa nekwɔn sekwit ne berahwol e mwa sevwêl Israyɛl wɛt. 

Mwa ano, Asa pyɛ mɛ a nàra pang na Dagwi Darwey neyɛnɛ neshey mɛ. 

18A toyo na pyɛ́ mwa e Gbɔng Duk Re Fongol yemo de da mɛ Abiya á kana tik 

jaram yaga Dagwi tanga mwa pyɛ̂ dyam shinang na dyam pyɛng, tanga neshǐ 
na bwang pyɛ̂ fwom de yɛ pyɛ mɛ a tik jaram yaga Dagwi. 

19Ba to tó como cak wɛt sɛ̌ shey hê kuru batat na hɛ tungun hê negwɔm mɛ. 

2 Neha-Raane 16 
Asa a wuna hɛ na Bɛn-Hadat 

(1Gwɔ̀m 15:16-22) 

1A vane ano, e shey hê kuru batat na hɛ tyiimin hê negwɔm Gbɔng Gwɔ̀m Asa, 

Gbɔng Gwɔ̀m Baasha wo Israyɛl a wɔ̀ hwo e ra Yuda, a re repomô Rama, ko a 
yong jwâ-pomo mo, a gwɛ a wɛ gap. A tik ɛ bemât como, na be dul mɛ bemat 
nà yel kɛ be nusu yi e sevwêl Gbɔng Gwɔ̀m Asa wo Yuda. 

2Yaga ano, Asa a hashe dyam pyɛng na dyam shinang yi e befang Gbɔng Duk 

Re Fongol tanga vê lɔ gwɔ̀m, a tomo a Bɛn-Hadat, gbɔng gwɔ̀m Sirya de a sé 
sangal e Damaskus a yang ɛ, 

3“Tik na wot wuna hot na sira tanga hwo, sede remo de bedabeda mot bá kana 

ra! Dyam shinang na dyam pyɛng yemo ya sé nɔrɔ mō. Tik na hwo kwɔrɔ wuna-
na-sira min na Baasha gbɔng gwɔ̀m Israyɛl. Wɔ̀ hwo ɛ na como, yaga na yɛ a 
bin nu ɛ na bemât como mɛ yi e vwel hom.” 

4Bɛn-Hadat a simo pyɛ de Asa a yong o, a tomo bemât como mɛ, na be wɔ̀ hwo 

e ra bapomô Israyɛl. Ba re bapomô Iyɔn, na Dan, na Abel — Bet-Maaka na bak 
Gworep Galili, tanga neyɛnɛ̂ sevwêl Naftali. 

5Baasha a wok pyɛ de ba ga ra, ko a tik yông Rama, a toyo vɔk e Tirza. 

6Ano kwong, Asa a hwo tomo, be rini BeYuda mwa, kawɛ mo, na be wɔ̀ hashe 

beta tanga babîm cɔ́gɔt de Baasha a kana tula, na a yong mɛ Rama. Ko Asa a 
yong bapomô Geba e sevwêl Bɛnyamin, tanga Mizpa na pyɛ́ yane mo. 

Hanani, mwât bɛrɛng 

7E jeng yane, Hanani mwât bɛrɛng a wɔ̀ sɛ̀ Gbɔng Gwɔ̀m Asa wo Yuda, ko a 

yang ɛ, “Remo de hwà tɛ̀ gap mo e ra gbɔng gwɔ̀m Sirya, ko e raa Dagwi 
Darwey, Dagwi mo wɛt, bemât comô Sirya ba ga hywit ɛn e vwɔ mo. 

8Hwà bare, BeEtiyopya na BeLibya ba vɔk bemât como tyɔng wɛt mwa na 

bekyɛkyɛ̂ bedwa na bemat bedwa wɛt a? Mwa ano, yaga hwà tɛ̀ gap mo e ra 
Dagwi Darwey, a nára hɛn e vwɔ mo. 

9Bayîs Dagwi Darwey be sǎ e de bɛrɛng jey mwa, na a nɔ̂ng vemo de be tɛ̀ gap 

mɛn e ra yɛ na yey mɛn mwa gap. Di hwà ga ra fwôm netɔn e remo. Yaga ano 
e ngamo nuyel hwô sǎ e de tô como.” 

10Ha mo ha tɛ̀ Asa a wok shom na mwât bɛrɛng o, a tɛ̀ ɛ e lɔ̂ ngyang, ko ba tɛ̀ 

bol mɛ e tê sesek, a lashe yey na yɛ sizɔng. Yi e jeng o Asa a hwo tak a bemat 
mɛ behak arɔng. 

Yɛnɛ̂ negwɔm Asa 

11Pyɛ́ mwa de Asa a ra, yi e pɛrɛ mo vɔk e yɛnɛ mo, ba jɛk yɛ e Bwok-basâ Pyɛ̂ 

Bare yê Begwɔ̀m Yuda na Israyɛl. 

12E shey hê kuru batat na hɛ shatat (39) hê negwɔm mɛ, rɔ̂ bwol ha tɛ̀ ɛ a tɛ́ ɛ 

kùt o, ko mwa ano a jama Dagwi Darwey wɛt, ko a jama sɛlɛ̂ bevwoshon. 

13Ano Asa a ku e shey hê kuru banaas na hɛ hining (41) hê negwɔm mɛ. 

14Ba lɛrɛ hɛ e sak de a kana kas a tó mɛ e ji gwofwa e gbɔng repomô Davit. Yɛn 

a lasha hɛ e kpap de ba sila wɛ na nezap něy ne bemât sekwɛl yong o, ko ba 
tula kya tyɔng wɛt na be nɔng ɛ mɛ nerey. 

2 Neha-Raane 17 

Yɛhɔshafat a re negwɔm 

1Yɛhɔshafat hwey mɛ a re negwɔm e to mɛ, ko a tɛ̀ negwɔm mɛ ne vɔk gap 

pyak e ra ne Israyɛl. 

2A tikis bemât como e mwa bapomô Yuda de ba gwɔrɔ vɛ, na mwa bapomô 

Ɛfrayim de da mɛ Asa a kana re na como. 

3Dagwi Darwey á sè na Yɛhɔshafat, yaga á raa begwông da mɛ vê susu mo, 

de a kyɛ́ ɛ nà raa Baal. 

4A jama Dagwî da mɛ, ko a gyeng badu mɛ, a raa negwɔn neves ne 

BeIsrayɛl wɛt. 

5Yaga ano, Dagwi Darwey a tɛ̀ negwɔm o sē tumal tiing e vwɔ mɛ. BeYuda mwa 

ba vɛ̀sɛ nɔngɔs hɛ nenɔrɔ. Yi ano a tɛ́ ɛ darwey ko ba nɔngɔs hɛ nerey arɔng. 

6A ye ngyɛ́k e de raà Dagwi Darwey, ko a gangas nekwɔn sekwit ne berahwol 

tanga sesêk Ashera, ci hwā mo, e Yuda. 

7E shey he netat hê negwɔm mɛ, a tomo bemât nuyêl fwom mɛ: Bɛn-Hayil, na 

Obadya, na Zɛkarya, na Nɛtanɛl tanga Mikaya na be wɔ̀ basa bapomô Yuda. 

8Yɛn á sè tanga BeLevi, na Shemaya, na Netaniya, na Zɛbadya, na Asahɛl, na 

Shɛmiramɔt, na Yɛhɔnatan, na Adoniya, na Tobiya, tanga Tob-adoniya, ko 
BeLevi de ba sé bepiris à Ɛlishama, na Yɛhɔram. 

9Yɛn á jut bwok-basa Badu Dagwi Darwey ko yɛn á raa bapomô Yuda mwa be 

basa a bemat o vɛ. 

Nerêy Yɛhɔshafat 

10Bengyip Dagwi Darwey ba hwo e ra mwa begwɔ̀m bavwel de ba gwɔrɔ Yuda, 

yi ano, yɛn a ra como na Yɛhɔshafat wɛt. 

11Behak e ji BeFilisti ba vey nɔng ɛ nezap nenɔrɔ mwa na ne dyam pyɛng arɔng. 

BeArap behak arɔng ba vey nɔng ɛ nɔrɔ̂ vyēl pyɛng gu bataama na naga 
betaama (7,700) na vyēl shi gu bataama na naga betaama (7,700) mó arɔng. 

12Yi ano Yɛhɔshafat a re nuyel na gwɛsɛ̂ gap na reto. A lɔk bapomo de ba gwɔrɔ 

vɛ na jwa tanga begban e yɛnɛ̂ vwêl Yuda, 

13ko ba bangas ɛ gwakû pyɛ́ detidetu. A vɔk bemat como, besuga za wɛt 

e Yɛrusalɛm. 

14E ruhup mɛn yɛn á sè ngan: E Yuda begwɔ̀m bemât como vê gu gu bá sè: 

Adna yɛ a gbɔng o na bemât como gu naga batat (300,000). 

15Mwat de a raa hɛ à Yɛhɔhanan na vɛ gu naga baba na gu kuru rwit (280,000). 

16Womo de á raa à Amasiya Zikri, de a nɔng tó mɛ yaga fwôm Dagwi Darwey 

na besuga gu naga baba (200,000). 

17E Bɛnyamin Ɛliyada, suga na bemât como gu naga baba (200,000) de ba vɔk 

begbang na beruga. 

18Mwat de a raa hɛ à Yɛhɔzabat na bemat gu naga na gu kuru rwit (180,000) de 

ba ga yóng ɛn yaga como. 

19Yɛn vemo mwa bá sè na Gbɔng Gwɔ̀m Yɛhɔshafat sana tɛ̀ vemo de a tik ɛn 

e mwa neyɛnɛ̂ bapomô Yuda de ba gwɔrɔ vɛ na jwa. 

2 Neha-Raane 18 
Mikaya a yi na ha e ra Ahap yaga neves mɛ 

(1Gwɔ̀m 22:1-22) 

1Mwa ano de Yɛhɔshafat a sè gbɔng darwey ko á vɔk gbɔng nerey arɔng, á 

wuna to mɛ na Ahap e weneng. 

2E bamâ neshey tyɔng, a hwo wɔ na Ahap e Samariya. Ahap a yɛt vyēl na 

berɔndɔng tyɔng wɛt na a ra a yɛ tanga bemat mɛ mɛ̀ nzem, na a tɛ̀ ɛ a wɔ̂ como 
tanga yɛ e repomô Ramɔt e Gileyat. 

3Gbɔng Gwɔ̀m Ahap wo Israyɛl a yâng Gbɔng Gwɔ̀m Yɛhɔshafat wo Yuda, 

“Hwô sɛ̀ me na wot wɔ e Ramɔt-Gilɛyat bɛ̀?” Yɛhɔshafat a yang ɛ, “Ey, wot na 
hwo wot a sé vining o, bemât como hom ba sé bemo. Wot ê wɔ tanga yin.” 

4Yɛhɔshafat a to ye, “Ko tik wot rangal pyɛ de Dagwi Darwey ê ha a wot 

e ngyen.” 

5Ahap a hwo tomo be vey na bezarap mɛ sede naga benaas (400). A rangal 

hɛn, a ye, “Wot wɔ̀ hwo e ra BeSirya e Ramɔt-Gilɛyat kɛ wey ɛ?” Yɛn a yang ɛ, 
“Ey, ci! Dagwi Darwey ê sɛlɛ hwo, na hwo di wɛng, hwo re ɛn.” 

6Ko Yɛhɔshafat, yaga e simo na a tɔk mwin, bê di wɛng, a yâng Ahap, “Zarap 

hwak a to sé womo de Dagwi Darwey ê ha yi na yɛ wɛt a?” 

7Ahap a yang ɛ, “Ey, hwak a sɛ́. Ko me kyɛ́ me hɛ, yaga kayɛ jeng e tɔk ha a 

me hâ wɛng wɛt. Zá mɛ à Mikaya Imla.” Yɛhɔshafat a yang ɛ, “Hwo ye ano wɛt, 
a gwɔ̀m.” 

8Ahap kwong a tomo mwât fwom hwak, a wɔ̀ yila Mikaya na a vey ziri. 

9E jeng o, Ahap tanga Yɛhɔshafat de ba tɔrɔ hɛn na yɔ̀m negwɔm mɛn, yɛn a 

sé sangal e nekwɔn sangal mɛn e gazu bagat na rwi ruhûp Samariya. Yɛn a sé 
wet betong na neha de bezarap ba sé ha a yɛn. 

10Zɛdɛkiya Kenaana a sé gwining e ji mɛn. A ga yong ngɛngɛ na dyam, a sé 

gbɔ, a tē, “À Ahap, Dagwi Darwey a ye ngan: ‘Hwô wɔ̀ hwo e ra BeSirya, ko bê 
tɔk di wɛng e ra hwo wɛt, tyɛng sede be tɔk di wɛng e ra mus de wa vɔk ngɛngɛ̂ 
dyam wɛt. Hwô wey na yɛn mwa hywiri.’ ” 

11Mwa bezarap ba simo wɔgɔ, Ahap a wɔ̀ hwo e ra BeSirya e Ramɔt, ko yɛn a 

sira hɛn, Dagwi Darwey ê sɛlɛ hɛ na a re ɛn. 



750 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

12Tom de ba tomo, na a wɔ̀ jut Mikaya, a hanat na yɛ, a ye, “Di, mwa bezarap 

ba ha a Ahap yɛgɛt yat. A sé naka na hwo wɔ̀ hā ano arɔng.” 

13Mikaya a yang ɛ, “Ma sira me na Dagwi Darwey, ma rɔda ha pyɛ de ê ha a 

me zɔng!” 

14Jeng de Mikaya a wɔ̀ wul na Ahap, ko Ahap a rangal hɛ, a ye, “À Mikaya, wot 

wɔ̀ hwo e ra BeSirya e Ramɔt a?” Mikaya a toyo a yɛ, a ye, “Ey ci, hwô di wɛng! 
Dagwi Darwey ê sɛlɛ hwo e ra yɛn.” 

15Ahap a hanat, a ye, “À Mikaya, zang ala de mê yang o, hwo ha a me tsak o 

zɔng, jeng de hwó ha e ji rezâ Dagwi Darwey ɛ?” 

16Mikaya a yang ɛ, “E ji negwi-ywey, ma di bemât comô Israyɛl ba shara hɛn 

shǎm e rahwol sede vyēl de vit a lwêk yɛ. Ko Dagwi Darwey a ye, ‘Di, bemât 
comô Israyɛl de vit à hɛn à mwât nuyel. Tik na yɛn a toyo hɛn vɔk e lɔ yaang 
zɔng!’ ” 

17Ahap a hwo doyo wɔ na Yɛhɔshafat, a yang ɛ, “Má gà sè nà há a hwo, yɛ 

e mok a me gawey a?” 

18Mikaya a to yang ɛ, “Wok hâ Dagwi Darwey hemo! Ma to di Dagwi Darwey a 

sé sangal e gwofwa negwɔm mɛ, kayɛ pyɛ cen e lagwi ya rɔnɔ hɛ. 

19Dagwi Darwey a rangal, a ye, ‘E wa de ê tɔk wɔ̀ kwɛlɛng Ahap, na a wɔ́ 

e Ramɔt e kwɔn de bê wɔ̀ mɔrɔ hɛ ɛ?’ Cak ya ye pyɛ cak, ko cak ya ye pyɛ cak 
detu. 

20Ko gabik hak ha yi, ha yâng Dagwi Darwey, ‘Mê wɔ̀ kwɛlɛng hɛ!’ Dagwi 

Darwey a rangal hɛ, a ye, ‘E rɛ̌ de hwô ra ɛ?’ 

21Ha ye, ‘Mê tɛ̀ bezarap mɛ, be vɛ́sɛ a yɛ bɔs!’ Dagwi Darwey a yang ɛ, ‘Ey, a 

jam ano! Ci, na hwo wɔ̀ ra ano!’ ” 

22Mikaya a yang gwɔ̀m, “Pyɛ mó ya té tyɛng ano. Di, Dagwi Darwey a tɛ̀ bezarap 

mō, be vɛ́sɛ a hwo bɔs, ko mwin, a ga yong ɛ̀, gawey hê hwo e ra hwo!” 

23Zɛdɛkiya a hwo sogo, a kyè wɔ na Mikaya, a vɛ̌ rusu hɛ e rwanang. A yang ɛ, 

“E rɛ̌ de Dagwi Darwey a tik nà ha na me na a vey ha na hwo ɛ?” 

24Mikaya a toyo a yɛ, a yang ɛ, “Hwô di pyɛ mo tuk de hwô tele wɔ̀ lɛrɛ hwo e ji 

duk e bâk lɔ hak.” 

25Ahap a nɔng nu, be vo Mikaya, be kyè mɛ, na be tɛ̀ ɛ e vwɔ̂ sɔ mɛ Yɔwash 

tanga Amɔn gwɔmna Samariya. 

26Be ha a yɛn, be tɛ̀ ɛ e lɔ̂ ngyang, na be nɔngɔs hɛ kekpam-tuk tanga kenshi 

zɔng, sɛ̌ jeng de yɛ a ba toyo tyang e ngyen! 

27Mikaya a yang ɛ, “Ka sede hwà ba toyo tyang, ko sɛ̌ Dagwi Darwey a ha yi na 

me wɛt.” Ko a yâng bemat de ba tula hɛn, “Yin ye bam à ha hom wɛt!” 

Ahap a ku e Ramɔt 
(1Gwɔ̀m 22:29-35) 

28Ahap, gbɔng gwɔ̀m Israyɛl tanga Yɛhɔshafat, gbɔng gwɔ̀m Yuda ba hwɔlɔ a 

bemât como mɛn gwong vɔk e de como e Ramɔt e Gileyat. 

29Gyam na yɛn a sogo vɔk e de como mo, Ahap a ha a sa mɛ Yɛhɔshafat, a ye, 

“Mê doyo me, na me tɛ́ me sede gwining e ji bemât como, ko hwô tɔrɔ hwo na 
yɔ̀m negwɔm mō.” Ano de Ahap a doyo hɛ, a tɔrɔ hɛ na pyɛ̂ como zɔng, ko ba 
kyè vɔk e de como mo. 

30Gbɔng gwɔ̀m Sirya a ga kana nɔ̂ng bemât nuyêl bekyɛkyɛ̂ bedwâ como mɛ 

kuru batat na vɛ beba (32) nu, yɛn a kwon raa mwat hwak wɛt sɛ̌ gbɔng gwɔ̀m 
Israyɛl zɔng. 

31Yaga ano, jeng de yɛn a di Yɛhɔshafat, yɛn a bare, a sé gbɔng gwɔ̀m Israyɛl, 

ko yɛn a doyo, na be hwo e ra yɛ. Ko jeng de a pɛl sekûn como mɛ, Dagwi 
Darwey a vey sɛlɛ hɛ, Dagwi a hwɔtɔ hɛn yi na yɛ. 

32Bemât nuyel bekyɛkyɛ̂ bedwâ como, ba di a sé e gbɔng gwɔ̀m Israyɛl wɛt, ko 

yɛn a tik nà ro ɛ. 

33Ko mwât comô Sirya hwak a ta kwet kpɛɛ zɔng, ko kwet o gwa kwey e tê pyɛ̂ 

comô Ahap, gwa wɔ̀ toro hɛ. A hanat, “Ba ga mǎ me!” A yâng mwât hwɔlɔ̂ kyɛkyɛ̂ 
dwa mɛ, a pat ɛ yi e kwɔn o. 

34Jeng yane, como mo ya fes. Ba gyepes Ahap e ji kyɛkyɛ̂ dwa mɛ, e bɛrɛng 

BeSirya. Nemi mɛ na lusha hɛ, na kyiri ji kyɛkyɛ mo, ko nahywegelek a ku. 

2 Neha-Raane 19 
Zarap Dagwi a gyong Yɛhɔshafat 

1Gbɔng Gwɔ̀m Yɛhɔshafat WoYuda a toyo vey e lɔ mɛ e Yɛrusalɛm tyang. 

2Yehu Hanani, mwât bɛrɛng a wɔ̀ man na yɛ, ko a yang ɛ, “Hwà di a sé naka na 

be wɔ̀ sɛlɛ bemat beves, kɛ be tɛ̀ yey na vemo de ba kyɛ́ ɛn Dagwi Darwey a? 
Shôm Dagwi Darwey ya ga hwo e ra hwo yaga pyɛ de hwà ra. 

3Mwa ano, hwà ga ra pyɛ cak de ya sé ryat, yaga hwà ga wey na sesêk Ashera, 

ci hwā mo, yi e vwel o, ko hwà ga tɛ̀ yey mo na hwo jama Dagwi.” 

Pyɛ́ ryat de Yɛhɔshafat a ra 

4Yɛhɔshafat a sangal e Yɛrusalɛm, ko a kyě kyè e bɛrɛng bemat mɛ yi e Bɛɛr-

Sheba vɔk e berahwôl Ɛfrayim, na a toyo na yɛn vey na Dagwi Darwey, Dagwi 
bedabeda mɛn. 

5A tɛ̀sɛ bemât shɔt e vwel o, e mwa bapomo Yuda de ba gwɔrɔ na jwa. 

6Ko a tâng bemât shɔt o, “Tē in naka na pyɛ́ de yin e ra, a remo de yin e ra 

shɔt o na retô mwasi wɛt, ko e ji reza Dagwi Darwey de e sè tanga yin e jeng 
yɛrɛ̂ shɔt. 

7Yaga ano, tik na yin e vɔk bengyip Dagwi Darwey, tē in naka na pyɛ́ de yin 

e ra, yaga Dagwi Darwey, Dagwi mot e niri na neves wɛt, kɛ simô to, kɛ serês 
pyɛ̂ bang nu.” 

8Ano arɔng, Yɛhɔshafat a tɛ̀ behak e ji BeLevi, na bepiris tanga bedâ ruhup 

BeIsrayɛl be ragas shɔ̂t gyili badu Dagwi Darwey, tanga yê pyɛ́ de ye kyě té 
e tê bemat. Yɛn a sangal e Yɛrusalɛm. 

9Ko a nɔng ɛn nu hemo: “Pyɛ de yin ê ra na bengyip Dagwi Darwey, na tsak o, 

na yey min mwa à yemo: 

10Kayɛ jeng de begwa min yi e kahɛ pomo ba vey a yin na shɔt ye loshô nemi, 

kɛ ye gyili redu, kɛ ye kyɛ́ ɛ nà gyeng nu de ba nɔng, tik na yin a misang a yɛn 
na nehywɛ, yerê negwɔn de yɛn ê dura e jeng shɔt o, yaga na yɛn a kwon ra 
pyɛ de ya sé renɛn e nuyêl Dagwi Darwey wɛt. Yaga ka sede yin a ra ano, ko 
yin na begwa min mwa yin ê di rezot na shôm Dagwi Darwey de yê hwo e ra 
yin. Ra in fwom min naka ko nɛn hak hê sɛ̀ in wɛt. 

11Di in, Amariya, gbɔng piris ê vɔk reto e ra yin e ra kayɛ shɔt de ya ra hâ Dagwi, 

ko Zɛbadya Ishmayɛl, gwɔmna Yuda ê vɔk reto e ra kayɛ shɔt e tê bemat. 
BeLevi bê sè bemât fwôm duk shɔt. Vɔk in yey ting, ra in pyɛ́ de ba misang hin, 
ko Dagwi Darwey ê gyeng vê tsak o!” 

2 Neha-Raane 20 
Como na Ɛdɔm 

1E bamâ jeng, BeMowap, na BeAmɔn tanga BeMewun behak ba vey hwo 

Yɛhɔshafat na como. 

2Betom behak ba tele vey ha a yɛ wɔgɔ, “Gbɔng regyɛng bemât como ra sé kyè 

vey hwo e ra hwo yi e Ɛdɔm, yi e gurâ gworep, yɛn a ga vey wul Hazazɔn-
Tamar, kɛ Ɛn-Gɛdi.” 

3Yɛhɔshafat a tɛ̀ bengyip, ko a tɛ̀ to me e de jamâ Dagwi Darwey. A nɔng nu 

bemat be wusal hal e mwa vwel Yuda. 

4Ano BeYuda mwa yi e kahɛ pomo ba vey e Yɛrusalɛm na be jama sɛlɛ yi na 

Dagwi Darwey. 

Won Yɛhɔshafat na wɛng de a di 

5Yɛhɔshafat a tumal e nuyêl regyɛng BeYuda mwa na bemât Yɛrusalɛm e lalâ 

Gbɔng Duk Re Fongol pwas de ba ga yong. 

6A hwo ra won a ye, “À Dagwi Darwey, Dagwî bedabeda mot. Hwà sé Dagwi 

e lagwi ko hwó re negwɔm e ra mwa yére bemat jey wɛt a? Hwà vɔk reto na 
nerey sizɔng, ko vit à mwat de ê tɔk ra retek na hwo. 

7Áaa à Dagwi mot, hwà ro bemat de ba kana sé e vwel hemo e nuyel bemat mo 

BeIsrayɛl, ko hwà nɔ̂ng yére sa mo Abraham hɛ na he sè benap mɛn gbak-
gbak wɛt a? 

8Yɛn a sé sangal e ji hɛ, ko yɛn a ga lɔk a hwo Gbɔng Duk Re Fongol yaga 

reza mo, be tē, 

9‘Ka sede rezot rehak ra hwo e ra wot, kɛ wâl como, kɛ tɛmɛ-nshi, kɛ tumbang, 

kɛ vyong ya hwo ot, ko wot a tumal e nuyêl Gbɔng Duk womo e nuyel mo — 
yaga reza mo ra sé e Gbɔng Duk womo, ko wot a tosho a hwo e ra rezot mot, 
ko hwô wet betong na hwo sey ot.’ 

10“Di a remo, BeAmɔn, na BeMowap tanga vê Raku Seyir de hwà simo 

BeIsrayɛl be hwo ɛn jeng de yɛn á nusu yi e sevwêl Misra wɛt, ko yɛn á tik ɛn 
jaram, yɛn á wey na yɛn wɛt. 

11Di pyɛ de yɛn a sé tala hot mɛ, yɛn a sé vey na be paa ot yi e vwel de hwà ga 

kana nɔng ot na he sè benap mot. 

12Áaa à Dagwi mot, hwô yɛrɛ shɔt e ra yɛn wɛt a? Wot a ga tɛ́ ot gbɛrɛk e nuyêl 

gbɔng regyɛng mɛn de be kyè wɔ̀ hwo e ra wot. A remo de wot a tɔk pyɛ de wot 
ê ra wɛt, wot a sé shusha bayis mot e ra hwo.” 

13Mwa BeYuda, na belɔ mɛn, na beha mɛn tanga nèy mɛn ba sé tumal e nuyêl 

Dagwi Darwey. 

14Ko gabik Dagwi Darwey ha sɛ̀ reto e ra Yahaziyɛl Zɛkarya Bɛnaya Yɛyiyɛl 

Mataniya wo Levi wo nèy Asaf e tê gbɔng tula mo. 

15Yahaziyɛl o a hwo moklo, a ye, “Wet in betong, à mwa yin BeYuda, na yin vê 

sangal e Yɛrusalɛm tanga hwo Gbɔng Gwɔ̀m Yɛhɔshafat. Dagwi Darwey a yang 
in ngan: ‘Yin wok bengyip, kɛ a sè a yin yɔɔm na cêng bemat vemo wɛt, yaga 
como mo ya sé myin wɛt, ko e ye Dagwi.’ 

16Nahwol kyè in wɔ̀ sɛ̀ ɛn, yɛn ê tut yi e nɛk rahwôl Zis, yin ê sɛ̀ ɛn e yɛnɛ̂ nɛk 

de wó bɛrɛng rwa hey bagat na Yɛruwɛl. 

17E yin de yin ê tó como mo wɛt. Sɛ̀ in kwɔn de yin ê tumal ɛ, tumal hin tiing, na 

yin a di de Dagwi Darwey ê nɔng in wɛng. À yin BeYuda na bemât Yɛrusalɛm! 
Yin wok bengyip wɛt, a sè a yin yɔɔm wɛt. Wɔ̀ sɛ̀ in hɛn nahwol, ko Dagwi 
Darwey ê sè na yin!” 

18Ano kwong Yɛhɔshafat a ye ngyuk, a gaba gup, ko mwa BeYuda na bemât 

Yɛrusalɛm ba gaba gup arɔng e nuyêl Dagwi Darwey, ba re a yɛ fongol. 

19E jeng o BeLevi vê ruhûp Kohat na Kora ba tumal cik ko ba somo Dagwi 

Darwey, Dagwî Israyɛl na gbɔng fwɔ. 

20Bop nagasi tuk het, bemat o ba kyè vɔk e hêy Tekowa. Jeng de yɛn a sé sogo 

kwɛngɛl o, Yɛhɔshafat a tumal ko a ye, “Wet in betong na me, à yin BeYuda na 
bemât Yɛrusalɛm! Tɛ̀ in gap min e ra Dagwi Darwey, Dagwi min, ko yin ê tumal 
tiing. Sey in tsak o na bezarap mɛ ko yin ê di wɛng.” 

21E bama de gbɔng gwɔ̀m a vo redu na bemat o, a tɛ̀ bemât lwɛlɛ de bê somo 

Dagwi Darwey, ko yɛn a kyè na yɔ̀m fwom mɛn e nuyêl bemât como, ba ra lwɛlɛ 
gwomo: Somo hin Dagwi Darwey! E tɛ̀ yey na bemat mɛ nesheneshey! 

22Ras de yɛn a hwo ra lwɛlɛ̂ somo mo, Dagwi Darwey a hwo e ra bemât comô 

BeAmɔr, na BeMowap tanga bemât Raku Seyir yi e kawɛ bak, yɛn vemo de ba 
ga kana yong ɛn na be hwo e ra BeYuda. Ko e yɛnɛ mɛn à hane, 

23yaga BeAmɔn na BeMowap ba doyo e ra bemât Raku Seyir, ko ba wey na 

yɛn hywiri. Jeng de yɛn a yɛnɛ wey na bemât Raku Seyir, ko yɛn a hwo mɔbɔs 
bemɛn. 

24Jeng de BeYuda ba wul tyɔ̌n hey o, yɛn a bɛrɛng wɔ̀ sɛ̀ gbɔng regyɛng o, ko 

yɛn a di bavin tɔɔɔl e vwel, vit à hwak de a hywit ɛ. 

25Sede pyɛ̂ jugu mɛn, yɛn a sɛ̀ berɔndɔng tyɔng wɛt, na nedok nekyɔrɔk, na 

berugu, na nezap pyɛ́ ryat, de yɛn a hashe a bato mɛn, sɛ̌ yɛn a tɔk to gwɛ wɛt. 
Yɛn a ra pɔlɔ tat e de hashê pyɛ́ mo, yaga nehyɔ̂t yɛ. 

26E tuk hê naas, yɛn a tula hɛn e Nɛk Beraka, yaga e hwomo de yɛn a somo 

Dagwi Darwey. Yi ano, yɛn a tâng kwɔn o à Nɛk Beraka vey e yunung. 

27E bama mo, mwa BeYuda na bemât Yɛrusalɛm tanga Yɛhɔshafat e nuyel 

mɛn ba to ɛn vey e Yɛrusalɛm na râ pee, yaga Dagwi Darwey a ga tɛ̀ ɛn be di 
wɛng e ra vê repugu mɛn. 

28Jeng de yɛn a pom e Yɛrusalɛm, yɛn a kwey cik vɔk e Gbɔng Duk Re Fongol 

na lwɛlɛ de be ra na yōm tanga bezing. 

29Bengyip Dagwi ba hwo e ra mwa segwɔm bapomo ras de yɛn a wok de Dagwi 

Darwey a ra como na vê repugû BeIsrayɛl. 

30Yi ano, segwɔm Yɛhɔshafat sa sangal tyang, yaga Dagwi a nɔng ɛ yêy dyɛngɛ 

e kawɛ bak. 

Yɛnɛ̂ negwɔm Yɛhɔshafat 
(1Gwɔ̀m 22:41-50) 

31Ano, Yɛhɔshafat a re negwɔm e ra Yuda. Á vɔk neshey kuru batat na nɛ 

netungun (35) jeng de á sè re negwɔm. Á re negwɔm o yi e Yɛrusalɛm neshey 
kuru baba na nɛ netungun (25). Neng-gwɔ mɛ à Azuba hwông Shilhi. 

32A ra pyɛ́ de ya jam a Dagwi Darwey, sede remo de da mɛ Asa a kana ra. 

33Ko a de gangas nekwɔn sekwit ne berahwol wɛt. Bemat o ba ga doyo vɔk na 

Dagwî bedabeda mɛn na neyey mɛn. 

34Bwang pyɛ́ mwa de Yɛhɔshafat a ra yi e mɛsɛng o vɔk e yɛnɛ mo ya sé 

e bwok-basâ neha raane de Yehu Hanani a jɛk ko ya sé e Bwok-basâ Pyɛ̂ Bare 
yê Begwɔ̀m Israyɛl. 

35E jeng cak Gbɔng Gwɔ̀m Yɛhɔshafat a wuna hɛ na Gbɔng Gwɔ̀m Ahaziya wo 

Israyɛl de á ra pyɛ́ vyes ding-ding. 

36Yɛn a wuna hɛn, ba lɔk bedwa-nshi e Ɛziyɔn-Gɛbɛr na be kyese e Tarshish. 

37Ko Ɛliyɛzɛr Dodavahu yi e repomô Maresha a yi na ha e ra Yɛhɔshafat, a ye, 

“A remo de hwà wuna hwo na Ahaziya, Dagwi Darwey ê wey na pyɛ́ de yin a 
yong.” Ko bedwa-nshi mó ba vɔk ba lashe hɛn, ba tɔk wɔ e Tarshish wɛt. 

2 Neha-Raane 21 
Gbɔng Gwɔ̀m Yɛhɔram wo Yuda 

(2Gwɔ̀m 8:17-24) 

1Yɛhɔshafat a ku, ko ba lɛrɛ hɛ na bedabeda mɛ e gbɔng repomô Davit, hwey 

mɛ Yɛhɔram ha re negwɔm e to mɛ. 

Gbɔng Gwɔ̀m Yɛhɔram wo Yuda 
(2Gwɔ̀m 8:17-24) 

2Yɛhɔram Yɛhɔshafat wo Yuda a vɔk begwa beras betyiimin, yɛn à, Azarya, na 

Yɛhiyɛl, na Zɛkarya, na Azarya, na Mikayɛl tanga Shefatiya. 

3Da mɛn a gas a yɛn dyam pyɛng na dyam shinang pyak, mwa na nedirî pyɛ́ 

ryat, ko a nɔ̂ng kawɛ e ji mɛn reto e ra hak e ji bapomô Yuda de ba gwɔrɔ vɛ na 
jwa. 

4Jeng de Yɛhɔram a ga sè reto naka e yɛnɛ̂ negwɔm da mɛ, a hwo tɛ̀ be mɔbɔs 

begwa mɛ mo mwa, tanga behak e ji bemât nuyêl Israyɛl. 

5Yɛhɔram á vɔk neshey kuru batat na nɛ neba (32) jeng de a hwo re negwɔm, 

ko a re nɛ yi e Yɛrusalɛm neshey rwit. 

6A raa begwong bevês begwɔ̀m Israyɛl, sede remo de belɔ Ahap bá ra, yaga a 

ra wenêng hwông Ahap o hwak. A ra pyɛ́ de ya sé vyes e bayîs Dagwi Darwey. 

7Ko mwa ano, Dagwi Darwey a wey na lɔ Davit wɛt yaga a ga kana wuna hɛ na 

sira na yɛ wɔgɔ, yére mɛ ya rɔda re negwɔm Yuda jojot. 

Sogô nehywɛ Ɛdɔm 

8E jeng negwɔm Yɛhɔram, BeƐdɔm ba kyɛ́ ɛn nà raa Yuda, yɛn a sangal sangâl 

tó mɛn. 

9Ano Yɛhɔram na bemât nuyêl como mɛ ba sogo na bekyɛkyɛ̂ bedwa tanga 

bemât nuyêl como ba ye dɔ e Zayir. E hwomo de bemât comô Ɛdɔm ba rɔnɔ hɛ́ 
tanga bemât nuyêl como mɛ. E ji turuk, yɛ tanga besugâ como mɛ ba vugu 
gwong, ba pere wɔ̀ dalas. 

10BeƐdɔm ba re negwɔm to mɛn yi e jeng yane vey e remo. E jeng yane, bemât 

repomô Libna ba kyɛ́ ɛn nà raa Yuda, yaga Yɛhɔram a ga kyini Dagwi Darwey, 
Dagwî bedabeda mɛ. 

11Ano arɔng, a wɔ̀ lɔk nekwɔn re a cī fongol e berakû Yuda, yi ano, a tɛ̀ BeYuda 

na bemât Yɛrusalɛm ba kyɛ́ ɛn nà raa Dagwi Darwey. 

Bwok-rwang Eliya 

12A vane ano, Eliya, zarap Dagwi a tomo a Yɛhɔram bwok-rwang, a ye, “Dagwi 

Darwey, Dagwî da mo Davit a ye: A remo de hwà ga raa begwông da mo 
Yɛhɔshafat kɛ vê Gbɔng Gwɔ̀m Asa vê Yuda wɛt, 

13ko hwà ga raa vê begwɔ̀m Israyɛl e negya, yi ano, hwà ga tɛ̀ BeYuda na bemât 

sangal e Yɛrusalɛm be tik nà raa gwông tsak o, sede remo de belɔ Ahap ba tɛ̀ 
BeIsrayɛl ba tik nà raa gwông tsak o. Hwà ga to mɔbɔs begwa mo beras, bemât 
lɔ mo de ba dal o na nerat. 

14Di, Dagwi Darwey ê vey na gbɔng tumbang e ra bemat mo, na nèy mo, na 

beha mo, tanga e ra mwa pyɛ́ mo. 

15Ko hwo pyɛ mo hwô di rezot na rɔ̂ jîm royo de yê gwɛsɛ nepep kahɛ tuk, sɛ̌ 

lāgey mo ha nunus e jey na serɔ mo.” 

16Ano kwong, Dagwi Darwey a tɛ̀ repugû BeFilisti na BeArap de ba sé bagat na 

kwɔn de BeEtiyopya bá kana sangal ɛ, he hwo e ra Yɛhɔram. 

17Yɛn a vey hwo e ra Yuda na como, ko ba hashe mwa pyɛ́ de ba sɛ e lɔ gwɔ̀m, 

mwa na nèy mɛ beras o, na beha mɛ, ba tik a yɛ rwas o hwak wɛt sɛ̌ Yɛhɔwahas 
tashal mɛ. 

Rɔ na rekû Yɛhɔram 

18E bamâ pyɛ́ yane mwa, Dagwi Darwey a tɛ̀ rɔ̂ jîm royo ves he kaba hɛ. 

19A ra shey ba a sè ririm na yɛ, ko nepep o nà gwɛsɛ hɛn zɔng, a pere wɔ̀ ku na 

rezot o. Bemat mɛ ba man kya rey o na be nɔng ɛ mɛ nerey wɛt, sede remo de 
bá ragas a beda mɛ. 

20Yɛhɔram á re negwɔm yɛ na neshey kuru batat na nɛ neba, ko a re negwɔm 

yi e Yɛrusalɛm neshey rwit. Mwat hwak a ka lashe yey e reku mɛ wɛt. Ba lɛrɛ 
hɛ e gbɔng repomô Davit, ko e besak begwɔ̀m wɛt. 

2 Neha-Raane 22 
Ahaziya, gbɔng gwɔ̀m Yuda 

(2Gwɔ̀m 8:25-29; 9:21-28) 

1Bemât Yɛrusalɛm ba tɛ̀ a tashâl Ahaziya negwɔm e tô da mɛ, a remo de bemât 

como de bá yi na BeArap e dúra como bá mɔbɔs mwa begwa mɛ bekinat. Ano 
Ahaziya Yɛhɔram a re negwɔm Yuda. 

2Ahaziya á vɔk neshey kuru baba na nɛ neba jeng de á hwo re negwɔm, ko a 

re negwɔm o yi e Yɛrusalɛm shey hining zɔng. Neng mɛ à Ataliya, gwâl Ɔmri 
wo Israyɛl. 

3Yɛ arɔng a raa begwông belɔ Ahap, yaga neng mɛ á vos a yɛ badu ragas 

neves. 

4A ra pyɛ́ de ya jam a Dagwi Darwey wɛt sede remo de belɔ Ahap bá ra, yaga 

e bamâ rekû da mɛ, e yɛn vɛ de bá vos a yɛ badu de bá pere wɔ̀ wey na yɛ. 

5Gbɔng Gwɔ̀m Ahaziya a wuna hɛ na Yɔram, gbɔng gwɔ̀m Israyɛl na be wɔ̂ 

como na Gbɔng Gwɔ̀m Hazayɛl wo Sirya. Bemât como mo bá man gèy e Ramɔt 
e Gileyat, ko bá mǎ Yɔram e de como mo. 

6A toyo vey e repomô Yɛzrɛɛl, na a wɔ̀ pege baram mɛ mo e hwomo, ko 

Ahaziya a wɔ̀ di ɛ, yaga e ro ɛ. 

7Dagwi a yong ɛ̀ na Ahaziya a wey yi e de dî Yɔram. Yaga jeng de a wul hwomo, 

a nusu na Yɔram na be wɔ̀ man na Yehu Nimshi, de Dagwi a ga kana tɛ̀ ɛ na a 
wey na belɔ Ahap. 

8Jeng de Yehu á sè wey na belɔ Ahap, ko á wɔ̀ man na bemât fwôm Yuda tanga 

nèy begwa Ahaziya mo de nà vey tanga yɛ, ko á mɔbɔs hɛn mwa hywiri. 

9Ba kyě jama Ahaziya, ko ba de wɔ̀ vo ɛ de a ga lɛrɛ hɛ e repomô Samariya. Ba 

wɔ́ na yɛ na Yehu, ko ba mɔrɔ hɛ arɔng. Ba lɛrɛ revin mɛ, yaga ba ye, “Da mɛ 
kunat à Yɛhɔshafat de á ra a Dagwi Darwey fwom na yey mɛ mwa.” Yaga ano, 
vit à mwât lɔ Ahaziya de a pɔl de ê tɔk re negwɔm o. 

Ataliya, gbɔng gwɔ̀m hwā e Yuda 
(2Gwɔ̀m 11:1-3) 

10Jeng de Ataliya, neng Ahaziya, a wok ba ga mɔrɔ sɔ mɛ, a vɛ̌ nɔng nu be 

mɔbɔs belɔ gwɔ̀m Yuda mwa. 

11Ko Yɛhɔshɛba, gwà Ahaziya mo, yɛ hwông Gbɔng Gwɔ̀m Yɔram, a wɔ̀ jut 

kekwey kwɔ̌ Ahaziya mo de ba tâng kɛ à Yɔwash. A wulu hɛ mɛ, a wɔ̀ lɛrɛ kɛ 
tanga lwêk kɛ e keduk kehak e Gbɔng Duk Re Fongol. Yi ano, Yɛhɔshɛba, 
hwông Gbɔng Gwɔ̀m Yɔram de a sé hwâ Yɛhɔyada, piris — yɛ hwā mo a sé 
gwa Ahaziya — a lɛrɛ hwey o yi na Ataliya, ko ba tɔk mɔrɔ hɛ wɛt. 

12A nàra e hwomo e lɛrɛ na yɛn e Gbɔng Duk Dagwi o neshey netyiimin jeng de 

Ataliya a sè re negwɔm vwel o. 

2 Neha-Raane 23 
Ba tɛ̀ Yɔwash a tɛ́ ɛ gbɔng gwɔ̀m Yuda 

(2Gwɔ̀m 11:4-16) 

1E shey hê netaama, Yɛhɔyada a di a sé naka na a ra pyɛ cak. A wuna hɛ na 

bemât nuyêl como betungun, yɛn à Azarya Yɛrɔham, na Ishmayɛl Yɛhɔhanan, 
na Azarya Ɔbɛt, na Maaseya Adaya tanga Ɛlishafat Zikri. 

2Yɛn a kyě kyè e mwa bapomô Yuda, be tula BeLevi yi e mwa bapomo mo, na 

bedâ ruhûp BeIsrayɛl vey e Yɛrusalɛm. 

3Yɛn a tula hɛn mwa e Gbɔng Duk Re Fongol, ko yɛn a wuna hɛn na sira na 

Yɔwash hwêy gwɔ̀m. Yɛhɔyada a yang ɛn, “Hwêy gwɔ̀m a hemo! Tik na he re 
negwɔm, sede remo de Dagwi Darwey à vo nu e ra nèy Davit. 

4Pyɛ de yin ê ra a yet ngan: Sede yin, bepiris na BeLevi, yin a ba vêy fwom Tuk 

Shábat, gas in bagyɛng batat, regyɛng rining rê bɛrɛng ruhup, 

5rê neba rê bɛrɛng lɔ gwɔ̀m, ko rê netat rê bɛrɛng bak Ruhup Jɔt Nshi, ko bwang 

bemat o mwa bê ba tula hɛn e nelalâ Gbɔng Duk Re Fongôl Dagwi Darwey. 

6Bê tik mwat hwak a yel e beduk Gbɔng Duk o wɛt sɛ̌ tɔ bepiris tanga BeLevi 

de ba vɔk fwom tuk o. Yɛn ê tɔk yel a remo de ba ga kana tik ɛn jaram yaga 
fwôm Dagwi. Ko a sé gbing-gbing na bwang bemat o mwa be gyeng pyɛ de 
Dagwi Darwey a ga kana misang. 

7BeLevi bê gwɔrɔ gwɔ̀m o, na celes bewal mɛn e vɔ. Kawɛ mwat de a vey bagat 

na yɛn ko be mɔrɔ hɛ. Yɛn ê kyě kyɔkɔs gwɔ̀m o e kahɛ kwɔn de ê kyè vɔk ɛ.” 

8BeLevi na mwa BeYuda ba raa pyɛ de Yɛhɔyada a nɔng ɛn nu, ko kawɛ a vey 

na bemât fwom mɛ — vemo de be vêy fwom Tuk Shábat na vemo de be yɛnɛ 
mwɛn Tuk Shábat o arɔng, yaga Yɛhɔyada piris e tik regyɛng o rehak sana 
fwom wɛt. 

9Yɛhɔyada a nɔ̂ng bemât nuyêl como bebara, na beruga berey o na besɛl o de 

bá kana sè vê Gbɔng Gwɔ̀m Davit, vemo de bá tik e Gbɔng Duk o. 

10A tɛ̀ bemat o be tumal na celes bewal mɛn e vɔ na be gyeng mɛ gwɔ̀m o, yi 

e bak rwa batîn Gbɔng Duk o vɔk e bak rwa bato mo, ba gwɔrɔ mɛ gàgbang 
rangâs yas, na lɔ mo mwa burang. 

11Ano Yɛhɔyada a nusu na Yɔwash e majey. A tɛ̀ a yɛ kpîn negwɔm e rato, a to 

nɔng ɛ bwok-rwang badu negwɔm e vwɔ mɛ. Ano kwong ba shushu Yɔwash na 
něy, na a tɛ́ ɛ gbɔng gwɔ̀m, ko ba moklo ba ye, “A ga tɛ́ ɛ gbɔng gwɔ̀m!” Bemat 
mwa ba tē, “Neken gbɔng gwɔ̀m ne ros!” 

12Ras de Ataliya, gbɔng gwɔ̀m hwā a wok lwɛ́lɛ bemat de be kyě tele, be somo 

gbɔng gwɔ̀m, a vɛ̌ kyè vɔk e Gbɔng Duk Re Fongôl Dagwi Darwey na bemat o. 

13Jeng de a ye ganga, ko a di gbɔng gwɔ̀m e tumal bagat na swesêk duk e rwi 

Gbɔng Duk o, tyɛng na negwɔn de begwɔ̀m be raa. Bemât nuyêl bemât gyeng 
tanga bemât pɛsɛ̂l bezing, mwa bemât vwel o ba sé mok yaga yey pyɛng, ba 
sé ra lwɛ̄lɛ, be pɛsɛl bezing. Ataliya a vɛ̌ hama gworugu mɛ yaga lashê yey, a 
mok, a tē, “Sógo nehywɛ! Sógo nehywɛ!” 

14Yɛhɔyada a simo be mɔrɔ Ataliya e majêy Gbɔng Duk o wɛt. Yaga ano a nɔ̂ng 

bemât nuyel como nu, be jut ɛ yi e tê bemât gyeng o, ko kawɛ mwat de a simo 
a sey ɛ́, yɛn a mɔrɔ hɛ. Piris o a ye, “Yin mɔrɔ hɛ e Gbɔng Duk Re Fongôl Dagwi 
Darwey wɛt.” 

15Ano yɛn a vo ɛ, ba kyè na yɛ vɔk e bak Ruhup Bedwa gwô lɔ gwɔ̀m, ko ba 

mɔrɔ hɛ e hwomo. 

16Yɛhɔyada a tɛ̀ Gbɔng Gwɔ̀m Yɔwash tanga bemat be wuna hɛn na sira na 

Dagwi Darwey, yɛn a rɔda sangal vê Dagwi Darwey e ngamo nuyel. 

17E bama mo yɛn mwa ba wɔ́ e gbɔng duk rê fongôl Baal ko yɛn a bugut wɛ 

hywiri. Yɛn a gangas nekwɔn rangâs yas Baal mwa na pyɛ̂ sekwit mɛ, ko yɛn a 
mɔrɔ Matan, piris Baal e nuyêl nekwɔn rangâs yas. 

18Yɛhɔyada a tik tom Gbɔng Duk Re Fongôl Dagwi Darwey e vɔ bepiris tanga 

BeLevi, yɛn vemo de Davit a kana nɔng ɛn reto e ra tom o, na yɛn a kyě rangas 
nenɔrɔ detidetu vɔk na Dagwi tyɛng na pyɛ de bá jɛk e ji Badu de Mose á nɔng 
ɛn. Yɛn a to vɔk reto e ra râ lɛlɛ na nzem yey pyɛng detidetu de Davit a nɔng nu 
be ragas. 

19Ano arɔng, Yɛhɔyada a tɛ̀ bemât gyeng rùhup Gbɔng Duk Dagwi Darwey, be 

dul kawiwɛ yerê mwat de a sé ligis sana yel yaga râ kayiyɛ yerê pyɛ. 

20Yɛhɔyada, na bemât nuyêl como, na bemakûk BeIsrayɛl, na bemât nuyêl 

fwôm negwɔm, na mwa bemât vwel o na yɛn a tá gwarwang wɔ̀ kyɔk gbɔng 
gwɔ̀m o yi e Gbɔng Duk Re Fongol vɔk e lɔ gwɔ̀m. Yɛn a yel e lɔ gwɔ̀m o e rwi 
bemât gyeng, ko gbɔng gwɔ̀m o a wɔ̀ sangal e ra gwofwa negwɔm. 

21Mwa bemât vwel o ba vɔk yey pyɛng. Ko gbɔng repomo mo ra tɛ́ ɛ yaang, 

e bama de ba ga mɔrɔ Ataliya. 

2 Neha-Raane 24 
Gbɔng Gwɔ̀m Yɔwash a to yong Gbɔng Duk Re Fongol 

(2Gwɔ̀m 12:1-16) 

1Yɔwash á vɔk neshey netaama jeng de á re negwɔm Yuda, ko á re negwɔm 

e Yɛrusalɛm neshey kuru banaas. Rezâ neng me à Zibiya yi e repomô Bɛɛr-
Sheba. 

2A ra pyɛ́ de ya jam a Dagwi Darwey mwa jeng de Yɛhɔyada piris á sè na neken. 

3Yɛhɔyada á vo a yɛ beha beba, ko yɛn a tɔs a yɛ nèy bewen na behwong. 

4Bama de a ga tɛ̀ jeng e de rê negwɔm, Yɔwash a hwo tɛ̀ e yey mɛ na a yong 

Gbɔng Duk Re Fongôl Dagwi Darwey. 

5A yila bepiris na BeLevi, ko a yang ɛn, “Ci in e bapomô Yuda na yin wɔ̀ tula 

dyām de yê vey fwom yông Gbɔng Duk o gwô kahɛ shey yi na BeIsrayɛl. Ra in 
fwom o dey-dey.” Ko BeLevi mo ba ra fwom o ziri wɛt. 

6Ano, gbɔng gwɔ̀m a yila Yɛhɔyada, mwât nuyel mɛn, a rangal hɛ, a ye, “Yaga 

sɛ́ de hwà ga shonong BeLevi be vey na dyām o ziri yi na BeYuda tanga bemât 
Yɛrusalɛm wɛt ɛ?” Dyām o yɛ à yemo de Mose, mwât fwôm Dagwi Darwey á 
tɛ̀sɛ bemat be talsa yaga râ fwôm bûk wuna-na-sirâ Dagwi. 

7Yaga Ataliya, hwā vwes wane, na bemat mɛ, ba ga kana wɔ̀ lashe Gbɔng Duk 

Dagwi o. Yɛn a hashe pyɛ̂ fwom de ba ga kana tik jaram yaga Dagwi Darwey 
ko yɛn a wɔ̀ re a Baal fongol na yɛ. 

8Ano, gbɔng gwɔ̀m a nɔng nu, ba yong kundung, ba tik gwɛ e ruhûp Gbɔng Duk 

Dagwi Darwey. 

9Ko a tɛ̀ be mok e yɛnɛ Yuda na Yɛrusalɛm na kawɛ mwat a vey nɔng yaga 

fwôm Dagwi Darwey, dyām de Mose, mwât fwôm mɛ á tɛ̀ BeIsrayɛl be talsa 
e hey. 

10Mwa bemât nuyel na mwa bemat ba vɔk yey pyɛng, ba vey na dyām o ko ba 

tɛ̀sɛ yɛ e ji kundung o ko ya sila gwɛ. 

11Kayɛ jeng de BeLevi ba vey na kundung o na bemât fwôm gwɔ̀m, sede yɛn a 

di dyām ya sé pyak e ji gwɛ, ko mwat-jɛk gwɔ̀m tanga mwât fwôm gbɔng piris 
be vey paa pyɛ de ya sé e kundung o, ko be toyo na gwɛ e kwɔn o. Yɛn a ragas 
ano kahɛ tuk, ko yɛn a tula dyām sizɔng. 

12Gbɔng gwɔ̀m tanga Yɛhɔyada be nɔngɔ̂s bemât bɛrɛng fwôm yông Gbɔng 

Duk Dagwi Darwey dyām o, ko yɛn a hashe bemât lɔk, na vê tsêp cɔ́gɔt, tanga 
vê yông nezap pyɛ̂ dyam, na dyam pama, yaga na yɛn a to yong mɛ nedem 
tanga pyɛ de ya lashe hɛ: 

13Ano bemat de ba hashe mo ba tē ngyɛ́k e de tom o, ko fwom o gwa re nuyel 

naka e vɔ mɛn, ko yɛn a to toyo na nerât Gbɔng Duk Re Fongôl Dagwi o, yɛn a 
gwɛ a wɛ gap arɔng. 

14Jeng de yɛn a yɛnɛ, yɛn a toyo a gbɔng gwɔ̀m tanga Yɛhɔyada bwang dyām o, 

ko yɛn a yong mɛ̀ bèkɛt na neshǐ fwom tanga pyɛ̂ nása nenɔrɔ̂ rangas, na bwang 
pyɛ̂ fwom yê dyam shinang na dyam pyɛng. Ba dopse nása nenɔrɔ̂ rangas 
e Gbɔng Duk Dagwi Darwey kayɛ jeng e mwa jeng de Yɛhɔyada á sè kwen. 

15Ko Yɛhɔyada a gwɛ̌ kwop, nepɔlɔ mɛ na ga tɛ́ ɛn tyɔng wɛt, a ku yɛ na neshey 

naga na kuru batat (130). 

16Ba lɛrɛ hɛ e besak begwɔ̀m e gbɔng repomô Davit, yaga fwom rwat de a ga 

ra a BeIsrayɛl, na a Dagwi, tanga yaga Gbɔng Duk Re Fongôl Dagwi. 

Gbɔng Gwɔ̀m Yɔwash a hala gwông Dagwi 

17E bama de Yɛhɔyada a ku, bemât nuyêl Yuda ba vey yâng gbɔng gwɔ̀m show, 

ko a wet betong na vô du mɛn. 

18Yɛn a kyini Gbɔng Duk Re Fongôl Dagwi Darwey, Dagwî bedabeda mɛn, ko 

yɛn a re a Ashera, ci hwā mo, tanga pyɛ̂ sekwit fongol. Ko shôm Dagwi ya hwo 
e ra BeYuda na bemât Yɛrusalɛm yaga neves nane. 

19Mwa ano, a tomo bezarap mɛ e tē mɛn na be toyo na yɛn vey na Dagwi 

Darwey, yɛn a nɔng nuha e ra yɛn, ko yɛn a wet betong wɛt. 

20Ano gabîk Dagwi ha sɛ̀ reto e ra Zɛkarya hwêy Yɛhɔyada, piris, a tumal e ra 

garang, ko a yang ɛn, “Dagwi a ye ngan: Yaga sɛ́ de yin a kwɔrɔ badu Dagwi 
Darwey, de yin ê tɔk di wɛng wɛt ɛ? Yaga yin a ga ye waa a Dagwi Darwey, ano 
arɔng yɛ a ga ye waa à hin.” 

21Ko yɛn a wuna nu e ra yɛ, ko yi na nû gbɔng gwɔ̀m, yɛn a tó ɛ́ na beta pere 

wɔ ku e majêy Gbɔng Duk Re Fongol. 

22Gbɔng Gwɔ̀m Yɔwash a bare na nerat de Yɛhɔyada, dâ Zɛkarya a kana ra a 

yɛ wɛt, ko a mɔrɔ sɔ mɛ. Jeng de a sé ku, ko a ye, “Tik na Dagwi Darwey a di 
na a tala pyɔ̌n o!” 

Yɛnɛ̂ negwɔm Yɔwash 

23E rwa yɛnɛ̂ shey, bemât comô Sirya ba hwo e ra Yɔwash. Yɛn a wul Yuda na 

Yɛrusalɛm, ko yɛn a wey na mwa bemât nuyel fwom sevwel o, yɛn a hashe pyɛ̂ 
jugu zá wɛt, ko ba wɔ̀ nɔ̂ng gbɔng gwɔ̀m mɛn e Damaskus. 

24Mwa ano de BeSirya bá vey na bemât como tyɔng zɔng, ko Dagwi Darwey a 

nɔng ɛn gbɔng regyɛng como tyɔng wɛt e vɔ mɛn, yaga yɛn a ga kyini Dagwi 
Darwey, Dagwî bedabeda mɛn. Ano de yɛn a ra a Yɔwash shɔt. 

25Ba mǎ Yɔwash ding-ding e de como mo. Jeng de bemât repugu mɛn o ba 

hala hɛn, ko bemât nuyêl fwom behak ba yong ɛ̀ yaang, ba wɔ̀ mɔrɔ hɛ e ra 
gwat mɛ na be tala mɛ pyɔ̌n hwêy Yɛhɔyada piris de gbɔng gwɔ̀m o a kana tɛ̀ 
be mɔrɔ hɛ. Ano de a ku, ko ba lɛrɛ hɛ e gbɔng repomô Davit, ko ba lɛrɛ hɛ 
e besak begwɔ̀m wɛt. 

26Vemo de ba yong a yɛ neves à Zabat Shimeyat WoAmɔn na Yɛhɔzabat 

Shimrit WoMowap. 

27E ra reha nèy mɛ bewen o, na neha siitit de ba jɛk e ra yɛ, tanga e ra yông 

Gbɔng Duk Re Fongôl Dagwi, ba jɛk pyɛ́ mo mwa e bwok-basâ misâng neha 
begwɔ̀m. Sɔ mɛ Amaziya a re negwɔm e to mɛ. 

2 Neha-Raane 25 
Amaziya, gbɔng gwɔ̀m Yuda 

(2Gwɔ̀m 14:2-6) 

1Amaziya á vɔk neshey kuru baba na nɛ netungun (25) jeng de á re negwɔm. A 

re negwɔm neshey kuru baba na nɛ shanetat (29) yi e Yɛrusalɛm. Rezâ neng 
mɛ à Yɛhɔyadan wo Yɛrusalɛm. 

2Á ra pyɛ́ de ya pɛngɛ a Dagwi Darwey yey, mwa ano de a ra na yey rining wɛt. 

3Jeng de negwɔm mɛ na ga tumal naka, a mɔbɔs bemât nuyêl fwom de ba kana 

mɔrɔ da mɛ. 

4Ko a mɔbɔs nèy mɛn wɛt, tyɛng na pyɛ de ba jɛk e ji badu, e bwok-basâ Mose, 

e kwɔn de Dagwi a nɔng nu wɔgɔ, “Bê mɔbɔs beda yaga banɛ̂n nèy mɛn wɛt, 

ko bê mɔbɔs nèy yaga banɛ̂n beda mɛn wɛt. Bê mɔrɔ mwat yaga nɛn de yɛ pyɛ 
mɛ a ra.” 

Como na Ɛdɔm 
(2Gwɔ̀m 14:7) 

5Amaziya a yila yére Yuda na Bɛnyamin ko a gas ɛn e rùhup mɛn, a tɛ̀sɛ a yɛn 

bemât nuyêl como de ba vɔk reto e ra bagyɛng bemât comô gu gu ko behak 
e ra bagyɛng bemat naga naga. Nepyak bemât como mo na sé gu naga batat 
(300,000), ko neshey tɔ̂ kawɛ e ji mɛn na sé kuru baba vɔk e rak o. Yɛn a sé 
bemat de ba kasa hɛn, ba ga myak ɛn yaga tô como, ko yɛn a tɔk râ como na 
bebara na beruga. 

6Ano arɔng, a wɔ̀ hwɔp bemât como gu kuru rining (100,000) yi e vwêl Israyɛl, 

e nû tɔ̂n benaas vê dyam pyɛng na a gwɛ̌ e ra bemɛ mo. 

7Ko zarap Dagwi a wɔ̀ ha a gbɔng gwɔ̀m o, a yang ɛ, “À darwey, hwo kwon kyè 

na bemât comô BeIsrayɛl wɛt, yaga Dagwi Darwey a sé na Israyɛl kɛ na behak 
e ji BeƐfrayim wɛt! 

8Yaga ka sede hwà ka tó como na gap e rɛ ayi, Dagwi ê tɛ̀ hwo di gawey e nuyêl 

vê repugu mo, yaga Dagwi a vɔk reto na a nɔng o wɛng kɛ gawey ayi.” 

9Amaziya a yâng zarap o, “Ko sɛ̌ mê ra e rɛ̌ na kǔs dyam pyɛng de ma ga kana 

tala yaga yɛn ɛ?” Zarap o a toyo a yɛ, a ye, “Dagwi Darwey ê tɔk nɔng o pyɛ de 
ya dal yane mo!” 

10Ano, Amaziya a tɛ̀ bemât como yi e Ɛfrayim o e gwong, a toyo na yɛn e lɔ. 

Neyey mɛn na beseng na BeYuda, ko yɛn a to ɛn wɛrɛn na lashê yey sizɔng. 

11Amaziya a tɛ̀ yey ting, a sey yêl bemât como mɛ vɔk e Nɛk Nevwashe. 

E hwomo yɛn a tó como na BeƐdɔm, ko yɛn a mɔbɔs bemat gu kuru rining 
(10,000), 

12ko yɛn a vo behak gu kuru rining arɔng. Yɛn a wɔ̀ tut na yɛn e ra rakû repomô 

Sela ko yɛn a bomos hɛn yi e hwomo e ra beta e vwak, ko yɛn a weres hywiri. 

13E jeng o, bemât comô Israyɛl de Amaziya a ro ɛn nà wɔ̂ como tanga yɛ, ba 

pere hwo e ra bapomô Yuda de ba sé e tê Samariya na Bet-Hɔrɔn. Yɛn a mɔbɔs 
bemat gu batat (3,000) ko yɛn a hashe pyɛ̂ jugu pyak. 

14Jeng de Amaziya a toyo yi e de rê BeƐdɔm na como a vɔk ɛ pyɛ̂ sekwit mɛn 

vey pom, a yong kwɔn, a tik ɛ yɛ, a hwo re a yɛ fongol, a raa a rangas a yɛ pyɛ̂ 
nesang hyɔɔlɔl. 

15Dagwi Darwey a vo shom na Amaziya, a tomo zarap mɛ, ko a yang ɛ, “Yaga 

sɛ́ de hwà hwo ré a bedagwi beduk fongol, yɛn de ba ka tɔk sey bemat mɛn yi 
na hwo wɛt ɛ?” 

16Ko jeng de a sè rɔ̌ ha, ko gbɔng gwɔ̀m a yang ɛ, “Wot a ga tɛ̀ o hwo sè mwât 

vô redu gbɔng gwɔ̀m a? Ban yuu! Sede hwó simo neken mo!” Ano zarap o a sǎ 

yuu, bama de a ga kana yang ɛ, “A remo wɛ̀ de ma tɔk Dagwi a ga tɛ̀ e yey mɛ 
na a wey na hwo yaga pyɛ́ de hwà ga ra, hwà ga to kyɛ́ o nà wet betong na vô 
redu hom.” 

BeIsrayɛl ba re BeYuda e como 
(2Gwɔ̀m 14:8-20) 

17Tuhak, Amaziya a tomo betom vɔk na Yɛhɔwash, a ragas hɛ na be tó como. 

18Ko Gbɔng Gwɔ̀m Yɛhɔwash a toyo a yɛ na gwɔrɔ-há, a ye, “Jeng cak, rezîk 

rɔgɔ de ra sé e ra berakû Lɛbanɔn ra tomo a retîn cɔgɔ̂t sida wɔgɔ, ‘Nɔ̂ng hwey 
hom hwóng mo na he ra weneng mɛ.’ Ko ngyama cak ya kwey, ya bɔrɔs rezîk 
rɔgɔ mo. 

19Di, a remo, hwo Amaziya hwà ga re BeƐdɔm na como, ko hwà sé dak ragey. 

A sé naka na hwo feng na reza de hwà ga sɛ̀, ko sangal mɛ e lɔ kē. Yaga sɛ́ de 
hwà sé jama yol de yê vey na reyɔm e ra hwo tanga BeYuda ɛ?” 

20Ko Amaziya a kyɛ́ ɛ nà wok. Dagwi a yong ɛ̀ ano, na a nára hɛn e vɔ BeIsrayɛl 

yaga yɛn a jama ha yi na bedagwî Ɛdɔm. 

21Ano kwong, Gbɔng Gwɔ̀m Yɛhɔwash wo Israyɛl a nusu tanga bemat mɛ, ba 

man gèy na yɛ e Bet-Shɛmɛsh e vwêl Yuda. 

22Bemât comô Israyɛl ba re vê Yuda e como mo, ko BeYuda mo ba tele vɔk 

e nelɔ mɛn. 

23Yɛhɔwash a vo Amaziya, gbɔng gwɔ̀m Yuda, hwêy Yɔwash Ahaziya e Bet-

Shɛmɛsh, a tɛ̀ ɛ́ e ngyang. A to re vɔk e gbɔng repomô Yɛrusalɛm, a gangas 
jwâ-pomo mo yi e Ruhup Ɛfrayim vɔk e Ruhup Tô Kwɔng, neyikyik o na wul 
sede mita naga beba (200). 

24A hashe mwa dyam shinang na dyam pyɛng tanga pyɛ̂ fwom de a sɛ̀ e Gbɔng 

Duk Re Fongol tanga e begban lɔ gwɔ̀m. Ba kyè mɛ mwa vɔk e Samariya na 
besam de ba re e como. 

25Gbɔng Gwɔ̀m Amaziya Yɔwash wo Yuda a re nuyel na neken neshey kuru na 

nɛ netungun bamâ rekû Yɛhɔwash gbɔng gwɔ̀m Israyɛl. 

26Bwang pyɛ́ de Amaziya a ra, ba jɛk yɛ e Bwok-basâ Pyɛ̂ Bare yê Begwɔ̀m 

Yuda na Israyɛl. 

27Ba yong gwông nengyas na be mɔrɔ Amaziya, ko a tele wɔ e repomô Lakish. 

Ko bemât repugu mɛ ba tomo bemat mɛn na be raa hɛ vɔk e hwomo, ba wɔ̀ 
mɔrɔ hɛ. 

28Ba jut revin mɛ vey e Yɛrusalɛm e ra dwa, ba lɛrɛ rɛ e sak begwɔ̀m e gbɔng 

repomô Davit. 

2 Neha-Raane 26 
Uziya, gbɔng gwɔ̀m Yuda 

1BeYuda mwa ba tɛ̀ sɔ mɛ Uziya a tɛ́ ɛ gbɔng gwɔ̀m mɛn. E jeng o Uziya a vɔk 

neshey kuru na nɛ netyiimin zɔng. 

2E yɛ de a to re repomô Elat, a to lɔk rɛ e bamâ rekû da mɛ. 

3Uziya a re negwɔm yɛ na neshey kuru na nɛ netyiimin. A re negwɔm o yi 

e Yɛrusalɛm neshey kuru batungun na nɛ neba (52). Neng-gwɔ mɛ à Yɛkɔliya 
yi e Yɛrusalɛm. 

4A ra pyɛ́ de ya jam a Dagwi Darwey, sede da mɛ Amaziya a kana ra. 

5A tɛ̀ tó mɛ na a jama Dagwi e neshey de Zɛkarya mwat de á vos a yɛ badu e ra 

sâp Dagwi á sè kwen, ko kayɛ jeng de á vos badu na Dagwi Darwey e ra pyɛ 
de ê ra, ko Dagwi e nɔng ɛ wɛng. 

6A vane ano, a hwo kyè wɔ̂ como na BeFilisti, ko a gangas bejwâ-pomô Gat, 

na Yabne tanga Ashdot, a lɔk bapomo e yɛnɛ̂ vwêl Ashdot tanga e bebak vwêl 
BeFilisti. 

7Dagwi a sɛlɛ hɛ, ko a re BeFilisti na BeArap de ba sangal e Gur-Baal tanga 

BeMɛwun arɔng. 

8Ano kwong, BeAmɔn ba talsa hɛ dyâm vwel, ko rehâ nerey mɛ na shara hɛn 

pere vɔk e yɛnɛ̂ vwêl Misra, yaga á vɔk reto na gap sizɔng. 

9Uziya a lɔk tyɔ́n yê gap e Yɛrusalɛm — e Ruhup To-Kwɔng, na e Ruhup Nɛk 

tanga e kwɔn de jwâ-pomo wa ye ɛ rɛndɛng e to-kwɔng o. 

10A lɔk tyɔ́n e bapomô hey arɔng, ko a cing hes tulâ nshi, yaga á vɔk gbɔng 

kara vyēl e tyɛ̄l tanga e ra garang. Ano arɔng, á vɔk bemât cap, na vê yong hirî 
anap e berahwol, na e nekwɔn de na siri naka, yaga á simo fwôm cap vit à 
yere mo. 

11Gbɔng Gwɔ̀m Uziya á vɔk bemât como sizɔng de bá sè e yong ɛn kayɛ jeng, 

á gas ɛn bagyɛng o bagyɛng o, tyɛng na nepyak mɛn de Yɛyɛl mwat-jɛk tanga 
Maaseya mwât nuyel mɛn ba yong, e nɛ̂n Hananiya hwak e ji begwɔ̀m como 
mɛ. 

12Nepyak bemât nuyel nelɔ besuga ná sè gu baba na naga betyiimin (2,600). 

13Ko yɛn á vɔk bemât como gu naga batat na vɛ bataama, na naga betungun 

(307,500) e nɛn mɛn. Bemât como mo bá sè e yong ɛn kayɛ jeng na be tó como 
tanga gbɔng gwɔ̀m e ra vê repugu mɛ. 

14Uziya á nɔng ɛn mwa beruga, na bebara, na bebong dyam, na berugû como, 

na begbang tanga beta negazik. 

15E Yɛrusalɛm, bemât sekwɛl mɛ bá turu a yɛ pyɛ́ cak de be bomos mɛ bègbɔng 

beta yi e tyɔ́n tanga yi e ra bato-kwɔng bejwâ-pomo. Rehâ nerey mɛ ra shara 
hɛ kagwa, ko á vɔk reto sizɔng yaga Dagwi á sɛlsɛ hɛ. 

Dagwi a tabak Uziya yaga dâk kaa mɛ 

16Jeng de Uziya a gwɛ̌ gap na nerey, a hwo dak kaa, ko pyɛ mo ya vey a yɛ na 

gawey. A kyɛ́ ɛ nà raa hâ Dagwi Darwey, Dagwi mɛ, ko a wɔ̀ yel e Gbɔng Duk 
Re Fongol, na a nára nɔrɔ̂ pyɛ̂ nesang hyɔɔlɔl. 

17Ko Azarya, piris, yɛ na bepiris kuru rwit (80) vê gap, na yey ting ba raa hɛ vɔk 

e ji mo, 

18na be dul ɛ nà nára nɔrɔ mo. Yɛn a yang ɛ, “À Uziya, ba simo a hwo na hwo 

rangas a Dagwi Darwey pyɛ̂ nesang hyɔɔlɔl wɛt. A sé e bepiris yerê Aharon 
zɔng de ba tik ɛn jaram yaga râ fwom o. Nusu yi e Kwɔ̂n Jɛrɛ hemo. Hwà ga 
lashe a Dagwi Darwey yey. E ngamo nuyel hwà to vɔk nerat mɛ wɛt.” 

19Uziya a sé tumal e hwomo e Gbɔng Duk o bagat na gàgbang rangâs pyɛ̂ 

nesang hyɔɔlɔl, a vɔk keshǐ rangas pyɛ̂ nesang hyɔɔlɔl e vɔ mɛ. A hwo vo shom 
na bepiris o, ko remo-remo rɔ ves hê rehwô rebek sede sekwa ha nusu e ratili 
mɛ. 

20Jeng de Azarya, darwey bepiris tanga bwang bepiris o ba sɛt bayis mɛn e ra 

yɛ, ko ba di rɔ e ratili mɛ mo. Yɛn a pat ɛ e majey dey-dey, ko yɛ arɔng a ra na 
a nusu ziri, yaga Dagwi Darwey a ga fala hɛ na serɔ. 

21Gbɔng Gwɔ̀m Uziya á vɔk serɔ mo vɔk e jeng reku mɛ, ko yaga hɛ, á sangal 

e lɔ mɛ shan nju mɛ, á tɔk to yel e Gbɔng Duk Re Fongôl Dagwi Darwey wɛt. 
Sɔ mɛ Yɔtam a bɛrɛng lɔ gwɔ̀m, ko a ra fwôm negwɔm o e to mɛ. 

22Yɛshaya Amotsi, zarap Dagwi a jɛk bwang pyɛ́ mwa de Uziya a ra e negwɔm 

mɛ. 

23Ano Uziya a ku, ba lɛrɛ hɛ e cwɛ̂l begwɔ̀m bagat na kwɔ̂n lɛsɛ̂ begwɔ̀m, yaga 

yɛn a ye, a vɔk rɔ ves hê rehwô rebek sede sekwa. Sɔ mɛ Yɔtam a re negwɔm 
e to mɛ. 

2 Neha-Raane 27 
Yɔtam, gbɔng gwɔ̀m Yuda 

(2Gwɔ̀m 15:32-38) 

1Yɔtam a vɔk neshey kuru baba na nɛ netungun (25) jeng de a hwo re negwɔm. 

A re negwɔm neshey kuru na nɛ netyiimin yi e Yɛrusalɛm. Neng-gwɔ mɛ à 
Yɛrusha Zadɔk. 

2A ra pyɛ́ de ya jam a Dagwi Darwey, tyɛng sede da mɛ Uziya a kana ra, ko a 

wɔ̀ yel e Kwɔ̂n Jɛrɛ̂ Dagwi Darwey wɛt. Mwa ano, bemat o ba re nuyel na raà 
begwong beves. 

3E Yɔtam de a to lɔk Ruhup Bato gwô lalâ Gbɔng Duk Re Fongôl Dagwi 

Darwey, ko a kyě yongos bebak jwâ-pomo e bak Ɔfɛl de ba ga kana gabsa. 

4Ano arɔng, a lɔk bapomo e berahwôl Yuda, na nelɔ bemât como tanga tyɔ́n 

e bahwôt Yuda. 

5A tó como na gbɔng gwɔ̀m BeAmɔn na bemat mɛ ko a rɛ ɛn. A tɛ̀ BeAmɔn be 

talsa pyɔlɔ kahɛ shey yaga neshey netat. Ba talsa tɔ̂n benaas vê dyam pyɛng, 
na kilo gu baba na naga beba (2,200) vê alkama tanga kilo gu baba na naga 
beba (2,200) vê baale arɔng. 

6Yi ano, nerêy negwɔm mɛ na gwɛsɛ hɛn yaga a gyenges hâ Dagwi Darwey, 

Dagwi mɛ na yey rining. 

7Bwang pyɛ́ de Yɔtam a ra, na cōmo de a tó tanga begwông kyé na tom mɛ, ba 

jɛk yɛ e Bwok-basâ Pyɛ̂ Bare yê Begwɔ̀m Israyɛl na Yuda. 

8Yɔtam á vɔk neshey kuru baba na nɛ netungun (25) jeng de á hwo re negwɔm, 

ko á re nɛ neshey kuru na nɛ netyiimin yi e Yɛrusalɛm. 

9E bama mo, a ku, ko ba lɛrɛ hɛ e gbɔng repomô Davit, ko sɔ mɛ Ahas a re 

negwɔm o e to mɛ. 

2 Neha-Raane 28 
Ahas, gbɔng gwɔ̀m Yuda 

(2Gwɔ̀m 16:1-4) 

1Ahas a hwo re negwɔm yɛ na neshey kuru baba jìp, ko a re negwɔm o yi 

e Yɛrusalɛm neshey kuru na nɛ netyiimin. A raa begwông dâ beda mɛ Davit wɛt, 
yaga a ra pyɛ́ de ya jam a Dagwi Darwey, Dagwi mɛ wɛt, 

2ko a raa begwông begwɔ̀m Israyɛl. A tɛ̀ be yong a yɛ pyɛ̂ sekwît Baal yê dyam. 

3Ano arɔng a rangas a yɛ pyɛ̂ nesang hyɔɔlɔl e nɛk Hinɔm. A nára hwey mɛ nɔrɔ̂ 

rangas vɔk na ci. Negwɔn nemo na sé a Dagwi byɛm-byɛm. Nɛ à nane de na tɛ̀ 
Dagwi Darwey a pat mɛ bemât vwel o, na a nɔ̂ng BeIsrayɛl hɛ. 

4Ahas a nása nenɔrɔ detidetu e nekwɔn sekwit ne berahwol tanga e nɛ̂n cɔ́gɔt 

ryey o. 

BeSirya na BeIsrayɛl ba re BeYuda e como 
(2Gwɔ̀m 16:5) 

5Yaga banɛn de Ahas a ra, Dagwi Darwey, Dagwi mɛ a nára hɛ e vwɔ̂ gbɔng 

gwɔ̀m Sirya, ko a re ɛ e como, ko a hashe BeYuda pyak a kyè mɛ vɔk e de 
sesam e Damaskus. Ano arɔng Dagwi Darwey a nára hɛ e vwɔ̂ Pɛka Remaliya, 
gbɔng gwɔ̀m Israyɛl. 

6Tuk hining o gbɔng gwɔ̀m o a mɔbɔs bemât comô Yuda gu naga na gu kuru 

baba (120,000) de bá tó como na yey ting tyɔng wɛt, ba ra a yɛn ano yaga yɛn 
a ye waa a Dagwi Darwey, Dagwî bedabeda mɛn. 

7Zikri, sugâ Ɛfrayim hwak a mɔrɔ Maaseya, hwêy gbɔng gwɔ̀m, na Azrikam, 

mwât kyé na fwôm lɔ gwɔ̀m tanga Ɛlkana de a raa gbɔng gwɔ̀m na nerey. 

8BeIsrayɛl ba re begwa mɛn BeYuda na como, ko ba hashe beha, na nèy gu 

naga baba (200,000) na pyɛ̂ jugu pyak yi na yɛn, ko ba kyè mɛ vɔk e Samariya. 

BeIsrayɛl ba gyeng hâ Ɔbɛt 

9E jeng yane, Ɔbɛt, piris de á sè sangal e repomô Samariya a hwo man na 

bemât comô Israyɛl mwas na yɛn a yel e repomo mo, ko a yang ɛn, “Di in, yaga 
Dagwi Darwey, Dagwî bedabeda min, a tɛ̀ shom na BeYuda, a nára hɛn e vɔ 
min, ko yin a mɔbɔs hɛn na neves de nà wò wul lagwi. 

10Yin a sé simo yin a tɛ̀ BeYuda na bemât Yɛrusalɛm, beras na beha, be tɛ́ ɛn 

besam min! Yin a tɔk, yin a ga ra a Dagwi Darwey, Dagwi min banɛn 
arɔng wɛt a? 

11A remo, wet in betong na me: Hala hin begwa min de yin a vos na be sè 

besam min, na yɛn a kyè wɛrɛn, ka ano wɛt, ko shôm Dagwi Darwey yê tē puu 
e ra yin.” 

12Ano arɔng, behak e ji bemât nuyêl BeIsrayɛl vê yerê Ɛfrayim, yɛn à Azarya 

Yohanan, na Bɛrɛkya Mɛshilɛmɔt, na Yɛhizkiya Shalum tanga Amasa Hadlai ba 
kyɛ́ ɛn pyɛ de bemat de ba sé to ɛn yi e de como mo ba ra. 

13Ko yɛn a yang ɛn, “Yin kwon vey na besam o e ngamo wɛt! Wot a ga ra a 

Dagwi Darwey banɛn arɔng, ko yin e simo gwɛ e ra banɛn tanga buru mot, mwa 
ano de banɛn mot ba kana sé pyak, ko shôm Dagwi Darwey ye tē puu e ra 
BeIsrayɛl.” 

14Ano bemât como mo ba hala besam o na pyɛ̂ jugu mo mwa e vɔ bemât nuyel 

na mwa regyɛng BeIsrayɛl. 

15Ko yɛn bemât nuyel benaas o ba sogo, ba jut besam o na mwa pyɛ̂ jugu mo, 

ba tɛ̀ a vemo de ba sé warap berugu yi e pyɛ̂ jugu mo. Yɛn a nɔng ɛn berugu, 
na bekpatak, na pyɛ̂ re na yê sɔ, ba mɔmɔ baram mɛn na něy, ko ba hashe 
vemo de ba sé gbɛrɛk e ra bemadung, ko ba vey kyɔk ɛn e yɛnɛ̂ vwel mɛn 
e Yeriko, repomô tyét. E bama mo BeIsrayɛl o ba to ɛn wɛrɛn e Samariya. 

Ahas a rangal sɛlɛ̂ Asirya 
(2Gwɔ̀m 16:7-9) 

16E jeng yane, Gbɔng Gwɔ̀m Ahas a tomo a gbɔng gwɔ̀m Asirya na a vey sɛlɛ 

hɛ, 

17yaga BeƐdɔm ba ga vêy como, ba ga re BeYuda mo, ko ba ga vos bemat o 

pyak be tɛ́ ɛn besam. 

18BeFilisti ba wɔ jugu e bapomô nɛk beraku pere vɔk e vwêl Yuda hê rwa batin. 

Yɛn a re bapomô Bet-Shɛmɛsh, na Ayalɔn, tanga Gederot, mwa na Soko, na 
Timna tanga Gimzo mwa na nebapomo mɛn, ko yɛn a sangal e ji vɛ. 

19Dagwi Darwey a vey na reyɔm ding-ding e ra Yuda yaga Gbɔng Gwɔ̀m Ahas 

a ra a bemat mɛ pyɛ de ya sé ryat wɛt, a to ra pyɛ de ya sé ligis e nuyêl Dagwi 
Darwey arɔng. 

20Yaga ano, Gbɔng Gwɔ̀m Tilgat-Pilneser wo Asirya a vey hwo e ra yɛ, a ngyɔ 

hɛ, e tô gwɛ́ a yɛ gap. 

21Yaga Ahas a wɔ̀ hashe pyɛ̂ Gbɔng Duk Re Fongôl Dagwi Darwey, na yê nelɔ 

gwɔ̀m tanga yê bemât nuyel Yuda na retek, a wɔ̀ nɔ̂ng gbɔng gwɔ̀m o, ko pyɛ́ 
yemo mwa ya ka tɛ̀ a sɛlɛ hɛ wɛt. 

Banɛn de Ahas a ra 

22Mwa ano de Ahas a sè bɛrɛng rezot detidetu yaga a kyɛ́ ɛ na tɛ̀ gap mɛ e ra 

Dagwi, ko a gwɛ̌ re nuyel na ragas a Dagwi Darwey banɛn de ba dal na neves. 

23A nása a bedagwî BeAsirya nɔrɔ̂ yas de be rangas, mwa ano de bemat mɛn 

ba re ɛ́ e como. A ye, “A remo de bedagwî begbɔng begwɔ̀m Sirya be sɛlsɛ 
begwɔ̀m mɛn, mê nára a yɛn nɔrɔ̂ yas arɔng yaga na yɛn a bin sɛlɛ me.” Ko 
e yɛn vɛ de ba wey na yɛ, na mwa BeIsrayɛl arɔng. 

24Ahas a wɔ̀ hashe pyɛ̂ fwom mwa yê Gbɔng Duk Re Fongôl Dagwi, a kpɔgɔm 

yɛ mwa cɛk o cɛk o. A bang mwa ri Gbɔng Duk Dagwi Darwey o, ko a lɔk a tó 
mɛ nekwɔn nása nɔrɔ̂ yas e kahɛ to-kwɔng Yɛrusalɛm. 

25E kahɛ pomô Yuda a yong nekwɔn garang na be rangas a bedagwi beduk 

nɔrɔ̂ pyɛ̂ nesang hyɔɔlɔl e ra nɛ. Yi ano, a tɛ̀ shôm Dagwi Darwey, Dagwî 
bedabeda mɛn ye hwo e ra yɛn. 

26Pyɛ̂ mwa de Ahas a ra, na begwông râ yɛ yi e susu mo vɔk e yɛnɛ mo ba jɛk 

yɛ e Bwok-basâ Pyɛ̂ Bare yê Begwɔ̀m Yuda na Israyɛl. 

27Gbɔng Gwɔ̀m Ahas a ku, ba lɛrɛ hɛ e gbɔng repomô Yɛrusalɛm, ko ba lɛrɛ hɛ 

e besak begwɔ̀m Israyɛl wɛt. Sɔ mɛ Hɛzɛkiya a re negwɔm e to mɛ. 

2 Neha-Raane 29 
Hɛzɛkiya, gbɔng gwɔ̀m Yuda 

(2Gwɔ̀m 18:1-3) 

1Hɛzɛkiya a hwo re negwɔm yɛ na neshey kuru baba na nɛ netungun (25). A re 

negwɔm o yi e Yɛrusalɛm neshey kuru baba na nɛ shanetat (29). Neng-gwɔ mɛ 
à Abiya, hwông Zɛkarya. 

2Hɛzɛkiya a ra pyɛ́ de ya jam a Dagwi Darwey, sede remo de dâ beda mɛ Davit 

a kana ra. 

Ba fung Gbɔng Duk Re Fongol 

3E shey hê mɛsɛng hê negwɔm mɛ, e pwɛl gwô mɛsɛng o arɔng, Hɛzɛkiya a 

wuma ri Gbɔng Duk Re Fongôl Dagwi Darwey, ko ba to yong vɛ. 

4A vey na bepiris tanga BeLevi ko yɛn a tula hɛn e lalâ rwa rak. 

5A yang ɛn, “À yin BeLevi, wet in betong na me! Tík in bato min jaram yaga 

Dagwi, na yin a fung Gbɔng Duk Dagwi Darwey, Dagwî bedabeda min, na yin 
a paa e jey kayɛ pyɛ de yé tɛ̀ Gbɔng Duk o ligis. 

6Bedabeda mot ba raa Dagwi na yey rining wɛt, ko yɛn a ragas pyɛ́ de ya sé 

vyes e bayîs Dagwi Darwey, Dagwi mot. Yɛn a ye waa à hɛ, ko yɛn a doyo bayis 
mɛn yi e kwɔ̂n sangâl Dagwi Darwey, yɛn a doyo a yɛ ma. 

7Ano arɔng, yɛn a bangas ri Gbɔng Duk o, ko ba hala bekywa-kya mo be rimis 

hɛn, yɛn a kyɛ́ ɛn nà kyě nása nɔrɔ̂ pyɛ̂ nesang hyɔɔlɔl, kɛ nɔrɔ̂ yas de be rangas 
e Gbɔng Duk o vɔk na Dagwî Israyɛl. 

8Yaga ano, shôm Dagwi Darwey ya hwo e ra BeYuda na bemât Yɛrusalɛm, ko 

pyɛ de a ga ra a yɛn ya tɛ̀ a yɛn bengyip sizɔng, a yang ɛn yɔɔt, yɛn a ga tɛ́ ɛn 
pyɛ dúsa, sede a remo de yin pyɛ min yin e bɛrɛng na bayis min. 

9Ey, ba ga mɔbɔs beda mot e de como, ko nèy mot bewen na behwong tanga 

beha mot ba sé e de sesam yaga pyɛ́ yemo. 

10“Di in, ma ga tɛ̀ e yey hom na me wuna me na sira na Dagwi Darwey, Dagwî 

Israyɛl yaga na a to re nuyel na vɔ̂k shom na wot wɛt. 

11À nèy hom, yin to gwɛ̌ lashe jeng wɛt. A sé e yin de Dagwi Darwey a ga kana 

kasa na yin a tumal e nuyel mɛ, na yin a ra a yɛ fwom, na yin a kyè na rê fongol 
tanga nása a yɛ nɔrɔ̂ pyɛ̂ nesang hyɔɔlɔl arɔng.” 

12-14BeLevi vemo bá sè e de tula mo: Yi e ruhûp Kohat, Mahat Amasai na Yɔwɛl 

Azarya. Yi e ruhûp Mɛrari, Kish Abdi na Azarya Yɛhalɛlɛl. Yi e ruhûp Gɛrshɔn, 
Yɔwa Zimna na Ɛdɛn Yɔwa. Yi e ruhûp Ɛlizafan, Shimri na Yɛyuwɛl. Yi e ruhûp 
Asaf, Zɛkarya na Mataniya. Yi e ruhûp Heman, Yɛhuwɛl na Shimsi. Yi e ruhûp 
Yɛdutun, Shemaya na Uziyɛl. 

15Yɛn a wɔ̀ tula begwa mɛn, ko yɛn a tɛ̀ bato mɛn haalal. Ano yɛn a re nuyel na 

fûng Gbɔng Duk Re Fongol e ra nu de gbɔng gwɔ̀m a nɔng ɛn, tyɛng na badu 
Dagwi Darwey arɔng. 

16Bepiris o ba wɔ̀ yel e bak ji mo wò Gbɔng Duk Dagwi Darwey o, na be fung 

wɛ, ko yɛn a paa kayɛ pyɛ de ya sé ligis e jey, e lalâ Gbɔng Duk o. BeLevi ba 
de hashe yɛ vɔk e Nɛk Kidrɔn e mâ jey. 

17Yɛn a pɛrɛ fwôm fung o tûk mɛsɛng hê pwɛ̂l mɛsɛng o, ko e tuk hê rwit hê 

pwɛl o yɛn a wul rwi ruhûp Gbɔng Duk Re Fongôl Dagwi Darwey. E bama mo 
yɛn a re nuyel na râ fwom e ji mo nepɔlɔ rwit de na raa, yi ano, e tuk hê kuru na 
hɛ tyiimin hê pwɛl o, yɛn a yɛnɛ kayɛ pyɛ. 

Ba to nára a Dagwi Gbɔng Duk Re Fongol 

18BeLevi mo ba wɔ̀ ha a Gbɔng Gwɔ̀m Hɛzɛkiya hâ fwom de yɛn a ga ra, yɛn a 

ye, “Wot a ga yɛnɛ fûng Gbɔng Duk Re Fongol o mwa, wot a wuna na gàgbang 
rangâs yas, na pyɛ̂ fwôm kwɔn o mwa, na tebut tikîs ràng kpam-tuk na pyɛ̂ fwôm 
wɛ mwa. 

19Ano arɔng, wot a ga to toyo na pyɛ̂ fwom mwa de Gbɔng Gwɔ̀m Ahas a kana 

hashe, a kyè mɛ e neshey de á kyɛ́ ɛ nà re a Dagwi fongol na yey rining, ko wot 



770 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

a ga to nára a Dagwi yɛ. Di, pyɛ́ ma yane wot a ga tula yɛ mwa e nuyêl gàgbang 
rangâs yas vɔk na Dagwi Darwey.” 

20Ano, Hɛzɛkiya a nusu bop, a tula bemât nuyel gbɔng repomo, ko yɛn a kyè 

vɔk e Gbɔng Duk Re Fongol. 

21Yɛn a vey na bemus betaama, na beturuk betaama, na byôt tyīmit tyaama 

tanga begam betaama yaga nɔrɔ̂ halâ banɛ̂n bemât lɔ gwɔ̀m, na vê BeYuda, 
tanga yaga fûng Gbɔng Duk Re Fongol. Gbɔng Gwɔ̀m a nɔ̂ng bepiris vê yerê 
Aharon nu na be nára nɔrɔ̂ yas o e ra gàgbang rangâs yas Dagwi Darwey. 

22Ano, bepiris o ba tanga yɛt bemus o, ba raa na beturuk, tanga byôt tyīmit. Ba 

sɛt nemi mo ko ba waram nɛ e ra gàgbang rangâs yas o. 

23E bama mo, bepiris o ba wɔ́ na begam o na gbɔng gwɔ̀m tanga bemât rê 

fongol o, ko yɛn a tɛ̀sɛ vɔ mɛn e ra batô yɛ. 

24Ano, bepiris o ba yɛt yɛ, ko ba shushu nemi mo e ra gàgbang rangâs yas, na 

be tala mɛ banɛ̂n BeIsrayɛl. Gbɔng Gwɔ̀m a ga kana nɔng nu, be nára nɔrɔ̂ yas 
de be rangas tanga hê talâ-nɛn yaga mwa BeIsrayɛl. 

25Gbɔng Gwɔ̀m a raa pyɛ́ de Dagwi Darwey á kana misang a Gbɔng Gwɔ̀m 

Davit yi e nû Gat, zarap Dagwi wo gbɔng gwɔ̀m, tanga yi na Natan, zarap Dagwi 
arɔng. Ano, gbɔng gwɔ̀m a tɛ̀ BeLevi be sangal e Gbɔng Duk Re Fongol, yɛn a 
vɔk ɛ̀ yōm tanga bapêy lwɛlɛ. 

26BeLevi ba tumal e hwomo na pyɛ̂ lwɛlɛ̂ Davit, ko bepiris ba vɔk bezing. 

27Ko Hɛzɛkiya a hwo nɔng nu be pɛrɛ nɔ̂ng nɔrɔ̂ yas de be rangas o. Ras de ba 

hwo mɛ, ko bemat o ba hwo ra lwɛlɛ̂ somô Dagwi Darwey. Ano arɔng, bemât 
pyɛ̂ lwɛlɛ ba pɛsɛl bezing, ko ba raa na bwang pyɛ̂ lwɛlɛ̂ Davit gbɔng gwɔ̀m 
Israyɛl. 

28Kawɛ mwat e hwomo a dopɛ e de rê fongol o, bemât lwɛlɛ ba ra lɛlɛ, ko vê 

bezing na vê bwang pyɛ̂ lwɛlɛ ba wuna hɛn e de râ lɛlɛ pere vɔk e jeng yɛnɛ̂ 
rangâs nɔrɔ̂ yas o. 

29Jeng de ba ga yɛnɛ nára nɔrɔ mo, ko gbɔng gwɔ̀m na bemat o mwa ba ye 

guduruk ko ba re a Dagwi fongol. 

30Gbɔng Gwɔ̀m Hɛzɛkiya na bemât nuyel yére Israyɛl ba yâng BeLevi be ra a 

Dagwi Darwey lɛlɛ̂ somo de Gbɔng Gwɔ̀m Davit tanga Asaf, zarap bá kana jɛk. 
Kawɛ mwat a ra lɛlɛ mo na yey pyɛng sizɔng, ko yɛn a ye guduruk ba re a Dagwi 
fongol. 

31E bama mo, Hɛzɛkiya a yâng bemat o, “A remo de yin a ga tɛ́ in haalal yaga 

Dagwi Darwey, vey in na nɔrɔ̂ yas de be rangas na be feng a Dagwi Darwey 
mɛ̀ e Gbɔng Duk Re Fongol.” Ano, regyɛng bemat o ba vey na nɔrɔ̂ yas tanga 
hê feng, ko behak ba vey na nɔrɔ̂ yas de be rangas burang tyɛng na pyɛ de yey 
mɛn ya dura a yɛn. 

32Nepyak nɔrɔ̂ yas de be rangas de bemat ba vey mɛ mo na sé bemus kuru 

bataama (70), na beturuk naga, na byôt tyīmit naga beba, mwa ya sé yaga nɔrɔ̂ 
rangas vɔk na Dagwi Darwey. 

33Nɔrɔ̂ yas de ba tik jaram yaga Dagwi ha sé bemus naga betyiimin (600), na 

tyīmit gu batat (3,000). 

34Ko bepiris ba sé tyɔng zɔng, yaga ano, yɛn a tɔk wɔnɔ mwa yas de bê nára 

yaga nɔrɔ̂ rangas o wɛt, ko begwa mɛn BeLevi ba vey sɛlɛ hɛn pere wɔ̀ yɛnɛ 
gwɛ, gyam na bwang bepiris o be wɔ̀ tɛ̀ bato mɛn haalal. Yaga BeLevi ba dal 
bepiris o e gyêng bato mɛn haalal. 

35Gakang na nepyak nɔrɔ̂ yas de be rangas, ba vɔk nɔrɔ̂ sebwep hê sangal 

tyang, na hê nshî anap de be nɔngɔs tanga yas de be rangas o. Yi ano, ba to 
pɛrɛ rê fongôl Dagwi Darwey e Gbɔng Duk o. 

36Ko Hɛzɛkiya na mwa bemat o ba vɔk yey pyɛng vit à yere mo yaga pyɛ de 

Dagwi a ga ra a yɛn, ko yaga pyɛ́ mo mwa ya té e ji kejeng tyɔng zɔng. 

2 Neha-Raane 30 
Nzem gyilsit Nelɔ BeIsrayɛl 

1Hɛzɛkiya a tomo betom vɔk na mwa BeIsrayɛl tanga BeYuda, ko a jɛk a 

BeƐfrayim na BeManase bebok-berang arɔng, a yang ɛn mwa be vey e Gbɔng 
Duk Re Fongôl Dagwi Darwey e Yɛrusalɛm na be ra a Dagwi Darwey, Dagwî 
Israyɛl Nzem Gyilsit Nelɔ. 

2Yaga gbɔng gwɔ̀m, na bemât nuyêl fwom mɛ, tanga regyɛng bemat 

e Yɛrusalɛm ba ga ra badu na be gyeng nzem o e pwɛl gwô neba, 

3a remo de yɛn a tɔk gyeng ne tyɛng e jeng o wɛt, yaga bepiris pyak ba ga kana 

tɛ̀ bato mɛn haalal wɛt, ko bemat o ba ga kana man e Yɛrusalɛm arɔng wɛt. 

4Pyɛ de ba yong o ya jam a gbɔng gwɔ̀m na mwa regyɛng bemat o. 

5Yaga ano, yɛn a nɔng nu, be shara ha mo e neyɛnɛ vwel Israyɛl, yi e Dan e rwa 

bato vɔk e Bɛɛr-Sheba e rwa batin, na bemat o mwa be vey man na be ra a 
Dagwi Darwey, Dagwî Israyɛl nzem o e Yɛrusalɛm, yaga yɛn á mak manas pyak 
na be ra nɛ sede remo de ba jɛk e badu Dagwi wɛt. 

6Ano, betom gbɔng gwɔ̀m ba kyě gas bebok-berang o na bemât nuyel fwom mɛ 

vɔk e kawɛ bak bavwêl Israyɛl na Yuda, ba ye, “Óoo, à BeIsrayɛl, toyo hin vey 
na Dagwi Darwey, Dagwî Abraham, na Yishak, tanga Israyɛl, yaga na yɛ a bin 
to toyo vey na bwang min de yin a hywit in e vwɔ̂ gbɔng gwɔ̀m Asirya. 

7Yin sè sede beda min na begwa min de bá kyɛ́ ɛn nà sey tsak o na Dagwi 

Darwey, Dagwî bedabeda min wɛt, yaga ano, a tɛ̀ ɛn be tɛ́ ɛn barin sede remo 
de yin e bɛrɛng. 

8Yin sè gbàrak sede yɛn wɛt, ko nára hin bato min vey na Dagwi Darwey 

e negya, na yin a vey e Gbɔng Duk Re Fongol mɛ de a ga tɛ̀ wɛ jɛrɛ gbak-gbak, 

na yin a ra a Dagwi Darwey, Dagwi min fwom, yaga na shom mɛ de ye tē puu 
e ra yin ye ye rɔ̀s. 

9Ka sede yin a toyo vey na Dagwi Darwey, ko bemat de ba kana hashe begwa 

min na nèy min e sesam bê wok nemwishish mɛn, ko bê hala hɛn na be toyo 
vey e vwel hemo. Yaga Dagwi Darwey, Dagwi min a vɔk nɔrɔ-rat na toshô 
reyɔm, ko ê doyo bayis mɛ yi na yin wɛt, ka sede yin a toyo vey na yɛ.” 

10Betom o ba wɔ́ e kahɛ pomô bavwêl yére Ɛfrayim na Manase, ba raa vɛ pere 

vɔk e vwêl yerê Zɛbulun. Ko bemat o ba shɛgɛsh hɛn, ba tabas a yɛn nengyas 
e ra ha mo. 

11Mwa ano, ba sɛ̀ behak tyɔng e yére Ashɛr, na Manase, tanga Zɛbulun de ba 

dyɛng bato mɛn, ko ba vey e Yɛrusalɛm o. 

12E jeng o, Dagwi a sé ra fwom e neyey BeYuda, a tɛ̀ yɛn a wuna hɛn na be ra 

pyɛ de gbɔng gwɔ̀m na bemât nuyel fwom mɛ ba nɔng nu e ra yɛ, yi na hâ 
Dagwi Darwey. 

13Regyɛng bemat pyak ba tula hɛn e Yɛrusalɛm e pwɛl gwô neba, na be ra 

Nzem Kpam-tuk Sana Géy-sing. 

14Yɛn a tula mwa nekwɔn rangâs yas na ne rangâs pyɛ̂ nesang hyɔɔlɔl vɔk na 

bedagwi beduk de na sé e Yɛrusalɛm, ko yɛn a wɔ̀ bomos e Nɛk Kidrɔn. 

15E tuk hê kuru na hɛ naas, hê pwɛl o, yɛn a yɛt byôt tyīmit yaga Nzem Gyilsit 

Nelɔ BeIsrayɛl. Bepiris tanga BeLevi de ba sé ligis, ba wok rekyen sizɔng 
e nuyêl bemɛn, ko yɛn a pere wɔ̀ tɛ̀ bato mɛn haalal. Yi ano, yɛn a tɔk nása nɔrɔ̂ 
yas de be rangas e Gbɔng Duk Dagwi Darwey. 

16Yɛn a to kabsa tom mɛn e Gbɔng Duk o, tyɛng na pyɛ de ba misang a yɛn 

e badu Mose, mwât fwôm Dagwi, BeLevi ba nɔ̂ng bepiris nemi yas de ba yɛt o, 
ko yɛn a waram nɛ e ra gàgbang rangâs yas o. 

17A remo de bemat o pyak ba sé ligis, yɛn a tɔk yɛt tyīmit Nzem Gyilsit 

Nelɔ mo wɛt, yaga ano, BeLevi ba yɛt a yɛn yɛ, ko ba to nása a Dagwi Darwey 
yɛ e to mɛn. 

18Ano arɔng, pyak e ji bemat de ba vey yi e yére Ɛfrayim, na Manase, na Isakar, 

tanga Zɛbulun ba ga kana tɛ̀ bato mɛn haalal wɛt, ko yɛn á sè ra nzem o 
e gwong de gwa jam a Dagwi wɛt, ko Hɛzɛkiya a ra a Dagwi won yaga yɛn, a 
ye, “À Dagwi Darwey, e ji nerat mo, hala a mwa vemo 

19de ba tɛ̀ neyey mɛn na be jama hwo Dagwi Darwey, Dagwî bedabeda mɛn, 

mwa ano de yɛn a sé re a hwo fongol tyɛng na badu tɛ́ ɛn haalal wɛt.” 

20Ano kwong, Dagwi a wok wôn Hɛzɛkiya ko a hala a bemat o, a mǎ hɛn wɛt. 

21BeIsrayɛl de ba tula hɛn e Yɛrusalɛm ba ra Nzem Kpam-tuk Sana Géy-sing 

nepɔlɔ netaama na yey pyɛng vit à yere mo. Kahɛ tuk BeLevi na bepiris ba 
dopse somo Dagwi Darwey na gap mɛn mwa. 

22Hɛzɛkiya arɔng a gwɛ̌ a BeLevi gap e ra begwong berat de yɛn a kyè na rê 

fongôl Dagwi Darwey. E bamâ nepɔlɔ netaama de BeIsrayɛl ba nása nenɔrɔ̂ 
yas ne wunâ nesa na be somo mɛ Dagwi Darwey, Dagwî bedabeda mɛn, 

23yɛn a yong ɛ̀ na be re nuyel na nzem o nepɔlɔ netaama mo nehak. Ko yɛn a 

re nuyel na nzem o na yey pyɛng sizɔng. 

24Gbɔng Gwɔ̀m Hɛzɛkiya a nɔ̂ng bemat o bemus gu rining (1,000) na tyīmit gu 

bataama (7,000) na yɛn a re. Ko bemât nuyel fwom arɔng ba gwɛ̌ a yɛn ɛ̀ bemus 
gu rining (1,000) na tyīmit gu kuru rining (10,000). Bepiris pyak ba tɛ̀ bato mɛn 
haalal arɔng. 

25Yaga ano, regyɛng BeYuda, na bepiris tanga BeLevi, na bemat de ba yi e bak 

rwa bato, tanga bemât yére dyuk de ba sé sangal e bavwêl Israyɛl na Yuda ba 
vɔk yey pyɛng vit à yere mo. 

26Gbɔng repomô Yɛrusalɛm ra sila na bemat de yey mɛn ya pɛngɛ zá wɛt, yaga 

ba ga ra pyɛ cak yerê yemo wɛt yimo jeng Sɔlɔmɔn hwêy Davit, gbɔng gwɔ̀m 
Israyɛl. 

27Bepiris tanga BeLevi ba ra won na Dagwi Darwey a tɛ̀ nerat e ra bemat o. Ko 

Dagwi yi e lɔ mɛ e lagwi a wok won mɛn, ko a sey nerat de ba tɛ̀ a bemat o. 

2 Neha-Raane 31 
Hɛzɛkiya a to yong begwông raà Dagwi 

1Bama de ba ga yɛnɛ nzem o, mwa BeIsrayɛl de ba sé e hwomo, ba kyè wɔ 

e bapomô Yuda, ko ba wɔ̀ kwɔrɔs sesek, na sesêk Ashera, ci hwā mo, ko yɛn 
a gangas nekwɔn sekwit ne berahwol mwa na ne rangas yas mɛn, e mwa 
bavwêl Yuda na Bɛnyamin, tanga vê Ɛfrayim na Manase arɔng. E yɛnɛ mo, 
mwa hɛn ba to ɛn vɔk e bapomo mɛn e benap mɛn. 

2Gbɔng Gwɔ̀m Hɛzɛkiya a to yong tom de bepiris na BeLevi bê ragas, ko a gas 

a yɛn mwa hɛn e bagyɛng mɛn na yɛn a dopse ragas. Tom o vɛ̀ à nása nɔrɔ̂ yas 
de be rangas, na hê wunâ nesa, tanga râ tom detidetu e jeng re a Dagwi fongol 
e Gbɔng Duk Re Fongol, tanga râ lɛlɛ̂ somo na feng a yɛ e bebak detidetu vê 
Gbɔng Duk o. 

3Gbɔng Gwɔ̀m a tɛ̀ nu mo mɛ hê yas mɛ de ê nɔngɔs yaga nása nɔrɔ̂ rangas 

nagasi na nahywegelek, tanga yas de be nása nɔrɔ mo Tuk Shábat, na Tuk 
Nzem Pwɛl Pwas tanga tûk kane nzem de ba jɛk e bwok-basa badu Dagwi 
Darwey. 

4Ano arɔng, a ha a bemât Yɛrusalɛm be vɛ̀sɛ na nɔrɔ̂ pyɛ́ de ya sé yaga bepiris, 

yaga na yɛn a bin nɔng jeng mɛn mwa e de ragas pyɛ́ de ba jɛk a yɛn e badu 
Dagwi Darwey. 

5Ras de ba nɔ̂ng BeIsrayɛl nu ano, yɛn a ye dedung e de vɛ́sɛ na bwâl mɛsɛng 

gwô pyɛ̂ yeneng, na nshî anap, na něy pwat, na shok tanga kayiyɛ pyɛ̂ cap, 
mwa na pyɔlɔ̂ kayiyɛ pyɛ́ de yɛn a vɔk, yɛn a vey na yɛ shɛrɛk. 

6Mwa BeIsrayɛl na vê Yuda vê sangal e bapomô Yuda ba vey na pyɔlɔ̂ 

berɔndɔng na tyīmit na yê nezap pyɛ́ pyak de yɛn a ga kana tik jaram yaga 
Dagwi Darwey, Dagwi mɛn, ba tula yɛ bagwɔt o. 

7Ba hwo tula pyɛ́ mo e bagwɔt o e pwɛl gwô netat, ko yɛn a yɛnɛ e gwô 

netaama. 

8Jeng de Hɛzɛkiya na bemât nuyêl fwom mɛ ba di nepyak bagwɔ̂t pyɛ́ mo, yɛn 

a somo Dagwi Darwey, ko yɛn a somo bemat mɛ BeIsrayɛl o arɔng. 

9Jeng de Gbɔng Gwɔ̀m a sè rangsâl bepiris tanga BeLevi rehâ bagwɔ̂t pyɛ́ mo, 

10ko Azarya, darwêy bepiris, wo ruhûp Zadɔk a toyo a yɛ ngan, “Yimo de bemat 

ba hwo vɛ̀sɛ na nɔrɔ hemo e Gbɔng Duk Re Fongôl Dagwi Darwey, pyɛ̂ re ye 
vɛ̀sɛ a wot, ko pyak ya pɔlɔs. Wot a sɛ̀ yɛ shɛrɛk ano yaga Dagwi Darwey a ga 
tɛ̀ nerat e ra bemat mɛ, ano de hwà di gwakû pyɛ de ya pɔl!” 

11Ano, Hɛzɛkiya a nɔng nu be yong begban e bak Gbɔng Duk Re Fongol wo 

Dagwi Darwey, ko ba yong vɛ gyat. 

12Ba tikis pyɛ́ de ba vɛ̀sɛ mɛ mo, na pyɔlɔ, na pyɛ́ de ba tik jaram e begban o 

gyat. Ba tɛ̀ WoLevi hwak de reza mɛ à Konaniya na a sè gwɔ̀m bɛrɛng pyɛ́ mo, 
ko gwa mɛ Shimei a sè wo neba na yɛ, 

13ko bemât fwom e nɛn mɛn à Yɛhiyɛl, na Azaziya, na Natan, na Asahɛl, na 

Yɛrimɔt, na Yɔzabat, na Ɛliyɛl, na Ismakiya, na Mahat, tanga Bɛnaya. Ba tɛ̀ 
bemat o mwa na retô Gbɔng Gwɔ̀m Hɛzɛkiya na hê Azarya gwɔ̀m bemât fwôm 
Gbɔng Duk Re Fongôl Dagwi. 

14Kore Imna, WoLevi á sè wo nuyêl bemât bɛrɛng ruhûp rwa ta gwô Gbɔng 

Duk o, a to vɔk reto e ra nenɔrɔ̂ yey pyɛng de ba nɔngɔs tanga yaga gâs nemo 
de ba tik jaram yaga Dagwi Darwey. 

15BeLevi de bá sɛlɛ hɛ na yey mɛn mwa e bapomo de bepiris ba sé ɛ e bagyɛng 

mɛn à Ɛdɛn, na Miniyamin, na Yɛshuwa, na Shemaya, na Amariya tanga 
Shɛkaniya. Yɛn á gas a bemɛn bemakuk na bewen pyɛ́ mo e bagyɛng mɛn. 

16Yɛn á gas yɛ e ra rùhup mɛn wɛt, ko ba nɔ̂ng kawɛ rwas de neshey mɛ nà wul 

kuru batat vɔk e rak o nu mo mɛ hê pyɛ́ mo. Kawɛ e ji mɛn á ra tom mɛ ve kahɛ 
tuk e Gbɔng Duk o tyɛng na nerêy tom de ba nɔng ɛ. 

17Ba gas a bepiris tom mɛn e rùhup mɛn, ko BeLevi de ba ga wul neshey kuru 

baba vɔk e rak o, ba gas a yɛn myɛn e bagyɛng tom mɛn. 

18Ba jɛk baza mɛn, na beha mɛn, na nèy mɛn bewen na behwong tanga vê mwa 

bemat de ba sé na yɛn. Ba ra ano yaga be simo yɛn a sangsal jaram kayɛ jeng 
de ba yila hɛn na yɛn a ra fwôm Dagwi. 

19Bepiris o behak ba sangal e bapomo de ba tik vɛ yaga yerê Aharon, ko behak 

ba sangal e nekwɔn gyêng yas mɛn. Ba nɔng ɛn retô gas a beras nu mo mɛn 
hê pyɛ́, yɛn vemo mwa de ba sé vê nelɔ bepiris, tanga mwa vemo de ba jɛk 
baza mɛn e rùhup BeLevi. 

20Hɛzɛkiya a ra ano e mwa yɛnɛ̂ vwêl Yuda, a ra pyɛ de ya sé ryat, ya sé tyɛng 

ko ya dura dyɛ̂ng to mɛ na Dagwi Darwey, Dagwi mɛ. 

21Kayɛ pyɛ de a ra, kɛ e fwôm Gbɔng Duk Re Fongôl Dagwi, kɛ e ra gyêng nu 

na badu, a ra a Dagwi mɛ̄ yɛ na yey rining, yi ano a sɛ̀ nerât Dagwi. 

2 Neha-Raane 32 
BeAsirya ba tɛ̀ a bemât Yɛrusalɛm bengyip 

(2Gwɔ̀m 18:13-37; 19:14-19; Yɛsh 36:1-22; 37:8-35) 

1E bama de mwa pyɛ́ yemo ya ga té, tanga tom rat de Gbɔng Gwɔ̀m Hɛzɛkiya 

a ga ra a Dagwi Darwey na yey rining, ko Senakerip, gbɔng gwɔ̀m Asirya a hwo 
vwêl Yuda na como. A tɛ̀ bemât como mɛ be gwɔrɔ bapomô Yuda de ba gwɔrɔ 
vɛ na bejwa yaga na yɛn a bin re vɛ na como. 

2Sede Hɛzɛkiya a di de Senakerip a sé yong ɛ na a hwo e ra Yɛrusalɛm arɔng, 

3ko yɛ na bemât nuyêl fwom mɛ tanga bemât como mɛ ba yong ɛ̀ na be bangas 

lel nshi de ne vɛ̀sɛ e ji Yɛrusalɛm, ko yɛn a dyɛng ɛ̀ ma e ha mo. 

4Ano kwong, gbɔng regyɛng bemat ba tula hɛn ko ba bangas mwa lel nshi mo 

tanga ne nɛk de wa kwey e ji gbɔng repomo mo, ba ye, “Yaga sɛ́ de begwɔ̀m 
Asirya bê vey sɛ̀ nshi polos ɛ?” 

5Hɛzɛkiya a hwo ye zip e de fwom, ko a kyě yong jwâ-pomo mo e nedem de na 

gabsa, a lɔk tyɔ́n e ra wɛ arɔng, ko e bamâ wɛ, a to lɔk jwa mo hwak — wo 
neba. A to yong nekwɔn gyêp pomo ne bak rwa rak wo Yɛrusalɛm roso. A tɛ̀ be 
yong bebara na beruga pyak arɔng. 

6A tɛ̀ bemât gbɔng repomo mo be sè e nɛ̂n bemat nuyêl bemat como, ko a tula 

hɛn mwa e majêy ruhûp gbɔng repomo, a yang ɛn, 

7“Tumal hin gak na yin a vɔk yey ting. Yin wok bengyip kɛ yin vów e nuyêl gbɔng 

gwɔ̀m Asirya na gwogyɛng bemât como mɛ wɛt, yaga wot a vɔk reto e bak mot 
de ra dal remɛ. 

8Yɛ a vɔk retô bemasi, ko wot, wot a vɔk Dagwi Darwey, Dagwi mot na a sɛlɛ 

hot, na a tó a wot como.” Neha Gbɔng Gwɔ̀m Hɛzɛkiya na tɛ̀ yey mɛn ye dyɛng. 

9E bama mo, jeng de Senakerip na bemât como mɛ bá sè e Lakish, ko á tomo 

bemât fwom mɛ e Yɛrusalɛm na Hɛzɛkiya wo Yuda tanga mwa BeYuda de ba 
sangal e Yɛrusalɛm na ha hemo, a ye, 

10“Me Senakerip, gbɔng gwɔ̀m Asirya ma ye: Yin a sé tɛ̀ gap min e ra sɛ́ de yin 

a sé re nuyel na sangal e Yɛrusalɛm de bemât como hom ba ga gwɔrɔ wɛ ɛ? 

11Hɛzɛkiya a sé kwɛlɛng hin na yin a kushu na vyong, na yêy hwɔshɔ wɛt a? 

E tang in, ‘Dagwi Darwey, Dagwi mot ê sey ot yi e vwɔ̂ gbɔng gwɔ̀m Asirya. 

12A sé e yɛ Hɛzɛkiya mo de a wey na nekwɔn re a yɛ fongol ne berahwol tanga 

ne rangas a yɛ nɔrɔ̂ yas, ko a nɔ̂ng BeYuda na bemât Yɛrusalɛm nu a ye: A sé 
gbing-gbing na yin a re a Dagwi Darwey fongol, na yin a nása a yɛ nenɔrɔ̂ yas 
e kwɔn hining o wɛt a? 

13Yin a tɔk pyɛ de me na bedabeda hom wot a ga ra a mwa bemât bavwel 

bahak wɛt a? Bedagwî yére bemat bavwel vane mo bá tɔk sey bavwel mɛn 
e vwɔ hom a? 

14E wɛ̀ e ji mwa bedagwî yére bemat bavwel de bedabeda hom bá wey na vɛ 

hywiri á kyɛm a tɔk sey bemat mɛ yi e vwɔ hom, de yin e bare, Dagwi min ê tɔk 
sey in e vwɔ hom ɛ? 

15Wok in! Yin tik Hɛzɛkiya a kwɛlɛng hin, kɛ a tɔgɔs hin ano wɛt. Yin sey tsak o 

na ha mɛ wɛt! Vit à dagwî yerê jey cak kɛ segwɔm sehak de a ga kyɛm a sey 
bemat mɛ e vwɔ hom, kɛ e vwɔ̂ bedabeda hom. Ano de Dagwi min ê kyɛm a 
sey ɛ̀ hin e vwɔ de ma kaba hin mɛ gak wɛt.’ ” 

16Ano arɔng, bemât nuyêl fwom mɛ ba haras a Darwey Dagwi Darwey tanga 

mwât fwom mɛ Hɛzɛkiya neha kpashak ne dal nere mo. 

17A to jɛk bebok-berang de ba dal na byɛ̂s Dagwi Darwey, Dagwî BeIsrayɛl na 

ha ves sizɔng de a ye, “Tyɛng sede remo de bedagwî yére bemat jey behak ba 
tɔk sey ɛ bemat mɛn yi e vɔ hom wɛt, a sé ano de Dagwî Hɛzɛkiya ê sey ɛ bemat 
mɛ e vwɔ hom wɛt.” 

18Bemât nuyêl fwom mɛ mo ba ha ha mo ngyat-ngyat na lêm BeIbrani yaga na 

bemât Yɛrusalɛm de ba sé e hagât jwâ-pomo be wok, na yɛn a tɛ̀ bengyip, na 
a yang ɛn jwɛɛnɛn. Yi ano, a rɔda sè a yɛn begelek na yɛn a re gbɔng 
repomo mo na como. 

19Yɛn a ha e ra Dagwî Yɛrusalɛm tyɛng sede remo de yɛn e ha e ra bedagwî 

bemat jey vemo de ba sé cī de bemat ba yong na vɔ mɛn. 

Dagwi a sey Hɛzɛkiya 
(2Gwɔ̀m 19:35-37; Yɛsh 37:36-38) 

20E bamâ neha nemo, Gbɔng Gwɔ̀m Hɛzɛkiya na Yɛshaya Amotsi zarap Dagwi 

ba ra won na Dagwi, ba tosho a yɛ na a sɛlɛ hɛn. 

21Ko Dagwi Darwey a hwo tomo tom-lagwi ko a wey na bemât como na begwɔ̀m 

como mo tanga bemât nuyel e dúra comô gbɔng gwɔ̀m Asirya mo. Yi ano, a to 
ɛ wɛrɛ na rekyen sizɔng. Tuhak, jeng de á sè e gbɔng duk re a dagwi mɛ fongol 
ko nèy mɛ nehak na wɔ̀ mɔrɔ hɛ e hwomo na wal. 

22Ano de Dagwi Darwey a sey Hɛzɛkiya na bemât Yɛrusalɛm e vwɔ̂ Gbɔng 

Gwɔ̀m Senakerip wo Asirya, na yi e vɔ mwa vê repugu mɛ, a nɔng ɛn pɔngɔ 
e kawɛ bak. 

23Bemat pyak ba vey nɔ̂ng Dagwi Darwey nenɔrɔ e Yɛrusalɛm, na nedok 

nekyɔrɔk yaga Gbɔng Gwɔ̀m Hɛzɛkiya wo Yuda. Yi e jeng yane, yére bemat jey 
mwa ya nɔ̂ng Hɛzɛkiya nerey. 

Hɛzɛkiya a ro ɛ 
(2Gwɔ̀m 20:1-3, 12-19; Yɛsh 38:1-3; 39:1-8) 

24E jeng yane, Hɛzɛkiya a hwo serɔ sede ê ku. A hwo ra won, ko Dagwi Darwey 

a toyo a yɛ, ko a nɔng ɛ pyɛ dura wɔgɔ, ê tɛ̀ tyang. 

25Hɛzɛkiya a dak kaa na pyɛ de Dagwi a dura a yɛ mo, ko a ka bare na a feng 

a yɛ wɛt. Pyɛ de a ra mo ya vey a Yuda na Yɛrusalɛm na rezot rerey o. 

26Yi ano, Hɛzɛkiya na bemât Yɛrusalɛm ba dyɛng bato mɛn e nuyêl Dagwi, yaga 

ano, shôm Dagwi Darwey ya hwo e ra yɛn e jeng de Hɛzɛkiya á rɔngɔl 
kwen wɛt. 

Nedanerêy Hɛzɛkiya na pyɛ́ de a ra 

27Hɛzɛkiya á vɔk pyɛ̂ nedanerey vit à yere mo, ko bá nɔng ɛ nerey sizɔng arɔng. 

A lɔk begban na a tikis ɛ dyam shinang, na dyam pyɛng, na dyéngere ryat, na 
pyɛ̂ shɔngɔl, na beruga, na nedok nekyɔrɔ̂k dyām pyak. 

28Ano arɔng, a lɔk begban pyɛ̂ yeneng, na nshî anap tanga něy pwat. A lɔk kara 

berɔndɔng na vyēl. 

29A lɔk a tó mɛ bagbɔng bapomo, ko a vɔk vyēl na berɔndɔng tanga nezap pyɛ̂ 

nedanerey, yaga Dagwi a nɔng ɛ yele za wɛt. 

30A sé e yɛ Hɛzɛkiya mo de a bang gwông lwêl nshî Gihɔn, ko a kwey na nɛ cik 

vɔk e rwa tâ Yɛrusalɛm. Hɛzɛkiya a di wɛng e kayɛ pyɛ de a ra. 

31Mwa ano, jeng de betom Babilɔn ba wɔ́ na yɛ na be wɔ̀ rangal rehâ gbɔng pyɛ̂ 

langat de a ra e vwel o, ko Dagwi a tik ɛ a ra pyɛ de a di ya jam a yɛ, yaga na a 
bin mara hɛ, na a di barê yey mɛ. 

Yɛnɛ̂ negwɔm Hɛzɛkiya 
(2Gwɔ̀m 20:20-21) 

32Bwang pyɛ́ de Hɛzɛkiya a ra, na tom rat de a ra na yey rining, ba jɛk yɛ 

e Negwi-ywey ne Yɛshaya Amotsi zarap Dagwi, na e Bwok-basâ Pyɛ̂ Bare yê 
Begwɔ̀m Yuda na Israyɛl. 

33Hɛzɛkiya a ku, ko ba lɛrɛ hɛ e bak rak wo begwɔ̀m yerê Davit. Mwa BeYuda 

na bemât Yɛrusalɛm ba nɔng ɛ nerey vit à yere mo e reku mɛ. Sɔ mɛ Manase 
a re negwɔm e to mɛ. 

2 Neha-Raane 33 
Manase, gbɔng gwɔ̀m Yuda 

(2Gwɔ̀m 21:1-9) 

1Manase á vɔk neshey kuru na nɛ neba jeng de á hwo re negwɔm, ko a re 

negwɔm o neshey kuru batungun na nɛ netungun (55) e Yɛrusalɛm. 

2Manase a ra a Dagwi Darwey banɛn, a raa negwɔn byɛm-byɛm yerê ne bemât 

vwel de Dagwi Darwey a ro ɛn yi na BeIsrayɛl. 

3A lɔk nekwɔn sekwit de da mɛ Hɛzɛkiya a kana gangas nɛ. A lɔk nekwɔn nása 

nenɔrɔ vɔk na ci Baal, ko a tɛ̀ swesêk Ashera, ci hwā mo. A to re a netangacɛn 
fongol. 

4E ji Gbɔng Duk Re Fongol e Yɛrusalɛm, a lɔkɔs nekwɔn nása nenɔrɔ vɔk na 

cī. A ra ano, mwa ano de Dagwi Darwey a kana ye, e kwɔn a hemo de bê re a 
yɛ fongol. 

5A to tɛ̀sɛ nekwɔn nása nenɔrɔ vɔk na netangacɛn e nelala neba ne Gbɔng 

Duk o. 

6A nára sɔ mɛ sede nɔrɔ̂ rangas vɔk na cī. A ra vyoshon, na bes tanga negarap, 

ko a ha na bevuvwel. A ra a Dagwi Darwey pyɛ́ vyes ding-ding, yemo de ya tɛ̀ 
shôm Dagwi Darwey ya sogo. 

7A tɛ̀ swesêk Ashera, ci hwā mo, e Gbɔng Duk Re Fongol arɔng. A ra ano, mwa 

ano de Dagwi Darwey a kana yang Davit tanga sɔ mɛ Sɔlɔmɔn, a ye, “A sé 
e ngamo e Yɛrusalɛm e Gbɔng Duk Re Fongol womo de me simo be re a me 
fongol nesheneshey. Ma ga kasa gbɔng repomo mo yi e mwa bavwêl yére kuru 
na yɛ bya yê Israyɛl. 

8Ka sede BeIsrayɛl ba rɔda raa badu hom mwa, na be to gyeng badu de mwât 

fwom hom Mose a kana nɔng ɛn, ko ma rɔda simo be pat ɛn e vwel de ma kana 
nɔ̂ng bedabeda mɛn wɛt.” 

9Ko BeYuda ba ka raa Dagwi Darwey wɛt. Manase a hwɔlɔ hɛn, ba ragas banɛn 

de ba dal vê bemât bavwel de Dagwi Darwey á ro ɛn jeng de bemat mɛ bá sè 
kyè vey. 

Manase a doyo yi e banɛn mɛ 

10Mwa ano de Dagwi Darwey a tusa Manase na bemat mɛ, ko yɛn a tɛ̀ tong na 

ha mɛ wɛt. 

11Yaga ano, Dagwi Darwey a tɛ̀ bemât nuyêl comô Asirya ba hwo e ra Yuda na 

como. Yɛn a wɔ̀ vo Manase, ba kaba hɛ na begúk, ba rɔgɔs hɛ na ngyang, ko 
ba kyè na yɛ vɔk e Babilɔn. 

12Jeng de á sè e ji rezot, a jama nerât Dagwi Darwey, Dagwi mɛ, ko a dyɛng to 

mɛ sizɔng e nuyêl Dagwî bedabeda mɛ. 

13A ra a yɛ won, ko Dagwi a wok won mɛ, a tɛ̀ vê repugu mɛ be hala hɛ, ko a to 

toyo vey e Yɛrusalɛm, a re nuyel na negwɔm mɛ. Pyɛ́ yemo ya tɛ̀ a tɔk tsɛng-
tsɛng, Dagwi Darwey a sé Dagwi mwin. 

14E bamâ pyɛ́ yemo, Manase a gwɛ̌ lɔk vɔk e rak o jwâ-pomo mo wo jey wo rwa 

rak wo gbɔng repomô Davit. A jut lɔk o yi e nɛk de wa sé bagat na lwêl nshî 
Gihɔn, a kyè mɛ e rwa bato pere vɔk e Ruhup Betɔk, tanga bak gbɔng 
repomo mo de ba tâng wɛ à Ɔfɛl. Ano arɔng, a tɛ̀ regyɛng bemât como na mwât 
nuyel mɛn e kahɛ pomô Yuda de ba gwɔrɔ na jwa. 

15A paa cî yére dyuk tanga swesêk Ashera de á kana tik e Gbɔng Duk Re 

Fongol. A to paa nekwɔn rangas nɔrɔ̂ yas ne bedagwî yére dyuk de na sé 
e rahwôl Gbɔng Duk Dagwi Darwey o, tanga e bwang nekwɔn de a kana tikis ɛ 
pyɛ́ mo e Yɛrusalɛm. A paa pyɛ́ mo mwa vɔk e mâ gbɔng repomo mo ko a wɔ̀ 
lusha yɛ yikyik. 

16Ano arɔng, a to yong gàgbang rangâs yas Dagwi Darwey ko a nása nenɔrɔ̂ 

wunâ nesa, na ne feng a Dagwi e hwomo. A nɔ̂ng BeYuda mwa nu na yɛn a re 
a Dagwi Darwey, Dagwî Israyɛl fongol. 

17Mwa ano de bemat o ba re nuyel na nása nenɔrɔ̂ yas e berahwol, ko yɛn a 

nása nɛ vɔk na Dagwi Darwey zɔng. 

Yɛnɛ̂ negwɔm Manase 
(2Gwɔ̀m 21:17-18) 

18Bwang pyɛ́ mwa de Manase a ra, na won de a ra a Dagwi mɛ tanga neha de 

bezarap Dagwi ba vɛ̀sɛ a yɛ mɛ, nemo de yɛn a yis mɛ na Dagwi Darwey, Dagwî 
Israyɛl ba jɛk yɛ mwa e Bwok-basâ Pyɛ̂ Bare yê Begwɔ̀m Israyɛl. 

19Ano arɔng, ba jɛk won de gbɔng gwɔ̀m o a ra, na ha de Dagwi a toyo a yɛ mɛ, 

na neha detidetu e ra yerê banɛn de a ragas, gyam na a de tosho gabɔk, na 
yerê neves de a ra, na nekwɔn sâp cī de a lɔkɔs, na swesêk Ashera, ci hwā mo, 
de a yongos, tanga nezap cī de a yongos, ba jɛk yɛ mwa e Bwok-basâ Pyɛ̂ Bare 
yê bezarap Dagwi. 

20E bama mo, Manase a ku, ba lɛrɛ hɛ e lɔ gwɔ̀m, ko sɔ mɛ Amɔn a re negwɔm 

e to mɛ. 

Amɔn, gbɔng gwɔ̀m Yuda 
(2Gwɔ̀m 21:19-26) 

21Amɔn á vɔk neshey kuru baba na nɛ neba (22) jeng de á hwo re negwɔm. A 

re negwɔm e Yɛrusalɛm neshey neba. 

22Á raa negwɔn da mɛ Manase. Á ra a Dagwi Darwey banɛn, ko á sap cī yemo 

de da mɛ á kana sap yɛ arɔng. 

23Á dyɛng to mɛ, na a to toyo vey na Dagwi Darwey sede remo de da mɛ á 

ra wɛt, ko a gwɛ̌ ra banɛn de ba dal vê da mɛ na neves e negya. 

24Yaga ano, bemât nuyêl fwom mɛ bá yong reves e ra yɛ, ko yɛn a wɔ̀ mɔrɔ hɛ 

e ji lɔ gwɔ̀m. 

25BeYuda arɔng ba wɔ̀ mɔbɔs bemat de ba mɔrɔ gwɔ̀m o, ko yɛn a tɛ̀ a sɔ mɛ 

Yɔsiya negwɔm e to mɛ. 

2 Neha-Raane 34 
Yɔsiya, gbɔng gwɔ̀m Yuda 

(2Gwɔ̀m 22:1-2) 

1Yɔsiya á vɔk neshey rwit jeng de á hwo re negwɔm, ko a re negwɔm o neshey 

kuru batat na hɛ hining (31) e Yɛrusalɛm. 

2Yɔsiya a ra pyɛ́ de ya jam a Dagwi Darwey. A raa negwɔn dâ beda mɛ Davit, 

ko a hala nɛ ko tyɔng wɛt. 

Yɔsiya a wey na cī 

3E shey hê rwit hê negwɔm Yɔsiya, yɛ a sè rɔngɔl hwey, ko a hwo jama Dagwî 

dâ beda mɛ Davit, ko e shey hê kuru na he ba, a hwo gangas nekwɔn sâp cī 
ne berahwol, na ne Ashera, ci hwā mo, na pyɛ̂ sekwit de ba tsep tanga yemo 
de ba turu na dyam e mwa vwêl Yuda tanga Yɛrusalɛm. 

4A tɛ̀ bemat mɛ be gangas nekwɔn rangâs yas de be re a Baal fongol na nɛ, ko 

ba mɔbɔs nekwɔn rangâs pyɛ̂ nesang hyɔɔlɔl de na sé bagat na nɛ arɔng. A tɛ̀ 
be hwongo sesêk Ashera tanga bwang pyɛ̂ sekwit o cak ye tɛ́ ɛ nemuk ko ba 
wɔ̀ zagat nɛ e ra besak bemat de ba kana nása a yɛ nɔrɔ̂ yas de be rangas. 

5A rangas bekup bepiris vê bɔs e ra nekwɔn de yɛn a kana nása á pyɛ̂ sekwit 

mɛn ɛ nenɔrɔ mɛn o. Yi na ra ano, a tɛ̀ Yuda na Yɛrusalɛm ba to tɛ́ ɛn haalal. 

6A ra tyɛng ano arɔng e bapomo tanga nekwɔn bavwêl Manase, na Ɛfrayim 

tanga Simɛyɔn pere vɔk e Naftali e bak rwa bato. 

7A gangas nekwɔn nása nɔrɔ̂ yas vɔk na cī mwa na swesêk Ashera, ci hwā mo, 

e yɛnɛ bavwêl bak rwa bato. A tɛ̀ ba hwongo cī mo ye tɛ́ ɛ nemuk, ko a bunut 
nekwɔn rangâs pyɛ̂ nesang hyɔɔlɔl mɛn cɛk o cɛk o. E bama de a yɛnɛ râ pyɛ́ 
yemo, e mwa vwêl Israyɛl, ko a de toyo vɛ hɛ e Yɛrusalɛm. 

Ba sɛ̀ bwok-basâ Badu Dagwi 
(2Gwɔ̀m 22:3-20) 

8E ji shey hê kuru na hɛ rwit hê negwɔm Yɔsiya, bama de a ga kana to tɛ̀ vwel o 

mwa na Gbɔng Duk Re Fongol haalal, ko a tomo bemat vemo betat na yɛn a to 
wɔ̀ yong nekwɔn Gbɔng Duk Dagwi Darwey, Dagwî Israyɛl de na ga kana lashe 
hɛn. Bemat o à Shafan Azaliya, na Maaseya, gwɔmna Yɛrusalɛm, na Yɔwa 
Yɔwahas, gbɔng mwât nuyêl fwom mɛ hwak. 

9Yɛn a wɔ̀ nɔ̂ng Hilkiya, darwêy bepiris dyām de BeLevi de be gyeng Gbɔng 

Duk o ba ga kana tula yi na BeƐfrayim, na BeManase, na bwang bemât yɛnɛ̂ 
negwɔm rwa bato, tanga vê Yuda, na Bɛnyamin tanga vê Yɛrusalɛm. 

10Yɛn a nɔ̂ng bemat de ba vɔk nedirîk fwôm Gbɔng Duk Dagwi Darwey o, ko 

yɛn arɔng ba nɔng yɛ na be to yong mɛ Gbɔng Duk o na wo to se gyat. 

11Yɛn a nɔ̂ng bemât fwôm cɔ́gɔt, na bemât lɔk, na yɛn a sey mɛ beta tanga 

babîm cɔ́gɔt de bê ra mɛ fwôm yông Gbɔng Duk o, yaga begwɔ̀m Yuda ba ga 
kana hala wɛ wo lashe hɛ. 

12Bemat o ba ra gwɛ na tsak o, ko BeLevi benaas ba bɛrɛng fwom mɛn o, yɛn 

à Yahat, na Obadya yi e ruhûp Mɛrari tanga Zɛkarya na Mɛshulam yi e ruhûp 
Kohat. 

13Yɛn BeLevi mo ba tɔk râ lwɛlɛ tyɔng wɛt na nezap pyɛ̂ lwɛlɛ, yɛn a bɛrɛng 

bemât vɛ́sɛ na pyɛ̂ fwom, na mwa bwang bemât fwom o e nekwɔn tom mɛn, ko 
BeLevi mo behak bá sè bemat-jɛk, na bemât fwom dyām tanga bemât gyeng 
ruhûp Gbɔng Duk Re Fongol o. 

14Jeng de bá sè paa dyām de bá kana tikis e begban Gbɔng Duk Dagwi 

Darwey o, ko Hilkiya, piris a wɔ̀ sɛ̀ bwok-basâ Badu Dagwi Darwey de ba kana 
nɔng ɛn e vwɔ̂ Mose. 

15A hwo yâng Shafan, mwat-jɛ̂k gwɔ̀m, “Ma ga sɛ̀ bwok-basâ Badu Dagwi 

e ngamo e Gbɔng Duk Re Fongôl Dagwi Darwey o.” A nára a yɛ gwɛ, 

16Shafan a wɔ̀ nɔ̂ng gbɔng gwɔ̀m gwɛ, ko a to yang ɛ, “À darwey, wot bemât 

fwom mo wot a sé ra kayɛ pyɛ de hwà nɔng ot nu e ra yɛ. 

17Wot a ga jut dyām de ba tikis e Gbɔng Duk Dagwi Darwey o, ko wot a ga nɔ̂ng 

bemât nuyêl fwom tanga bemât bɛrɛng mɛn yɛ.” 

18Shafan, mwat-jɛk a to yang gbɔng gwɔ̀m, “Di, à darwey! Hilkiya, darwêy 

bepiris a nɔng me bwok-basa gwomo.” Ko a hwo basa a yɛ gwɛ. 

19Sede Yɔsiya a wok pyɛ́ de ba jɛk e bwok-basa Badu Dagwi o, a vɛ̌ hama 

gworugu mɛ yaga lashê yey. 

20Ko a tɛ̀ be yishi bemât nuyel mwa, vɛ à Hilkiya, na Ahikam, na Abdɔn Mika, 

na Shafan mwat-jɛk, na Asaya gwelê gwɔ̀m. A yang ɛn, 

21“Ci in, na yin a wɔ̀ rangal a me tanga bwang vemo de ba tɛt ɛ e Israyɛl na 

Yuda, yi na Dagwi Darwey. Rangal hin hɛ e ra pyɛ́ de ba jɛk e bwok-basa 
gwomo. Dagwi Darwey a vɔk shom sizɔng na wot, yaga bedabeda mot ba kyɛ́ 
ɛn nà gyeng badu de a jɛk e bwok-basa mo.” 

22Ano Hilkiya na bemat vane, yɛn betungun ba nusu yi e hwomo, ba pere wɔ 

na Hulda, hwā zarap Dagwi. Rwas mɛ à Shalum Tokhat Hasra, mwat de berugû 
gwɔ̀m ba sè e vwɔ mɛ. Hulda mo a sángal e bak pwas wo Yɛrusalɛm. Yɛn a 
pom, ko yɛn a ha a yɛ hâ gbɔng gwɔ̀m o. 

23A toyo a yɛn, a ye, “Pyɛ ma yemo de Dagwi Darwey, Dagwî Israyɛl a ha: 

24Há in a mwat de a tomo vey na me ngan: Ma sé kyè vey na rezot e ra kwɔn 

hemo na bemat de ba sangal e ji hɛ mwa gawey de ba jɛk e bwok-basa gwomo 
de ba basa e nuyêl gbɔng gwɔ̀m Yuda. 

25BeYuda ba ga kyɛ́ ɛn me. Ba ga nása a cī nenɔrɔ. Yɛn a tɛ̀ shom hom ya sogo 

yaga pyɛ̂ sekwit de yɛn a ga yong. Shom hom yé lolo sede kya e ra repomo 
remo. Vit à pyɛ de yê rimi yɛ̄. 

26“Ko yaga gbɔng gwɔ̀m de a tomo hin, na yin a vey rangâl Dagwi Darwey, ma 

vɔk neha nemo ngan: ‘Pyɛ ma yemo de Dagwi Darwey, Dagwî Israyɛl a ha: 
Hwà wok neha bwok-basa gwomo, 

27ko nà ra a hwo yey. Hwà dyɛng to mō jeng de hwà wok pyɛ́ de ma ha e ra 

Yɛrusalɛm na bemât wɛ. Mwin, ma ye, mê tɛ̀ repomo re tɛ́ ɛ sede hêy gbingiring, 
kwɔn de ma kyini hɛ. Hwà hama berugu mo, ko hwà tosho. Yaga ano, ma ga 
wok won mō. 

28Ma rɔda tik hwo ku e ji netyang, ko bê lɛrɛ hwo e bak beda mo. Ano de hwô 

tɔk di rezot de mê vey mɛ e ra Yɛrusalɛm wɛt.’ ” Bemat o ba toyo vɔk na Yɔsiya 
na ha mo. 

Yɔsiya a basa Bwok-basâ wuna-na-sirâ Dagwi 
(2Gwɔ̀m 23:1-20) 

29Gbɔng Gwɔ̀m Yɔsiya a yishi mwa bemakuk yi e Yuda tanga Yɛrusalɛm, na be 

tula hɛn. 

30A kyè na yɛn vɔk e Gbɔng Duk Re Fongôl Dagwi Darwey. Mwa BeYuda na 

bemât Yɛrusalɛm, na bepiris tanga bezarap Dagwi ba raa hɛn. Jeng de ba man 
e hwomo, a hwo basa a yɛn Bwok-basâ Wuna-na-sirâ Dagwi gwomo de ba sɛ̀ 
e Gbɔng Duk o. 

Yɔsiya a yong negwɔn raà Dagwi e vwêl Yuda 

31Jeng de a yɛnɛ basa mo a tumal e hagât gwobirîk dyam pama de gwa sé 

bagat na rwi duk o. A wuna hɛ́ na sira tanga Dagwi Darwey, na a raa hɛ na yey 
mɛ, na simo mɛ mwa, na a to gyeng Badu mɛ mwa. Bemat o ba vo nu, bê gyeng 
wuna-na-sira mo arɔng. 

32Ano a tɛ̀ bemât Yɛrusalɛm na BeBɛnyamin be sira hɛn. Ko bemât Yɛrusalɛm 

ba ra tyɛng na wuna-na-sira mɛn na Dagwi, Dagwî bedabeda mɛn. 

33Gbɔng Gwɔ̀m Yɔsiya a wey na mwa pyɛ̂ byɛm-byɛm de ya sé e yɛnɛ̂ vwel de 

ha sé hê BeIsrayɛl, ko a tɛ̀ mwa bemat de ba sé e vwel o be re a Dagwi Darwey, 
Dagwi mɛn fongol. E mwa neyɛnɛ̂ sangal mɛ e jey, yɛn a ye rɛng yi e gwông 
Dagwi Darwey, Dagwî bedabeda mɛn wɛt. 

2 Neha-Raane 35 
Yɔsiya a ra Nzem Gyilsit Nelɔ BeIsrayɛl 

(2Gwɔ̀m 23:1-23) 

1Gbɔng Gwɔ̀m Yɔsiya a ra Nzem Gyilsit Nelɔ BeIsrayɛl e Yɛrusalɛm, na a nɔ̂ng 

Dagwi Darwey mɛ nerey. Yɛn a yɛt yas nzem o tuk hê kuru na hɛ naas hê pwɛl 
gwô mɛsɛng o. 

2A gas a bepiris tom de bê ra, ko a tɛ̀sɛ a yɛn gap na yɛn a ra tom o e Gbɔng 

Duk Re Fongôl Dagwi Darwey. 

3Ano arɔng, a yang BeLevi de ba tik bato mɛn jaram yaga Dagwi Darwey, ko 

yɛn e basa a mwa BeIsrayɛl arɔng. “Jut in kundung Dagwi na yin a tik gwɛ e ji 
Gbɔng Duk o de Gbɔng Gwɔ̀m Sɔlɔmɔn Davit wo Israyɛl a lɔk. Yin to kyě kyè 
na gwɛ e rasanat wɛt. Ra in a Dagwi Darwey, Dagwi min fwom mwa na bemat 
mɛ BeIsrayɛl arɔng. 

4Sangal hin kayɛ jeng e nekwɔn tom min e ruhup min tyɛng na badu de Davit 

gbɔng gwɔ̀m Israyɛl na sɔ mɛ Sɔlɔmɔn ba jɛk a yin. 

5Yong in bato min e nekwɔn tom min e ruhup min, ko tɛt in ɛ behak min na be 

sɛlɛ kahɛ lɔ̂ BeIsrayɛl arɔng. 

6Yɛt in a yɛn yas Nzem Gyilsit Nelɔ mo. Yaga ano, tɛ̀ in bato min haalal, na yin 

a yong yas de bê nára a Dagwi, yi ano, bemin BeIsrayɛl bê tɔk raa pyɛ́ de Dagwi 
Darwey a misang a yɛn e nû Mose.” 

7Gbɔng Gwɔ̀m Yɔsiya a nɔng yas yemo yi e kara vyēl na berɔndɔng mɛ, yaga 

na bemat be ra mɛ Nzem Gyilsit Nelɔ mo. A nɔng tyīmit, na bebot beturuk tanga 
bebot begam gu kuru batat (30,000) tanga bemus gu batat (3,000). 

8Ano arɔng, bemât nuyêl fwom mɛ ba nɔng yas o myɛn yaga na bwang 

BeIsrayɛl, na bepiris tanga BeLevi be ra mɛ fwom. Yi ano, bemât nuyêl bɛrɛng 
Gbɔng Duk Re Fongol, yɛn vɛ à Hilkiya, darwêy bepiris, na Zɛkarya tanga 
Yɛhiyɛl ba nɔ̂ng bepiris o bebôt beturuk na vê begam gu baba na naga betyiimin 
(2,600) tanga bemus naga betat (300) na yɛn a nára a Dagwi nɔrɔ̂ yɛ e jeng 
nzem o. 

9Bemât nuyel BeLevi, yɛn à Konaniya na begwa mɛ Shemaya, na Nɛtanɛl, na 

Hashabiya, na Yɛyɛl tanga Yozabat ba nɔng bebot beturuk na vê begam gu 
batungun (5,000) tanga bemus naga betungun (500) yaga na BeLevi be nɔng 
nɔrɔ̂ vɛ sede yas de be yɛt vɔk na Dagwi. 

10Jeng de ba ga yɛnɛ yông kayɛ pyɛ yaga Nzem Gyilsît Nelɔ mo, ko bepiris 

tanga BeLevi ba wɔ́ e kwɔ̂n tom mɛn tyɛng na nu de gbɔng gwɔ̀m a nɔng ɛn. 

11E bama de ba ga yɛt beturuk na begam o, BeLevi ba wɔnɔ vɛ, ko bepiris ba 

waram nemi mo e ra gàgbang rangâs yas. 

12Ko yɛn a hwo gas a bemat o e nelɔ mɛn banamâ nɔrɔ̂ rangas o, yaga na yɛn 

a rangas vɛ vɔk na Dagwi Darwey tyɛng na gwong de ba jɛk a yɛn e ji Badu 
Mose. Ba ra ano na bemus o arɔng. 

13BeLevi ba rangas banamâ nɔrɔ̂ Nzem Gyilsit Nelɔ mo, tyɛng e gwong de ba 

jɛk e ji Badu Mose, ko yɛn a kyé bebak banama mo bahak e bapey, na nerwey 
tanga e bèkywa, ko yɛn a gas a bemat banama mo dey-dey. 

14E bama de ba yɛnɛ ra ano, ko BeLevi ba gas a bemɛn banama mo, yɛn tanga 

bepiris ve yerê Aharon. Yɛn á ra ano yaga bemɛn o ba ra fwôm nása nɔrɔ̂ yas 
de ba rangas burang, tanga gwô rangâs nɔrɔ̂ sebwep pere vɔk e naturuk. 

15Bemât lwɛlɛ vemo, vê ruhûp Asaf bá sè sangal e kwɔ̂n fwom de Gbɔng Gwɔ̀m 

Davit á kana tik a yɛn, yɛn vɛ à Asaf, na Heman tanga Yɛdutun, zarap de e yis 
a gbɔng gwɔ̀m na ha yi na Dagwi. Ano arɔng bemât gyeng rùhup Gbɔng Duk 
Re Fongol yɛn á hala nekwɔn tom mɛn wɛt yaga bemɛn BeLevi mo behak bá 
yong a yɛn pyɛ̂ nzem o myɛn. 

16Yi ano, ba ra kayɛ pyɛ tuk hane mo yaga re a Dagwi Darwey fongol tyɛng na 

pyɛ de Gbɔng Gwɔ̀m Yɔsiya a nɔng ɛn nu. Yɛn á gyeng Nzem Gyilsît Nelɔ mo 
naka, ko yɛn á nára nɔrɔ̂ yas vɔk na Dagwi e ra gàgbang rangâs yas e gwong 
de gwa jam arɔng. 

17Mwa BeIsrayɛl de bá sè e hwomo bá ra Nzem Gyilsît Nelɔ tanga ne Kpam-

tuk Sana Géy-sing nepɔlɔ netaama. 

18Ba ga sang ra yerê Nzem Gyilsît Nelɔ nane wɛt yimo yi e jeng Samwɛl zarap 

Dagwi. Vit a hwak e ji begwɔ̀m raane de á sang ra Nzem Gyilsît Nelɔ yerê nemo 
de Gbɔng Gwɔ̀m Yɔsiya, na bepiris, na BeLevi, tanga BeYuda, na BeIsrayɛl 
tanga bemât Yɛrusalɛm ba ra. 

19Ba ra nɛ e ji shey hê kuru na hɛ rwit hê negwɔm Yɔsiya. 

Yɛnɛ̂ negwɔm Yɔsiya 
(2Gwɔ̀m 23:28-30) 

20E bama de Gbɔng Gwɔ̀m Yɔsiya a ga ra pyɛ́ yemo mwa e Gbɔng Duk Re 

Fongol, ko Gbɔng Gwɔ̀m Neko wo Misra a sogo na bemât como mɛ na yɛn a 
wɔ̂ como e Karkɛmish e Gwɔrɔt Ɛifaratɛs. Yɔsiya a simo tusa hɛ, 

21ko Neko a tomo a yɛ na ha hemo, a yang ɛ, “À hwo gbɔng gwɔ̀m Yuda, pyɛ mo 

ya sé na como yemo de ma sé ra wɛt. Ma vey ra yɛ na hwo wɛt, ko na vê repugu 
hom. Dagwi a ga ha a me me ra yɛ dey-dey. Di Dagwi a sé tanga me, yaga ano, 
hwo ra repugu na me wɛt, ka ano wɛt, ko yɛ ê wey na hwo.” 

22Ko Yɔsiya a tɛ̀ e yey mɛ na a ra como mo. A kyɛ́ ɛ nà wet betong na ha de 

Dagwi a ha a yɛ e nû Gbɔng Gwɔ̀m Neko. Yaga ano, a tɛ̀ pyɛ̂ como de bê dún 
ɛ, ko a wɔ̀ yel e de como mo e tyɛl Megido. 

23Jeng de ba sê como mo, mwât comô Misra hwak a ta ɛ na kwet. A hwo nɔ̂ng 

bemât fwom mɛ nu, a yang ɛn, “Pat mɛ hin e jey, ba ga mǎ me ding-ding!” 

24Ano yɛn a jut ɛ yi e kyɛkyɛ̂ bedwa mɛ, ko ba tɛ̀ ɛ e ji wo neba de bá vɔk wɛ 

bagat, ko ba toyo na yɛ e Yɛrusalɛm. A ku e hwomo, ko ba lɛrɛ hɛ e besak 
begwɔ̀m. Mwa BeYuda na bemât Yɛrusalɛm ba ra sesin mɛ. 

25Yirmiya, zarap Dagwi a jɛk lwɛlɛ̂ sesîn Gbɔng Gwɔ̀m Yɔsiya mo. Yi e jeng o a 

ga tɛ́ ɛ negwɔn BeIsrayɛl na be ra gwɛ jeng de yɛn a sé tosho hɛ. Gwa sé e ji 
Lɛlɛ Sesin de ba tula vɛ. 

26Kayɛ pyɛ de Yɔsiya a ra, gwong de a tɛ̀ yey na Dagwi Darwey, gwong de a 

gyeng Badu Dagwi, 

27tanga neha raane mɛ de ba jɛk yimo yi e mɛsɛ̂ng negwɔm mɛ vɔk e yɛnɛ mo, 

ba jɛk yɛ mwa e Bwok-basâ Pyɛ̂ Bare yê Begwɔ̀m Israyɛl na Yuda. 

2 Neha-Raane 36 
Yɛhɔwahas, gbɔng gwɔ̀m Yuda 

(2Gwɔ̀m 23:30-35) 

1BeYuda ba kasa Yɛhɔwahas hwêy Yɔsiya na a re negwɔm da mɛ, ko yɛn a 

shushu hɛ na něy pwat na a sè gbɔng gwɔ̀m e Yɛrusalɛm. 

2Yɛhɔwahas o á vɔk neshey kuru baba na nɛ netat jeng de á tɛ́ ɛ gbɔng gwɔ̀m 

Yuda. A re negwɔm e Yɛrusalɛm pɛl tat. 

3Gbɔng Gwɔ̀m Neko wo Misra a re ɛ na como, a pat ɛ e negwɔm e Yɛrusalɛm, 

ko a tɛ̀ BeYuda be tala hɛ dyâm vwel tɔ̂n betat na rebit o (3.5) vê dyam pyɛng 
tanga kilo kuru batat na vɛ benaas (34) vê dyam shinang. 

4Neko mo a tɛ̀ Ɛliyakim gwa Yɛhɔwahas o a sè gbɔng gwɔ̀m Yuda na Yɛrusalɛm 

e to mɛ. A sege a yɛ reza, a tang ɛ à Yɛhɔyakim, ko a kyè na Yɛhɔwahas o vɔk 
e Misra. 

Yɛhɔyakim gwɔ̀m Yuda 
(2Gwɔ̀m 23:36—24:7) 

5Yɛhɔyakim á vɔk neshey kuru baba na ne netungun jeng de á hwo re negwɔm. 

Á re negwɔm e Yɛrusalɛm neshey kuru na hɛ hining. A ra a Dagwi Darwey, 
Dagwi mɛ banɛn. 

6Yi ano Gbɔng Gwɔ̀m Nɛbukadnɛzar wo Babilɔn a hwo Yuda na como. A vo 

gbɔng gwɔ̀m o, a tɛ̀ a yɛ ngyang, ko a kyè mɛ vɔk e Babilɔn. 

7Nɛbukadnɛzar a hashe cak e ji pyɛ̂ nedanerey yê Gbɔng Duk Re Fongol ko a 

wɔ̀ tɛ̀ ye e lɔ gwɔ̀m mɛ. 

8Kayɛ pyɛ de Yɛhɔyakim a ra, mwa na negwɔn neves mɛ, tanga pyɛ́ vyes de a 

ra ba jɛk yɛ e Bwok-basâ Pyɛ̂ Bare yê Begwɔ̀m Israyɛl na Yuda, ko sɔ mɛ 
Yɛhɔyakin a re negwɔm e to mɛ. 

Yɛhɔyakin, gbɔng gwɔ̀m Yuda 
(2Gwɔ̀m 24:8-17) 

9Yɛhɔyakin á vɔk neshey kuru na nɛ rwit jeng de á tɛ́ ɛ gbɔng gwɔ̀m Yuda, ko á 

re negwɔm e Yɛrusalɛm pɛl tat na nepɔlɔ kuru. Yɛ á ra a Dagwi Darwey banɛn 
arɔng. 

10Jeng de naswigi na pom, Gbɔng Gwɔ̀m Nɛbukadnɛzar a vo ɛ, a kyè na yɛ vɔk 

e Babilɔn, ko a hashe pyɛ̂ nedanerey yê Gbɔng Duk Re Fongol a kyè mɛ mwa. 
E bama mo, Nɛbukadnɛzar a tɛ̀ Zɛdɛkiya, gwa Yɛhɔyakin o a re negwɔm e ra 
Yuda na Yɛrusalɛm e to mɛ. 

Zɛdɛkiya, gbɔng gwɔ̀m Yuda 
(2Gwɔ̀m 24:18-20; Yirm 52:1-3) 

11Zɛdɛkiya á vɔk neshey kuru baba na hɛ hining jeng de á tɛ́ ɛ gbɔng gwɔ̀m 

Yuda. Á re negwɔm e Yɛrusalɛm neshey kuru na hɛ hining. 

12A ra a Dagwi Darwey Dagwi mɛ banɛn, ko a simo a dyɛng to mɛ na a raa neha 

de Yirmiya zarap Dagwi a yi a yɛ mɛ na Dagwi wɛt. 

Ba re Yɛrusalɛm na como 
(2Gwɔ̀m 25:1-21; Yirm 52:3-11) 

13Zɛdɛkiya a sogo a Gbɔng Gwɔ̀m Nɛbukadnɛzar nehywɛ, yaga 

Nɛbukadnɛzar o a tɛ̀ ɛ a sira a yɛ na rezâ Dagwi wɔgɔ, a rɔda dyɛng to mɛ na a 
raa hɛ. A kyɛ́ ɛ na negbarak nà doyo yi e banɛn mɛ, na a raa Dagwi Darwey, 
Dagwî Israyɛl. 

14Ano arɔng, bemât nuyêl Yuda, na bepiris, tanga bwang bemat o ba raa 

negwɔn neves ne yére bemat jey de ya gwɔrɔ hɛn e de sâp cī. Yi ano, yɛn a tɛ̀ 
Gbɔng Duk Re Fongôl ligis, mwa ano de Dagwi Darwey pyɛ mɛ a ga kana tɛ̀ wɛ 
jɛrɛ. 

15Dagwi Darwey, Dagwî bedabeda mɛn á kana re nuyel na tomsâl bezarap mɛ 

yaga na yɛn a tusa hɛn yi e begwong beves mɛn. Yi ano, a rɔda wok 
nemwishish mɛn na a tik ɛn gyat mwa tanga Gbɔng Duk Re Fongol mɛ. 

16Ko bemat o bá ra neshɔngɔlɔng na betom Dagwi o, yɛn á kyɛ́ ɛn tusa mɛ, ko 

yɛn á shɛgɛsh bezarap mɛ. Ba rimi hɛn e de ra ano, ko e yɛnɛ mo, shôm Dagwi 
Darwey ya hwo e ra yɛn ding-ding, ko vit a gwong de yɛn ê hywit ɛn tabâk 
Dagwi. 

17Ko Dagwi Darwey a vey na gbɔng gwɔ̀m Babilɔn na a hwo e ra yɛn. Gbɔng 

gwɔ̀m o a mɔbɔs bewen Yuda mo, a raa vɛ pere vɔk e ji Gbɔng Duk Re Fongol. 
A wok nemwishish mwat hwak wɛt — kɛ wen kɛ mwakuk, rwas kɛ hwā, womo 
de e ro ɛ kɛ womo de a sé tyang ayi. Dagwi a nára hɛn mwa e vwɔ mɛ. 

18Ano arɔng, gbɔng gwɔ̀m Babilɔn o a wɔ̀ hashe pyɛ̂ jugu e Gbɔng Duk Re 

Fongol, na e begban Gbɔng Duk o, na pyɛ̂ nedanerey yê gbɔng gwɔ̀m Yuda 
tanga yê bemât nuyêl fwom mɛ. A hashe yɛ pyɛt, a kyè mɛ vɔk e Babilɔn. 

19A dak kya e ra Gbɔng Duk Re Fongol tanga e ra gbɔng repomo mo, mwa na 

nelɔ negwɔm hɛ, na pyɛ̂ nedanerey tanga yas hɛ, ko a gangas jwâ-pomô 
Yɛrusalɛm o arɔng. 

20A hashe bwang bemat de ba pɔl vɔk e Babilɔn, na yɛn a wɔ̀ ra a yɛ tanga yere 

mɛ fwôm sesam. Yɛn a sǎ e de ra ano pere vɔk e jeng de Da vwel Pɛrsya a re 
vwel mɛn o na como. 

21Yi ano, há de Dagwi Darwey a ga kana ha gyam e nû Yirmiya zarap mɛ ha 

sila. Há mo ha ye ngan, “Vwel o ha rɔda tɛ́ ɛ barin neshey kuru bataama (70), 
na a sè tyɛng na neshey pɔngɔ̂ Shábat de yɛn a kyɛ́ ɛn nà gyeng nɛ.” 

Sairus a nɔ̂ng BeYuda nu be to ɛn wɛrɛn 
(Ɛzra 1:1-3) 

22A vane ano, e ji shey hê mɛsɛng de Sairus a tɛ́ ɛ Da vwel Pɛrsya, Dagwi 

Darwey a sila ha de a kana ha e nû Yirmiya, zarap mɛ. A tɛ̀ Sairus a nɔng nu 
hemo ko a tɛ̀ be jɛk hɛ na be tomo hɛ, na be wɔ̀ mok hɛ e kawɛ bak wo yɛnɛ 
vwel mɛ ngan: 

23“Gbɔng Gwɔ̀m Sairus wo Pɛrsya a ye: Dagwi Darwey, Dagwî lagwi, a ga nɔng 

me mwa segwɔm jey, ko a ga nɔng me nu na me lɔk a yɛ Gbɔng Duk Re Fongol 
e Yɛrusalɛm wo vwêl Yuda. Kawɛ e ji bemat mɛ de a sé na yin, tik na Dagwi 
Darwey, Dagwi mɛ a sè na yɛ! Tik na yɛ a toyo wɛrɛ!” 

Ɛzra 
Ɛzra 1 

Da Vwel Sairus a nɔ̂ng BeYuda gwông toyo yi e sesam 

1E ji shey hê mɛsɛng de Sairus á sè Da vwel Pɛrsya, Dagwi Darwey á sila pyɛ 

de á kana ha yi e nû Yirmiya, zarap Dagwi. A tɛ̀ e yêy Sairus a nɔng redu, de 
ba jɛk rɛ na be tomo na rɛ, na be mok ha mo e yɛnɛ̂ bavwêl segwɔm mɛ. Redu 
ma remo ngan: 

2“Me Sairus, Da vwel Pɛrsya, ma nɔng redu remo. Dagwi Darwey, Dagwi wo 

lagwi, a ga nɔng me negwɔm e ra bavwel mwa e jey. A ga to nɔng me nedirîk 
lɔ̂k Gbɔng Duk Re Fongol mɛ e Yɛrusalɛm wo vwêl Yuda. 

3Tik na Dagwi a sè tanga yin mwa de yin a sé bemat mɛ. Yin a rɔda kyè vɔk 

e Yɛrusalɛm, na yin to wɔ̀ lɔk Gbɔng Duk wo Dagwi Darwey, Dagwi wo Israyɛl, 
yɛ womo de bé re a yɛ fongol e Yɛrusalɛm. 

4Ka sede hwak e ji bemat mɛ mo de ba sé e de sesam e simo be sɛlɛ hɛ na a 

bin to ɛ, ko tik na bemât vwara mɛ be nɔng ɛ sɛlɛ de e simo. Yɛn a nɔng ɛ dyam 
pyɛng na dyam shinang, na yas, na pyɛ́ detidetu, mwa tanga nɔrɔ̂ yey pyɛng de 
ê nɔng e Gbɔng Duk wo Dagwi e Yɛrusalɛm.” 

5Ano kwong, beda nelɔ rùhup yére Yuda na Bɛnyamin, na bepiris, na BeLevi, 

mwa kawɛ mwat de hâ Dagwi ha ra ɛ e yey mɛ ba yong ɛn, na be kyè wɔ̀ to lɔk 
Gbɔng Duk Re Fongol wo Dagwi Darwey e Yɛrusalɛm. 

6Bemât vara mɛn mwa ba sɛlɛ na nɔngɔs hɛn pyɛ́ pyak yere yemo ngan: Pyɛ̂ 

fwôm lɔ na dyam pyɛng, na dyam shinang, na nekyɔrɔk detidetu, na yas, na 
nedirî pyɛ̂ dyām yɔkyɔk tanga nenɔrɔ detidetu yaga Gbɔng Duk o. 

7Da Vwel Sairus a toyo a yɛn na pyɛ̂ fwom de Gbɔng Gwɔ̀m Nɛbukadnɛzar á 

kana hashe yi e Gbɔng Duk Re Fongol e Yɛrusalɛm e jeng como, ko á wɔ̀ tik yɛ 
e gbɔng duk sekwit mɛ. 

8A nára yɛ e vwɔ̂ Mitredat, gbɔng o wo gban gwɔ̀m, womo de a bara nepyak yɛ, 

ko a nɔ̂ng Shɛshbazar, gwɔmna wo bak vwêl Yuda. 

9-10Nepyak pyɛ́ ma nemo: bèkɛt dyam shinang kuru batat (30) yaga narâ nɔrɔ 

bèkɛt dyam pyɛng gu rining (1,000) yaga narâ nɔrɔ nebǎ kuru baba na nɛ 
shanetat (29) neshǐ dyam shinang kuru batat (30) neshǐ dyam pyɛng naga 
benaas na kuru rining (410) bwang pyɛ̂ fwom o cak gu rining (1,000) 

11Nepyak pyɛ́ mo mwa na sé gu batungun na naga benaas viisis (5,400) de ba 

yong na dyam shinang na dyam pyɛng. Shɛshbazar á kyè mɛ na nɛ jeng de yɛ 
tanga bwang bemât sesam o bá sè to ɛn yi e Babilɔn vɔk e Yɛrusalɛm. 

Ɛzra 2 
Ngyɛrɛ̂ bazâ vemo de ba toyo hɛn 

(Nɛh 7:6-73) 

1Bemat de bá sè e de sesam o pyak bá sogo yi e bak vwêl Babilɔn, ko yɛn á to 

ɛn vey e Yɛrusalɛm na vwêl Yuda. Kawɛ e ji mɛn a kwey vɔk e repomo mɛ. Belɔ 
mɛn ba kana sè sangal e de sesam e vwêl Babilɔn yimo de Gbɔng Gwɔ̀m 
Nɛbukadnɛzar á kana hashe hɛn vɔk e hwomo e jeng como. 

2Bemât nuyel mɛn vɛ a Zɛrubabɛl, na Yɛshuwa, na Nɛhɛmiya, na Seraya, na 

Reelaya, na Mɔrdɛkai, na Bilshan, na Bigvai, na Rehum tanga Baana. Ngyɛrɛ̂ 
nepyak BeIsrayɛl a nemo e rùhup mɛn, mwa na nepyak bemat de ba toyo yi 
e kagwɛ ruhup. 

3Ruhûp Parɔsh — bemat gu baba, na naga gwining kuru bataama na vɛ beba 

(2,172) 

4Ruhûp Shefatiya — bemat naga betat na kuru bataama na vɛ beba (372) 

5Ruhûp Ara — bemat naga betaama na kuru bataama na vɛ betungun (775) 

6Ruhûp Pahat-Mowap, yi e lɔ Yɛshuwa na hê Yowap — bemat gu baba na naga 

rwit kuru rining na vɛ beba (2,812) 

7Ruhûp Ɛlam — bemat gu rining na naga beba kuru batungun na vɛ benaas 

(1,254) 

8Ruhûp Zatu — bemat naga shabetat kuru banaas na vɛ betungun (945) 

9Ruhûp Zakai — bemat naga betaama kuru batyiimin viisis (760) 

10Ruhûp Bani — bemat naga betyiimin kuru banaas na vɛ beba (642) 

11Ruhûp Bebai — bemat naga betyiimin kuru baba na vɛ betat (623) 

12Ruhûp Azgat — bemat gu rining na naga beba kuru baba na vɛ beba (1,222) 

13Ruhûp Adonikam — bemat naga betyiimin kuru batyiimin na vɛ betyiimin (666) 

14Ruhûp Bikvai — bemat gu baba kuru batungun na vɛ betyiimin (2,056) 

15Ruhûp Adin — bemat naga benaas kuru batungun na vɛ benaas (454) 

16Ruhûp Ater, de ba to yila hɛ a Hɛzɛkiya — bemat kuru shabatat na vɛ rwit (98) 

17Ruhûp Bezai — bemat naga betat kuru baba na vɛ betat (323) 

18Ruhûp Yora — bemat naga gwining kuru rining na vɛ beba (112) 

19Ruhûp Hashum — bemat naga beba kuru baba na vɛ betat (223) 

20Ruhûp Gibar — bemat kuru shabatat na vɛ betungun (95) 

21Bemat de bedabeda mɛn bá kana sangal e bapomo vemo bá vɛsɛ hɛn arɔng: 

Bemât Bet-Lɛhɛm ba sé naga kuru baba na vɛ betat (123) 

22Bemât Netofa ba sé kuru batungun na vɛ betyiimin (56) 

23Bemât Anatot ba sé naga gwining kuru baba na vɛ rwit (128) 



790 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

24Bemât Bet-Azmavɛt ba sé kuru banaas na vɛ beba (42) 

25Bemât Kiriyat-Yɛyarim, Kefira na Bɛɛrɔt ba sé naga betaama kuru banaas na 

vɛ betat (743) 

26Bemât Rama na Geba ba sé naga betyiimin kuru baba na wɛ gwining (621) 

27Bemât Mikmash ba sé naga gwining kuru baba na vɛ beba (122) 

28Bemât Bet-Ɛl na Ai ba sé naga beba kuru baba na vɛ betat (223) 

29Bemât Nebo ba sé kuru batungun na vɛ beba (52) 

30Bemât Magbish ba sé naga gwining kuru batungun na vɛ betyiimin (156) 

31Bemât Ɛlam ba sé gu rining na naga beba kuru batungun na vɛ benaas (1,254) 

32Bemât Harim ba sé naga betat kuru baba viisis (320) 

33Bemât Lɔt, na Hadit tanga Ono ba sé naga betaama kuru baba na vɛ 

betungun (725) 

34Bemât Yeriko ba sé naga betat kuru banaas na vɛ betungun (345) 

35Bemat Senaa ba sé gu batat na naga betyiimin kuru batat viisis (3,630) 

36Ngyɛrɛ̂ rùhup bepiris de ba toyo à vemo: Yi e ruhûp Yɛdaya, yi e lɔ Yɛshuwa 

— bemat ba sé naga shabetat kuru bataama na vɛ betat (973) 

37Ruhûp Imer — bemat ba sé gu rining kuru batungun na vɛ beba (1,052) 

38Ruhûp Pash-hur — bemat ba sé gu rining na naga beba kuru banaas na vɛ 

betaama (1,247) 

39Ruhûp Harim — bemat ba sé gu rining kuru rining na vɛ betaama (1,017) 

40Ngyɛrɛ̂ rùhup BeLevi de ba toyo à vemo: Yi e ruhûp Yɛshuwa na Kadmiyɛl, yi 

e lɔ Hɔdaviya — bemat ba sé kuru bataama na vɛ benaas (74) 

41E ji bemât lwɛ̄lɛ Gbɔng Duk Re Fongol, yi e ruhûp Asaf, bemat de ba toyo ba 

sé naga gwining kuru baba, na vɛ rwit (128) 

42E ji bemât gyêng ri Gbɔng Duk o, yi e rùhup Shalum, na Ater, na Talmɔn, na 

Akup, na Hatita tanga Shobai, bemat ba sé naga gwining kuru batat na vɛ 
shabetat (139) 

43E ji bemât fwôm Gbɔng Duk Re Fongol, ngyɛrɛ̂ bazâ rùhup bemat de ba toyo 

a vemo: Rùhup Ziha, na Hasufa tanga Tabayɔt 

44Kɛrɔs, na Siyaha na Padɔn 

45Lɛbana, na Hagaba na Akup 

46Hagap, na Shalmai na Hanan 

47Gidɛl, na Gahar na Reyaya 

48Rezin, na Nekoda na Gazam 

49Uza, na Paseya na Besai 

50Asna, na BeMewun na BeNefis 

51Bakbuk, na Hakufa na Harhur 

52Bazlut, na Mehida na Harsha 

53Barkɔs, na Sisera na Tema 

54Neziya tanga Hatifa 

55E ji bemât fwôm Sɔlɔmɔn, ngyɛrɛ̂ bazâ rùhup bemat de ba toyo a vemo: 

Rùhup Sotai, na Sɔfɛrɛt na Perida 

56Yaala, na Darkɔn na Gidɛl 

57Shefatiya, na Hatil, na Pɔkɛrɛt-Hazɛbayin na Ami 

58Nepyak yére bemât fwôm Gbɔng Duk Re Fongol tanga ne bemât fwôm 

Sɔlɔmɔn de ba toyo na sé naga betat kuru shabatat na vɛ beba (392). 

59-60Bemat naga betyiimin kuru batungun na vɛ beba (652) yi e rùhup Delaya, 

na Tobiya na Nekoda ba vey yi e bapomô Tel Mela, na Tel Harsha, na Kɛrup, 
na Adon tanga Imer, ko yɛn a tɔk dura, belɔ mɛn ba sé yi e yerê BeIsrayɛl wɛt. 

61-62Ko e ji rùhup bepiris, hàk ba sé arɔng de ba tɔk sè kwɔn de ba jɛk ɛ bazâ 

nelɔ mɛn wɛt, vɛ a rùhup Hɔbaya, na Hakos na Barzilai. Dâ ruhûp Barzilai, á 
kana ra wenêng hwông Barzilai wo Gileyat, ko a jut zâ lɔ tyà mɛ. Ko yaga rùhup 
tat vemo ba tɔk dura, bedabeda mɛn ba sé yi e yére bepiris wɛt, bemât nuyel 
ba ye, yɛn a jam na be sè bepiris wɛt, ko ba paa ɛn yi e ji mo. 

63Ano kwong, gwɔmna a nɔng ɛn nu be kwon re pyɛ́ de ba nára a Dagwi yɛ wɛt, 

sɛ̌ ba sɛ̀ piris de e tɔk pyɛ de Dagwi e simo yi na râ Urim na Tumim e ngyen. 

64Mwa nepyak regyɛng bemat de ba toyo mo na sé gu kuru banaas na vɛ baba 

na naga betat kuru batyiimin viisis (42,360), 

65sana tɛ̀ bemât fwom mɛn beras na beha gu bataama na naga betat kuru batat 

na vɛ betaama (7,337). Yɛn a vɔk bemât lwɛlɛ naga beba (200) beras na 
beha mo arɔng. 

66Yɛn a to vɔk bedwa naga betaama kuru batat na vɛ betyiimin (736), tanga 

bedwa-madung naga beba kuru banaas na vɛ betungun (245), 

67tanga bemaryat naga benaas kuru batat na vɛ betungun (435), tanga 

bemadung gu batyiimin na naga betaama kuru baba viisis (6,720). 

68Jeng de yɛn a wul Gbɔng Duk Re Fongol wo Dagwi Darwey e Yɛrusalɛm, 

behak e ji bedanelɔ rùhup o ba nɔng nɔrɔ̂ yey pyɛng, yaga na be to lɔk mɛ 
Gbɔng Duk o e kwɔn de wá kana sè ɛ. 

69Yɛn a nɔng tyɛng na gap mɛn kilo naga betungun (500) vê dyam shinang, na 

kilo gu baba na naga rwit (2,800) vê dyam pyɛng tanga berugû bepiris naga 
gwining (100). Yɛn a nɔng yɛ e vwɔ̂ mwât bâng yas Gbɔng Duk o. 

70Ano kwong, bepiris, na BeLevi, tanga bwang bemat o behak ba wɔ̀ sangal 

e Yɛrusalɛm kɛ bagat na wɛ. Bemât lwɛlɛ, na bemât gyêng ri Gbɔng Duk Re 
Fongol na bemât fwôm Gbɔng Duk o ba wɔ̀ sangal e bapomo vê bagat, ko 
bwang BeIsrayɛl o ba wɔ̀ sangal e bapomo mɛn. 

Ɛzra 3 
Ba to hwo nása a Dagwi nɔrɔ̂ yas 

1Jeng de ba wul pwɛl gwô netaama, BeIsrayɛl ba ga kana sangal e bapomo 

mɛn, ko yɛn a hwo tula hɛn mwa e Yɛrusalɛm. 

2Ko Yɛshuwa Yɛhɔzadak na besâ fwom mɛ bepiris, na Zɛrubabɛl Shɛyaltiyɛl 

tanga cáng mɛ ba to lɔk gàgbang rangâs yas vɔk na Dagwi wo BeIsrayɛl, yaga 
na be bin to hwo nása ɛ nɔrɔ̂ yas de be rangas e ra hɛ, tyɛng na pyɛ de ba jɛk 
e ji Bwok-basa Badu Mose, mwât Dagwi. 

3Mwa ano de yɛn a wokos bengyip bemat de ba ga vey sangal e vwel o, yɛn a 

to lɔk gàgbang rangâs yas o e kwɔn de wá kana sè ɛ raane. Ko yɛn a to hwo 
nása a Dagwi nɔrɔ hê nagasi tanga hê nahywegelek e ra kwɔn o kahɛ tuk. 

4E bama mo, yɛn a ra Nzem Bǔk, sede remo de ba kana jɛk e ji Bwok-basa 

Badu. E kahɛ tuk e ji nepɔlɔ netaama yɛn a nása nenɔrɔ tyɛng na nepyak de ba 
tɛ̀ a yɛn ɛ. 

5E ngamo nuyel, yɛn a nása nenɔrɔ̂ yas de be rangas burang kahɛ tuk, nagasi 

na nahywegelek, na nemo de be nása e Pwɛl Pwas, tanga ne kayɛ jeng de yɛn 
a man na be re a Dagwi Darwey fongol, tanga mwa nenɔrɔ̂ yey pyɛng de bemat 
ba vey mɛ na be nára a Dagwi Darwey nɛ. 

6Yɛn a hwo nása a Dagwi Darwey nenɔrɔ̂ rangas e tuk hê susu mo hê pwɛl gwô 

netaama, mwa ano de ba ga kana to bomo retîs duk rê fongol wɛt. 

7Ko yɛn a nɔng dyām, na be tala mɛ bemât lɔk na beta tanga bemât tsêp cɔ́gɔt. 

Yɛn a to nɔng pyɛ̂ re, na pyɛ̂ sɔ tanga něy pwat, na be tomo a bemât bapomô 
Tur na Sidɔn e tô babîm cɔ́gɔt sida yê Lɛbanɔn. Ba rɔda manas babîm cɔ́gɔt o, 
ko be tɛ̀ vɛ e ra gworep vey e Yafo. Ba ra pyɛ́ yemo mwa na simô Sairus, Da 
vwel Pɛrsya. 

Ba to hwo lɔ̂k Gbɔng Duk Re Fongol 

8E pwɛl gwô neba gwô shey hê neba de yɛn a toyo vey e Yɛrusalɛm e barîn 

Gbɔng Duk Re Fongol, yɛn a hwo fwôm lɔ̂k duk o. Zɛrubabɛl na Yɛshuwa tanga 

besâ fwom mɛn bepiris, na BeLevi tanga mwa bemat de ba ga toyo yi e de 
sesam ba tɛ̀ vɔ e de fwom o. Ba tɛ̀ BeLevi de ba wul neshey kuru baba vɔk 
e rak o be sè bemât bɛrɛng lɔk o. 

9Yɛshuwa na nèy mɛ na cáng mɛ, Kadmiyɛl na nèy mɛ e lɔ mɛn hê Hɔdaviya 

ba wuna hɛn mwa e de bɛrɛng fwôm lɔ̂k Gbɔng Duk o, ko BeLevi vê lɔ Hɛnadat 
ba sɛlɛ hɛn mɛ. 

10Jeng de bemat o ba bomo retîs Gbɔng Duk Re Fongol o, ko bepiris de ba tɛ̀ 

yɔ̀m fwom mɛn, ba tumal na bezing mɛn e vɔ, ko BeLevi vê ruhûp Asaf ba tumal 
bagat na yɛn na bapêy lwɛlɛ mɛn e vɔ arɔng. Yɛn a somo Dagwi Darwey na 
pyɛ́ mo e begwong de ba misang yimo yi e jeng Gbɔng Gwɔ̀m Davit. 

11Ba ra lɛlɛ̂ somô Dagwi Darwey, ba raa ba tòros na batîn ha vemo: “Dagwi 

Darwey e dura a wot nerat, tɛ̂ yey mɛ na BeIsrayɛl he tala hɛ wɛt!” Bemat mwa 
ba tē ngyat e de somô Dagwi Darwey, yaga ba ga bomo retîs Gbɔng Duk Re 
Fongol o. 

12Pyak e ji bepiris na BeLevi tanga bedanelɔ rùhup, yɛn vemo de neshey mɛn 

na ga vey vɛ̀t, bá kana di Gbɔng Duk Re Fongol wo mɛsɛng o. Jeng de yɛn a 
sé bɛrɛng tɛ̂ retis o remo, yɛn a hwo tosho, ba dak sekun. Ko behak pyak de ba 
sé e hwomo ba gbɔ na yey pyɛng arɔng. 

13Ba tɔk gas gbɔ̂ yey pyɛng na hê sesin wɛt, yaga remok o rá sè ding-ding, ko 

bá wokos rɛ yikyik. 

Ɛzra 4 
Bemât repugû lɔ̂k Gbɔng Duk Re Fongol 

1Bemât repugû BeYuda na BeBɛnyamin, yɛn bemat Samariya, ba wok, bemat 

vemo de ba ga toyo yi e de sesam, ba ga to hwo lɔk Gbɔng Duk Re Fongol wo 
Dagwi Darwey, Dagwi wo BeIsrayɛl. 

2Yɛn a vey, na be di Zɛrubabɛl tanga bedanelɔ rùhup, ko yɛn a yang ɛn, “Tik 

wot wuna to na yin e de lɔ̂k Gbɔng Duk Re Fongol o. Wot e re a Dagwi gwining 
na yin fongol, ko wot á kana hwo nása a yɛ nenɔrɔ̂ yas de be rangas yimo jeng 
de Ɛsa-Hadɔn, Da vwel Asirya, á tomo hot vey sangal e ngamo.” 

3Ko Zɛrubabɛl na Yɛshuwa tanga bwang bedanelɔ rùhup o ba toyo a yɛn, ba 

yang ɛn, “Wey, wot e simo sɛlɛ min e de lɔk a Dagwi Darwey, Dagwi mot, Gbɔng 
Duk Re Fongol wɛt. Wot ê lɔk wɛ pyɛ mot, sede remo de Sairus, Da vwel 
Pɛrsya, a nɔng ot nu.” 

4Yi e jeng yane, bemat de ba sé sangal e vwel o ba hwo jama begwong de bê 

tɛ̀ a BeYuda mo negbɛrɛk, ko ba tɛ̀ a yɛn bengyip, na dul ɛn nà re nuyel na lɔk o. 

5Ko yɛn a nɔ̂ng bemât fwôm gwɔmnati Pɛrsya dyām, na be dul mɛ fwom o. Yɛn 

a sǎ e de ra ano e neyɛnɛ̂ jeng negwɔm Sairus, Da Vwel o, pere vɔk e jeng de 
Dariyus a tut e ra gwofwa negwɔm o. 

Ba dul lɔ̂k Yɛrusalɛm 

6E pɛrɛ̂ rê negwɔm Da Vwel Ahasɛrus, bemât repugu mo ba jɛk bwok-rwang, 

na be tɛ̀ mɛ sekûn bemat de ba sangal e vwêl Yuda na e Yɛrusalɛm. 

7Ano arɔng, e jeng negwɔm Da Vwel Artasɛrsɛs, Bishlam, na Mitredat, na 

Tabeel tanga besâ fwom mɛn ba jɛk a Da Vwel o bwok-rwang arɔng. Ba jɛk gwɛ 
e lêm BeAram, ko ba doyo gwɛ e lêm BePɛrsya gyam na be de basa a Da 
Vwel o. 

8Rehum, gwɔmna, tanga Shimshai, mwat-jɛ̂k bàk vwêl Yuda, ba jɛk bwok-

rwang vɔk na Da Vwel Artasɛrsɛs e ra repomô Yɛrusalɛm. Ba jɛk gwɛ ngan: 

9“Bwok-rwang gwomo gwa yi e vwɔ̂ Rehum, gwɔmna bàk vwêl Yuda, na 

Shimshai, mwat-jɛk, tanga besâ fwôm bàk vwel o, bemât shɔt tanga mwa 
bwang bemât fwôm gwɔmnati vemo de raane bá yi e bapomô Ɛrɛk, na Babilɔn 
na Susu e vwêl Ɛlam, 

10mwa tanga bwang bemat de Da Vwel Ashurbanipal de á vɔk nerey na reto 

sizɔng á hashe hɛn yi e nelɔ mɛn, na a ba tɛ̀ ɛn be sangal e repomô Samariya, 
na e bwang bavwel de ba sé e bàk Rwa Ta Wo Gwɔrɔt Ɛifaratɛs.” 

11Pyɛ de ba jɛk e bwok-rwang o á yemo: “Vɔk na Da Vwel Artasɛrsɛs. Yi e vwɔ̂ 

bemât fwom mō, bemât bavwêl bak Rwa Ta Wo Gwɔrɔt Ɛifaratɛs. Neken mo 
ne ros! 

12“À Da Vwel, wot e simo hwo tɔk, BeIsrayɛl de ba vey e ngamo yi e bwang 

bavwel mō bahak ba sé sangal e ngamo e Yɛrusalɛm. Yɛn a ga to hwo lɔ̂k 
gbɔng repomo reves rê sogô nehywɛ remo. Yɛn a ga yong retîs jwâ rɛ, ko yɛn 
a ga to hwo lɔk wɛ. 

13À Da Vwel, ka sede ba to lɔk gbɔng repomo remo, na be to yɛnɛ lɔ̂k jwâ rɛ 

arɔng, ko bemat o bê tik talsâ dyâm vwel na dyâm yeles na pyɛ́. Yi ano, dyâm 
Da Vwel yê tɛt ɛ. 

14Ko di, wot a ga sira na wot a raa hwo, wot e simo wot di de yɛn e byɛs o wɛt. 

Yaga ano, wot a sé vo redu wɔgɔ, 

15hwo tɛ̀ be ngyɛgɛt e ji bebok-basa de beda mō bá jɛkɛs ɛ pyɛ̂ bare, ko bá tik 

vɛ naka. Ka sede hwà ra ano, ko hwà rɔda di wɔgɔ, bemât repomo remo be 
dopse sogso nehywɛ. Bemat o ba dopse nɔngɔ̂s begbɔng begwɔ̀m mwa na 
begwɔmna rezot. Yimo raane, á sè gbang na be re negwɔm e ra bemat o. Pyɛ 
ma yane de ya tɛ̀, bá wey na repomo mo. 

16Yaga ano, à Da Vwel, wot e simo wot ha a hwo wɔgɔ, ka sede ba to lɔk 

repomo remo mo, na be to yɛnɛ lɔ̂k jwâ rɛ, e ngamo nuyel hwô kyɛm hwo vɔk 
reto e ra bàk vwêl Rwa Ta Wo Gwɔrɔt Ɛifaratɛs wɛt.” 

17Da Vwel a tomo na toyo hemo: “Vɔk na Rehum, gwɔmna, na Shimshai mwat-

jɛ̂k bàk vwel, tanga besâ fwom mɛn de ba sé na sangal e Samariya na e bwang 
vwêl bàk Rwa Ta Wo Gwɔrɔt Ɛifaratɛs. Me tang in show pyak. 

18“Bwok-rwang de yin a tomo, ba ga doyo gwɛ e lem hom, ko ba ga basa a me 

gwɛ. 

19Ma nɔng nu, na be ngyɛgɛt a me ha mo, ko ba ga sɛ̀ mwin wɔgɔ, yimo raane, 

bemât repomô Yɛrusalɛm ba ga sǎ e de sogsô nehywɛ e ra badu de begbɔng 
begwɔ̀m ba nɔngɔs. Ko repomo mo ra sila na bemât sogsô nehywɛ na vê jamâ 
cɛk. 

20Begbɔng begwɔ̀m bà kana sè de bà vɔk reto pyak, bà ga re negwɔm e mwa 

bàk vwêl Rwa Ta Wo Gwɔrɔt Ɛifaratɛs, ko bà ga seres dyâm vwel na dyâm 
yeles na pyɛ́. 

21Yaga ano, nɔng in bemat vane mo nu, na be tik lɔ̂k repomo mo, sɛ̌ ma to gwɛ̌ 

nɔng nu e ra fwom o. 

22Ra in ano ziri. Pyɛ cak ye to gwɛ̌ lashe nerât negwɔm hom e hwomo wɛt.” 

23Ras de ba basa a Rehum, na Shimshai na besâ fwom mɛn bwok-rwang Da 

Vwel o, yɛn a vɛ̌ nára hɛn dey-dey vɔk e Yɛrusalɛm, ko ba wɔ̀ tɛ̀ BeYuda mo na 
retek be tik fwôm lɔk o. 

Ba to hwo lɔ̂k Gbɔng Duk Re Fongol 

24Ba ga kana tumal na fwôm lɔ̂k Gbɔng Duk Re Fongol arɔng, ko gwa ga nàra 

diring sɛ̌ shey he neba hê negwɔm Da Vwel Dariyus wo Pɛrsya. 

Ɛzra 5 

1E jeng yane, Hagai na Zɛkarya Ido, bezarap Dagwi, ba hwo kyě ha e rezâ 

Dagwi wo Israyɛl vɔk na BeYuda de ba sangal e vwêl Yuda na e Yɛrusalɛm. 

2Sede Zɛrubabɛl Shɛyaltiyɛl na Yɛshuwa Yɔzadɔk ba wok neha mo, ko yɛn a to 

hwo lɔ̂k Gbɔng Duk Re Fongol e Yɛrusalɛm o. Ko bezarap o yɛn beba mo ba 
sɛlɛ hɛn yi na neha mɛn o. 

3Jeng de Tatɛnai, gwɔmna bàk vwêl Rwa Ta Wo Gwɔrɔt Ɛifaratɛs, na Shetar-

Bozenai tanga besâ fwom mɛn ba wok ano, remo-remo yɛn a vey e Yɛrusalɛm, 
ko ba hwo ɛn, ba yang ɛn, “E wa de a nɔng in nu, na yin a to lɔk Gbɔng Duk Re 
Fongol womo, na yin tɛ̀ pyɛ́ e ji wɛ arɛt?” 

4Yɛn a to rangal bazâ bemat mwa de ba sɛlɛ e de lɔ̂k Gbɔng Duk o. 

5Ko Dagwi á sè gyeng bemât nuyêl BeYuda mo. Yaga ano, bemât fwôm 

Pɛrsya mo ba di a sé naka na be ra pyɛ cak wɛt, sɛ̌ ba jɛk a Da Vwel Dariyus, 
na be wok pyɛ de ê toyo a yɛn mɛ e ngyen. 

6Neha de Taknai na Shetar-Bozenai tanga besa fwom mɛn ba tomo a Da Vwel 

e bwok-rwang a nemo: 

7Vɔk na Da Vwel Dariyus, neken mō ne ros! 

8À Da Vwel, wot a sé há a hwo, wot á yi e bak vwêl Yuda, ko wot á sɛ̀, ba to sé 

lɔk Gbɔng Duk Re Fongol wo Dagwi de a dal na nerey, na beta berey o, ko ba 
kyɛ̀sɛ ɛ besesêk cɔ́gɔt e varâ duk o arɔng. Ba sé ra fwom o na nerat tyɔng wɛt, 
ko gwa sé re nuyel naka. 

9Wot a yâng bemât nuyêl fwom o, be ha a wot mwat de a nɔng ɛn reto, na be 

to hwo lɔ̂k Gbɔng Duk o, na be to tɛ̀ pyɛ́ e ji wɛ. 

10Wot a to rangal hɛn baza mɛn, yaga na wot a bin ha a hwo bemât nuyêl 

fwom o. 

11Yɛn ba toyo a wot, ba ye, “Wot a sé bemât fwôm Dagwi wo lagwi na jey, ko 

wot a to sé lɔk Gbɔng Duk Re Fongol womo de gbɔng gwɔ̀m BeIsrayɛl de a vɔk 
reto sizɔng á kana lɔk wɛ, ko á tɛ̀ pyɛ́ e ji wɛ neshey pyak de na kwey. 

12Ko yaga bedabeda mot bá ragas pyɛ́ de ya tɛ̀, Dagwi wo lagwi a vo shom, a 

tik Gbɔng Gwɔ̀m Nɛbukadnɛzar wo Babilɔn wo lɔ̂ negwɔm BeBabilɔn a re ɛn na 
como. A tɛ̀ ba wey na Gbɔng Duk o, ko ba hashe bemat o vɔk e de sesam 
e vwêl Babilɔn. 

13Ko jeng de Sairus a tɛ́ ɛ Da vwel Babilɔn, e ji shey hê mɛsɛng o, yɛ a nɔng nu, 

na be to lɔk Gbɔng Duk Re Fongol o. 

14A to toyo na pyɛ̂ fwom de ba yong na dyam shinang na dyam pyɛng yemo de 

Nɛbukadnɛzar á kana hashe yi e Gbɔng Duk o e Yɛrusalɛm, na a wɔ̀ tik yɛ e ji 
gbɔng duk re a dagwi mɛ fongol e Babilɔn. Da Vwel Sairus á nɔng pyɛ́ mo e vwɔ̂ 
Shɛsbazar womo de a tɛ̀ ɛ, a sè gwɔmna bak vwêl Yuda. 

15Da Vwel o á yang ɛ, a jut yɛ̄, na a toyo na yɛ̄ e ji Gbɔng Duk Re Fongol 

e Yɛrusalɛm, e bama de yɛn a ga to lɔk wɛ e kwɔn de wá kana sè ɛ raane. 

16Ano kwong, Shɛshbazar a vey, a ba bomo retîs o ko ba vɛ̌ hwo lɔ̂k wɛ yimo yi 

e jeng yane mo pere vey e remo. Ko ba ga ka yɛnɛ lɔk o e ngyen wɛt.” 

17Yaga ano, à Da Vwel, ka sede hwà di a jam ano, ko hwo tɛ̀ be ngyɛgɛt e ji 

bebok-basâ pyɛ̂ bare yê Beda vwel e Babilɔn, na be di kɛ Da Vwel Sairus á 
kana nɔng nu, na be to lɔk Gbɔng Duk Re Fongol e Yɛrusalɛm o kɛ wey arɛt? 
E bama mo, hwo de ha a wot pyɛ de hwà di ya jam, na be ra e ra ha mo. 

Ɛzra 6 
Ba sɛ̀ nuhâ Da Vwel Sairus 

1Ano kwong, Da Vwel Dariyus a nɔng nu na be ngyɛgɛt bebok-basâ pyɛ̂ bare 

yê Beda vwel de ba tik vɛ e Babilɔn. 

2Ko a de sè e ji pomô Ɛkbatana hê bak vwêl Medya de ba de sɛ̀ gwining e ji 

bebok-basa, de be gunus vɛ, de gwa vɔk ɛ ha hemo ngan: 

3Sairus, Da Vwel a nɔng nu e ji shey hê mɛsɛng hê negwɔm mɛ, na be to lɔk 

Gbɔng Duk Re Fongol e Yɛrusalɛm, yaga na wo sè kwɔn de bê nása ɛ nenɔrɔ 
yas vɔk na Dagwi. Gbɔng Duk o wa rɔda sè mita kuru baba na vɛ betaama vɔk 
e rak o, na mita kuru baba na vɛ betaama e netês wɛ. 

4Ba rɔda lɔk vara mo lɔk tat hê beta, ko be raa na hê sesêk cɔ́gɔt hining, be 

dopse segsa ano pere wɔ̀ kunus. Dyâm fwom o mwa ba rɔda nɔngɔs yɛ yi e ji 
gban lɔ gwɔ̀m. 

5Ba rɔda to toyo na pyɛ̂ fwom yê dyam shinang na dyam pyɛng vɔk e kwɔn de 

ya kana sè ɛ e ji Gbɔng Duk o e Yɛrusalɛm. E yɛ à pyɛ́ de Gbɔng Gwɔ̀m 
Nɛbukadnɛzar á kana hashe e jeng como ko a vey na yɛ e Babilɔn. 

6E bama de Dariyus a basa bwok-basa mo, a tomo a Tatɛnai, gwɔmna bàk vwêl 

Rwa Ta Wo Gwɔrɔt Ɛifaratɛs, na Shetar-Bozenai tanga besâ fwom mɛn toyo 
hemo ngan: Ma sé yang in, yin sǎ e jey yi e kwɔn hane! 

7Yin tɛ̀ nu min e ra hâ lɔk o wɛt. Tík in gwɔmna bak vwêl Yuda, yɛ na bemât 

nuyêl BeYuda be to lɔk Gbɔng Duk Re Fongol wo Dagwi e kwɔn de wá kana sɛ̀ 
ɛ raane. 

8Ma sé nɔng in nu, yin sɛlɛ hɛn na yɛn a to lɔk wɛ. Yin a rɔda talsa dyâm fwom o 

dey-dey yi e dyâm gwɔ̀m de yin e seres e bak vwêl Rwa Ta Wo Gwɔrɔt 
Ɛifaratɛs. Yin tik pyɛ cak ye dul rê nuyêl fwom o wɛt. 

9Kahɛ tuk, a sé gbing-gbing, yin a nɔngɔ̂s bepiris e Yɛrusalɛm kayɛ pyɛ de yɛn 

a yang in, yɛn e simo yaga nása nenɔrɔ vɔk na Dagwi wo lagwi. Nɔngɔs hin hɛn 
bebôt bemus na beturuk tanga byôt tyīmit, mwa na alkama, na nevwashe, na 
nshî anap tanga něy pwat. 

10Yin a rɔda ragas ano, yaga na yɛn a bin tɔk nása nenɔrɔ de na sé pyɛ sey na 

Dagwi wo lagwi, na yɛn a ragas won, yaga na a tɛ̀ nerat mɛ e ra me tanga nèy 
hom. 

11Ma to gwɛ̌ nɔng in nu, ka sede mwat hwak a kyɛ́ ɛ nà gyeng redu remo, ko tik 

na be wɔ̀ pat gwoswesêk cɔgɔt yi e duk mɛ, be tsep nu mo hining myóm-myom 
na be luga hɛ e ra gwɛ. Ko be gangas lɔ mo arɔng, he tɛ́ ɛ gwɔ̂t fongol. 

12Tik na Dagwi de a kasa repomô Yɛrusalɛm, na re sè kwɔn de bê re a yɛ fongol, 

a wey na negwɔm kawɛ gbɔng gwɔ̀m, kɛ kayɛ yerê bemat de ba kyɛ́ ɛn nà 
gyeng redu remo, ko ba saa e de jamâ gwông wey na Gbɔng Duk Re Fongol o 
e negya. E me Dariyus de ma nɔng redu remo. Tik na be gyeng tyɛng pyɛ de 
ma ha e ji redu mo. 

Ba tik Gbɔng Duk Re Fongol jaram yaga Dagwi 

13Ano kwong, Tatɛnai, gwɔmna na Shetar-Bozenai tanga besâ fwom mɛn ba ra 

tyɛng pyɛ de Da Vwel a nɔng nu e ra yɛ. 



798 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

14Ko bemât nuyêl BeYuda ba re nuyel naka na fwôm lɔk Gbɔng Duk o. Hagai 

na Zɛkarya Ido, bezarap Dagwi, ba tɛ̀sɛ a yɛn gâp râ gwɛ. Yɛn a yɛnɛ lɔk o, 
sede remo de Dagwi a nɔng ɛn nu, mwa tanga Sairus, na Dariyus tanga 
Artasɛrsɛs, Beda vwel Pɛrsya. 

15Yɛn a yɛnɛ lɔ̂k Gbɔng Duk o e tuk hê tat hê pwɛ̂l Adar e ji shey hê tyiimin hê 

negwɔm Da Vwel Dariyus. 

16BeIsrayɛl mwa, yɛn bepiris na BeLevi tanga bwang bemat de ba ga kana toyo 

yi e de sesam ba tik Gbɔng Duk o jaram yaga Dagwi. Yɛn a ra ano na yey pyɛng 
sizɔng. 

17E jeng nzem o, yɛn a nára a Dagwi nɔrɔ̂ bemus naga (100), beturuk naga beba 

(200), na tyīmit naga benaas (400). Ba to nára begam kuru na vɛ beba (12), 
yaga nɔrɔ fûng banɛn, gwining yaga kayɛ yerê BeIsrayɛl. 

18Yɛn a to yong bagyɛng bepiris na ve BeLevi yaga tom mɛn ve rê fongol 

detidetu e Yɛrusalɛm, tyɛng na pyɛ́ de ba jɛk e ji Bwok-basâ Mose. 

Nzem Gyilsît Nelɔ BeIsrayɛl 

19Bemat vemo de ba ga toyo yi e de sesam ba ra Nzem Gyilsit Nelɔ BeIsrayɛl 

e tuk hê kuru na hɛ naas hê pwɛ̂l mɛsɛng e shey het. 

20Mwa bepiris na BeLevi ba ga kana fung bato mɛn, ko ba tɛ́ ɛn haalal. BeLevi 

ba yɛt bebot vyêl nɔrɔ vɔk na Dagwi ye nzem o, ba yɛt yê bemat mwa de ba ga 
kana toyo yi e de sesam, na yê bepiris tanga myɛn arɔng. 

21Mwa BeIsrayɛl de ba ga toyo yi e sesam ba re banamâ vyēl o tanga mwa 

bemat vemo de ba ga hala sâp cī yê bemat de ba sé sangal e ji vwel o, yɛn 
vemo de ba ga hwo re a Dagwi Darwey, Dagwi wo BeIsrayɛl fongol. 

22Yɛn a ra Nzem Kpam-tuk Sana Géy-sing na yey pyɛng pɔlɔ taama. Yɛn a vɔk 

yey pyɛng vit a yere mo, yaga Dagwi Darwey a ga sege barê yêy Da Vwel wo 
Asirya vey na yɛn. Yi ano, a sɛlɛ hɛn e de lɔ̂k Gbɔng Duk Re Fongol wo Dagwî 
BeIsrayɛl. 

Ɛzra 7 
Ɛzra a wul Yɛrusalɛm 

1-5E bamâ neshey pyak, jeng de Artasɛrsɛs á sè Da vwel Pɛrsya, mwat hwak á 

sè de ba tang ɛ à Ɛzra. A raa bazâ yére mɛ pere vɔk e Aharon, darwêy bepiris 
wo mɛsɛng o, ko a sɛ̀ vɛ ngan: Sɛraya Azarya Hilkiya Shalum Zadɔk Ahitup 
Amariya Azarya Mɛrayɔt Zerahiya Uzi Buki Abishuwa Pinehas na Ɛlɛyazar 
hwêy Aharon. 

6-7Ɛzra a sè gbɔng kaan-tɔ̂k badu de Dagwi Darwey, Dagwi wo Israyɛl, á kana 

nɔ̂ng Mose. Dagwi Darwey á dura a Ɛzra nerat mɛ. Yaga ano, Da Vwel á nɔng 
ɛ kayɛ pyɛ de a rangal yɛ. Ko e ji shey hê netaama hê negwɔm Artasɛrsɛs, Ɛzra 
a hwo sogo yi e vwêl Babilɔn vɔk e repomô Yɛrusalɛm, yɛ tanga regyɛng 



799 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

BeIsrayɛl de ra wuna na bepiris, na BeLevi. Bemat o behak ba sè bemât lwɛlɛ, 
na bemât gyêng ri, na bemât fwom, mwa hɛn vê Gbɔng Duk Re Fongol. 

8-9Yɛn a hala vwêl Babilɔn tuk hê mɛsɛng hê pwɛl gwô mɛsɛng arɔng, ko yi na 

sɛlɛ̂ Dagwi, yɛn a wɔ̀ wul Yɛrusalɛm tuk hê mɛsɛng hê pwɛl gwô netungun. 

10Ɛzra a ga nɔng to mɛ e de fwôm ngyɛgɛ̂t badu Dagwi Darwey, e de râ pyɛ́ de 

badu mo ba ha, na e de basa a BeIsrayɛl badu mo tanga begwong de yɛn a 
rɔda ra pyɛ́ mo mwa. 

Artasɛrsɛs a nɔ̂ng Ɛzra bwok-rwang 

11Da Vwel Artasɛrsɛs a nɔ̂ng Ɛzra, piris de a to sé kaan-tɔ̂k badu de Dagwi 

Darwey a nɔ̂ng BeIsrayɛl, bwok-rwang gwomo ngan: 

12Bwok-rwang yi e vwɔ̂ Gbɔng Gwɔ̀m wo Begbɔng Begwɔ̀m Artasɛrsɛs vɔk na 

Ɛzra, piris de a to sé kaan-tɔ̂k badu Dagwi wo lagwi. Show pyak. 

13Ma nɔng nu na kawɛ WoIsrayɛl de a sé e ji neyɛnɛ̂ bavwêl segwɔm hom, mwa 

tanga bepiris na BeLevi, mwa vemo de be simo be raa hwo vɔk e repomô 
Yɛrusalɛm, yɛn a tɔk ra ano. 

14Me tanga bemât badu hom betaama, ma sé tomo hwo, na hwo wɔ̀ ngyɛgɛt 

negwɔn sangal e Yɛrusalɛm na vwêl Yuda, yaga na hwo bin di begwong de 
bemat o ba sé gyenges badu Dagwi mō, vemo de ba tik vɛ e vɔ mō. 

15Hwà rɔda vɔk ɛ nɔrɔ̂ dyam shinang na dyam pyɛng yemo de me tanga bemât 

badu hom wot a simo nɔng yaga Dagwi wo Israyɛl, de ba lɔk Gbɔng Duk Re 
Fongol mɛ e Yɛrusalɛm. 

16Ano arɔng, hwà rɔda vɔk ɛ mwa dyam pyɛng na dyam shinang yemo de hwà 

rɔda tula e yɛnɛ̂ bàk vwêl Babilɔn mwa tanga nenɔrɔ̂ yey pyɛng de BeIsrayɛl, 
na bepiris mɛn ba rɔda nɔngɔs yaga Gbɔng Duk wo Dagwi mɛn e Yɛrusalɛm. 

17Hwà rɔda ra fwom na dyām o hywɛ, na hwo seres mɛ bemus, na beturuk, na 

byôt tyīmit, na pyɛ́ de be simo yaga nenɔrɔ̂ nemuk na ne pyɛ̂ sɔ, ko hwà rɔda 
nása a Dagwi yɛ e ra gàgbang rangâs yas de ba lɔk e Gbɔng Duk o. 

18Hwô tɔk ra fwom na bwang dyam pyɛng na dyam shinang de ya pɔl yaga kayɛ 

pyɛ de hwo tanga besâ fwom mō ba di ya sé naka, tyɛng na pyɛ de Dagwi min 
e simo. 

19Hwà rɔda kyè na mwa pyɛ̂ fwôm lɔ de ba ga nɔng o yɛ yaga râ fwom e jeng 

rê fongol, na hwo tɛ̀ yɛ e ji Gbɔng Duk wo Dagwi mō e Yɛrusalɛm. 

20Ko bwang kayɛ pyɛ de hwo simo yaga Gbɔng Duk o hwô tɔk sɛ̀ yɛ yi e gban 

Da Vwel. 

21Me, Da Vwel Artasɛrsɛs, ma sé nɔ̂ng mwa bemât nuyêl gban hom wo bavwêl 

bak Rwa Ta Wo Gwɔrɔt Ɛifaratɛs nu hemo: Nɔng in Ɛzra, piris de a to sé kaan-
tɔ̂k badu Dagwi wo lagwi, kayɛ pyɛ de a rangal hin yɛ dey-dey. 

22Yin nɔng ɛ pyɛ de ya wul nepyak pyɛ́ yemo ngan, tɔ̂n betat na rebit o vê dyam 

shinang, na tɔ̂n kuru na vɛ betyiimin vê alkama, na neshǐ masa gu baba (2,000) 
nê nshî anap, na neshǐ masa gu baba (2,000) nê něy pwat, tanga nepyak 
nevwashe de yɛ a simo. 

23Tē in naka na yin nɔng kayɛ pyɛ de Dagwi wo lagwi a simo yaga Gbɔng Duk 

Re Fongol mɛ. Rá in naka, na yɛ a sang wok shom na me kɛ na yere hom wɛt. 

24Wot a to sé ha a yin: a sé kyiri, na yin seres kayɛ yerê dyâm vwel yi na bepiris, 

na BeLevi, mwa tanga bemât lwɛlɛ, na bemât gyeng ri, na bemât fwom tanga 
kawɛ mwat de e ra yerê kagwɛ fwom e Gbɔng Duk Re Fongol wo Dagwi. 

25Ko hwo, à Ɛzra, hwà rɔda ra fwom na netsitsɛng de Dagwi mō a nɔng o, na 

hwo tɛ̀sɛ bemât bɛrɛng netyâng vwel na bemât shɔt. Ba rɔda yɛt a bemat mwa 
de ba sé e bavwêl bak Rwa Ta Wo Gwɔrɔt Ɛifaratɛs, vemo de ba sé bemât 
gyeng badu Dagwi mō shɔt. Basa hin a kawɛ mwat de a tɔk badu mo wɛt vɛ. 

26Ka sede mwat de a tik nà gyeng badu Dagwi mō, kɛ badu bavwêl segwɔm 

hom, ko be tabak hɛ dey-dey na cak e ji pyɛ́ yemo, be mɔrɔ hɛ, kɛ be row ɛ na 
a tɛ́ ɛ sam, kɛ be sey ɛ̀ kayɛ pyɛ de a vɔk, kɛ be tɛ̀ ɛ e ngyang ayi. 

Ɛzra a somo Dagwi 

27Ɛzra a ye, “Be somo Dagwi Darwey, Dagwi wo bedabeda mot! E yɛ de a tɛ̀ 

e yêy Da Vwel, na a simo a nɔ̂ng Gbɔng Duk Re Fongol wo Dagwi Darwey 
e Yɛrusalɛm nerey e yerê gwong gwomo. 

28A to tɛ̀ ma ga sɛ̀ nerat e bayîs Da Vwel na bemât badu mɛ tanga mwa bemât 

nuyel mɛ vemo de ba vɔk reto sizɔng. Ko Dagwi Darwey, Dagwi hom, a ga nɔng 
me yey ting, ko ma ga tɔk tɛ̀ bedanelɔ rùhup BeIsrayɛl pyak, be toyo vey 
e sevwêl Yuda tanga me.” 

Ɛzra 8 
Bemat de ba toyo yi e sesam 

1Hemo hɛ à ngyɛrɛ̂ bazâ bedanelɔ rùhup BeYuda de bá kana sè e de sesam 

e Babilɔn, ko yɛn a toyo na Ɛzra vey e Yɛrusalɛm e jeng de Artasɛrsɛs á sè Da 
vwel Pɛrsya: 

2-3Gɛrshɔm a sé dalɔ̂ ruhûp Pinehas Danyɛl a sé wo ruhûp Itamar Hatush 

Shɛkaniya a sé wo ruhûp Davit Zɛkarya a sé wo ruhûp Parɔsh, yɛ na bemat mɛ 
naga gwining na kuru batungun (150), ko ba jɛk baza mɛn arɔng 

4Ɛligɛhɔyɛnai Zerahiya a sé wo ruhûp Pahat-Mowap, yɛ na bemat mɛ naga 

beba viisis (200) 

5Shɛkaniya Yahaziyɛl a sé wo ruhûp Zatu, yɛ na bemat mɛ naga betat viisis 

(300) 

6Ɛbɛt Yɔnatan a sé wo ruhûp Adin, yɛ na bemat mɛ kuru batungun (50) 

7Yɛshaya Ataliya a sé wo ruhûp Ɛlam, yɛ na bemat mɛ kuru bataama (70) 

8Zɛbadya Mikayɛl a sé wo ruhûp Shefatiya, yɛ na bemat mɛ kuru rwit (80) 

9Obadya Yɛhiyɛl a sé wo ruhûp Yowap, yɛ na bemat mɛ naga beba kuru rining 

na vɛ rwit (218) 

10Shɛlɔmit Yɔsifiya a sé wo ruhûp Bani, yɛ na bemat mɛ naga gwining na kuru 

batyiimin (160) 

11Zɛkarya Bɛbai a sé wo ruhûp Bebai, yɛ na bemat mɛ kuru baba na vɛ rwit (28) 

12Yohanan Hakatan a sé wo ruhûp Azgat, yɛ na bemat mɛ naga gwining na 

kuru rining (110) 

13Ɛlifɛlɛt, na Yɛyiyɛl, tanga Shɛmaya ba sé vê ruhûp Adonikam, yɛn na bemat 

mɛn kuru batyiimin (60), ko yɛn a toyo e bama mɛn o 

14Utai na Zakur ba sé vê ruhûp Bigvai, yɛn na bemat mɛn kuru bataama (70) 

Ɛzra a sɛ̀ BeLevi yaga Gbɔng Duk Re Fongol 

15Ano kwong, ma tula bemat o mwa e kwɔn hining e hagât gbɔng gwông nshi 

de ne tele vɔk e pomô Ahava, ko wot a ye ngyɔk e hwomo pɔlɔ tat. Ma sɛ̀ bepiris 
e ji regyɛng bemat o, ko vit a BeLevi. 

16Ma hwo tomo be yila a me bemât nuyel vemo shabetat, yɛn à Ɛliyɛzɛr, na 

Ariyɛl, na Shɛmaya, na Ɛlnatan, na Yarip, na Ɛlnatan, na Natan, Zɛkarya na 
Mɛshulam tanga bemât misâng badu beba, yɛn à Yɔyarip na Ɛlnatan. 

17Ma tomo hɛn na Ido, mwât nuyêl bemat de ba sangal e Kasifiya. Ma tɛ̀ ɛn, be 

rangal hɛ, yɛ na besâ fwom mɛ, bemât fwôm Gbɔng Duk Re Fongol. Ma yang 
ɛn yɛn a tomo a wot bemat de bê ra a Dagwi fwom e ji Gbɔng Duk o. 

18Yi na sɛlɛ̂ Dagwi, yɛn a tomo a wot na Shɛrɛbiya, mwât tɔ̂k pyɛ́. A sé yi e ruhûp 

Mali de a sé yerê Levi Yakɔp, yɛ tanga nèy mɛ na begwa mɛ kuru na vɛ rwit 
(18). 

19Ano arɔng, yɛn a tomo na Hashabiya na Yɛshaya vê ruhûp Mɛrari, yɛn na 

cáng mɛn kuru baba (20). 

20Yɛn a to vɔk ɛ bemât fwôm Gbɔng Duk Re Fongol naga beba na kuru baba 

(220). Ba jɛk baza mɛn mwa arɔng. Gbɔng Gwɔ̀m Davit na bemât nuyêl fwom 
mɛ bá kana tɛ̀ beda mɛn be sɛlɛ BeLevi. 

Ɛzra na bemat o ba tik rê pyɛ́ na be ra won 

21E hwomo e hagât gbɔng gwông nshi gwô Ahava, ma nɔng nu na wot mwa 

wot tik rê pyɛ́, na wot dyɛng bato mot e nuyêl Dagwi mot, yaga na wot ra won 
na yɛ, na a kyè e nuyel mot e ji kwɛngɛl o, na a dul ot mwa na nèy mot na pyɛ́ 
mot arɔng. 

22A yâng sè a me rekyen, na me rangâl Da Vwel, na a nɔng ot regyɛng bemât 

comô bedwa, na be gyeng ot yi e vê repugu mot e jeng kwɛngɛl o. Yaga wot a 
ga kana ha a yɛ wɔgɔ, Dagwi mot e gyep kawɛ mwat de e tɛ̀ gap mɛ e ra yɛ, ko 
shom mɛ ye hwo e ra kawɛ mwat de e doyo a yɛ ma, ko e tabak hɛ arɔng. 

23Yaga ano, wot a tik rê pyɛ́, ko wot a ra won yaga na Dagwi mot a gyeng ot 

e begwong, ko a wok won mot o. 

Nenɔrɔ yaga Gbɔng Duk Re Fongol 

24E bama mo, ma kasa bemat kuru na vɛ beba yi e ji vê nuyêl bepiris, mwa na 

Shɛrɛbiya na Hashabiya tanga besâ fwom mɛn behak kuru. 

25E bayis mɛn, ma hwo masa nedirîk dyam pyɛng na dyam shinang tanga pyɛ̂ 

fwôm lɔ, yemo de Da Vwel, na bemât badu mɛ, na begbɔng bemât fwom mɛ 
tanga BeIsrayɛl ba ga kana nɔng me, yaga na be ra mɛ fwom e Gbɔng Duk Re 
Fongol. 

26Ko ma nɔng ɛn yɛ: Dyam pyɛng ya sé tɔ̂n kuru baba na vɛ beba (22), pyɛ̂ fwôm 

lɔ naga (100) yê dyam pyɛng de ya sé kilo kuru bataama (70), dyam shinang ya 
sé tɔ̂n betat na rebit o, 

27neshǐ dyam shinang kuru baba (20) de na sé kilo rwit, neshǐ pama nerat sizɔng 

neba de dyâm nɛ ya sé tyɛng na yê ne dyam shinang. 

28Ma hwo yang ɛn, “Sede remo de ba tik in jaram yaga Dagwi Darwey, ano 

arɔng, ba tik pyɛ̂ fwôm lɔ jaram. Ko dyam pyɛng na dyam shinang yemo ya sé 
nɔrɔ̂ yey pyɛng de ba nɔ̂ng Dagwî bedabeda min. 

29Gyeng in yɛ naka, na yin wɔ̀ wul mɛ Gbɔng Duk Re Fongol e Yɛrusalɛm tyang. 

Sede yin a wɔ̀ wul, ko yin wɔ́ na yɛ e duk hagât wo Gbɔng Duk o. E hwomo yin 
to masa nedirîk yɛ e bayîs bemât nuyêl bepiris, na vê BeLevi tanga vê BeIsrayɛl 
na yin de nára yɛ e vɔ mɛn.” 

30Ano kwong, bepiris na BeLevi mo ba jut nedirîk vɔ̂k dyam pyɛng na dyam 

shinang tanga pyɛ̂ fwôm lɔ mo mwa yɛ, na be kyè mɛ vɔk e Gbɔng Duk Re 
Fongôl Dagwi mot e Yɛrusalɛm. 

Ba wul Yɛrusalɛm 

31A sè e tuk hê kuru na hɛ ba hê pwɛl gwô mɛsɛng de wot a hala gbɔng gwông 

nshi gwô Ahava, na wot kyè vɔk e Yɛrusalɛm. Dagwi mot a sè tanga wot, a gyep 
ot yi e vê repugu de bê ba hwo e ra wot gobok na jugu e ji kwɛngɛl mot o. 

32Jeng de wot a wul Yɛrusalɛm, ko wot a pɔnglɔ pɔlɔ tat. 

33E tuk hê naas kwong, wot a wɔ́ e Gbɔng Duk Re Fongôl Dagwi mot. Wot a 

masa nedirîk dyam pyɛng na dyam shinang, na pyɛ̂ fwôm lɔ mo, ko wot a nára 
yɛ e vwɔ̂ Mɛrɛmɔt Uriya, piris. Yɛ á sè tanga Ɛlɛyazar Pinehas na BeLevi beba, 
yɛn a Yɔzabat Yɛshuwa na Nɔwadya Binuwi. 

34Ba basa nepyak pyɛ́ mo mwa, ba masa nedirik o, ko ba raa be jɛkɛs yɛ e ji 

bwok-basa. 

35E bama mo, mwa bemat de ba ga toyo yi e de sesam ba hwo vɛ̀sɛ na nɔrɔ̂ 

yas de bê rangas a Dagwi wo Israyɛl. Yɛn a nára nenɔrɔ yas burang ne bemus 
kuru na vɛ beba (12) yaga BeIsrayɛl mwa, na beturuk kuru shabatat na vɛ 
betyiimin (96) tanga byôt tyīmit kuru bataama na yɛ tyaama (77). Yɛn a to nára 
begam kuru na vɛ beba yaga nenɔrɔ̂ fûng banɛn. Yas yemo mwa ba nára yɛ 
nɔrɔ̂ rangas vɔk na Dagwi Darwey. 

36Ko yɛn a jut bwok-rwang gwomo de Da Vwel a ga nɔng ɛn, ko ba wɔ nɔ̂ng 

begelê Da Vwel o tanga begwɔmna vê bàk vwel Rwa Ta Wo Gwɔrɔt Ɛifaratɛs 
wɛ. Yɛn kwong ba sɛlɛ BeIsrayɛl, ko ba sɛlɛ na fwôm Gbɔng Duk Re Fongol 
arɔng. 

Ɛzra 9 
Ɛzra a wok rehâ weneng na behâ yére dyuk 

1Bama de ba ga yɛnɛ râ pyɛ́ yemo mwa, behak e ji bemât nuyêl BeIsrayɛl ba 

vey, ko ba ha a me wɔgɔ, bemat o, na bepiris tanga BeLevi, ba ga gas ɛn yi 
e bwâng bemat de ba sé sangal e vwel o wɛt. Yɛn a sé raa negwɔn neves 
sizɔng ne BeKanaan, na BeHiti, na BePɛrizi, na BeYebus, na BeAmɔn, na 
BeMowap, na BeMisra tanga BeAmɔr arɔng. 

2Berâs BeYuda ba ragas weneng na behâ yére mo, yi ano bemât Dagwi vê jɛrɛ 

ba ga suk ɛn na bemât yére dyuk. Ko a sé e bemât nuyel tanga bemât nuyêl 
fwom de ba dal mɛ na râ renɛn o. 

3Ras de ma wok ano, ma hama berugu hom, ma luyu setôt rato hom na sê 

negyɛk hom, ko ma sangal e vwel, a yang me dɛ̄ɛm. 

4Ma saa e hwomo dɛ̄ɛm, sɛ̌ jeng de be nára nɔrɔ̂ nahywegelek. Ko bemat ba 

hwo tula hɛn e ra me, yɛn vemo de ba tɛ̀ bengyip yaga pyɛ de Dagwi wo Israyɛl 
a ga kana ha e ra banɛn de bemat de ba ga toyo yi e de sesam ba ragas. 

5Sede jeng narâ nɔrɔ he nahywegelek ya pom, ma sogo yi e kwɔn de má gà sè 

sangal ɛ e de lashê yey. Ma sè rɔngɔl na cɛ̂k rugu e bek hom, ko ma hwo ye 
guduruk na me ra won, ma nára vɔ hom e gwi vɔk na Dagwi Darwey, Dagwi 
hom. 

6Ma ye, “À Dagwi hom, a sé a me rekyen sizɔng, na me yâng rato hom ganga 

e rak o vey na hwo. Banɛn mot ba sé pyak, ba ga ye ship à hot, ba ras sede bê 
wɔ̀ wul lagwi. 

7Yimo yi e jeng bedabeda mot vey e remo, wot bemat mō wot a sê bûm ragas 

a hwo banɛn sizɔng. A sé yaga banɛn mot o de wot, na begwɔ̀m mot na bepiris 
mot ba gabsa e vɔ begwɔ̀m yére dyuk. Ba mɔbɔs hot, ba hashe pyɛ́ mot, ko ba 
to hashe hot, ba kyè mɛ sede bemât ngyang, ko wot a vo rekyen vit à yere mo. 
Ba teshe na wot ano yimo yi e raane pere vey e jeng yemo. 

8Ko di, à Dagwi Darwey, Dagwi mot, hwà ga dura a wot nerat mō kejeng tyɔng, 

hwà ga tɛ̀ behak mot be hywit ɛn yi e de sesam, na wot ba sangal e ji netyang 
e kwɔn mō hê jɛrɛ hemo. E gwong gwomo, hwà ga tɛ̀ bayis mot be sè wɛng-
wɛng, hwà ga to turu hot arɔng e ji sesam mot. 

9Ey, à Dagwi hom, wot á kana sè besam, ko hwà tik ot e ji sɛ wɛt. Hwà tɛ̀, wot 

sɛ̀ nerat e bayîs Beda vwel Pɛrsya, ko yɛn a simo a wot, wot re nuyel na sangal 
e ngamo, na wot to lɔk Gbɔng Duk Re Fongol mō womo de wa ga kana gabsa, 
wo tɛ́ ɛ barin. Hwà ga tik ot, na wot to sɛ̀ sangâl netyang e ngamo e vwêl Yuda 
na e Yɛrusalɛm arɔng. 

10“A remo, à Dagwi mot, wot ê ye ala e ra pyɛ́ yemo mwa de ya ga té arɛt? Wot 

a ga to kyɛ́ ot nà gyeng badu 

11de hwà nɔng ot yi na bemat mō, bezarap de be yís na ha yi na hwo. Yɛn á 

kana ha a wot wɔgɔ, vwel de wot a rɔda wɔ̀ re hɛ ha sé ligis, yaga bemat de bá 
sè sangal e ji hɛ ba ga pɔrɔk kawɛ bàk hɛ na neves ding-ding yi na tomong mɛn 
de ba sé kyèlem. 

12Yɛn a to ha a wot wɔgɔ, ka sede wot e simo wot wok netâ vwel o, na wot ba 

tik a yére mot hɛ gbak-gbak, ko wot sang wuna hot e weneng na yɛn, kɛ wot 
sɛlɛ hɛn e gwong hwak de gwô tɛ̀ ɛn be sangal shɛrɛk, na be sɛ̀ nedanerey wɛt. 

13À Dagwi mot, a sé yaga tomong mot ves o na gbɔng banɛn mot de rezot remo 

ra hwo e ra wot. Ko mwa ano, hwà ga ka tabak hot na tabak de ha vey nevês 
pyɛ́ de wot a ga ra mo wɛt, ko hwà ga to tik ot wot bwang o gwomo, na wot nàra 
beken. 

14Yi e rɛ̌ kwong de wot ê to kyɛ́ ot nà to gyeng badu mō, na wot hwo ragas 

weneng na bemat beves vane arɛt? Ka sede wot a to ra ano, shom mō yê tē 
puu e ra wot, ko hwô wey na wot hywiri, hwô tik hwak e ji mot a hywit ɛ wɛt. 

15À Dagwi Darwey, Dagwi wo Israyɛl, hwó ra pyɛ de ya sé cik, ko mwa ano, 

hwà ga tik bwang mot, na wot nàra beken. Wot a sé e nuyel mō na buru mot, 
ko wot a vɔk gwong hwak de wot ê dal wɛt.” 

Ɛzra 10 
Ba gas wenêng BeIsrayɛl na yére dyuk 

1Sede Ɛzra a ye guduruk e de won e nuyel Gbɔng Duk Re Fongol, a sè tosho, 

ko e raa e kulsa banɛn de ba ga ra, ko gbɔng regyɛng BeIsrayɛl de ra wuna 
beras, na beha na nèy ra vey gwɔrɔ hɛ. Bemat o ba sè tosho ding-ding arɔng. 

2Ko Shɛkaniya Yɛhiyɛl wo ruhûp Ɛlam a hwo yâng Ɛzra, “Wot a ga gas cáng na 

Dagwi yi na râ wenêng behâ yére dyuk, ko mwa ano, Dagwi a ga pat ɛ yey mɛ 
e ra BeIsrayɛl wɛt. 

3Yaga ano, wot a rɔda wuna hot na sira na Dagwi wɔgɔ, wot ê tɛ̀ beha mo na 

nèy mɛn e gwong. Wot a rɔda raa redu de hwo tanga mwa vemo de be nɔ̂ng 
hâ Dagwi nerey yin a vo a wot. Wot ê ra pyɛ de badu Dagwi ba dura a wot. 

4Sogo, a sé e hwo de hwà vɔk nedirîk pyɛ́ yemo e ragey mō. Ko di, wot ê dyɛng 

ɛ̀ ma e hwo, yaga ano, tɛ̀ yey ting, na hwo ra pyɛ de ya sé naka.” 

5Ano kwong, Ɛzra a sogo, a tɛ̀ bemât nuyêl bepiris, na vê BeLevi tanga vê 

bwang BeIsrayɛl be sira, na be ra pyɛ de Shɛkaniya a vo redu e ra yɛ, ko yɛn a 
sisa hɛn o. 

6E bama mo, a hàla nuyêl Gbɔng Duk o, a kyè vɔk e duk Yɛhɔhanan Ɛliyaship, 

ko jeng de á sè e hwomo, a ka re, kɛ a sɔ pyɛ cak wɛt yaga lashê yey e ra 
begwong de bemat de ba toyo yi e de sesam ba ga gas cáng na Dagwi. 

7-8Bemât nuyêl BeIsrayɛl ba tomo na ha, na be mok hɛ e Yɛrusalɛm na e neyɛnɛ̂ 

vwêl Yuda wɔgɔ, mwa bemat de ba ga vɛ hɛn yi e sesam be ba man 
e Yɛrusalɛm. Ka sede mwat hwak a vey e ji nepɔlɔ netat nemo wɛt, ba rɔda sey 
ɛ pyɛ́ mɛ mwa, ko be pat ɛ yi e ji regyeng bemat de ba ga toyo yi e de sesam. 

9E ji nepɔlɔ netat o, e tuk hê kuru baba hê pwɛl gwô shanetat, mwa bemat de 

ba sangal e yɛnɛ̂ bavwêl Yuda na Bɛnyamin ba vey e Yɛrusalɛm. Ba wɔ̀ tula 
hɛn e majêy Gbɔng Duk Re Fongol. Yɛn a sè vow yaga nedirîk ha de ha sé 
e bato mɛn ko yaga rwak wa sè rop ding-ding arɔng. 

10Ɛzra, piris, a sogo e tumal, ko a hwo ha na bemat o, a yang ɛn, “Yin a ga gas 

cáng na Dagwi yi na vôs behâ yére dyuk, ko yin a ga gwɛ̌ e ra burû BeIsrayɛl. 

11Di in, kulsa hin banɛn min a remo na Dagwi Darwey, Dagwi wo bedabeda 

min, na yin ra pyɛ de yɛ e simo. Kang in yi na yére dyuk de ya sé sangal 
e sevwel mot, na yin ro beha min vê yére dyuk o arɔng!” 

12Bemat o mwa ba ha na gbɔng fwɔ, ba toyo a yɛ, ba ye, “Ey, wot ê ra pyɛ de 

hwà ha.” 

13Ko yɛn a to gwɛ̌ hanat ba ye, “Regyɛng bemat o ra sé rerey o ding-ding, ko a 

sé nabolos a remo. Wot ê tɔk tumal e ngamo e jey ano wɛt. Bê tɔk yɛnɛ pyɛ́ 
yemo mwa e ji pɔlɔ hining kɛ ba wɛt, yaga pyak e ji mot wot a vɔk vwɔ e ji banɛn 
vemo. 

14Tik na bemât nuyel mot be sangal e ngamo e Yɛrusalɛm, na be jut nedirîk 

yông pyɛ́ yemo. Ko be tɛ̀ a kawɛ e ji mot de a vɔk hwâ yere dyuk jeng de ê vey, 
yɛ na bemakuk na bemât shɔt repomo mɛ, na be yong pyɛ de ya jam. Yi ano, 
gbɔng shôm Dagwi e ra pyɛ de ya ga té yê ye rɔ̀s.” 

15Bemat o mwa ba ye ey à begwong de ba ha mo, sɛ̌ Yɔnatan Asahɛl na 

Yazeya Tikva zɔng. Ko Mɛshulam na Shabetai, WoLevi, ba dyɛng ɛ̀ ma e yɛn. 

16Bemat mwa de ba toyo yi e de sesam ba sey gwong de ba yong o. Ɛzra, piris, 

a yila bazâ bedanelɔ rùhup behak de a kasa. E tuk hê mɛsɛng hê pwɛl gwô 
kuru, yɛn a hwo fwôm ngyɛgɛ̂t pyɛ́ de ya té na kawɛ mwat. 

17Ko e ji pɛl tat yɛn a ngyɛgɛt hâ kawɛ rwas de a vo hwâ yere dyuk. 

Bazâ bemât de ba ra wenêng behâ yére dyuk 

18Ngyɛrɛ̂ bazâ bemat de ba vos behâ yére dyuk a hemo: 

Bepiris e ruhup mɛn a vemo: E ruhûp Yɛshuwa Yɔzadak tanga begwa mɛ 
bemat o à Maaseya, na Ɛliyɛzɛr, na Yarip tanga Gedaliya. 

19Yɛn a sira na be tɛ̀ beha mo e gwong, ko yɛn a nɔng tùruk na be nára nɔrɔ̂ wɛ 

yaga talâ banɛn mɛn. 

20Hanani na Zɛbadya yi e ruhûp Imer. 

21Maaseya, na Eliya, na Shɛmaya, na Yɛhiyɛl tanga Uziya yi e ruhûp Harim. 

22Ɛliyɔyɛnai, na Maaseya, na Ishmayɛl, na Nɛtanɛl, na Yɔzabat tanga Ɛlasa yi 

e ruhûp Pash-hur. 

23 BeLevi: à Yɔzabat, na Shimei, na Kɛlaya de ba to tang ɛ a Kɛlita, na Pɛtahiya, 

na Yuda tanga Ɛliyɛzɛr. 

24 Bemât lwɛlɛ: yɛ à Ɛliyaship zɔng. 

Bemât gyeng ri Gbɔng Duk Re Fongol: à Shalum, na Tɛlɛm tanga Uri. 

25 Bwang BeIsrayɛl: Ramiya, na Iziya, na Malkiya, na Miyamin, na Ɛlɛyazar, na 

Malkiya tanga Bɛnaya yi e ruhûp Parɔsh. 

26Mataniya, na Zɛkarya, na Yɛhiyɛl, na Abdi, na Yɛrɛmɔt tanga Eliya yi e ruhûp 

Ɛlam. 

27Ɛliyɔyɛnai, na Ɛliyaship, na Mataniya, na Yɛrɛmɔt, na Zabat tanga Aziza yi 

e ruhûp Zatu. 

28Yɛhɔhanan, na Hananiya, na Zabai tanga Atlai yi e ruhûp Bebai. 

29Mɛshulam, na Maluk, na Adaya, na Yashup, na Shɛyal tanga Yɛrɛmɔt yi 

e ruhûp Bani. 

30Adna, na Kɛlal, na Bɛnaya, na Maaseya, na Mataniya, na Bɛzalɛl, na Binuwi 

tanga Manase yi e ruhûp Pahat-Mowap. 

31-32Ɛliyɛzɛr, na Ishiya, na Malkiya, na Shɛmaya, na Simɛyɔn, na Bɛnyamin, na 

Maluk tanga Shemariya yi e ruhûp Harim. 

33Matɛnai, na Matata, na Zabat, na Ɛlifɛlɛt, na Yɛrɛmai, na Manase tanga 

Shimei yi e ruhûp Hashum. 

34-37Maadai, na Amram, na Uyɛl, na Bɛnaya, na Bɛdɛya, na Kɛluhi, na Vaniya, 

na Mɛrɛmɔt, na Ɛliyaship, na Mataniya, na Matɛnai tanga Yaasu yi e ruhûp 
Bani. 

38-42Shimei, na Shɛlɛmiya, na Natan, na Adaya, na Maknadebai, na Shashai, 

na Sharai, na Azarɛl, na Shɛlɛmiya, na Shemariya, na Shalum, na Amariya 
tanga Yɔsɛf yi e ruhûp Binuwi. 

43Yɛyɛl, na Matitiya, na Zabat, na Zɛbina, na Yadai, na Yɔwɛl tanga Bɛnaya yi 

e ruhûp Nebo. 

44Mwa bemat vemo mo ba vɔk behâ yére dyuk. Yɛn a gas weneng na yɛn, ko 

ba tɛ̀ ɛn na nèy mɛn e gwong. 

Nɛhɛmiya 
Nɛhɛmiya 1 

Won Nɛhɛmiya yaga Yɛrusalɛm 

1Neha e ra pyɛ́ de Nɛhɛmiya Hakaliya a ra a nemo: A sè e ji pwɛ̂l Kislef, e ji 

shey hê kuru baba de Artasɛrsɛs á sè Da vwel Pɛrsya, de me Nɛhɛmiya ma sè 
e lɔ Da Vwel o e ji gbɔng repomô Shushan. 

2Hanani, hwak e ji begwa hom á vey yi e sevwêl Yuda, yɛ tanga bemat o behak. 

Ma hwo rangal hɛn rehâ gbɔng repomô Yɛrusalɛm tanga rê bemat mot BeYuda 
de ba ga to ɛn yi e de sesam. 

3Yɛn a yang me, bemat vemo de ba dal e de sesam, ko ba ga toyo vey e sevwêl 

Yuda ba sé e ji gbɔng reyɔm, ko yére dyuk de ya gwɔrɔ hɛn yé byɛs ɛn arɔng. 
Yɛn a to ha a me wɔgɔ, jwâ-pomô Yɛrusalɛm wa rɔngɔl e gabsa, ko ba ga ka to 
yong ri rùhup pomo mo wɛt yimo de kya há kana re vɛ. 

4Bama de ma wok pyɛ́ yemo mwa, ma vɛ̌ sangal, ko ma hwo tosho. Ma ra sesin 

nepɔlɔ pyak sana re pyɛ́, ko ma ra a Dagwi won ma ye, 

5“À Dagwi Darwey, Dagwi wo lagwi! Hwà sé Dagwi wo nerey, wot e wok 

bengyip mō. Hwó gyeng wuna-na-sira mō na yey mō mwa na vemo de ba tɛ̀ 
yey na hwo, ko be gyeng badu mō. 

6À Dagwi Darwey, bɛrɛng me, wet betong mō na hwo wok won de me ra nagwi 

na nabwalak yaga bemat mō BeIsrayɛl. Ma sé kulu banɛn de wot BeIsrayɛl wot 
a ga ra. Me na bedabeda hom wot a ga ra banɛn arɔng. 

7Wot a ga ra pyɛ́ de ya sé a hwo vyes, ko wot a ga ra yemo de hwà nɔng ot nu 

e ra yɛ wɛt. Wot a ga gyeng Badu de hwà nɔng ot yi na Mose, mwat mō wɛt. 

8Ko bare na pyɛ de hwà kana ha a Mose wɔgɔ, ka sede wot BeIsrayɛl wot a raa 

hwo na yey mot wɛt, ko hwà rɔda shara hot e ji yére detidetu. 

9Ko ka sede wot a toyo vey na hwo, na wot gyeng badu de hwà nɔng ot nu, 

mwa ano de hwà ga kana shara hot vɔk e neyɛnɛ̂ jey mwa, hwà rɔda tula hot, 
na hwo toyo na wot vɔk e kwɔn de hwà kana kasa, na be re a hwo ɛ fongol. 

10“Di wot a sé bemât fwom mō, wot a to sé bemat mō vemo de hwà ga viri hɛn 

na gbɔng reto na vwɔ̂ gap mō. 

11Áaa, à Darwey, wok won hom, tanga hê mwa bwang bemat mō, vemo de be 

simo be nɔng o nerey. Nɔng me wɛng yunung, ko hwo tɛ̀ Da Vwel a dura a me 
nerat me.” E jeng yane, má sè mwât nɔngɔ̂s Da Vwel nshî sɔ. 

Nɛhɛmiya 2 
Ba tomo Nɛhɛmiya vɔk e Yɛrusalɛm 

1Tuhak, e bamâ pɛl naas, gwɛ a pwɛl Nisan jeng de Da Vwel Artasɛrsɛs á sè re 

pyɛ́, ko ma wɔ̀ nɔng ɛ nshî anap. Ma sè lashe yey, ko a ga sang di bayis hom 
ba lashe hɛn ano wɛt. 

2Yaga ano, a rangal me, a ye, “Yaga sɛ́ de bayis mō ba lashe hɛn ano ɛ? Hwó 

rō o arɛt? Wey, ê sè e pyɛ cak de ya lashe a hwo yey.” Ras de a hanat ano, 
nemi na gaba a me e yey. 

3Ko ma toyo a yɛ ma ye, “Nekên Da Vwel ne nàra gbak-gbak! Di, bayis hom bê 

lashe hɛn yaga gbɔng repomo de ba lɛsɛ ɛ bedabeda hom ha ga tɛ́ ɛ barin, ko 
kya ha ga re ri rùhup rɛ.” 

4Ano kwong, Da Vwel a rangal me, a ye, “Ko sɛ̌ e sɛ́ de hwó simo ɛ?” Ma pe ra 

a Dagwi wo lagwi won e yey hom, 

5ko ma yâng Da Vwel o, “Ka sede yey mō ya pɛngɛ na me, na hwo simo wok 

won hom, ko tik na me kyè vɔk e sevwêl Yuda, vɔk e gbɔng repomo de ba lɛsɛ 
ɛ bedabeda hom, yaga na me to wɔ̀ lɔk rɛ.” 

6Ko Da Vwel, na derwey mɛ e sangal e vwara mɛ, a rangal me nepyak jeng de 

mê jut na jeng de mê ba toyo, ma ha a yɛ. Ko a simo won hom. 

7E bama mo, ma rangal hɛ, ka sede a simo ko a nɔng me bebok-berang vɔk na 

begwɔmna vê Bak Vwêl Tā Na Gwɔrɔt Ɛifaratɛs, be nɔng ɛn nu na be tik me, 
me kwey tyang vɔk e sevwêl Yuda. 

8Ma to rangal bwok-rwang vɔk na Asaf, mwât bɛrɛng bahwôt cɔ́gɔt Da Vwel be 

nɔng ɛ nu na a nɔng me cɔ́gɔt yaga yông rùhup kwɔn bemât gyêng Gbɔng Duk 
Re Fongol, na yê jwâ-pomo, tanga yê lɔ de mê sangal ɛ. Da Vwel o a nɔng me 
mwa pyɛ́ de ma rangal, yaga Dagwi á sè tanga me. 

9Da Vwel a tomo bemât nuyêl como tanga bemât comô bedwa na be gyep me, 

ko ma kaba gwong vɔk e Bak Bavwêl Tā Na Gwɔrɔt Ɛifaratɛs. Ma pe nɔngɔ̂s 
begwɔmna mo bebok-berang Da Vwel o. 

10Ko Sanbalat wo Bet-Hɔrɔn, na Tobiya, mwât nuyêl wo Bak Vwêl Amɔn, ba 

wok, mwat hwak a ga vey na a ba ra fwom de gwô vey a BeIsrayɛl na sangâl 
netyang. Ko pyɛ mo ya bɔrɔk a yɛn yey reza wɛt. 

Nɛhɛmiya a wɔ̀ bɛrɛng nezɛɛ̀t jwâ-pomo 

11Jeng de ma pom e Yɛrusalɛm, ma ra nepɔlɔ netat, 

12ma ka ha a mwat hwak pyɛ de Dagwi a tɛ̀ e yey hom na me ra yaga 

repomo mo wɛt. Ko nakabadem, ma sogo, ma nusu vɔk e majey, ma vɔk ɛ 
bemât fwom hom tyɔng. Wot a vɔk bedwa wɛt, sɛ̌ madung de ma laga zɔng. 

13Turuk há sè rɔngɔl ɛ̀ kyɔ́n jeng de ma nu me yi e repomo e Ruhup Nɛk de gwa 

sé e rwa tā, ko ma kyè vɔk e rwa batin. Ma kwey Jɔt Nshî Gwalwel, ma pere 
vɔk e Ruhup Gwɔt Fongol. Jeng de ma sé kyè, ma raa me bɛrɛng yɛɛlɛl jwâ-
pomo mo de wa ga gabsa, tanga ri rùhup o de kya ha ga re. 

14E bama mo, ma toyo, ko ma to raa bak bato wɔ̀ sɛ̀ Ruhup Jɔt Nshi tanga 

Didêng Gwɔ̀m. Ko madung de ma laga wa tɔk sɛ̀ gwông kwey wɛt, yaga 
gwofongôl jwâ-pomo de wa gabsa gwa bang gwɛ̄. 

15Yaga ano, ma kwey vɔk e nɛk Rɔt Kidrɔn, ma raa nɛk o, me raa me bɛrɛng 

jwâ-pomo mo. E bama mo, ma to toyo e gwong de má gà kana raa, ko ma wɔ̀ 
yel e ji repomo e Ruhup Nɛk. 

16-17Vit a hwak e ji bemât nuyêl tom repomo mo de á tɔk kwɔn de ma yi ɛ, kɛ 

pyɛ de má ga ra. Yaga pere vey e jeng o, ma ga kana ha a hwak e ji bemat 
hom BeYuda pyɛ cak wɛt. Ko a remo, ma hwo ha a bepiris, na bemât nuyêl 
repomo, na bemât nuyêl tom, na mwa bemat de ba rɔda ba vɔk nedirik fwom o. 
Ma yang ɛn, “Di in yerê reyɔm de wot a sé e ji mo. Yɛrusalɛm wa ga tɛ́ ɛ barin, 
ko kya ha ga re ri rùhup o! Tik na wot sogo na wot to lɔk jwâ-pomo mo, na 
bemat be re nuyel na byɛs ot wɛt!” 

18Ko ma ha a yɛn gwong de Dagwi á sè tanga me, na a sɛlɛ me, tanga ha de 

Da Vwel á ha a me. Bemat o ba toyo a me, ba ye, “Tik na wot sogo wot pɛrɛ 
lɔk o!” Ko yɛn a sɛ̀ gap râ fwom rwat gwomo mo. 

19Sede Sanbalat, na Tobiya tanga Gɛshɛm WoArap ba wok pyɛ de wot a sé 

yong ot na wot ra, yɛn a shɛgɛsh hot, ko ba ye, “E sɛ́ de yin e bare, yin a sé 
ra arɛt? Yin a sé kyè wɔ̀ ra a Da Vwel sogô nehywɛ arɛt?” 

20Ma toyo a yɛn, ma ye, “Dagwi wo lagwi a rɔda nɔng ot wɛng. Wot a sé bemat 

mɛ, ko wot a rɔda to pɛrɛ fwôm lɔ̂k repomo mo. Ko di yin kē, yin a vɔk nap 
e Yɛrusalɛm wɛt, ko yin a vɔk reto e ra repomo mo arɔng wɛt.” 

Nɛhɛmiya 3 
Ba to pɛrɛ lɔ̂k jwâ-pomô Yɛrusalɛm 

1Gwong a gwomo de ba to lɔk jwâ-pomo Yɛrusalɛm: Ɛliyaship, darwêy bepiris 

tanga besâ fwom mɛ ba to lɔk Ruhup Tyīmit. Yɛn a tik gwɛ jaram yaga Dagwi, 
ko yɛn a to tɛ̀sɛ ri ruhup o mwa gyat. Yɛn a tik jwâ-pomo mo yi e hwomo pere 
vɔk e Tyɔ̌n Naga tanga ye Hananɛl jaram yaga Dagwi. 

2Bemât Yeriko ba lɔk regap de re raa. Zakur Imri a lɔk regap de re raa mɛn o. 

3Belɔ Hasena ba lɔk Ruhup Betɔk. Yɛn a tɛ̀sɛ sesêk ri mo mwa na ri ruhup o, 

ko ba tɛ́s ɛ begbɔng bekpɛk tanga bewɔ́rɔ dyam vê manâs ri rùhup o. 

4Mɛrɛmɔt Uriya Hakɔs a lɔk regap de ra raa. Mɛshulam Bɛrɛkya Mɛshɛzabɛl a 

lɔk regap de ra to raa. Zadɔk Baana a lɔk regap de ra to raa arɔng. 

5Bemât Tekowa ba lɔk regap de ra raa, ko begbɔng bemât repomo mo ba kyɛ́ 

ɛn nà ra fwom de bemât bɛrɛng fwom ba nɔng ɛn. 

6Yɔyada Paseya na Mɛshulam Bɛsɔdɛya ba lɔk Ruhûp Yɛshana. Yɛn a tɛ̀sɛ 

sesêk ri mo mwa na ri ruhup o, ko ba tɛ́s ɛ begbɔng bekpɛk tanga bewɔ́rɔ dyam 
vê manâs ri rùhup o. 

7Melatiya wo Gibɛyɔn, na Yadɔn wo Mɛrɔnɔt tanga BeGibɛyɔn na bemât Mizpa 

ba lɔk regap de ra raa, pere wɔ e lɔ gwɔmna wo Bak Vwêl Tā Na Gwɔrɔt 
Ɛifaratɛs. 

8Uziyɛl Harhaya, zu dyam shinang, a lɔk regap de ra raa. Hananiya, mwât yông 

něy nesang hyɔɔlɔl, a lɔk regap de ra to raa. Yɛn a yong Yɛrusalɛm pere vɔk 
e Jwâ-pomo Twes. 

9Refaya Hur, dagwɔm rebit repomô Yɛrusalɛm a lɔk regap de ra raa rere mo. 

10Yɛdaya Harumaf a lɔk regap de ra raa, remo de ra sé e nuyel lɔ mɛ. Hatush 

Hashabneya arɔng a lɔk regap de ra raa. 

11Malkiya Harim na Hashup Pahat Mowap ba lɔk regap de ra raa mwa na Tyɔ̌n 

Bapik. 

12Shalum Halohesh, dagwɔm rebit repomô Yɛrusalɛm o ret a lɔk regap de ra 

raa. Behwóng mɛ ba sɛlɛ hɛ e de fwom o. 

13Hanun na bemât repomô Zanowa ba to lɔk Ruhup Nɛk. Yɛn a tɛ̀sɛ ri ruhup o, 

ba tɛ́s ɛ begbɔng bekpɛk tanga bewɔ́rɔ dyam vê manâs ri ruhup o. E bama mo, 
yɛn a re nuyel na yông jwâ-pomo, ko nelîs fwom o nà wul sede mita naga 
betungun (500) yi e hwomo pere vɔk e Ruhup Gwɔt Fongol. 

14Malkiya Rekap, dagwɔm Bet-Hakɛrɛm, a to lɔk Ruhup Gwɔt Fongol, a tɛ̀sɛ ri 

ruhup o, ko a tɛ́s ɛ begbɔng bekpɛk tanga bewɔ́rɔ dyam vê manâs ri ruhup o. 

15Shalum Kɔlhɔzɛ, dagwɔm Mizpa, a to lɔk Ruhup Jɔt Nshi. A sɔ̄rɔ gwɛ, a tɛ̀sɛ 

ri ruhup o, ko a tɛ́s ɛ begbɔng bekpɛk tanga bewɔ́rɔ dyam vê manâs ri ruhup o. 
E Didêng Shela a lɔk jwâ-pomo de wa sé bagat na bwî lɔ gbɔng gwɔ̀m, pere 
vɔk e nekwɔn bɔrɔs de na gyirik yi e Repomo Davit. 

16Nɛhɛmiya Azbuk, dagwɔm rebit repomô Bet-Zur, a lɔk regap de ra raa, pere 

vɔk e sak Davit, na dideng o tanga nelɔ bemât como. 

BeLevi de ba lɔk jwâ-pomo 

17BeLevi de ba lɔk bagâp jwâ-pomo de ba raa a vemo: Rehum Bani a lɔk regap 

de ra raa rane mo. Hashabiya, dagwɔm rebit repomô Keyila a lɔk regap de ra 
raa e tô bemât repomo mɛ. 

18Bavai Hɛnadat, gwɔ̀m rebit repomô Keyila mo ret a lɔk regap de ra to raa 

arɔng. 

19Ɛzɛr Yɛshuwa, dagwɔm Mizpa, a lɔk regap de ra raa, remo de ra sé e nuyêl 

nekwɔn turus vɔk e duk bâng pyɛ̂ como, pere vɔk e to-kwɔng jwâ-pomo. 

20Baruk Zabai a ye ngyɛ́k e de lɔ̂k regap de ra raa pere vɔk e ra rwi gùng lɔ 

Ɛliyaship, darwêy bepiris. 

21Mɛrɛmɔt Uriya Hakɔs a lɔk regap de ra raa arɔng, pere vɔk e yɛnɛ̂ lɔ 

Ɛliyaship o. 

Bepiris de ba lɔk jwâ-pomo 

22Bepiris de ba lɔk bagâp jwâ-pomo de ba raa vere ma vemo: Bepiris de ba 

gwɔrɔ Yɛrusalɛm na sangal ba lɔk regap de ra raa. 

23Bɛnyamin tanga Hashup ba lɔk regap de ra raa, e rɛ de ra sé e nuyêl lɔ mɛn. 

Azarya Maaseya Ananiya a lɔk regap de ra to raa, e rɛ de ra sé e hagât lɔ mɛ. 

24Binuwi Hɛnadat a lɔk regap de ra raa, a jut yi e lɔ Azarya vɔk e to-kwɔng jwâ-

pomo. 

25Palal Uzai a jut yi e regap de re bɛrɛng to-kwɔng o na yi e tyɔ̌n de ya nusu 

e majey yi e lɔ gbɔng gwɔ̀m hê rak o bagat na lalâ bemât bɛrɛng nekanang. 
Pedaya Parɔsh 

26tanga bemât fwôm Gbɔng Duk Re Fongol vemo de ba sangal e rahwol Ɔfɛl, 

ba lɔk regap de ra raa rane mo pere wɔ e rwa rak bagat na Ruhup Nshi tanga 
tyɔ̌n de ya nusu e jey. 

Bwang bemât lɔ̂k jwâ-pomo 

27Bemât Tekowa ba lɔk regap de ra raa, lɔk o mɛn he neba a hemo. Yɛn a jut 

yi e bak de wo bɛrɛng gbɔng tyɔ̌n de ya nusu e jey vɔk e jwâ-pomo de wa sé 
bagat na Ɔfɛl. 

28Regyɛng bepiris ba lɔk regap de ra raa, ba kyè mɛ vɔk e rwa rak yi e Ruhup 

Bedwa. Kawɛ e ji mɛn a lɔk bak o wo nuyêl lɔ mɛ. 

29Zadɔk Imer a lɔk regap de ra raa, e rɛ de ra sé e nuyêl lɔ mɛ. Shemaya 

Shɛkaniya, lwêk Ruhup Rak, a lɔk regap de ra raa arɔng. 

30Hananiya Shɛlɛmiya tanga Hanun, hwey hê netyiimin hê Zalaf, ba lɔk regap 

de ra raa. Lɔk o mɛn hê neba a hemo. Mɛshulam Bɛrɛkya a lɔk regap de ra raa, 
e rɛ de ra sé e nuyêl duk mɛ. 

31Malkiya, zu dyam shinang hwak, a lɔk regap de ra raa pere vɔk e lɔ de bemât 

fwôm Gbɔng Duk Re Fongol tanga bejik be sangsal ɛ. Lɔ mo hɛ de ha sé 
e nuyel Ruhup Tulâ Bemât Como. A re nuyel vɔk e duk rak o de wa sé e to-
kwɔng hê rwa bato wɔ̄ rak hê jwâ-pomo. 

32Bezu dyam shinang na bejik vɛ de ba lɔk regap rê yɛnɛ mo, remo de ra yi 

e duk wo to-kwɔng pere vɔk e Ruhup Tyīmit. 

Nɛhɛmiya 4 
Nɛhɛmiya a di wɛng e ra vê repugu 

1Jeng de Sanbalat a wok, wot BeYuda wot a ga to hwo lɔ̂k jwâ-pomo, a tē puu 

na shom, ko a hwo tabas a wot nengyas. 

2A ye e nuyêl besa mɛ na bemât comô Samariya, “E sɛ́ de berirî BeYuda vemo 

ba sé ra arɛt? Yɛn e simo to lɔk gbɔng repomo mo a? Yɛn e bare, bê tɔk tala 
fwom o tuk hining yi na nása nɔrɔ̂ yas vɔk na Dagwi a? Yɛn ê tɔk yong beta lɔ̂k 
duk yi e gwɔ̂t fongôl duk de kya ha ga re a?” 

3Tobiya de a sé e tumal e hagat mɛ a to gwɛ̌ hanat a ye, “Kɛ̀ɛ́, e yerê wɛ̌ jwâ-

pomo de yɛn ê kyɛm be lɔk ɛ? Kevu-hey zɔng wô tɔk gangas wɛ hywiri!” 

4Ko ma ra won, ma ye, “Áaa à Dagwi mot, wok de yɛn a sé byɛs ot! Tik na ha 

de yɛn e haras a wot he to ɛ e ra bato mɛn. Tik na be hashe kayɛ pyɛ de yɛn a 
vɔk e jugu, na be to hashe hɛn sede besam vɔk e bavwel baduk. 

5Hwo hala a yɛn neves de yɛn a ragas, kɛ hwo ye bam a banɛn mɛn wɛt, yaga 

yɛn a ga woros hot, wot de wot a sé lɔk jwâ-pomo.” 

6Mwa ano, wot a rimi hot na lɔ̂k jwâ-pomo mo, sɛ̌ mwa wɛ wa wul rebit nelis o 

vɔk e rak o, yaga bemat o ba vɔk cwey râ fwom o. 

7Sede Sanbalat, na Tobiya, na BeArap, na BeAmɔn tanga bemât Ashdot ba 

wok, wot a sé re nuyel na lɔ̂k jwâ-pomô Yɛrusalɛm, ko ba ga kyě bangas pyól 
de ya sé ɛ, yɛn a puu na shom tyɔng wɛt. 

8Yɛn a yong ɛ̀ mwa hɛn na be vey hwo Yɛrusalɛm na como, na a bin sè a 

bemat o kpɛɛ. 

9Ko wot a ra a Dagwi mot won, ko wot a tɛ̀ bemât bɛrɛng nekanang nagwi na 

naturuk na be dul ɛn. 

10BeYuda ba vɔk lwɛlɛ hwak de be ra gwɛ ngan: “E tang ot jwɛɛnɛn e de torôs 

fongol, Fongol de wot ê hashe mo gwa kat, E rɛ̌ de wot pyɛ mot wot ê tɔk lɔk 
jwâ-pomo mo ɛ?” 

11Ko bemât repugu mot ba bare, wot ê di ɛn wɛt, kɛ wot ê tɔk pyɛ de ya sé 

té wɛt, sɛ̌ jeng de yɛn a ga pom e ra wot funglang, na yɛn a hwo mɔbɔs hot na 
be tɛ̀ fwom o gwo tumal. 

12Ko e jeng e jeng BeYuda de ba sé sangal e tē mɛn be vɛ̀sɛ ha a wot begwong 

beves de yɛn a sé yong e ra wot. 

13Yaga ano, ma nɔ̂ng bemat mot bewal, na bebara, tanga begbang, ko ma tɛ̀sɛ 

hɛn e rùhup mɛn na be sangal e bamâ jwâ-pomo, e nekwɔn de ba rɔngɔl nà 
tala lɔk o. 

14Bama de ma bɛrɛng pyɛ́ mo mwa, ma yang bemât nuyêl repomo, na bemât 

nuyêl tom, tanga bwang bemat o, “Yin wok bengyip bemât repugu mot wɛt! 
Bare hin na Darwey, yɛ Dagwi wo nerey, ko a sé pyɛ bengyip. Ra in como na 
yin sey mɛ begwa min, na nèy min, na beha min, tanga nelɔ min mwa arɔng.” 

15Sede bemât repugu mot ba wok, wot a ga tɔk pyɛ de yɛn a sé yong na be ra, 

ko yɛn a pere wɔ̀ tɔk, Dagwi a ga dul begwong beves mɛn. Yi ano, mwa hot, 
wot a to ot vɔk e jwâ-pomo, ko kawɛ a re nuyel na fwom mɛ. 

16Yi e tuk hane vɔk e nuyel rebit bemat hom ba ra fwôm lɔk, ko rebit o ba bɛrɛng 

nekanang. Yɛn vê bɛɛ nekanang ba gyiri hɛn na yɔ̀m como, ko ba vɔkɔs ɛ 

bebara, na beruga tanga begbang. Bemât nuyel mot arɔng ba dyɛng ɛ ma e de 
sɛlɛ̂ bemat 

17de ba lɔk jwâ-pomo. Ano arɔng, bemât vɛ́sɛ na pyɛ̂ lɔk o ba ra fwom na vɔ 

vivining, ko ba vɔk pyɛ̂ como e vɔ mo vet, 

18ko kawɛ e ji bemât lɔk a rɔgɔs wal mɛ e rawit. Ko mwât pɛsɛl durum na a gwɔt 

mɛ bemat á sè tanga me. 

19Ma hwo yâng bemât nuyêl repomo, na bemât nuyêl tom tanga bwang bemat 

ngan: “Fwom o gwa sé rwey o, ko gwa shara hɛ sharatat; ko wot a kyě sé yikyik 
na bemot e ra jwâ-pomo mo. 

20Yaga ano, ka sede yin a wok durum, ko yin vey tula hin e kwɔn de mê se ɛ. 

Dagwi mot a rɔda tó como mo tanga wot!” 

21Yi ano, kahɛ gasi rebit mot be ra fwom e ra jwâ-pomo yi e rwa hwol tuk vɔk 

e nawiri, ko rebit mot o ret re sè bɛrɛng nekanang na bebara mɛn e vɔ. 

22E jeng yane, ma yâng bemât nuyêl fwom wɔgɔ, yɛn na bemât sɛlɛ mɛn be 

pɔlɔs e ji repomô Yɛrusalɛm, yaga na yɛn a bin sɛlɛ hot e de gyeng rɛ nabwalak, 
ko be de hwo ragas fwôm lɔk jeng de jey ya ga ye gbey. 

23Ma ka tɔ̀k hywɛrɛm me nabwalak na me dyɛng nevwa wɛt, kɛ hwak e ji begwa 

hom, kɛ bemât fwom hom, kɛ bemât bɛrɛng netyang hom. Mwa hot wot a tikis 
pyɛ̂ como mot e vwâ gwóng. 

Nɛhɛmiya 5 
Nɛhɛmiya a yong begwông seres ndi 

1A vane ano, pyak e ji bemat, beras mwa na beha, ba hwo tosho na begwa mɛn 

BeYuda. 

2Behak ba tē, “Wot na nèy mot wot a sé hyɔt, yaga ano, wot e simo pyɛ̂ yeneng 

na wot re, wot dalas mɛ.” 

3Behak ba tē, “A ga tɛ́ ɛ a wot gbing-gbing na wot nɔngɔs cāp mot, na hirî anap 

mot, tanga nelɔ mot e lek na wot sɛ̀ mɛ pyɛ̂ yeneng de yê dul ot nà re vyong.” 

4Behak gbak ba tē, “A ga tɛ́ ɛ a wot gbing-gbing wot hwɔp dyām e nû cāp mot 

tanga hirî anap mot, na wot tala mɛ dyâm vwel. 

5Wot a sé yere jining na begwa mot BeYuda, ko nèy mot na sé tyɛng na 

nemɛn wɛt a? Ko di, a sé a wot gbing-gbing na wot tɛ̀sɛ nèy mot e sesam, ko 
ba ga hashe behwóng mot o behak e de sesam. Ko vit à pyɛ de wot ê tɔk ra, 
yaga ba ga kana seres ɛ cāp mot mwa na hirî anap o.” 

6Jeng de ma wok sesin mɛn o, pyɛ mo ya beseng a me yey tyɔng wɛt. 

7Ma tɔrɔng ha mo hywɛ, ko ma hwo bemât nuyêl repomo tanga bemât nuyêl 

tom o, ma yang ɛn, “Yin e seres ndi na begwa min!” E bama mo, ma yila gbɔng 
tulâ bemat e dúra na be ra badu e ra pyɛ́ de ba sé ra, 

8ko ma yang ɛn, “Wot a ga ye ngyɛ́k e yɛnɛ̂ gap mot na wot vibis begwa mot 

BeYuda de ba ga kana rɛsɛl bato mɛn na yére dyuk. Ko di, a remo, yin e simo 
begwa min be rɛsɛl a BeYuda bato mɛn, yaga na wot vibis hɛn arɛt?” Bemât 
nuyel o ba nàra yúu-yùu-yūu, ba bidɛ pyɛ de bê ha. 

9Ma re nuyel, ma yang ɛn, “Pyɛ de yin a sé ra ya sé tyɛng wɛt! A dal naka yin 

sap Dagwi, na yin ra pyɛ de ya sé tyɛng. Yi ano, yin a rɔda nɔ̂ng vê repugu mot, 
bemât yére dyuk, gwong de bê tabas a yin nengyas wɛt. 

10Me pyɛ hom, na begwa hom tanga bemât fwom hom, wot a ga hwɔpɔs a 

bemat dyām na pyɛ̂ yeneng. Wot to rangal hɛn be tala hot ndi wɛt. 

11Hala hin a yɛn badu kɛ ndi de yin e rangal hɛn — kɛ vê dyām, kɛ vê pyɛ̂ 

yeneng, kɛ vê nshî anap, kɛ vê něy pwat ayi. Ko toyo hin a yɛn cāp mɛn, na hirî 
anap mɛn, na batîn pat mɛn, mwa na nelɔ mɛn yunung!” 

12Ko bemât nuyel o ba toyo a me, ba ye, “Wot ê ra tyɛng pyɛ de hwà ha. Wot ê 

toyo a yɛn pyɛ́ mɛn, ko wot ê to wɔ̀ seres badu kɛ ndi de wot e rangal hɛn wɛt.” 
Ano kwong, ma yila bepiris, ko ma tɛ̀ bemât nuyel o be sira e nuyel mɛn wɔgɔ, 
ba rɔda gyeng sira de ba ga ra. 

13E bama mo, ma hwo pat radîng gèy wo gworugu hom kayɛ pyɛ de ya sé e ji 

wɛ ma zagat e jey, ko ma ye, “A sé ano de Dagwi a rɔda zagat kawɛ e ji min de 
a tik nà gyeng sira mo yi e lɔ mɛ tanga yi e kayɛ pyɛ de a vɔk, ko a hala hɛ vɔ 
sǎn.” Kawɛ mwat de a sé e hwomo a ye, “Ano!” Ko yɛn mwa ba somo Dagwi 
Darwey. Bemât nuyel o ba gyeng sira mɛn o. 

Nɛhɛmiya a simo to mɛ wɛt 

14E ji mwa neshey kuru na nɛ neba de ma sè gwɔmna wo vwêl Yuda, yi e shey 

hê kuru baba pere vɔk e shey hê kuru batat na nɛ neba de Artasɛrsɛs a sè Da 
Vwel, me, kɛ belɔ hom, wot e re pyɛ́ de a sé naka be nɔngɔs me remo de ma 
sé gwɔmna wɛt. 

15Kawɛ gwɔmna de á ra fwom gyam jeng hom á sè a bemat pyɛ nedirik, ko á tɛ̀ 

be nɔngɔs hɛ shɛkɛl dyam pyɛng kuru banaas kahɛ tuk yaga pyɛ̂ re na nshî 
anap. Bemât fwom mɛn arɔng bá gwɛ̌ tak a bemat o. Ko me, me ragas sede 
yɛn wɛt, yaga me sap Dagwi. 

16Ma tɛ̀ gap hom mwa e ra fwôm lɔ̂k jwâ-pomo e negya, ko ma jāma a tó hom 

cāp wɛt. Bemât fwom hom mwa ba wuna vɔ mɛn e ra lɔk o arɔng. 

17Kahɛ tuk bemât nuyêl BeYuda naga gwining na kuru batungun (150) be reres 

pyɛ́ e vwɔ hom, sana tɛ̀ bemat de be vɛ̀sɛ na me yi e yére dyuk de ya gwɔrɔ 
hot. 

18Kahɛ tuk be yongos a me hywàrak gwining, na tyīmit ryat o tyiimin tanga 

cóngot pyak. Ko e kahɛ tuk hê kuru, be vɛ̀sɛ na nezap nshî anap pyak. Ko yaga 
ma tɔk nedirik de bemat be ra mɛ zìzɛ́rɛk, ma ka simo na me seres yi na yɛn 
dyâm pyɛ́ de ya sé naka na gwɔmna a seres wɛt. 

19À Dagwi, me ra won na hwo bare na pyɛ́ ryat de ma ra yaga bemat vemo. 

Nɛhɛmiya 6 
Bemât repugu ba sé yong begwông dûl fwôm Nɛhɛmiya 

1Sanbalat, na Tobiya, na Gɛshɛm na bwang bemât repugu mot ba wok, wot a 

ga yɛnɛ lɔ̂k jwâ-pomo, ko vit a pyól cak de ya tɛt ɛ e bak hwak — mwa ano de 
wot ga kana tɛ̀sɛ ri rùhup o e ngyen wɛt. 

2Ko Sanbalat na Gɛshɛm ba tomo a me na ha, ba vo a me redu wɔgɔ, wot man 

na yɛn e kehak e ji nebapomô tyɛl Ono. Ko yɛn a sé jama gwong na be bin mǎ 
me. 

3Ma tomo betom vɔk na yɛn, na be wɔ̀ yang ɛn, “Ma sé ra gbɔng fwom hwak, 

ko mê tɔk vey na yin wɛt. Mê tɔk tik fwom o gwo tumal, yaga na me ba man na 
yin zɔng wɛt.” 

4Yɛn a tomo a me ha hining o zang naas, ko e kahɛ tomo, ma toyo a yɛn na ha 

hining o arɔng. 

5E bama mo, Sanbalat a tomo hwak e ji bemât fwom mɛ vey na me na tomo hê 

netungun. Hemo kwong, a tomo hɛ e jɛk e bwok rwang de a hala gwɛ pyot. 

6A jɛk ɛ ngan: “Gɛshɛm a ha a me wɔgɔ, bemât yére dyuk ya sé kyě gwɔrɔng 

wɔgɔ, hwo tanga BeYuda yin a sé yóng in na yin sogo nehywɛ; pyɛ ma yemo 
de ya tɛ̀, yin a to sé lɔk jwâ-pomo. A to ye, hwà sé yong ɛ̀ na hwo tɛ́ o gbɔng 
gwɔ̀m, 

7ko hwà ga yong ɛ̀ na behak e ji bezarap Dagwi, na yɛn a bin mok e Yɛrusalɛm 

wɔgɔ, e hwo à gbɔng gwɔ̀m Yuda. Ko di, Da Vwel ê tik nà wok ha hemo wɛt. 
Yaga ano, tik na hwo vey sɛ̀ me na wot tɔrɔng e ra ha mo.” 

8Ma toyo a yɛ, ma ye, “Vit a cak e ji pyɛ́ de hwà ha de ya sé mwin. Hwà sé 

kwònɛ yɛ na to mo pyɛ mo zɔng.” 

9Yɛn a sé ra ano na be tɛ̀ a wot bengyip na wot tik fwom o. Ko ma ye, “À Dagwi, 

gwɛ̌ a me yey ting!” 

10E rwa jeng yane, ma wɔ̀ di Shemaya Delaya Mɛhɛtabɛl womo de pyɛ cak ya 

dul ɛ nà nusu yi e lɔ mɛ. A yang me, “Tik na me tanga hwo, wot wɔ̀ lɛrɛ hot e ji 
Gbɔng Duk Re Fongol, na wot bang ri mo, yaga ba sé kyè vey mɔrɔ hwo. Yɛn 
ê vey e ji nabwalak na be mɔrɔ hwo.” 

11Ma toyo a yɛ, ma ye, “Kéy-kaa! Mwat sede me ê tele wɔ̀ lɛrɛ hɛ wɛt. Hwó bare, 

mwat sede me ê tɔk wɔ yel e ji Gbɔng Duk Re Fongol na a sey neken mɛ a? 
Wey gyà, mê ra ano wɛt.” 

12Ko ma de di a sé e Dagwi de a tɛ̀ a yɛ ha hemo e nu wɛt. Mwa ano de a ha 

sede zarap Dagwi, ko a sé e Tobiya na Sanbalat de ba bang a yɛ nu na dyām 
na a vey tusa me ano. 

13Ba tala hɛ byɛ na a vey shira me, yaga na a tɛ̀, me ra banɛn. Yi ano, yɛn a sɛ̀ 

gwông lashê reza hom, na be bin tabas a me nengyas arɔng. 

14Ma ye, “À Dagwi, bare na pyɛ de Tobiya tanga Sanbalat ba ga ra na hwo 

tabak hɛn. Ano arɔng, bare na Nowadiya, hwā de a sé zarap Dagwi, yɛ tanga 
bwang mɛn de ba jama begwong de bê tɛ̀ a me bengyip.” 

Ba yɛnɛ lɔ̂k jwâ-pomo 

15Ba yɛnɛ lɔ̂k jwâ-pomo mo mwa wɛ e pɔlɔ hê kuru baba na hɛ tungun (25) e ji 

pwɛ̂l Ɛlul. Ba ra fwom o mwa e ji nepɔlɔ kuru batungun na nɛ neba (52). 

16Sede bemât repugu mot vê yére dyuk de ba gwɔrɔ hot ba wok ano, yɛn a tɛ̀ 

bengyip, ko yɛn a to re nuyel na toros bato mɛn wɛt yaga kawɛ e ji mɛn a tɔk, 
ba ra fwom o yi na sɛlɛ̂ Dagwi. 

17E ji jeng yane mwa, bemât nuyêl BeYuda bá kyě jɛkɛs a Tobiya bebok-berang 

pyak, ko yɛ a to jɛkɛs a yɛn arɔng. 

18Bemat pyak e ji BeYuda bá sè besâ gafiri mɛ, yi na tya mɛ WoYuda de ba 

tang ɛ à Shɛkaniya Ara, ko Yohanan, hwêy Tobiya a ra wenêng hwông 
Mɛshulam Bɛrɛkya arɔng. 

19Ko bemat ba kyě ha a me rehâ tomong rat de Tobiya a ga ra, ko yɛn a to 

kyese ha a yɛ kayɛ pyɛ de ma ha arɔng. Ko yɛ a kyě tomsal a me na bebok-
berang na a bin tɛ̀sɛ a me mɛ bengyip. 

Nɛhɛmiya 7 
Ba yong rehâ gyeng repomô Yɛrusalɛm 

1Bama de ba ga yɛnɛ lɔ̂k jwâ-pomo, ko ba ga tɛ̀sɛ ri rùhup o mwa, ba nɔ̂ng 

bemât gyeng gbɔng rùhup o, na bemât lwɛlɛ̂ Dagwi, tanga bwang BeLevi tom 
mɛn. 

2Ma tɛ̀ bemat beba be vɔk reto e ra gbɔng repomô Yɛrusalɛm, yɛn vɛ à gwa 

hom Hanani tanga Hananiya, mwât nuyêl kwɔ̂n dal. Yɛ Hananiya mo a sé mwat 
de be tó yey na yɛ wɛt, ko a sap Dagwi, ba sɛ̀ mwat hwak sede yɛ wɛt. 

3Ma ha a yɛn, yɛn a kwon tɛ̀ be wuma ri rùhup Yɛrusalɛm bop nagasi wɛt sɛ̌ 

e zang-gwi e ngyen, ko bé to bangas vɛ, be manas vɛ kpá, gyam na bemât 
gyeng o be sogo yi e de fwom jeng de gwi gwa ga gaba. Ma to ha a yɛn, be 
tɛ̀sɛ bemât gyeng o yi e ji bemat de ba sé sangal e ji repomo mo. Ba tɛ̀ behak 
e ji mɛn be bɛrɛng nekwɔn de ba nɔng ɛn, ko bwang o be kyě kyè be bɛrɛng 
bebak nelɔ mɛn arɔng. 

Nepyak vemo de ba to ɛn yî sesam e Babilɔn 
(Ɛzra 2:1-70) 

4Gbɔng repomô Yɛrusalɛm ra sé rerey, ko nepyak bemat e ji mo na de sé tyɔng 

zɔng. Ba ga kana lɔk nelɔ pyak e ji rɛ wɛt. 

5Yaga ano, Dagwi a tɛ̀ e ji yey hom na me tula bemât nuyel repomo, na bemât 

nuyêl tom, na bwang bemat o na wot jɛk baza mɛn e rùhup mɛn. Ma sɛ̀ bwok-
basâ bazâ bemât rùhup ve susu mo de ba tanga toyo yi e de sesam, ko pyɛ de 
ma di ba jɛk e ji mo à yemo: 

6Yi e ji bemât nelɔ de Nɛbukadnɛzar á kana hashe vɔk e de sesam, bemat ba 

sè pyak de ba to ɛn vey e Yɛrusalɛm na vwêl Yuda. Kawɛ e ji mɛn a kwey vɔk 
e repomo mɛ. 

7Bemât nuyel mɛn vɛ a Zɛrubabɛl, na Yɔshuwa, na Nɛhɛmiya, na Azarya, na 

Raamiya, na Nahamani, na Mordɛkai, na Bilshan, na Mispɛrɛt, na Bigvai, na 
Nehum tanga Baana. 

8Ngyɛrɛ̂ nepyak BeIsrayɛl ma nemo e rùhup mɛn, mwa na nepyak bemat de ba 

toyo yi e kagwɛ ruhup. Ruhûp Parɔsh — bemat gu baba, na naga gwining kuru 
bataama na vɛ beba (2,172) 

9Ruhûp Shefatiya — bemat naga betat kuru bataama na vɛ beba (372) 

10Ruhûp Ara — bemat naga betyiimin kuru batungun na vɛ beba (652) 

11Ruhûp Pahat-Mowap, yi e lɔ Yɛshuwa na hê Yowap — bemat gu baba, na 

naga rwit kuru rining na vɛ rwit (2,818) 

12Ruhûp Ɛlam — bemat gu rining, na naga beba kuru batungun na vɛ benaas 

(1,254) 

13Ruhûp Zatu — bemat naga rwit kuru banaas na vɛ betungun (845) 

14Ruhûp Zakai — bemat naga betaama na kuru batyiimin viisis (760) 

15Ruhûp Binuwi — bemat naga betyiimin kuru banaas na vɛ rwit (648) 

16Ruhûp Bebai — bemat naga betyiimin kuru baba na vɛ rwit (628) 

17Ruhûp Azgat — bemat gu baba, na naga betat kuru baba na vɛ beba (2,322) 

18Ruhûp Adonikam — bemat naga betyiimin kuru batyiimin na vɛ betaama (667) 

19Ruhûp Bikvai — bemat gu baba kuru batyiimin na vɛ betaama (2,067) 

20Ruhûp Adin — bemat naga betyiimin kuru batungun, na vɛ betungun (655) 

21Ruhûp Ater, de ba to yila hɛ a Hɛzɛkiya — bemat kuru shabatat na vɛ rwit (98) 

22Ruhûp Hashum — bemat naga betat kuru baba na vɛ rwit (328) 

23Ruhûp Bezai — bemat naga betat kuru baba na vɛ benaas (324) 

24Ruhûp Harif — bemat naga gwining kuru rining na vɛ beba (112) 

25Ruhûp Gibɛyɔn — bemat kuru shabatat na vɛ betungun (95) 

26Bemat de bedabeda mɛn bá kana sangal e bapomo vemo ba vɛ̀sɛ hɛn arɔng: 

Bemât Bet-Lɛhɛm na Netofa ba sé naga gwining na kuru rwit na vɛ rwit (188) 

27Bemât Anatot ba sé naga gwining kuru baba na vɛ rwit (128) 

28Bemât Bet-Azmavɛt ba sé kuru banaas na vɛ beba (42) 

29Bemât Kiriyat Yɛyarim, na Kefira tanga Bɛɛrɔt ba sé naga betaama kuru 

banaas na vɛ betat (743) 

30Bemât Rama na Geba ba sé naga betyiimin kuru baba na wɛ gwining (621) 

31Bemât Mikmash ba sé naga gwining kuru baba na vɛ beba (122) 

32Bemât Bet-Ɛl na Ai ba sé naga gwining kuru baba na vɛ betat (123) 

33Bemât Nebo mo hwak ba sé kuru batungun na vɛ beba (52) 

34Bemât Ɛlam o hwak ba sé gu rining na naga beba kuru batungun na vɛ 

benaas (1,254) 

35Bemât Harim ba sé naga betat na kuru baba viisis (320) 

36Bemât Yeriko ba sé naga betat kuru banaas na vɛ betungun (345) 

37Bemât Lɔt, na Hadit tanga Ono ba sé naga betaama kuru baba na wɛ gwining 

(721) 

38Bemât Senaa ba sé gu batat, na naga shabetat na kuru batat viisis (3,930) 

39Ngyɛrɛ̂ rùhup bepiris de ba toyo a vemo: Yi e ruhûp Yɛdaya, yi e lɔ Yɛshuwa 

— bemat ba sé naga shabetat kuru bataama na vɛ betat (973) 

40Ruhûp Imer — bemat ba sé gu rining kuru batungun na vɛ beba (1,052) 

41Ruhûp Pash-hur — bemat ba sé gu rining, na naga beba kuru banaas na vɛ 

betaama (1,247) 

42Ruhûp Harim — bemat ba sé gu rining kuru rining na vɛ betaama (1,017) 

43Ngyɛrɛ̂ rùhup BeLevi de ba toyo a vemo: Yi e rùhup Yɛshuwa na Kadmiyɛl, yi 

e lɔ Hodaviya — bemat ba sé kuru bataama na vɛ benaas (74) 

44E ji bemât lwɛ̄lɛ Gbɔng Duk Re Fongol: Yi e ruhûp Asaf, bemat de ba toyo ba 

sé naga gwining kuru banaas na vɛ rwit (148) 

45E ji bemât gyeng Gbɔng Duk Re Fongol: Yi e rùhup Shalum, na Ater, na 

Talmɔn, na Akup, na Hatita, tanga Shobai, bemat ba sé naga gwining kuru batat 
na vɛ rwit (138) 

46E ji bemât fwôm Gbɔng Duk Re Fongol, ngyɛrɛ̂ bazâ rùhup bemat de ba toyo 

a vemo: Rùhup Ziha, na Hasufa, na Tabayɔt 

47Kɛrɔs, na Siya na Padɔn 

48Lɛbana, na Hagaba na Shalmai 

49Hanan, na Gidɛl na Gahar 

50Reyaya, na Resin na Nekoda 

51Gazam, na Uza na Paseya 

52Besai, na BeMewun na BeNefush 

53Bakbuk, na Hakufa na Harhur 

54Bazlut, na Mehida na Harsha 

55Barkɔs, na Sisera na Tema 

56Neziya tanga Hatifa 

57E ji bemât fwôm Sɔlɔmɔn ngyɛrɛ̂ bazâ rùhup bemat de ba toyo a vemo: Rùhup 

Sotai, na Sɔfɛrɛt na Perida 

58Yaala, na Darkɔn na Gidɛl 

59Shefatiya, na Hatil, na Pɔkɛrɛt-Hazɛbayim tanga Amɔn 

60Nepyak yére bemât fwôm Gbɔng Duk Re Fongol, tanga ne bemât fwôm 

Sɔlɔmɔn de ba toyo na sé naga betat kuru shabatat na vɛ beba (392). 

61-62Bemat naga betyiimin kuru banaas na vɛ beba (642) yi e rùhup Delaya, na 

Tobiya, na Nekoda ba vey yi e bapomô Tel Mela, na Tel Harsha, na Kɛrup, na 
Adɔn tanga Imer, ko yɛn a tɔk dura wɛt wɔgɔ, belɔ mɛn ba sé yi e ji yerê 
BeIsrayɛl. 

63-64Ko e ji rùhup bepiris, behak ba sè arɔng de ba tɔk sɛ̀ kwɔn de ba jɛk ɛ bazâ 

nelɔ mɛn wɛt, vɛ a rùhup Habaya, na Hakos na Barzilai. Dâ ruhup Barzilai á 
kana ra wenêng hwông Barzilai wo Gileyat, ko a jut zâ lɔ tya mɛ. Ko yaga rùhup 
tat vemo ba tɔk dura wɛt wɔgɔ, bedabeda mɛn ba sé yi e yére bepiris, bemât 
nuyel ba ye, yɛn a jam na be se bepiris wɛt, ko ba paa ɛn yi e ji mo. 

65Ano kwong, gwɔmna a nɔng ɛn nu be kwon re pyɛ́ de ba nára a Dagwi yɛ wɛt, 

sɛ̌ ba sɛ̀ piris de e tɔk pyɛ de Dagwi e simo yi na râ fwom na Urim na Tumim 
e ngyen. 

66Mwa nepyak regyɛng bemat de ba toyo mo na sé gu kuru banaas na vɛ baba, 

na naga betat na kuru batyiimin viisis (42,360), 

67sana tɛ̀ bemât fwom mɛn beras na beha gu bataama, na naga betat kuru batat 

na vɛ betaama (7,337). Yɛn a vɔk bemât lwɛlɛ naga beba kuru banaas na vɛ 
betungun (245) beras na beha mo arɔng. 

68Yɛn a to vɔk bedwa naga betaama kuru batat na vɛ betyiimin (736) tanga 

bedwa-madung naga beba kuru banaas na vɛ betungun (245), 

69tanga bemaryat naga benaas kuru batat na vɛ betungun (435), tanga 

bemadung gu batyiimin, na naga betaama na kuru baba viisis (6,720). 

70Pyak e ji bemat ba nɔng sɛlɛ yaga fwôm yông Gbɔng Duk Re Fongol! 

Gwɔmna a nɔng yaga fwôm gban dyām negat dyam shinang gu rining (1,000), 
na neshǐ ne Gbɔng Duk o kuru batungun, tanga berugu naga betungun na kuru 
batat viisis (530) yaga bepiris. 

71Behak e ji bedanelɔ rùhup ba nɔng yaga fwôm gban dyām o arɔng negat 

dyam shinang gu kuru baba (20,000) na dyam pyɛng de nedirik o na wul kilo gu 
rining na naga beba na kuru batungun (1,250). 

72Ko bwang bemat o ba nɔng negat dyam shinang gu kuru baba (20,000), na 

kilo gu rining na naga gwining na kuru banaas (1,140) vê dyam pyɛng tanga 
berugu kuru batyiimin na vɛ betaama (67) yaga bepiris. 

73Ano kwong, bepiris, na BeLevi, tanga behak e ji bemat o, vɛ a bemât gyeng 

ri Gbɔng Duk Re Fongol, na vê râ lwɛlɛ, na vê fwôm Gbɔng Duk o tanga bwang 
BeIsrayɛl ba wɔ̀ sangal e bapomo mɛn. E ji pwɛl gwo netaama, BeIsrayɛl mwa 
ba ga kana sangal e bapomo mɛn. 

Nɛhɛmiya 8 
Ɛzra a basa a bemat bwok-basa Badu 

1E tûk susû pwɛl o, BeIsrayɛl myak ba tula hɛn e Yɛrusalɛm, e majey de wa sé 

bagat na Ruhup Nshi. Yɛn a ra won na Ɛzra, piris de a to sé kaan-tɔ̂k badu de 
Dagwi Darwey á kana nɔng ɛn e vwɔ̂ Mose, na a vey na bwok-basâ Badu mo. 

2Ano kwong, Ɛzra a vey na gwɛ e dem de bemat o ba ga kana tula hɛn ɛ. 

Bemat o ba sé beras na beha na nèy de na ga vey na ne tɔk pyɛ de be basa. 

3E hwomo e majey o Ɛzra a hwo basa a yɛn badu mo yi e nagasi bop vɔk e tê-

gwi, ko mwa bemat o ba wet betong naka. 

4Ɛzra a tumal e ra kwɔ̂n garang de ba yong na cɔ́gɔt yaga jeng o. Ko bemat de 

ba tumal e vwɔ yege mɛ vɛ à Matitiya, na Shema, na Anaya, na Uriya, na Hilkiya 
na Maaseya, ko vê vwɔ mwɛlɛng mɛ à Pedaya, na Mishayɛl, na Malkiya, na 
Hashum, na Hashbadana, na Zɛkarya tanga Mɛshulam. 

5Remo de Ɛzra a tumal e ra kwɔ̂n garang yi na bwang bemat o, ko mwa hɛn ba 

tɔk di ɛ. Ras de a wunta bwok-basa mo, ko mwa hɛn ba sogo e tumal. 

6Ɛzra a hwo somo Dagwi Darwey, Dagwi wo nerey, ko bemat o mwa ba nára 

vɔ mɛn e gwi, ba ye, “Ano! A sè ano!” Ba ye guduruk, ba tɛ̀ bato mɛn e vwel na 
be re a Dagwi fongol. 

7E bama mo ba to sogo e tumal, ko BeLevi behak ba hwo misang a yɛn 

badu mo, yɛn à Yɛshuwa, na Bani, na Shɛrɛbiya, na Yamin, na Akup, na 
Shabetai, na Hodiya, na Maaseya, na Kɛlita, na Azarya, na Yozabat, na Hanan, 
tanga Pelaya. 

8Yɛn a doyo a yɛn na lem mɛn Badu Dagwi o, ko yɛn a to misang a yɛn cap-hâ 

vɛ, yaga na bemat o be tɔk vɛ kyɛrɛng. 

9Sede bemat o ba wok pyɛ de Badu mo ba simo a yɛn na yɛn a ra, pyɛ mo ya 

ra ɛn sizɔng, yɛn mwa ba pere hwo tosho. Ko Nɛhɛmiya, yɛ gwɔmna, na Ɛzra, 
piris de a to sé kaan-tɔ̂k badu, tanga BeLevi de be misang a bemat Badu mo 
ba yang ɛn, “Tuk hemo ha sé hê Dagwi Darwey, Dagwi min. Yaga ano, yin ra 
sesin, kɛ yin tosho wɛt! 

10Ko a yang ɛn, kyè in vɔk e lɔ na yin wɔ̀ ra nzem rê pyɛ́. Nɔt in vemo de ba 

vɔk wɛt pyɛ̂ re na nshî anap min o. Yunung a sé hê Darwey mot. Yin lashe 
yey wɛt. Yey pyɛng de Dagwi Darwey e nɔngɔs hin e yɛ de yê gwɛ̌ a yin gap.” 

11BeLevi ba kyě kyè e ji bemat o, ba wɔrɔk hɛn arɔng, ko ba tang ɛn, yɛn lashe 

yey e tûk Dagwi hemo wɛt. 

12Ano kwong, bemat o ba shara hɛn wɛrɛn e nelɔ mɛn, ba wɔ̀ re, ba sɔ, ko ba 

nɔ̂t vemo de ba vɔk wɛt pyɛ́ mo arɔng, ko ba vɔk yey pyɛng sizɔng yaga yɛn a 
tɔk neha de ba ga misang a yɛn. 

Nzem Bǔk 

13Nusu hwol, bedanelɔ rùhup, yɛn na bepiris tanga BeLevi ba wɔ̀ sɛ̀ Ɛzra, yaga 

na be ngyɛgɛt batîn basâ Badu detidetu: 

14ko e Badu mo de Dagwi Darwey a kana nɔng yi na Mose, yɛn a sɛ̀ kwɔn de 

ba nɔ̂ng BeIsrayɛl nu na be sangal e bǔk e jeng Nzem Bǔk. 

15Yaga ano, yɛn a yong ha, ko ba tomo, ba shara hɛ e Yɛrusalɛm tanga 

e neyɛnɛ̂ bapomo mɛn, ba ye, “Ci in e berahwol na yin wɔ̀ tow nelang cɔ́gɔt raku 
na yê bě pàt, na cɔ́gɔt hades na tyét, na ne bwang cɔ́gɔt cak de ya vɔk berang 
na yin yong mɛ bǔk tyɛng na pyɛ de ba jɛk e ji Badu.” 

16Ano kwong, bemat ba wɔ̀ tow nelang cɔ́gɔt o, ba yong mɛ bǔk e ra beragyip 

nelɔ mɛn, kɛ e bemajêy nelɔ mɛn, kɛ e nelalâ Gbɔng Duk Re Fongol, kɛ e majêy 
Ruhup Nshi tanga wo Ruhup Ɛfrayim. 

17Mwa bemat de ba ga toyo yi e de sesam ba yong bǔk, ko ba sangal e ji vɛ. A 

sé a kawɛ mwat wɛng-wɛng, ko a vɔk yey pyɛng, yaga yimo e jeng Yɔshuwa 
Nun BeIsrayɛl ba ga to ra nzem nemo mo wɛt. 

18Yɛn a basa bak bwok-basâ Badu Dagwi kahɛ tuk yi e tuk he susû nzem o vɔk 

e tuk hê yɛnɛ mo. Yɛn a ra nzem o pɔlɔ taama, ko e tuk hê rwit, yɛn a man mwa 
na be ra Nzem Bǔk o, tyɛng na pyɛ de Badu mo ba dura. 

Nɛhɛmiya 9 
BeIsrayɛl ba kulsa banɛn mɛn 

1-2E tuk hê kuru baba na hɛ naas (24) hê pwɛl o, BeIsrayɛl ba tula hɛn e dem 

hining, ba tik rê pyɛ́, ba tɛ̀sɛ berugû sesin, ko ba tɛ̀sɛ fongol e bato mɛn yaga 
lashê yey yaga banɛn mɛn. Yɛn a ga kana kang bato mɛn yi e yére dyuk. Ano 

kwong, yɛn a tumsal, ko ba hwo kulsa banɛn de yɛn tanga bedabeda mɛn ba 
ga ragas. 

3Ba ra dyâm gwi tyat e tumal e nekwɔn mɛn, be sè basa a yɛn bwok-basa Badu 

Dagwi Darwey, Dagwi mɛn, ko yɛn a to ra dyâm gwi tyat arɔng e de kulsâ banɛn 
mɛn tanga e de re a Dagwi Darwey, Dagwi mɛn fongol. 

4BeLevi behak ba tumal e ra kwɔ̂n garang hê BeLevi yɛn à Yɛshuwa, na Bani, 

na Kadmiyɛl, na Shɛbaniya, na Buni, na Shɛrɛbiya, na Bani tanga Kenani. Yɛn 
a ra won na gbɔng fwɔ vɔk na Dagwi Darwey, Dagwi mɛn. 

5BeLevi vemo, yɛn vɛ à Yɛshuwa, na Kadmiyɛl, na Bani, na Hashabneya, na 

Shɛrɛbiya, na Hodiya, na Shɛbaniya tanga Pɛtahiya, ba hwo yila bemat o na be 
re a Dagwi fongol. Yɛn a ye: “Sogo hin, na yin somo Dagwi Darwey, Dagwi min, 
somo hin hɛ gbak-gbak! Tik na kawɛ mwat a somo reza mɛ de ra vɔk gbɔng 
nerat, mwa ano de mwasi ê tɔk somo Dagwi e gwong de gwa vey wɛt.” 

6Ano kwong, BeIsrayɛl ba ra won hemo: “À Dagwi Darwey, e hwo nju mo zɔng 

de hwà sé Dagwi Darwey; E hwo de hwà yong lagwi de wa sé rwey o tanga 
mwa netangacɛn e ji wɛ. Hwà yong vwel na berep tanga pyɛ̂ mwa de ya sé e ji 
yɛ. E hwo de hwà nɔ̂ng kayɛ pyɛ neken. Pyɛ́ cen mwa e lagwi ye tē guduruk na 
ye re a hwo fongol. 

7E hwo, à Dagwi Darwey, Dagwi mot de hwà kasa Abram, ko hwà nusu na yɛ 

yi e Ur wo BeBabilɔn. Hwà sege reza mɛ re tɛ́ ɛ Abraham. 

8Hwà sɛ̀ ɛ a sé mwât tsak o e bayis mō, ko hwà wuna hwo na sira tanga yɛ. 

Hwà sira a yɛ, hwô nɔng ɛ vwêl de BeKanaan, na BeHiti, na BeAmɔr, na 
BePɛrizi, na BeYebus, tanga BeGirgash ba sangal ɛ, na he sè vwel de yére mɛ 
ya rɔda sangal ɛ. Hwà sila sira mō, yaga hwà sé wo tsak o. 

9“Hwà di yerê yɔ́m de bedabeda mot bá sɔ e Misra; hwà wok sesin mɛn jeng 

de yɛn á sè jama sɛlɛ e Gbɔng Rep Sere. 

10“Hwà ra pyɛ̂ bes sizɔng e ra gbɔng gwɔ̀m o, na e ra bemât badu mɛ tanga 

e ra mwa bemât vwel mɛ, yaga hwá tɔk yerê kaa de yɛn a dak a bemat mō. Ko 
hwà sɛ̀ a tó mo reza remo de ba rɔɔ tɔk o na rɛ vey e remo. 

11Hwà wunta a bemat mō gwong e tê gbɔng rep, ko hwà ye dɔ na yɛn e ra vwel 

hwogot. Bemat de bá sè ró ɛn, bá tē pyɔp sede gwofwa e gbɔng rep de wo 
lolong. 

12Hwà dura a yɛn gwong e ji rele nagwi, ko na turuk hwà kyè e ji relê kya na re 

nɔng ɛn negbey e gwong o. 

13Hwà gyirik yi e lagwi e ra Raku Sinai, hwà ha na bemat mō, ko hwà nɔng ɛn 

badu barat na basa rat sizɔng. 

14Hwà basa a yɛn na be gyenges Tuk Shábat yaga ha sé tuk mō, ko hwà nɔng 

ɛn Badu mō yi na mwat mō Mose. 

15Jeng de yɛn a vɔk vyong, hwà nɔng ɛn kpam-tuk yi e lagwi, ko jeng de yɛn a 

vɔk yêy hwɔshɔ, hwà nɔng ɛn nshi yi e ra gwofwa. Hwà yang ɛn, yɛn a sey ɛ 
vɔ̂k vwel o, hemo de hwà kana sira na hwo nɔng ɛn hɛ. 

16“Ko bedabeda mot o ba hwo dâk kaa, ba tɛ́ ɛn gbàrak, ko ba kyɛ́ ɛn nà gyeng 

badu mō. 

17Yɛn a kyɛ́ ɛn nà wok ha mō, ko yɛn a ye bam a pyɛ̂ bes de hwà ga kana ra a 

yɛn. Yi na negbàrak mɛn, yɛn a kasa a bato mɛn mwât nuyel na a to toyo na 
yɛn vɔk e ji sesam e Misra. Ko hwo, hwà ye waa a hɛn wɛt, yaga hwà sé Dagwi 
de hwó halsa a bemat banɛn mɛn. Hwà sé wo toshô reyɔm, wo nerat. Hwó ra 
shom ziri wɛt, ko hwó dura a bemat nerat mō ding-ding. 

18Yɛn a yong a bato mɛn pyɛ sekwit sede bwôt mus, ko ba ye, e yɛ a dagwi de 

a ga nusu na yɛn yi e Misra! — Káa à Dagwi Darwey, yɛn a tabas a hwo reves 
tyɔng wɛt! 

19Ko mwa ano, hwà ye waa a hɛn e ji hey wɛt, yaga hwà vɔk toshô reyɔm vit a 

yere mo. Hwà ka sey ɛ rele kɛ kya, pyɛ́ de ya dura a yɛn gwong nagwi na 
naturuk wɛt. 

20Ko e ji nerat mō, hwà ha a yɛn pyɛ́ de yɛn ê ra e negya; hwà nɔng ɛn mana 

na be re tanga nshi na be sɔ. 

21E ji neshey kuru banaas, jeng de ba kyě kyè e hey, hwà nɔng ɛn kayɛ pyɛ de 

yɛn a simo. Berugu mɛn ba kwopos, ba hama hɛn wɛt, ko bol mɛn ba pus na 
nepêp kwɛngɛl arɔng wɛt. 

22“Hwà tɛ̀ ɛn be re begbɔng begwɔ̀m na yére bemât jey e como, ko ba kyě re 

bavwel de ba gwɔrɔ hɛn vivining. Yɛn a re vwêl Hɛshbɔn, kwɔ̂n negwɔm Sihɔn 
na como, mwa tanga vwêl Bashan, kwɔ̂n negwɔm Ɔk. 

23Hwà nɔng ɛn nèy pyak sede nepyak netangacɛn e lagwi, ko hwà tik ɛn be re 

sevwel Kanaan o, na be sangal ɛ, vwel hemo de hwà kana ha a bedabeda mɛn 
hwô nɔng ɛn na be vɔk hɛ. 

24Yɛn a re vwel o na como, ko hwà tɛ̀ BeKanaan o be sè e nɛn mɛn. Hwà nɔ̂ng 

bemat mō reto na be ra pyɛ de ba simo na begbɔng begwɔ̀m tanga bemat 
mɛn o. 

25Bemat mō ba re bapomo de ba gwɔrɔ vɛ na jwâ-pomo, na vwel de ha siri, na 

nelɔ de na sila na pyɛ̂ nedanerey, na hes nshi de ba ga kana kas vɛ, na hirî 
anap, na ve batîn pat tanga batîn cɔ́gɔt detidetu de be mara nèy shɛrɛk arɔng. 
Yɛn a re pyɛ́ de yey mɛn ya simo, ko babek mɛn ba tɛ́ ɛn ferep na myɔ̀sɔ. Yɛn 
a wok netâ kayɛ pyɛ ryat de hwà nɔng ɛn. 

26“Ko mwa ano, bemat mō ba ra retek, ba kyɛ́ ɛn nà gyeng ha mō na Badu mō. 

Yɛn a mɔbɔs bezarap mō de ba tusa hɛn e ra neves mɛn, ko ba ha a yɛn, yɛn 
a to toyo vey na hwo. Yɛn a tabas a hwo reves zang pyak. 

27Yaga ano, hwà tik vê repugu mɛn be re ɛn na como, na be tak a yɛn reyɔm. 

Ko e ji reyɔm mɛn o, yɛn a tosho ba yishi na hwo sɛlɛ hɛn. Ko hwà wok won 
mɛn yi e lagwi yaga gbɔng toshô reyɔm mō, hwà tomo a yɛn na bemât nuyel 
vemo de ba sey ɛn yi e vê repugu mɛn. 

28Ko jeng de yɛn a to sɛ̀ pɔngɔ yi e reyɔm o, yɛn a to hwo ragas banɛn gbak. 

Ko hwà to tik vê repugu mɛn ba to re ɛn na como, ko yɛn a to tosho gabɔk, ba 
to ra won na hwo, na hwo sey ɛn, ko hwà wok yi e lagwi, hwà ga to hwo seres 
hɛn zang pyak yaga gbɔng toshô reyɔm mō. 

29Hwà tusa hɛn, yaga na yɛn a gyenges Badu mō. Ko yaga dâk kaa mɛn, yɛn a 

kyɛgɛs hɛn gyenges vɛ, mwa ano de be dura a mwat de e gyenges vɛ gwong 
de ê sɛ̀ neken. Ko yi na to ven tanga negbarak mɛn, yɛn a kyɛ́ ɛn nà gyeng 
Badu mō. 

30Neshey pyak hwà niri e de tusa hɛn, hwà nɔ̂ng bezarap mō há mō. Ko 

bemat o ba tɛ́ ɛn bekpey, yaga ano, hwà tɛ̀ yére bemât jey ye re ɛn e como. 

31Ko mwa ano, hwà ye waa a hɛn, kɛ hwà wey na yɛn wɛt, yaga toshô reyɔm 

mō ha sé pyak. Yaga hwà sé Dagwi wo nerat, wo toshô reyɔm. 

32“Óoo à Dagwi mot, hwà sé wo nerey na reto, ko hwà sé pyɛ bengyip! Hwà 

wuna hwo na sira na wot, ko hwó gyeng hɛ na tsak o. Hwo kwon jut rezot de 
wot a ga sɔ ra sé pyɛ neshɔngɔlɔng wɛt. Begbɔng begwɔ̀m tanga bemât nuyel 
mot, bepiris na bezarap mot, na mwa bemat mot, mwa na bedabeda mot bá sɔ 
rezot yimo yi e jeng de begbɔng begwɔ̀m Asirya bá tak a wot, pere vey e jeng 
yemo. 

33E ji kayɛ pyɛ de ya té na wot, hwà ra tyɛng, hwà ra pyɛ́ de ya sé tsak o, mwa 

ano de wot a ragas a hwo banɛn. 

34Bedabeda mot, na begbɔng begwɔ̀m mot, na bemât nuyel mot tanga bepiris 

mot, ba ga gyenges badu mo wɛt. Yɛn a tɛ̀ tong na ha de hwà nɔng ɛn nu e ra 
hɛ kɛ e ra tusa de hwà dopse tusa hɛn wɛt. 

35Hwà nɔng ɛn negwɔm na pyɛ́ ryat shɛrɛk, hwà nɔng ɛn vwel de yɛn ê sangal 

ɛ, vwel de ha sé tes, ha siri naka arɔng. Ko yɛn a kyɛ́ ɛn nà doyo yi e banɛn 
mɛn, na be ra a hwo fwom. 

36Ko di, wot a remo, wot a sé besam e vwel de hwà nɔng bedabeda mot hemo 

de ha siri naka, ko yɛn a wok netâ hɛ. 

37Pyɛ́ de wot e sɛsɛm yi e vwel o ye kyesem na begbɔng begwɔ̀m de hwà tɛ̀ 

e ra wot, yaga banɛn mot. Yɛn e ra pyɛ́ de yɛn a di ya jam a yɛn na wot, mwa 
tanga yas mot arɔng, ko wot a sé e ji lashê yey tyɔng wɛt!” 

Bemat ba tɛ̀ vɔ e ra pyɛ́ de ba ye ey à yɛ 

38Yaga pyɛ́ yemo mwa de ya ga té, wot BeIsrayɛl wot a sé wuna hot na sira e ra 

pyɛ́ yemo de wot a jɛk, ko bemât nuyel mot, na BeLevi tanga bepiris mot ba sé 
manas ɛ batô gwɔ̀m mɛn e ra yɛ. 

Nɛhɛmiya 10 

1Mwat wo mɛsɛng de a tɛ̀ vwɔ yɛ a gwɔmna mot, yɛ Nɛhɛmiya Hakaliya. Bemat 

de ba tɛ̀sɛ vɔ arɔng vɛ à: 

2-8Zɛdɛkiya, na Seraya, na Azarya Yirmiya, na Pash-hur na Amariya Malkiya, 

na Hatush na Shɛbaniya Maluk, na Harim na Mɛrɛmɔt Obadya, na Danyɛl na 
Ginɛtɔn Baruk, na Mɛshulam na Abiya Miyamin, na Maaziya na Bilgai tanga 
Shemaya. Yɛn á sè bepiris. 

9-13BeLevi à vemo: Yɛshuwa Azaniya, na Binuwi wo ruhûp Hɛnadat na Kadmiyɛl 

Shɛbaniya, na Hodiya na Kɛlita Pelaya, na Hanan na Mika Rehop, na 
Hashabiya na Zakur Shɛrɛbiya, na Shɛbaniya na Hodiya Bani tanga Bɛninu. 

14-27Bemât nuyêl bemat à vemo: Parɔsh, na Pahat Mowap na Ɛlam Zatu, na 

Bani na Buni Azgat, Bebai na Adoniya Bigvai, na Adin na Ater Hɛzɛkiya, na 
Azur na Hodiya Hashum, na Bezai na Harif Anatot, na Nebai na Magpiyash 
Mɛshulam, na Hezir na Mɛshɛzabɛl Zadɔk, na Yaduwa na Pelatiya Hanan, na 
Anaya na Hosheya Hananiya, na Hashup na Halɔhɛsh Pilha, na Shɔbɛk na 
Rehum Hashabna, na Maaseya na Ahiya Hanan, na Anan na Maluk Harim 
tanga Baana. 

28Bwang bemat mwa de ba wuna hɛn, yɛn vɛ a bepiris, BeLevi, bemât gyeng ri 

Gbɔng Duk Re Fongol, na vê lwɛlɛ tanga vê fwôm Gbɔng Duk o tanga bwang 
bemat de ba kang bato mɛn yi na bemât yére dyuk de ba sangal e vwel o yaga 
na be gyeng badu Dagwi. Beha mɛn na nèy mɛn de na ga vey neshey tɔ̂k pyɛ́ 
ba wuna hɛn arɔng. 

29Yɛn mwa, yɛn a wuna hɛn tanga bemât nuyel mɛn o na sira wɔgɔ, wot ê ra 

sangal mot tyɛng na Badu Dagwi, vemo de a nɔng ot yi na mwat mɛ Mose. Wot 
ê gyeng kayɛ pyɛ de Dagwi Darwey, Darwey mot, a nɔng ot nu e ra yɛ, wot a 
rɔda gyeng mwa Badu mɛ tanga pyɛ de a simo wot ra. Ka sede hwak e ji mot a 
gyili sira hemo, ko gawey hê hwo e ra yɛ. Badu ma vemo: 

30Wot ê ragas weneng na bemât yére dyuk de ba sangal e vwel mot wɛt. 

31Ka sede bemât yére dyuk ba vey na pyɛ̂ yeneng kɛ pyɛ́ mo cak ayi, na yɛn a 

vey rɛsɛl a wot e Tuk Shábat kɛ e Tuk Wusal hak, ko wot ê sey yɛ wɛt. Wot a 
rɔda how cāp mot e shey hê taama wɛt, ko wot a rɔda hala a bemat mwa badu 
de wot e rangal hɛn. 

32Kahɛ shey, kawɛ e ji mot a rɔda nɔng bak gwining e ji bebak betat wo shɛkɛl 

dyam pyɛng yaga pyɛ̂ râ fwôm Gbɔng Duk Re Fongol, 

33pyɛ́ mo yɛ a kpam-tuk de be nára a Dagwi, na nɔrɔ̂ nemuk hê kahɛ tuk, na 

yas de be rangas yɛ burang vɔk na Dagwi ye kahɛ tuk, na nenɔrɔ de be nɔngɔ̂s 
Dagwi kahɛ Tuk Shábat, na hê nzem pwɛl pwas na hê bwang nzem o nehak, 
na bwang nenɔrɔ nehak de na sé yaga Dagwi, na nenɔrɔ̂ halâ banɛ̂n yaga talâ-
nɛn BeIsrayɛl tanga kayɛ pyɛ de be simo yaga Gbɔng Duk Re Fongol. 

34Wot, bepiris na BeLevi, tanga bwang bemat wot a rɔda masa sesek kahɛ 

shey, na wot tɔk bemât rùhup tanga jeng de bê vey na cɔ́gɔt de bê rangas mɛ 
nenɔrɔ vɔk na Dagwi Darwey, Dagwi mot, tyɛng na pyɛ de ba jɛk e ji Badu 
Dagwi. 

35Kahɛ shey arɔng, wot ê vɛ̀sɛ na nɔrɔ̂ pyɛ̂ yeneng yê susu mo de wot a yɛt 

bwal o tanga hê nèy cɔ́gɔt de na tanga vel e ra batîn cɔ́gɔt mot e Gbɔng Duk 
Re Fongol. 

36Nèy negel de ba tɔs a kawɛ e ji mot, wot a rɔda wɔ mɛ na bepiris e Gbɔng 

Duk o, ko wot a rɔda tik ne jaram yaga Dagwi tyɛng na pyɛ́ de ba jɛk e ji Badu 
Dagwi. Ano arɔng, wot a rɔda nɔ̂ng Dagwi nèy ne susu mo ne ngyī tanga ne 
vyēl mot. 

37Wot a rɔda wɔ̀ nɔ̂ng bepiris nemuk de ba hwongo nɛ yi e pyɛ̂ yeneng yê 

susu mo de wot a yɛt bwâl yɛ kahɛ shey, mwa na nenɔrɔ̂ nshî anap nepas o, 
na něy pwat nepas o arɔng, tanga nèy cɔ́gɔt de na dal na nerat. Yɛn a rɔda tik 
yɛ e ji begban Gbɔng Duk Re Fongol. Ano arɔng, wot a rɔda nɔ̂ng BeLevi vemo 
de be tula pyɔlɔ e nebapomo mot pyɔlɔ̂ pyɛ́ de wot e how e vwel mot. 

38Bepiris de ba sé yi e ruhûp Aharon ba rɔda sè na BeLevi jeng de yɛn ê kyese 

seres pyɔlɔ mo BeLevi mo ba rɔda wɔ̀ tik pyɔlɔ̂ pyɔlɔ mo mwa e begban Gbɔng 
Duk o. 

39BeIsrayɛl tanga BeLevi ba rɔda wɔ̀ tik pyɛ́ mo myɛn yê pyɛ̂ yeneng, na nshî 

anap, tanga něy pwat e begban o. E bak kwɔn a hane arɔng de be tikis ɛ pyɛ̂ 
fwôm Gbɔng Duk o, ko bepiris de ba vɔk fwom e jeng o be sangal ɛ, yɛn na 
bemât gyengês ri Gbɔng Duk Re Fongol, tanga bemât lwɛlɛ. Wot ê kyini Gbɔng 
Duk Re Fongol Dagwi mot wɛt. 

Nɛhɛmiya 11 
Bemât sangal e Yɛrusalɛm 

1A vane ano, bemât nuyêl BeYuda ba wɔ̀ sangal e Yɛrusalɛm, ko bwang bemat 

ba masa sesek, na be kasa bemât lɔ hining e ji nelɔ kuru, na be wɔ̀ sangal 
e Yɛrusalɛm, gbɔng pomo hê jɛrɛ, ko bwang o ba sangal e bapomo mɛn. 

2Ba somo kawɛ mwat de a nɔng to mɛ na a wɔ̀ sangal e Yɛrusalɛm. 

3BeIsrayɛl behak, na bepiris, na BeLevi, na bemât fwôm Gbɔng Duk Re Fongol 

tanga yére bemât fwôm Sɔlɔmɔn ba sangal e benap mɛn e bapomo mɛn, 

4ko bemat behak yi e Yuda na Bɛnyamin ba wɔ̀ sangal e Yɛrusalɛm. Bemât 

nuyêl vwêl Yuda ba sangal e Yɛrusalɛm. Baza mɛn a vemo: 

Yi e yerê Yuda: Ataya Uziya Zɛkarya Amariya Shefatiya Mahalalɛl, yi e ruhûp 
Pɛrɛs 

5Maaseya Baruk Kɔlhɔzɛ Hazaya Adaya Yoyarip Zɛkarya, yi e ruhûp Shela. 

6Yi e ruhûp Pɛrɛs bemat naga benaas kuru batyiimin na vɛ rwit (468) ba sangal 

e Yɛrusalɛm. Mwa hɛn ba sé bemât yey ting. 

7 Yi e yerê Bɛnyamin: Salu Mɛshulam Yowet Pedaya Kolaya Maaseya Itiyɛl 

Yɛshaya 

8Gabai tanga Salai BeBɛnyamin mwa de ba sangal e Yɛrusalɛm ba sé naga 

shabetat kuru baba na vɛ rwit (928). 

9Yɔwɛl Zikri a sé mwât nuyel mɛn, ko Yuda Hasenuwa a sé mwat de a raa mwât 

nuyêl repomo mo. 

10 Bepiris: Yɛdaya Yoyarip, na Yakin 

11Sɛraya Hilkiya Mɛshulam Zadɔk Mɛrayɔt Ahitup, yɛ womo de a sé darwêy 

bepiris. 

12Ko bemat naga rwit kuru baba na vɛ beba (822) yi e ruhup mɛn ba ra fwom 

e ji Gbɔng Duk Re Fongol Adaya Yɛrɔham Pɛlaliya Amzi Zɛkarya Pash-hur 
Malkiya, 

13bemat naga beba kuru banaas na vɛ beba (242) ba sé bedanelɔ ruhup mɛn 

Amashisai Azarɛl Mɛshilɛmɔt Imer. 

14E ruhup mɛn ba sɛ̀ bemat naga gwining kuru baba na vɛ rwit (128), de ba sé 

bemât yey ting e de como. Mwât nuyel mɛn à Zabdiyɛl Hagɛdɔhim. 

15 BeLevi de ba sé e hwomo: Shɛmaya Hashup Azrikam Hashabiya Buni 

16Shabetai na Yozabat ba sé begbɔng o e ji BeLevi, ko e yɛn vɛ de ba bɛrɛng 

fwom de ba ragas e majêy Gbɔng Duk Re Fongol 

17Mataniya Mika Zabdi yerê Asaf. E yɛ de a sé mwât nuyel bemât lwɛlɛ̂ Gbɔng 

Duk o e jeng râ lwɛlɛ̂ won gwo feng a Dagwi, ko Bakbukiya a sé mwât sɛlɛ mɛ 
Abda Shamuwa Galal Yɛdutun a sé hwak e ji mɛn arɔng 

18Mwa BeLevi de ba sé e ji gbɔng pomô Yɛrusalɛm rê jɛrɛ ba sé naga beba kuru 

rwit na vɛ benaas (284). 

19 Bemât gyeng ri Gbɔng Duk Re Fongol: Akup na Talmɔn tanga cáng mɛn, mwa 

hɛn ba sé naga gwining kuru bataama na vɛ beba (172) 

20Bwang BeIsrayɛl, na bwang bepiris na bwang BeLevi ba sangal e benap mɛn 

e bwang bapomô Yuda. 

21Bemât fwôm Gbɔng Duk o ba sangal e bàk Yɛrusalɛm de ba tâng wɛ a Ɔfɛl, 

ko yɛn a ra fwom e nɛ̂n Ziha tanga Gishpa de be bɛrɛng hɛn. 

22Mwât bɛrɛng fwôm BeLevi de ba sangal e Yɛrusalɛm à Uzi Bani Hashabiya 

Mataniya Mika. Yɛ Uzi mo a sé yi e yerê Asaf, ko e yɛn vɛ de be ragas lɛlɛ 
e jeng rê fongol e Gbɔng Duk Re Fongol. 

23Gbɔng gwɔ̀m a kana nɔng ɛn badu de ba dura begwong de rùhup o bê segsa 

ragâs lɛlɛ ve kahɛ tuk. 

24Pɛtahiya Mɛshɛzabɛl wo ruhûp Zɛra gwô yerê Yuda yɛ de a sé gwelê 

BeIsrayɛl vɔk na Da Vwel wo BePɛrsya. 

Bemat de ba sé e bwang bapomo 

25Behak e ji bemât yerê Yuda ba sangal e Kiriyat-Arba, na Dibɔn, na Yɛkabzɛɛl 

tanga e nebapomo de na gwɔrɔ rɛ. 

26Behak ba sangal e bapomô Yɛshuwa, na Molada, na Bet-Pɛlɛt, 

27na Hazar-Shuwal tanga e Bɛɛr-Sheba na nebapomo de na gwɔrɔ rɛ, 

28behak e repomô Ziklak, na e Mekona tanga e nebapomo rɛ, 

29behak arɔng e Ɛn-Rimɔn, na Zora, na Yarmut, 

30na Zanowa, na Adulam tanga e nebapomo de na sé bagat na rɛ, ko behak 

e Lakish na e ji hiri de ba gwɔrɔ rɛ, tanga e Azeka na nebapomô rɛ arɔng. Ano 
kwong, BeYuda ba sangal e yɛnɛ̂ vwel de ha sé yi e Bɛɛr-Sheba e rwa batin 
vɔk e Nɛk Hinɔm e rwa bato. 

31Bemât yerê Bɛnyamin ba sangal e Geba, na Mikmash, na Aya, na Bet-Ɛl na 

nebapomo ne bagat, 

32tanga e Anatot, na Nɔp, na Ananiya, 

33na Hazor, na Rama, na Gitayim, 

34na Hadit, na Zeboyim, na Nɛbalat, 

35na Lɔt, na Ono tanga e Nɛk Bemât Sekwɛl. 

36Bagyɛng BeLevi bahak de ba kana sangal e vwel Yuda ba wɔ̀ sangal tanga 

BeBɛnyamin. 

Nɛhɛmiya 12 
Bepiris tanga BeLevi 

1Bazâ bepiris tanga BeLevi de ba toyo yi e de sesam tanga Zɛrubabɛl 

Shɛyaltiyɛl na Yɛshuwa, darwêy bepiris, à vemo de ba ngyɛrɛ vɛ e ngamo: 

Bepiris: Sɛraya, na Yirmiya na Ɛzra; 

2Amariya, na Maluk na Hatush; 

3Shɛkaniya, na Rehum na Mɛrɛmɔt; 

4Ido, na Ginɛtɔn na Abiya; 

5Miyamin, na Maadya na Bilga; 

6Shɛmaya, na Yoyarip na Yɛdaya; 

7Salu, na Amɔk, na Hilkiya tanga Yɛdaya. Yɛn bemat vemo vɛ de ba sé bemât 

nuyêl bepiris e jeng Yɛshuwa. 

8 BeLevi: Yɛshuwa, na Binuwi, na Kadmiyɛl, na Shɛrɛbiya, na Yuda tanga 

Mataniya, yɛn vɛ de ba vɔk nedirîk râ lɛlɛ̂ feng a Dagwi. 

9Ko Bakbukiya, na Uni na bwâng bemɛn behak ba toysa a bemɛn vere na lɛlɛ 

de yɛn a hashe vɛ. 

Yére Yɛshuwa, darwêy bepiris 

10Yɛshuwa a sé dâ Yɔyakim, Yɔyakim a sé dâ Ɛliyaship, Ɛliyaship a sé dâ 

Yɔyada; 

11Yɔyada a sé dâ Yɔnatan, ko Yɔnatan arɔng a sé dâ Yaduwa. 

Bedanelɔ rùhup bepiris 

12Jeng de Yɔyakim á sè darwêy bepiris, ko bepiris vemo bá sè bedanelɔ rùhup 

mɛn: Mɛraya a sé dalɔ̂ ruhûp Sɛraya, Hananiya a sé dalɔ̂ ruhûp Yirmiya, 

13Mɛshulam a sé dalɔ̂ ruhûp Ɛzra, Yɛhɔhanan a sé dalɔ̂ ruhûp Amariya, 

14Yɔnatan a sé dalɔ̂ ruhûp Mɛliku, Yɔsɛf a sé dalɔ̂ ruhûp Shɛbaniya, 

15Adna a sé dalɔ̂ ruhûp Harim, Helkai a sé dalɔ̂ ruhûp Merayɔt, 

16Zɛkarya a sé dalɔ̂ ruhûp Ido, Mɛshulam a sé dalɔ̂ ruhûp Ginɛtɔn, 

17Zikri a sé dalɔ̂ ruhûp Abiya na Miniyamin, Piltai a sé dalɔ̂ ruhûp Mowadiya, 

18Shamuwa a sé dalɔ̂ ruhûp Bilga, Yɛhɔnatan a sé dalɔ̂ ruhûp Shɛmaya, 

19Matɛnai a sé dalɔ̂ ruhûp Yoyarip, Uzi a sé dalɔ̂ ruhûp Yɛdaya, 

20Kalai a sé dalɔ̂ ruhûp Satai, Ɛbɛr a sé dalɔ̂ ruhûp Amɔk, 

21Hashabiya a sé dalɔ̂ ruhûp Hilkiya, ko Nɛtanɛl a sé dalɔ̂ ruhûp Yɛdaya. 

Jɛ̂k bazâ nelɔ bepiris tanga ne BeLevi 

22E jeng de Ɛliyaship, na Yɔyada, na Yɔnatan tanga Yaduwa bá sè bedarwêy 

bepiris, ba jɛk bazâ bedanelɔ BeLevi tanga vê bepiris o. Bá yɛnɛ jɛ̂k baza mo 
e jeng de Dariyus á sè Da vwel Pɛrsya. 

23Bá to jɛk bazâ bedanelɔ BeLevi e bwok-basâ pyɛ̂ bare de ya té vɔk e jeng 

Yɔnatan zɔng, yɛ womo de da mɛ kunat à Ɛliyaship. 

Ba gas a bemat tom e Gbɔng Duk Re Fongol 

24Ba gas BeLevi bagyɛng o bagyɛng o e nɛ̂n bemât nuyel mɛn Hashabiya, na 

Shɛrɛbiya, na Yɛshuwa, na Binuwi tanga Kadmiyɛl. Ko bagyɛng o baba ba 

segsa na bemɛn e ragas lɛlɛ̂ somô Dagwi na feng a yɛ. Regyɛng o remo ré jut 
lwɛlɛ mo ko rere re toyo a yɛn mɛ. Yɛn e ragas ano tyɛng na pyɛ de Gbɔng 
Gwɔ̀m Davit, mwât Dagwi, á tɛ̀ be misang a yɛn. 

25Bemât gyeng ri Gbɔng Duk Re Fongol vɛ à, Mataniya, na Bakbukiya, na 

Obadya, na Mɛshulam, na Talmɔn tanga Akup ba vɔk nedirîk bɛrɛng begban 
de ba sé bagat na rùhup Gbɔng Duk o. 

26Bemat o mwa ba ra fwom mɛn e jeng Yɔyakim Yɛshuwa Yɔzadak, na ye 

Nɛhɛmiya, gwɔmna, tanga ye Ɛzra, piris de a to sè kaan tɔ̂k-tɔ̂k Badu Dagwi. 

Nɛhɛmiya a tik a Dagwi jwâ-pomo jaram 

27Nɛhɛmiya a re nuyel na ha mɛ: E jeng de wot a simo tik a Dagwi jwâ-pomô 

Yɛrusalɛm jaram, bá vey na BeLevi yi e kahɛ kwɔn de yɛn a sangal ɛ yaga na 
yɛn a ra lɛlɛ̂ feng a Dagwi na bapêy lwɛlɛ, na yōm waya, na yōm shi e jeng 
nzem o. 

28-29Bemât lwɛlɛ yi e nelɔ BeLevi mo ba tula hɛn. Ba yi e bebak de ba gwɔrɔ 

Yɛrusalɛm de yɛn a sangal ɛ, yi e bapomo de ba gwɔrɔ Netofa arɔng, mwa na 
yi e Bet-Gilgal, na Geba tanga Azmavɛt. 

30Bepiris na BeLevi ba tɛ̀ bato mɛn, na BeIsrayɛl, na ruhup o mwa na jwâ-

pomo mo haalal. 

31Ma tɛ̀ bemât nuyêl BeYuda be tula hɛn e ra rak jwâ-pomo, ko ma tɛ̀ bagbɔng 

bagyɛng baba vê bemât lwɛlɛ ba tula hɛn arɔng. Regyɛ̂ng rê susu mo ra raa 
vwɔ yege, ko ra kyè e ra jwâ-pomo vɔk e Ruhup Gwɔt Fongol. 

32Hoshaya a raa bamâ bemât lwɛlɛ, yɛ na rebit bemât nuyêl BeYuda. 

33Bepiris ba raa hɛn, yɛn vɛ à Azarya, na Ɛzra, na Mɛshulam, 

34-35na Yuda, na Bɛnyamin, na Shɛmaya tanga Yirmiya. Ba kyě pɛsɛl bedurum. 

Bemat de ba raa hɛn vɛ à Zɛkarya Yɔnatan Shɛmaya Mataniya Mikaya Zakur 
wo yerê Asaf, 

36na cáng mɛ Shɛmaya, na Azarɛl, na Milalai, na Gilalai, na Maai, na Nɛtanɛl, 

na Yuda tanga Hanani. Mwa hɛn ba vɔk pyɛ̂ lwɛlɛ yerê yemo de Gbɔng Gwɔ̀m 
Davit, mwât Dagwi, á kana ra yɛ. A sé e Ɛzra, kaan-tɔ̂k Badu Dagwi, de a sé 
mwât nuyêl regyɛng o remo e ji kwɛngɛl mɛn. 

37E Ruhûp Jɔt Nshi bemat o ba gyirik yi e jwâ-pomo, ko ba tút e ra nekwɔn turus 

nemo de na kyè cik vɔk e Repomô Davit. Ba kwey lɔ̂ negwɔm Davit, ko yɛn a 
to ɛn vey e ra jwâ-pomo mo pere vey e Ruhûp Nshi, e bak rwa rak wo gbɔng 
repomo mo. 

38Regyɛng bemât lwɛlɛ rê neba ra raa vwɔ mwɛlɛng e ra jwâ-pomo, ko me má 

raa hɛn. Wot a kyè wot kwey Tyɔ̌n Duk Kyeres pere vɔk e Jwa-pomo Twes. 

39Yi e hwomo, wot a kwey Ruhûp Ɛfrayim, na gwô Yɛshana, tanga gwô Betɔk. 

Ano arɔng, wot a kwey Tyɔ̌n Hananɛl, na ye Naga pere vɔk e Ruhup Tyīmit. 
Wot a wɔ̀ yɛnɛ kwɛngɛl mot o bagat na Ruhup Bemat Gyeng Repomo. 

40Ano kwong, mwa bagyɛng baba de ba kyě ra lwɛlɛ̂ feng a Dagwi ba wɔ̀ man 

e bàk Gbɔng Duk Re Fongol. Me tanga bemât nuyel de bá sè na me e de 
kwɛngɛl o, wot á tumal e hwomo arɔng. 

41Bepiris de bá sè e ji regyɛng o arɔng, yɛn à Ɛliyakim, na Maaseya, na 

Miniyamin, na Mikaya, na Ɛlɔyɛnai, na Zɛkarya tanga Hananiya. Yɛn á kyě pɛsɛl 
bedurum mɛn. 

42Maaseya, na Shɛmaya, na Ɛlazar, na Uzi, na Yɛhɔhanan, na Malkiya, na 

Ɛlam, tanga Ɛzɛr ba raa hɛn. Yɛzrahiya á sè mwât nuyêl bemât lwɛlɛ, ko yɛn a 
ra lɛlɛ mo ngyat-ngyat. 

43E tuk hane, ba nása nenɔrɔ̂ yas pyak vɔk na Dagwi, ko bemat o bá vɔk yey 

pyɛng vit à yere mo, yaga Dagwi á tɛ̀ yey mɛn ye pɛngɛ sizɔng. Beha na nèy bá 
wuna hɛn na beras e de râ nzem o, ko bá wokos remôk yey pyɛng mɛn o yikyik. 

Bá vɛ̀sɛ na pyɛ́ yaga rê fongol 

44E jeng yane, bá tɛ̀ bemat de bá vɔk reto e ra begban de bá tikis ɛ pyɛ́ de 

bemat bá nɔngɔs yaga fwôm Gbɔng Duk Re Fongol. Pyɛ́ mo yá wuna na pyɔlɔ, 
na pyɛ̂ mɛsɛng yê hiri tanga yê nèy cɔ́gɔt. Bemat o bá vɔk nedirîk tulâ pyɛ́ yi 
e hiri ve bagat ve bapomo yaga bepiris tanga BeLevi tyɛng na pyɛ de Badu 
Dagwi ba ha. Mwa BeYuda ba vɔk yey pyɛng na bepiris tanga BeLevi mo, 

45yaga yɛn a ra fwôm tɛ́sɛ bemat haalal na bwang yerê tom ve re a Dagwi 

fongol. Bemât lwɛlɛ̂ Gbɔng Duk Re Fongol tanga bemât gyeng ri wɛ bá ra tom 
mɛn tyɛng na badu de Gbɔng Gwɔ̀m Davit na hwey mɛ Sɔlɔmɔn bá kana nɔng 
ɛn arɔng. 

46Yimo raane, yi e jeng Gbɔng Gwɔ̀m Davit na ye Asaf, mwât lwɛlɛ, ba vɔkɔs 

bemât nuyêl bemât lwɛlɛ e jeng ragas lɛlɛ̂ somo tanga ve feng a Dagwi. 

47Ko e jeng Zɛrubabɛl na ye Nɛhɛmiya, mwa BeIsrayɛl ba nɔngɔs nɔrɔ kahɛ tuk 

yaga bemât lwɛlɛ̂ Gbɔng Duk o tanga vê gyêng ri wɛ. Ba tik nu mo mɛn hê 
BeLevi jaram, ko BeLevi mo arɔng ba tik nu mo mɛn hê bepiris jaram. 

Nɛhɛmiya 13 
Ba kang yére dyuk detu 

1E jeng o bá sè basa a BeIsrayɛl Bwok-basâ Mose na gbɔng fwɔ, bá wul kwɔn 

de ba jɛk ɛ wɔgɔ, be kwon tik WoAmɔn kɛ WoMowap hwak a wuna hɛ na bemât 
Dagwi wɛt. 

2Ba jɛk ano, yaga BeAmɔn na BeMowap bá kana nɔ̂ng BeIsrayɛl pyɛ̂ re kɛ nshî 

sɔ wɛt, jeng de yɛn á sè kyè yi e vwêl Misra. Ko BeMowap bá nɔ̂ng Balaam, 

dyām yaga na a mok a BeIsrayɛl gawey. Ko Dagwi mot á tɛ̀ gawey o ha tɛ́ ɛ a 
yɛn nerat. 

3Jeng de BeIsrayɛl bá wok bása mo, ba vɛ̌ kang mwa bemât yére dyuk yi na 

yɛn. 

Pyɛ́ ryat de Nɛhɛmiya a ra 

4Ɛliyaship, piris de a vɔk reto e ra begban Gbɔng Duk Re Fongol, a ga ros a sè 

sɛ̀ pang na Tobiya, 

5ko a simo a yɛ na a ra fwom na duk rwey o hwak de ba tik wɛ yaga tikîs nɔrɔ̂ 

pyɛ̂ yeneng, na pyɛ̂ nesang hyɔɔlɔl, na pyɛ́ detidetu de be ra mɛ fwom e Gbɔng 
Duk o, na pyɛ̂ nɔrɔ de be nɔngɔs yaga bepiris tanga pyɔlɔ̂ pyɛ̂ yeneng, na yê 
nshî anap, na yê něy pwat de ba nɔngɔ̂s BeLevi, na bemât lwɛlɛ tanga vê gyêng 
ri Gbɔng Duk o. 

6Ko di, jeng de pyɛ́ yemo yá sè tē, má sè e Yɛrusalɛm wɛt, yaga e ji shey hê 

kuru batat na hɛ ba (32) de Artasɛrsɛs á sè gbɔng gwɔ̀m Babilɔn, ma kana toyo 
na me wɔ̀ ha a yɛ pyɛ́ de ma ga ra. Ko e bamâ jeng, a to simo a me, 

7na me toyo vɔk e Yɛrusalɛm. Ras de ma toyo, ba ha a me pyɛ vyes de Ɛliyaship 

a ga ra, a ga simo a Tobiya, na a ra fwom na duk hwak e lalâ Gbɔng Duk Re 
Fongol! 

8A yang me furutut, ko ma wɔ̀ paa, me bomos a Tobiya pyɛ́ mɛ mo mwa e jey. 

9Ma nɔng nu be fung duk o, na be to toyo na nedok nekyɔrɔ̂k Gbɔng Duk o, ba 

to tik e ji wɛ, mwa na nɔrɔ̂ pyɛ̂ yeneng tanga pyɛ̂ nesang hyɔɔlɔl. 

10Ano arɔng, ma wok, bemât lwɛlɛ̂ Gbɔng Duk Re Fongol tanga BeLevi behak 

ba ga hala Yɛrusalɛm. Yɛn a tòros hɛn vɔk e hiri mɛn, yaga ba nɔngɔs hɛn pyɛ̂ 
re de ya vɛ̀sɛ a yɛn wɛt. 

11Yaga ano, ma gyong bemât nuyêl tom o, yaga yɛn a kyini Gbɔng Duk Re 

Fongol. Ko ma to toyo na BeLevi tanga bemât lwɛlɛ mo vey e Gbɔng Duk o, na 
yɛn a to re nuyel na tom mɛn. 

12Ano kwong, BeYuda mwa ba to hwo vɛ̀sɛ na pyɔlɔ mɛn e begban Gbɔng 

Duk o. Yɛn a vɛ̀sɛ na pyɔlɔ̂ pyɛ̂ yeneng na nshî anap tanga něy pwat. 

13Ma tɛ̀ bemat, na be vɔk reto e ra begban o, yɛn vɛ à Shɛlɛmiya, piris, na 

Zadɔk, kaan-tɔ̂k Badu Dagwi, tanga Pedaya WoLevi. Ko ma tɛ̀ Hanan Zakur 
Mataniya a sè mwât sɛlɛ mɛn. Ba tɔk yɛn a sé bemât tsak o, yaga ano, ma tɔk 
yɛn ê gas a bemɛn bemât fwom pyɛ́ de be nɔngɔs e gwong de gwa sé mwin. 

14À Dagwi hom, bare na pyɛ́ yemo mwa de ma ga ra yaga Gbɔng Duk mō, 

tanga yaga rê fongol e ji wɛ! 

15E jeng yane, ma di bemat e vwêl Yuda ba sè farang nèy anap, na be piri 

nshi mo Tuk Shábat. Ko behak ba sè tɛ̀sɛ a bemadung mɛn pyɛ̂ yeneng, na 

nshî anap, na nèy anap, na nèy regwi tanga bwang pyɛ́ cak, na be kyè mɛ vɔk 
e Yɛrusalɛm. Ko ma tusa hɛn, yɛn a kwon row pyɛ cak Tuk Shábat wɛt. 

16Bemât gbɔng pomô Tur behak arɔng de ba sangal e Yɛrusalɛm bá vey na 

betɔk na nediri nedôk pyɛ̂ rɛsɛl e repomo, yaga na be rɛsɛl a BeYuda yɛ Tuk 
Shábat. 

17Ma gyong bemât nuyêl BeYuda, ma yang ɛn, “Di in yerê neves de yin a sé ra! 

Yin a sé lashe Tuk Shábat. 

18Pyɛ́ ma yemo de yá tɛ̀ Dagwi á tabak bedabeda min jeng de á tɛ̀ be wey na 

repomo remo. Ko mwa ano, yin a sé gwɛ̌ shôm Dagwi e ra yin, yaga yin e lashe 
Tuk Shábat.” 

19Yaga ano, ma nɔng nu, kahɛ Tuk Shábat, be bangas ri rùhup gbɔng pomo 

jeng de gwi gwa sé kyè wɔ̀ hwo ɛ. Ko be to wuma vɛ wɛt sɛ̌ Tuk Shábat ha 
kwey. Ma tɛ̀ bemat hom behak e rùhup o, na be dul bemat nà yel na pyɛ cak 
e ji repomo Tuk Shábat. 

20E bama mo, zang hining kɛ ba ayi, bejik de be rɛsɛl nedirî nedok ba pɔlɔs 

e bamâ jwâ-pomo tuk tungun fwom. 

21Ma tusa hɛn, ma yang ɛn, “A sé zɔng-reng de yin e pɔlɔs e hane, na yin gyeng 

gasi. Tsút! Ka sede yin a to ba gwɛ̌, ko ma rɔda tɛ̀ be vos in.” Yi e jeng yane, 
yɛn a to vɛ̀sɛ Tuk Shábat wɛt. 

22Ma nɔ̂ng BeLevi nu, be tɛ̀ bato mɛn haalal, na yɛn a kyese gyengês rùhup o, 

yaga na be gyenges Tuk Shábat jɛrɛ. À Dagwi, bare na me, yaga pyɛ́ yemo 
arɔng. Tosho reyɔm hom, yaga ma tɔk, tɛ̂ yey mō ha sé rey o. 

23E jeng yane arɔng, ma di bemat e ji BeYuda de ba ra wenêng beha yi 

e Ashdot tanga vê BeAmɔn na BeMowap. 

24Rebit nèy mɛn ne ha lêm Ashdot kɛ relem o rehak, ko ne tɔk ha na lem 

mot wɛt. 

25Ma gyong bemat o sizɔng, ma mok a yɛn gawey, ma dak behak, ko ma luyu 

a yɛn setot. E bama mo, ma tɛ̀ ɛn, be sira na rezâ Dagwi wɔgɔ, kɛ yɛn kɛ nèy 
mɛn bê sang to ragas weneng e tē mɛn na yére dyuk wɛt. 

26Ma to yang ɛn ngan, “Yin a tɔk wɛt a? E behâ yére dyuk de bá tɛ̀ Gbɔng Gwɔ̀m 

Sɔlɔmɔn a ra banɛn. Di in, yɛ á sè mwat de á dal bwang begbɔng begwɔ̀m yére 
jey mwa na nerey. Dagwi á tɛ̀ yey na yɛ, ko a tɛ̀ ɛ a sè gbɔng gwɔ̀m e ra 
BeIsrayɛl mwa, ko mwa ano, á ra renɛn remo. 

27Ko sɛ̌ wot ê raa begwong min a? Ka wot a ra wenêng behâ yére dyuk, ko wot 

a kyɛ́ ot nà gyeng hâ Dagwi mot!” 

28Yɔyada a sé hwêy Ɛliyaship, darwêy bepiris, ko hak e ji nèy Yɔyada mo a ra 

wenêng hwông Sanbalat yi e repomô Bet-Hɔrɔn. Yaga ano, ma vɔk ma ro 
Yɔyada mo yi e Yɛrusalɛm. 

29À Dagwi, bare na gwong de bemat vane ba lashe fwôm piris, ko yɛn a to lashe 

wuna-na-sira de hwà kana ra na bepiris mwa na BeLevi. 

30Ma tɛ̀ bemat o be kang ɛn yi e kayɛ pyɛ de ya sé ye yére dyuk, yi ano yɛn a tɛ́ 

ɛn haalal. Ma yong badu yaga bepiris tanga BeLevi, yaga na kawɛ e ji mɛn a 
tɔk tyɛng fwom mɛ. 

31Ma to yong ɛ, na be vɛ̀sɛ na cɔ́gɔt de be rangas mɛ nɔrɔ̂ yas e jeng de ya 

jamas ɛ, ko na bemat o be vɛ̀sɛ na nenɔrɔ mɛn ne pyɛ̂ yeneng yê mɛsɛng tanga 
ne nèy cɔ́gɔt ne mɛsɛng arɔng. À Dagwi, bare na pyɛ́ yemo mwa, na hwo nɔng 
me pyɔlɔ hom e ra yɛ. 

  



836 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

Ɛsta 
Ɛsta 1 

Da Vwel Ahasɛrus a yong gbɔng nzem 

1Pyɛ́ de ba ha e ngamo ya té e jeng Da Vwel Ahasɛrus. Yɛ Ahasɛrus womo de 

a re negwɔm e ra bavwêl begbɔng begwɔ̀m naga kuru baba na vɛ betaama 
(127) yi e Indya vɔk e Etiyopya. 

2E jeng yane, á sè sangal e ra gwofwa negwɔm mɛ e gbɔng repomô Shushan. 

3E shey hê negwɔm mɛ hê netat, a yong nzem rê pyɛ́ yaga mwa begbɔng 

begwɔ̀m bavwel, na bemât badu mɛ. Begbɔng bemât como vê Pɛrsya na 
Medya, na nèy lɔ gwɔ̀m tanga begwɔmna bebak bavwel o, mwa bá sè ɛ. 

4A ra nepɔlɔ naga na kuru rwit (180), a sè ra nzem o, yaga na a bin dura mɛ 

nepolôs yas mɛ tanga gbɔng nerey na mwa pyɛ̂ háshe a bemat bayis yê 
segwɔm o. 

5Bama de nepɔlɔ nane na yɛnɛ hɛn, Da Vwel o a yong pyɛ̂ nzem yaga beras 

mwa de ba sé e hwomo e majêy lɔ mɛ e Shushan, begbɔng bemat tanga 
besɛl o. Ba ra nzem o e bwî majêy lɔ mo, ko ba tɛ̀ nepɔlɔ netaama e de râ nɛ̀. 

6Ba tɔrɔ kwɔn o na nedirî berugû linen bepɛng na ve wilwil, ba vos vɛ na rik 

linen puruk pɛng o na ve zwey, ko ba rɔgɔs e ra bewɔ́rɔ dyam pyɛng e ra beta 
gacik ve maabel. Ba to tɛ̀ gàt de ba yong na dyam shinang na dyam pyɛng e ra 
retîs kwɔn o de ba yong na beta berat vè bùm detidetu. 

7Ba nɔ̂ng bemat o nshî anap e ji neshǐ de ba yong na dyam shinang, ba yong 

kakɛ mo detu. Nshî anap ne Da Vwel o ná sè shɛrɛk. 

8Bá sɔ nɛ̀ tyɛng na redu, vit a mwat de á yâng hwak pyɛ cak, yaga Da Vwel o a 

ga ha a bemât fwom mɛ, be ra a kawɛ mwat tyɛng na pyɛ de a simo. 

9Ano arɔng, Hwārwey Vashti a yong a beha nemɛn à nzem rê pyɛ́ mo e bák mɛ. 

Hwārwey Vashti a byɛs Da Vwel Ahasɛrus 

10Tuk hê taama, Da Vwel á sè e ji sefeng nshî anap. A yila berɛmɛt betaama 

de ba sé bagat na yɛ, vɛ à Mɛhuman, na Bista, na Harbona, na Bikta, na Abakta, 
na Zetar tanga Karkas. 

11A nɔng ɛn nu, be wɔ̀ vey na Hwārwey Vashti e nuyel mɛ na kpîn negwɔm 

e rato mɛ. A simo dura a begbɔng bemat mɛ na bwang bemat o nerât bayis mɛ, 
yaga a sé rwat e bɛrɛng tyɔng wɛt. 

12Ko jeng de berɛmɛt o ba wɔ̀ ha a yɛ tomô Da Vwel, Hwārwey Vashti a kyɛ́ ɛ 

nà wɔ. Da Vwel a wok shom tyɔng wɛt, ko pyɛ mo ya re a yɛ yey. 

13A hwo jāma badu yi na bemat de ba tɔk pyɛ́ de ya kyě tē, yaga a sé negwɔn 

mɛ, na a bin rangâl bemât tɔk badu, na be vo a yɛ redu. 

14Bemât bagat na yɛ de ba vos a yɛ badu, vɛ à Karshena, na Shetar, na Admata, 

na Tarshish, na Mɛrɛs, na Marsena tanga Mɛmukan. Yɛn vɛ a begbɔng begwɔ̀m 
betaama vê Medya na Pɛrsya, e vɛ de be tɔk wɔ̀ di Da Vwel kayɛ jeng, ko ba to 
sé vê yel e ji segwɔm o. 

15Da Vwel o a rangal hɛn a ye, “Me, Da Vwel Ahasɛrus, ma ga tomo vɔk na 

Hwārwey Vashti na redu, ko a kyɛ́ ɛ nà raa redu mo. E ji badu mot, e sɛ́ de bê 
ra na yɛ ɛ?” 

16Mɛmukan a hwo dura e nuyêl Da Vwel na begbɔng begwɔ̀m, a ye, “Pyɛ de 

Hwārwey Vashti a ra ya sé vyes e nuyêl Da Vwel nju mɛ zɔng wɛt, ko na 
begbɔng begwɔ̀m na bwang beras mwa de ba sé e ji mwa bebak bavwêl Da 
Vwel Ahasɛrus arɔng. 

17Hâ pyɛ́ Hwārwey Vashti a ra, ha rɔda yel e betong beha mwa, hê tɛ̀ ɛn, be 

hwo byɛs beras mɛn, ko ba rɔda tē, ‘Da Vwel Ahasɛrus a nɔng nu, be wɔ̀ vey 
na Hwārwey Vashti e nuyel mɛ, ko a kyɛ́ ɛ nà vey.’ 

18Ko di, behâ begbɔng bemât Medya na Pɛrsya de ba ga wok pyɛ de Hwārwey 

Vashti a ga ra, yɛn a rɔda wɔ̀ ha a beras mɛn ano yunung arɔng. Hemo ha rɔda 
tɛ̀ beha kagwa be byɛs beras mɛn, ko beras ba rɔda tɛ̀ shom na beha mɛn 
arɔng. 

19“Yaga ano, ka sede hwo, à Da Vwel, hwà di a jam, ko tik na hwo tɛ̀ redu wɔgɔ, 

Vashti a kwon to vey e nuyêl Da Vwel Ahasɛrus ko tyɔng wɛt. Tik na be jɛk, be 
wuna redu mo e ji badu Medya na Pɛrsya de be tɔk sege vɛ wɛt. Ko hwo nɔng 
nerey nehwarwey mɛ vɔk na hwā mó hwak de a dal ɛ. 

20Ano kwong, jeng de ba rɔda mok redu rane e mwa yɛnɛ̂ vwêl Da Vwel, ko 

beha ba rɔda nɔ̂ng beras mɛn nerey, yi e berey o vɔk e besɛl o.” 

21Ha hane de Mɛmukan a ha ha jam a Da Vwel tanga begbɔng begwɔ̀m, ko Da 

Vwel o a ra tyɛng ano. 

22A tɛ̀, be tomo na bebok-berang vɔk e bavwêl begbɔng begwɔ̀m mwa, ba jɛk a 

kavɛ bemât bavwel na yerê lem mɛn tanga yerê gwông jɛk mɛn wɔgɔ, kawɛ 
rwas a sè dalɔ e lɔ mɛ, na a ha lem mɛ. 

Ɛsta 2 
Ɛsta a tɛ́ ɛ Hwarwêy Da Vwel 

1Bama de shôm Da Vwel Ahasɛrus ya ga ye rɔ̀s, a hwo bare na pyɛ de Vashti 

a ga ra, na redu de ba ga tɛ̀ e ra yɛ. 

2Bemât fwom mɛ de ba sé tanga yɛ ba yang ɛ, “À Da Vwel, tik na be jāma 

beyorom-behwong bebot o bezɛrɛ mo yaga hwo. 

3Tik na hwo tɛ̀ bemât nuyel e ji bavwêl begbɔng begwɔ̀m mwa, na be tula 

beyorom-behwong bebot o bezɛrɛ mo, na be vey mɛ e bâk sangâl beha e lɔ mō 
e Shushan. Bē tik vɛ e vwɔ̂ Hɛgai, rɛmɛt womo de e gyeng beha mō. Tik na be 

nɔngɔs hɛn něy mɔmɔ ne nesang hyɔɔlɔl tanga něy yông rebek na re sè hyul-
hyul. 

4E bama mo, hwo de kasa ɛ̀ yorom-hwong bwot de a jam a hwo, na hwo tɛ̀ ɛ, a 

tɛ́ ɛ Hwārwey e tô Vashti.” Vô du mo ha pɛngɛ a Da Vwel yey, ko a raa hɛ. 

5WoYuda hwak á sè sangal e majêy lɔ Da Vwel e Shushan, reza mɛ à Mɔrdɛkai 

Yayir Shimai Kish wò yerê Bɛnyamin. 

6Jeng de Nɛbukadnɛzar, gbɔng gwɔ̀m Babilɔn, a kana jut Yɛkɔniya, gbɔng 

gwɔ̀m BeYuda, tanga bemat behak vɔk e sangâl sesam, Mɔrdɛkai a kana sè 
e ji mɛn. 

7A vɔk hwey hwông gwà da mɛ, reza mɛ a Hadasa, ko ba to tang ɛ à Ɛsta. Dâ 

Ɛsta tanga de mɛ ba ga kana kushu, ko Mɔrdɛkai a de ras ɛ. Ɛsta mo a sè 
zɛrɛ mo, a nɛp e bayis. 

8Jeng de redû Da Vwel ra wul e betong bemat, ko ba hwo tula beyorom-

behwong bebot o pyak e majêy lɔ Da Vwel e Shushan, ba tik vɛ e vwɔ̂ Hɛgai 
wò gyêng beha. Ba jut Ɛsta arɔng, ba wɔ́ mɛ e lɔ Da Vwel, ba tik ɛ e vwɔ̂ Hɛgai. 

9Hwong o a jam a yɛ, ko nemi mɛ na man na yɛ. Yaga ano, a pere wɔ̀ nɔng ɛ 

pyɛ̂ mɔmɔ tanga pyɛ̂ re mɛ ryat o arɔng. A to kasa a yɛ behwong betaama yi 
e lɔ Da Vwel na be sè vê fwom mɛ, ko a wɔ̀ tik ɛ tanga behwong mɛ mo e bàk 
de wa dal na nerat e bâk beha. 

10Ɛsta a ka dura yere de a yi ɛ wɛt, yaga Mɔrdɛkai a ro ɛ nà ra ano. 

11Yɛ Mɔrdɛkai e kyě gwɔsɔ e rwi lalâ bâk beha mo kahɛ tuk, yaga na a bin wok, 

na a tɔk pyɛ de ya sé té na Ɛsta. 

12Kawɛ hwong o e ka tanga ra shey hining e de yong ɛ yaga wɔ́ na Da Vwel. 

Be ra pɛl tyiimin e de mɔmsɔl hɛ na něy mir de ne yong bek, ko be to ra pɛl 
tyiimin e de tɛ́sɛ něy nesang hyɔɔlɔl tanga tyǐ yông bayis. E bamâ hane, be tɛ̀ a 
kawɛ hwong tûk wɔ́ na Da Vwel Ahasɛrus. 

13Jeng de a rɔda wɔ, ba rɔda tɔrɔ hɛ na yɔ̀m de a simo, a kyè mɛ yi e bâk beha 

wɔ e duk mɛ. 

14A rɔda wɔ nahywegelek, ko a nusu nagasi, a kyè vɔk e bák o hak de wa sé 

e vwɔ̂ Shaashgas, rɛmɛt de e gyeng bejɛn Da Vwel. A rɔda to wɔ́ na Da 
Vwel o wɛt, sɛ̌ a wok neta mɛ, na a de tɛ̀, be yila za mɛ. 

15Tuk ha vey de Ɛsta, hwông Abihail, gwà dâ Mɔrdɛkai, de a jut ɛ sede hwêy tɔ 

mɛ, a rɔda wɔ na Da Vwel. A ka kasa yɔ̀m pyɛ mɛ wɛt, sɛ̌ pyɛ de Hɛgai, wò 
gyêng beha mo, a vo a yɛ redu na a tɔrɔ hɛ mɛ. Ɛsta mo a sé rwat e bɛrɛng 
kawɛ mwat de a di ɛ. 

16Ba wɔ́ na yɛ na Da Vwel Ahasɛrus e duk mɛ. A sè e pwɛl gwô kuru (10), gwɛ 

à pwɛ̂l Tɛbɛt, e shêy rê negwɔm mɛ hê netaama. 

17Da Vwel o kwong a tɛ̀ yey na Ɛsta a dal mwa bwang behwong o. Nemi mɛ na 

man na yɛ, ko a yel a Da Vwel e yey a dal bwang behwong o mwa. Yaga ano, 
a tɛ̀ a Ɛsta kpîn negwɔm e rato mɛ, ko a tɛ̀ ɛ, a tɛ́ ɛ Hwārwey e tô Vashti. 

18E bama mo, a yong a begbɔng begwɔ̀m na bemât badu mɛ gbɔng nzem rê 

pyɛ́, yaga na a nɔ̂ng Ɛsta mɛ nerey. A nɔng pɔngɔ e ji bebak vwel o mwa, ko a 
gas nenɔrɔ shɛrɛk yerê ne negwɔm. 

Mɔrdɛkai a sey neken Da Vwel 

19-20Ba to tula a Da Vwel beyorom-behwong o behak. Ɛsta kwong a ga ka dura 

yere de a yi ɛ wɛt, tyɛng na nu de Mɔrdɛkai a kana nɔng ɛ. A re nuyel na raà há 
de Mɔrdɛkai a misang hɛ na a ra, vey e jeng yane sede remo de á rɔngɔl e vwɔ 
mɛ. Ba ga tɛ̀ Mɔrdɛkai a sè hwak e ji bemât fwôm Da Vwel, ko a sè sangal e rwi 
majêy lɔ Da Vwel o. 

21E jeng yane, berɛmɛt de be gyeng rwi jî lɔ Da Vwel de baza mɛn à Biktan 

tanga Tɛrɛsh ba vɔk shom na Da Vwel o, ko ba hwo yong begwong de bê mɔrɔ 
hɛ. 

22Ha mo ha gaba e fwông Mɔrdɛkai, yɛ kwong a ha a Hwārwey Ɛsta, yɛ arɔng 

a ha a Da Vwel, a ye, e Mɔrdɛkai de a ha a yɛ. 

23Jeng de ba ngyɛgɛt ha mo, ba sɛ̀, ha sé tyɛng ano, ba vɛ̌ tá a yɛn ngyɔt ba 

kushu, ko ba ló ɛn e ra sesêk cɔ́gɔt. Ba jɛk ha mo e bayîs Da Vwel e ji bwok-
basâ pyɛ̂ bare de yé té e segwɔm mɛ. 

Ɛsta 3 
Haman a yong gwông wey na BeYuda 

1E bamâ pyɛ́ yane, Da Vwel Ahasɛrus a gwɛ̌ a Haman Hamedata wo cang 

Agak nerey, a nɔng ɛ gwofwa sangal de gwa dal gwo bwang besâ fwom mɛ 
mwa na nerey. 

2Mwa bemât badu de ba sé e rwi majêy lɔ Da Vwel o ba tē ngyuk, ba tē guduruk 

e vwel, na be nɔ̂ng Haman nerey, sede remo de Da Vwel a nɔng nu. Ko 
Mɔrdɛkai a ka ye a yɛ ngyuk kɛ a ye guduruk wɛt. 

3Bemât badu ba hwo rangal hɛ pyɛ de ya tɛ̀ yɛ e kyɛgɛs hɛ nà gyeng redu de 

Da Vwel a tɛ̀. 

4Yɛn a dopse ha na yɛ jojot e ra ha mo, ko Mɔrdɛkai a ka tɛ̀ tong, na a raa 

ha mo wɛt. A yang ɛn, “Ma sé WoYuda, ko mê tɔk ye a Haman 
ngyuk wɛt.” Yaga ano, yɛn a wɔ̀ tɛ̀ sekun mɛ na Haman, na be bin di, kɛ gyeng 
a rɔda tumal gak e ra ha mɛ arɛt? 

5Jeng de Haman a di de Mɔrdɛkai a kyɛ́ ɛ nà ye ngyuk, na a ye guduruk, na a 

nɔng ɛ nerey, ko a hwo wok shom sizɔng. 

6Ko jeng de a wok, Mɔrdɛkai a sé WoYuda, ko a di, mɔ́rɔ Mɔrdɛkai nju mɛ ha 

vey wɛt. Yaga ano, a yong ɛ̀, na a bin wey na BeYuda mwa e yɛnɛ̂ vwêl Da 
Vwel Ahasɛrus. 

7E ji pwɛl gwô susu mo, gwɛ a pwɛ̂l Nisan, e shey hê kuru na hɛ ba (12) hê 

negwɔm Da Vwel Ahasɛrus, Haman a tɛ̀, be masa sesek, de ba tang vɛ a purim, 
na be bin sɛ̀ tuk na pwɛl de ê wey na BeYuda mo. Ko swesek o gwa gaba e pwɛl 
gwô kuru na vɛ ba, gwɛ a pwɛ̂l Adar. 

8Ano kwong, Haman a yâng Da Vwel Ahasɛrus, “À darwey, yerê bemat behak 

ya sé de ya bere hɛ e ji bemât bebak vwel mō, ya shara hɛ e ji bebak vwel mō 
mwa. Badu mɛn na negwɔn mɛn ba sé detu na vê bwang yére. Yɛn arɔng be 
ka gyeng badu mō wɛt. Ê sè a hwo pyɛ ryat, na hwo niri na yɛn wɛt. 

9Ka sede hwà di a jam a hwo, ko tik na hwo tɛ̀ redu, be wey na yɛn mwa. Me 

ma rɔda nɔ̂ng bemât fwom mō dyam pyɛng de ya dal kilo gu naga batat na gu 
kuru banaas (340,000), na be tɛ̀ e ji gban dyām mō.” 

10Da Vwel a hwo pat yɔbɔ̂ to-gwɔ̀m yi e kwɛn vwɔ mɛ, yemo de be ra mɛ fwom 

e de nɔ̂ng badu, a nɔ̂ng Haman Hamedata wo yerê Agak, mwât repugû 
BeYuda, yɛ. 

11A yang ɛ, “Vɔk dyām o, bemat arɔng ba sé e vwɔ mō! Ra pyɛ de hwà di na 

yɛn!” 

12Ano kwong, e pwɛl gwô susu mo e pɔlɔ hê kuru na hɛ tat, ba yishi bemat-jɛ̂k 

Da Vwel, ko Haman a basa a yɛn redu, ko yɛn a raa be jɛk tyɛng. Ba jɛk vɔk na 
begwɔmna na bemât nuyel tanga begbɔng begwɔ̀m bavwel, ba jɛk a kavɛ 
bemât bavwel na yerê gwông jɛk mɛn tanga yerê lem mɛn. Ba jɛk redu mo e ji 
rezâ Da Vwel Ahasɛrus, ko ba rusu ɛ reto-gwɔ̀m na yɔbɔ mɛ. 

13Ba tomo betom de ba kyè mɛ ziri na bebok-berang de ba jɛk o vɔk e kawɛ bak 

vwêl Da Vwel. Redu de ba jɛk a ret ngan: “Bē mɔbɔs BeYuda mwa, beras na 
beha, berey na besɛl mwa tanga nèy necereng, bē wey na yɛn, na be tala hɛn 
mwa hywiri e tuk hining zɔng, na be to hashe pyɛ́ mɛn arɔng. Tuk o hɛ à pɔlɔ 
kuru na hɛ tat e pwɛl gwô kuru na vɛ̀ ba, gwɛ a pwɛ̂l Adar.” 

14Ba tɛ̀ bemât nuyel e kawɛ bak vwel, be tɛ̀ be mok a bemat mwa redu mo, na 

be yong ɛn yaga tuk hane mo. 

15Bemât tomo mo ba kyè na bebok-berang o vane ziri tyɛng na redu Da Vwel, 

ko ba mok redu rane mo e majêy lɔ Da Vwel e Shushan arɔng. E bama mo, Da 
Vwel tanga Haman ba sangal, ba sè e de sɔ, ko bemât gbɔng repomô Shushan 
ba sè e ji bɔ́rɔk ding-ding. 

Ɛsta 4 
Mɔrdɛkai a jāma sɛlɛ̂ Ɛsta 

1Jeng de Mɔrdɛkai a wok pyɛ̂ mwa de ba ga ra, a vɛ̌ hama berugu mɛ, ko a tɛ̀ 

rugû sesin, a tɛ̀ fongôl kya e rato mɛ, a gwɔrɔ mɛ repomo, a kyě tosho, e dak 
bèkun sedesi yaga lashê yey. 

2A pere vey wul mɛ rwi majêy lɔ Da Vwel, ko a yel wɛt, yaga mwat e tɔk yel 

e lɔ mo na rugû sesin wɛt. 

3E kahɛ vwêl gbɔng gwɔ̀m de redu Da Vwel o ra wul ɛ, BeYuda ba pere hwo 

tosho, ba ra lɛlɛ sesin, ba dɛrɛ na gbɔng tɔ̀, ba tik rê pyɛ́, ko ba tɛ̀sɛ berugû 
sesin, ba sangsal e ji fongôl kya arɔng. 

4Jeng de behwông fwôm Ɛsta tanga berɛmɛt de be ra a yɛ fwom ba wɔ̀ ha a yɛ 

pyɛ de Mɔrdɛkai a sé ɛ, ko pyɛ mo ya lashe a yɛ yey bagat wɛt. A tomo na 
berugu, na be wɔ̀ nɔ̂ng Mɔrdɛkai, na a tɛ̀, na a pat mɛ rugû sesin gwane, ko 
Mɔrdɛkai a kyɛ́ ɛ vɛ. 

5Ɛsta kwong a tɛ̀, be yila Hatak, gwining e ji berɛmɛt de Da Vwel a tɛ̀ be ra a yɛ 

fwom. A tomo hɛ na Mɔrdɛkai, na a rangal hɛ pyɛ de ya té, de ya tɛ̀, a sé ra ano. 

6Hatak a wɔ̀ sɛ̀ Mɔrdɛkai e tê repomo e nuyêl rwi majêy lɔ Da Vwel. 

7Mɔrdɛkai kwong a ha a yɛ mwa pyɛ́ de ya té na yɛ tanga nepyak dyām de 

Haman a ga ye, ê nɔng na be tik e ji gban dyâm Da Vwel, yaga na be wey mɛ 
na BeYuda mwa. 

8A to nɔ̂ng Hatak bwǒk gwomo de ba jɛk ɛ redu mo e Shushan, remo de ra tɛ̀, 

be wey na yerê BeYuda mwa. A yâng Hatak, a wɔ̀ nɔ̂ng Ɛsta, na a to misang a 
yɛ gwɛ yɛɛlɛl, na a ha a yɛ, a wɔ́ e nuyêl Da Vwel, na a tosho a yɛ gabɔk, na a 
to shonong e ra yɛ yaga bemat mɛ arɔng. 

9Hatak a wɔ̀ ha a Ɛsta pyɛ̂ mwa de Mɔrdɛkai a ha a yɛ. 

10Ko Ɛsta a to tomo hɛ wɔ̀ ha a Mɔrdɛkai ngan: 

11“Mwa bemât fwôm Da Vwel tanga mwa bemat e bebak vwel mɛ ba tɔk, ka 

sede mwat, rwas kɛ hwā, a wɔ́ na yɛ e lalâ duk ji mo sana yila hɛ, bê mɔrɔ hɛ. 
Hemo ha sé redu. Pyɛ de yê dul nà mɔrɔ hɛ, sɛ̌ Da Vwel a nára a yɛ gwelê 
negwɔm gwo dyam shinang. Ko di, nepɔlɔ kuru batat nà ga kwey yimo de ba 
kana yila me, na me wɔ na yɛ.” 

12Jeng de ba ha a Mɔrdɛkai pyɛ de Ɛsta a ha, 

13a tɛ̀ be toyo a Ɛsta na ha ngan: “Hwo kwon bare, sede ba wey na BeYuda 

mwa, ko hwô sangal kwen hwo nju mō wɛt, yaga hwà sé e lɔ Da Vwel! 

14Ka sede hwà sangal yuu e yerê jeng yemo, di BeYuda ba rɔda sɛ̀ sɛlɛ yi 

e gwong hwak, na be sey neken mɛn. Ko hwo tanga câng beda mō yin a rɔda 
wey. Wa a tɔk, kɛ gyeng hwà sɛ̀ sangal e lɔ Da Vwel yaga jeng yerê yemo ɛ?” 

15Ɛsta a to tomo hɛ, a wɔ̀ toyo a Mɔrdɛkai ngan: 

16“Ci, tula BeYuda mwa de ba sé e Shushan, na yin tik rê pyɛ́ yaga me. Yin 

kwon re na sɔ wɛt pɔlɔ tat nagwi na naturuk. Me arɔng tanga behwông fwom 
hom wot a rɔda ra tyɛng ano. E bama mo, ma rɔda wɔ na Da Vwel, mwa ano 
de redu ra simo ano wɛt. Sede gwà sé gwo wey, ko tala mo zɔng.” 

17Mɔrdɛkai kwong a kyè, a wɔ̀ ra tyɛng na pyɛ de Ɛsta a nɔng ɛ nu. 

Ɛsta 5 
Ɛsta a rini Da Vwel na Haman nzem rê pyɛ́ 

1Tuk hê tat Ɛsta a tɔrɔ hɛ na yɔ̀m negwɔm mɛ, a kyè a wɔ̀ tumal mɛ e lalâ ji mo 

hê lɔ Da Vwel de he bɛrɛng duk gwofwa sangâl negwɔm. Da Vwel kwong á sè 
sangal e ra gwofwa negwɔm mɛ e bɛrɛng mɛ rwi duk o. 

2Jeng de a di Hwārwey Ɛsta e tumal e lala, yey mɛ ya pɛngɛ na yɛ, ko a vɛ̌ nára 

a yɛ gwele mɛ gwo dyam shinang. Ɛsta kwong a wɔ́ bagat, a ra ratô gwele mo. 

3Da Vwel a rangal hɛ, a ye, “E sɛ́ a Hwārwey Ɛsta ɛ? Hwà sé simo sɛ́ ɛ? Ha a 

me, ko ba rɔda nɔng o. Ka a ka sé rebit vwel hemo mwa, ba rɔda nɔng o!” 

4Ɛsta a ye, “À darwey, ka sede a jam a hwo, ko tik na hwo vey tanga Haman 

e de nzem rê pyɛ́ de ma ga yong yaga hwo yunung.” 

5Da Vwel a tomo, be vey na Haman ziri, na yɛn a ra pyɛ́ de Ɛsta a ha. Ano 

kwong, Da Vwel tanga Haman ba wɔ́ e de nzem de Ɛsta a ga kana yong. 

6Jeng de yɛn a sé e de sɔ̂ nshî anap o, Da Vwel a to hwo yâng Ɛsta, “Di, a 

remo, e sɛ́ de hwó simo ɛ? Ha a me pyɛ de ba rɔda nɔng o. Ka a ka sé rebit 
vwel hemo mwa, ko bê nɔng o!” 

7Ɛsta a toyo a yɛ, a ye, “Ma vɔk gbɔng won vey na hwo, à darwey. 

8Ka sede yey mō ya pɛngɛ na mɛ, na hwà di a jam a hwo, na hwo nɔng me pyɛ 

de me simo, ko tik na hwo, à darwey, tanga Haman yin to ba vey e de nzem rê 
pyɛ́ de mê ba yong a yin nahwol. E jeng o kwong mê de ba ha a hwo pyɛ de 
me simo.” 

Haman a yong gwông mɔrɔ̂ Mɔrdɛkai 

9Tuk hane Haman a nusu yi e dem nzem, yey mɛ ya pɛngɛ sizɔng. Ko jeng de 

a di Mɔrdɛkai e sangal e rwi majêy lɔ Da Vwel, ko Mɔrdɛkai a ka sogo kɛ a ka 
ye sede a nɔng ɛ nerey nehak wɛt, a hwo wok shom mɛ sizɔng. 

10Mwa ano, a niri, a kyè vɔk e lɔ. A tomo be yishi a yɛ besa mɛ tanga hwā mɛ 

Zɛrɛsh, 

11ko a hwo dak kaa e ra nerêy yas mɛ, na nepyak nèy bewen mɛ, na nerey de 

Da Vwel a to gwɛ̌ a yɛ, de a tɛ̀ ɛ wò nuyêl bemât badu mɛ tanga begbɔng 
begwɔ̀m mwa. 

12A to gwɛ̌ ye, “A kat mɛ mwa, Hwārwey Ɛsta a yong nzem pyɛ̂ re, ko e me nju 

hom zɔng de a rini na me sè tanga Da Vwel. Ko a ga to rini hot na Da Vwel 
nzem o nehak nahwol. 

13Ko di, mwa pyɛ́ yemo ye pɛngɛ a me yey wɛt sede me bɛrɛng WoYuda wane, 

Mɔrdɛkai e sangal e rwi majêy lɔ Da Vwel!” 

14Hwā mɛ tanga mwa besa mɛ ba yang ɛ, “Tɛ̀ be yong swesêk cɔgɔt lyis de 

nelîs gwɛ na wul mita kuru baba na vɛ betat (23). Ko nagasi hwol, hwo ba sey 
reto na Da Vwel, na be ba luga Mɔrdɛkai e ra rak o gyam. E bama mo, yin de 
kyè tanga Da Vwel vɔk e de nzem rê pyɛ́ na yey mō pyɛng.” Haman kwong a 
wok netâ ha mo, ko a tɛ̀ be yong cɔgɔt o. 

Ɛsta 6 
Da Vwel a nɔ̂ng Mɔrdɛkai nerey 

1E turuk hane, nevwa na kyɛ́ ɛn bayîs Da Vwel. Yaga ano, a hwo tɛ̀, be vey na 

bwok-basa de ba jɛkɛs ɛ pyɛ̂ bare de yé tē e negwɔm mɛ, ko ba basa a yɛ gwɛ. 

2E ji mo, ba sɛ̀ kwɔn hak de ba jɛk ɛ reha de Mɔrdɛkai a kulu Biktana tanga 

Tɛrɛsh, berɛmɛt beba e ji vemo de be gyeng rwi lɔ Da Vwel, de ba kana yong 
ɛn na be mɔrɔ Da Vwel Ahasɛrus. 

3Ano kwong, Da Vwel a rangal, a ye, “E yɛ̌ pyɛ kɛ rê nuyel de ba ga nɔ̂ng 

Mɔrdɛkai yaga pyɛ yane de a ra arɛt?” Bemât fwom mɛ ba ye, “Vit a pyɛ cak de 
ba ga ra a yɛ.” 

4Da Vwel a rangal, a ye, “Mwât badu hwak a sé e lala a?” Tyɛng e jeng yane, 

Haman á sè yeles e rwi ruhûp majey, na a vey sey retô Da Vwel wɔgɔ, be luga 
Mɔrdɛkai e ra swesêk cɔgɔt de yɛ a ga yong yaga yɛ. 

5Ko bemât fwom ba ye, “E Haman de a sé gyeng e ruhûp majey.” Da Vwel a 

ye, “Yɛ̀ a yel.” 

6Jeng de Haman a yel, ko Da Vwel a hwo yang ɛ, “E sɛ́ de bê ra a mwat de me 

simo me nɔng ɛ nerey ɛ?” Haman a hwo ye e yey mɛ, “E wa de Da Vwel ê nɔng 
ɛ nerey de a to dal me ɛ?” 

7Yaga ano, a yang ɛ, “À Da Vwel, mwat de hwó simo nɔng ɛ nerey, 

8tik na be vey na berugû negwɔm vemo de hwà ga tɛ̀sɛ, ko be vey na dwa de 

hwà ga lagsa arɔng, womo de ba tɔrɔ wɛ na yɔ̀m dyam shinang e ratô wɛ. 

9Tik na be nɔ̂ng hwak e ji bemât badu berey o berugu na dwa mo, na a tɛ̀ a 

mwat de hwó simo hwo nɔng ɛ nerey yɔ̀m o, na a tɛ̀ ɛ e ra dwa mo arɔng. Tik 
na a gwɔrɔ na yɛ e tê repomo, a kyě mok e nuyel mɛ, a tē, ‘Di in, pyɛ de be ra 
a mwat de Da Vwel e simo, na a nɔng ɛ nerey!’ ” 

10Da Vwel a yang ɛ, “Ci ziri, jut berugu mó na dwa mó, na hwo wɔ̀ ra a Mɔrdɛkai, 

WoYuda, tyɛng pyɛ de hwà ha! Hwo kwon tɛt ɛ pyɛ cak e ji pyɛ̂ mwa de hwà 
ha wɛt! Hwô sɛ̀ ɛ e sangal e rwi majêy lɔ hom.” 

11Haman kwong a jut yɔ̀m, na dwa mo. A wɔ̀ tɛ̀ a Mɔrdɛkai yɔ̀m o, ko a kyè na 

yɛ e ra dwa mo, a gwɔrɔ mɛ e tê repomo. A kyè e nuyel mɛ, ko a mok, “Di in, 
pyɛ de be ra a mwat de Da Vwel e simo, na a nɔng ɛ nerey!” 

12E bama mo, Mɔrdɛkai a toyo vɔk e rwi majêy lɔ Da Vwel, ko Haman a toyo hɛ 

ziri vɔk e lɔ mɛ, a kyiri rato mɛ yaga rekyen. 

13Ko a ha a hwā mɛ Zɛrɛsh na besa mɛ mwa pyɛ́ de ya ga té na yɛ. Bemât vos 

a yɛ badu tanga hwā mɛ yɛn a yang ɛ, “Remo de Mɔrdɛkai de hwà ga hwo gaba 
e nuyel mɛ, a sé WoYuda, hwà rɔda di wɛng e ra yɛ wɛt. Gbing-gbing hwô di 
gawey!” 

14Jeng de yɛn a sé rɔɔ ha na yɛ, berɛmɛ̂t Da Vwel ba pom, ba kyè na Haman 

ziri vɔk e de nzem rê pyɛ́ de Ɛsta a ga yong. 

Ɛsta 7 
Nengyas Haman na toyo e ra yɛ 

1Ano kwong, Da Vwel na Haman ba wɔ̀ wul e dem nzem Hwārwey Ɛsta. 

2Tuk hê neba mo de yɛn á sè sɔ nshî anap, Da Vwel a to rangâl Ɛsta a ye, “À 

Hwārwey Ɛsta, e sɛ́ de hwó simo ɛ? Ha a me, ko ba rɔda nɔng o. E wôn sɛ́ de 
hwô ra ɛ? Ka a ka sé rebit vwel hemo mwa, ko bê nɔng o!” 

3Hwārwey Ɛsta a toyo na ha, a ye, “Ka sede yey mō ya pɛngɛ na me, à darwey, 

na hwà di a jam a hwo, me simo, be tik me kwen, na be to tik bemat hom beken 
arɔng. 

4Yaga ba ga rɛsɛl hot, me tanga bemat hom, na be mɔbɔs hot, be wey na wot, 

na be tala yere mot mwa hywiri! Ka a ye a sé wɔgɔ, ba rɛsɛl hot, beras na beha, 
na wot tɛ́ ot besam zɔng, ka ma yang sǎ yuu. Ko sede remo de bê wey na wot, 
vit a mwât repugu de ê tɔk tala pyɛ de hwà rɔda bidɛ, à da.” 

5Da Vwel Ahasɛrus a rangâl Hwārwey Ɛsta, a ye, “E wa a wane de a tɛ̀ to mɛ, 

na a ra pyɛ yane ano ɛ? Mwat o a sé e gwa ɛ?” 

6Ɛsta a toyo a yɛ, a ye, “Mwât repugu de a kyɛ́ ɛ hot o, yɛ̀ a gwarap womo 

Haman!” Haman a vɛ̌ ye gbit na bengyip e nuyel Da Vwel tanga Hwārwey mɛ. 

7Da Vwel a ye puu na shom, a vɛ̌ hàla kwɔ̂n nzem o, a kyè vɔk e bwî jamuk mɛ. 

Ko Haman a nàra e hwomo na Hwārwey Ɛsta, a sè ra won na yɛ yaga neken 
mɛ, remo de a di Da Vwel a ga tɛ̀ e yey mɛ na a wey na yɛ. 

8Jeng de Da Vwel a wɔ̀ toyo yi e bwi mo, a pom, a sɛ̀ Haman, a ga gaba guduruk 

e ra bak gat de Ɛsta a ye ɛ̀ yɛndɛng. Da Vwel a tɛ̀ kun, a ye, “Àaa! A sé byɛs a 
me hwā e nuyel hom, e ji lɔ hom a?” Gyam na a yɛnɛ ha, bemât fwom mɛ ba vɛ̌ 
kyiri tô Haman o. 

9Ko Harbona, hwak e ji berɛmɛt de be ra a Da Vwel fwom, a ye, “À darwey, di, 

ba ga kana tɛ̀ swesêk cɔgɔt de nelis o na sé mita kuru baba na vɛ betat (23) e lɔ 

Haman. A ga kana tɛ̀ yɛ yaga Mɔrdɛkai, yɛ womo de a ha ha de ha sey neken 
mō.” Da Vwel a vɛ̌ nɔng nu, a ye, “Bē wɔ̀ luga hɛ e ra gwɛ!” 

10Ko ba kyè wɔ̀ luga Haman e ra cɔgɔt de a ga kana yong yaga Mɔrdɛkai. 

E bama mo, shôm Da Vwel ya de ye rɔ̀s. 

Ɛsta 8 
Ba nɔ̂ng BeYuda nu, be toyo á vê repugu mɛn na como 

1Tuk hane mo, Da Vwel Ahasɛrus a vɛ̌ nɔ̂ng Ɛsta lɔ Haman, mwât repugû 

BeYuda, na pyɛ̂ nedanelɔ mɛ mwa. Mɔrdɛkai kwong, ba wɔ́ na yɛ e nuyêl Da 
Vwel, yaga Ɛsta a ga kana dura a yɛ, Mɔrdɛkai a sé nemi mɛ. 

2Da Vwel a pat yɔbɔ̂ tô gwɔ̀m yi e vwɔ mɛ, yemo de a ga kana to sey ɛ yi na 

Haman, ko a nɔ̂ng Mɔrdɛkai. Ɛsta arɔng a tɛ̀ lɔ Haman na pyɛ̂ nedanelɔ mɛ 
e vwɔ̂ Mɔrdɛkai, na a bɛrɛng a yɛ. 

3Ɛsta kwong a to gaba e bol Da Vwel, a sé tosho, ko a ra won na yɛ, na a ro 

nengyas de Haman, wo yerê Agak, a kana yong e ra BeYuda. 

4Da Vwel a hwo nára a Ɛsta gwele mɛ gwo dyam shinang, Ɛsta kwong a sogo, 

a tumal e nuyel mɛ. 

5A ye, “À darwey, ka sede hwà di a jam a hwo ano, ko ka sede ma pɛngɛ a hwo 

yey, ko hwà di a sé naka na be ra ano, ko tik na be to jɛk redu rehak, na be bin 
gang mɛ nengyas de Haman Hamedata, wo yerê Agak, a ga kana yong, na be 
wey na BeYuda mwa de ba sé e ji bavwêl begbɔng begwɔ̀m e ji mwa yɛnɛ̂ vwel 
mō. 

6E rɛ̌ de mê sangal yuu, na me bɛrɛng gawey yerê hemo he gaba e ra yere 

hom ɛ? E rɛ̌ de mê niri, na me bɛrɛng, ba sé wey na bemat hom ɛ?” 

7Ko Da Vwel Ahasɛrus a yâng Hwārwey Ɛsta tanga Mɔrdɛkai WoYuda, “Di in, 

ma ga nɔ̂ng Ɛsta lɔ Haman mwa na pyɛ̂ nedanelɔ mɛ, ko ma ga tɛ̀, be luga hɛ 
e ra swesêk cɔgɔt, yaga a ga simo a wey na BeYuda. 

8Ko redu de ba ga jɛk e ji reza hom, na be rusu ɛ yɔbɔ̂ to hom, be tɔk mɔrɔ 

rɛ wɛt. Mwa ano, yin ê tɔk jɛk redu rehak e ji reza hom, na yin rusu ɛ yɔbɔ̂ to 
hom, na be dul mɛ wêy BeYuda. Ra in pyɛ de yin a di ya sé tyɛng.” 

9E pɔlɔ hê kuru baba na hɛ tat (23), e pwɛl gwô netat, pwɛ̂l Sivan à gwane, 

Mɔrdɛkai a vɛ̌ yishi bemat-jɛ̂k Da Vwel. A ha a yɛn, ko yɛn e raa be jɛk e bebok-
berang vɔk na BeYuda, na bemât nuyel, na begwɔmna, na begbɔng begwɔ̀m 
bavwel naga na kuru baba na vɛ betaama (127) yi e Indya vɔk e Etiyopya. Ba 
jɛk a kavɛ bemât bavwel na yerê gwông jɛk mɛn tanga yerê lem mɛn, ko ba to 
jɛk a BeYuda e yerê jɛk mɛn, e relem mɛn arɔng. 

10Ba jɛk bebok-berang e ji rezâ Da Vwel Ahasɛrus, ba rusu ɛ tô gwɔ̀m na yɔbɔ̂ 

Da Vwel. Ba tomo mɛ̀ betom e ra bedwâ lɔ Da Vwel, ko ba tele mɛ ziri. Redu 
de ba jɛk a ret ngan: 

11“Da Vwel a simo a BeYuda e karɛ repomo, na be tula hɛn, be gyeng bato mɛn 

yi e bemat de ba rɔda wɔ̀ hwo ɛn. Ka sede kavɛ bemat e vwêl gbɔng gwɔ̀m hak 
ba hwo ɛn, a simo a yɛn, yɛn a mɔbɔs, yɛn a wey, na yɛn a tala beras de ba vɔk 
pyɛ̂ yol mwa na beha mɛn tanga nèy mɛn hywiri. Bē hashe yas na pyɛ́ mɛn mwa 
arɔng. 

12Ba rɔda ra pyɛ́ yemo e mwa yɛnɛ̂ vwêl Da Vwel Ahasɛrus e tuk hining, hɛ à 

tuk hê pɔlɔ kuru na hɛ tat e pwɛl gwô kuru na vɛ ba, gwɛ a pwɛ̂l Adar.” 

13Ba tɛ̀ bemât nuyel e kawɛ bak vwel, be tɛ̀ be mok a bemat mwa pyɛ́ de ba 

jɛk o, na ye tɛ́ ɛ redu, yaga na BeYuda be bin sè e yong ɛn tuk hane mo, na yɛn 
a bin tala a vê repugu mɛn pyɔ̌n neves mɛn. 

14Betom o ba jut bedwâ Da Vwel de be tele tyɔng wɛt, ba nára hɛn mɛ ziri, sede 

remo de Da Vwel a nɔng nu. Ko ba mok redu mo e ji majêy lɔ Da Vwel e gbɔng 
repomô Shushan arɔng. 

15Mɔrdɛkai kwong a nusu yi e nuyêl Da Vwel na berugû negwɔm de bà sé wilwil, 

na behak bepɛng o arɔng, na gbɔng bong negwɔm wo dyam shinang e rato mɛ, 
a to tɛ̀ gwogbɔng gworugu de ba lɔk na wuulu zwey na linen puruk. Ko bemât 
gbɔng repomô Shushan ba ra nzem yey pyɛng. 

16A yâng BeYuda lɔ̀ɔ, a yang ɛn rwat, yɛn a vɔk yey pyɛng sizɔng. Ko yɛn a sɛ̀ 

nerey arɔng. 

17E kahɛ vwêl gbɔng gwɔ̀m na e karɛ repomo na e kahɛ kwɔn de redu Da Vwel 

ra wɔ̀ wul ɛ, BeYuda ba wok neta, ko ba vɔk yey pyɛng sizɔng, ba ra nzem rê 
pyɛ́ tanga jɔgɔ. Ko bemat pyak vê yére dyuk ba tɛ́ ɛn BeYuda, yaga bengyip 
mɛn ba vo ɛn. 

Ɛsta 9 
BeYuda ba wey na vê repugu mɛn 

1A vane ano, e tûk pɔlɔ kuru na hɛ tat e pwɛl gwô kuru na vɛ ba, gwɛ a pwɛ̂l 

Adar, tuk a hane de ba rɔda sila redu Da Vwel. E tuk o, vê repugû BeYuda ba 
ga kana sɛt yey mɛn, na be sɛ̀ reto e ra yɛn, ko pyɛ mo ya doyo hɛ karibit, yaga 
e BeYuda e negya de ba hwo e ra vê repugu mɛn. 

2E karɛ repomo de BeYuda ba sɛ́ ɛ e bebak mwa vê yɛnɛ̂ vwêl Da Vwel 

Ahasɛrus, ba tula hɛn, na be bin man gèy na bemat de ba simo hwo e ra yɛn. 
Ko vit a mwat de a vɔk yey-ting, na a tumal a man gèy na yɛn, yaga bengyip 
mɛn ba hwo e ra mwa bwang bemât yére dyuk. 

3Mwa bemât nuyel ve bebak vwel mwa, vɛ a begbɔng begwɔ̀m na begwɔmna 

tanga bemât badu Da Vwel, ba raa BeYuda, yaga bengyip Mɔrdɛkai ba ga vo 
ɛn. 

4Mwin, Mɔrdɛkai a gwɛ̌ sɛ̀ nerey e lɔ Da Vwel, reto mɛ ra gwɛsɛ hɛ, ko reza mɛ 

ra gwɛ̌ karak e mwa bavwêl begbɔng begwɔ̀m arɔng. 

5Ano de BeYuda ba ra a bemât repugu mɛn pyɛ de yey mɛn ya simo. Ba tow 

ɛn mwa na bewal, ba mɔbɔs hɛn, ko ba wey na yɛn pyɛt. 

6E ji majêy lɔ Da Vwel e gbɔng repomô Shushan zɔng BeYuda ba wey na 

bemat naga betungun (500). 

7Yɛn a to mɔbɔs ɛ nèy Haman Hamedata, wò repugû BeYuda, kuru. Nɛ̀ a 

Parshandata, na Dalfɔn, na Aspata, 

8na Porata, na Adaliya, na Aridata, 

9na Parmashta, na Arisai, na Aridai tanga Vaizata. 

10Ko yɛn a ka jut pyɛ̂ bemât repugu mɛn cak wɛt. 

11Ba ha a Da Vwel o nepyak bemat de ba mɔbɔs e ji gbɔng repomô Shushan 

tuk hane mo. 

12Ko a ha na Ɛsta, a ye, “E ji gbɔng repomô Shushan zɔng BeYuda ba ga wey 

na bemat naga betungun tanga nèy Haman kuru. Ko sɛ̌ ba wey na bemat o ala 
e bwang bebak vwel o ɛ! Ko a remo, e wôn sɛ́ de hwô to ra ɛ? Ba rɔda nɔng o. 
Hwô simo sɛ́ ɛ? Bê ra a hwo yɛ.” 

13Ko Ɛsta a toyo a yɛ, a ye, “À darwey, ka sede a jam a hwo, tik na hwo nɔ̂ng 

BeYuda vê Shushan reto, na be to ba ra nahwol pyɛ de ba simo a yɛn, be ra 
yunung. Ko tik na be ló bavîn nèy Haman nane kuru e ra sesêk cɔ́gɔt arɔng.” 

14Da Vwel kwong a nɔng nu, be ra ano. Ba tɛ̀ redu e gbɔng repomô Shushan, 

ko ba ló bavîn nèy Haman nane kuru e ra cɔ́gɔt. 

15BeYuda vê Shushan ba to tula hɛn e tûk kuru na hɛ naas hê pwɛ̂l Adar, ko ba 

mɔbɔs bemat naga betat (300), ko yɛn a ka jut pyɛ mɛn cak wɛt. 

16BeYuda de ba sè e bwang bebak bavwêl Da Vwel ba tula hɛn arɔng, na be 

dul bato mɛn. Yɛn a wey na bemat gu kuru bataama na vɛ batungun (75,000), 
ko yɛn a ka jut pyɛ mɛn cak wɛt. Ano yɛn a pɔnglɔ yi na bemât repugu mɛn. 

17Ba ra ano e tûk kuru na hɛ tat hê pwɛ̂l Adar. Ko tuk hê kuru na hɛ naas, yɛn a 

pɔng, ko yɛn a tɛ̀ hɛ, he tɛ́ ɛ tûk nzem rê pyɛ́ na jɔgɔ̂ yey pyɛng. 

18-19Pyɛ ma yemo de ya tɛ̀, BeYuda de ba sangal e nebapomo nesɛl tanga 

e nehey, be tɛ̀ tûk kuru na hɛ naas hê pwɛ̂l Adar he sè tûk nzem rê pyɛ́ na jɔgɔ̂ 
yey pyɛng, ko e tuk o be tomsal a bemɛn nenɔrɔ̂ pyɛ̂ cwey o arɔng. Ko BeYuda 
vê gbɔng repomô Shushan ba ga tula hɛn e negasî pwɛ̂l kuru na nɛ̀ netat tanga 
nɛ̀ nenaas, ba dul bato mɛn, ko e tuk hê kuru na hɛ tungun, yɛn a pɔng, ko yɛn 
a tɛ̀ hɛ, he tɛ́ ɛ tûk nzem rê pyɛ́ na jɔgɔ̂ yey pyɛng. 

Nzem Purim 

20Mɔrdɛkai a tɛ̀, be jɛk pyɛ́ yane mwa, ko a tomo na yɛ̄ e bwok-rwang vɔk na 

BeYuda e yɛnɛ̂ vwêl mwa hê Da Vwel Ahasɛrus, hê bagat na hê yikyik. 

21E ji mo, a nɔng ɛn nu, be tɛ̀ tuk hê kuru na hɛ naas tanga hê kuru na hɛ tungun 

nè pwɛ̂l Adar ne tɛ́ ɛn negasî nzem kahɛ shey. 

22Negasi ma nane de BeYuda ba sɛ̀ pɔnglɔ yi na bemât repugu mɛn. Pwɛl a 

gwane arɔng de lashê yey mɛn ha tɛ́ ɛ yey pyɛng, sesin mɛn sa tɛ́ ɛ lwɛlɛ̂ yey 
pyɛng. A jɛk a yɛn, na yɛn a gyenges negasi mo ne sè negasî nzem rê pyɛ́ na 
jɔgɔ̂ yey pyɛng, na be to tomsal a bemɛn na nenɔrɔ̂ pyɛ̂ cwey, ko be nɔngɔ̂s 
bepɛng nenɔrɔ arɔng. 

23Ano kwong, BeYuda ba ra tyɛng pyɛ de Mɔrdɛkai a kana jɛk a yɛn. Ba re nuyel 

na ragas nzem de yɛn a kana susu mo kahɛ shey. 

24Ba yi mɛ, yaga Haman Hamedata wò cang Agak, mwât repugû mwa BeYuda, 

à kana yong gwông nengyas, na a wey na BeYuda mwa. Yaga ano, a ra purim 
— wɔgɔ, a masa sesek yaga na a bin sɛ̀ tuk de bê wey na yɛn. 

25Ko jeng de Da Vwel a wok hâ nengyas o, a hwo nɔng redu e jɛk wɔgɔ, 

nengyas de Haman a yong e ra BeYuda ne to ɛ e rato mɛ. Ko ba ló ɛn, yɛ tanga 
nèy mɛ, e ra sesek cɔ́gɔt. 

26Yaga ano, ba vo a negasi nane rezâ Purim, yi na retîn ha rane, “purim.” Yaga 

kayɛ pyɛ de Mɔrdɛkai a jɛk e ji bwok-rwang o tanga pyɛ́ de ya ga té na yɛn, 

27BeYuda mo ba di a jam, ko a sé a yɛn gbing-gbing, na yɛn tanga yére mɛn, 

na mwa vemo de bê tɛ́ ɛn BeYuda arɔng, be gyenges negasi neba nane kahɛ 
shey, tyɛng e gwong de ba jɛk, tyɛng e jeng o arɔng. 

28Ba tɛ̀, BeYuda e kahɛ lɔ wɔ̀ sɛ̀ mɛ nezamang mɛn, e kahɛ vwêl gbɔng gwɔ̀m, 

na e karɛ repomo be bare na be to gyenges negasi mo. Gbing-gbing BeYuda 
be kwon ye bam a nepɔlɔ̂ Nzem Purim nemo e nuyel wɛt. 

29E bama mo, Hwārwey Ɛsta, hwông Abihail, a to jɛk na mwa retô negwɔm mɛ 

bwok-rwang hwak e ra rehâ Nzem Purim, na a to gwɛ̌ a bwok-rwang de 
Mɔrdɛkai a ga kana jɛk gap. Yɛn a tɛ̀ vwɔ tanga Mɔrdɛkai. 

30Ba tomo na bwok-rwang o vɔk na mwa BeYuda de ba sé sangal e bavwêl 

begbɔng begwɔ̀m naga kuru baba na vɛ bataama vê mwa yɛnɛ̂ vwêl Da Vwel 
Ahasɛrus. E ji mo, ba jɛk ɛ rehâ sangâl netyang tanga yêy dyɛngɛ. 

31Ba to nɔ̂ng BeYuda nu, yaga na yɛn tanga yére mɛn be gyenges negasî Purim 

nemo tyɛng e jeng nɛ̀, sede remo de Mɔrdɛkai, WoYuda, tanga Hwārwey Ɛsta 
ba nɔng ɛn nu e ra nɛ̀. Be gyenges nɛ arɔng sede remo de yɛn pyɛ mɛn ba tɛ̀ a 
bato mɛn ɛ tanga yére mɛn jeng tik rê pyɛ́ tanga jeng sesin. 

32Redu de Ɛsta a tɛ̀, ra nɔ̂ng badu Nzem Purim reto, ko ba to jɛk rɛ e ji bwok-

basa, na be bare na rɛ. 

Ɛsta 10 
Nerêy Da Vwel Ahasɛrus na Mɔrdɛkai 



849 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

1Da Vwel Ahasɛrus a tɛ̀ a bemat ɛ dyâm retek e yɛnɛ̂ vwel mɛ mwa vɔk e bazîk 

gworep. 

2Ba jɛk mwa tomông nerey mɛ na gâp negwɔm mɛ e ji bwok-basâ pyɛ̂ bare yê 

Beda vwel Medya na Pɛrsya. Ba to jɛk ɛ rehâ rê nuyel na nerey de a nɔ̂ng 
Mɔrdɛkai arɔng. 

3Mɔrdɛkai, WoYuda, a sé wò neba, e Da Vwel Ahasɛrus zɔng de a dal ɛ. Á sè 

gbɔng o mwa e ji BeYuda, bá nɔngɔs hɛ nerey, bá simo hɛ tyɔng wɛt, yaga á 
jāma sangâl netyâng bemat mɛ, ko á yong gwông sangâl netyang yaga yére 
mɛn arɔng. 

Iyɔp 
Iyɔp 1 

Iyɔp na belɔ mɛ 

1À raane, mwat hwak á sè e vwel hak de bá tang hɛ à Us. Bá yila hɛ, à Iyɔp. Á 

sila gyat, á sè cik, ko á sap Dagwi, á kyɛ́ ɛ râ pyɛ́ vyes. 

2A vɔk nèy bewen netaama na behwong betat. 

3A vɔk vyēl gu bataama (7,000), na bemaryat gu batat (3,000), na berɔndɔng gu 

rining (1,000) vê fwom tanga shêp madung naga betungun (500). A to vɔk bemât 
fwom yɔkyɔk. A vɔk nedanerey a dal mɛ bemat mwa de bá sè e rwa rak sevwêl 
Israyɛl. 

4Nèy mɛ bewen o ba ragas nzem rê pyɛ́, ba raa mɛ nelɔ bemɛn e jeng de ba tɛ̀, 

e hwomo be tula hɛn ɛ, be rini begwa mɛn behwong o. 

5Ko jeng de ba tala nzem o, Iyɔp e sogo bop nagasi, e tomo be yila hɛn. E yong 

ɛn yaga nára nɔrɔ̂ rangas, ko e nára nɔrɔ̂ yas burang yaga kawɛ mɛn. E ra ano, 
yaga e bare, gyeng hwak e ji mɛn a ga pere buru, a ga ra a Dagwi yey. Ano de 
Iyɔp a ragas kayɛ jeng. 

Shetan a tɛ̀ tô yey e ra Iyɔp 

6Tuhak, bemat-lagwi na wɔ̀ dura to mɛn e nuyel Dagwi Darwey, ko mwât tɛ́sɛ 

sekun, yɛ Shetan, a vey e ji mɛn arɔng. 

7Dagwi Darwey a yang ɛ, “Hwà ga ra sɛ́ ɛ?” Mwât tɛsɛ sekun a hanat a ye, “Ma 

sé kyě rini e de jàma e jey mwa.” 

8Dagwi Darwey a yang ɛ, “Hwà kyɛ́ hwo di mwât fwom hom Iyɔp bɛ? Vit a mwat 

sede yɛ e jey. A sila gyat, a sé cik, e sap me, ko e kyɛ́ ɛ râ pyɛ́ vyes!” 

9Mwât tɛsɛ sekun a hanat a ye, “E zɔng de Iyɔp e sap o wɛt! 

10A sé yaga hwo, hwà sé sede yép de ba ta, ba gwɔrɔ hɛ, yɛ tanga belɔ mɛ 

mwa na pyɛ́ de a vɔk. Hwà ga tɛ̀ a yɛ nerat e ra kayɛ pyɛ de e ra, ko yas mɛ ya 
ga karak, ya ga ye pɔk a vwel o mwa. 

11Ko di, nára vwɔ mō, na hwo wey na kayɛ pyɛ de a vɔk, ê dusa hwo jɛ̄ng.” 

12Dagwi Darwey a yang ɛ, “Yàa! Hwo ra pyɛ de hwà simo na kayɛ pyɛ de a vɔk, 

ko hwo kwon ra vwɔ e ra yɛ pyɛ mɛ wɛt.” Ano de mwât tɛsɛ sekun a gas ɛ yi 
e nuyel Dagwi Darwey. 

Mara hê mɛsɛng 

13Tuhak, jeng de nèy Iyɔp na sè nzem rê pyɛ́ e lɔ gwà mɛn kunat, 

14mwât fwom hwak a vey na Iyɔp na tele, a yang ɛ, “Jeng de wot á sè how cap 

na berɔndɔng, ko shêp madung yá sè e de rê sehwey bagat, 

15BeSaba behak ba pere hwo e ra wot. Ba sey ɛ yas o, ko ba wey na bwang 

bemât fwom mō. Me nju hom zɔng de ma hywit me, na me vey ha a hwo.” 

16Womo a sé rɔngɔl nà man nu, hwak à mwât fwom o a to yi, a ye, “Dagwi a tɛ̀ 

kya he hwo yi e lagwi, ha re vyēl na bwang bemât gyeng yɛ mwa. Me nju hom 
zɔng de ma nusu me gyat, na me vey ha a hwo.” 

17Womo a sé rɔngɔl nà man nu, hwak à mwât fwom o a to yi, a ye, “Bagyɛng 

batat vê BeKaldiya ba hwo ot na jugu, ba sey ɛ bemaryat mwa, ko ba wey na 
bwang bemât fwom mō. Me nju hom zɔng de ma hywit me, na me vey ha a 
hwo.” 

18Womo a sé rɔngɔl nà man nu, hwak à mwât fwom o a to yi, a ye, “Nèy mō na 

sé e ji rê pyɛ́ na sɔ̂ nshî anap e lɔ gwà mɛn kunat. 

19Ko sombabos wa pere hwo pɛsɛl yi e hêy gbingiring, wa gangas lɔ mo mwa, 

ha gaba e ra bebot bemat o, ha wey na yɛn. Me nju hom zɔng de ma hywit me, 
na me vey ha a hwo.” 

20Ano kwong, Iyɔp a sogo, a hamta gwogbɔng gworugu mɛ, a wula to mɛ, ko a 

ye guduruk, a re a Dagwi fongol, 

21a ye, “Ma vey vɔ pɛng e jey, ko mê ba kyè na vɔ pɛng. Dagwi Darwey a nɔng, 

ko yɛ a ga to jut. Tik be somo Dagwi Darwey.” 

22E ji pyɛ́ yemo mwa, Iyɔp a ra renɛn kɛ a gang a Dagwi Darwey nɛn o wɛt. 

Iyɔp 2 
Mara hê neba 

1Tuhak, bemat-lagwi na to vey dura to mɛn e nuyel Dagwi Darwey, ko mwât 

tɛsɛ sekun, yɛ Shetan, a to vey e ji nɛ. 

2Dagwi Darwey a yang ɛ, “Hwà ga ra sɛ́ ɛ?” Mwât tɛsɛ sekun a hanat a ye, “Ma 

sé kyě rini e de jàma e jey mwa.” 

3Dagwi Darwey a yang ɛ, “Hwà kyɛ́ hwo di mwât fwom hom Iyɔp bɛ? Vit a mwat 

sede yɛ e jey. A sila gyat, a sé cik, e sap me, ko e kyɛ́ ɛ râ pyɛ́ vyes. Ko a sé re 
nuyel na tɛ̂ gap e ra me, mwa ano de hwà ga jɔgɔt me, na me wey na yɛ vit a 
retin.” 

4Mwât tɛsɛ sekun a yâng Dagwi Darwey, “Hwà sé kwɛnɛt a? Kawɛ mwat e nɔng, 

na a bin sey mɛ pyɛ. E ye waa a kayɛ pyɛ, na a bin nàra kwen. 

5Ko di, nára vwɔ mō na hwo ra netyâng rebek mɛ, ê dusa hwo jɛ̄ng.” 

6Ko Dagwi Darwey a yang ɛ, “Yàa! Á wane e vwɔ mō. Ko hwo kwon ra neken 

mɛ wɛt.” 

7Mwât tɛsɛ sekun a gas ɛ yi e nuyel Dagwi Darwey, ko a tɛ̀ benot beves be tow 

ɛ yi e tas bol wɔ e rato. 

8Iyɔp a jut cɛk kywà, na a sosom hɛ mɛ e sangal e gwôt fongol. 

9Hwā mɛ a yang ɛ, “Hwà rɔ́ɔ tɛ̀ gap e ra Dagwi a? Kyini hɛ, na hwo ku zɔng!” 

10Ko Iyɔp a yang ɛ, “Hwó ha sede hwā de vit a to! Wot e seres nerat yi na Dagwi 

ko de reyɔm wɛt a?” E ji pyɛ́ yemo mwa, Iyɔp a ha pyɛ cak vyes e ra Dagwi wɛt. 

Besâ Iyɔp betat ba wɔ̀ wɔrɔk hɛ 

11Batat e ji besâ Iyɔp yɛn vɛ à Elifas wo Teman, na Bildat wo Shuwa tanga Zofar 

wo Naama. Yɛn a wok yerê rezot de Iyɔp e sɔ, yɛn a wuna bato mɛn, na be wo 
wɔrɔk hɛ. 

12Sede ba kún ɛ yi e jey, ba tɔk tɔk ɛ wɛt, ko ba hwo takla sesin. Kawɛ mɛn a 

hamta gwogbɔng gworugu mɛ, ba vɛ́sɛ fongol, ba zagat e berato mɛn. 

13Yɛn a sangal na yɛ e vwel nepɔlɔ netaama, ko hwak e ji mɛn a wunta nu, na 

a ha na yɛ wɛt, yaga ba di yere gbɔng rezot de a sé e ji mo. 

Iyɔp 3 
Iyɔp a tosho 

1-2E bama mo, Iyɔp a hwo ha, a ye, 

Hâ Iyɔp 

Gawey e ra tûk tɔ hom! 

3Tik tuk tɔ hom he sè yapyi, tik turuk de ba tɔ me he sè tuk gawey! 

4Tik tuk hane he sè lwil! Tik pyɛ cak Dagwi de a sé e lagwi ye sè na hɛ wɛt, kɛ 

negbey ne tɛ̀ negbey e ra hɛ wɛt. 

5Tik nehywiinin tanga lwil mwangalang be kyiri hɛ! Tik bale be ye ship à hɛ! Tik 

lwil gwo re gâp negbêy hɛ! 

6Naturuk hane mo, tik lwil de be tɔk mɔktɔ gwɛ, gwo dul hɛ! Tik be basa hɛ e ji 

nepɔlɔ̂ shey wɛt, de he nusu e ji basâ pɛl wɛt! 

7Ka turuk hane ha yang sè vit a tɔ́, ha yang dal na yey pyɛng! 

8Tɛ̀ bemât batô cēng be tɛ̀ tuk o yapyi, vemo de be sogo gwalwel. 

9Tik be ro dàt nà nɔng negbey, tik tuk o he jama negbey ko he sɛ̀ nɛ wɛt, he 

sang di rwa hwol wɛt; 

10yaga ha tik sana dul me e jim neng-gwɔ hom, ha tɛ̀ me bɛrɛng pwɛng. 

11Sɛ ya ró me sana ku e jeng tɔ hom, ma yang nusu revin o yi e jim neng-gwɔ 

hom ɛ? 

12Sɛ ya tɛ̀ neng-gwɔ hom a gunung me, kɛ sɛ ya tɛ̀ a ngas me ɛ? 

13A sé naka mwat a dyɛng yaang wɛt a, ka jeng ngan, ma ga dyɛng yuu nde 

hom, a jam na mwat a wɔ́ nevwa na a pɔnglɔ wɛt a? 



853 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

14E ano de begwɔ̀m jey na bemât badu be ra vemo de ba lɔk a bato mɛn gbɔng 

nelɔ de na sé barin a remo. 

15E ano arɔng na nèy gwɔ̀m de na sila nelɔ mɛn na dyam shinang tanga dyam 

pyɛng. 

16Kɛ ma yang sé sede hwey de ba pat sede nèy de na sang di negbey ko 

tyɔng wɛt! 

17Bemat beves be sǎ bes e kwɔ̂n bevuvwel wɛt, e hwomo vemo de ba ga ruru 

na fwom be pɔnglɔ. 

18Besam bê sè dàshak e hwomo, bê to wok fwɔ̂ shisâ bedarwey mɛn de bá tak 

a yɛn wɛt. 

19Bemat berey na besɛl o ba sé e hwomo; ko sam a sé washak yi e vwɔ̂ darwey 

mɛ. 

20Yaga sɛ́ de be tik mwât sɔ̂ reyɔm a di negbey, ko mwat de a sé e ji lashê yey 

na a vɔk neken ɛ? 

21Yɛn e gyeng reku ko ra vey a yɛn wɛt, be jama rɛ, ra dal kanɛ nedanerey. 

22Yɛn e mok reku na yey pyɛng sizɔng, ko yey mɛn ye pɛngɛ na be wul kwɔ̂n 

bevuvwel. 

23Yaga sɛ́ de be nɔng negbey na mwat de a tɔk nuyel mɛ wɛt ɛ, yɛ de a ga hwo 

e segun Dagwi ngyɛng. 

24Pyɛ̂ re e nuyel hom, à sesin, rus hom he dɔng sede nshî lwel. Rebek ra sé 

wok a me. 

25Pyɛ de me wok bengyip ya ga sɛ̀ me, pyɛ de me tele me ya ga hwo e ra me. 

26Me tē pòo, vit a pɔnglɔ, reyɔm e ra reyɔm, re tak a me. 

Iyɔp 4 
Tɔrɔng hê mɛsɛng 

(Iyɔp 4:1—14:22) 
Hâ Elifas 

1Elifas wo Teman a hanat a ye, 

2“À Iyɔp, ka mwat a tɛ̀ nu e ha mo, ê sè buru bɛ? Ko wa ê kyɛm a man nu ɛ! 

3Mwin, hwà ga basa a bemat pyak, ko hwà ga gwɛ a vemo gap de ba vɔk 

vwɔ wɛt. 

4Neha mo na ga ye cik à vemo de be tíi bol, hwà ga tɛ̀ bakwot káskas. 

5Ko di, ha ga sɛ̀ o, hwà rɔgɔs yey wɛt, ha ga ra o ko hwó bɔ́rɔng. 

6Me ye, sâp Dagwi he de he gyeng o, ko nerât begwong mō ne à sɛ̂t yey. 

7Bare, e wɛ̌ mwat de a sé haalal de a ga sang lashe hɛ ɛ? Kɛ hwà ga wok ba 

ga wey na bemat berat bɛ? 

8Pyɛ de ma di, e vemo de be tus pyɛ́ vyes kɛ be yong reyɔm, yɛn be yɛt bwâl 

pyɛ́ mo. 

9Dagwi e pɛl nesong mɛ ko yɛn e pere wey, shom mɛ ye yi puu ko yɛn be tɛ́ ɛn 

yapyi. 

10Lulûm gukum na toshô hwā mɛ tanga yìn nèy mɛn — mwa vit à gap. 

11Gukum wa sé tɛ́ ɛ vit à gap, nèy wɛ ne shara hɛn. 

12Ba ga vey shigi a me ha, ko ma vo ɛ̀ pyɛ tyɔng e ha mo. 

13E ji negwi naturuk, jeng de nevwa na ga vo bemat mwa, 

14ma wok bengyip, ma vow, bekup hom mwa ba digis yɛk-yɛk. 

15Ko gul gwa pere kwey a me hyuulul, setôt rebek hom sa sogo. 

16Ma di gabik hak sede mwat. Ha tumal, ko ma tɔk hɛ wɛt. Kwɔn há sé yuu ko 

ma wok fwɔ gwa ye: 

17Mwasi e kyɛm a sè cik e bayis Dagwi a? E kyɛm a sè haalal e nuyêl mwat de 

a yong ɛ arɛt? 

18E tɔk tɛ̀ gap e ra bemât fwom mɛ wɛt, e gyong betom-lagwi sede a sɛ̀ ɛn na 

buru, 

19tàga vemo de ba yong ɛn na fongol, be bunut hɛn sede shɔ̄t. 

20Be hwongo hɛn, yi e nagasi wɔ̀ e nawiri, be tɔk to wuna hɛn wɛt, yɛn e pere 

wey gbak-gbak. 

21Ka ba jut pyɛ̂ mwa de a vɔk, e ku vit a netsitsɛng.” 

Iyɔp 5 
Elifas a re nuyel na ha 

1“À Iyɔp, yila kɛ mwat hwak ê hanat a hwo arɛt? E wɛ e ji bemat-lagwi de hwô 

doyo vɔk ɛ̀ na a wok o ɛ? 

2Mwin, rogôs shom e yey he wey na tɔn, repugu re wey na womo de vit a 

netsitsɛng. 

3Me, tó hom ma ga di tɔn de a hwo yong sangal mɛ, ko e ji jeng gawey ha hwo 

e lɔ mɛ. 

4Nèy mɛ ne sangal tyang wɛt, be bunut ne, vit a mwat de e sey ɛn e vwɔ̂ shɔt. 

5Pyɛ̂ yeneng mɛ be wey mɛ e jeng vyong, be tɔng mwa pyɛ de ya sɔ́sɔ̀k hɛ 

e serogo, bemât gananang be jama nedanerey mɛn. 

6Negbang ne vey yi e fongol wɛt, kɛ reyɔm re tulu yi e vwel wɛt. 

7Ba tɔ mwasi na a sɔ reyɔm tyɛng sede ba tɔ kim na a sogso e rak o. 

8Ka me, ma yang doyo vey na Dagwi, me wɔ na sesin hom na yɛ, 

9yɛ de e ra gbɔng pyɛ́ de be sang ngyɛgɛt yɛ wɛt, pyɛ̂ langat de vit a yɛnɛ. 

10Yɛ de e nɔngɔ̂s jey rwak, e tɛ̀sɛ a hiri nshi. 

11E nɔng nerey na vemo de ba sé besɛl o, ko e nɔng sɛlɛ na vê sesin. 

12E lashe pyɛ́ de bemât sekwɛl be yong na netsitsɛng neves, ano be tɔk di wɛng 

e ra pyɛ́ de be ra wɛt. 

13Yɛ, e vos vê netsitsɛng na fwôm vɔ mɛn o, ko e rigim vemo de be tsip pyɛ́. 

14Nagwi e sè a yɛn lwil, tê-gwi yɛn e mɔgɔm sede e nakabadem. 

15Ko Dagwi e sey vemo de vit a hɛn na mwât sɛlɛ, e sey bepɛng yi e vwɔ̂ vê 

paà neves na vê reto. 

16E tɛ̀ bepɛng be sɛt yey, e bang nenu bemat beves. 

17Ey, mwin, vê wɛng à vemo de Dagwi e gyong ɛn, hwo kwon byɛs Dagwi Wo 

Reto Mwa wɛt. 

18E ra hwâl baram de a tɛ̀ a hwo, a mǎ hwo, ko na vwɔ mɛ ê tɛ̀ o tyang. 

19E sey o yi e reyɔm tyiimin, e hê taama pyɛ cak vyes ye ra o wɛt. 

20E séy ɛn yi e reku e jeng vyong, e sey neken mo yi e vwɔ̂ bemât como. 

21E lɛrɛ hwo yi e neha neves, hwô vɔk bengyip wéy wɛt. 

22Hwô shɛgɛsh e jeng wey na jeng vyong, hwô vɔk bengyip ngyāma wɛt. 

23Cāp mo yê vɔk bèkusha wɛt, hwô sangal tyang na ngyāma. 

24Ano kwong hwô sangal na yêy dyɛngɛ e lɔ mo, hwô basa pyɛ́ de hwà vɔk 

e kwara, hwô bidɛ pyɛ cak wɛt. 

25Hwô di yére mo ye sè pyak-pyak, ko nèy mo sede sɔng e hey. 

26Hwô ba ku hwo sè rɔngɔl pwásak, tyɛng sede batô pyɛ̂ yeneng de be yɛt yɛ. 

27À Iyɔp, wot a ga tɔrɔng e ra pyɛ́ yemo, ko ya sé tsak o. Wok, sey yɛ, yê sè a 

hwo nerat.” 

Iyɔp 6 
Iyɔp a toyo a Elifas 

1Iyɔp a hanat a ye, 

2“Ka ba yang mara lashê yey hom na reyɔm de me tak e ra pyɛ masa, 

3yê dal nedirîk bazɛ̂k gworep, yaga ano de me nigis. 

4Dagwi Wo Reto Mwa a ga mǎ me na ket mɛ, ma sé wok na nedɔm o e rebek 

hom, shôm Dagwi ye tē puu e ra me. 

5Madung wó tosho jeng de sehwey sa sɛ́ arɛt, kɛ rɔndɔng wo dak sekun, jeng 

de pyɛ̂ rê wɛ ya sɛ́ arɛt? 

6Wa e kyɛm a re pyɛ́ túng-tung vit a nevwashe ɛ? Neta na sé e ji nshî regyi bɛ? 

7Ko remo de ma sé e ji serɔ, me re pyɛ́ yemo de me simo wɛt. 

8Ka ba yâng nɔ́ng me pyɛ de ma sé ra wôn yɛ, na Dagwi a nɔng me pyɛ de me 

sɛt ɛ bayis; 

9Ka Dagwi a hwongo me, a ra me, na a jut neken hom. 

10Hemo hê wɔrɔk me, mê vɔk yey pyɛng mwa na nepêp serɔ, ka sede mê sogo 

nehywɛ hâ Wo Jɛrɛ wɛt. 

11Ma vɔk gap de mê to gwɛ̌ gyeng arɛt? A tɛt a me ɛ jeng ala, de mê ka me 

niri arɛt? 

12Ma vɔk gap gwofwa arɛt? Rebek hom ra vɔk gap sede dyam shi arɛt? 

13Me tɔk sɛlɛ to hom ko tyɔng wɛt a? Vit a sɛlɛ de hê vey a me a? 

14Dura nerat na mwat vwara mō, a sé sap Dagwi Wo Reto Mwa. 

15Begwa hom vit a tsak o sede rɔt de he ye jɔng, be vey, be kyè sede nshî káng. 

16Rɔt he sila na nshi jeng de wut wa tala hɛ, 

17ko e jeng cak he ye jɔng vit, sede gwi gwa ta, hé ye bit. 

18Bejik ba hala gwong na be sɛ̀ rɔt o ba yel e hêy gbingiring ba vuru hɛn. 

19Bejik yi e Teman ba bɛrɛng hɛ̄, bemat kwɛngɛl yi e Sheba ba sɛt yey e ra hɛ. 

20Yɛn a tɛ̀ yey, yɛn a wok rekyen; yɛn a vey e kwɔ̂n rɔt, a yang ɛn kpɔrɔk. 

21Yin a sé na me sede rɔt hane, yin a di me ko yin e wok bengyip. 

22Ma ga yang in, ‘Yin nɔng me nɔrɔ arɛt?’ kɛ ma ga ye, ‘Nɔng me pyɛ̂ 

nedanerey a?’ 

23Kɛ ma ga dak gabɔk yin sey me a? Kɛ yin viri me yi e vwɔ̂ womo de e tak a 

me a? 

24Yin basa a me ko mê sǎ yuu, yin dura a me kwɔn de ma ga buru! 

25Hâ tsak o he yel na reto, yin e tabak me yaga sɛ́ arɛt? 

26Yin e simo tabak ha hom arɛt? Hâ mwat de a sé e ji bɔrɔk ha sé sede gul. 

27Yin e masa begbɛrɛng na yin vos mɛ nehyɛn, yin e rɛsɛl besa min. 

28Bɛrɛng hin me ano, mê sang vɛ bɔs e bayis min arɛt? 

29Tik in ha min, yin tele nenu wɛt! Tik in ha min, a sé reha necik hom. 

30Pyɛ cak ya sé vyes e lêm ha hom bɛ? Yin e bare me tɔk gas tsak o yi e pyɛ́ 

vyes wɛt arɛt?” 

Iyɔp 7 
Iyɔp a re nuyel na ha 

1“Neken mwasi na sé sede mwat como, na sé sede mwât fwôm sesam, nepɔlɔ 

mɛ na sé sede nè mwât fwôm byɛ. 

2Sede sam de e gyeng gabâ gwi, sede mwat fwom de e gyeng dyām mɛ zɔng. 

3Pɛl e ra pɛl vit à tin, turuk e ra turuk ma ga té me hywiri. 

4Jeng de me dyɛng, me rangâl to hom, e yɛ̌ jeng de mê sene ɛ, turuk ha nàta 

hɛ, me nàra e de doysa vɔk e rwa hwol gasi. 

5Rehwô rebek hom ra sila na bekut, rebek hom ra sila na benot, bà tɛ̀ nshi ba 

kulu hɛn. 

6Nepɔlɔ hom nê ye shung sede kyeng, nê kwey vit à sɛt yey. 

7Hwó bare, neken hom na sé nesong zɔng, bayis hom bê to di nerat wɛt. 

8Yis mo ha kana di me ko hé to di me wɛt, bayis mo bê jama di me ko vit a me. 

9Sede bale de be shara hɛn, be ye wɛrɛng, ano, yɛ de e wɔ e kwɔn bevuvwel, 

e to vey wɛt. 

10E sang toyo e lɔ mɛ wɛt, bemat mɛ be to di ɛ wɛt. 

11Ka me, mê man nu hom wɛt, mê ha, yaga gabik serɔ hom, mê ha e sesin hom 

pyɛ de ye re a me yey. 

12Ma sé gwotagbɔk pyɛ gworep kɛ gwalwel nshi de hwó tɛ̀ be gyeng me arɛt? 

13Me dyɛng na me sɛ̀ pɔnglɔ, mê sɛ̀ yêy dyɛngɛ, pɔnglɔ yaga gabik serɔ hom. 

14Ko mwa ano hwó tɛsɛ a me bengyip na negwi, hwo tɛ̀ me tē lot na pyɛ̂ durâ 

negwi-ywey. 

15Ma dal na simo be tá a me tsɔt, me ku, de mê sè wɔnɔ bekup. 

16Ma ga ye waa, me simo nàra kwen gbak-gbak wɛt, tík me, neken hom na sé 

nesong zɔng. 

17Mwasi a sé sɛ́ de hwà tɛ̀ ɛ gbɔng o ɛ? Mwasi a sé sɛ́ de hwà tɛ̀ nehywɛ mō 

e ra yɛ ɛ? 

18Hwó bɛrɛng hɛ kahɛ gasi, hwo masa hɛ kayɛ jeng. 

19Ma sé ra won, tik me zɔng, tik me, me wɔlɔk netěy. 

20Ka ma ga ra renɛn, e sɛ́ yɛ de ma ra a hwo ɛ, a mwât gyêng bemasi ɛ? E rɛ̌ 

de hê ra o arɛt? Yaga sɛ́ de hwà ta me e yel arɛt? Ma ga tɛ́ me pyɛ̂ nedirik na 
hwo arɛt? 

21Hwô jut a me banɛn hom, na hwo gas me na pyɛ́ vyes hom wɛt a? Jeng tyɔng 

bê bang me na fongol, hwô jama mɛ vit.” 

Iyɔp 8 
Hâ Bildat 

1Bildat wo Shuwa a hanat a ye, 

2“Vɔk e yɛ̌ jeng de hwô ha yere neha mo ɛ? Hwo ha hâ gul zɔng. 

3Dagwi e rigim shɔt arɛt? Kɛ Wo Reto Mwa, e rigim tsak o arɛt? 

4Sede nèy mo na ga ra a yɛ renɛn, a ga gang ɛn yaga renɛn mɛn. 

5Sede hwà doyo vey na Dagwi, na hwo ra won na Wo Reto Mwa, ê wok 

nemwishish mō. 

6Ka sede hwà sé haalal, hwà sila gyat, ê sogo na a sɛlɛ hwo ko e nɔng o kwɔ̂n 

sangal de ha jam. 

7Negwɔn de hwà kana sè a raane, na sé pyɛ cak wɛt, ko pyɛ́ de yê raa yê sè 

ryey o. 

8Rangal yi e nezamang de na ga kwey, bare e ra netsitsɛng de bedabeda mot 

bà sè. 

9Yos yos a womo de wot á sogo zɔng wot a tɔk sɛ́ ɛ? Nepɔlɔ mot na sé sede 

zina de he ye bit. 

10Ko nezamang de na ga kwey nê basa a hwo, nê ha a hwo, nê nɔng o neha 

netsitsɛng. 

11Cɔ̀gɔ ye ras e kwɔn de vit a rek arɛt? Sere sé se lis e dem de vit a nshi arɛt? 

12Jeng de cúyu mɛn ye rɔngɔl gwim-gwim ba ga kana yɛt yɛ wɛt, yé ye nɔɔshɔsh 

gyam sɔng hwak. 

13Nekên vemo mwa de pyɛ mɛn ya sé na Dagwi wɛt, na sé sede cɔ̀gɔ yane, sɛ̂t 

yey bemat de vit à bengyip Dagwi hé tɛ́ ɛ yapyi. 

14Yɛn e sey tsak o na pyɛ́ de yê nɔng ɛn rekyen, ko tɛ̂ gap mɛn ha sé sede lɔ̂k 

nàrang. 

15Be ye yɛndɛng e lɔ̂k nàrang ko wo ye wàsháng, bé ye bé kaba, ko vit. 

16Yɛn a sé sede retin cɔgɔt de ra sé gwim-gwim e gwi, re nǎ nelang rɛ e bwi; 

17berinis yɛ be hanas beta, be ye pang e ra gwofwa. 

18Sede ba lut yɛ e bwi mo, be ye bam a yɛ. 

19Mwin gwông yey pyɛ̂ng yɛ a gwane, ko yi e vwel cɔgɔt cak ye to tulu. 

20Mwin, Dagwi e kyɛ́ ɛ mwat de a sila gyat wɛt, kɛ e sɛlɛ bemat ragas pyɛ́ 

vyes wɛt. 

21Sɛ̌ a to tɛ̀ hwo shɛgɛsh, yey mō yê pɛngɛ na nzem. 

22Vê repugu mō rekyen rê kyiri hɛn sede gworugu, nelɔ bemat beves nê wey.” 

Iyɔp 9 
Iyɔp a toyo a Bildat 

1Iyɔp a hanat a ye, 

2“Ey, ma tɔk tsɛng-tsɛng a sé ano, ko vit a mwasi de a sé cik e nuyel Dagwi. 

3Ka hwà tē ngyɛng e tô cuna, hwô tɔk toyo a yɛ na hanat hining e ji nerangsal 

gu wɛt. 

4A vɔk netsitsɛng, a dal na reto mwa, wa e tɔk ra retek na yɛ na a sangal 

tyang ɛ? 

5Mwât segês beraku vit à tɔ̂k vɛ, e doyo vɛ gup e ji shom mɛ. 

6Mwat tɛ́sɛ jey ye rɛɛ, ko besesêk vɛ be digis. 

7Mwat nɔng gwi nu, ko gwó nusu wɛt, e kyiri netangacɛn, na ne tɔk nɔng 

negbey wɛt. 

8Mwat de a lásha lagwi nju mɛ, ko hwo bɔrɔs e ra gwotagbɔk pyɛ gworep. 

9Mwat de a tɛ̀ netangacɛn e nekwɔn nɛ, sede rôn-cap-rɔndɔng, na mwat-jàma 

tanga nǎgyeng. 

10Mwat ragas pyɛ̂ bes de ya dal gap tɔk, pyɛ̂ langat pyak de ya dal bara. 

11Mwin, Dagwi e kweres, me di ɛ wɛt, e pere, me kun ɛ wɛt. 

12E pere ta kyɛm pyɛ de e simo, wa e tɛ̀ ɛ na a toyo arɛt? Wa e yang ɛ, e sé de 

hwà ra arɛt? 

13Dagwi e ye rɔ̀s a shom mɛ wɛt, bemat sɛlɛ gwalwêl nshi ba ye guduruk na be 

bɔrɔs e rama mɛn. 

14Taga me a? Ma vɔk pyɛ hanat wɛt! Mê yi na neha e gwa de mê tɔrɔng na 

yɛ ɛ? 

15Mwa ano de ma sé vit a renɛn, me tɔk hanat a yɛ wɛt. Me dak gabɔk zɔng. 

16Ka ma yila hɛ, a doyo a di me, ê wok me wɛt. 

17E dak me na gwogul rwak, ko vit a retin, e gwɛsɛ a me baram. 

18E nɔng me gwong na me wɔt nesong wɛt, e tɛ̀ neken hom ne reneng. 

19Mê mara gap bɛ? Yɛ a sé wo gap, Ko mê mara shɔt na yɛ arɛt? Ko wa e yila 

hɛ e duk shɔt arɛt? 

20Ka ma sé vit a renɛn, nu hom he gang me, ka vit a pyɛ cak vyes na me, e yɛrɛ 

a me shɔt renɛn. 

21Mwin, vit a pyɛ cak vyes na me, ma ga row neken hom, ma jut neken hom na 

sé yapyi. 

22A sé pyɛ jining o, yaga ano ma ye, vê banɛn na vê vit a banɛn, e wey na yɛn. 

23Sede tumbang wa pere vey na reku, e shɛgɛsh reyɔ̂m mwat rwat. 

24Jey ya sé e vɔ bemat beves, a ga bang bayis bemât shɔt. Ka e Dagwi wɛt, wa 

ê ra ano ɛ? 

25Nepɔlɔ hom ne kweres ziri, ne dal mwat setele; ne tele vit à pyɛ ryat e ji ne. 

26Sede bedwa-nshi de be ryenges, be pere, sede kim e jama pyɛ̂ re. 

27Tik me tik lashe yey, me hala bayis, me vɔk yey pyɛng. 

28Ma vɔk bengyip reyɔm de ha hwo e ra me, yaga ma tɔk hwô hala me 

washak wɛt. 

29Remo hwà yɛrɛ a me shɔt nɛn rê? Yaga sɛ́ de me tak a tó hom vit a retin arɛt? 

30Ka ma kus me na fulukus, ma hagat vɔ na fongôl kya, 

31ano hwó kyè wɔ barak me e vɔng bwɔrɔk; berugu hom bê di me byɛm-byɛm. 

32Dagwi a sé mwasi sede me wɛt, de mê toyo a yɛ na ha, na be ra a wot shɔt 

tanga yɛ. 

33Ko di, vit a mwat de e yel e tē mot na a gas ot, womo de ê tɛ̀ vɔ mɛ e ra yɛ na 

me. 

34Ka e hala gwele mɛ de a vɔk e ra me, a tik nɔngɔs me bengyip na shisa me; 

35ano, me hanat vit a bengyip, yaga ma tɔk yey hom.” 

Iyɔp 10 

1“A ga yang me sha na sangal, bē tik me na reyɔm hom zɔng; me ha ha na yey 

sit. 

2Mê yang Dagwi, hwo kwon wey na me wɛt, ha a me, ma buru a hwo de hwó 

ngyɛgɛt me a? 

3A sé tyɛng na hwo ra yapyi na fwôm vwɔ mo a? Hwó byɛs gwɛ, ko hwó feng 

na fwôm bemat beves e negya a? 

4Bayis mo ba sé vê namâ rebek a? Gwong de bemat be bɛrɛng e gwɛ de hwo 

bɛrɛng arɔng a? 

5Nepɔlɔ mo na sé sede ne mwasi a? Neshey mo sede nepɔlɔ̂ neken 

mwasi arɛt? 

6Ka ano wɛt e sé ya tɛ̀ hwó raa bol hom, hwó ngyɛgɛt renɛn hom ɛ? 

7Hwà tɔk vit a me na nɛn, hwà to tɔk vit a mwat de ê sey me yi e vwɔ mo. 

8Hwo de hwà yong me, hwà manas nedem rebek hom, ko remo, hwà sé wey 

na me. 

9À Dagwi, bare e hwo de hwà yong me, hwà yong me na fongol, hwà to toyo 

na me e fongol. 

10E hwo de hwà shusha me sede nevasal, hwà tɛ̀ ma ga té me kwangarang 

sede vut de ba gyit e rapyam. 

11Hwà bang rebek hom na nama tanga hwó, hwà wunsa me na bekup tanga 

berinis. 

12Hwà nɔng me neken hwà dura a me nerat, gyenges mo hɛ he gyeng sangal 

hom. 

13Pyɛ́ yemo ya sé e lɛrɛ na hwo e yey mo; ma tɔk hwà vɔk pyɛ́ yemo e bare mo. 

14Hwó gyeng na hwo di kɛ me ra nɛn, na hwo bin kyɛ́ o nà tɛ̀ me washak. 

15Ka sede ma sé mwat vwes, gawey e ra me! Ko ka vit a me na nɛn, mê tos 

to wɛt; kyen ha ga kyiri me, ma sé sɔ zɔt. 

16Ka ma tos to, hwó ra jàma hom sede gukum; ko hwó to dura to mo pyɛ sap 

na me. 

17Hwó yongos na hwo hwosom me e jeng e jeng, shom mo ye gwɛsɛ hɛ vey sɛ̀ 

me. Gwarwang regyɛng bemat mo be bɛɛ me ves. 

18Yaga sɛ́ de hwà nusu na me yi e jim ɛ? Ka ma yang ku gyam mwat hwak a ta 

yis e me. 

19Ka a ye sé pyɛ, ka ba kwey na me vɔk e sak yi e ji jim neng hom, a yang dal 

a me na nerat e ra yere sangal de ma sé ɛ. 

20Nepɔlɔ hom na sé hyet zɔng, tik bɛ́ɛ me mùu, na me to vɔk yey pyɛng, 

21gyam na me kyè, me to me ba toyo wɛt, me kyè wɔ e vwel de ha sé tsak 

mwangalang. 

22E vwel de negbêy hɛ à lwil mwangalang, ha sé kpɛɛ vit a gyeng redu, 

e hwomo vit a newɛshɛrɛk, negbey ne à lwil.” 

Iyɔp 11 
Hâ Zofar 

1Zofar wo Naama a hanat a ye, 

2“Mwa nepyak neha mo hwó tɛ̀, be tɔk toyo na ha wɛt a? Mwât tâng nu ba tik 

nà sɛ̀ ɛ na nɛn bɛ? 

3À Iyɔp, hwó dak kaa bemat be sǎ yuu nà toyo na ha ɛ, hwó haras yaga vit a 

mwat de e tɛ̀ a hwo rekyen rē? 

4Hwà jut wɔgɔ, begwong mo ba sé tyɛng, ko hwà to sé vit à nɛn e nuyel Dagwi. 

5Ka a sé pyɛ de Dagwi ê hanat, na a wunta nu me a ha na hwo pyɛ mɛ. 

6Ê kulu a hwo pyɛ́ de ya sé e lɛrɛ e ji netsitsɛng, pyɛ́ ya sé pyak de ya dal gap 

tɔk mwasi, tɔk, Dagwi a bang bayis mɛ e ra banɛn mo bahak. 

7Hwô tɔk misang pyɛ̂ Dagwi a! Hwô kyɛm hwo tɔk neyɛnɛ̂ Dagwi Wo Reto 

Mwa arɛt? 

8Nà dal lagwi e rak o, hwô ra e rɛ ɛ? 

9Neyikyik rɛ na dal jey na nerey, nà dal gworep na netes arɔng. 

10Ka sede Dagwi a vo o, a nára hwo e vwɔ̂ shɔt, wa ê ró ɛ mɛ arɛt? 

11Yɛ a tɔk bemat de ba sé yapyi, sede e di pyɛ́ vyes e bare e ra yɛ. 

12Tɔ́n e tɔk sɛ̀ tɔk, hwêy madung hey, be tɔk bene hɛ e lɔ. 

13À Iyɔp, sege bare mō, ra won na Dagwi. 

14Sede hwà vɔk nɛn, gas o mɛ, hwo tik neves ne yel e ji lɔ mō wɛt. 

15Ano kwong hwô sè washak yi e nɛn, hwô tɔk wɔ e nuyêl Dagwi na yey ting. 

16Hwô ye bam na reyɔm mō; hwô bare mɛ sede nshî rwak de na ga tele. 

17Neken mō nê sè a hwo wɛshɛrɛk ne dal negbêy nagwi hwô nɛp sede nusû 

zang-gwi. 

18Hwô sǎ tyang, yaga hwà vɔk sɛ̂t yey; hwô pɔng, hwô wɔ̄ nevwa na yey mo 

e dyɛngɛ, yaga e Dagwi de e gyenges neken mō. 

19Hwô dyɛng vit à pyɛ de yê nɔng o bengyip, ey, bemat pyak bê sɛ̀ nerat yi na 

hwo. 

20Bemat beves bê to di jey wɛt, vit à hɛn nà gwong hywit ɛn, sɛ̌ be gyeng reku 

mɛn zɔng.” 

Iyɔp 12 
Iyɔp a toyo a Zofar 

1Iyɔp a hanat a ye, 

2“Vit a tô yey e yin vɛ a bemat tɔk, hwo na netsitsɛng o mwa yin ê ku. 

3Ko me, tyɛng sede hwo, ma vɔk sɛ́ng, ma di gwong de hwà dal me wɛt, e wa 

de a dun pyɛ́ yemo de hwà ha arɛt? 

4Me de ma ra won na Dagwi ko a hanat a me, ma sé tɛk, vit a me na nɛn, a 

remo ma ga tɛ́ me pyɛ́ shɛgɛsh. 

5Bemat de ba sé e ji reyɔm wɛt ba sé bes a hɛn, be byɛs mwat de gawey ha sɛ̀ 

ɛ, a tɛt ɛ be ganta hɛ na a pere wey. 

6Bemat de be paa neves, ko kayɛ pyɛ ye kyè a yɛn na nerat, vemo de be woros 

Dagwi ba sé sangal tyang e de mɛn. 

7Rangâl ngyāma yê basa a hwo, nenon lagwi nê ha a hwo arɔng, 

8kɛ pyɛ́ cen da ya sé e jey, yê basa a hwo, kɛ betɔk ji berep bê ha a hwo. 

9E yɛ̌ mo ya dun, e Dagwi Darwey de a yong yɛ ɛ? 

10Neken pyɛ́ cen mwa na sé e vwɔ mɛ, na nesong bemasi mwa arɔng. 

11Fwong gwo mara neha wɛt a? Sede nu de he wok neta pyɛ̂ re. 

12Netsitsɛng na sé na bemakuk de ba ga vey ɛ, tɔk na mwat de a ga vɛ neshey: 

13Ko na Dagwi, netsitsɛng na reto na sɛ, na yɛ vô redu na tɔk ha sɛ. 

14Pyɛ de a gangas vit a gwong na be to lɔk, e bang mwat, vit a gwong wunta. 

15E ro na rwak ko jey ye tɛ̀ nehwogot, sede a tomo na wɛ ko tɛmɛ-nshi kagwa. 

16Reto na tɔ́k mwin ha sé na yɛ, mwat de e mɔt na womo de be mɔt, mwa yɛn 

ba sé bemɛ. 

17E dɔnɔ bemât vos badu, e tɛ̀ bemât shɔt be tɛ́ ɛn betɔn. 

18E lol begbɔng begwɔ̀m e beta sangal mɛn, ko a rɔgɔs a yɛn wit na gyindi. 

19E tɛ̀ bepiris be kyè ferem, ko vemo de ba vɔk reto e tɛ̀ be gaba. 

20E bang nenu vemo de be tɛ̀ gap e ra yɛn, ko e gang tɔ̂k bemakuk e bama. 

21Dagwi e tɛ̀sɛ nèy lɔ gwɔ̀m ne vos rekyen, ko e ro mɛ a bemât re negwɔm na 

reto. 

22E kulsa pyɛ́ de ya sé e lɛrɛ e ji lwil, ko e dura wɛshɛrɛk pyɛ́ de ya sé e lwil 

mwangalang. 

23E tɛ̀ yerê bemat jey be karak, ko a to wey na yɛn. E gwɛ̌ hɛn pyak, ko a to 

shara hɛn. 

24E seres ɛ tɔk yi na begbɔng begwɔ̀m bemat jey, ko a tɛ̀ ɛn be kyě gǎ e hey 

gbingiring de vit a gwong. 

25Be kyè mɔgɔm e ji lwil, be ra dedandat, sede mwat de a ga feng siring.” 

Iyɔp 13 
Iyɔp a re nuyel na ha 

1“Pyɛ́ mwa de hwà ha, e sé de ma ga tik nà di ɛ? Ma wok ko ma tɔk yɛ mwa. 

2Pyɛ de yin a tɔk, ma tɔk yɛ, ma sé bwôl bama wɛt. 

3Mwin, mê ha na Womo De A Dal Na Reto Mwa, ko me simo wot tó cuna na 

Dagwi e ra kun de ma vɔk. 

4Ko yin, yin e yɛt a me nebɔs zɔng, yin e vyoshon zɔng, vit a pyɛ de yin ê kyɛm 

yin ra. 

5Ka yin a yang sǎ yuu nedem min, bê jut in vê netsitsɛng. 

6A remo wok in retin sekun hom, wet in betong na dak gabɔk hom. 

7Yin e jut nû Dagwi na yin ra me bɔs a? Na yin sɛlɛ hɛ na râ cɛk re? 

8Yin e ha ano na yin dura, yin e raa bamâ Dagwi, yin e tumal bemat nuha e tô 

Dagwi rɛt? 

9E sè a yin naka jeng de a ngyɛgɛt hin arɛt, kɛ yin e kwɛlɛng hɛ sede yin e vɛ́sɛ 

a bemat bɔs arɛt? 

10Gbing-gbing Dagwi e gyong in, sede yin e dura simô to e lɛrɛ. 

11Nedyɛt nerey nerat ne tɛ̀ in yin ye lot wɛt a? Bengyip mɛ bê kaba hin wɛt a? 

12Cinat neha min na sé sede fongôl kya. Ha de yin e ha hê dul bato min ha sé 

sede secwem zɔng. 

13Sǎ a me hin yuu, nɔt me hin gwong na me hanat, kayɛ pyɛ de yê tɛ́ ɛ, yè tɛ́ ɛ. 

14Ma sé e yong me na me gas me na rebek remo, ma ga ye waa à neken hom. 

15Ka Dagwi ê mɔrɔ me, mê tɛ̀ bengyip wɛt, sɛ̌ ma wɔ na sekun hom e nuyel mɛ. 

16Hemo hê tɛ̀ me sey neken hom, yaga mwat de e sap Dagwi wɛt, e tɔk wɔ 

e nuyel mɛ wɛt. 

17Wet betong hywɛ na neha hom, pyɛ de ma hanat ye yel e betong mō. 

18Remo ma ga yong me yaga sekun hom de ba tɛ̀, ma tɔk me kyè wɔ di wɛng. 

19Wa a sé de ê dak gabɔk yaga me ɛ? Ka ba sɛ̀, ko mê hala neken hom me ku. 

20À Dagwi, ra a me pyɛ́ bya zɔng, ano mê lɛrɛ me yi na hwo wɛt. 

21Tik tabak me! Hwo kwon tɛ̀ bengyip mō be sɔ me hywiri wɛt. 

22Ano kwong hwô yila, mê hanat; kɛ hwô tik na me ha, na hwo de hanat a me. 

23Neburu hom na banɛn hom ba sé ala ɛ? Tik mɛ tɔk pyɛ́ de ma buru na banɛn 

de ma ra. 

24Sé ya tɛ̀ hwà lɛrɛ a me bayis mō ɛ? Hwà jut me, ma sé mwât repugu mō ɛ? 

25Hwô tak a bwok-rwang de gul gwo doysa gwɛ, kɛ hwô raa bol byɛmɛ ɛ? 



865 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

26Hwà jɛk pyɛ́ vyes e ra me, hwà sé tɛ̀ me na retek, me jut banɛn na negbarak 

de ma ra e jeng newen hom. 

27Hwà ga tɛ̀ bol hom e tê sesêk cɔ́gɔt, hwó bɛrɛng boros hom mwa, hwó masa 

tas bol hom mwa kwɔn de ma boro. 

28Mwasi e lashe hɛ sede pyɛ de ya ga bɔsɔ, sede gworugu de kǔt tangapurus 

gwa re.” 

Iyɔp 14 

1“Mwat de hwā a tɔ ɛ, nepɔlɔ mɛ na sé tyɔng zɔng, ko na sila na reyɔm. 

2Sede jamuk de wa tulu, wa ras vòo, wa to ye nɔɔshɔsh e jeng tyɔng, ano nepɔlɔ 

mwat ne tala hɛn sede zina de he ye bit. 

3Mwat a sé sɛ́ de hwó bɛrɛng hɛ ɛ? Hwó yel na me e shɔt e nuyel mō a Dagwi a? 

4Wa e kyɛm a nusu na pyɛ haalal e ji yê ligis ɛ? Wey, vit à mwat! 

5Mwin mwasi a vɔk yɛnɛ mɛ de ba ga yɛrɛ a yɛ, ko pɛl mɛ ba sé e bara na hwo, 

hwà ga tɛ̀ á yɛ yɛnɛ, vit a hɛ na reto de ê ye zɔ̀k. 

6Tik bɛɛ mɛ muu, na me to vɔk yey pyɛng, nepɔlɔ mɛ na sé sede mwât fwom 

de e gyeng dyam tala. 

7Retin cɔgɔt de ba ga gang rɛ, bê sɛt yey rê to turuk bɛ̀, rê to tabas 

nelang wɛt a? 

8Mwa ano de berinis rɛ ba ga kwop, kpɔk tin o hê wey ɛ e kwɔn o. 

9Ko yaga he sɛsɛm ɛ nshi he tē gbuk à jamuk kɛ berang. 

10Ko mwasi e ku, tala mɛ a hane, â hwɔtɔ nesong ne yɛnɛ mo, e gwa de a sɛ́ ɛ? 

11Sede nshi de ne tala hɛn e kadung, sede rɔt de nshi ne ye jɔng; 

12ano mwat e ku, e to sene wɛt. E de ba sene jeng de lagwi wo ba ye shǔt, jeng 

á yane de be ba sene hɛ yî nevwa mɛ. 

13À Dagwi, ka hwà yâng lɛrɛ me e kwɔ̂n bevuvwel, hwo lɛrɛ me sɛ̌ shom mō ya 

ye rɔ̀s, hwo tɛ̀ a me tuk de hwô bare na me. 

14Sede mwat a ku, e to vɔk neken arɛt? Mwa nepɔlɔ̂ fwom hom mê gyeng, sɛ̌ 

mwat de e sege me a vey. 

15Hwô yila, mê hanat a hwo, hwô vɔk cwey fwôm vɔ mō. 

16Ano kwong hwô masa tas bol hom, na kwɔn de ma boro, ko hwo bɛrɛng banɛn 

hom wɛt. 

17Bê bang neburu hom e ji dap, hwô rɔgɔs a me banɛn hom wɛt. 

18Beta be gabsa be cɛgɛt hɛn, ko gbondong, be sek gwɛ yi e kwɔ̂n gwɛ. 

19Nshi ne reng beta bè tɛ́ ɛn fɛkfɛk, tɛmɛ-nshi wo kus vwel wo kyè mɛ. Ano de 

hwó wey na sɛt yey mwat. 

20Hwà dal gap mwat gbak-gbak, yaga ano e wey ɛ zɔng. Hwó sege bwâng bayis 

mɛ ko hwó ro ɛ. 

21Nèy mɛ na sɛ̀ nerey ko a tɔk wɛt, ba tɛt nerey mɛn ko vit a mwat de a yang ɛ 

ngyɛ̀k. 

22E wok na nevɛ̌t rebek mɛ, ko e bare na yey sit de a vɔk.” 

Iyɔp 15 
Tɔrɔng hê neba 
(Iyɔp 15:1—21:34) 

Hâ Elifas 

1Ano kwong Elifas wo Teman a toyo a Iyɔp ngan: 

2“Mwat netsitsɛng e ha yerê neha netɔn nemo wɛt, e sila nu na neha gul zɔng. 

3Hwó tɔrɔng e ra neha de na sé yapyi zɔng, kɛ neha de vit a nɛ na to. 

4Ey ra mō ano mo, hwà sé ro na sâp Dagwi, hwà sé tɛ̀ be tik nà re a Dagwi 

fongol. 

5Banɛn mō be jɔgɔt nu mō na he ha; ko hwó kasa râ jɔgɔ na nehywɛ bemat. 

6Nu mō ha vo o, ko de e me wɛt, kahɛ ha de ha nusu e nu mō, ha gang o. 

7E hwo a mwat de ba tanga tɔ o arɛt? Kɛ gyam be tɛ̀ berahwol hwà sɛ́ a? 

8Hwô kyɛm hwo wok vô redu Dagwi arɛt? Hwó tē hwo zɔng hwà ye mak a 

netsitsɛng mwa a? 

9E sé de hwà tɔk, de wot a dun ɛ? E nɛ̌ netsitsɛng de hwà vɔk de vit a hot na 

nɛ ɛ? 

10Bemât shɔlɔ ba sé e ji mot na vemo de bâ kwop kpushuk, yɛn de da mō a di 

nerák mɛn wɛt. 

11Ko hwo, hwó feng na wɔrɔk Dagwi, kɛ neha mɛ ne netyang de e ha na 

hwo wɛt a? 

12Hwà ga row nehywɛ mō, hwó bɛrɛng hot, bɛɛ̀ byɛs. 

13Hwà doyo shom mō wɔ e ra Dagwi, hwà tik neha yerê nemo ne nusu e nu 

mō! 

14E wɛ̌ mwat de ba sɛ̀ ɛ vit à nɛn ɛ? Tɔ̂ hwā de ba tɔ, na a sè cik ɛ? 

15Mwin, Dagwi e tɛ̀ gap wɛt e ra vemo de ba nára a yɛ bato mɛn, ey, a ka jut 

lagwi wɛ wa sɛ́ jɛrɛ wɛt. 

16Tàga mwat de a sé byɛm-byɛm, a vɔk mɔt, mwat de â jut pyɛ́ vyes ya ga tɛ́ ɛ 

pyɛ̂ re mɛ. 

17À Iyɔp, wet betong na me, pyɛ de ma ga di e yɛ de me kulu wɛshɛrɛk wɔgɔ, 

18yɛ à yemo de bemat netsitsɛng ba ha na bedabeda mɛn, ko ba lɛrɛ mɛ wɛt. 

19E yɛn zɔng de ba nɔng ɛn sevwel o, vit a mwat duk de e kwey e ji sɛ. 

20Mwat vwes e sɔ rezot mwa nepɔlɔ mɛ, ba tik nepɔlɔ tyɔng yaga vemo de vit à 

yɛn na toshô reyɔm. 

21E wokos fwɔ e betong mɛ, ko a tē lot, jeng de a sé e sangâl yey dyɛngɛ, gbik 

a vey hwo e ra yɛ. 

22A kana tɛ̀ e yey be hala hɛ washak yi e lwil wɛt, wal wa sé gyeng na wo wey 

na yɛ. 

23E kyě ra gwogwolom e de jamâ pyɛ̂ re, e tē, ‘A yɛ ɛ?’ A tɔk jey ya ga doyo a 

yɛ. 

24Reyɔm na tumbang be tɛ̀ ɛ a vos bengyip, ba ga di wɛng e ra yɛ, sede gbɔng 

gwɔ̀m de â yong ɛ yaga como. 

25Yaga â sogo na a ra repugu na Dagwi, e dak kaa, e simo byɛs Womo De A 

Dal Na Reto Mwa. 

26Ko yaga retek me a to nára hɛ wɔ na yɛ, a vɔk ɛ ruga mɛ de a varas wɛ kpá. 

27E kyɛm a ra yol wɛt, a di de a mɔsɔ, yeneng bayis mɛ ya ga nusu suul, a ga 

tɛnɛ gworawit e nɔrɔ zɔng. 

28A sangal e barîn bagbɔng bapomo, e ji nelɔ nemo de vit a mwat de a sé 

sangal ɛ. 

29E tɛ́ ɛ darwey wɛt; nedanerey mɛ ne tɛ̀ to wɛt, rezina mɛ re ye bit. 

30A rɔda hywit ɛ yi e lwil wɛt, a sé sede cɔgɔt de kya hê rangas nelang o, sede 

cɔgɔt de gul gwo wɔgɔm jamuk mo. 

31Hwo kwɛlɛng to mo na hwo tɛ̀ gap e ra nerey mō wɛt, na sé yapyi; ano de be 

ba tala hwo na yapyi. 

32Bê tala he mwa gyam jeng mɛ ye vey, ko nelang mɛ nê to ras vòo wɛt. 

33Sede retîn anap de re wɔgɔm nèy yɛ, ne sè rɔngɔl neven, jamuk yɛ yê wɔgɔm 

hɛ sede cɔgɔ̂t pwat. 

34Regyɛng bemat de be sap Dagwi wɛt bê bidɛ yere, ko kya hê wey na nelɔ 

mɛn de ba lɔk na dyâm bang nu. 

35Yɛn e yongos nengyas e neyey mɛn, ko be ra pyɛ́ vyes e yey mɛn, be yongos 

kwɛlɛng.” 

Iyɔp 16 
Iyɔp a toyo a Elifas 

1Iyɔp a hanat a ye, 

2“Ma ga wok yere pyɛ́ yemo zang pyak, mwa hin, yin a sé vê wɔ́rɔk wɛt ko vê 

gwɛ̌ reyɔm zɔng. 

3Neha gul na vɔk yɛnɛ bɛ, kɛ sé ya ra o de hwà toyo a me na ha ayi. 

4Me tɔk ha sede hwo arɔng, ka yin a sé e negwɔn de ma sé e ji mo, ma yâng 

vɛ́sɛ hin na neha, me raa me digis rato. 

5Ko me ha neha de nê gwɛ a yin ɛ yey ting, neha de nê nunus yi e nu hom nê 

ra a yin hwâl reyɔm. 

6Ka ma ha, nepep rebek nê hala me wɛt, kɛ ma saa yuu, rining o. 

7Remo, Dagwi a ga tɛ̀ me gbɛrɛk, ba ga wey na belɔ hom mwa. 

8E dî bemat, reyɔm ra sé yaga banɛn hom, ko sɔ me, ha tɛ̀ me gwɔshɔk, he 

dura ma sé mwât buru. 

9E ji nepep shom mɛ, â kangat me vyéy e bɛɛ me ves, e roros yìn mɛ e ra me, 

mwât repugu hom e tē zùk a bayis e ra me. 

10Ba wuma nenu mɛn hwɔɔng e ra me, ba dak a me ranang, yaga ba byɛs me, 

yɛn a gworo me. 

11Dagwi ê row me na vemo de be sap cī, a ga barak me e vɔ bemât neves. 

12Ma sé sangal tyang, a shara me, a ta a me tsót, ko a bunut me, 

13a ga rene me, bemât begbang mō ba gworo me. E ló me e pyík, vit a 

nemwishish, a mɔrɔ yɛ̌ hom, e lusha nshi mo e vwel. 

14E tɛ̀sɛ a me baram, yemo à jeng e ra yemo a jeng, e ro me cùu sede mwat 

como. 

15Ma tolo cɛ̂k rugu, me bang me rebek hom, ma ga tɛ́ me sede fongol zɔng. 

16Ma sǎ e de tosho, bayis ba pere senge zweeyey, bayis hom bé bá bɛɛ lwil 

mwangalang. 

17Bak o nwang, vit a me na nɛn, ko won hom na Dagwi ha sé hê tsak o. 

18À jey, hwo lɛrɛ nɛn hom wɛt, ma sé e nû reku, ka ma vɔk bare hak ves e yey 

hom, Darwey ê wet betong na me wɛt, ko tsak o mwin, Dagwi e wokos me e sey 
won hom. 

19Ko remo, ma vɔk mwât nuha e lagwi, e hwomo arɔng mwat a sɛ́ de ê tumal a 

me. 

20Besa hom be shɛgɛsh me, me tosho na nemwishil wàratar e nuyêl Dagwi; 

21na a tumal a me, sede remo mwat e tumal a mwat. 

22A remo me ro neshey zɔng; ma sé e gwong wɔ e kwɔn de be to toyo wɛt.” 

Iyɔp 17 

1“Neken hom na ga wey, nepɔlɔ hom na ga tala hɛn, ma sé e nû reku. 

2Mwin, ba ga jut me e nû pyɛ cak wɛt, be shok a me yey, be tabas a me 

nengyas. 

3À Dagwi tumal a me, wa a sé de e vo nu yaga me ɛ? 

4Hwà ga lɛrɛ a yɛn tɔk e ji neyey mɛn, yaga ano, de hwó gwɛ̌ a yɛn nerey wɛt. 

5Mwat de a re gwɔ̄m vwen na a sɛ nû nedanelɔ sa mɛ, nèy mɛ nê ba sɔ reyɔm. 

6Dagwi ê tɛ̀ me pyɛ byɛs e bayis bemat, be tulus a me netey e bayis. 

7Bayis hom ba ga tɛ́ ɛn shǔt yaga sesin, ma ga sɔ́ me hywiri. 

8Bemat de ba sé tɛk be langat hɛn e ra pyɛ yemo; vemo de vit a nɛn, ba ga 

sogo cik e ra vê kyɛ́ ɛn Dagwi. 

9Wo tsak o e tumal gak e gwong mɛ, womo de yey mɛ ya sé haalal ê gwɛsɛ ɛ 

gap. 

10Ko mwa hin tik na yin a to vey, mê tɔk sɛ̀ mwât netsitsɛng e ji min wɛt. 

11Nepɔlɔ hom na ga tala hɛn, pyɛ́ de ma yong yɛ mwa ya ga raa nshi, ma vɔk 

cwey pyɛ́ cak e yey hom wɛt. 

12Ko besa hom, yɛn a yâng naturuk à nagwi, ba to ye, negbey na sɛ́ bagat na 

lwil. 

13Ka me bɛrɛng kwɔ̂n bevuvwel sede lɔ hom; Ka ma lasha bemat hom e lwil; 

14Ka ma yang sak, ‘À da hom’, ko pyongol, ‘À neng-gwɔ kɛ gwa hom hwong o’. 

15E gwa de ma vɔk ɛ sɛ̂t yey arɛt? Ko sɛ̂t yey hom, wà a ga di hɛ ɛ? 

16Hê yel e vwel vɔk e ri reku a! Wot ê gyirik mwa vɔk e sak a?” 

Iyɔp 18 
Hâ Bildat 

1Bildat wo Shuwa a hanat a ye, 

2“À Iyɔp, e yě jeng de hwô yɛnɛ neha arɛt? Bare, ko e bama mo wot ê ha. 

3Yaga sɛ́ de be jut ot sede berɔndɔng ɛ? Hwà tɛ̀ ot betɔn e nuyel mō. 

4Hwô takla yaga shom arɛt? Bê to sege yong jey yaga hwo arɛt? Kɛ bê paa 

beta yi e kwɔ̂n vɛ arɛt? 

5Bê rimi kywa-kya mwat vwes, lêm kya mo arɔng hê to lolo wɛt. 

6Negbey de na sé e lɔ mɛ nê tɛ̀ ɛn lwil, kywa-kya mɛ gwô kyɛ́ ɛ râ fwom. 

7Hwá boros kaskas, ko remo hwó hwɔlɔ bol, vô redu mō hê kyira hwo. 

8Hwà ga hwo e ra nàrang, hwó kyè wɔ hwo e revɔng. 

9Soro wa ga vo ɛ e tô bwol, segun sa ga hanas hɛ. 

10Ba ga lɛrɛ a yɛ segun e vwel, ba ga tɛ̀ a yɛ ɛ gun e gwong mɛ. 

11Shísa datdat, hɛ ha tɛ̀ ɛ a vɔk bengyip e kawɛ bak, vit a gwông tele. 

12Vyong ya sé pyɛ de yê lashe a yɛ yey, tumbang wa sé gyeng na wo wey na 

yɛ. 

13Rɔ ha ga re a yɛ rehwô rebek hywiri, hé re vɔ na bol mɛ. 

14E bûk sangal de a tɛ̀ ɛ gap, bê ye zɔ̌ng à hɛ, ko be wɔ na yɛ na gwɔ̀m shisa. 

15E ji buk mɛ vit a pyɛ cak de ya sɛ́ ɛ myɛ, bê shusha kyâ negang e ra kwɔ̂n 

sangal mɛ. 

16Berinis mɛ bê ye nɔɔshɔsh, nelang mɛ nê hworok. 

17Reza mɛ rê vuru hɛ e jey, bê ye bam a reza mɛ e pomo. 

18Bê gangta hɛ yi e kwɔ̂n negbey vɔk e lwil, ko be ro ɛ yi e jey. 

19Ê vɔk hwey kɛ gwal yi e yere mɛ wɛt, bê sɛ̀ mwat de a tɛt ɛ e kwɔ̂n sangal 

mɛ wɛt. 

20Vemo de ba sé e ta a sé a yɛn zii na gaba mɛ; ko a yâng vemo de ba sé e rak 

kpɔrɔk. 

21Ey mwin, hemo he a sangal bemat beves; he a kwɔ̂n yɛ womo de a tɔk 

Dagwi wɛt.” 

Iyɔp 19 
Iyɔp a toyo a Bildat 

1Iyɔp a hanat, a yɛ: 

2“Vɔk e yɛ̌ jeng de yin ê shɔk a me yey ɛ, yin wey na me na neha ɛ? 

3Zang kuru a remo yin e tɛ̀ a me buru na retek; ko yin a ka wok rekyen dusa 

hom wɛt. 

4Ka a sé mwin de ma ra renɛn, renɛn o rɛ sǎ e ra to hom. 

5Yin e dak kaa yin a dal me, yin e feng yaga reyɔm de me sɔ, 

6tɔk in, Dagwi a ga tɛ̀ me e ji buru ko a ga hanas me na segun mɛ. 

7Mwin! Me dak sekun ko vit a mwat de a wok me, ma yila na gbɔng fwɔ, ko ma 

sɛ̀ gâs badu e tē wɛt. 

8Dagwi a ga varas me, vit a gwong de mê hywit me, a ga tɛ̀ begwong hom 

mwangalang. 

9Hwà ga tɛ̀ me bidɛ nerey hom, hwà ga sey ɛ kpin negwɔm yi na me. 

10Hwà ga runus me e kawɛ bak, ma ga tɛ̀ me vit, pyɛ de ma kana sɛt yey e ra 

yɛ, hwà ga lut yɛ sede cɔgɔt. 

11Dagwi a ga sogo na shom me e ra me, ko e bara me e ji vê repugu mɛ. 

12Regyɛng bemat como mɛ ba yi mwa; ba ta rwang na be ba hwo e ra me, ba 

gwɔrɔ buk hom, ba tɛ́ mɛ̀ dúra. 

13Hwà ga tɛ̀ begwa hom ba sé yikyik na me, besa hom ba ye zakzak à me. 

14Cáng hom ya ga hala me, besa hom ba ga ye bam a me. 

15Vemo de ba tɛ̀ gap e ra me na behwong fwom lɔ, ba jut me kwɛnɛt, ma sé 

mwat duk na yɛn. 

16Me yila mwat fwom hom, ko e hanat a me wɛt, sɛ̌ ma dak a yɛ gabɔk. 

17Ko yaga nesang rebek hom hwā hom a ga ye zak a me, begwa lagey hom be 

vey bagat na me wɛt. 

18Nèy nesɛl ne shɛgɛsh me shɛ́gɛsh byɛs, jeng de be di me ko be ha neha 

neves e ra me. 

19Mwa besa hom de wot a sé pyɛ jining, ba ga doyo e ra me. 

20Ma tɛ́ me gánjang, na negbang de ma sé mɛ. 

21Yin tosho reyɔm hom, tosho hin reyɔm hom! Áaa, à besa hom, Dagwi a ga 

mǎ me, a ga nɔrɔs me vwɔ. 

22Yin e wey na me sede e yin à Dagwi, yin e simo wey na rebek hom. 

23Káa, ka ba yang jɛk neha hom! Na be dak nɛ e bwok-basa! 

24Be wɔrɔ nɛ e ra gwofwa na kwet dyam, na ne nàra gbak-gbak. 

25Ma tɔk mwât viri hom a sé kwen, ê vey tumal a me tûk tala mo. 

26E bama de ba ga wey na rebek remo, mê di Dagwi Darwey na bayis hom. 

27Me, reto hom mê di Dagwi Darwey, na bayis hom mê di ɛ, yey hom ya ga 

beseng hɛ. 

28A jam ka yin a ye, ‘Sé ya tɛ̀ wot e tak a yɛ ɛ?’ remo de e me wɛ ma hwɔtɔ a to 

hom. 

29Ko di yin à, wok in bengyip wal! Shom, yɛ̄ yé tɛ̀ be wey na mwat na wal, na 

yin a bin tɔk wò gâs badu e tē a sɛ́.” 

Iyɔp 20 



872 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

Hâ Zofar 

1Zofar wo Naama a toyo a yɛ, a ye, 

2“Tsak o, wɛ a tsak o, barê yey hom ha vey a me na me hanat, e tang me lootot, 

mê sǎ yuu wɛt. 

3Ma wok tabas nengyas de ba ra a me, ko gabik hom ha dura a me pyɛ de mê 

hanat. 

4Hwà kana tɔk pyɛ yemo yimo raane, yi e jeng de ba tik mwasi e jey wɛt a? 

5Bemat beves be vɔk yey pyɛng sizɔng yaga kejeng tyɔng, yey pyɛng bemat de 

ba tɔk Dagwi wɛt, ye wul jeng pyak wɛt. 

6Ka de nerey mɛ na wul lagwi, na rato me wo yel e ji bale, 

7mwa ano e kyè wɔ wey nesheneshey sede nújey mɛ, ko vemo de bá di ɛ bê 

ye, a yel e gwa arɛt? 

8A rɔda sogo a pere ye bit, sede negwi de mwat e ye bam jeng de a sene. 

9Vemo de ba bɛɛ hɛ bayis na bayis, bê to sang di ɛ wɛt, bê ka to di o e kwɔ̂n 

sangal mō arɔng wɛt. 

10Nèy mɛ nê jama nerat na bepɛng, yere mɛ yê to bang yele mɛn. 

11Bekup mɛ ba rɔɔ vɔk gap yɔkyɔk, bê lásha vɛ na yɛ e fongol. 

12Mwa ano de neves ne tá a yɛ e wok, ko a pat jim mɛ wɛt. 

13A bang nɛ̀ a simo hala nɛ wɛt, ko a vɔk nɛ e jim mɛ vey e remo. 

14Mwa ano pyɛ̂ re e jim mɛ ya tè a yɛ nedɔm gàbak, 

15A ga tula yele, ko a to hwɔs yɛ, Dagwi e sey ɛ yɛ, a tik ɛ vɔ sǎn. 

16Pyɛ de mwat vwes e wɔlɔk ya sé sede nedɔm, ye mɔrɔ hɛ sede nedɔ̂m gwɔ̄m 

vwes. 

17E di telê něy pwat wɛt, kɛ nshî shok de nɛ dɔng. 

18Pyɛ́ de a tak yɔ́m na a sɛ̀, sɛ̌ a to toyo mɛ, ê vɔk yêy dyɛngɛ na yele me wɛt. 

19Yaga a ngyɔklɔ bepɛng ko a ye waa a hɛn, lɔ de a bene wɛt a sey ɛ hɛ na 

retek. 

20Kât cwey simô pyɛ́ he tɛ̀ ɛ a sɛ̀ pɔngɔ e yey mɛ wɛt, ê hywit ɛ na pyɛ cak e pyɛ́ 

de a vɔk wɛt. 

21Vit à pyɛ de yê tɛt a yɛ ye re, remo, a vɔk gwông sɛ̂ pyɛ wɛt. 

22E jeng de á sè e ji sɛ́ mɛ̄ reyɔm ra vey, yey sit yê bagat wɛt, ya vɛ̀sɛ a yɛ. 

23Cwey rê pyɛ́ ya sé a yɛ na a sila na jim mɛ, ko Dagwi a pere sogo shom pyep 

e ra yɛ, ya rangas hɛ, yɛ ya tɛ́ ɛ pyɛ̂ re mɛ. 

24Mwa ano de a sé tele hɛ pyɛ̂ comô dyam shi, a wɔ̀ gaba e nû kwet mang-

mang: 

25Ba hwɔlɔ gwɛ yi e rebek mɛ, ey, nemyôl gwɛ, na nɛp e rehwô rebek de ba ga 

boro, vôs yey ha hwo ɛ. 

26Gban yas mɛ wo sé gyeng ye gyibit, kya de vit a mwat de a pɛl he wey na yɛ, 

pyɛ́ de ya tɛt ɛ e buk mɛ bê wey mɛ. 

27Lagwi wô kulu neves mɛ, jey yê ra repugu mɛ. 

28Bê sey ɛ pyɛ̂ nedanerey lɔ mɛ, be kyè me, bê hwɔltɔ hɛ tuk de shom Dagwi 

yê hwo. 

29Hemo he à nu mo hê mwat vwes yi na Dagwi, nedanelɔ de Dagwi a ga tik á 

yɛ à nane.” 

Iyɔp 21 
Iyɔp a toyo a Zofar 

1Iyɔp a hanat a ye: 

2“Wet betong hywɛɛ na ha hom, hemo he sè a me wɔ́rɔk. 

3Ra yin gabɔk jeng de ma sé ha, ko e bama mo yin de shɛgɛsh me. 

4Ko me, sesin hom sa sé na mwasi wɛt! Sɛ́ ye ro me sana ra shom ɛ? 

5Bɛrɛng hin me na yin a di pyɛ langat, yin tɛ̀ vɔ min e nu. 

6Sede ma bare na pyɛ de ya sɛ̀ me, me wok bengyip, rebek hom re pere vow. 

7Yaga sɛ́ de bemat beves ba rɔngɔl beken be sè kwop ko be sè gwɛsɛ gap ɛ? 

8Yɛn a di nèy mɛn nà ga vey bemat, ko ba ga di nèy nèy mɛn arɔng. 

9Ba sé sangal tyang e nelɔ mɛn vit a bengyip, vwɔ̂ Dagwi gwa hwo e ra yɛn wɛt. 

10Bemùs mɛn be sang tik nà tɔs nèy wɛt, berɔndɔng mɛn be tɔs nèy, vit a paa 

nejim. 

11Nèy mɛn ne ra jɔgɔ sede nèy tyīmit e kwara, ne kyě gyilsit. 

12Nèy o ne rɛ̌ fwɔ̂ lwɛlɛ̂ yom na bing, ne vɔk yey pyɛng na fwɔ̂ bedurum. 

13Ba sé e ji nedanerey na sangâl netyang, ko remo-remo be kyè vɔk e kwɔ̂n 

bevuvwel. 

14Yɛn vɛ de ba yang Dagwi, ‘Gas o na wot!’ Wot a vɔk cwey tɔ̂k begwong 

mō wɛt. 

15Yɛ wà, De A Dal Na Reto Mwa, de wot ê ra a yɛ fwom ɛ? Pyɔlɔ̂ sɛ́ de wot ê 

sɛ̀ sede wot a re a yɛ fongol arɛt? 

16Yɛn a jut nedanerey mɛn, na sé pyɛ̂ vɔ mɛn, ko barê bemât banɛn ha vey 

bagat na me wɛt. 

17Zang ala, de be rimis kywa-kya bemat beves ɛ? Zang ala, de tumbang wo 

hwo e ra yɛn ɛ? Zang ala, de Dagwi e tɛ̀sɛ a yɛn yey sit e ji shom mɛ ɛ? 

18Yɛn a sé sede byɛmɛ e nû gul, sede nesos de gûl rwak gwo hashe. 

19Be tē, Dagwi e tabak hwey yaga banɛ̂n da mɛ, tik mwat o a sey pyɔlɔ mɛ, na 

a tɔk neves o. 

20Tik na yɛn a di wey mɛn, tik na yɛn a sɔ shôm Wo Reto Mwa. 

21Jeng de nekên mwat na ga kwey, ê to tɔk kɛ nèy mɛ na sé sangâl yey 

pyɛng arɛt? 

22Mwat ê tɔk basa a Dagwi tɔ́k, yɛ de e ra shɔt yi e hwomo e lagwi bɛ? 

23Mwat hwak e ku a sè rɔngɔl wɛ́kwɛk, a sé sangâl wok neta vit à pyɛ de ye tak 

a yɛ. 

24Rebek mɛ fwerep à rɛ, sɔrɔng kup mɛ kwen o kwen o. 

25Ko hwak e ku e ji lashê yey, a ga sang wok neta wɛt. 

26Mwa yɛn ba sé pyɛ jining o, bê ku, bê lɛrɛ hɛn, ko bekut bê kyiri hɛn. 

27Mwin, ma tɔk bare min, begwong de yin e yong na yin a mǎ me. 

28Yin e tē, ‘Lɔ gbɔng mwat hemo a hɛ ɛ? Buk sangâl mwat vwes o gwa sé 

e gwa arɛt?’ 

29Yin a ga rangâl bemat de ba ga kyě kyè wɔ e nedem pyak, ko yin a sey nuha 

mɛn wɛt wɔgɔ, 

30e tûk shɔt bê hala mwat vwes yi e ji reyɔm, ko bê séy ɛ, e tûk shom. 

31Wa ê ha e nuyel mɛ negwɔn mɛ wɛshɛrɛk ɛ? Ko wa de ê tala hɛ pyɔlɔ̂ pyɛ de 

â ra ɛ? 

32Jeng de bê wɔ na yɛ e sak, bê gyenges sak o. 

33Ê wok netâ fongol buruk de be shusha e ra yɛ, pyak ba ga tanga kyè e ra yɛ, 

pyak bê kyè e bama mɛ arɔng. 

34Wɔ́rɔk min ha sé yapyi, vit à pyɛ cak mwin, e ji neha min sɛ̌ nebɔs zɔng.” 

Iyɔp 22 
Tɔrɔng hê netat 
(Iyɔp 22:1—26:14) 

Hâ Elifas 

1Elifas wo Teman a hanat a ye, 

2“E rɛ̌ de mwasi ê tɔk sɛlɛ Dagwi ɛ? Mwin, mwât netsitsɛng e tɔk ra a yɛ pyɛ 

cak wɛt. 

3Sɛ̌ necik na sé pyɛ yey pyɛng na Wo Reto Mwa arɛt? E sɛ̂ pyɛ Dagwi de yê sè 

yaga vit a hwo na renɛn ɛ? 

4A sé yaga hwó sap ɛ de a gyong o ko a tɛ̀ sekun mō a? 

5Neves mō na kat wɛt a? Banɛn mō vit a yɛnɛ arɔng. 

6Hwà ga sey berugu sede pyɛ̂ selek na besâ sangal mō sana retin, yi ano hwà 

tik ɛn warap. 

7Hwà ga nɔ̂ng vemo de ba ga ruru nshi wɛt, ko hwà ga ro na pyɛ̂ re e vemo de 

be wok vyong. 

8Sevwel sa sé na yɛ de a vɔk pyɛ̂ tô como, ko wo gap ê re nedanelɔ sevwel o. 

9Hwà ga ro bekuma, ba kyè vɔ sǎn, hwà ga sey ɛ pyɛ de ya sé ye nehyɛn. 

10Yaga ano ba ga rɔnɔ hwo na segun, pyɛ̂ té lot yê hwo o hák, yê nɔng o 

bengyip. 

11A sé a hwo mwangalang, hwà tɔk di wɛt, tɛmɛ-nshi wa ga re o. 

12Dagwi a sé e hwomo e lagwi wɛt a? Bɛrɛng neyikyîk netangacɛn, na sé 

bagat wɛt! 

13Hwà ye, ‘Dagwi a tɔk ɛ̀ pyɛ cak wɛt, e tɔk ra shɔt e lwil arɛt? 

14Balê rwak ba tɛ̀ a yɛ nehywiinin ano, e tɔk bɛrɛng wɛt, e kyè e ra ragyip lagwi.’ 

15Hwó sangal e ra negwɔn raane nemo de bemat beves be kyè e nɛ̀ arɛt? 

16Ba jut ɛn gyam be wul nepɔlɔ mɛn, nshi na ga rɛng batis mɛn. 

17Yɛn de ba yâng Dagwi, ‘Gās o na wot, e sɛ́ de Wo Reto Mwa ê ra a wot ɛ?’ 

18Mwa ano de yɛn a sila nelɔ mɛn na pyɛ́ ryat, ko barê bemat beves ha vey 

bagat na mɛ wɛt. 

19Vemo de ba sé cik be di, be vɔk yey pyɛng sizɔng, ko vemo de vit à hɛn na 

renɛn be shɛgɛsh, shɛ́gɛsh byɛs; 

20be tē, ‘Mwin ba ga wey na vê repugu mot, ko pyɛ de ba tɛt ɛ, kya ha ga re 

hywiri.’ 

21Yong o na Dagwi, na hwo sangal tyang; ano hwô sɛ̀ nerat. 

22Sey basa yi e nu mɛ, ko hwo tik ha mɛ e ji yey mō. 

23Ka hwà toyo vey na Wo Reto Mwa, hwo dyɛng to mo, ko hwô pat pyɛ́ vyes 

yikyik yi e kwɔ̂n sangal mo, 

24ka hwà ka kyě barak dyam shinang mō e fongol, celes dyam shinang e tê 

beta rɔt, 

25ka hwà jama Wo Reto Mwa e tô dyam shinang na dyam pyɛng, 

26ano hwô vɔk yey pyɛng na Wo Reto Mwa, ko hwô tɔk tumal e nuyêl Dagwi. 

27Hwô ra won na Dagwi, ê wok o, ko hwô tɔk tala pyɛ́ de hwà ga vo nu e ra yɛ. 

28Pyɛ de hwà ga tɛ̀ e yey mō, bê sila yɛ, negbey nê sè e ra begwong mo mwa. 

29Dagwi e kyɛ́ ɛ bemât tôs to, ko e sey mwat de e dyɛng to. 

30Ê sey mwat de vit a hɛ na nɛn, ê sey womo de yey mɛ ya sé haalal.” 

Iyɔp 23 
Iyɔp a toyo a Elifas 

1Iyɔp a hanat a ye, 

2“Yunung, sesin hom sa kyírì hɛ, mwa rus de me rus vwɔ mɛ gwa sé dirik e ra 

me. 

3Ka ma tɔk kwɔn de mê wɔ̀ sɛ̀ ɛ, na me wɔ̀ tā e kwɔ̂n sangal mɛ, 

4ma yang misang ha hom e nuyel mɛ, me ha mwa retin pyɛ de me tó ɛ cuna. 

5Ma yang tɛ̀ tong, me wok hanat de a vɔk yaga me, na me tɔk pyɛ de ê toyo a 

me mɛ. Ê yang jut gbɔng reto mɛ na a tɛ̀ sekun hom a? 

6Hwô ra nenan na me yaga gbɔng reto mō a? Kée wey, ê wok me. 

7Ma yang tɔrɔng na yɛ, ma yang hywit me yi e shɔt gbak-gbak. 

8Ka ma kyè wɔ e rak, a sé e hwomo wɛt, e rwa ta, ma di ɛ wɛt. 

9E rwa bato de e ra ɛ fwom, ma tɔk di ɛ wɛt, ma doyo e rwa batin, ma tɔk kún 

ɛ wɛt. 

10Ko yɛ, a tɔk begwong hom, jeng de ê mara me, mê nusu sede celes dyam 

shinang. 

11Ma ga raa nekyɔ̌n bol mɛ, ma ga ye rɛng yi e gwong mɛ wɛt. 

12Ma ga doyo yi e raa badu mɛ wɛt, ma ga gyeng ha mɛ mwa. 

13A ga sang sege hɛ wɛt, e tɔk doyo hɛ arɛt? E ra pyɛ de yey mɛ ya simo. 

14E sila pyɛ de a ga yong yaga me, pyɛ́ pyak yerê yemo a vɔk yɛ e yey. 

15Pyɛ ma yane de me vow e nuyel mɛ, sede ma bare na yɛ ko me vɔk bengyip. 

16Dagwi a ga tɛ̀ yey hom gbɛrɛk. Wo Reto Mwa a ga tak a me. 

17A sé lwil de gwa tɛ̀ a me bengyip wɛt, kɛ nemwangalang de nà kyiri bayis 

hom.” 

Iyɔp 24 

1“Yaga sɛ́ de Wo Reto Mwa a tɛ̀ tuk shɔt wɛt ɛ? Ko sɛ́ ya tɛ̀ vemo de ba tɔk ɛ bê 

sang di tuk mɛ mo wɛt ɛ? 

2Bemat be hashe beta batô benap, be shigshi kara ko be gyenges vɛ sede 

e mɛn. 

3Be ro bemadûng hyɛn, ko be sey ɛ rɔndɔ̂ng kuma e lek. 

4Be ro a bepɛng na pyɛ de ya sé myɛn, ko a sé a yɛn gbing-gbing be lɛsɛ hɛn. 

5Sede bemadung hêy gbingiring, ano de bepɛng be kyě rini, be jama pyɛ̂ hêy 

gbingiring de be tɔk sɛ̀, na be re mɛ̀ na nèy mɛn. 

6Yɛn e tula pyɛ̂ re mɛn e hey, be ra nemɔ e bě anap vɛ bemat beves. 

7Be pɔlɔs vit a pyɛ bang ɛn, vit a hɛn na pyɛ de bê dul mɛ gul. 

8Nshî rwak yi e ra raku na ga sing ɛn varak, be tē yɛndɛng e ra beta yaga vit a 

kwɔ̂n lɛrɛ. 

9Bemat beves be tùt a nehyɛn nevasal, ko be sey ɛ nèy bepɛng e lek. 

10Bepɛng be kyè kpimit yaga vit a hɛn à berugu, be toros bakûs alkama ko be 

sè wok na vyong. 

11Yɛn e piri něy pwat, be farang nshî anap ko be sè wok na yêy hwɔshɔ. 

12E ji repomo, vemo de ba sé e nû reku be rus, vemo de ba mǎ hɛn be tosho 

yaga neken mɛn, ko mwa ano, Dagwi e wet betong na won mɛn wɛt. 

13Vê sogô nehywɛ ba sɛ de be kyɛ́ ɛn negbey, vemo de ba ga tɔ́k ɛn na begwông 

nɛ wɛt, ba kyɛ́ ɛn nà raa vɛ. 

14Mwat mɔbɔs bemat e sogo jey yé rɔngɔl hywiinin, na a wɔ̀ mɔrɔ mwat pwɛng 

de vit a hɛ nà pyɛ cak, ko naturuk a sé gbik. 

15Mwât nejwang e paa bayis e gyeng rwa nawiri, e lɛrɛ bwang bayis mɛ, e tē, 

‘Vit a mwat de ê di me.’ 

16Naturuk begbik be tɛs nelɔ, ko nagwi be lɛsɛ bato mɛn, pyɛ mɛn cak ya sé na 

negbey wɛt. 

17Lwil tíbit gwa sé a yɛn sede nagasi, vit a hɛn na bengyip lwil mwangalang.” 

Hâ Zofar 

18“Yin a tē, tɛmɛ-nshi wo wey na bemat beves, benap mɛn ba ga kyini vɛ 

e vwel o, vit a jik de e to ye byak à bě anap mɛn. 

19Nehwogot na gwi ba ga ye ywey à fwala, ano de kwɔ̂n bevuvwel he ra na 

vemo de ba ra nɛn. 

20Beneng-gwɔ de ba tɔ ɛn be ye bam na yɛn, bekǔt be vɛ́ mɛ pyɛ̂ re, be wey na 

yɛn sede ba gang retîn cɔgɔt. 

21A sé ano yaga pyɛ́ de ya sé yê sang-gwon, yɛn e dura nerat vɔk na 

bekuma wɛt. 

22Mwa ano, Dagwi e gwɛ a yɛn nepɔlɔ yi na reto mɛ, mwa ano de ba ga tɛ̀ tis, 

ko vit a hɛn na barê hâ neken. 

23Dagwi e dul ɛn, e sɛlɛ hɛn, ko bayis mɛ be bɛrɛng begwong mɛn. 

24Be sɛ̀ nerey yaga kejeng, e bama mo ba ga ye bit be ye nɔɔshɔsh be hworok 

sede sɔng, ko ba yɛt ɛn sede batô pyɛ̂ yeneng. 

25Ka a sé ano wɛt, ko wa e tɔk ye ma sé mwât kwɛlɛng, na a dura, pyɛ mó ya 

sé yapyi zɔng ɛ?” 

Iyɔp 25 
Hâ Bildat 

1Bildat wo Shuwa a hanat a ye, 

2“Dagwi a sé wo reto, be sap ɛ, e tɛ̀ netyang ne sè e lagwi. 

3Be tɔk bara bemât como mɛ wɛt, ba sé e waba ko be hwo hák e ra kawɛ mwat. 

4Vit a mwasi de a sé cik e nuyêl Dagwi, mwasi ê ra sé na a sè haalal e nuyêl 

Dagwi ɛ? 

5E nuyêl Dagwi, pwɛl gwa ka vɔk negbey wɛt, ko netangacɛn na vɔk nedyɛt wɛt, 

6tàga mwasi de a sé sede pyòngol, ko hwêy mwasi sede kǔt.” 

Iyɔp 26 
Iyɔp a toyo a Bildat 

1Iyɔp a hanat a ye, 

2“Di de hwà ga sɛlɛ womo de vit a hɛ na gap, hwo, hwà sey womo de a sé 

gbɛrɛk. 

3Hwà ga vo redu á womo de vit a hɛ na tɔk redu, ko hwó vos a me byǎ vit a 

yɛnɛ. 

4E wa de a ha a hwo neha de hwà ha ɛ, ko e hê gabik de ha tɛ̀ hwà ha yerê 

neha nemo ɛ? 

Hâ Bildat 

5Bevuvwel be vow ding-ding, retîs nshi na pyɛ́ de ya sé sangal e ji mo. 

6Sak, wa sé pyot e nuyêl Dagwi, kwɔ̂n wey ha vɔk pyɛ bâng hɛ wɛt. 

7Dagwi a lasha lagwi e rwa bato, a tɛ̀ retîs jey e ra vit à pyɛ. 

8A tula nshi e ji relê rwak mwangalang, ko rele mo, re ka sāta hɛ wɛt. 

9Dagwi e kyiri gwofwa sangâl negwɔm mɛ, ko e ra rak gwɛ e lasha ɛ bale. 

10A wɔrɔ yɛnɛ̂ nshi na a dura mɛ yɛnɛ̂ negbey na lwil. 

11Sesêk lagwi ba vow, bà digis yaga gyong mɛ. 

12Yi na reto mɛ a tɛ̀ gworep gwo sǎ yuu, na netsitsɛng a bunut gwalwêl nshi. 

13Na nesong mɛ, larwak wa rɛng ɛ, vwɔ̂ gap mɛ gwa ló mazɛrɛ gworep. 

14Ko yēmo, ya sé tyɔng e ji tomong mɛ, hyet zɔng de wot e wokos e ra yɛ; Wa 

e kyɛm a tɔk gap reto mɛ ɛ?” 

Iyɔp 27 
Neha Iyɔp ne yɛnɛ mo 

(Iyɔp 27:1—30:31) 

1Iyɔp a to re nuyel na cinat ha, a ye, 

2“Ma sira na Dagwi Wo Reto Mwa, de a ro me na pyɛ de ya sé nyang, a tɛ̀ yey 

hom ye reneng, 

3gbak de me pɔng, ko nesong Dagwi na sé e ji wol hom. 

4Nu hom hê ha hâ bɔs wɛt, kɛ neha kwɛlɛng nê nusu e nu hom wɛt. 

5Dagwi a ro mɛ̀, na me ye yin a ha tsak o, mê nàra e de ha wɔgɔ, ma sé haalal 

sɛ̌ ma vey ku. 

6Mê vɔk tsak o hom gak, mê tik na wo gas ɛ na me wɛt, yey hom yê gang 

me wɛt, gbak de ma sé kwen. 

7Tik na mwât repugu hom a sè sede mwat vwes, womo de a sogo e ra me bē 

tabak hɛ sede mwat de vit a tsak o. 

8Sɛ́ a sɛ̂t yey yɛ womo de vit a hɛ na bengyip Dagwi, ka Dagwi a jut neken mɛ ɛ? 

9Dagwi ê wok sesin mɛ, jeng de reyɔm ra hwo e ra yɛ a? 

10Ê vɔk yey pyɛng na Wo Reto Mwa arɛt? Ê yila Dagwi kayɛ jeng a? 

11Mê basa a yin e ra retô Dagwi, mê lɛrɛ a yin na pyɛ de ya sé ye Wo Reto 

Mwa wɛt. 

12Di, yin pyɛ min mwa yin a ga di pyɛ́ yemo, ko yaga sɛ́ de yin e ha yapyi 

zɔng ɛ?” 

Hâ Zofar 

13“Hemo hɛ a nu mo hê mwat vwes na Dagwi, na pyɛ̂ nedanelɔ de womo de 

e tak a bemat e sey yi na Wo Reto Mwa. 

14Sede nèy mɛ na gwɛ hɛn, wal wo wey na nɛ, ko yére mɛ yê sang re pyɛ́ ye 

sirik wɛt. 

15Nemo de na tɛt ɛ, tumbang wo wey na nɛ, ko bekuma mɛ bê ra lwɛlɛ̂ sesin wɛt. 

16Mwa ano de a tula hwôl dyam pyɛng sede fongol, ko gwɔ̂t berugu sede 

secwem, 

17e yong vɛ̀ bɛs, ko bemat de ba sé cik be tɛ̀sɛ vɛ, bemat de vit a nɛn arɔng bê 

gas dyam pyɛng o. 

18Lɔ de e lɔk ha sé sede lɔ̂k nàrang, e yong hɛ sede bûk mwat bɛrɛng. 

19Dâ yas e dyɛng, e sang to sogo wɛt, e wunta bayis mɛ ko vit a nedanerey o. 

20Bengyip be hwosom e ra yɛ nagwi, naturuk gwogul rwak gwo jut ɛ. 

21Gûl rak gwó tá ɛ gwo peres mɛ, gwó yishing hɛ yi e kwɔn mɛ, 

22gwó tsip ɛ vit a nemwishish, e tē ngyɛ́k na a hywit ɛ yi e gâp gwɛ. 

23Ko gul o gwó raa bol mɛ, na gbɔ tanga hywɛrɛ. 

Iyɔp 28 
Iyɔp a re nuyel na ha 

1“Mwin hwês dyam pyɛng gwa sɛ́, na kwɔ̂n rugû dyam shinang arɔng. 

2Be cing dyam yi e ji vwel, ko be ye ywey a dyam zwey yi e beta. 

3Mwat e ro lwil, ko a ngyɛgɛt yikyik wɔ e tîs vwel, a cing beta berat de ba sé 

e lwil mwangalang. 

4Be cing revɔng ciwil yikyik yi e kwɔ̂n sangâl bemat, e nekwɔn de be to kweres 

ɛ wɛt, be kaba rwik gak na be gyirik. 

5Yi e vwel be sɛsɛm pyɛ̂ re, ko e nɛ̂n hɛ, ha sé sede ha vɔk ɛ kya. 

6E ji beta vwel, be sɛ̀ besafir, fongôl hɛ, gwa vɔk ɛ dyam shinang. 

7Gwonon rê nama gwa tɔk gwong o wɛt, jagawey arɔng wa ga sang kun 

gwɛ wɛt. 

8Ngyāma de ye dak kaa ya ga sang kwey ɛ wɛt, gukum arɔng wa ga kwey 

e gwɛ wɛt. 

9Mwat na vɔ mɛ e dak gwofwa gbarak, e ye wuk a gwɛ ko a doyo gwɛ gup. 

10E kulu lwɛl nshi e ji gwofwa, bayis mɛ be di kayɛ pyɛ ye gbɔng nerat. 

11E dul nshî nerɔt vit a tele, ko pyɛ de ya sé e lɛrɛ e pat yɛ wɛshɛrɛk. 

12Ko netsitsɛng e gwa de bê sɛ̀ nɛ̀ arɛt? Ko tɔ́k ha sé e gwa arɛt? 

13Mwat e tɔk nû dyâm nɛ wɛt, ko be sɛ̀ nɛ e jêy vê neken wɛt. 

14Neciwil na ye, ‘Na sé na me wɛt’, gworep gwa ye, ‘Ma vɔk nɛ wɛt.’ 

15Be tɔk sege nɛ na celes dyam shinang, kɛ be tɔk mara dyam pyɛng yaga talâ 

nɛ wɛt. 

16Celes dyam shinang kɛ dyéngere ryat sedesi yê vey na be tala mɛ̀ nɛ wɛt. 

17Dyam shinang na gyilâs ba vey na be tyɛngrɛ na nɛ wɛt, ko be tɔk sege nɛ na 

wɔnɔ pyɛ̂ celes dyam shinang wɛt. 

18Be ka tɛ̀ kaà dyéngere ryat sedesi yemo de be tang yɛ à koral kɛ krestal wɛt, 

pyɛ de be tala yaga netsitsɛng ya dal gap! 

19Be tɔk mara dyengerê topas na nɛ kɛ wɔnɔ celes dyam shinang wɛt. 

20Ko sɛ̌ yi e gwa de netsitsɛng ne yis ɛ? E hɛ̂ kwɔn de tɔ́k ha sé ɛ? 

21Ha sé e lɛrɛ vit à pyɛ cen de yɛ di hɛ, ha sé e banga na benon lagwi arɔng. 

22Reku na kwɔ̂n bevuvwel ba ye, ba ga wok hywɛ́ e ra netsitsɛng. 

23Dagwi zɔng de a tɔk gwong nɛ, a tɔk kwɔn de na yi ɛ. 

24Yaga e bɛrɛng jey mwa ryap, e di kayɛ pyɛ de ya sé e nɛ̂n lagwi. 

25A ga mara nedirik gul, a ga yɛrɛ a nshi yɛnɛ̂ nɛ. 

26A ga nɔ̂ng rwak nu, a ga tɛ̀ gwong arɔng yaga gbara. 

27Ano kwong a sɛ̀ netsitsɛng, a ha a bemasi, a ngyɛgɛt nɛ yɛɛlɛl. 

28Ko Dagwi a yong mwasi, bengyip Darwey vɛ à netsitsɛng, ko gas ò na ragas 

neves hɛ à tɔ́k.” 

Iyɔp 29 
Iyɔp a re nuyel na ha 

1Iyɔp a to re nuyel na neha mɛ, a ye; 

2“Káa, ka ma yang sè sede jeng de ya ga kwey, de Dagwi á bɛrɛng me, 

3jeng de kywa-kya mɛ wá tɛ̀ negbey e ra me, ko yi na negbey mɛ ma kyè e ji 

lwil. 

4Jeng de má rɔngɔl na gap hom, Dagwi á dulus me e lɔ̂ sangal hom. 

5Jeng de Wo Reto Mwa a rɔ̌ sè na me, nèy hom arɔng ná rɔnɔ me. 

6Jeng de bèkɛngɛ hom mwa bá sila na nevasâl rɔndɔng, něy gàlum e kwɔ̂n piri 

nɛ̀, ko gwofwa gwa tē gbuk á me nerɔt něy! 

7Jeng de ma kyese e rwi repomo, na me jut kwɔ̂n sangal hom e dúra, 

8bewen de bá di me ko bá lɛsɛ hɛn, bemakuk bá sogso e tumal, 

9bemât nuyel bá ye yuu, bá kaba nenu mɛn. 

10Tɔ̀ begbɔng bemat bá ye sɛk, relem mɛn rá ye pang e nu. 

11Kawɛ mwat de á wok me, bá tɛ̀ a me nerat, ko vemo de bá di me bá somo 

me. 

12A sé ano yaga ma seres bepɛng de bá tosho, nehyɛn de vit a nɛ na mwât sɛlɛ. 

13Womo de á kana sè e nû reku á tɛ̀ a me nerat, ko ma tɛ̀ kuma a vɔk yey pyɛng. 

14Ma tɛ̀ necik sede gworugu; ma tɛ̀sɛ tsak o sede rugu, na kpin hom. 

15Ma tɛ́ me bayis na bwok; ko bol na guruk. 

16Ma sè da na mwat pwɛng, me ngyɛgɛt sekun de ba tɛ̀ e ra mwat duk. 

17Ma kwɔrɔs jorô mwat vwes, ko ma tɛ̀sɛ a hala pyɛ́ de a hashe. 

18Ma kana bare, ‘Sangal tyang vɔk e reku hom’ ko Dagwi ê gwɛ̌ nepɔlɔ hom 

sede bazɛk. 

19Ma sè sede cɔgɔt de berinîs yɛ be shara hɛn e ji nshi, de mwa naturuk mwɛngɛ 

gwo gyiris e ra nelang yɛ. 

20Gap hom he turu hɛ, gbang hom kayɛ jeng wa sé gyat. 

21Bemat ba wet betong na me ba gyeng, ko ba sǎ yuu na be wok vô du hom. 

22E bama de ma ga ha, yɛn a to ha wɛt, ha hom ha yel a yɛn. 

23Yɛn a gyeng me sede remo de be gyeng rwak, ba nǎ bayis sede remo de be 

gyeng rwâk swigi. 

24Ma shɛgɛsh hɛn jeng de yɛn a sey tsak o wɛt, yɛn a tɔk gas me na halâ bayis 

hom wɛt. 

25Ma kasa a yɛn gwong de yɛn a raa, ma sangal e tē mɛn sede gbɔng gwɔ̀m 

e tê bemat como mɛ, sede mwât wɔ́rɔk na vemo de ba sê sesin.” 

Iyɔp 30 
Iyɔp a re nuyel na ha 

1“Ko a remo vemo de ma sé mwakuk mɛn, ba tɛ̀ me pyɛ jɔgɔ, vemo de beda 

mɛn ba vey nerât bevû gyengês vyēl hom wɛt. 

2E yɛ̌ pyɛ de mê sɛ̀ yi na gâp fwom vɔ mɛn ɛ? Yɛn de gap ha ga tala a yɛn 

hywiri ɛ? 

3Yaga nepɛng na vyong sedesi, ba ga tɛ́ ɛn ngaashash, be kyě rɔnɔs e hêy 

gbingiring naturuk na be tangal berinis. 

4Be nɔ̀m berang hey vè jwaatat be re, berinîs cɔgɔ̂t gasi vɛ a cɔ́gɔt kya mɛn. 

5Ba ro ɛn yi e ji bemat, ba raa hɛn na sekun sede be ro gbik. 

6Yɛn a sangal e bekwɔ̀bɔ́rɔ̀k de nshi na re, na bavɔng de ba sé e vwel tanga 

tàra beraku. 

7Be tosho sede madung e hey e tê serɔgɔ. Be gushung hɛn e ji shik. 

8Betɔ́n de be byɛs ɛn, be ro ɛn yi e sevwel o. 

9Ko a remo ma ga tɛ́ me yapyi e bayis mɛn, be lɛ̄lɛ me. 

10Ma sé pyɛ byɛm-byɛm na yɛn, de be di me zɔng, ko be tulus a me betey 

e bayis. 

11Dagwi a ga tùt a me tsɛ̂p gbang, a ga zǒt me, be to nɔng me nerey wɛt. 

12Regyɛng bemât sogo nehywɛ ba ga sogo, be ro me e jey, be yong begwong 

de bê wey na me. 

13Ba ga dul gwong hom, ba gwɛsɛ a me tumbang, ko vit a mwat de a dul ɛn. 

14Ba sogo e ra me sede bemât como ba yel e jwâ-pomo de wa gaba, ba vɛ̀sɛ 

gwarwang mɛn ba hwosom me. 

15Ba tɛ̀ ma ye lot, ba ro nerey hom sede na gul, nerat hom nà tala hɛn sede 

bale ba shara hɛn. 

16Ko a remo, yey hom ya ga bɔ̄gɔs, jeng nepep ya ga sɛ̀ me. 

17Naturuk bekup hom be suyu, royo pep vit a pɔngɔ. 

18Ba ga hama rehwô rebek hom na gap, ba ga firik me sede fwɔ̂ rugu. 

19Ba ga bomo me e bwɔrɔk, ma ga tɛ́ me sede fongol. 

20Ma tosho, ko hwà hanat a me wɛt, ma gyeng, ko hwà ka de di me wɛt. 

21Hwà ga tɛ́ o mwât repugu hom, na vwɔ̂ gap mō hwó shisa me. 

22Hwà jut me e gwi, e ra gul, hwà tɛ̀ me laga gwɛ, ko hwà zigim me e ji gwogul 

rwak. 

23Mwin ma tɔk hwô vɛ̌ tɛ̀ me ku, na me kyè mwas wɔ e lɔ de ba ga yong yaga 

bemasi. 

24Mwa ano mwat de a sé e nû wey ê nára vwɔ na a jama sɛlɛ wɛt a? 

25Ma tosho yaga mwat de a sɔ reyɔm wɛt a? Ma lashe yey yaga mwat 

pwɛng wɛt a? 

26Jeng de ma bare sɛ̂ nerat ko neves na yel, sede ma tɛ̀ bayis na me di negbey, 

ko lwil cɔ̀rɔk. 

27Yey hom ye tē puu, vit a me na yêy dyɛngɛ, jeng tâk reyɔm ya ga hwo e ra 

me. 

28Ma ga siri na serɔ, ma tumal e nuyêl bemat, me ra wôn sɛlɛ. 

29Gwa hom à kevu hey zɔng, sâ sangal hom a ngyuwa. 

30Rehwó hom ra tɛ́ ɛ sit, re fosok hɛ, ko bekup hom be rugus yaga fes. 

31Yòm hom ya ga tɛ́ ɛ sesin, ju hom ya ga tɛ́ ɛ ye vê lushâ nemwishil.” 

Iyɔp 31 
Iyɔp a re nuyel na ha 

1“Ma ga gyeng bayis hom, e rɛ̌ de mê bɛrɛng hwong na me wok cwey mɛ ɛ? 

2Nu mo nang hɛ a sɛ́ yi na Dagwî lagwi ɛ? E ně nedanelɔ de ma vɔk yi na Wo 

Reto Mwa ɛ? 

3Reyɔm re hwo e ra mwat de a sé cik wɛt a? Gawey e ra mwat de e ra neves 

arɔng. 

4Dagwi e bɛɛ begwong hom, e basa kahɛ bɔ́rɔ hom. 

5Ka sede ma kyè e gwông nebɔs, me tele nu e hâ nekwɛlɛng. 

6Ko tik be mara me e pyɛ mara de ya sé naka, yaga na Dagwi a tɔk, ma sé 

haalal. 

7Ka sede ma ga ye reng yi e gwong, kɛ yey hom ya ga raa pyɛ de bayis hom 

ba simo, kɛ kerwik kehak ka ye pang e ra vɔ hom, 

8ka a sé ano, tik pyɛ́ de ma ga tus, mwat hwak a re, ey, be luyu pyɛ̂ cap hom. 

9Ka sede ma ga mara yîs hwâ rɔ̀n, na me wɔ̀ sǎ e waba e rwi duk mwât vwara 

hom; 

10ka a sé ano, ko tik hwā hom a hwongo a rɔ̀n, tik behak be dyɛng na yɛ. 

11Yaga hemo ha sé pyɛ vyes sedesi, ey, a sé pyɛ de bemât shɔt bê yɛrɛ. 

12Nejwang na sé kya de he re he pere wey na pyɛ́, nà yang wey na pyɛ́ hom 

mwa. 

13Ka sede ma wet betong na wôn besam hom beras na behwong wɛt, jeng de 

yɛn a vey na sesin e ra me, 

14ko sɛ́ de mê ra ɛ jeng de Dagwi a sogo e ra me ɛ? Jeng de ê rangsal me, e sɛ́ 

de mê hanat a yɛ ɛ? 

15Yɛ de a yong me e jîm de hom, e yɛ gwining de a yong ot e jim wɛt a? 

16Ka sede ma ga kyɛ́ me sɛlɛ̂ bepɛng, kɛ ma ga tɛ̀ kuma a tosho arɔng, 

17ka sede ma ga re kecɛk-tuk nju hom zɔng, ko hyɛn hê bidɛ pyɛ de hê re, 

18yaga yimo hɛ hwey ha ras na me sede na dâ hɛ, ko yi e tɔ̂ hɛ, ma bɛrɛng hɛ 

sede hwêy tɔ́ hom. 

19Ka sede ma di hwak a ku yaga vit a berugû tɛ́, kɛ mwat pwɛng de vit a pyɛ 

banga, 

20ka sede ma nɔng ɛ pyɛ banga ye wuulu hom wɛt, ko ma vɔk tɛ̂ nerat mɛ wɛt. 

21Ka sede ma jut vwɔ hom na me mɔt mɛ hyɛn, yaga ma di ma vɔk gwông núsu 

na sɛlɛ̂ bemakuk, 

22ka a sé ano, ko tɛ̀ kup tô vwɔ hom gwo lut ɛ yi e ra sanat hom, ko kwot vwɔ 

hom gwo kwɔrɔ hɛ arɔng. 

23Rezot yi na Dagwi ra yang sè pyɛ bengyip, yaga ma yang kyɛm me tumal 

e nuyêl gbɔng nedyɛt nerat mɛ wɛt. 

24Ka sede ma tɛ̀ yey e ra dyam shinang, kɛ ma ye, celes dyam shinang à gap 

hom, 

25ka sede ma ra yey pyɛng sizɔng yaga yele kɛ yaga pyɛ vwɔ de ma vɔk, 

26ka sede ma bɛrɛng gwi jeng de gwó nɔng negbey, na pwɛl de gwó kyè kwɛngɛl 

nedanerey, 

27ka sede yey hom ya tɔgɔs me e lɛrɛ, ko ma nára vwɔ vɔk na gwi, 

28ka a sé ano, hemo ha sé renɛn arɔng de bemât shɔt bê tabak hɛ, ha sé rôw 

Dagwi wo lagwi. 

29Ka sede ma vɔk yey pyɛng e gabâ mwat de e bɛɛ me ves, kɛ ma dak kaa jeng 

de pyɛ vyes ya sɛ̀ ɛ, 

30ko mwin, ma tik na nu hom he ra nɛn wɛt, ma jama nekên mwat hwak na môk 

gawey wɛt. 

31Ka sede hwak e lɔ hom a ye, ma sirik na banama wɛt, 

32ko ma tik mwat de a ka ye jop e ngamo a pɔl e hyok wɛt, rwi lɔ hom gwa sé 

e wunta yaga mwat de a sé e ji kwɛngɛl. 

33Ka sede ma lɛrɛ banɛn hom e nuyêl bemat, ko ma lɛrɛ vɛ e yey hom, 

34ka sede ma wok bengyip regyɛng bemat, na neha neves ne cáng hom de ne 

tɛ̀ me tē lot, ko mê pere sǎ yuu vit a nusu e jey. 

35Ka ma yang vɔk mwat de e wok me! Me tɛ̀ vwɔ, ha hom ha sé mwin, ko tik na 

Wo Reto Mwa a hanat a me! Ko bwok-jɛk sekun hom gwa sé e gwa arɛt? 

36Mwin, ma yang jut ɛ e ra sanat hom, me hanas gwɛ e rato hom sede kpin 

negwɔm, 

37mê bara a Dagwi pyɛ́ mwa de ma ga ra, mê wɔ e nuyel mɛ sede hwêy lɔ 

gwɔ̀m. 

38Ka sede vwel hom ha tosho e ra me, ko bepǒl cap ba tosho arɔng, 

39ka sede ma ga re pyɛ̂ vwel o sana tala, kɛ ma ga ra pyɛ de ya vey na rekû dâ 

nap o, 

40ka a sé ano, ko tɛ̀ serɔgɔ sé ras e tô alkama, ko behwěy e tô pyɛ̂ yeneng 

arɔng.” Talâ neha Iyɔp à nemo. 

Iyɔp 32 
Hâ Ɛlihu Barakɛl 
(Iyɔp 32:1—37:24) 

1Bemat betat o ba to toyo a Iyɔp na hanat wɛt, yaga a jut to mɛ a sé cik. 

2Ko Ɛlihu Barakɛl wo Bus yi e yerê Ram a tɛ̀ shom sizɔng na Iyɔp yaga a jut tó 

mɛ a sé cik, a dal Dagwi. 

3A to ra shom na besâ Iyɔp betat o yaga yɛn a tɔk sɛ̀ pyɛ de bê hanat a Iyɔp wɛt 

mwa ano de ba kana ye, a ga buru. 

4Ɛlihu a sè gyeng na a ha na Iyɔp yaga yɛ wɛ a hwey e ji mɛn. 

5Jeng de a di bemat betat vane ba vɔk pyɛ de bê toyo a Iyɔp mɛ wɛt, a tɛ̀ shom. 

6Ɛlihu Barakɛl wo Bus a hwo ha a ye, 

Hâ Ɛlihu 

“Ma sé hwey e ji min, ko yin a ga vɛ̂ neshey, yaga ano ma wok bengyip, ma tùt 
ɛ nu, kɛ ma ha pyɛ de ya sɛ́ e yey hom wɛt. 

7Ma yâng to hom, tik neshey ne ha, nepyak neshey arɔng ne basa netsitsɛng. 

8Ko gabik Dagwi ha sé e ji mwat, nesong Wo Reto Mwa ne nɔngɔs hɛ 

netsitsɛng. 

9A sé e neshey pyak de né nɔng netsitsɛng, kɛ shɔlɔ de ye nɔng tɔk wɛt. 

10Yaga ano, wet in betong na me, tik na me ha bare hom arɔng. 

11Di, ma ga niri na me wok ha min e ngyen, ma wet betong na tɔrɔng min, jeng 

de yin a sè bare pyɛ de yin ê ha. 

12Ma wet betong na yin naka, ko di, vit a hwak e ji min de a gang Iyɔp, vit a 

winde a toyo a yɛ na hanat e ji min. 

13Yin kwon ye, yin a ga sɛ̀ netsitsɛng wɛt: Dagwi zɔng de ê gang ɛ́ ko e 

mwat wɛt. 

14Iyɔp a ga ha pyɛ cak vey sɛ̀ me wɛt, ko mê hanat a yɛ neha sede nemin wɛt. 

15Ba ga gang in, vit a hin na nû hanat, 

16ko mê sǎ yuu jeng de yin a ye pyɛ cak wɛt a? Yin a sangal yuu yaga vit a hin 

na pyɛ de yin ê hanat a re? 

17Me ma vɔk hanat, mê ha pyɛ de ya sé e bare hom. 

18Ma sila na neha, de gabik hom he shonong me na nɛ̀. 

19Yey hom ya sé sede siring de vit a gwông sɔ̂ gul, sede kwō de ba bang viisis 

de ha sé lɛs e ra takla. 

20Gbing-gbing me ha na a yang me rɔ̀s, me wunta nu na me hanat. 

21Mê dura simô to wɔ̀ sè mwat hwak, kɛ me rwak nu e ra mwat wɛt. 

22Mê kyɛm me rwak nu e ra mwat wɛt oow, yaga Dagwi de a yong me, ê pere 

wey na me.” 

Iyɔp 33 
Ɛlihu a re nuyel na ha 

1“Ko à remo, à Iyɔp, wet betong na ha hom, tɛ̀ nehywɛ mō e ra kayɛ pyɛ de mê 

ha. 

2Di, ma ga wunta nu hom na me ha pyɛ de ya sé e yey hom. 

3Ha de me kyè wɔ ha, e hɛ a tsak ha, ko pyɛ de me ha e yɛ à wɔ̀nɔ tsak ha mo. 

4Gabik Dagwi ha yong me, Wo Reto Mwa a pɛl a me nesong. 

5Ka sede hwà tɔk, ko hwo hanat a me, yong neha de hwô tó mɛ̀ cuna e nuyel 

hom. 

6Hwo tanga me wot a sé vining o e nuyel Dagwi, mwa wot beba arɔng bà yong 

ot yi e secwem. 

7Yaga ano, hwo ye lot na hwo wok bengyip wɛt, pyɛ de mê há a hwo yê dal gap 

mō wɛt. 

8Mwin hwà ga ha ma ga wok, ma ga wok ha mō, de hwà ye. 

9‘Ma sé haalal, vit a me na renɛn, ma sé jɛkjɛk vit à pyɛ cak vyes e ji hom. 

10Dagwi a ga ha ha ves e ra me, a ga jut me mwât repugu mɛ, 

11a tɛ̀ bol hom e rɔgɔs e ra kpɔk cɔgɔt, e bɛrɛng mwa begwong hom.’ 

12Ko e ra hemo, hwà vɔk tsak o wɛt à Iyɔp mê nɔng o hanat: Di Dagwi a dal 

mwat na nerey. 

13Yaga sɛ́ de hwó gwɔrɔng e ra Dagwi, hwó té, ‘Ê sang hanat a me pyɛ 

cak wɛt’ arɛt? 

14Dagwi e hanat zang hining, ey zang ba mwa, mwa ano de mwat e sey hɛ wɛt. 

15E ha e ji negwi kɛ e negwi-ywey, jeng de nevwa na ga vo bemat, be tē wùflɛk 

e ra gat mɛn. 

16E wunta betong bemat, a shisa hɛn na neha hwɔtɔ̂ betong. 

17Yaga na a bin doyo mwat yi e tomong mɛ, ko a ro a mwat na dâk kaa. 

18E sey neken mɛ yi e revɔng, e dul neken mɛ yi e reku. 

19Be tabak mwat na serɔ pep e dyɛngɛ, e di yɔ́m na nejwɛɛnɛ̂n nedem. 

20Pyɛ̂ re ya sé a yɛ pyɛ byɛm-byɛm, pyɛ̂ re ryat ye kyɛ́ ɛ a yɛ nu. 

21A ga sɔ́ ɛ, a ga hworok sede sɔng, a ga tɛ́ ɛ ganjang. 

22Mwin a sé bagat na revɔng, neken mɛ na sé e vwɔ̂ reku. 

23Ka ba yâng sɛ̀ tom-lagwi gwining zɔng de ê sè mwât dóyo ha, ko ê há a mwat 

pyɛ de ya sé naka yaga yɛ. 

24Tom-lagwi de ê dura a yɛ nerat, na a ye, ‘Séy ɛ, a kwon gyirik wɔ e revɔng wɛt, 

ma ga sɛ̀ pyɛ viri hɛ. 

25Tik na rebek mɛ re tɛ̀ tyang, ê tɛ́ ɛ pwásak.’ 

26Jeng á yane de mwat e ra won na Dagwi, ko e wok ɛ. E vey e nuyel mɛ na 

yey pyɛng sizɔng. Dagwi e to tɛ̀ ɛ cik. 

27E ra lwɛlɛ e nuyel bemat e ye, ‘Ma ga ra renɛn, ma ga ye rɛng yi e gwông 

tsak o, ko a tabak me wɛt. 

28Dagwi a ga sey neken hom yi e gyirik wɔ e revɔng, ko mê sangal na me re 

netâ negbey.’ 

29Mwin, e Dagwi de e ra pyɛ́ yemo mwa, zang pyak vɔk na mwat, 

30na a toyo na yɛ yi e revɔng, yaga na a re netâ negbey. 

31À Iyɔp tɛ̀ nehywɛ mō vey na me, wet betong mō, bang nu yuu, mê ha. 

32Ka hwà vɔk pyɛ de hwô hanat, ko hwo hanat a me, ma sé simo na me tɛ̀ hwo 

sè cik. 

33Ko ka ano wɛt, hwo sǎ yuu, hwo wet betong na me, ‘ko mê basa a hwo 

netsitsɛng.’ ” 

Iyɔp 34 
Ɛlihu a re nuyel na ha 

1Ɛlihu a hanat a ye, 

2“Wok in ha hom, à yin bemât netsitsɛng, yin wet betong na me, à yin bemât 

tɔk. 

3Fwong gwo mara ha, sede remo de nu he mara netâ pyɛ̂ re. 

4Tik wot kasa pyɛ de ya sé tyɛng; tik wot yong ɛ̀ pyɛ de ya té e tē mot. 

5Iyɔp a ga ye, a sé cik, ko Dagwi a ga sey ɛ̀ pyɛ de ya sé myɛ. 

6A ye mwa ano de vit a hɛ na nɛn, ko ba bara hɛ e ji bemât bɔs; rām mɛ hê tɛ̀ 

tyang wɛt, mwa ano de vit a hɛ na nɛn. 

7Wa a sé sede Iyɔp ɛ! E sɔ byɛ̂s bemat sede nshi, 

8e sangal na bemât ragas neves, e kyè tanga bemât banɛn. 

9A ye, ‘Mwat ê sey pyɔlɔ cak wɛt, na a vɔk yey pyɛng na Dagwi.’ 

10Yaga ano, à yin bekaan-tɔk, wet in betong na me, Dagwi e ra pyɛ vyes ko 

tyɔng wɛt, yɛ de a sé Wo Reto Mwa e sang buru wɛt. 

11E tala mwat tyɛng na pyɛ de a ra, e tɛ̀ negwɔn mɛ ne raa hɛ. 

12A sé tsak o, Dagwi ê ra pyɛ vyes wɛt, yɛ Wo Reto Mwa ê ye wek e gâs badu 

e tē wɛt. 

13Wa, a tɛ̀ ɛ wo nuyêl vwel ɛ? Ko wa de a nɔng ɛ jey mwa e vwɔ mɛ ɛ? 

14Ka sede ê jut gabik vɔk na yɛ, a toyo na nesong mɛ, 

15ka mwa vê neken bê yang kushu, bê yâng to ɛn fongol. 

16Wok ngan, ka sede hwà sé kaan-tɔk, wet betong na pyɛ de mê ha. 

17Mwat de e kyɛ́ ɛ gâs badu e tē ê re negwɔm a? Hwô tɛ̀ sekûn Dagwi de a sé 

cik, de a vɔk gap a? 

18E yɛ de e yâng gbɔng gwɔ̀m, ‘Hwà sé yapyi!’ Ko bemât nuyel, ‘Yin a sé beves.’ 

19E dura simô to e ra nèy lɔ gwɔ̀m kɛ e dura nerat vɔk na bedaberey e ra 

bepɛng wɛt, yaga yɛn mwa ba sé fwôm vɔ mɛ. 

20Be pere ku ziri, nakabadem reku re vos bemat hák. Ba ga pat bemat 

e negwɔm, ko a sé yi na mwasi wɛt. 

21Bayîs Dagwi be bɛrɛng negwɔn mwasi, ko be bɛrɛng kwɛngɛl mɛ arɔng. 

22Vit a lwil kɛ lwîl mwangalang de bemât ragas neves bê lɛrɛ hɛn ɛ. 

23A tɛ̀ jeng de mwat hwak ê tumal e nuyel mɛ yaga shɔt wɛt. 

24E shara vemo de ba vɔk gap vit a ngyɛgɛt, ko e tɛ̀ behak e to mɛn. 

25Sede remo de a tɔk tomong mɛn, e pere ye rík na yɛn naturuk ko e wey na 

yɛn. 

26E dak bemat beves, e nuyel bemat, 

27yaga ba ga ye rɛng yi e raa mɛ, ka ba gyeng gwong mɛ ko tyɔng wɛt. 

28Ano yɛn a tɛ̀ toshô bemat bepɛng he wɔ́ na yɛ, ko a wok sesîn vemo de ba 

tak a yɛn. 

29Ka sede Dagwi a wey ɛ yuu, wa ê gang ɛ na shɔt ɛ? Ka sede a lɛrɛ bayis mɛ, 

wa ê kyɛm a di ɛ ɛ? Kɛ a sé yerê bemat jey kɛ mwat ayi ɛ? 

30Yaga na mwat de e sap Dagwi wɛt a re negwɔm wɛt, ê yang rense bemat na 

segun. 

31Mwat hwak a ga kyɛm a yâng Dagwi, Ba dɔnɔ me, mê to ra nɛn wɛt, 

32basa a me pyɛ de ma tɔk wɛt, ka sede ma ga ra a hwo nɛn, mê to ra wɛt a? 

33Ko sɛ̌ hwô ye, a sé gbing-gbing na Dagwi a ra shɔt, a remo de hwà kyɛ́ o pyɛ 

de a sé ra a re? E hwo wɛ, de hwô kasa ko e me wɛt. Yaga ano, dura a me pyɛ 
de hwà tɔk. 

34Bemât tɔk kɛ mwât netsitsɛng, de ba wok me, bê ye, 

35‘Hâ Iyɔp ha vɔk to wɛt, neha mɛ vit a pyɛ jut e nɛ.’ 

36Tik na be mara Iyɔp vɔk e tala mo, yaga e toyo na hanat sede bemat beves. 

37E rà nɛn de a vɔk e to sogso nehywɛ, e nuyel mot mwa e shɛgɛsh, e ha neha 

mɛ ne repugu vɔk na Dagwi.” 

Iyɔp 35 
Ɛlihu a re nuyel na ha 

1Ɛlihu a hanat a ye, 

2“À Iyɔp, e di mō hwà ra tyɛng arɛt? Hwà ye, hwà sé cik e bayis Dagwi. 

3Hwà rangal wɔgɔ, ‘E pyɔlɔ̂ sɛ́ de me sɛ̀ ɛ? Sɛ́ ye de me gwɛ̌ ɛ, sede ma sé vit 

a nɛn ɛ?’ 

4Mê hanat a hwo, hwo tanga besa mō. 

5Ye ganga à lagwi na hwo di, bɛrɛng bale de ba sé e hwomo, mwin ba dal o 

e rak o. 

6Ka sede hwà ra nɛn, hwà ga mɔt ɛ? Ka banɛn mō ba kat, sɛ́ de hwà ra a yɛ ɛ? 

7Sede hwà sé cik, e sɛ́ de hwà nɔng ɛ, kɛ a sey sɛ́ yi e vwɔ mō ɛ? 

8Neves mō nê ra ano na mwat sede hwo, ko necik mō nê sɛlɛ mwasi zɔng. 

9Yaga mɔt de ha kat bemat be tosho, yɛn e jama sɛlɛ, yaga bemât gap de ba 

tak a yɛn. 

10Ko vit a hwak de a ye, ‘Dagwi wo yong me a sé e gwa ɛ? Yɛ de e sɛlɛ bemat 

be vɔk yey pyɛng. 

11Yɛ de e basa a wot tɔk, de ha dal hê ngyāma, ko a tɛ̀ ot wot a vɔk netsitsɛng 

wot dal nenon larwak.’ 

12E hwomo ba yila Dagwi ko a hanat a yɛn wɛt, yaga dâk kaà bemat beves. 

13Mwin, Dagwi ê wok yila zɔng-reng, kɛ Wo Reto Mwa ê tɛ̀ betong na hɛ wɛt. 

14Tàga de hwà ye, hwó tɔk di ɛ wɛt, tê sekun o ha sé e nuyel mɛ, sɛ̌ hwo gyeng 

ɛ zɔng! 

15Remo de Dagwi a yɛrɛ shɔt e ji shom mɛ wɛt, a dura sede pyɛ mɛ ya sé na 

renɛn wɛt. 

16À Iyɔp! Hwó wuma nu e hâ zɔng-reng, hwà tula neha de vit a nɛ na to.” 

Iyɔp 36 
Ɛlihu a re nuyel na ha 

1Ko Ɛlihu a re nuyel na ha, a ye, 

2“Niri a me tyɔng, ko mê dura a hwo, yaga ma vɔk pyɛ de mê ha a hwo gbak 

e tô Dagwi. 

3Mê yi na tɔk hom yikyik, na me misang mɛ tsak o Wo Yong Me. 

4E tsak o de ma sé ha ko e bɔs wɛt, mwat de a sé tsɛng-tsɛng e tɔk, a sé tanga 

hwo. 

5Di, Dagwi a sé Wo Reto Mwa, ko e byɛs mwat hwak wɛt. A vɔk gap na reto. 

6Dagwi e wey na bemat beves, ko e sɛlɛ vemo de be tak a yɛn, na be vɔk pyɛ 

de ya sé myɛn. 

7E tɛ̀ bayis mɛ e ra vê cik kayɛ jeng, e tɛ̀ ɛn tanga begbɔng begwɔ̀m e ra gwofwa 

negwɔm, e tik ɛn be sangal ɛ gbak-gbak, ko be nɔng ɛn nerey. 

8Ka sede ba rɔgɔs hɛn na ngyang, kɛ ba vos ɛn na rik rezot ayi, 

9a rɔda dura a kawɛ mɛn fwom mɛ, na neburu mɛ de e ragas na negaren. 

10E tɛ̀ ɛn be wet betong na basa, a nɔng ɛn nu be doyo yi e pyɛ́ vyes mɛn. 

11Ka sede yɛn ê gyeng ha hom, na be re a me fongol, bê sila nepɔlɔ mɛn e ji 

nerat, bê ra neshey mɛn e ji sangâl neta. 

12Ko ka sede be gyeng ha mó wɛt, bê wey na yɛn na wal, ko bê ku yaga vit a 

hɛn na tɔk. 

13Bemat de vit a hɛn na bengyip Dagwi e ji yey mɛn, yɛn e vɔk shom, yɛn 

e tosho yaga sɛlɛ jeng de a cat ɛn na ngyang wɛt. 

14Bê kushu be rɔngɔl bebot, bê yɛnɛ nepɔlɔ mɛn e ji nebyɛm-byɛm. 

15E ra fwom na reyɔm mɛn na a sey ɛn mɛ. E ra fwom na rezot na a tɛ̀ ɛn be 

wok. 

16A pat o yi e ji reyɔm, a vey na hwo e kwɔn de hwô sè washak, ko hwô re pyɛ́ 

ryat. 

17Ko di, ba ga yɛrɛ a hwo shɔt sede ye mwat vwes, shɔt gâs badu e tē ya ga 

vo o. 

18Tē naka hwo tik pyɛ bâng nu ye kwɛlɛng hwo wɛt, hwo tik dyām pyak ye tɛ̀ 

hwo ye rɛng wɛt. 

19Tósho na jamâ sɛlɛ mō kɛ gap de hwà vɔk, bê sey o yi e reyɔm wɛt. 

20Hwo mok naturuk ne vey wɛt, e jeng a yane de be wey na bemat e nedem 

sangal mɛn. 

21Tē naka, hwo tɛ̀ nehywɛ mō e ra pyɛ́ vyes wɛt, yaga hwà kasa yɛ e ra sɔ̂ 

reyɔm. 

22Mwin, Dagwi a sé wo nerey yi na reto de a vɔk, wa de a sé mwât basa sede 

yɛ ɛ? 

23Wa ê dura a Dagwi pyɛ de e ra arɛt? Wa ê kyɛm a yang ɛ a ga buru ɛ? 

24Bare na hwo nɔ̂ng fwom mɛ nerey, gwomo de bemasi be somo e ji lwɛ̄lɛ. 

25Mwa bemasi ba ga di tomong mɛ, bemat ba ga kun vɛ yi e gatat. 

26Di, Dagwi a sé wo reto mwa, ko wot a tɔk ɛ wɛt: Neshey mɛ na vɔk yɛnɛ wɛt, 

bê tɔk ngyɛgɛt ne wɛt. 

27Dagwi e tɛ̀ nshi ne tɛ́ ɛn garōs, ko a doyo ne vɔk e rwak, 

28rwak de wo rop yi e lagwi wo hwo a bemasi shɛrɛk. 

29Wa e tɔk gwong de a shara bale e lagwi, na gbara de wo taksal e ji vɛ ɛ? 

30Di, a gwɔrɔ to mɛ na negbey, ko a bang tîs gworep na lwil. 

31Ko na pyɛ́ yemo de e ra a bemat mɛ shɔt, e nɔngɔs hɛn pyɛ́ de ya vey a yɛn. 

32A vɔk e vwɔ mɛ nedɛbɛt gbara ko e nɔ̂ng nɛ nu ne tá e kwɔn de a rene. 

33Gbara wo ha e ra yɛ, berɔndɔng arɔng be wok vêy gwogul rwak.” 

Iyɔp 37 
Ɛlihu a re nuyel na ha 

1“Yey hom ye vow e ra pyɛ yemo, yey hom ya to sé nyang wɛt. 

2Tɛ̀ in betong na lumtâ fwɔ̂ Dagwi, wok in taksal de he nunus e nu mɛ. 

3E tomo hɛ he kyè e yɛnɛ̂ lagwi mwa, ko nedɛbɛt gbara mɛ ne wul mwa 

bakwông jey. 

4E bamâ nedɛbɛt gbara, be wokos fwɔ mɛ, gwo lulum e ji nedyɛt nerat mɛ. Mwa 

ano de be wok fwɔ mɛ, ko e tik nà taksal gbara wɛt. 

5Lulûm Dagwi ha sé pyɛ langat, e rá gbɔng tomong de ba dal gâp tɔk mot. 

6E nɔ̂ng fwala nu gwo hwo e ra jey, ko rwak de wo cɔ̄rɔng wo pere tɛ́ ɛ rwâk 

gap. 

7E tumal na kawɛ mwat e ra fwom, na a dura a bemat mwa tomong mɛ. 

8Ngyāma ye toyo wɔ e kwɔ̂n pɔngɔ̂ yɛ, kayɛ e tàra mɛn. 

9Sombabos wo sogo yi e kwɔ̂n wɛ, ko neyɔɔtɔt yi na gul de gwo shara hɛ. 

10Nesong Dagwi ne tɛ̀ fwala, ne tɛ̀ nshi nerey o ne pere rɔgɔs hɛn. 

11E sila bale de ba siri na nshi, bale be shara nedɛbɛt mɛ. 

12Bale mo be gwɔsɔ e gwong de e kyè na vɛ, be sila pyɛ de a nɔng nu e jey 

mwa. 

13Dagwi e tɛ̀ pyɛ́ mo ye tɛ́ ɛ ano, kɛ yaga tabak kɛ yaga yé rùk a vwel na a dura 

tɛ̂ yey mɛ. 

14Wok ngan, à Iyɔp, yɛklɛ hwo na hwo bare na tomông bês Dagwi. 

15Hwà tɔk gwong de Dagwi e nɔngɔ̂s yɛ nu bɛ̀, ko e tɛ̀ nedɛbɛt yi e bale ne ta. 

16Hwà tɔk gwong de bale ba sé e tumal ting-ting e lagwi a? Tomông bes ve 

sekwɛl Dagwi de a sila na tɔk. 

17Hwà tɔk pyɛ de hwó tabas long jeng de jey ya sè ting yaga gûl batin a? 

18Hwô tɔk ra pyɛ de a ra a lagwi de a tɛ̀ wɛ tiing, madɔbi na hwo tɛ̀ wo nɛp sede 

gyilâs a? 

19Hwo basa a wot pyɛ de wot ê ha a yɛ, wot ê tɔk wɔ na sekun wɛt yaga netɔn 

mot. 

20Be tɔk ha a Dagwi wɔgɔ, me simo na me ha a? E tɔk wɔlɔk hɛn beken. 

21A remo bemat be tɔk bɛɛ negbey wɛt, jeng de gwi gwa sé ta vɛ̌t, e bama de 

gul gwa ga pɛl gwa ga shara bale vit. 

22Yi e rwa bato negbey nehak sede ne dyam shinang, pyɛ langat sizɔng Dagwi 

e ji gbɔng nerey mɛ a sé pyɛ sap. 

23Wo Reto Mwa a dal gap na wot a tɔk ɛ, a sé wo reto mwa, wo gâs badu e tē, 

na râ pyɛ́ de ya sé cik e tak a mwat yɔ́m wɛt. 

24Yaga ano bemat be wok bengyip mɛ; pyɛ mɛ ya sé wɛt na vemo de be jut bato 

mɛn, ba sé vê netsitsɛng.” 

Iyɔp 38 
Hâ Dagwi Darwey hê mɛsɛng 

(Iyɔp 38:1—39:30) 
Hâ Dagwi Darwey 

1E bama mo, Dagwi Darwey a hanat a Iyɔp yi e ji sombabos, a ye: 

2“E wa à wane de e lashe badu na neha de vit a ne na rato ɛ? 

3Rɔgɔs gyindi gak à rwas. Mê ra a hwo rangal, ko hwo, hwô hanat a me. 

4Hwà sè e gwa jeng de ma bomo retîs jey arɛt? Ha a me, sede hwà tɔk. 

5Wà a masa yɛ ɛ? Hwà tɔk wɛt a? E wa arɔng de à wɔrɔ neyɛnɛ̂ yɛ ɛ? 

6E ra sé de ba bomo retis yɛ ɛ? Kɛ e wa de a tɛ̀sɛ beta kwɔ̂ng jey o arɛt? 

7Jeng de netangacɛ̂n gasi na ga ra lwɛlɛ, bemat-lagwi mwa na mokla yaga yey 

pyɛng. 

8Wà de a tɛ̀ a gworep yɛnɛ jeng de gwa ye gbuk yi e neciwil ɛ? 

9Mà bang gworep na bale sede gworugu, mà gunung gwɛ na lwil mwangalang. 

10Ma tɛ̀ a nɛ yɛnɛ̂ kwɔn de nê tɔk kwey wɛt, ma tɛ̀ a nɛ dyâm báng na ri duk. 

11Ma ye, ‘Yɛnɛ̂ kwɔn de hwô tumal à hane, hwô kwey wɛt. E hwomo de bagung 

nshi mō vê dâk kaa, bê tumal.’ 

12Iyɔp, hwà ga sang nɔng nu na gasi he ye gbey, kɛ hwô dura a rwa hwol gasi 

na he tɔk kwɔ̂n hɛ a? 

13Naturuk na sé rugu de gwo bang neyɛnɛ jey, hwô tɔk pat gworugu mó na 

bemat beves be tele a? 

14E rwa nagasi vwel he sege hɛ sede secwem e nɛ̂n to-kwɔng, sede rugu de ba 

sege a gwɛ būm. 

15Gwi gwo nusu gwo ro a bemat beves negbey, vɔ mɛn de be jut vɛ vɔk e rak o 

gwi gwo tɛ̀ vɛ gbɛrɛk. 

16Hwà ga sang yel e lwêl gworep a? Hwà ga mara kwɛngɛl e ji neciwîl bèlûk 

gworep a? 

17Ba ga sang dura a hwo ri kwɔ̂n bevuvwel, kɛ hwà ga sang di rwî lwil 

mwangalang arɛt? 

18Hwà tɔk yɛnɛ̂ jey arɛt? Hanat a me sede hwà tɔk mwa pyɛ́ yemo. 

19Gwong a gwɛ wɔ e kwɔn de negbey na sé ɛ? Ko kwɔ̂n lwil ha sé e gwa ɛ? 

20Hwô tɔk jut ɛn wɔ e nedem mɛn, na hwo tɔk begwong wɔ e lɔ mɛn a? 

21Mwin, hwà tɔk yaga ba ga kana tɔ o e jeng o a re, ko neshey mo na sé pyak! 

22Hwà ga sang yel e begban wut, kɛ hwà ga sang di begban fwala arɛt? 

23Ma tik yɛ yaga jeng reyɔm, na jeng jugu tanga como. 

24E gwɛ gwong de be gas negbey, kɛ kwɔn de gûl rak be shara gwɛ e ra 

jey arɛt? 

25Wa a cing bakang de rwak wa sɛ̀ begwong kweres, tanga gwông taksal gbara 

arɔng ɛ? 

26Wa a tɛ̀ rwak e vwel de vit a bemat, tanga e hêy gbingiring de pyɛ ya sé 

ɛ wɛt ɛ? 

27Wa a nɔ̂ng rwak vwel hwogot na wo tɛ̀ sɔng gwo tulu ɛ? 

28Rwak wa vɔk da kɛ e wa de a tɛ̀ mwɛngɛ gwo hwo ɛ? 

29Yi e jîm wa de fwala gwa yi ɛ? Ko e wa de a tɔ wut ɛ? 

30Nshi na rɔgɔs hɛn gbarak sede beta, ko gworep gwa tɛ́ ɛ kashalang. 

31Hwô kyɛm hwo rɔgɔs lɔ-gyɛng-netangacɛn, kɛ hwo viri ngyâng-mwât-jamâ 

nɛ a? 

32Hwô kyɛm hwo vey na netangacɛn e jeng nɛ, kɛ hwo viri netangacɛn de na sé 

sede rôn hôw cap berɔndɔng a? 

33Hwà tɔk badu lagwi a? Hwô tɔk, e sɛ́ de ya wuna vɛ na negwɔm jey arɛt? 

34Hwô tɔk tomo na hwo nɔ̂ng bale nu na be rop rwak de wô bang o arɛt? 

35Hwô tɔk tomo nedɛbɛt ne kyè, na ne toyo ne yang o ‘Wot à vemo a?’ 

36E wa de e nɔ̂ng bale netsitsɛng kɛ a nɔ̂ng wut tɔk ɛ? 

37Wa e tɔk bara bale yi na netsitsɛng mɛ, kɛ e wa de e shusha nshî betsûng 

lagwi ɛ? 

38Jeng de fongol gwo biring gwo wɔ̀ tula hɛ e dem hining gying. 

39Hwô tɔk ra jamâ pyɛ́ yaga gukum, kɛ hwo nɔ̂ng nèy gukum pyɛ́ ye vey a nɛ, 

40jeng de na sé wɛrɛn e tara mɛn a? 

41E wa e nɔngɔ̂s gwohwak pyɛ́, jeng de nèy gwɛ ne tosho na Dagwi, nà sé rini 

e de jamâ pyɛ̂ re ɛ?” 

Iyɔp 39 
Dagwi Darwey a re nuyel na ha 

Vow 

1“Hwà tɔk jeng de vow wó tɔs nèy a? Hwà ga sang tɛ̀ nehywɛ na hwo tɔk de ròs 

e tɔ a? 

2Hwà tɔk pɛl ala de be ra ɛ? Hwà tɔk tyɛng jeng tɔ̂ yɛ̄ arɛt? 

3Hwà tɔk jeng de ye sè e ra bakwot yɛ — na yɛ de tɔ, na jeng de reyɔ̂m tɔ re 

tala hɛ a? 

4Nèy yɛ̄ ne tɛ̀ gap, ne ras e ji hey, ne kaba gwông nɛ vit à to toyo. 

5Wa a ga hala madung washak arɛt? Wa a ga viri nerwěy wɛ de wó tele 

tyɔng wɛt, 

6ma ga tɛ̀ hêy gbingiring he sè lɔ̂ wɛ, ko vwêl nevwashe, dem sangâl wɛ ɛ? 

7Wo shɛgɛsh rewɔng de be ra e ji bapomo barey, pyɛ wɛ ya sé na sekûn mwat 

de e ro wɛ wɛt. 



896 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

8Kwɔ̂n gyenges yas wɛ hɛ à beraku, e hwomo de wo jama kayɛ pyɛ de ya sé 

lyǎ. 

Cungun 

9Cungun wo simo na wo ra a hwo fwom, kɛ wo ra pɔlɔ hining e kwara mō arɛt? 

10Hwô tɔk rɔgɔs wɛ na rwik e pwol zwal, kɛ wò wɔ̀ how cap ɛ? 

11Hwô tɛ̀ gap e ra wɛ yaga wa vɔk gap yɔkyɔk, na hwo tik a wɛ fwom mō na wo 

ra a? 

12Hwà sey tsak o wô toyo, na wo vey a hwo na pyɛ̂ yeneng e gazu mō arɛt? 

Ngyuwa 

13Ngyuwa wó rwagat bafabak wɛ na nejík, ko bafabak o ba vey na be mara vɛ 

na babok kǔl wɛt. 

14Ngyuwa wo hala bagyi wɛ e vwel zɔng, na vwel he nɔ̂ng vɛ nemɔɔ. 

15Wa ye bam wɔgɔ, mwat e tɔk bɔrɔ vɛ, be mɔbɔs hɛn, kɛ ngyama cak ye bɔrɔs 

vɛ. 

16Wó tak a nèy wɛ sede e nemɛ wɛt, reyɔm de wa ga sɔ ha sé yapyi zɔng, ko 

mwa ano pyɛ wɛ ya sé wɛt, 

17yaga Dagwi a nɔ̂ng wɛ netsitsɛng wɛt, a nɔ̂ng wɛ nu mo mɛ hê tɔ́k arɔng wɛt. 

18Ko jeng de wa sogo tele, wo shɛgɛsh dwa na mwat de e ra suga na wɛ. 

Dwa 

19E hwo de hwà nɔ̂ng dwa gap de wa vɔk arɛt? E hwo de hwà tɛ̀ a fwɔ̂ wɛ 

gatis a? 

20E hwo de hwà tɛ̀ wɛ wo gyilsit sede yɔrɔ arɛt? Pât nesong wôl wɛ na sé gbɔng 

pyɛ bengyip. 

21Wo kas benɛk na bekwǒk bol, na wo dura gâp wɛ, wo jorong wɔ e de tô como. 

22Bengyip ba sé pyɛ shɛgɛsh na wɛ, wó vo yey wɛt, mwa na tára wal ko wo toyo 

re bama wɛt. 

23Kwet gwo kwey hyùu e hagât wɛ, bāra wo tē bwerep tanga bá e nuyêl wɛ. 

24Wó vow rebek, ko wo re fongol, ras de wa wok lumtâ durum, wo tɔk tumal 

gbir wɛt. 

25Jeng de ba pɛl durum wo ye, Ey, yàa! Wo wok nesang como yi e gatat, na 

takla fwɔ̂ besuga na rewɔng mɛn. 

Kwɛng 

26A sé yi na netsitsɛng mō de kwɛng, wo sogo, kɛ wo wunta bafabak wɛ, wo ta 

nu wɔ e batin arɛt? 

27A sé na nɔ̂ng nu mō de kim wo sogo, kɛ wo tɛ̀ rɛngɛ̂ wɛ e rak o arɛt? 

28Kwɔ̂n sangâl wɛ ha sé e ra gwofwa, e hwomo, wo lɔk ɛ lɔ̂ wɛ, kwɔ̂n dal wɛ à 

zomzôm gwofwa. 

29Yi e hwomo wo kun pyɛ̂ re wɛ, bayis wɛ be di yɛ yi e gatat. 

30E kwɔn de ba ra ɛ como, ba sɛ̀ wɛ e hwomo, ko nèy wɛ ne sɔ nemi.” 

Iyɔp 40 
Hâ Dagwi Darwey hê neba 

(Iyɔp 40—41) 
Hâ Dagwi Darwey 

1Dagwi Darwey a hanat a Iyɔp a ye, 

2“Mwat de e simo na a tɛ̀ a mwat hwak renɛn, e tɔk tó ding na Wo Reto 

Mwa arɛt? Mwat de e ra nenan na Dagwi, tik a hanat.” 

Hâ Iyɔp 

3Iyɔp a hanat a Dagwi Darwey a ye, 

4“Mwin ma vey pyɛ cak wɛt, sɛ́ de mê hanat a hwo ɛ? Ma tɛ̀ vwɔ e nu yuu. 

5Ma ga kana hanat zang hining, zang ba mwa ko mê to gwɛ re nuyel na ha wɛt.” 

Hâ Dagwi Darwey 

6E bama mo Dagwi Darwey a hanat a Iyɔp e ji sombabos, a yang ɛ, 

7“Rɔgɔs gyindi gak à rwas; Mê ra a hwo rangal, ko hwo, hwô hanat a me. 

8Hwo hwô tɛ̀ a me renɛn a? Hwô wey na me, na hwo tɛ́ o wo cik arɛt? 

9Hwà vɔk gap sede Dagwi a? Hwô tɔk moklo na fwɔ sede yɛ a? 

10Tɔrɔ hwo na gbɔng nerey na nedyɛt nerat, bang o na nerey na negwɔm. 

11Tɛ̀ shom mō ye tē puu, bɛrɛng kawɛ mwat de e dak kaa e tɛ̀ ɛ a dyɛng to. 

12Bɛrɛng mwat de e tos to, tɛ̀ ɛ a dyɛng hɛ, ko hwo wey na bemat beves, e kwɔn 

mɛn. 

13Lɛrɛ hɛn mwa e vwel, rɔgɔs hɛn e kwɔ̂n bevuvwel. 

14Ano kwong me arɔng mê sey ha mō, wɔgɔ vwɔ yege mō gwó tɔk nɔng o wɛng. 

Gworubɛt 

15Di, gworubɛt de ma yong gwɛ, sede remo de ma yong o, gwó re sɔng sede 

rɔndɔng. 

16Gap gwɛ ha sé e rawit retô gwɛ ra sé e ji banama jîm gwɛ. 

17Gwó nàta rûm gwɛ gwo sè tabat sede cɔgɔ̂t kugul, banama bol gwɛ ba vɔk 

gap. 

18Bekup gwɛ ba sé sede wɔ́rɔ dyam pama, nedem gwɛ sede dyam. 

19Gwɛ à gwo mɛsɛng e ji tomong Dagwi, sɛ̌ mwat de a yong gwɛ zɔng, ê tɔk 

wey na gwɛ. 

20Beraku be nɔngɔ̂s gwɛ pyɛ̂ re, e kwɔn de mwa ngyāma yɛ ra ɛ jɔgɔ. 

21Gwó dyɛngɛs e tê cɔ́gɔt wùrum, gwo lɛrɛ hɛ e ji sere. 

22Necam batîn wùrum ne kyiri gwɛ, nelang babɔnɔng né gwɔrɔ gwɛ. 

23Ka sede gwɔrɔt gwó ha yol, gwo tē funglang, gwo ye lot wɛt, gwó tik yêy gwɛ 

bes zɔng sede nshi Rɔt Yɔrdan na yel a gwɛ mɛf e nu. 

24Mwat a sé de e vo gwɛ na guk, kɛ a boro wôl gwɛ na sòro a?” 

Iyɔp 41 
Dagwi Darwey a re nuyel na ha 

Gwalwêl nshi 

1“Hwô tɔk vo gwalwêl nshi na guk, kɛ hwo rɔgɔs nû gwɛ na shwey arɛt? 

2Hwô tɔk boro bawôl gwɛ na hwo gyira ɛ shwey, kɛ hwo boro kup rwanang gwɛ 

na guk arɛt? 

3Gwô ra won na hwo tik gwo kyè, kɛ gwô ru a hwo rwâk nu a? 

4Gwô wuna sira na hwo, kɛ gwô vo nu gwô tɛ́ ɛ mwât fwom mō gbak-gbak arɛt? 

5Hwô ra jɔgɔ na gwɛ sede hwó ra na kenon, kɛ hwô gwɔsɔ na gwɛ e rwik na 

behwông fwom mō be bɛrɛng ɛ? 

6Bemât vôs betɔk bê ra nenan byɛ mo, kɛ bejik bê kangat gwɛ be gas e tē 

mɛn arɛt? 

7Hwó tɔk tòro rehwô gwɛ na betom, kɛ ratô gwɛ na bebarâ jɔng arɛt? 

8Rá vwɔ mo e ra gwɛ, bàre na sekyisa de hwô ra — hwô sang to ra wɛt! 

9Vit a sɛt yey e ra sɛ̂ gwɛ, ka hwà di gwɛ, hwô bidɛ yey ting. 

10Vit a hwak de a vɔk yey pep na a sogo gwalwel. Wa ê kyɛm a tumal e nuyel 

gwɛ ɛ! 

11Wa a ga ra gwɛ na gwo tik nà tala pyɔ̌n o ɛ? Vit a mwat, mwa e ji jey! 

12Mê ha a hwo nedem rebek gwɛ, na rehâ gbɔng gap gwɛ, na yerê nerat de 

gwa vɔk. 

13Wa e tɔk wɔnɔ rehwo gwɛ arɛt? Wa ê kulu netîng rugû gwɛ pere wɔ̀ ta ɛ? 

14Wa a vɔk gap de ê wunta nû gwɛ arɛt? Yìn gwɛ ba sé pyɛ bengyip. 

15Bamâ gwɛ ba yong wɛ beruga, ba ngyɛrɛ vɛ kpá sede ba manas na tô-gwɔ̀m. 

16Kawɛ ruga mo wa sé bagat na mumwɛ, gul gwo tɔk yel e tê vɛ wɛt. 

17Ba man vɛ, hwak e ra hwak, bà sé pang e ra bemɛn ko be tɔk gas vɛ wɛt. 

18Vô dyɛ̀ng gwɛ he tē bwerep à kya, ko bayîs gwɛ basinang sede nusû gwi. 

19Yi e nû gwɛ, lêm kya he ta negbey, nebwerep kya ne tē lwál! 

20Yi na nesong gwɛ sekyeng sé yis, sede yi e rwey de he tē puu. 

21Nesong gwɛ ne tɛ̀ hwalang he sey kya, ko lem kya hé yis e nû gwɛ. 

22Gâp gwɛ ha wɛrɛ e fwɔ, mán na gwɛ ha sé gbɔng bengyip. 

23Banama gwɛ ba sé paasas e ra bemɛn, ba wuna hɛn vit a ye yɛk-yɛk. 

24Gwa vɔk yêy gwofwa, ey, sede gwofwa hwongo. 

25Jeng de gwo sogo, bedagwi be wok bengyip, jeng de gwo kyè be wok wɔ̂ng 

pyɛ́ de gwo gangas, ko be vow. 

26Ka ba tara gwɛ na wal, kɛ ba toro gwɛ na barâ jɔng, kɛ na tom, vit a pyɛ de yê 

mǎ gwɛ. 

27Gwa jut dyam sede hwogôt mapak, ko dyam shi sede bɔsɔ̂ cɔgɔt. 

28Kwet gwo tɔk tɛ̀ gwo tele wɛt, gazik wa sé sede nesos zɔng na gwɛ. 

29Gwa jut bekpurung sede nesos zɔng, gwo shɛgɛsh gûl bejɔ̂ng bebara de be 

tó mɛ gwɛ. 

30Nɛ̂n jim gwɛ ha sé vootot sede cɛ̂k kywà, jeng de gwo kwey e bwɔrɔk, gwo tik 

ɛ nekyɔ̌n sede gwa vɔk nepyɛ zomzom. 

31Gwo tɛ̀ nshî tîs rep ne bɔgɔs sede rwey he tē puu, gwo tɛ̀sɛ rep sede fùs něy 

mɔmɔ̂ gwɛ. 

32Jeng de gwo kwey na sefwa, nshî gwong o ne nɛp ko ne paa fulu pwɛng. 

33E jey mwa, vit a yerê gwɛ, gwongyama de vit à bengyip. 

34Gwo bɛɛ vit a ngyama de ya vey gwɛ. Gwa sé gbɔng gwɔ̀m e ra mwa ngyāma 

de ye dak kaa.” 

Iyɔp 42 
Iyɔp a tosho gabɔk 

Hâ Iyɔp 

1Iyɔp a hanat a Dagwi Darwey a ye, 

2“Ma tɔk hwà vɔk reto na hwo ra kayɛ pyɛ, vit a mwat de e dul o nà ra pyɛ de 

hwà tɛ̀ e yey. 

3Hwà rangal me wɔgɔ, ‘E rɛ̌ de hwó tó yey e ra netsitsɛng hom arɛt? Ma dun, 

ma ha e ra pyɛ́ de ma tɔk wɛt, Pyɛ de ya sé pyɛ langat na me de ma tɔk yɛ wɛt.’ 

4Ko hwà ye, ‘Wet betong, mê ha! Mê rangal, ko hwô hanat.’ 



900 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

5Ma ga kana wok bemat be ha e ra hwo; ko a remo kē, ma ga di o bayis na 

bayis, 

6a sé a me vwes na pyɛ́ de ma ha, ko ma tosho gabɔk, ma sangal e fongol.” 

Iyɔp ê ra won yaga besa mɛ 

7E bama de Dagwi Darwey a ha a Iyɔp neha nemo, ko Dagwi Darwey a yâng 

Elifas wo Teman: “Shom hom ye tē puu e ra hwo na besa mō beba, yaga yin a 
ha pyɛ de ya sé tyɛng e ra me wɛt, sede mwât fwom hom Iyɔp de a ra. 

8A remo, vo in bemus betaama na beturuk betaama, na yin a wɔ́ na mwât fwom 

hom Iyɔp, na yin a nára nɔrɔ̂ yas burang yaga bato min, ko mwât fwom hom 
Iyɔp ê ra won yaga yin, mê sey won mɛ na me tik nà tala hin netɔn min; yaga 
yin a ga ha pyɛ de ya sé tyɛng e ra mɛ wɛt, sede mwât fwom hom Iyɔp de a ra.” 

9Ano, Elifas wo Teman, na Bildat wo Shuwa tanga Zofar wo Naama ba kyè, ba 

wɔ̀ ra pyɛ de Dagwi Darwey a ha a yɛn, ko Dagwi Darwey a sey won Iyɔp. 

Dagwi Darwey a nɔ̂ng Iyɔp pyɛ́ de a kana vɔk zang ba 

10Dagwi Darwey a toyo a Iyɔp na pyɛ́ de a kana bidɛ, e bama de a ga ra won 

yaga besa mɛ, Dagwi Darwey kwong a nɔng ɛ pyɛ de a kana vɔk yimo zang ba. 

11E bama mo, mwa begwa mɛ bewen na behwong na mwa vemo de ba kana 

tɔk ɛ, yɛn a re pyɛ̂ nzem e lɔ Iyɔp. Yɛn a dura toshô reyɔm na wɔrɔk hɛ, yaga 
mwa reyɔm de Dagwi Darwey a vey a yɛ mɛ. Kawɛ mɛn a nɔng ɛ nɔrɔ̂ kedyam 
na yɔbɔ̂ dyam shinang. 

12Ko Dagwi Darwey a tɛ̀ a Iyɔp nerat e yɛnɛ mo, a dal susu mo, a vɔk tyīmit gu 

kuru na vɛ banaas (14,000), na bemaryat gu batyiimin (6,000), na berɔndɔ̂ng 
cap gu baba (2,000), tanga behâ madung gu rining (1,000). 

13A vɔk nèy bewen betaama na behwong betat arɔng. 

14Ko a vo a behwóng mɛ baza, wo susu mo, à Yemima, wo neba à Keziya, ko 

tashal mɛn à Keren-hapuk. 

15E ji jey mwa, ba sɛ̀ bezɛrɛ behwong sede vê Iyɔp wɛt, ko da mɛn a gas a yɛn 

pyɛ̂ nedanelɔ na begwa mɛn bewen o. 

16E bama de Dagwi Darwey a ga toyo a Iyɔp na pyɛ́ de a kana bidɛ, a ros 

neshey naga na ne kuru banaas (140), a ku, a di nèy nèy mɛ zamang hê naas. 

17Iyɔp a ku mwakuk kpushuk. 

Lɛlɛ 
Lɛlɛ 1 

Bak wo mɛsɛng 
(Lɛlɛ 1—41) 

Gwông wɛng 

1Vê wɛng a vemo de be kyɛ́ ɛn sɛ̂y badu bemat beves, de pyɛ mɛn cak ya sé 

na bemât banɛn wɛt, be wuna bato mɛn na bemât ha ves e ra Dagwi arɔng wɛt. 

2Ko yɛn a vɔk cwey badu Dagwi Darwey, be tɔrɔng ɛ kayɛ jeng. 

3Ba sé tyɛng na cɔ́gɔt de ba tus e hagât rɔt: yé mara nèy e jeng yɛ, ko berang 

yɛ be ye nɔɔshɔsh wɛt. Ey, yɛn e di wɛng e kayɛ pyɛ de yɛn e ra. 

4Ko bemât beves ba sé ano wɛt. Ba sé sede byɛmɛ de ye raa gul zɔng. 

5Yɛn ê hywit ɛn e shɔt Dagwi kɛ bê sɛ̀ kwɔn e ji tulâ bemât Dagwi wɛt. 

6Dagwi Darwey e gyeng vemo de be raa hɛ, ko bemat beves ba sé e ra gwông 

wey. 

Lɛlɛ 2 
Gbɔng gwɔ̀m de Dagwi a kasa 

1E sɛ́ ya tɛ̀, yére bemât jey be sogo nehywɛ ɛ? E sɛ́ ya tɛ̀, bemat o be yongos 

begwong de bê tɛ̀ to wɛt ɛ? 

2Begbɔng begwɔ̀m jey ba sé yong ɛn, be wuna hɛn na be sogo e ra Dagwi 

Darwey na gbɔng gwɔ̀m de a kasa mo. 

3Ba tē, “Wot a ga ruru na râ sesam mɛn! Tik wot a viri bato mot!” 

4Ko Darwey a sé shɛgɛsh e gwofwa negwɔm mɛ e lagwi, e shɛgɛsh fwôm netɔn 

de ba sé mɛ. 

5-6E ha na yɛn na shom, a tē, “Me wɛ de ma ga tɛ̀ gbɔng gwɔ̀m hom e Siyɔn, 

e raku de ma tik jaram yaga me.” Ko shom mɛ mo ya tɛ̀ ɛn, ba vow yaga 
bengyip. 

7Me ha pyɛ de Dagwi Darwey a ha. A yang me, “Hwà sé hwey hom, yunung ma 

ga tɛ́ me da mō. 

8Ra won, ko ma rɔda tɛ̀ o gbɔng gwɔ̀m yére bemât jey mwa, jey mwa yê sè 

myo. 

9Hwô tɔk dak ɛn na wɔrɔ, hwô tɔk wey na yɛn sede be bunut rwêy cwem.” 

10Hóo! À yin begbɔng begwɔ̀m, toyo hin e ji nehywɛ min! Tē in naka, à yin de 

yin a sé re negwɔm e ra jey. 

11Ré in a Dagwi Darwey fongol, sap in hɛ. Vɔk in yey pyɛng, vow in. 

12Ko gaba hin e cât bol hwey mɛ. Ka ano wɛt, shom mɛ yê sogo, ko yin ê pere 

ku, yaga a vɔk ɛ shom wɛt. Ko vê wɛng a vemo de be jama kwɔ̂n dal na yɛ! 

Lɛlɛ 3 
Won bop nagasi 

Lwɛlɛ̂ Davit. A jɛk gwɛ jeng de a tele yi na hwey mɛ Absalɔm. 

1À Dagwi Darwey, ma vɔk bemât repugu pyak, gwogyɛ̀ng bemat gwa ga doyo 

e ra me! 

2Bé ha e ra me, be tē, “Dagwi ê sɛlɛ hɛ wɛt!” 

3Ko hwo, à Dagwi Darwey, hwó dul me sede ruga. Hwó nɔngɔs me wɛng, hwó 

tɛ̀, me kyè na to e gwi. 

4Kayɛ jeng de me yila hwo, na hwo sɛlɛ me, hwo hanat a me yi e raku de hwà 

tik jaram yaga hwo. 

5Me wɔ̂ nevwa, me sene wɛng-wɛng, yaga hwó gyenges me. 

6Gwogyɛ̀ng bemât repugu hom gwo rɔnɔ me, ko me wok bengyip wɛt. 

7À Dagwi Darwey, Dagwi hom, vey sey me! Fala a bemât repugu hom nenu, 

gangas a yɛn yìn! 

8Hwo wɛ de hwó sey bemat. Tik nerat mō ne se e ra bemat mō! 

Lɛlɛ 4 
Won yaga gyêng neken 

Lwɛlɛ̂ Davit. Gwá sè e vwɔ̂ mwât kyé na lɛlɛ. Bē ra gwɛ na yōm. 

1À Dagwi, hwo de hwà ye, vit a me na nɛn, hanat a me, jeng de me yila hwo. 

Jeng de ba firik me, hwà sey me. A remo, tosho reyɔm hom, sey won hom! 

2À yin bedaberey, yin e tɛsɛ a me rekyen. Yin e tɛ̀ yey na pyɛ de ya sé yapyi 

zɔng, ko yin e raa bamâ nebɔs. Nayu de yin ê tik ɛ? 

3Di in, Dagwi Darwey a kasa vemo de ba sé pang na yɛ, na be se bemɛ. 

E wokos me jeng de me yila hɛ. 

4Vow in yaga bengyip, yin to ra banɛn wɛt! Naturuk yin e dyɛngɛ yuu, tɔ́rɔng hin 

e neyey min. 

5Nára hin a Dagwi Darwey nenɔrɔ na yey rining, ko tɛ̀ in gap e ra yɛ. 

6Pyak be rangsal, be tē, “E wǎ de ê tɛ̀ a wot nerat ɛ? À Dagwi Darwey, bɛrɛng 

hot na nerat!” 

7Hwà pɛngɛ a me yey, a dal yey pyɛ̂ng vemo de ba vɔk bwâl pyɛ́ tanga nshî 

anap shɛrɛk. 

8Me wɔ̂ nevwa na yey hom e dyɛngɛ, yaga e hwo zɔng à Dagwi Darwey de hwó 

gyeng neken hom. 

Lɛlɛ 5 
Won mwat de a sé e ji negbang 

Lwɛlɛ Davit. Gwá sè e vwɔ̂ mwât kyé na lɛlɛ. Bē ra gwɛ na jū 

1À Dagwi Darwey, wet betong na me, wok rus hom! 

2Hwà sé Dagwi hom na gbɔng gwɔ̀m hom! Wok sesin hom, e hwo de ma sé ra 

won na hwo. 

3À Dagwi Darwey, hwó wok fwɔ hom bop nagasi. Jeng de jey ye rɔ̌ hywiinin, 

me vey na newon hom, ko me gyeng, na hwo hanat a me. 

4Hwo, à Dagwi, yey mō ye pɛngɛ na neves wɛt. Hwó simo mwât banɛn bagat 

na hwo wɛt. 

5Hwó niri na bemât dâk kaa wɛt, hwó bɛɛ mwa vemo de be ragâs neves ves, 

6hwó wey na bemât nebɔs, hwó kyɛ́ o bemât mɔbɔs na vê kwɛlsɛ̂ng bemat. 

7Ko me à me, hwà tɛ̀ yey na me ding-ding, ko me tɔk vey e lɔ mō. Me sap o, 

me re a hwo fongol e nuyêl kwɔ̂n jɛrɛ mō. 

8Hwó ra pyɛ́ de ya sé cik, kyè na me, yaga bemat de be jama bol hom. Yong a 

me gwong de hwó simo, me raa. 

9Bé tɔk tɛ̀ gap e ra pyɛ́ de bemat o be ha ko tyɔng wɛt! Yɛn e simo be wey na 

bemat zɔng. Bé rep nenu, ko pyɛ́ de ye nunus e nɛ ye vey na reku. 

10À Dagwi, gang ɛn na shɔt, tik na pyɛ́ vyes de be yong, ye wey na yɛn. Ró ɛn 

e nuyel mō, yaga banɛn mɛn ba sé pyak, ko yɛn a sogo a hwo nehywɛ mɛn. 

11Tik vemo de be jama kwɔ̂n dal na hwo be vɔk yey pyɛng, be ra biibi kayɛ jeng. 

Gyep vemo de ba tɛ̀ yey na hwo, tik be rɛ̌ na nzem yɔkyɔk! 

12À Dagwi Darwey, hwó tɛ̀ nerat e ra vemo de sangal mɛn ha sé cik, hwó tɛ̀ yey 

na yɛn, hwó dul ɛn sede ruga. 

Lɛlɛ 6 
Won yaga sɛlɛ e jeng reyɔm 

Lwɛlɛ̂ Davit. Bē ra gwɛ na yerê yom de ya vɔk neshwey rwit. Gwá sè e vwɔ̂ mwât kyé na 
lɛlɛ. 

1À Dagwi Darwey, hwo gyong me na shom wɛt! Hwo tabak me vět wɛt! 

2Tosho reyɔm hom, ma ga tɛ́ me gbɛrɛk! Me ra dedan, tɛ̀ me wɛng-wɛng! 

3Ma saa e ji reyɔm, gwoněng reyɔm, ko hwó gyeng, na hwo sɛlɛ me e yɛ̌ jeng ɛ? 

4Yē rɔ̀s a shom mō! Sey me, à Dagwi Darwey! Sey me yi e reku, yaga hwà tɛ̀ 

yey na me. 

5Jeng de ma ku, mê tɔk to bare na hwo wɛt, vit a hwak de ê tɔk somo hwo 

e kwɔ̂n bevuvwel. 

6Ma ga tɛ́ me fɛkfɛk yaga rus. Mwa turuk ma sé tosho, gwat hom gwa tɛ́ ɛ varak 

na nemwishil. 

7Bayis hom ba sé hywiinin, ba ga tɛ́ ɛn shǔt yaga sesin, bemât repugu hom vɛ 

de ba tɛ̀ ano. 

8Gas in na me, a yin bemât ragâs neves! Dagwi Darwey a ga wok tosho hom. 

9Dagwi Darwey a ga sey dâk gabɔk hom yɛ a ga sey won hom. 

10Ê tɛ̀ bemât repugu hom, be sɔ rekyen, be vow, bê pere tele, ko rekyen rê kyiri 

hɛn. 

Lɛlɛ 7 
Dagwi Darwey e gas shɔt e tē 

Sesîn Davit de a ra vɔk na Dagwi Darwey, jeng de Kush, WoBɛnyamin, a tɛ̀ sekun mɛ 

1À Dagwi Darwey, Dagwi hom, me jama kwɔ̂n dal na hwo, hywit me, sey me yi 

na vemo de be jama bol hom. 

2Ka ano wɛt, bê ye dùlang sede gukum, bê hama me cɛk o cɛk o, vit a mwat de 

ê tɔk sey me. 

3-4À Dagwi Darwey, Dagwi hom, me, ma ga sey wo repugu hom sana tala. Ko 

mwa ano, be tē, ma ga buru. Ka sede ma ra ano, ko ma ga row sa hom. 

5Tik bemât repugu hom be jama bol hom, be wɔ ye kap a me, be bɔrɔs me sɛ̌ 

ma ku, be hala revin o e vwel! 

6Ka ano wɛt, à Dagwi Darwey, sogo, tɛ̀ shom e ra yɛn! Bemât repugu hom be 

tē puu, dul ɛn! Sogo na hwo sɛlɛ me! Tɛ̀ be gas shɔt e tē. 

7Tɛ̀ mwa yére bemât jey ye tula hɛn, ye gwɔrɔ hwo, ko hwo yɛrɛ a yɛ shɔt yi 

e hwomo e lagwi! 

8Hwà sé mwât shɔt mwa yére bemât jey. Yɛrɛ a me shɔt, na hwo dura, ma vɔk 

tsak o, vit a me na nɛn. 

9Hwà sé Dagwi de hwo rigim shɔt wɛt, hwó ngyɛgɛt neyey mot, hwà tɔk bare 

mot. Bemat beves be ragas neves. Dul ɛn, ko gwɛ̌ a bemat de be gyeng ha mō 
gap. 

10À Dagwi, hwà sé a me sede ruga. Hwó sey vemo de neyey mɛn na sé yɛt. 

11Hwà sé mwat de hwó yɛrɛ shɔt e tē, ko hwó tabak vê neves kayɛ jeng. 

12Ka ba sege begwong mɛn wɛt, hwô lɔ̌ wal mō, hwô ye naw a gbang mō, hwô 

rene hɛn mɛ, 

13hwô jut pyɛ̂ como vyes, hwô tɛ̀ kya e nenu ket mō, na hwo tabas mɛ. 

14Di, bemat beves be yongos pyɛ́ vyes e neyey mɛn, bé kyě tɔrɔng e ra yɛ̄, ko 

e tala mo, bê ra yɛ̄. 

15Bé cing vɔng ciwil, ko bê gaba ɛ pyɛ mɛn. 

16Ano de pyɛ́ vyes mɛn yê hwo e ra yɛn, ko sogô nehywɛ mɛn hê vey a yɛn na 

baram. 

17Me feng a Dagwi, yaga e gas badu e tē. Me ra a Dagwi Darwey lwɛlɛ na yom, 

yɛ Dagwi De A Dal Na Reto Mwa. 

Lɛlɛ 8 
Nerey Dagwi na gwong de a jut mwasi 

Lwɛlɛ Davit. Bē ra gwɛ na yôm bemât Gat. 

1À Dagwi Darwey, Darwey mot, hwà vɔk gbɔng za e jey mwa! Nedyɛt gbɔng 

nerat mō ne tɛ̀ lagwi wo nɛp! 

2Nèy mwa na necereng o ne somo hwo, ko neha nɛ ne dura a bemât repugu 

mō reto mō. Yi ano, hwó tɛ̀ vemo de be bɛɛ hwo ves, be wey ɛ yuu. 

3Kayɛ jeng de me ye ganga à lagwi, fwôm vwɔ mō, me bɛrɛng pwɛl na 

netangacɛn de hwà tɛ̀ e nekwɔn mɛn. 

4Me rangâl yey hom: Mwasi a sé sɛ́ de hwó bare na yɛ ɛ? Mwat zɔng a sé sɛ́ 

de hwo bɛɛ hɛ arɛt? 

5Ko mwa ano, hwà nɔng ɛ gbɔng nerey na nerat, hwà tɛ̀ ɛ, a radɛ betom-

lagwi tyɔng zɔng. 

6Hwà tɛ̀ ɛ e ra kayɛ pyɛ de hwà yong, hwà nɔng ɛ reto e ra pyɛ̂ mwa e jey: 

7vyēl na berɔndɔng, tanga mwa ngyāma, 

8benon na betɔk, na mwa pyɛ́ de ya sé e ji gworep. 

9À Dagwi Darwey, Darwey mot, hwà vɔk gbɔng za e jey mwa! 

Lɛlɛ 9 
Dagwi e simo, be gas shɔt e tē 

Lwɛlɛ̂ Davit, de be ra gwɛ na fwɔ̂ lwɛlɛ̂ “Rekû hwey.” 

1À Dagwi Darwey, me somo hwo na yey hom mwa, me ha mwa pyɛ̂ bes de hwà 

ga ra. 

2À Dagwi De Hwà Dal Na Reto Mwa, yey hom ya pɛngɛ, ma sé ra a hwo lwɛlɛ 

na yom, ma sé rɛ̌ na nzem yɔkyɔk yaga hwo! 

3Jeng de bemât repugu hom be di o, be to ɛn na bama, be gabsa, be vɛ̌ wey. 

4Hwà ga sangal e gwofwa negwɔm mō, ko hwà ga gas a me shɔt e tē, shɔt mō 

ya sé tsak o. 

5Hwà ga tusa yére dyuk de ya tɔk o wɛt, hwà ga wey na bemat beves, hwà ga 

tɛ̀, be ye bam a reza mɛn nesheneshey. 

6Hwà ga wey na bemât repugu mot, hwà ga rùnus bagbɔng bapomo mɛn hywiri, 

ko ba ga ye bam na vɛ vitvit. 

7Ko hwo, a Dagwi Darwey, hwà sé gbɔng gwɔ̀m nesheneshey, hwà sé sangal 

e ra gwofwa negwɔm yaga râ shɔt. 

8E hwo de hwó ra a jey shɔt tsak o, hwó gas a yére bemât jey shɔt e tē. 

9Hwà sé a vemo de be midra a yɛn kwɔ̂n dal, e jeng reyɔm, yɛn a sé e vwɔ mō. 

10Vemo de ba tɔk o, be tɛ̀ gap mɛn e ra hwo, yaga hwó kyɛ́ o mwat de e vey na 

hwo wɛt. 

11Dagwi Darwey e re negwɔm e Raku Siyɔn. Rá in a yɛ lwɛlɛ na yōm, ha in a 

yére bemât jey pyɛ́ de a ga ra. 

12Dagwi e wok sesîn bepɛng, e ye bam a rezot de be tak a yɛn wɛt, ko e tabak 

vemo de be tak a vere mo. 

13Wok nemwishish hom à Dagwi Darwey! Di reyɔm de bemat de be bɛɛ me ves 

be vey a me mɛ! Sey me yi e nû reku, 

14ko mê tumal e rwi repomô Siyɔn, na me ha mwa pyɛ́ de ya tɛ̀, me somo hwo. 

Mê rɛ̌ na nzem, yaga hwà sey me. 

15Yére dyuk de ya tɔk o wɛt ya ga cing revɔng, ko ya ga gaba ɛ, ya ga rene 

segun, ko ya ga hwo e ji mo. 

16À Dagwi Darwey, be tɔk o yaga gwong de hwó yɛt shɔ̄t, ko bemat beves bê 

hwo e ji segun mɛn. 

17Bemât beves bê kyè vɔk e kwɔ̂n bevuvwel, kwɔ̂n mwa yére bemât jey de ye 

kyɛ́ ɛn Dagwi à hane. 

18Ko Dagwi ê ye bam a bemat de be jama sɛlɛ kayɛ jeng wɛt, bepɛng bê re 

nuyel na sɛ̂t yey mɛn e ra yɛ jojot. 

19À Dagwi Darwey, tɛ̀ nu! Hwo tik mwasi a dak gèy na hwo wɛt! Tik yére dyuk 

de ya tɔk o wɛt ye tumal e nuyel mō, na hwo yɛrɛ a yɛ shɔt. 

20Tɛ̀ yɛ̄, ye wok bengyip, Tik ye tɔk wɔgɔ, ya sé bemasi zɔng. 

Lɛlɛ 10 
Yaga sɛ́ de Dagwi e tɛ̀ nu wɛt ɛ? 

1À Dagwi Darwey, yaga sɛ́ de hwà sé yikyik ɛ? Yaga sɛ́ de hwà lɛrɛ hwo e jeng 

reyɔm ɛ? 

2Bemat beves, vit a rekyen, be tik bepɛng be wɔt nesong wɛt. Tik na be hwo e ji 

segun mɛn de ba rene! 

3Vê neves be dak gèy yaga cwey pyɛ̂ yey mɛn. Yɛn a vɔk gananâng pyɛ́, yɛn 

e byɛs, ko yɛn e dùsa Dagwi Darwey. 

4Bemât beves be tos bato, be tē, “Sɛ́ yê vey tik Dagwi e ngamo ɛ? Yɛ a ka 

sɛ̀ a?” 

5Ko mwa ano, be di wɛng e kayɛ pyɛ de yɛn e ra. Be bare, ka hwà gang ɛn na 

shɔt, yê re ɛn wɛt, be shɛgɛsh bemât repugu mɛn mwa. 

6Be tang bato mɛn, “Wot ê gaba wɛt! Wot ê sang sɔ reyɔm ko tyɔng wɛt!” 

7Yɛn e dusa, be shisa bemat, be ragas nebɔs, neha nengyas na ne repugu zɔng 

ne nunus e nenu mɛn. 

8Yɛn e sǎ e waba e bamâ nebapomo, be gyeng, na be mɔbɔs bemat de ba ka 

re pyɛ mwat wɛt, be wɛrɛm vê gawey de bê gaba e vɔ mɛn. 

9Bé gyeng sede gukum e waba, be ye dùlang e ra vemo de vit a hɛn na sɛlɛ. 

Be vos bepɛng de ba sé kwey na segun mɛn, ko be hwɔlɔ hɛn vɔk e majey. 

10Be hwo e ra vê gawey, be pere ngukta hɛn na gâp tuk. 

11Be bare e neyey mɛn, “Sɛ̂ Dagwi ya sé ɛ? A ga lɛrɛ bayis mɛ, e di pyɛ cak wɛt!” 

12À Dagwi Darwey, sogo! Tabak bemat beves vemo mo! Hwo ye bam na vemo 

de vit a hɛn nà mwât sɛlɛ wɛt! 

13E rɛ̌ de bemat beves be byɛs o ɛ? Yaga sɛ́ de yɛn e tâng bato mɛn, “Ê ra a 

wot sɛ́ kɛk ɛ?” 

14Ko hwà sé bwók wɛt, à Dagwi, Hwó bɛrɛng vemo de be sɔ reyɔm, be midra 

hɛn. Hwà sé e yong o, na hwo sɛlɛ hɛn. Vê gawey be dyɛng e gèy mō, nehyɛn 
ne sɛ̀ sɛlɛ mō arɔng. 

15Kwɔrɔ gâp bemât beves na vê nengyas, Tabak hɛn, tɛ̀ kwɔk a pyɛ́ vyes mɛn o. 

16À Dagwi Darwey, hwà sé gbɔng gwɔ̀m gbak-gbak, ko yére dyuk de ya 

tɔk o wɛt yê vuru hɛ yi e sevwel mō. 

17À Dagwi Darwey, hwó wet betong na toshô vemo de vit a hɛn na mwât sɛlɛ. 

Hwó wok won mɛn, ko hwó tɛ̀ neyey mɛn ne se ting. 

18Hwó wok toshô nehyɛn tanga vemo de be midra a yɛn, ko hwó suna hɛn. Ano 

kwong, vit a mwasi e jey de ê to shisa behak. 

Lɛlɛ 11 
Kwɔ̂n dâl bemat berat 

Lwɛlɛ̂ Davit. Gwá sè e vwɔ̂ mwât kyé na lɛlɛ. 

1Dagwi Darwey a sé a me kwɔ̂n dal. Yaga sɛ́ de yin a yang me, me tele sede 

gwonon vɔk e beraku ɛ? 

2Yin a to ye, “Tē naka! Bemat beves ba sé yong begbang mɛn, ba sé e waba, 

na be ta bemât yey ryat yi e dem hywiinin. 

3E jeng de jey ya ga kyɛ́ ɛ vɔ, bemat berat bê ra sɛ́ arɛt? Bê tele zɔng!” 

4Ko ma tɔk, Dagwi Darwey a sé e lɔ mɛ hê jɛrɛ, yɛ de gwofwa negwɔm mɛ gwa 

sé e lagwi. E tɛ̀ bayis mɛ e ra bemasi mwa, e bɛrɛng mwa pyɛ́ de be ragas. 

5E masa sangâl bemat berat tanga vemo de ba sé vê neves, ko e bɛɛ vê neves 

ves, yaga be kyɛ́ ɛn gyeng badu. 

6A rɔda shusha hɛn na kyâ hwalang na hê negàng, a rɔda tabak hɛn na gûl fes 

de gwô raye hɛn. 

7Dagwi Darwey ê ra ano, yaga e ra pyɛ́ de ya sé ryat, ko e wok netâ tomông 

bemat berat. Bemat de neyey mɛn na sé yɛt bê di ɛ bayis na bayis. 

Lɛlɛ 12 
Jamâ sɛlɛ 

Lwɛlɛ̂ Davit. Bē ra gwɛ na yerê yom de ya vɔk neshwey rwit. Gwá sè e vwɔ̂ mwât kyé na 
lɛlɛ. 

1À Dagwi Darwey, sɛlɛ me! Vit a mwat de a sé pang na hwo de a tɛt ɛ. Bê to sɛ̀ 

mwat tsak o bɛ̀! 

2Mwa hɛn be yɛt a bemɛn nebɔs, be kwɛlɛng bemɛn na rwâk nu. 

3À Dagwi Darwey, bang nenu bemât rwâk nu mo! Tɛ̀ vê dak nu be sǎ yuu! 

4Be tâng bato mɛn, “Wot ê di wɛng yaga nenu mot. Wà na wot ɛ? Sɛ̌ pyɛ́ de ya 

nusu yi e nenu mot!” 

5Ko Dagwi Darwey a ye, “Mê ra pyɛ cak a remo: Yaga ták de be tak a bepɛng, 

na rûs vemo de be simo sɛlɛ, mê sey bemat o, sede remo de ba jama me ra.” 

6À Dagwi Darwey, há mō ha sé tsak o, vit a bɔs e hɛ. Ha sé sede dyām de ba 

rugut yɛ zang taama, vit a yapyi e yɛ̄. 

7Hwà rɔda gyeng ot, hwô dul ot yi na bemat beves vane nesheneshey, 

8mwa ano de yɛn e tos bato e kagwa, ko bemat mwa be somo pyɛ́ vyes mɛn o. 

Lɛlɛ 13 
Mwat de pyɛ ye bɔrɔk hɛ, ko e pat ɛ yey wɛt 

Lwɛlɛ̂ Davit. Gwá sè e vwɔ̂ mwât kyé na lɛlɛ. 

1Káa! À Dagwi Darwey! Vɔk e yɛ̌ jeng de hwô ye bam a me ɛ? Hwô kyɛ́ o nà 

wok ɛ? 

2Vɔk e yɛ̌ jeng de hwô tik yey hom ye bɔrɔk hɛ ɛ? Mê sǎ yɔɔm kahɛ tuk vɔk 

e nayu ɛ? Vɔk e yɛ̌ jeng de hwô tik, bemât repugu hom be dopse di wɛng e ra 
me ɛ? 

3Áaa! À Dagwi Darwey, di me! À Dagwi hom, hanat a me! To tɛ̀ me wɛng-wɛng! 

Ka ano wɛt, mê ku. 

4Bemât repugu hom bê ye, ba ga di wɛng e ra me. Bê feng, yaga ma ga gaba. 

5Ko me, ma tɛ̀ gap e ra hwo, yaga hwà tɛ̀ yey na me. Mê rɛ̌ na nzem, yaga hwà 

sey me! 

6À Dagwi Darwey, mê ra a hwo lwɛlɛ, yaga hwà ga ra a me naka. 

Lɛlɛ 14 
Bemât Dagwi e tê bemat beves 

Lwɛlɛ̂ Davit. Gwá sè e vwɔ̂ mwât kyé na lɛlɛ. 

1Betɔn be tē e yey mɛn, “Vit à Dagwi!” Mwa hɛn ba ga kyɛ́ ɛn vɔ, be ra tomong 

de ba sé byɛm-byɛm. Vit a hwak de e ra pyɛ́ de ya sé ryat. 

2Dagwi Darwey e bɛrɛng bemasi yi e hwomo e lagwi, na a di, kɛ behak ba vɔk 

tɔk, na be jama, be tɔk ɛ. 

3Ko mwa hɛn ba ga ye rɛng, mwa yɛn ba ga kyɛ́ ɛn vɔ, vit a hwak de e ra pyɛ́ 

de ya sé ryat, ko gwining! 

4Dagwi Darwey e tē, “Bemât ragâs neves vemo mo bê masa pyɛ cak bɛ̀? Yɛn 

e hashe a bato mɛn pyɛ̂ bemat hom, ko yɛn e ra won vey na me wɛt.” 

5Di, yɛn a rɔda sǎ e ji bengyip ding-ding, yaga Dagwi a sé tanga vemo de be 

wok ɛ. 

6Vê ragâs neves be lashe pyɛ́ de bepɛng be yong na be ra, ko Dagwi Darwey 

yɛ wɛ a sé a bepɛng kwɔ̂n dal. 

7Ma vɔk cwey, ka mwat hwak ê nusu yi e Siyɔn, na a bin sey BeIsrayɛl! À Dagwi 

Darwey, jeng de hwô to nɔ̂ng bemat mō wɛng, yére Yakɔp yê rɛ̌ na nzem, 
BeIsrayɛl mwa bê vɔk yey pyɛng. 

Lɛlɛ 15 
Mwat de ê tɔk re a Dagwi fongol 

Lwɛlɛ̂ Davit. 

1À Dagwi Darwey, beva de hwo simo be yel e ji lɔ mō ɛ? Beva de hwó simo be 

sangal e ra raku de hwà tik jaram yaga hwo arɛt? 

2Yɛn vɛ de ba sila gyat, be ragas pyɛ́ de ya sé cik, be bare, bé ha tsak o zɔng. 

3Be bere neha bɔs e ra bemɛn wɛt. Be ragas a bemɛn pyɛ́ vyes, kɛ be dùsa 

hɛn wɛt. 

4Be byɛs vemo de pyɛ cak Dagwi ya sé na yɛn wɛt, ko be nɔ̂ng vemo de be sap 

Dagwi Darwey nerey. Be sila ha mɛn kayɛ jeng, ka a ka sé pyɛ de yê rot ɛn ayi. 

5Jeng de be nɔ̂ng bemât jamâ hwɔpɔ dyām, bê jama ɛ ndi wɛt. Ko be sey dyâm 

bâng nu, na be nɔng nuhâ bɔs, e ra mwat nà nɛn wɛt. Bemat de be ra pyɛ́ yemo, 
yɛn e tumal gak kayɛ jeng. 

Lɛlɛ 16 
Mwat de a tɛ̀ gap mɛ e ra Dagwi a sé wo yey pyɛng 

Lwɛlɛ̂ Davit. 

1À Dagwi, ma sé jama kwɔ̂n dal na hwo, sey me. 

2Ma yang o, “E hwo wɛ, à Darwey hom, kayɛ pyɛ ryat de ma vɔk ya yi na hwo.” 

3Yey hom ye pɛngɛ na bemât Dagwi e vwel o. Ba vɔk reto, ko ma tɛ̀ yey hom 

mwa na yɛn. 

4Ko vemo de be sap cī mo, be hwɔtɔ a bato mɛn yɔ́m, Yaga ano, mê to me wɔ 

na nenɔrɔ̂ nemi na yɛ wɛt, mê ka tɛ̀ baza yɛ e nu hom wɛt arɔng. 

5Hwo à Dagwi Darwey, hwà sé nwang sede nàp hom. Hwó nɔngɔs me mwa 

pyɛ́ de me simo. Neken hom na sé e vwɔ mō. 

6Hwà ga nɔng me bak de wa sé rwat o. Pyɛ de hwà ga nɔng me mo ye pɛngɛ 

a me yey. 

7Me somo hwo à Dagwi Darwey, yaga hwó vos a me badu. Yey hom ye bare a 

me badu mō ka ma ka sê nevwa. 

8Ma tɔk, hwà sé bagat na me kayɛ jeng. Pyɛ cak ya rɔda dikta me wɛt. 

9Ey, yey hom ya pɛngɛ, me rɛ̌ na nzem, ko me sangal e ji netyang. 

10Ma sé pang na hwo. Hwô tik, me kyè wɔ e kwɔ̂n bevuvwel kɛ me wey ɛ 

e sak wɛt. 

11Hwà dura a me gwong vɔk e neken. Hwà sila me na yey pyɛng, yaga hwà sé 

tanga me, e vwɔ yege mō, yey hom yê pɛngɛ gbak-gbak. 

Lɛlɛ 17 
Wôn mwat de vit a hɛ nà nɛn 

Wôn Davit. 

1À Dagwi Darwey, wok won hom yaga yɛrɛ shɔt e tē, wet betong na sesin hom! 

Tɛ̀ betong, na hwo wok won hom, ma sé ra hɛ na yey rining. 

2E hwo zɔng de hwô tɔk ye, vit a me na nɛn, yaga e hwo zɔng de hwà tɔk pyɛ 

de ya sé tsak o. 

3-4Hwà tɔk yey hom. Ka turuk gbak hwà ga ngyɛgɛt me, ko hwà sɛ̀ me vit a nɛn. 

Ma ga tùt nu e ra pyɛ́ de bemat behak be ra wɛt. Ma ga ye ngyɛ́k, na me gyeng 
badu mō. Ma raa begwông bemat de ba kat yol wɛt, 

5ko ma raa begwong mō kayɛ jeng, ma ye bugurɛk wɛt. 

6Me ra won na hwo à Dagwi, yaga hwô hanat a me. Wet betong na ha hom, 

wok me! 

7Hwó tɛ̀ yey na me. Dura hɛ e gwong de gwô tɛ̀ bemat be langat hɛn. Vwɔ̂ gap 

mō gwo dul vemo de be jama kwɔ̂n dal na hwo yi na vê repugu mɛn. 

8Gyeng me, sede hwó gyeng bayis mō. Dul me, sede congot ye gunung nèy 

yɛ, 



911 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

9yaga bemat beves be hwosom me, vê repugu ba ga gwɔrɔ me, na be mɔrɔ 

me. 

10Vit a hɛn na nemwishish, bé rwak nenu zɔng. 

11Ba ga kaba bol hom! Kagwa de ma doyo ɛ, a vemo, be wɛrɛm, na be gang 

me. 

12Ba sé sede gukum de wa vɔk cwey ngyāma, sede gwɔ̀m ngyāma de wa sé 

e waba. 

13À Dagwi Darwey, sogo! Hwo e ra bemât repugu hom, na hwo di wɛng e ra 

yɛn! Sey me na wal mō yi e vê neves. 

14Sey me na vwɔ̂ gap mō yi na vemo de pyɔlɔ mɛn ya sé e jey yemo zɔng. 

Tabak hɛn na reyɔm de hwà ga tik yaga yɛn. Tik reyɔm o re vey a yɛn, na nèy 
mɛn ne bin sɛ̀, na nèy nèy mɛn ne sɛ̀ bwang o arɔng! 

15Ko me à me, vit a me na nɛn, yaga ano, mê di bayis mō à Dagwi Darwey. 

Jeng de me sene, yey hom ye pɛngɛ, yaga hwà sé tanga me. 

Lɛlɛ 18 
Davit a feng a Dagwi na lwɛlɛ yaga wɛng de a di 

(2Sam 22:1-51) 

Lwɛlɛ̂ Davit, sam Dagwi Darwey. A ra gwɛ na a feng a Dagwi Darwey de a sey ɛ yi 
e vwɔ̂ vê repugu mɛ mwa, a kat mɛ yi e vwɔ̂ Saul. Gwá sè e vwɔ̂ mwât kyé na lɛlɛ 

1À Dagwi Darwey, ma tɛ̀ yey na hwo! Hwó nɔng me gap. 

2Hwà sé a me sede fwarâ dal, sede kwɔ̂n dál. Hwà sé Dagwi hom, mwât sey 

me, hwó tɛ̀ me sangal tyang, hwà sé a me sede ruga, sede ngɛngɛ de me dul 
mɛ to hom sede ngyi, hwà sé mwât vɔk neken hom gak. 

3Jeng de me yila hwo yaga sɛlɛ, hwó sey me yi e vwɔ̂ vê repugu hom. Me somo 

hwo à Dagwi Darwey! 

4Ngyâng reku ya ga vo me gak, gawey ha re me sede rwîk nshi. 

5Negwi bevuvwel na vɛsɛ a me, reku ra simo re kyè na me. 

6E ji reyɔm hom, ma yila Dagwi Darwey, ma tosho a Dagwi hom yaga sɛlɛ. A 

wok me e duk re a yɛ fongol, fwɔ̂ sesin hom gwa gaba e betong mɛ. 

7Ko vwel ha hwo digis ding-ding, batîs beraku ba hwo rɛ̌, ba digis yaga shôm 

Dagwi ya sogo. 

8Kyeng ha tugus yi e bavɔng wol mɛ, nebelem kya na tē bwerep yi e nu mɛ, cilâ 

kya ya tē cat. 

9A wunta lagwi, a gyirik e jey na bale de ba siri e nɛ̂n bol mɛ. 

10A laga pyɛ cen lagwi, ko a sogo e gwi, a sé turus, e tele, gul gwa gangas hɛ. 

11A bang rato mɛ na lwil, rwak de wa siri wa rɔnɔ hɛ. 

12Yi na nedyɛt de na sé e nuyel mɛ, fwala tanga cíla kya ba tabas yi e ji bale 

mō. 

13A lumta yi e lagwi, Ba wok fwɔ mɛ, yɛ Dagwi De A Dal Na Reto Mwa, gwa 

nusu yi e fwala na cíla kya mo. 

14A tabas ket mɛ, ko a shara vê repugu mɛ, a ró ɛn na nedɛbɛt gbara, ba tele 

kpɛɛ. 

15Jeng de Dagwi Darwey a shìra bemât repugu mɛ, jeng de shom mɛ ya ye 

puu, retîs gworep ra nusu wɛshɛrɛk, retîs vwel ra ta e jey. 

16Yi e hwomo e lagwi, a nára vwɔ mɛ, a kaba me, a pat me e ji tɛmɛ-nshi. 

17A sey me e vwɔ̂ bemât repugu hom vê gap, yi e vwɔ̂ vemo de ba kyɛ́ ɛn me, 

de ba dal me na gap. 

18Jeng de ma sé sɔ reyɔm, ba hwo e ra me, ko Dagwi Darwey wɛ de a dul me. 

19A pat me, a hala me washak, a sey me, yaga yey mɛ ya pɛngɛ na me. 

20Dagwi Darwey e tala me pyɔlɔ, yaga me ra pyɛ́ de ya sé a yɛ cik, e tala me 

na nerat, yaga a sɛ̀ me vit a nɛn. 

21Me gyeng badu mɛ, Me doyo a yɛ bama, na me ra pyɛ́ vyes wɛt. 

22Me gyeng mwa pyɛ́ de a nɔng nu e ra yɛ, me kyɛ́ me nà gyeng badu mɛ wɛt. 

23Me ra tyɛng pyɛ́ de yɛ e simo, me gyeng tó hom yi e râ pyɛ́ vyes. 

24Ko Dagwi Darwey a tala me na nerat, yaga me ra pyɛ́ de ya sé a yɛ cik, a tala 

me pyɔlɔ, yaga a sɛ̀ me vit a nɛn. 

25À Dagwi Darwey, hwà sé pang na vemo de ba sé pang na hwo. Hwà sé wo 

nerat na vemo de ba sila gyat. 

26Hwà sé wo tsak o na vemo de ba sé vê tsak o, ko hwà sé kang-gang na vemo 

de ba sé kang-gang arɔng. 

27Hwó sey vemo de ba jut ɛn e nû pyɛ cak wɛt, ko hwó ra jɔgɔ na vemo de be 

dak kaa wɛt. 

28À Dagwi Darwey, hwó tɛ̀sɛ a me ɛ negbey, hwo wɛ de hwó ró a me lwil. 

29À Dagwi hom, hwó nɔngɔs me gap, na me hwo e ra vê repugu hom, na me 

tɔk re bapomo mɛn na como. 

30Ko Dagwi o, tomong mɛ ba sé gyat, reha mɛ ra sé tsak o, vit a tô yey. Yɛ a sé 

sede ruga na mwa vemo de be jama a dul ɛn. 

31Dagwi Darwey nju mɛ zɔng, yɛ wɛ à Dagwi, e yɛ wɛ zɔng de a sé a wot fwarâ 

dal. 

32E nɔngɔs me gap, e yongos gwong de mê kyè ɛ tyang. 

33A nɔng me bol, na me tɔk tele sede vow, e tɛ̀ bol hom, be se kas-kas e ra 

beraku. 

34E masa a me begwông tô como, na me tɔk ye net a gbang dyam pama. 

35À Dagwi Darwey, hwó dul me, hwó sey me, hwó vɔk me na vwɔ yege mō. 

Sɛ́lɛ mō vɔk na me ha tɛ̀, ma tɛ́ me gbɔng mwat. 

36Hwó yong begwong hom tɛɛrɛ, mê tíi bol wɛt. 

37Ma ro bemât repugu hom, ma vos ɛn, ma toyo rè bama wɛt, sɛ̌ ma wey na 

yɛn hywiri. 

38Ma tow ɛn, ma pere tɛ̀ ɛn buruk e vwel, ba to tɔk sogo wɛt, ba dyɛng daalal 

e nɛ̂n bol hom. 

39Hwá nɔng me gâp tô como, hwá tik, me di wɛng e ra vemo de be hwo me. 

40Hwá tɛ̀, bemât repugu hom be tele yi e nuyel hom, ma wey na vemo de ba 

kyɛ́ ɛn me. 

41Ba tosho yaga sɛlɛ, ko vit a mwat de a sey ɛn. Ba yila hwo, à Dagwi Darwey, 

ko hwà hanat a yɛn wɛt. 

42Ma bunut hɛn, ba tɛ́ ɛn sede fongol de gul gwo pɛsɛl, ma yishing hɛn sede 

rwik e hyok. 

43Hwà ga sey me yi e vwɔ̂ bemat de be hwosom me. Hwà ga tɛ̀, me re negwɔm 

e ra yére bemât jey, bemat de ma ka tɔk ɛn mwa wɛt ba tɛ́ ɛn besam hom. 

44Yɛn e vow, be tē a me guduruk, be dyɛng bato mɛn, ko be raa neha hom. 

45Ba ga tɛ́ ɛn gbɛrɛk, be nunus yi e nekwɔn dal mɛn na vôw rebek. 

46À Dagwi Darwey, hwà sé kwen! Mê somo hwo, hwà sé a me sede fwarâ dal! 

Mê nɔng o nerey, hwo mwât sey me. 

47Hwo wɛ de hwà tala vê repugu hom pyɛ́ de ba ra a me, hwà tɛ̀ yére bemât jey 

e nɛn hom. 

48À Dagwi Darwey, hwó sey me yi e vwɔ̂ vê repugu hom. Hwó nɔng me reto 

e ra bemat de be kyɛ́ ɛn me, hwó sey me yi e vwɔ̂ bemât sogô nehywɛ. 

49Yaga ano, à Dagwi Darwey, mê somo hwo, mê ra a hwo pee e ji yére bemât 

jey. 

50Hwà tɛ̀, gbɔng gwɔ̀m de hwà kasa a di gbɔng wɛng pyak, hwà tɛ̀ yey na Davit 

tanga yére mɛ gbak-gbak. 

Lɛlɛ 19 
Badu Dagwi na pyɛ́ de a yong be dura gbɔng nerey mɛ 

Lwɛlɛ̂ Davit. Gwá sè e vwɔ̂ mwât kyé na lɛlɛ. 

1Lagwi wó dura gbɔng nerêy Dagwi kyɛrɛng, gwi, pwɛl na netangacɛn ba sé 

fwôm vwɔ mɛ. 

2Hemo a gasi e ra hemo he ha e ra gbɔng nerey o, hemo a turuk e ra hemo he 

shara nɛ arɔng. 

3Vit a tîn ha de be ha, vit a fwɔ de be wok; 

4Mwa ano, yɛgɛt mɛn ye shara hɛ vɔk e mwa jey, be wok yɛ e neyɛnɛ̂ jey mwa. 

E hwomo e ji lagwi Dagwi a yong kwɔn yaga gwi. 

5Gwo nusu sede rwâs gwel e bɔrɔs vey pom, gwo nusu sede mwât râ jɔgɔ de 

a vɔk cwey tele. 

6Gwo pɛrɛ yi e bak lagwi wok, ko gwo gwɔsɔ wɔ̀ ta e yɛnɛ̂ wok. Vit a pyɛ de ye 

tik nà wok nevɛ̌t gwɛ. 

7Basâ Dagwi Darwey ha sila gyat, he turu bemat e ji sangal mɛn. Hâ Dagwi 

Darwey ha sé pyɛ tɛ̂ gap, he nɔngɔs netsitsɛng na vemo de ba bidɛ tɔk. 

8Badu Dagwi Darwey ba sila gyat, vemo de be gyenges vɛ be vɔk yey pyɛng. 

Badu Dagwi Darwey ba sé wɛshɛrɛk, be wuma a bemat bayis. 

9Sâp Dagwi Darwey ha sé pyɛ ryat sizɔng, ha vɔk nerat kayɛ jeng. Badu de 

Dagwi Darwey e nɔng ba sé tsak o, ba sé cik mwa vɛ. 

10Ba dal celes dyam shinang, ba dal shok na neta. 

11À Dagwi Darwey, e badu mō de be hwɔtɔ a me betong, yi na gyengês vɛ, me 

sɛsɛm gbɔng pyɔlɔ. 

12Wà de a tɔk neburu mɛ ɛ? Tɛ̀ me haalal yi e neburu gawey. 

13Gyeng me yi e banɛ̂n garen, tik be vɔk reto e ra me wɛt. Ano mê se vit a nɛn, 

bê sɛ̀ me na nɛ̂n kyɛ́ me hwo wɛt. 

14Tik na ha hom na bare hom he pɛngɛ a hwo yey. À Dagwi Darwey, hwà sé a 

me kwɔ̂n dal, hwó viri me! 

Lɛlɛ 20 
Be mok a gbɔng gwɔ̀m wɛng 

Lwɛlɛ̂ Davit. Gwá sè e vwɔ̂ mwât kyé na lɛlɛ 

1À gbɔng gwɔ̀m mot, tik Dagwi Darwey a hanat a hwo, sede hwà tosho na yɛ 

e jeng de yɔ́m ha sɛ̀ o! Tik Dagwi wo Yakɔp a dul o! 

2Tik a tomo a hwo sɛlɛ yi e kwɔ̂n sangal mɛ, a nɔng o sɛlɛ yi e Raku Siyɔn! 

3Tik a bare na mwa nenɔrɔ mō, na a pɛngɛ yey na mwa pyɛ de hwó nása a yɛ! 

4Tik a nɔng o pyɛ de yey mō ye simo, a tɛ̀ hwo di wɛng e kayɛ pyɛ de hwó yong! 

5Ano kwong, wot ê ra pee yaga wɛng de hwà di, ko wot ê nára tuta, na wot a 

nɔ̂ng Dagwi mot mɛ nerey. Tik Dagwi Darwey a wok won mō mwa! 

6À Dagwi Darwey, a remo, ma tɔk, hwô nɔ̂ng gbɔng gwɔ̀m, womo de hwà ga 

kasa wɛng. Hwô hanat a yɛ yi e lɔ mō e lagwi, ko hwô sey ɛ na vwɔ̂ gap mō. 

7Bemat behak be tɛ̀ gap e ra bekyɛkyɛ̂ como mɛn, behak e ra bedwâ como mɛn, 

ko wot, wot ê tɛ̀ gap e ra Dagwi Darwey, Dagwi mot! 

8Bemat vane mo bê tɛ́ ɛn gbɛrɛk, ko bê gaba, ko wot, wot ê gwɛ̌ gap, wot tumal 

gak. 

9À Dagwi Darwey, tɛ̀ gbɔng gwɔ̀m mot a di wɛng! Hanat a wot, jeng de wot a 

jama sɛlɛ na hwo. 

Lɛlɛ 21 
Won na feng yaga gbɔng gwɔ̀m 

Lwɛlɛ̂ Davit. Gwá sè e vwɔ̂ mwât kyé na lɛlɛ. 

1À Dagwi Darwey, yêy gbɔng gwɔ̀m ya pɛngɛ, yaga hwà nɔng ɛ gap, a rɛ̌ na 

nzem yɔkyɔk, yaga hwà nɔng ɛ wɛng. 

2Hwà ga nɔng ɛ pyɛ de yey mɛ ye simo, hwà ro mɛ na yɛ na pyɛ de a won wɛt. 

3Hwà vey a yɛ na nerat pyak, hwà tɛ̀ a yɛ kpin wo celes dyam shinang. 

4A mok pɔlɔ, hwà nɔng ɛ, hwà nɔng ɛ neken nelis. 

5A vɔk gbɔng nerey yi na wɛng de hwà nɔng ɛ, hwà tɛ̀ ɛ gbɔng darwey, hwà tɔrɔ 

hɛ. 

6Hwà tɛ̀ a yɛ nerat de nê nàra neshey gbak-gbak; yey mɛ ya pɛngɛ, yaga hwà 

sé tanga yɛ. 

7À Dagwi Darwey, gbɔng gwɔ̀m a tɛ̀ gap e ra hwo. Hwo de Hwà Dal Na Reto 

Mwa, hwà tɛ̀ yey na yɛ, yaga ano, vit a pyɛ de yê dikta hɛ. 

8À Dagwi Darwey, hwô vos mwa bemât repugu mō, hwô kaba kawɛ mwat de 

e bɛɛ hwo ves na vwɔ̂ gap mō. 

9E tuk de hwô dura to mō, hwà rɔda wey na yɛn na kya, Shom mō yê re sede 

nebelem kya, hê rangas hɛn hwɛ́lɛng. 

10Hwô tɛ̀ nèy mɛn ne vuru hɛn yi e jey, hwô pat yére mɛn yi e bemasi. 

11Mwa ano de yɛn a yong begwông nengyas e ra hwo, ba rɔda tɔk di wɛng wɛt. 

12Hwô ye naw a gbang mō, na hwo ta ɛn mɛ, hwô tɛ̀ ɛn, be doyo na bama, be 

tele. 

13À Dagwi Darwey, dura a yɛn gap mō! Ko wot ê ra a hwo pee, yaga tomong 

mō ve reto. 

Lɛlɛ 22 
Tósho yaga rezot tanga feng yaga sɛlɛ̂ Dagwi 

Lwɛlɛ̂ Davit de be ra gwɛ na fwɔ̂ lwɛlɛ̂ “Lyop hywìi gasi.” Gwá sè e vwɔ̂ mwât kyé na lɛlɛ. 

1À Dagwi hom, à Dagwi hom, yaga sɛ́ de hwà ga ye waa a me ɛ? Ma ga pɛsɛl 

sin yaga sɛlɛ, ko vey a remo, ma ga ka di pyɛ cak wɛt! 

2À Dagwi hom, nagwi na naturuk me yila hwo, ko hwo hanat a me wɛt, me tɔk 

pɔnglɔ arɔng wɛt. 

3Ko hwo, hwà sé Dagwi wo jɛrɛ, hwà sé sangal e gwofwa negwɔm mō, hwà sé 

womo de BeIsrayɛl be somo. 

4Bedabeda mot ba sɛt bayis mɛn e ra hwo, ba tɛ̀ gap e ra hwo, ko hwà sey ɛn. 

5Yɛn a tosho a hwo, ko hwà pat ɛn yi e reyɔm. Ba tɛ̀ gap e ra hwo, ko hwà tɛ̀ a 

yɛn rekyen wɛt. 

6Ko me, ma sé pyongol zɔng, ma ka sé mwasi wɛt, bemat be jut me e nû pyɛ 

cak wɛt, kawɛ mwat e byɛs me. 

7Mwa mwat de a di me e shɛgɛsh me, e túsa nu, e digis rato mɛ, 

8ko e tē, “Tɛ̀ gap mō e ra Dagwi Darwey! Tik a pat o, a sey o! Hwà sé wo yey 

mɛ wɛt arɛt?” 

9À Dagwi Darwey, e hwo de hwà tɛ̀, neng hom a tɔ me tyang, hwà gyeng me 

tyang, jeng de ma sè rɔngɔl ngas. 

10Ba tik me e vwɔ mō yi e tûk tɔ hom, ko hwà sé Dagwi hom yi e jeng o. 

11Hwo sè yikyik na me wɛt, yaga yɔ́m ha sé, ko vit a mwât sɛlɛ! 

12Bemât repugu pyak be gwɔrɔ me sede bemus, be rɔnɔ me sede bemùs vê 

gap yi e Bashan. 

13Be wuma nenu mɛn hwɔng e ra me, sede begukum de be lulum, be tē lootot 

e ra mwat. 

14Gap hom ha ga tala hɛ, sede nshi na ye jɔng e vwel. Mwa bahwɔ̂t nedem hom 

ba luyu hɛn, ma ga pat ɛ yey sede bèhamal shok de be ye ywey. 

15Hwɔk hom ha ga hworok, relem hom ra ga ye pang e nu, hwà ga tik me 

e fongol sede revin. 

16Bemât nengyas ba gwɔrɔ me sede kwarâ bevu, be sogo e ra me, ba sé 

ngagat vɔ na bol hom. 

17Me tɔk bara mwa bekup bek hom, ko bemât repugu hom be feng ɛ wɛng ano. 

18Ba sé gas berugu hom e tē mɛn, be ra cáca e ra vɛ. 

19Ko hwo, à Dagwi Darwey, hwo kwon se yikyik na me wɛt! Hwo wɛ a gap hom, 

vey sɛlɛ me dey-dey! 

20Sey me yi e bewâl bemât repugu hom, sey neken hom yi e bevu vane! 

21Hywit me yi e nû begukum! Sey me yi e bemus de be ra yol pep! 

22Hwà hanat a me, ko mê ha a bemat pyɛ de hwà ga ra, mê somo hwo e kwɔ̂n 

tulâ bemat mō, mê tē, 

23“À yin de yin e sap Dagwi Darwey, somo hin hɛ! Nɔng in hɛ nerey, à yin yére 

Yakɔp! Sap in hɛ, à yin BeIsrayɛl mwa! 

24Dagwi Darwey e byɛs kɛ e kyɛ́ ɛ bepɛng de ba sé sɔ reyɔm wɛt. Jeng de ma 

tosho, a wet betong, ko a lɛrɛ a me bayis mɛ wɛt.” 

25À Dagwi Darwey, hwà nɔng me retin na me somo hwo e nuyêl gbɔng tulâ 

bemat mō. E nuyêl vemo de be re a hwo fongol, mê nára a hwo nenɔrɔ de ma 
ga kana sira, mê nɔng nɛ. 

26Bepɛng bê re pyɛ́ de yê vey a yɛn. Vemo de be vɛ̀sɛ na hwo bê somo hwo. 

Tik na nepɔlɔ mɛn ne gwɛ̌ hɛn! 

27À Dagwi Darwey, mwa bemât jey bê bare na hwo. Mwa yére bemât jey yê 

toyo na hwo, yê gaba e cât bol mō. 

28Yaga hwà sé gbɔng gwɔ̀m, hwó re negwɔm e ra yére bemât jey mwa. 

29Bemat beting de be re be sɔ shɛrɛk bê gaba e cât bol mō; bemat de ba sé 

e nû reku arɔng bê vey, bê ye guduruk e nuyel mō. 

30Bemât nezamâng vey bê re a hwo fongol, bê raa be há a nèy mɛn e ra hwo, 

Darwey mot. 

31Bê ha tomong rat mō na vēmo de ba rɔngɔl nà tɔs ɛn; bê ha a yɛn, “Dagwi 

Darwey a ga sey ot!” 

Lɛlɛ 23 
Dagwi Darwey a sé lwek mot 

Lwɛlɛ̂ Davit 

1À Dagwi Darwey, ma sé tyimit mō, ko hwà sé lwek hom. Me bidɛ pyɛ cak wɛt. 

2Hwó tɛsɛ me e kwɔ̂n sehwêy gwim-gwim; hwó to kyè na me vɔk e kwɔ̂n nshî 

bekadung de na sé gwiiri. 

3Hwó turu gap hom. Hwó kyè na me e begwong de ba sé cik yaga nerey mō. 

4Ka ma ka sé kyè e sarâng beraku e lwil mwangalang, mê wok bengyip wɛt, 

yaga hwà sé tanga me. Kpurung na gwele mō be tɛ̀, me hala yey hom bɛs. 

5Hwó yong a me pyɛ̂ nzem e bayîs vê repugu hom, hwó sey me sede gbɔng 

kwɛnɛt, hwó sila keshi sɔ hom gbɛ̄k. 

6Ey, hwô dura a me nerat mō, hwô tɛ̀ yey na me mwa neyɛnɛ̂ neken hom, ko 

mê sangal e ji lɔ mō nesheneshey. 

Lɛlɛ 24 
Wa ê tɔk yel e duk rê fongol Dagwi Darwey ɛ? 

Lwɛlɛ̂ Davit 



918 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

1Vwel na kayɛ pyɛ de ya sé e ji hɛ ba sé vê Dagwi Darwey. Jey na mwa vemo 

de ba sé sangal e yɛ ba sé bemɛ. 

2Yɛ wɛ de a yong jey o, a tɛ̀ yɛ e ra rak begbɔng berep, a lasha yɛ e ra rak nshi. 

3Wa de bê simo a yɛ, na a tút e raku de Dagwi Darwey a ga kasa ɛ? Wa de ê 

kyɛm a re a yɛ fongol e ji lɔ mɛ ɛ? 

4E womo de yey mɛ ya sé haalal, de vit a hɛ nà nɛn, e womo de e re a pyɛ̂ 

sekwit fongol kɛ e sira na bɔs wɛt. 

5Dagwi Darwey ê sey ɛ, ê tɛ̀ a yɛ nerat, ê nɔng ɛ pyɔlɔ ryat. 

6E yerê bemat a vemo de be vɛ̀sɛ na Dagwi wo Yakɔp, e yɛn de be re a yɛ 

fongol. 

7Wunta hin ri kwɔ̂n rê fongol kuk o hwɔng, yaga na gbɔng gwɔ̀m wo nerey mwa 

a yel ɛ! 

8E wa wɛ à gbɔng gwɔ̀m wo nerey mwa wane mo ɛ? Yɛ wɛ à Dagwi Darwey de 

a vɔk gap na reto. Dagwi Darwey, de e di wɛng e como. 

9Wunta hin ri kwɔ̂n rê fongol kuk o hwɔng, yaga na gbɔng gwɔ̀m wo nerey mwa 

a yel ɛ! 

10E wa wɛ à gbɔng gwɔ̀m wo nerey mwa wane mo ɛ? Yɛ wɛ à Dagwi Darwey 

Da Jey Mwa. Yɛ wɛ à gbɔng gwɔ̀m wo nerey mwa mo. 

Lɛlɛ 25 
Won yaga na Dagwi a gyeng na a sey bemat mɛ 

Yi e vwɔ̂ Davit. 

1À Dagwi Darwey, ma sé nɔng o yey hom mwa. 

2Ma tɛ̀ gap e ra hwo, à Dagwi hom, Hwo tɛ̀ a me rekyen wɛt! Hwo tik vê repugu 

hom be dak kaà wɛng e ra me wɛt. 

3Vit a hwak e ji vemo de be sɛt bayis mɛn e ra hwo de ê wok rekyen, ko e vemo 

de be kyɛ́ ɛn hwo bê sɔ rekyen, bê nusu na vɔ sǎn. 

4À Dagwi Darwey, dura a me begwong mō, basa a me, na me raa vɛ. 

5Kyè na me e gwong mō gwô tsak o, basa a me, na me kyè e gwɛ, yaga hwà 

sé Dagwi de e sey me. E hwo wɛ de me sɛt bayis hom e ra hwo kayɛ jeng. 

6À Dagwi Darwey, bare na gwong de hwó wok nemwishish bemat, tanga gwong 

de hwà tɛ̀ yey na yɛn, ko e yunung zɔng wɛt de hwó ra ano. 

7Yē bam a banɛn na negbarak de ma ra e jeng newen hom, ko bare na tɛ̂ yey 

mō vey na me, yaga hwà sé wo nerat. 

8Ey, Dagwi Darwey a sé wo nerat, a sé cik. Yaga ano, e basa a vê banɛn gwong 

de gwa jam na be raa. 

9E kyè na vemo de be jut ɛn e nû pyɛ cak wɛt, na be ra pyɛ de ya sé tyɛng; 

e basa a yɛn, na be raa negwɔn mɛ. 

10E mwa pyɛ́ de e ra, e dura a mwa vemo de be gyenges wuna-na-sira tanga 

badu mɛ nerat, e ye waa a hɛn ko tyɔng wɛt. 

11À Dagwi Darwey, hala a me banɛn hom, mwa ano de ba sé pyak, na hwo dul 

mɛ reza mō. 

12Hwô dura a kawɛ mwat de e sap o gwong de ê kyè ɛ. 

13Ê sangal sangâl netyang, ko nèy mɛ nê re nedanelɔ vwel o. 

14Dagwi Darwey e lɛrɛ a vemo de be sap ɛ ha wɛt. E tɛ̀, yɛn a tɔk retîn wuna-

na-sira mɛ. 

15Bayis hom ba sé e ra Dagwi Darwey kayɛ jeng, yaga ê pat me yi e segun vê 

repugu. 

16À Dagwi Darwey, di me, tosho reyɔm hom! Ma sé nju hom zɔng, vit a sɛlɛ. 

17Bɔrɔ̂k yey hom he gwɛsɛ hɛ, sey me yi e mwa yɔ́m de me sɔ! 

18Di yɔ́m na zot de me sɔ! Hala a me banɛn hom mwa. 

19Di bemât repugu hom de ba sé hyɔt! Be bɛɛ me ves vit a yɛnɛ. 

20Me jama kwɔ̂n dal na hwo. Dul me, sey me! Hwo tik, me sɔ rekyen wɛt. 

21Ma sɛt bayis e ra hwo, na hwo tɛ̀, me sila gyat, me se cik kayɛ jeng. 

22À Dagwi, pat BeIsrayɛl yi e mwa reyɔm de be sɔ! 

Lɛlɛ 26 
Won mwat de ba kwònɛ hɛ 

Yi e vwɔ̂ Davit 

1À Dagwi Darwey, dura, vit a me na nɛn! Ma sila gyat e negwɔn sangal hom, 

ko ma tɛ̀ gap hom e ra hwo, vit a tô yey. 

2À Dagwi Darwey, ngyɛgɛt me, mara me, mara negwɔn hom mwa ngyɛtɛtɛt, na 

hwo di yerê mwat de ma sé. 

3Hwà tɛ̀ yey na me, ko me ye bam a hɛ ko tyɔng wɛt, me sé sangal kwen yaga 

tsak o mō. 

4Me wuna to na bemât nefanang wɛt, vit a pyɛ de ya wuna me na bemât nenu-

neba. 

5Me kyɛ́ me wunâ nesa na bemât nengyas, ko mê wɔ bagat na bemât 

neves wɛt. 

6À Dagwi Darwey, ma ga kus vɔ hom, na me dura, vit a me na nɛn. 

7Me gwɔsɔ gàgbang nɔrɔ mo, na me ra a hwo lwɛlɛ̂ feng, na me ha hâ mwa 

tomong mō ve langat. 

8Me wok netâ duk rê fongol mō, à Dagwi Darwey, kwɔn de hwà sé sangal na 

gbɔng nerey mō. 

9Hwo wey na me tanga bemât banɛn wɛt. Hwo bak ɛ neken hom na ne bemât 

mɔbɔ̂s bemat wɛt, 

10vemo de be yongos begwong beves, ko be nɔngɔs pyɛ̂ bâng nu. 

11Ko me, ma sila gyat e negwɔn sangal hom. Tosho reyɔm hom, sey me! 

12A remo, ma sé tumal tɛk. Jeng de bemat mō bê tula hɛn, mê somo hwo à 

Dagwi Darwey. 

Lɛlɛ 27 
Dagwi e dul bemɛ. 

Yi e vwɔ̂ Davit. 

1À Dagwi Darwey, hwà sé negbey hom na mwât sey hom, ma rɔda wok bengyip 

mwat hwak wɛt. Hwà sé a me kwɔ̂n dal, ko mê sangal tashak. 

2Jeng de bemât nengyas be hwo e ra me, be simo be wey na me, ko e yɛn 

bemât repugu hom o de bê ye bugurɛk, bê gaba. 

3Ka mwa bemât como ba ka rɔnɔ me, nemi nê gaba a me e yey wɛt. Ka vê 

repugu hom ba ka hwo e ra me, ko mê rɔgɔs yey zɔng. 

4À Dagwi Darwey, pyɛ jining zɔng de me ra won na hwo, cwey hom a yet: Me 

sangal e ji lɔ mō mwa neyɛnɛ̂ neken hom, na me bɛrɛng nerat mō e hwomo, na 
me tɔk gwong de hwó simo me raa. 

5E jeng reyɔm hwà rɔda lɛrɛ me e buk mō, hwô dul me tyang, hwô tik me e ra 

tɛ̂t raku. 

6Hwô tɛ̀, me di wɛng e ra vê repugu hom de ba gwɔrɔ me. Mê nára nenɔrɔ na 

yey pyɛng hyùu e buk mō; mê ra lwɛlɛ na yom, mê somo hwo. 

7À Dagwi Darwey, wok me jeng de me yila hwō! Tosho reyɔm hom, hanat a me! 

8Ma bare na badu mō de hwà ye, “Vey in na me.” Yaga ano, ma vey na hwo à 

Dagwi Darwey. 

9Hwo kyɛ́ o nà wok me wɛt! Ma sé sam mō, ko hwó sɛlɛ me! Hwo tɛ̀ shom na 

hwo nɔng me ma wɛt! À Dagwi, mwât sey me, hwo ye waa, kɛ hwo ye zak a 
me wɛt! 

10Ka da hom na de hom ba ka ye waa a me, ko hwo, à Dagwi Darwey, hwô sey 

me. 

11Dura a me begwong mō, kyè na me e gwong de gwa sé tɛk yaga vê repugu 

hom. 

12Hwo tik, na me gaba e vwɔ̂ bemât repugu hom wɛt. Be yɛt nebɔs e ra me, be 

simo be wok a me bek. 

13Ko ma tɔk, mê di nerât Dagwi Darwey e dem sangâl vê neken. 

14Sɛt bayis mō e ra Dagwi Darwey! Rɔgɔs yey, ko hwo vɔk yey ting! Sɛt bayis 

mō e ra Dagwi Darwey! 

Lɛlɛ 28 
Won yaga sɛlɛ 

Yi e vwɔ̂ Davit. 

1À Dagwi Darwey, ma sé yila hwo, hwo bang betong mō wɛt. Hwà sé a me sede 

fwarâ dal. Ka sede hwà hanat a me wɛt, mê to me se mwasi wɛt. 

2Wet betong na dâk gabɔk hom, jeng de me tosho yaga sɛlɛ, jeng de me nára 

vɔ vɔk e kwɔn de ha dal mwa na nejɛrɛ, kwɔn de hwà sé ɛ. 

3Hwo bak ɛ me tanga bemat beves na vemo de be ragas nengyas wɛt. Nenu 

mɛn na sé mɛɛsɛs, ko yey mɛn ya sila na neves. 

4Tala hɛn tyɛng pyɛ́ de be ragas! Tabak hɛn yaga neves de be paa, tik pyɛ de 

yɛn e jama ye sɛ̀ ɛn. 

5Ba ka di gbɔng pyɛ́ de hwà ga ra wɛt, tik na hwo wey na yɛn hywiri. 

6Mê somo hwo à Dagwi Darwey, hwà ga wet betong na dâk gabɔk hom. 

7Hwó nɔng me gap, hwà sé a me sede ruga. Ma tɛ̀ gap e ra hwo, ko hwà ga 

sɛlɛ me. Mê rɛ̌ na nzem yɔ̀kyɔk, mê ra a hwo lwɛlɛ̂ feng. 

8À Dagwi Darwey, hwo nɔ̂ng bemat mō gap, hwo sey, ko hwo dul nekên gbɔng 

gwɔ̀m de hwà ga kasa. 

9Sey ot, bemat mō, tɛ̀ nerat mō e ra wot de wot a sé bemo. Gyéng ot, vɔk ot 

e vwɔ mō neshey gbak-gbak. 

Lɛlɛ 29 
Fwɔ̂ Dagwi Darwey e ji gbara 

Lwɛlɛ̂ Davit. 

1À yin bemat-lagwi, nɔng in Dagwi Darwey nerey, somo hin gbɔng nerey na reto 

mɛ. 

2Nɔng in rezâ Dagwi Darwey nerey, yɛ a sé wo jɛrɛ. Ré in a yɛ fongol, jeng de 

ê dura nedyɛt gbɔng nerat mɛ! 

3Be wok fwɔ̂ Dagwi Darwey e ra gworep. Dagwi wo gbɔng nerey a sé lulum, 

Dagwi Darwey a sé lulum e ra berep. 

4Fwɔ̂ Dagwi Darwey gwa vɔk reto, gwa sila na nerey mɛ. 

5Gwó kwɔrɔs batîn cɔ́gɔt sida, Dagwi Darwey e rùnus batîn cɔ́gɔt sida vê 

berakû Lɛbanɔn. 

6E tɛ̀ berakû Lɛbanɔn be gyilsit sede nèy rɔndɔng. Rakû Hɛrmɔn wo gyilsit sede 

hwêy cungun. 

7Fwɔ̂ Dagwi Darwey gwo tɛ̀sɛ negbey ne tē dɛbɛt, 

8gwo tɛ̀sɛ hey he digis. Dagwi Darwey e tɛ̀sɛ hey Kadɛsh he digis. 

9Fwɔ̂ Dagwi Darwey gwo tɛ̀ lyóp ye tɔs fút, gwa tē jwɛ̀k a berang cɔ́gɔt. Ko mwa 

bemat de ba sé e duk rê fongol be gbɔ: “Bē nɔ̂ng Dagwi Darwey nerey!” 

10E jeng tɛmɛ-nshi, Dagwi Darwey à kana se sangal e gwofwa negwɔm mɛ, ko 

a sé gbɔng gwɔ̀m nesheneshey. 

11Tik na Dagwi Darwey a nɔ̂ng bemat mɛ gap, a tɛ̀ a yɛn nerat, a tɛ̀ ɛn be sangal 

tyang. 

Lɛlɛ 30 
Feng yaga sey yi e nû reku 

Lwɛlɛ̂ Davit yaga nzem tîk Gbɔng Duk Re Fongol jaram 

1À Dagwi Darwey, me remo hwo, yaga hwà ga pat me yi e rezot, hwà tik bemât 

repugu hom, be feng ɛ wɛng wɛt. 

2Ma tosho a hwo, à Dagwi Darwey, Dagwi hom, ko hwà tɛ̀ me tyang. 

3Hwà nusu na me yi e kwɔ̂n bevuvwel. Ma kana se e nû reku, ko hwà to nɔng 

me neken. 

4À yin bemat de yin a sé pang na Dagwi Darwey, rá in a yɛ lwɛlɛ na yōm. Feng 

in a yɛ, ko bare hin, a sé wo jɛrɛ. 

5Shom mɛ ya sé kejeng tyɔng, ko nerat mɛ na sé vɔk e yɛnɛ̂ nekên mwasi. 

Gyeng, wot ê tosho nabwalak, ko nagasi wot ê shɛgɛsh. 

6Jeng de vit a pyɛ de ye bɔrɔk me, ma bare, “Bê dikta me ko tyɔng wɛt!” 

7Hwà dura nerat mō na me à Dagwi Darwey, hwà tɛ̀, me sé gak sede 

gwopwomol. Ko jeng de hwà kyɛ́ o nà wok me, ma wok bengyip sizɔng. 

8Ma yila hwo à Dagwi Darwey, ma ra won na hwo sɛlɛ me, ma ye, 

9“E yɛ̌ pyɛ de hwô sɛ̀, ka sede ma ku ɛ? E rɛ̌ de mê tɔk somo hwo, e bama de 

ma ga to me fongol ɛ? Revîn mwat rê tɔk ha hâ nerat mō de vit a sege a? 

10À Dagwi Darwey, wet betong na me, tosho reyɔm hom, sɛlɛ me!” 

11Hwà ga sege lwɛlɛ̂ sin hom, gwa ga tɛ́ ɛ rɛɛ̀ yey pyɛng, hwà ga jut yɔ́m hom, 

ko hwà ga wɔrɔk me. 

12Yaga ano, me ra a hwo lwɛlɛ na yom, mê man nu wɛt. À Dagwi Darwey, Dagwi 

hom, mê feng a hwo nesheneshey. 

Lɛlɛ 31 
Tɛ̂ gap e ra Dagwi 

Lwɛlɛ̂ Davit 

1À Dagwi Darwey, a sé na hwo de me jama kwɔ̂n dal. Hwo tik, me vo 

rekyen wɛt! Sey me, yaga hwó ra pyɛ́ de ya sé tɛk kayɛ jeng. 

2Wet betong na me, sey me dey-dey. Tik na hwo sè a me sede gbɔng fwara, 

kwɔn de mê dal ɛ, na hwo sey me. 

3Ey mwin, hwà sé fwara hom, kwɔ̂n dal hom. Gyeng me, na hwo kyè na me, 

yaga na be nɔ̂ng reza mō nerey. 

4Gyeng me yi e segun de ba ga rene yaga me, pat me tyang. 

5Ma sé tik to hom e vwɔ mō. À Dagwi Darwey, hwo de hwó sege hwo wɛt, hwô 

viri me. 

6Me bɛɛ vemo de be sap cī ves, ko me, ma tɛ̀ gap e ra Dagwi Darwey. 

7Ma vɔk yey pyɛng, mê rɛ̌ na nzem, yaga hwà tɛ̀ yey na me. Hwà ga di yɔ́m 

hom, hwà tɔk pyɛ́ de ye bɔrɔk me. 

8Hwà tik, me gaba e vwɔ̂ bemât repugu hom wɛt, hwà ga hala me washak. 

9À Dagwi Darwey, tosho reyɔm hom, yaga ma sé sɔ rezot. Bayis hom ba sé 

hywiinin, ba ga tɛ́ ɛn shǔt yaga sesin, ma ga sɔ́ me vit. 

10Lashê yey ha ga vo me, nepɔlɔ hom na ga tɛt ɛn yaga sesin. Gap hom ha ga 

tala hɛ yaga yɔ́m pyak, bekup hom ba sé tɛ́ ɛn ngashashash. 

11Ma tɛ́ me pyɛ byɛs na bemât repugu hom, a kat me bemât vwara hom. Ma tɛ́ 

me pyɛ bengyip na vemo de ba tɔk me, sede ba di me e gwong, be tele hɛn me. 

12Ba ga ye bam a me, sede ma ga peres. Ma sé sede pyɛ́ de ba ga barak. 

13E kawɛ bak, me wokos neha show-show ne bengyip; bemât repugu hom ba 

ga wuna nu, ba ga yong begwong de bê mɔrɔ me. 

14Ko ma tɛ̀ gap e ra hwo, à Dagwi Darwey, ma ye, hwà sé Dagwi hom. 

15Pɔngɔ hom ha sé e ji vwɔ mō, sey me yi e bemât repugu hom, yi na vemo de 

be ro me! 

16Bɛrɛng me na nerat, yaga ma sé sam mō. Sey me, yaga hwà tɛ̀ yey na me. 

17Me yila hwo, à Dagwi Darwey, hwo tik, me vo rekyen wɛt, ko hwo tɛ̀ bemat 

beves be vo rɛ! Tik be se yuu gbak-gbak e kwɔ̂n bevuvwel. 

18Bang nenu bemât bɔs vane mwa de ba sé gbàrak, tik vemo de be dak gèy, 

bé ha hâ byɛs e ra bemat mō, be tik. 

19Nerat de hwó tɛ̀sɛ a vemo de be sap o na sé pyak. Hwó tɛ̀ a vemo de be jama 

kwɔ̂n dal na hwo nɛ e bayîs bemât mwa. 

20Hwà lɛrɛ hɛn na hwo, yi e cɛ́k de bemat be yongos, hwà lɛrɛ hɛn e buk mō yi 

e ryɔgɔ̂t bemat. 

21Me somo hwo, à Dagwi Darwey! Hwà ga dura a me nerat mō, hwà ga ra a 

me pyɛ̂ langat, jeng de bemât repugu ba hwo e ra me, ba tɛ̀ me e tē. 

22Ma kana ye lot, ma bare, hwà ga ró me yi e nuyel mō. Ko hwà ga wok tosho 

hom, jeng de ma yila hwo yaga sɛlɛ. 

23Tɛ̀ in yey na Dagwi Darwey, à yin de yin a sé pang na yɛ. E gyeng vemo de 

be tó yey na yɛ wɛt, ko vemo de be dak kaa, e tabak hɛn sizɔng. 

24Mwa yin de yin e sɛt bayis e ra Dagwi Darwey, rɔgɔs hin neyey, ko yin vɔk 

yey ting! 

Lɛlɛ 32 
Yey pyɛng yaga halâ banɛn 

Lwɛlɛ̂ Davit de gwo rɔgɔm 

1Vê wɛng a vemo de Dagwi a ga hala a yɛn banɛn mɛn, vemo de a ga ye bam 

na negbarak mɛn! 

2Vê wɛng a vemo de Dagwi Darwey a ye, vit a hɛn na nɛn, vemo de vit a kwɛlɛng 

e nenu mɛn. 

3Gyam na me kulu banɛn hom, bekup hom ba ga tɛ́ ɛn ngashashash, ma wosho 

e de rus. 

4Nagwi na naturuk hwà ga tabak me, gap hom ha ga tala hɛ sede tîn cɔgɔt de 

ha ga ye nɔɔshɔsh. 

5Yaga ano, ma kulu banɛn hom na hwo à Dagwi Darwey, ma tono na buru hom 

ko hining wɛt. Ma tɛ̀ e yey hom, na me ha mwa banɛn hom, ko hwà ga hala a 
me kayɛ pyɛ. 

6Yaga ano, tik mwa vemo de ba sé pang na hwo bē ra won jeng de yɛn a ga 

tɔk banɛn de ba ra. Ano kwong, jeng de gbɔng reyɔm rê sogo, rê sɛ̀ ɛn wɛt. 

7Hwà sé a me kwɔ̂n lɛrɛ! Hwô sey me yi e ji reyɔm, hwô tɛ̀, bemat be gwɔsɔ me 

na râ lwɛlɛ, yaga hwà ga sey me. 

8Hwà ha a me, “Mê basa a hwo pyɛ́ de hwô ra, mê dura a hwo gwong de hwô 

kyè ɛ, ko mê tɛ̀ bayis e ra hwo. 

9Dwa na dwa-madung ba tɔk gwong de be kyè ɛ wɛt sɛ̌ ba tɛ̀ a vɛ nerwey. Ko 

hwo, de hwà sé sede vɛ wɛt, ano, pyɛ cak yê mǎ hwo wɛt.” 

10Bemat neves bê di reyɔm pyak, ko Dagwi Darwey e tɛ̀ yey ding-ding na vemo 

de be tɛ̀ gap e ra yɛ. 

11Vɔk in yey pyɛng yaga pyɛ de Dagwi Darwey a ga ra! À yin de yin e gyeng ha 

mɛ, rɛ̌ hin na nzem! Rá in biibi, à yin mwa de neyey min na sé yɛt! 

Lɛlɛ 33 
Be somo Dagwi de a yong jey na lagwi 

1À yin de yin e gyeng hâ Dagwi Darwey, ra in biibi, yaga pyɛ́ de a ga ra! Somo 

hin hɛ mwa yin de neyey min na sé yɛt! 

2Dak in yōm shǐ, na yin feng a Dagwi Darwey, ra in a yɛ lwɛlɛ na yōm. 

3Rá in a yɛ lwɛlɛ pwas, dak in yōm o na nzem, rɔgɔm hin lwɛlɛ, rá in biibi! 

4Rehâ Dagwi Darwey ra sé tsak o, be tɔk tɛ̀ gap e ra mwa pyɛ́ de e ra. 

5Dagwi Darwey e simo bemat de be ra pyɛ́ cik, de be gas a bemat shɔt e tē. 

E tɛ̀ yey na pyɛ de ya sé cik, na gâs shɔt e tē. E tɛ̀ yey na kawɛ mwat e jey mwa. 

6A yong lagwi, na bwâng pyɛ́ de ya sé e ji mo yi na hanat zɔng. 

7A tula nshî gworep e dem hining, a bang nɛ e ji begban. 

8Tik bemât jey mwa be sap Dagwi Darwey, be wok bengyip mɛ! 

9A hanat zɔng, ko jey ya pere hwo, a nɔng nu, ko kayɛ pyɛ ya pere tɛ́ ɛ. 

10Dagwi Darwey e tɛ̀ pyɛ́ de yére bemât jey ye yong e neyey mɛn, ye tɛ̀ to wɛt, 

e lashe yɛ zɔng. 

11Ko pyɛ́ de yɛ pyɛ mɛ e yong, yê tɛ̀ to, pyɛ́ de e simo râ yɛ, yê nàra vɔk e yɛnɛ̂ 

jey. 

12Vê wɛng a bemat de Dagwi Darwey a sé Dagwi mɛn, vê wɛng a vemo de a 

ga kasa, na be sè bemɛ. 

13Yi e hwomo e lagwi, Dagwi Darwey e bɛrɛng bemasi mwa. 

14E bɛrɛng hɛn mwa de ba sé sangal e jey yi e kwɔ̂n sangal mɛ. 

15Yɛ e dun barê yey mɛn wɛt, e tɔk tomong mɛn mwa de be ragas. 

16E jeng como, gbɔng gwɔ̀m ê di wɛng yaga gâp bemat mɛ zɔng wɛt, besuga 

bê sey neken mɛn yaga gap mɛn zɔng wɛt. 

17Bedwa bê vey na wɛng wɛt, gap mɛn mwa hê sey bemât laga vɛ wɛt. 

18Ko Dagwi Darwey e gyeng vemo de be sap ɛ, vemo de ba sɛt yey mɛn e ra 

nerat mɛ. 

19Ê sey ɛn yi e reku, ê gyeng neken mɛn e jeng vyong. 

20À Dagwi Darwey, wot e sɛt bayis mot e ra hwo, hwo wɛ hwó sɛlɛ hot, hwó dul 

ot sede ruga. 

21Yey mot ya pɛngɛ na hwo, yaga wot a tɛ̀ gap mot e ra hwo, wo jɛrɛ. 

22À Dagwi Darwey, tɛ̀ yey na wot, yaga wot e sɛt yey e ra hwo! 

Lɛlɛ 34 
Feng a Dagwi yaga nerat mɛ 

Lwɛlɛ̂ Davit. A ra gwɛ e bama de Abimɛlɛk a ro ɛ, yaga á ra sede e tē how. 

1Me feng a Dagwi Darwey kayɛ jeng, me sang tik nà somo hɛ wɛt! 

2Mê dak kaa mwa pyɛ́ de Dagwi Darwey a ga ra. Jeng de bepɛng bê wok pyɛ 

de me ha, yey mɛn yê pɛngɛ. 

3Há in nerêy Dagwi Darwey tanga me, tik wot mwa wot a remo hɛ! 

4Ma ra won na Dagwi Darwey, ko a ga wok me, a ga ro a me mwa bengyip. 

5Vemo de be sɛt bayis e ra yɛ, bê se vwɛshɛk, rekyen rê kyiri hɛn wɛt. 

6Ma sé pyɛ cak wɛt, ko ma tosho na Dagwi Darwey, yɛ a wok me, a pat me yi 

e reyɔm hom mwa. 

7Tom Dagwi Darwey e dul vemo de be sap ɛ, e seres hɛn yi e gawey. 

8Tɔk in pyɛ min wɔgɔ, Dagwi Darwey a sé wo nerat. Vê wɛng a vemo de be 

jama kwɔ̂n dal na yɛ! 

9Tik na vemo de ba sé sangal e ji nesa na Dagwi Darwey, be sap ɛ! Vemo de 

be sap ɛ bê bidɛ pyɛ cak wɛt. 

10E jeng e jeng, begukum be ka tɛ́ ɛn vit à gap yaga vyong, ko vemo de be vey 

na Dagwi Darwey bê bidɛ pyɛ ryat wɛt. 

11Wet in betong na me, à nèy hom, me basa a yin gwông sâp Dagwi Darwey. 

12Sede yin e simo wok netâ neken, sede yin e simo neken nelis na pyɛ́ ryat, 

13ko vɔk in nenu gak, yin ha ha ves kɛ yin vɛ́sɛ bɔs wɛt. 

14Tele hin ragâs neves, ko ra in tomong rat e negya, tē in ngyɛ́k, na yin a sangal 

tyang na kawɛ mwat. 

15Dagwi Darwey e bɛrɛng vemo de ba sé bemɛ, jeng de ba tosho a yɛ, e hanat 

a yɛn. 

16Ko e ra repugu na vê de be ra pyɛ́ vyes, jeng de be kushu, ê tɛ̀ mwat hwak a 

ka bare na yɛn wɛt. 

17Sede bemât Dagwi Darwey ba tosho a yɛ, e wok ɛn, ko e pat ɛn yi e reyɔm 

mɛn mwa. 

18Dagwi Darwey a sé bagat na vemo de a sé a yɛn kpɔrɔk, ko e seres vemo de 

ba ga kana ye waa. 

19Womo de a sé wo Dagwi Darwey e bidɛ sɔ reyɔm ding-ding wɛt, ko yɛ e sey 

ɛ kayɛ jeng. 

20E gyeng ɛ pyɛt, vit a gwong de be ka kwɔrɔ kup mɛ hwak. 

21Nengyas bemat beves nê wey na yɛn, bê gang vemo de be ra repugu bemât 

Dagwi na shɔt reku. 

22Dagwi Darwey ê sey nekên vemo de ba sé bemɛ, vit a mwat de ê jama kwɔ̂n 

dal na yɛ de ê wey. 

Lɛlɛ 35 
Won yaga sɛlɛ 

Lwɛlɛ̂ Davit 

1À Dagwi Darwey, rá repugu na vemo de be ra repugu na me, rá yol na vemo 

de be ra yol na me! 

2Jut ruga na pyɛ̂ como mō, na hwo vey sey me! 

3Jut bara tanga tyem mō, na hwo hwo mɛ bemat de be ro me, ko vo a me nu 

wɔgɔ, hwà rɔda sey me. 

4Tik vemo de be jama neken hom be ye det na rekyen! Tik vemo de be re bol 

hom, be tele na rekyen. 

5Tik be sè sede byɛmɛ de gul gwo pɛsɛl, ko tom-lagwi a raa a ró ɛn. 

6Tik begwong mɛn be sè mwangalang, be se tɔlɔt, jeng de tom-lagwi a sé ro 

ɛn o. 

7Ba rene segun yaga me, vit a tin, ba cing vɔng ciwil, na me gaba e ji mo. 

8Tik gawey he hwo e ra yɛn hák, tik be hwo e segun de ba rene mo, tik be gaba 

be wey e vɔng de ba cing o. 

9Ko ma rɔda rɛ̌ na nzem yaga hwo, à Dagwi Darwey, ma rɔda ra biibi, yaga hwà 

ga sey me. 

10Mê ye na yey hom mwa, “Vit a hwak sede hwo, à Dagwi Darwey!” Hwó dul 

vemo de vit a hɛn na gap yi e vɔ vê gap, hwô dul bepɛng yi e vemo de be midra 
a yɛn. 

11Bemat neves be nɔng nuha bɔs e ra me, be tɛ̀sɛ kun hom e ra nɛn de ma ka 

tɔk ɛ pyɛ cak wɛt. 

12Be tala me na pyɛ́ vyes e tô nerat, be tik me vit à mwat. 

13Ko me, jeng de ba rō ɛn, ma tɛ̀ berugû sesin, ma tak a tó hom na tîk rê pyɛ́, 

ma ye zip e de râ won, 

14tyɛng sede me ra won yaga sa hom, kɛ gwa hom. Ma kyè yɔɔm, sede mwat 

de a bidɛ dē mɛ, ma ye det e de sesin. 

15Ko yɛn, jeng de ma ye bugurɛk, ba gwɔrɔ me, ba shɛgɛsh. Bemat zɔng, ma 

ka tɔk ɛn mwa wɛt, ba rimi hɛn e de lɛ́lɛ me. 

16Be sǎ e de mok me, be shɛgɛsh me, sede ba de di me, ko be rɔgɔs bayis 

mɛn. 

17À Darwey, e yɛ̌ jeng de hwô de ba di ɛ? Sey me, jeng de ba hwo e ra me, sey 

me yi e begukum vemo! 

18Ko mê feng a hwo e nuyêl regyɛng bemat mō, mê dak kaa e ra pyɛ́ de hwà ra 

e nuyel mɛn mwa. 

19Hwo tik bemât repugu hom de be vɛ́sɛ bɔs be dak gèy e ra me wɛt, bé bɛɛ me 

ves, be tē mwɛt a bayis, vit a tin. 

20Be ha hâ netyang wɛt, sɛ̌ be yɛt nebɔs e ra vemo de be simo sâ netyang. 

21Be nása vɔ e ra me, be tē, “Yàa! Wot a ga di pyɛ de hwà ra!” 

22Ko hwo, à Dagwi Darwey, hwà ga di kayɛ pyɛ! Gabɔk, hwo wey ɛ yuu kɛ hwo 

sè yikyik wɛt! 

23Sogo, à Dagwi hom, na hwo dul me! Áaa, à Darwey, sogo, na hwo tumal a 

me! 

24À Dagwi Darwey, hwà sé wo tsak o, dura, vit a me nà nɛn! Hwo tik bemât 

repugu hom be shɛgɛsh me wɛt. 

25Hwo tik ɛn, be ye, “Wot a ga yɛnɛ na yɛ! Ey yàa! E pyɛ de wot a simo a yane!” 

26Tik vemo de be feng, yaga me sɔ reyɔm, be ye det, be tele na rekyen! Tik a 

sè a vemo de be tâng bato mɛn ba dal me, gbogodok, ko rekyen re kyiri hɛn. 

27Tik vemo de be simo, me nusu hyɔ́l yi e shɔt, be vɔk yey pyɛng, be ra biibi, 

be tē, “Dagwi Darwey a sé wo nerey! Yey mɛ ya pɛngɛ na wɛ̂ng sam mɛ.” 

28Ko me à me, mê ha hâ tsak o mɛ, mê somo hɛ mwa wosho. 

Lɛlɛ 36 
Neves mwasi na nerât Dagwi 

Lwɛlɛ̂ Davit, sam Dagwi Darwey. Gwá sè e vwɔ̂ mwât kyé na lɛlɛ. 

1Bemât banɛn be wok bengyip Dagwi wɛt, banɛn ba ga tɛ́ ɛn a yɛn rebek. 

2Yɛn e bɛrɛng bato mɛn ba sé pyɛ cak, yaga ano, be tɔk di neves mɛn, na be 

kyɛ́ ɛn nɛ wɛt. 

3Ha mɛn ha sé ves, ha sila na bɔs. Pyɛ́ de yɛn e ra ya vɔk to wɛt, ya sé ryat wɛt. 

4Yɛn e yongos begwong beves ka ba ka sé e dyɛngɛ. Yɛn e tɛ̀ bato mɛn e de 

raà gwong de gwa sé rwat wɛt, bé kyɛ́ ɛn nà doyo yi e neves mɛn. 

5À Dagwi Darwey, hwà tɛ̀ yey na bemat bagat wɛt, hwô sang gas cáng na 

yɛn wɛt. 

6Hwó ra shɔt tsak o kayɛ jeng, hwó sege hwo wɛt sede begbɔng beraku, sede 

retîs gworep. Hwó gyeng bemasi tanga ngyāma mwa. 

7À Dagwi, be tɔk mara tɛ̂ yey mō na sɛ́ ɛ? Vit a pyɛ! Hwó dul bemasi, sede 

congot ye gunung nèy yɛ. 

8Hwó nɔngɔs hɛn pyɛ̂ re shɛrɛk e lɔ mō, ko nerat mō na turu hɛn sede nshî 

ceere de ne kwɔshɔ yey. 

9Hwo wɛ hwà sé tîs neken, a sé e negbey mō de ne nɔ́ng ot negbey. 

10Rē nuyel na tɛ̂ yey na vemo de ba tɔk o, ko dura nerat mō na vemo de neyey 

mɛn na sé yɛt. 

11Hwo tik vemo de be tos bato mɛn be hwo e ra me wɛt, dul bemat beves, be 

kwon ro me wɛt arɔng. 

12Di, bemat beves ba ga gaba! Ba sé tɔɔlɔl e vwel, vit a sogo! 

Lɛlɛ 37 
Yɛnɛ̂ wo neves na wo nerat 

Lwɛlɛ̂ Davit. 

1Hwo bɔrɔk tó mo yaga bemât nengyas kɛ hwo mara yis, jeng de pyɛ́ ya sé kyè 

tyɛng na yɛn wɛt. 

2Bê pere wey sede sɔng de gwo hworok, bê ku e ji jeng sede berang de ba 

wɔgɔm hɛn. 

3Tɛ̀ gap mō e ra Dagwi Darwey, ko hwo rá pyɛ́ de ya sé naka. Yi ano, hwô nàra 

e ji sevwel o, hwô sangal tyang. 

4Tik na Dagwi Darwey a sè tîn yey pyɛng mō, ko yɛ a rɔda nɔng o pyɛ́ de yey 

mō ye simo. 

5Gáng a Dagwi Darwey pyɛ́ de ya sé a hwo negbang, tɛ̀ gap mō e ra yɛ, ko a 

rɔda sɛlɛ hwo. 

6Ê dura dɛdɛrɛng, vit a hwo nà nɛn, ê tɛ̀, be di wɛshɛrɛk, hwà tumal e ra tsak o. 

7Yɛklɛ hwo e nuyêl Dagwi Darwey, niri, na hwo di pyɛ de ê ra. Hwo bɔrɔk tó 

mō wɛt yaga vemo de be yong begwong beves, ko be di wɛng. 

8Hwo wok shom kɛ hwo tik nehywɛ mō ne sogo wɛt, hwo bɔrɔk tó mō yaga 

bemat beves wɛt. Ka ano wɛt, hwô sɛ̀ to mō e ji renɛn. 

9Bê ro bemât nengyas yi e vwel o, ko vemo de be sɛt bayis e ra Dagwi Darwey 

bê re nedanelɔ hɛ. 

10Bemat beves bê ka wul kwɔn hak wɛt. Ka ba ka jama hɛn, bê sɛ̀ ɛn wɛt. 

11Ko vemo de be bɛrɛng hɛn ba sé pyɛ cak wɛt bê vɔk sevwel o, bê bidɛ pyɛ 

cak e ji sangal mɛn wɛt. 

12Wo neves e yong begwong beves yaga mwat rwat, e pus ɛ hɛ. 

13Ko Darwey e shɛgɛsh hɛ, yaga a tɔk, tûk yɛrɛ̂ shɔt mɛ ha ga vey lɛs. 

14Vê neves be hwɔlɔ bewal mɛn, bé tē naw a begbang mɛn, na be wey na 

bepɛng tanga vemo de be jama sɛlɛ, na be mɔbɔs vemo de be ra pyɛ́ de ya sé 
cik. 

15Ko bewal mɛn o bê re ɛn, ko bê kwɔrɔs begbang mɛn o. 

16Kepyɛ tyɔng e vwɔ̂ mwat de e gyeng hâ Dagwi ka dal mwa nedanerêy bemat 

beves, 

17yaga Dagwi Darwey ê wey na gâp bemat beves o, ko ê gwɛ̌ gâp vemo de be 

gyeng ha mɛ mo. 

18E gyeng vemo de be sila gyat, ko pyɛ̂ nedanelɔ de a nɔng ɛn yê se myɛn 

gbak-gbak. 

19Bê wok rekyen e jeng reyɔm wɛt, bê vɔk pyɛ́ de yê vey a yɛn e jeng vyong. 

20Ko bemat beves ba rɔda kushu, bemât kyɛ́ ɛn Dagwi Darwey bê wey sede 

sɔng e hey, bê vuru hɛn sede kyeng de ha ye shung. 

21Mwat vwes e hwɔp pyɛ, ko e tala wɛt, ko mwat de e gyeng hâ Dagwi e viri 

vwɔ, a sé washak à hɛ. 

22Vemo de Dagwi Darwey a tɛ̀ a yɛn nerat, yɛn vɛ bê re nedanelɔ vwel o, ko 

vemo de a kyini hɛn, bê wey na yɛn hywiri. 

23Ka sede negwɔn mwat ne pɛngɛ a Dagwi Darwey yey, ê gyeng begwông 

mwat o naka. 

24Ka a ka tiri bwol, ê gaba wɛt, yaga Dagwi Darwey a vɔk ɛ gak. 

25Me, a remo ma ga kwop, ko yimo me wen, ma ga di Dagwi Darwey a ye waa 

a mwat wɛt womo de e gyeng ha mɛ, ma ga di nèy mɛ ne ra wôn pyɛ̂ re 
arɔng wɛt. 

26Kayɛ jeng e viri vwɔ, e nɔngɔs washak, e hwɔpɔ̂s behak arɔng, ko nèy mɛ na 

sé nèy nerat. 

27Tele hwo rágas neves, ko rá tomong rat e negya, ko hwà rɔda sangal tyang 

nesheneshey. 

28Dagwi Darwey e simo, be gas ha e tē, ko e ye waa a vemo de ba sé pang na 

yɛ wɛt. E dul ɛn kayɛ jeng, ko ê wey na yére bemat beves vit. 

29Bemat de be gyeng ha mɛ, ba rɔda re nedanelɔ vwel o, ko bê sangal ɛ 

nesheneshey. 

30Mwat rwat e vos badu barat, e ha pyɛ́ de ya sé tyɛng. 

31E gyeng badu Dagwi e ji yey mɛ, yaga ano, ê ye rɛng yi e gwong rwat wɛt. 

32Bemat beves be wɛrɛm bemat berat, be jama, na be mɔrɔ hɛn, 

33ko Dagwi Darwey ê tik bemat mɛ be gaba e vɔ mɛn kɛ be gang ɛn na shɔt wɛt. 

34Sɛt bayis mō e ra Dagwi Darwey, gyeng badu mɛ. Ê nɔng o nerey, ê tɛ̀, hwo 

re nedanelɔ vwel o, hwô di de bemat beves bê wey hywiri. 

35Ma ga di bemat de ba paa neves, ba tɛ̀ nemi na gaba a bemat e yey, ko kayɛ 

pyɛ yá kyè a yɛn tyang sede cɔ́gɔt de ya sɛ̀ fongol rwat. 

36Ko e bamâ jeng de ma to toyo, ma di ɛn wɛt, ma jama, ko vit a hɛn. 

37Bɛrɛng hin bemat de ba sila gyat, de ba vɔk tsak o, ko yin ê di, bemat de be 

simo sangâl netyang bê sɛ̀ yere. 

38Ko bê wey na bemât banɛn vit, ko bê tɛt ɛ yere mɛn wɛt. 

39Dagwi Darwey e seres bemat de be gyeng ha mɛ, ko e dul ɛn e jeng gwazigit. 

40E sɛlɛ hɛn, e gyep hɛn. E sey ɛn yi e vɔ bemat beves, yaga yɛn e sɛsɛm kwɔ̂n 

dal na yɛ. 

Lɛlɛ 38 
Wôn mwât sɔ̂ reyɔm 

Lwɛlɛ̂ Davit de a ra, yaga na Dagwi a bare na yɛ. Gwá sè e vwɔ̂ mwât kyé na lɛlɛ. 

1À Dagwi Darwey, hwà sé ra shom, hwà sé tabak me. A ga vey ano! Tik me! 

2Hwà ga mǎ me na ket mō; hwà ga nɔrɔs me vwɔ. 

3Yaga shom mō, dem hak ha to sé nang wɛt, mwa nedem hom na ga tɛ́ ɛn 

jwɛɛnɛn yaga banɛn hom. 

4Neburu hom na ga sɔ a me to, na sé a me pyɛ nedirik de mê kyɛm me jut wɛt. 

5Má ra netɔ̌n, ma jut o na jɔgɔ, yaga ano, baram hom ba ga bɔsɔ bé ro nesang. 

6Ma ga ye nguk, ma ga tɛ́ me gbɛrɛk, ko me wosho e de tosho. 

7Rebek hom ra fes sede kya, dem hak ha to sé nang wɛt. 

8Ma ga sɔ me, vit a bwâng gap, ko ma ga tɛ́ me buruk, yey hom ye bɔgɔs, me 

rus yaga nepep. 

9À Darwey, hwà tɔk pyɛ de ma vɔk cwey yɛ, hwà ga wok rus hom. 

10Nesong né rasa a me, gap hom ha ga tala hɛ, bayis hom ba ga tɛ́ ɛn hywiinin. 

11Besa hom tanga bemât vwara hom be vey bagat na me wɛt yaga baram hom, 

belɔ hom mwa ba ye jaram à me. 

12Vemo de be simo wey na me be rene bagun, ko vemo de be simo be mǎ me 

be tɛsɛ a me bengyip wey na me. Mwa wosho be yong pyɛ́ vyes vey sɛ̀ me. 

13Ko ma sé sede kpey, vit à wok ha, ma sé sede tɔn, vit a tɔk ha. 

14Ey, ma sé sede mwat de e wok ha wɛt, ko e tɔk toyo na hɛ wɛt. 

15Me sɛt bayis e ra hwo, à Dagwi Darwey, Dagwi hom, hwo wɛ de hwô hanat 

e to hom. 

16Ma ye, “Hwo tik vê repugu hom be feng yaga reyɔm de me sɔ kɛ be dak kaa 

e ra gaba hom wɛt!” 

17Ma sé e ji nepep kayɛ jeng, ma sé lɛs e ra gaba. 

18Ma sé kulu banɛn hom, me lashe yey yaga pyɛ́ de ma ra. 

19Vê repugu hom de be simo mɔrɔ me bé wok na gap, pyak ba sé de be bɛɛ 

me ves, vit à tin. 

20Be tala me na pyɛ́ vyes e tô nerat, be kyɛ́ ɛn me, yaga me tē ngyɛ́k na me ra 

pyɛ́ ryat. 

21À Dagwi Darwey, Dagwi hom, hwo ye waa a me kɛ hwo sè yikyik na me wɛt! 

22À Darwey, mwât sey me, vey sɛlɛ me dey-dey! 

Lɛlɛ 39 
Nekên mwasi na sé nesong zɔng 

Lwɛlɛ̂ Davit de a ra a Yɛdutun. Gwá sè e vwɔ̂ mwât kyé na lɛlɛ. 

1Ma ga tik e yey hom, mê tē naka, na me kwon ra renɛn yi na neha hom wɛt. 

Mê bang nu hom yuu, jeng de bemat beves ba sé bagat. 

2Ma saa yuu sana hanat pyɛ cak, ko ha sɛlɛ me wɛt. Yɔ́m hom he gwɛsɛ hɛ 

sedesi. 

3Yey hom ya sila na bɔrɔk, a sé sede kya he re me, ko ma hwo hanat, ma ye, 

4“À Dagwi Darwey, dura a me jeng de neken hom nê tala hɛ, tik na me tɔk 

bwang nepɔlɔ de na rɔngɔl ɛ. Ano de mê tɔk kejeng de ka tɛt a me. 

5Di, neken de hwà nɔng me, mê pɔl ba wɛt, nepyak nepɔlɔ hom na sé a hwo 

pyɛ wɛt. Mwin, nekên mwasi na sé sede nesong zɔng, 

6ne vey, ne tala hɛ sede rezina. Mwa ano de e tē gàk e pyɛ́ pyak, ko ya sé yapyi 

zɔng. E kuyɛ e de tulâ yas, ko a tɔk kɛ e wa de ê vɔk yɛ wɛt. 

7“Ko sɛ̌ a remo, à Darwey, sɛ́ yɛ de me sɛt ɛ yey ɛ? A sé e ra hwo de me tɛ̀ gap! 

8Sey me yi e banɛn hom mwa! Hwo tik vemo de be gyeng ha mō wɛt be byɛs 

me wɛt. 

9Ma rɔda sǎ yuu, mê ye pyɛ cak wɛt, yaga e hwo wɛ de hwà tɛ̀, ma sé sɔ reyɔm 

ano. 

10Tik tabak me! Ma ga tɛ́ me hywiri yaga nɔrɔs vwɔ mō. 

11“Hwó tabak ko hwó gyong bemasi yaga banɛn mɛn, hwó wey na pyɛ́ de ba 

dal na tɛ̂ yey na yɛ, sede kǔt de gwo lashe pyɛ́. Mwin, neken mwasi na sé sede 
nesong zɔng. 

12“À Dagwi Darwey, wok won hom, wet betong na sesin hom! Hwo tik, na me 

tosho wɛt, vey na hwo sɛlɛ me. Ma sé kwɛnɛt mō, ma sé sangâl rekyen, sede 
remo de bedabeda mot bà kana sè. 

13Tik bɛɛ me muu, na me to vɔk yey pyɛng gyam na me kyè, me to me ba 

se wɛt.” 

Lɛlɛ 40 
Lwɛlɛ̂ feng na won yaga sɛlɛ 

Lwɛlɛ̂ Davit. Gwá sè e vwɔ̂ mwât kyé na lɛlɛ. 

1Ma niri e de gyêng sɛlɛ yi na Dagwi Darwey, a de doyo, a hwo wok sesin hom. 

2A hwɔltɔ me yi e ji revɔng reku, a pat me yi e ji bwɔrɔ̂k meetet, a tik me tyang 

e ra gbondong, a remo, me tɔk kyè, vit a tē tarak. 

3A tɛ̀ lwɛlɛ pwas e nu hom, na me somo hɛ mɛ, yɛ Dagwi mot. Pyak bê wok, bê 

di, ko bê sap ɛ, ba rɔda tɛ̀ gap mɛn e ra Dagwi Darwey. 

4Vê wɛng à vemo de be tɛ̀ gap e ra hwo à Dagwi Darwey, ko be doyo vɔk e pyɛ̂ 

sekwit kɛ be wuna hɛn na vemo de be sap cī wɛt. 

5À Dagwi Darwey, Dagwi hom, hwà ga ra a wot pyɛ́ pyak, vit a hwak de a sé 

sede hwo! Begwong mō de hwà yong na pyɛ̂ langat de hwà ra — me kyɛm me 
ha e ra yɛ mwa wɛt, nepyak o na kat sizɔng! 

6Hwó vɔk cwey nɔrɔ̂ yas de be yɛt tanga nenɔrɔ nehak wɛt, hwó simo, be nára 

a hwo nɔrɔ̂ yas burang kɛ nɔrɔ̂ fûng banɛn wɛt. Ko hwà ga nɔng me betong, na 
me bin wok o. 

7Yaga ano, ma ye, “Ma sé e yong me, na me ra pyɛ de hwo simo me ra, sede 

remo de bà jɛk e ji Bwok-basa Badu.” 

8À Dagwi hom, ma vɔk cwey râ pyɛ́ de hwo simo, ma vɔk basa mō e ji yey hom. 

9À Dagwi Darwey, ma ha yɛgɛt yat de hwà sey ot e ji gbɔng tulâ bemat mō, hwà 

tɔk, mê tik nà ha hɛ wɛt. 

10Hwó dura a me nerat mō, ma gunung nɛ e gèy yaga tó hom wɛt, ko ma ha 

e ra tsak o mō ma saa yuu wɛt, ko ma ye, hwó tɛ̀ yey na wot, hwó ye waa a hot 
ko tyɔng wɛt. 

11À Dagwi Darwey, ma tɔk, hwô tik nà wok nemwishish hom wɛt. Me sǎ tyang 

kayɛ jeng, yaga hwó tɛ̀ yey na me, hwó ye waa a me ko tyɔng wɛt. 

12Reyɔm detidetu ra bang me, ra dal gâp bara! Banɛn hom ba kyiri me, me tɔk 

to di jey wɛt. Ba dal nepyak setôt rato hom, a ga tɛ́ a me gbɛrɛk. 

13À Dagwi Darwey, gabɔk wɛt, sey me! Vey sɛlɛ me dey-dey! 

14Tik be dɔnɔ vemo de be jama be mɔrɔ me, nerey mɛn ne gaba. Tik vemo de 

be feng yaga reyɔm de me sɔ be vo rekyen be bele. 

15Tik vemo de be feng ɛ wɛng e gaba hom, be man nenu na rekyen. 

16Ko mwa vemo de be simo, be se bagat na hwo, tɛ̀ ɛn, be vɔk yey pyɛng na 

nzem! Tɛ̀ vemo de be feng, yaga hwà sey ɛn, be dopse tē, “Dagwi Darwey a sé 
wo nerey!” 

17Me, ma sé pwɛng, me jama sɛlɛ, hwo kwon ye bam a me wɛt! À Darwey, 

Dagwi hom, hwà sé mwât sɛlɛ na mwât sey hom. Vey sey me dey-dey! 

Lɛlɛ 41 
Wôn mwât rɔ 

Lwɛlɛ̂ Davit. Gwá sè e vwɔ̂ mwât kyé na lɛlɛ. 

1Vê wɛng a vemo de be bare na bepɛng! E jeng reyɔm, Dagwi Darwey ê sey 

ɛn, 

2ê gyeng ɛn, ko ê tik ɛn beken. Ê nɔng ɛn wɛng e vwel o, ê tik ɛn, be gaba e vwɔ̂ 

vɛ̂ repugu mɛn wɛt. 

3Jeng de be rō ɛn, ê tɛ̀ ɛn tyang, ko ê turu hɛn. 

4Ma ye, “À Dagwi Darwey, ma ga ra a hwo nɛn. Tosho reyɔm hom, na hwo tɛ̀ 

me tyang!” 

5Bemât repugu hom be tē naka na me wɛt, be tē, “E ba ku nayu ɛ, na be ye 

bam na yɛ ɛ?” 

6Behak mɛn be vɛ̀sɛ tang me show e rak o zɔng, ko e neyey mɛn be tulsa neha 

neves e ra me, e bama mo, be kyě bere nɛ̀ kagwa. 

7Mwa vemo de be ra repugu na me be ha show show e ra me, be bare, rɔ hom 

ha sé ves sizɔng. 

8Be tē, “A vɔk rɔ ves, ê sang to sogo wɛt!” 

9Ma kana tɛ̀ gap e ra gbɔng sa hom, womo de a ga re pyɛ́ e shi hining na me, 

ko mwa ano, a ga doyo e ra me. 

10Wok nemwishish hom à Dagwi Darwey! Toyo a me na netyâng rebek hom, 

na me tala bemât repugu hom o. 

11Ko jeng de bê to dak kaà wɛng e ra me wɛt, mê tɔk, yey mō ya pɛngɛ na me. 

12Hwó sɛlɛ me, yaga me sila gyat, ko hwó tik, na me se bagat na hwo neshey 

gbak-gbak. 

13Bē somo Dagwi Darwey, Dagwi wo BeIsrayɛl, a remo na e ngamo nuyel gbak-

gbak! Ano, a sè ano! 

Lɛlɛ 42 
Bak wo neba 
(Lɛlɛ 42—72) 

Wôn mwat de ba ro ɛ yi e sevwel mɛ 

Lwɛlɛ yaga ruhûp Kora de gwo rɔgɔm. Gwá sè e vwɔ̂ mwât kyé na lɛlɛ. 

1Sede remo de vow wo hashak nshî sɔ, ano de me wok cwey mō à Dagwi. 

2Ma vɔk yêy hwɔshɔ mō à Dagwi wo neken. E yɛ̌ jeng de mê ve di bayis mō ɛ? 

3Nagwi na nabwalak ma sé tosho, nemwishil hom nɛ à pyɛ̂ re hom, yaga bemât 

repugu hom be rangsal me kayɛ jeng, be tē, “Dagwi mō mo a wɛ ɛ?” 

4Yey hom ye lɔl, sede me bare na jeng de ya ga kwey. Ma kyè tanga regyɛng 

bemat mō vɔk e lɔ mō, ma kyè e yêl rwâng bemat de ba sé ra nzem, ko wot a 
ra biibi, wot a somo hwo. 

5Sɛ́ ya tɛ̀, a yang me yɔɔt ɛ? Sɛ́ ye bɔrɔk me ano ɛ? A jam, me sɛt yey e ra hwo! 

Ey, mê somo hwo gbak, hwo, mwât sey hom na Dagwi hom. 

6A remo, a yang me yɔɔt, ko bare hom ha doyo vɔk na hwo yi e ngamo de ma 

sé ɛ, e vwel de Rɔt Yɔrdan ha pɛrɛ, e berakû Hɛrmɔn na Mizar. 

7Nerɔt na gwɔrɔ me, hwà tɛ̀ nɛ, ne lulum. Bagûng nshi be tē gwolom, be tē 

funglang e ra me, nshi mo na ga sɔ to hom hywiri! 

8Kahɛ tuk, Dagwi Darwey e dura a me nerat mɛ, ko me ra a yɛ lwɛlɛ naturuk, 

me ra a yɛ won, yɛ Dagwi de a nɔng me neken. 

9Ko mê yang yɛ de a sé a me kwɔ̂n dal, “Sɛ́ ya tɛ̀, hwà ye bam à me ɛ? Yaga 

sɛ́ de me sɔ reyɔm ɛ? Yaga sɛ́ de hwó tik vê repugu hom be tak a me ɛ?” 

10Be haras a me, be nàra e de tang me, “Dagwi mō mo a wɛ ɛ?” A vɛ̌ sé a me, 

sede be bosot me. 

11Sɛ́ ya tɛ̀, a yang me yɔɔt ɛ? Sɛ́ ye bɔrɔk me ano ɛ? A jam, me sɛt yey e ra 

hwo! Ey, mê somo hwo gbak, hwo, mwât sey hom na Dagwi hom. 

Lɛlɛ 43 

1À Dagwi, dura wɔgɔ, vit a me nà nɛn. Tumal a me e ra vemo de ba tɔk o wɛt, 

sey me yi e vwɔ̂ bemat beves de be vɛ́sɛ bɔs e ra me. 

2Hwo à Dagwi, hwà sé a me kwɔ̂n dal. Sɛ́ ya tɛ̀, hwà ye zak a me ɛ? Yaga sɛ́ 

de me sɔ reyɔm ɛ? Yaga sɛ́ de hwó tik vê repugu hom be tak a me ɛ? 

3Tomo na negbey mō na tsak o mō. Tik be kyè na me vɔk e raku de hwà tik 

jaram yaga hwo, vɔk e kwɔn de hwà sé sangal ɛ. 

4E hwomo, ma rɔda wɔ e gàgbang rangas a hwo yas, hwo de hwó tɛ̀ yey hom 

ye pɛngɛ sizɔng, ko mê ra a hwo, à Dagwi hom, lwɛlɛ̂ somo na yom kwo. 

5Sɛ́ ya tɛ̀, a yang me yɔɔt ɛ? Sɛ́ ye bɔrɔk me ano ɛ? A jam, me sɛt yey e ra hwo! 

Ey, mê somo hwo gbak, hwo, mwât sey hom na Dagwi hom. 

Lɛlɛ 44 
Won yaga sɛlɛ 

Lwɛlɛ yaga ruhûp Kora de gwo rɔgɔm. Gwá sè e vwɔ̂ mwât kyé na lɛlɛ. 

1À Dagwi, bedabeda mot bà ga ha a wot, wot à ga wok na betong mot, gbɔng 

pyɛ́ de hwà ra a yɛn e jeng mɛn. 

2Hwo pyɛ mo, hwà ró yére bemât jey, hwà tɛ̀ bemat mō e ji vwel mɛn. Hwà 

tabak yére mo, ko hwà tɛ̀ bemat mō be sɛ̀ nerat. 

3A sé na bewal mɛn de ba re mɛ̀ vwel o wɛt, ba re hɛ na gâp to mɛn arɔng wɛt. 

Ko ba re hɛ yi na gbɔng reto mō, yaga hwà sè tanga yɛn, ko hwà tɛ̀ yey na yɛn. 

4À Dagwi, hwà sé gbɔng gwɔ̀m hom, hwó tɛ̀ yére Yakɔp, bemat mō, be di wɛng. 

5A sé yi na gbɔng reto mō de wot ê lasha vê repugu mot e gwat, ko wot ê bɔrɔs 

hɛn. 

6Me tɛ̀ gap e ra gbang hom wɛt, a sé e wal hom de wo nɔng me wɛng wɛt. 

7Ko hwo de hwó sey ot yi na vê repugu mot, hwó tɛ̀ ɛn, be sɔ rekyen. 

8À Dagwi mot, wot e dak kaa na hwo kayɛ jeng, wot e feng a hwo gbak-gbak. 

9Ko di, hwà ga ye zak a hot, hwó to hwo kyè tanga bemât como mot wɛt, ko 

hwà ga tik wot a sɔ rekyen. 

10Hwà tɛ̀ wot a tele yi e nuyêl vemo de be bɛɛ hot ves, ko ba hashe pyɛ́ de ya 

sé myot. 

11Hwà tik, be yɛt ot sede vyēl, hwà shara hot e tê yére dyuk. 

12Hwà row bemat mō e nû kedyam hyet, hwà ka re ɛ pyɛ cak wɛt. 

13Hwà tɛ̀, bemât vwara mot be tabas a wot nengyas, bē lɛlɛ hot, be raa shɛgɛsh 

hot. 

14Yére dyuk ye jut ot pyɛ jɔgɔ, ye tē cwɛ̀ɛp a hot. 

15-16Kayɛ jeng, me wok bemât repugu mot de be haras, be shɛgɛsh, be bɛɛ hot 

ves, ko me wok rekyen, me tē det yaga rɛ. 

17Pyɛ́ yemo mwa ya té na wot, mwa ano de wot a ye bam na hwo kɛ wot a 

kwɔrɔ sira de hwà wuna na wot wɛt. 

18Wot a doyo a hwo ma, kɛ wot a ye rɛng yi e gwong mō wɛt. 

19Ko hwà barak hot e hêy gbingiring, hwà bang ot na lwīl mwangalang. 

20Ka wot a ye bam a hwo, à Dagwi mot, ko wot a sap cī e negya, 

21mwin, hwô tɔk, yaga hwà tɔk barê neyey mot. 

22A sé yaga wot a sé bemo de wot a sé e nû reku kayɛ jeng. Be jut ot sede vyēl 

de be kyè wɔ̀ yɛt. 

23Sene, à Darwey! Yaga sɛ́ de hwà sê nevwa ɛ? Sogo! Hwo ye zakzak a 

hot wɛt! 

24Yaga sɛ́ de hwà kyɛ́ o nà wok ɛ? Wot a sé sɔ reyɔm na rezot, ko hwà ka di 

ot wɛt. 

25Wot a sé e dyɛngɛ vaalal e vwel, babek mot ba ga ye pang e fongol. 

26Sogo! Sɛlɛ hot! Sey ot, yaga hwà tɛ̀ yey na wot. 

Lɛlɛ 45 
Lwɛlɛ̂ dôp wenêng gbɔng gwɔ̀m 

Lwɛlɛ̂ yaga Kora de gwo rɔgɔm. Lwɛlɛ̂ tɛ̂ yey. Bē ra gwɛ na fwɔ̂ lwɛlɛ̂ “Bejamuk líli.” Gwá 
sè e vwɔ̂ mwât kyé na lɛlɛ. 

1Báre hom ha sila na neha nerat, ma sé yong lwɛlɛ yaga gbɔng gwɔ̀m. Mê ra 

fwom na lem hom, sede mwât sekwɛl e ra fwom na kwêt jɛk. 

2Hwà dal bwang bemat mwa na nekasang! Neha mō na sé mwɛɛsɛs, na sé 

tyang. Yaga ano, Dagwi a tɛ̀ á hwo nerat gbak-gbak. 

3À suga, hwà sé gbɔng o wo nerey na nerat. Gana wal mō. 

4Laga dwa e ji gbɔng nerey na nerat mō mo! Kyè wɔ di wɛng, tumal e ra tsak o. 

Sɛlɛ bepɛng, gas a yɛn shɔt e tē, rá pyɛ́ de yê tɛ̀, bemat be wok bengyip mō. 

5Ket de hwó tabas mɛ ba sé zomzom, bê luga neyey bemât repugu mō, yére 

bemât jey yê gaba e cât bol mō. 

6Gwofwa negwɔm mō gwa sé gwo Dagwi, gwô nàra gbak-gbak! Hwô gas a 

bemat mō shɔt e tē. 

7Hwó tɛ̀ yey na pyɛ́ ryat, ko hwó kyɛ́ o pyɛ́ vyes. Yaga ano, Dagwi mō a ga kasa 

hwo, a ga tɛ̀ yey mō ye pɛngɛ ding-ding ye dal yê bwang bemat mō. 

8Berugu mō be ro nesang nerat nè něy mir, na alowe, tanga kasiya. Be dak 

yôm kwo e nelɔ mō de ba tɔrɔ nɛ̀ na yìn gbin, e tá a hwo. 

9E ji beha de ba sé e ji lɔ mō, nèy behwông begbɔng begwɔ̀m na sé ɛ. Derwey 

a sé e tumal e vwɔ yegê gwofwa negwɔm mō, a tɔrɔ hɛ na yɔ̀m celes dyam 
shinang. 

10À hwóng hom, wet betong na hwo jut e yey mō pyɛ de mê ha: Hwô to sè tanga 

bemat mō wɛt. 

11Nezɛrɛ mō nê tɛ̀ gbɔng gwɔ̀m a vɔk cwey mō. Yɛ wɛ a dalɔ mō, dyɛng to mō 

na yɛ. 

12Bemât repomô Tur bê vɛ̀sɛ a hwo na nenɔrɔ, bedaberey bê ye ngyɛ́k, na be 

sɛ̀ nerat yi na hwo. 

13Hwōng o a sé zɛrɛ tyɔng wɛt. Ba tɔrɔ rugu mɛ na shwêy dyam shinang. A sé 

yel e ji lɔ gwɔ̀m, 



938 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

14yɛ tanga berungat mɛ ba sé bɔrɔs e ra beput de ba tɔrɔ vɛ na nzem, be kyè 

wɔ kyɔk a gbɔng gwɔ̀m hɛ. 

15Be kyě na râ lwɛlɛ̂ yey pyɛng, be rɛ̌ na nzem wɔ̀ yel e ji lɔ mo. 

16À gbɔng gwɔ̀m, hwô sɛ̀ nèy bewen de nê tut e gwofwa negwɔm, tyɛng sede 

beda mō de ba kana tut ɛ. Hwô tɛ̀ ɛn, be tɛ́ ɛn vê vɔ̂k negwɔm e ra bavwel pyak. 

17Ko me ra lwɛlɛ hom na be dopse bare na hwo vɔk e nezamang. Mwa yére 

bemât jey ya rɔda somo hwo vɔk e nesheneshey. 

Lɛlɛ 46 
Dagwi a sé tanga wot 

Lwɛlɛ yaga ruhûp Kora. Bē ra gwɛ na fwɔ e rak o. Gwá sè e vwɔ̂ mwât kyé na lɛlɛ. 

1Dagwi a sé a wot kwɔ̂n dal, e nɔng ot yey ting. Kayɛ jeng a sé e yong ɛ, na a 

sɛlɛ hot e jeng reyɔm. 

2-3Ka jey ya ka sé digis, ka beraku be ka gabsa e ji ciwil gworep, ka berep be 

ka wus, be tē funglang, ka beraku be digis yaga lolông berep o, wot a rɔda vɔk 
bengyip wɛt! 

4E gbɔng repomô Dagwi, gwɔrɔt gwa sé de gwo pɛngɛ a bemat neyey. Dagwi 

De A Dal Na Reto Mwa a tik repomo mo jaram na a sangal ɛ. 

5Dagwi pyɛ mɛ a sé e ji gbɔng repomo mo, bê sang wey na rɛ ko tyɔng wɛt. 

E rwa hwol gasi, ê vey a rɛ na sɛlɛ. 

6Dagwi e lumta, ko yere bemât jey ye tɛ̀ bengyip, ye vow. Retô vemo de ba sé 

re negwɔm ra sé nusu yi e vɔ mɛn, ko jey ya pere ye ywey. 

7Dagwi Darwey, Dâ Jey Mwa a sé tanga wot. Dagwi wo Yakɔp a sé a wot kwɔ̂n 

dal. 

8Vey in, na yin a di pyɛ de Dagwi Darwey a ga ra, gwong de a ga vey na wéy 

e jey! 

9E tɛ̀ be tik tô como e neyɛnɛ̂ jey mwa, e kwɔrɔs begbang na bebara, ko e dak 

kya e beruga. 

10E moklo, “Tik in cɛk! Tɔk in, e me wɛ à Dagwi! Ma dal na reto e ji yére bemât 

jey, ma dal na reto e ji jey mwa!” 

11Dagwi Darwey, Dâ Jey Mwa a sé tanga wot. Dagwi wo Yakɔp a sé a wot kwɔ̂n 

dal. 

Lɛlɛ 47 
Dagwi a sé gbɔng gwɔ̀m jey mwa 

Lwɛlɛ yaga ruhûp Kora. Gwá sè e vwɔ̂ mwât kyé na lɛlɛ. 

1À yin bemât jey mwa, dak in vɔ yaga yey pyɛng, ra in a Dagwi lwɛlɛ na gbɔng 

fwɔ! 

2Sap in Dagwi Darwey, Yɛ De A Dal Na Reto Mwa. A sé gbɔng gwɔ̀m, e re 

negwɔm e ra jey mwa. 

3A nɔng ot wɛng e ra yére bemât jey, a tɛ̀ wot re negwɔm e ra yɛn mwa. 

4Yɛ a kasa a wot vwel de wot a sé sangal ɛ, wot e dak mɛ gèy, wot yére Yakɔp 

de a tɛ̀ yey na wot. 

5Dagwi a sé tut vɔk e gwofwa negwɔm mɛ! Ba sé gbɔ yaga yey pyɛng, be pɛsɛl 

bedurum. 

6Rá in a Dagwi Darwey lɛlɛ, rá in vɛ na dâk yōm! Ra in a gbɔng gwɔ̀m mot lɛlɛ, 

rá in vɛ na dâk yōm! 

7Ey, Dagwi a sé gbɔng gwɔ̀m jey mwa, ra in a yɛ lwɛlɛ de gwo rɔgɔm! 

8Dagwi a sé sangal e gwofwa negwɔm mɛ gwo jɛrɛ, e re negwɔm e ra yére 

bemât jey. 

9Bemât nuyêl yére mo ba tula hɛn, tanga bemât fwôm Dagwi wo Abraham. Mwâ 

begwɔ̀m jey be dyɛng bato mɛn na Dagwi. Yɛ Wɛ De A Dal Na Reto Mwa. 

Lɛlɛ 48 
Siyɔn, gbɔng repomô Dagwi 

Lwɛlɛ̂ yaga ruhûp Kora 

1Dagwi Darwey a sé gbɔng wo nerey! Bē nɔng ɛ nerey ding-ding e ji repomo 

de ra sé remɛ. Raku de a tik jaram yaga yɛ 

2wa sé rwat, wa sé lwis vɔk e rak o. Wo vey a jey mwa na yey pyɛng. Raku 

Siyɔn wɛ a rakû Dagwi wo mwin o, kwɔn a hane de repomô gbɔng gwɔ̀m ra sé 
ɛ. 

3Dagwi a sé e ji repomo mo, na a dul rɛ, a ga dura, yɛ wɛ à kwɔ̂n dâl bemât 

repomo mo. 

4Begbɔng begwɔ̀m ba wuna hɛn, mwa hɛn ba hwo e ra repomo mo. 

5Ko jeng de yɛn a di rɛ, a yang ɛn kpɔrɔk, bengyip ba vo ɛn, a sé a yɛn kpɛɛ. 

6Ba vow sedesi sede hwā e ra bakwot, 

7sede bemat e ji begbɔng bedwa-nshi jeng de gûl gap gwo kangat vɛ. 

8Wot a ga kana wok hâ pyɛ́ yemo mwa, ko a remo, wot a ga di yɛ̄ e ji repomô 

Dagwi mot, yɛ Dagwi Darwey, Dâ Jey Mwa. Yɛ ê gyeng repomo mo tyang 
neshey gbak-gbak. 

9À Dagwi, e ji Duk Re a Hwo Fongol, wot e tɔrɔng e ra nerat de hwó dura a wot. 

10E kagwa, bemat be somo hwo, hwà vɔk za e jey mwa. Hwó di wɛng na vwɔ̂ 

gap mō. 

11Tik na bemât Raku Siyɔn be vɔk yey pyɛng! Tik na bemât bapomô Yuda be 

rɛ̌ na nzem, yaga hwó gas badu e tē! 

12Rɔnɔ hin Siyɔn, kyě gwɔsɔ hin wɛ, bara hin betyon wɛ, 

13bɛrɛng hin yɛɛlɛl bejwa-duk na nekwɔn dal o. Ano kwong, yin ê tɔk ha a 

nezamang min ne véy: 

14“Yàa! Dagwi wo reto a womo! A sé Dagwi mot gbak-gbak, ko ê kyè na wot 

kayɛ jeng.” 

Lɛlɛ 49 
Tɛ̂ gap e ra yas ha sé netɔn 

Lwɛlɛ yaga ruhûp Kora. Gwá sè e vwɔ̂ mwât kyé na lɛlɛ 

1Wok in, à yin yére bemât jey mwa, Wet in betong, à yin bemasi e kagwa! 

2À yin berey na besɛl o mwa rìning o, bedaberey na bepɛng mwa, wok in! 

3Ma sé tɔrɔng e ra pyɛ́ de ye gwɛsɛ tɔk, ma sé ha neha de na sé ne netsitsɛng. 

4Mê doyo nehywɛ hom e ra pyɛ de ya sé dirik, ko mê misang yɛ jeng de ma sé 

dak yom kwo. 

5E jeng reyɔm, jeng de bemat beves de be jama bol hom ba gwɔrɔ me, mê wok 

bengyip wɛt. 

6Yɛn e tɛ̀ gap mɛn e ra yas mɛn, be dak kaa na gbɔng nedanerey de ba vɔk. 

7Ko vit a mwat de e tɔk sey neken mwat hwak na dyām yi na Dagwi, kɛ a tala 

hɛ dyām, na yɛ pyɛ mɛ a nàra kwen. 

8Tála yaga nekên mwasi ha dal gap, ka a ka tala ala ayi, yê wul kwɔn hak wɛt. 

9Bemasi bê nàra beken gbak-gbak wɛt, vit a mwat de ê tik nà yel e vwel. 

10Kawɛ mwat a tɔk, bemât netsitsɛng bê kushu mwa na bemat de ba kat netɔn, 

ko mwa hɛn bê hala a behak yas mɛn. 

11Sak mɛn bê tɛ́ ɛn nelɔ mɛn gbak-gbak, e hwomo de yɛn ê nàra kayɛ jeng, 

mwa ano de yɛn a kana vɔk benap mɛn. 

12Vit a mwat de ê nàra kwen yaga nerey na yas mɛ, ê ku tyɛng sede ngyāma 

arɔng. 

13Di, pyɛ ma yemo de ye té na betɔn tanga vemo de be tɛ̀ gap mɛn e ra neha 

mɛn: 

14Ba sé sede vyēl de lwek mɛn à reku, re kyè na yɛn vɔk e kwɔ̂n bevuvwel. 

Nagasi, bemat de ba sé cik bê kyè e ra yɛn, ko babek mɛn ba sé bɔsɔ e ji sak, 
yikyik yi na nelɔ mɛn nerat o. 

15Ko Dagwi pyɛ mɛ ê sey me à me, a rɔda hywit me yi e retô reku. 

16Jeng de mwat hwak a sé tɛ́ ɛ darwey, ko a sé gwɛsɛ yele mɛ arɔng, hwo kwon 

bɔrɔk to mō wɛt. 

17Jeng de ê ku, ê kyè na pyɛ cak wɛt, yele mɛ mo yê raa hɛ vɔk e sak wɛt. 

18E ji sangal mɛ e jey, e jut to mɛ, a sé mwât wôk neta, ko bemat be tē jik yaga 

wɛng mɛ. 

19Ko mwa ano, a rɔda ba wɔ̀ sɛ̀ bedabeda de ba ga kushu, de bé sang di negbêy 

gwi wɛt. 

20Vit a mwat de ê nàra kwen yaga nerey na yas mɛ, ê ku tyɛng sede ngyāma 

arɔng. 

Lɛlɛ 50 
Pyɛ de Dagwi e simo na bemat mɛ 

Lwɛlɛ̂ Asaf. 

1Dagwi wo nerey, Dagwi Darwey a hanat, a yila mwa jey yi e rwa rak wɔ e ta. 

2E dura tó mɛ e ji nedyɛt nerat mɛ e repomô Siyɔn de nerat na sila hɛ. 

3Dagwi mot e kyè vey, ko ê sǎ yuu wɛt. Kya he re e nuyel mɛ, jey ya sé gyibit-

gyibit, ko yɛ e tê yɛ. 

4Jeng de ê ra a bemat mɛ shɔt, e yila lagwi tanga jey, na be nɔng nuha. 

5E tē, “Tula hin a me bemat de ba sé pang na me! Yɛn a nára a me nɔrɔ, ko 

wot a wuna hot na sira.” 

6Ko lagwi wo ha wɔgɔ, Dagwi e gas shɔt e bē, yɛ wɛ e ra a bemat shɔt pyɛ mɛ. 

7“À bemat hom, wok in, me kyè wɔ ha! À BeIsrayɛl, wet in betong, mê vey na 

sekun min. E me wɛ à Dagwi, Dagwi min. 

8Yin e vɛ̀sɛ a me na nenɔrɔ, ko ma vɔk pyɛ cak de mê ha e ra nɛ wɛt. Yin e nása 

a me nenɔrɔ̂ yas burang kayɛ jeng, 

9ko me simo nɛ wɛt, kɛ bemus min kɛ begam min ow. 

10Mwa ngyāma e bahwot ya sé nyang, berɔndɔng de be re hwey e berahwol de 

vit a basa ba sé benang. 

11Mwa benon beraku ba sé benang, na mwa pyɛ́ cen de ya sé e hey. 

12“Ka ma sé wok vyong, ko me kyè wo ha a yin wɛt, yaga jey na mwa pyɛ́ de ya 

sé e ji yɛ ya sé nyang. 

13Me re banamâ bemus, kɛ me sɔ nemî vyēl arɛt? 

14E pyɛ̂ re de me simo wɛt, ko me simo, yin a feng a me e negya! Ma sé Dagwi 

De A Dal Na Reto Mwa. Nɔng in me pyɛ́ de yin a ga vo a me nu. 

15Ano kwong, jeng de reyɔm re vey a yin, yila hin me. Ma rɔda sey in, ko yin ê 

somo me.” 

16Ko Dagwi e tâng bemat beves, “Yin a sé beva de yin e há a bemat badu 

hom ɛ? Yaga sɛ́ de yin e ha e ra sira de ma wuna tanga yin ɛ? 

17Yin e kyɛ́ in gyong hom, yin e kyɛ́ in redu de ma nɔng in. 

18Yin e tɛ́ in sâ kawɛ gbik, ko yin e wuna bato min na bemât ragas nejwang. 

19“Yin e ha sede kya he re hey, nenu min na ga tɔ́k ɛn na nebɔs. 

20Yin e sangal, yin e hwara bemin, yin e to lashe nezâ begwa jim min mwa 

arɔng. 

21“Yin a ga ra pyɛ́ yemo mwa, ko mê tùt ɛ nu wɛt a? Yin e jut me sede yin a? Di 

a remo, ma sé vey na sekun min, ko mê basa a yin pyɛ̂ sekun min o. 

22“À yin de yin e ra sede ma sé wɛt, wok in, tē in naka! Ka ano wɛt, mê wey na 

yin, ko vit a mwat hwak de ê sey in. 

23Sede be feng a me, hɛ a nɔrɔ de he nɔng me nerey. Ko yɛn vemo de be gyeng 

ha hom, bê sɛ̀ sɛlɛ hom.” 

Lɛlɛ 51 
Won yaga halâ banɛn. 

Lwɛlɛ̂ Davit. A ra gwɛ jeng de Natan, zarap Dagwi, a wɔ na a ha a yɛ e ra mân bek na 
Batsheba. Gwá sè e vwɔ̂ mwât kyé na lɛlɛ. 

1À Dagwi, tosho reyɔm hom, yaga hwó tɛ̀ yey na me. Hwà sila na nemwishish, 

fugut banɛn hom! 

2Kus me haalal yi e pyɛ́ vyes de ma ra, tɛ̀ me haalal yi e renɛn hom! 

3Ma tɔk renɛn hom, ma bare na rɛ kayɛ jeng. 

4E hwo wɛ de ma ga ra a hwo renɛn, ma ga ra pyɛ de ya sé vyes e bayis mō. 

Yaga ano, hwà ra tyɛng de hwà sé tɛ̀ sekun hom, ko jeng de hwô yɛrɛ a me 
shɔt, hwô yɛrɛ yɛ e tē. 

5Yimo tuk de ba tɔ me, ma ga ra banɛn na pyɛ́ vyes. 

6Ko hwó simo, bemat be vɔk tsak o. Basa a me netsitsɛng yerê nemó. 

7Fung banɛn hom na kelang hísɔ̀p, na me sè haalal, kus me, ko ma rɔda se 

halalal. 

8Yang me, hwà ga hala a me, ko mê sila na yey pyɛng. Mwa ano de hwà ga 

kwɔrɔs a me nedem hom, mê to rɛ̌ na nzem. 

9Hwo bɛrɛng banɛn hom wɛt, fugut mwa pyɛ́ vyes de ma ra. 

10À Dagwi, tɛ̀ me mwat pwas, na me to se pang na hwo. 

11Hwo ro me yi e nuyel mō, kɛ hwo gas me na gabîk jɛrɛ mō wɛt. 

12To tɛ̀ na me vɔk yey pyɛng, yaga hwà hala a me, tɛ̀ me simo gyêng ha mō. 

13Ano kwong, ma rɔda basa a bemât banɛn begwong mō, na be bin toyo vey 

na hwo. 

14À Dagwi, hwà sé mwât sey me. Pyɛ de ma ra ya vey reku, gabɔk wɛt, tík me 

kwen! Ko ma rɔda somo hwo na lwɛlɛ, yaga hwà sey me. 

15À Darwey, wunta nu hom, na me to tɔk somo hwo. 

16Hwó simo nenɔrɔ̂ yas de be yɛt wɛt. Ko ka ma ka nára a hwo nɔrɔ̂ yas burang, 

yey mō ye pɛngɛ na hɛ wɛt. 

17Sede wot a tik dâk kaa, na wot a lashe yey yaga banɛn mot, wot e pɛngɛ a 

hwo yey. Yerê nɔrɔ ma hane de hwo simo. 

18Dura a Siyɔn nerat mō, na wo gwɛ̌ re nuyel, to lɔk jwa-pomô Yɛrusalɛm. 

19E bama mo, wot ê tɔk nára nenɔrɔ̂ yas de be yɛt, ka a ka sé yemo de be 

rangas burang, e gwong de gwô pɛngɛ yey mō. Wot ê to tɔk nára bemus e ra 
gàgbang rangâs yas mō. 

Lɛlɛ 52 
Pyɔlɔ de mwat de e dak gèy e ra neves mɛ ê sɛ̀ 

Lwɛlɛ̂ Davit de gwo rɔgɔm. A ra gwɛ e bama de Dowek WoƐdɔm a wɔ ha a Saul wɔgɔ, 
Davit a ga kyè vɔk e lɔ Ahimɛlɛk. Gwá sè e vwɔ̂ mwât kyé na lɛlɛ. 

1Key kàa! À hwo de hwó jut to mō, hwà sé suga, yaga sɛ́ de hwó dak gey na 

neves mō ɛ? Di, Dagwi e dura a bemat mɛ nerat kahɛ tuk. 

2Hwó yong begwông wey, na hwo lashe mɛ behak. Nu mō ha sé vootot sede 

bâ hwon, à hwo mwât fanang. 

3Hwó simo râ neves e ra nerat, hwó simo râ bɔs e ra hâ tsak o. 

4Hwó wok netâ neha roros a bemat neyey, à hwo mwât kwɛlɛng! 

5Yaga ano, Dagwi a rɔda wey na hwo pyɛt. Ê ye kap a hwo, na a pat o yi e lɔ 

mō. Ê lut o yi e vê neken, sede be luyu sɔng. 

6Jeng de bemat de be gyeng hâ Dagwi bê di, ê yang ɛn kpɔrɔk. E bama mo, 

yɛn ê shɛgɛsh, be tē: 

7“Di, rwas womo mo! A tɛ̀ gap e ra Dagwi mɛ wɛt, ko a tɛ̀ gap e ra yele mɛ, yemo 

de a sɛ̀ e begwong beves!” 

8Ko me, ma sé sede tîn cɔgɔ̂t pwat, de he ras e duk re a Dagwi fongol. Me tɛ̀ 

gap e ra nerat de e dura a me gbak-gbak. 

9Ma rɔda feng a Dagwi kayɛ jeng, yaga pyɛ de a ga ra. E nuyêl bemat de ba sé 

pang na yɛ, mê ha wɔgɔ, a sé wo nerat. 

Lɛlɛ 53 
Bemât Dagwi e tê bemat beves 

Lwɛlɛ̂ Davit de gwo rɔgɔm. Bē ra gwɛ yɔɔm. Gwá sè e vwɔ̂ mwât kyé na lɛlɛ. 

1Betɔn be tē e yey mɛn, “Vit à Dagwi!” Mwa hɛn ba ga lashe hɛn, be ra tomong 

de ba sé byɛm-byɛm; vit a hwak de e ra pyɛ́ de ya sé ryat. 

2Dagwi e bɛrɛng bemasi yi e hwomo e lagwi, na a di, kɛ behak ba vɔk tɔk, na 

be jama, be tɔk ɛ. 

3Ko mwa hɛn ba ga toyo na bama, mwa hɛn ba ga kyɛ́ ɛn vɔ. Vit a hwak de e ra 

pyɛ́ de ya sé ryat, vit, ko gwining! 

4Dagwi e tē, “Bemât ragâs neves vemo bê masa pyɛ cak bɛ̀? Yɛn e re e vɔ 

bemat hom, ko yɛn e ra won vey na me wɛt.” 

5Ko di, yɛn a rɔda sǎ e ji bengyip ding-ding, yere bengyip de ba ga sang 

wok wɛt, yaga Dagwi ê shara bekup vê repugû bemat mɛ! Dagwi a ga kyɛ́ ɛ 
hɛn, ko bemat mɛ bê di wɛng e ra yɛn, bê tɛ̀ a yɛn rekyen. 

6Ma vɔk cwey, ka mwat hwak ê nusu yi e Siyɔn, na a bin sey BeIsrayɛl! À Dagwi, 

jeng de hwô to nɔ̂ng bemat mō wɛng, yére Yakɔp yê rɛ̌ na nzem, BeIsrayɛl mwa 
bê vɔk yey pyɛng. 

Lɛlɛ 54 
Won mwat de ba sé tak a yɛ 

Lwɛlɛ̂ Davit de gwa rɔgɔm. A ra gwɛ jeng de BeZif ba wɔ ha a Saul wɔgɔ, Davit a sé 
e lɛrɛ na yɛn. Gwá sè e vwɔ̂ mwât kyé na lɛlɛ. 

1À Dagwi, sey me na gbɔng reto mō, dura, vit a me na nɛn! 

2À Dagwi, wok won hom, wet betong na neha hom! 

3Bemat beduk ba ga hwo e ra me. Bemat de vit a hɛn na nemwishish, pyɛ mɛn 

cak ya sé na hwo wɛt, bé tē ngyɛ́k na be mɔrɔ me. 

4Ko hwo à Dagwi, hwà sé mwât sɛlɛ hom, à Darwey hom, hwó gyeng neken 

hom. 

5Hwô tala a vemo de be jama bol hom neves mɛn. Sila vonu de hwà ra a me, 

ko hwo wey na yɛn. 

6Ano kwong, ma rɔda nára a hwo nɔrɔ̂ yey pyɛng. Ma rɔda somo reza mō, à 

Dagwi Darwey, yaga hwà sé wo nerat. 

7Hwà ga pat me yi e reyɔm hom mwa, ko me bɛrɛng vê repugu hom de ba ga 

di wɛng e ra yɛn. 

Lɛlɛ 55 
Wôn mwat de sa mɛ a row ɛ 

Lwɛlɛ̂ Davit de gwo rɔgɔm. Bē ra gwɛ na yōm. Gwá sè e vwɔ̂ mwât kyé na lɛlɛ. 

1À Dagwi, wok won hom. Hwo kyɛ́ o nà sey won hom wɛt! 

2Wet betong na me, na hwo hanat a me. Yey hom ye bɔrɔk me, me rus, me 

tosho. 

3Bemât repugu hom be gbɔ me, be shìsa me. Bé teshe na me, be ra shom na 

me, ko be bɛɛ me ves sizɔng. 

4Yey hom ya sé sede yê lut ɛ, bengyip reku be vos me. 

5Nemi ne gabsa a me e yey, me vo bengyip, ko me vow. 

6Káa! Ka ma vɔk bafabak sede gwobɔp, ka ma yang sogo me kyè, me wɔ jama 

kwɔn de mê pɔng ɛ. 

7Ma yang tele vɔk e dem yikyik, me wɔ̀ sangal e hey. 

8Ma yang ra ziri, na me wɔ dal yi e gwogul rwak na sombabos. 

9À Darwey, suk neha bemât repugu hom! Lashe pyɛ́ de be yong, yaga me bɛɛ 

bemat de be sogo nehywɛ, be ra yol zɔng e ji repomo. 

10Sógo nehywɛ na yol o ba sé sede bemât gyeng de be kyě gwɔsɔ e ra jwa-

pomo mo nagwi na naturuk. Repomo mo ra sila na ragâs nengyas tanga reyɔm. 

11Be mɔbɔs bemat e ji rɛ, ko e kahɛ hyok, bemât jamâ repugu tanga vê kwɛlɛng 

be kyě rini ɛ. 

12Ka a sé wo repugu hom de e shɛgɛsh me, ka ma yang niri. Ka a sé mwat de 

e bɛɛ me ves, de e dak kaa e ra me, ka ma yang lɛrɛ me yi na yɛ. 

13Ko a sé e hwo de wot a sé pyɛ jining, sâ kwɛngɛl hom de wot a ga tɔ́k ot! 

14Wot a ragas berem berat sizɔng, wot na hwo, wot a kyese tanga behak e duk 

rê fongol. 

15Tik na reku re vo vê repugu hom hák, tik be gyirik beken vɔk e kwɔ̂n bevuvwel, 

yaga neves na sé e nelɔ mɛn tanga e neyey mɛn. 

16Ko me à me, me yila Dagwi Darwey yaga sɛlɛ, ko a rɔda sey me. 

17Me rus, me tosho nagasi, nagwi tanga naturuk vɔk na yɛ, ko e wok me. 

18Bemat pyak be gwɔsɔ me, be hwosom me, ko ê pat me tyang yi e yol de me 

ra na vê repugu hom. 

19Dagwi de a sé re negwɔm yimo e susû jey a rɔda wok me. Ê di wɛng e ra yɛn, 

yaga be kyɛ́ ɛn nà sege negwɔn mɛn, ko be ka wok bengyip Dagwi wɛt. 

20Mwat de a kana sè sa hom a ga hwo e ra besa mɛ, a ga kwɔrɔ vonu de a ga 

ra a me. 

21Neha mɛ na sé mwɛɛsɛs sede shok, ko repugu ra sé e ji yey mɛ. Neha me ne 

tele sede něy, ko ne yɛt sede bewal de ba sé vootot. 

22Vey na negbang mō e nuyel Dagwi Darwey, yaga e wok nemwishish mō. Ê 

tik pyɛ cak ye dikta womo de sé mwɛ ko tyɔng wɛt. 

23Ko hwo, à Dagwi, hwà rɔda wul na bemât mɔbɔ̂s bemat, na vê vɛsɛ bɔs e sak, 

gyam na be wul rebit nepyak nepɔlɔ mɛn. Ko me, ma rɔda tɛ̀ gap e ra hwo! 

Lɛlɛ 56 
Tɛ̂ gap e ra Dagwi he ro bengyip 

Lwɛlɛ̂ Davit de a ra e bama de BeFilisti ba vo ɛ e Gat. Bē ra gwɛ na fwɔ̂ lwɛlɛ “Gwobɔp 
de gwa sé yuu de gwa sé shan.” Gwá sè e vwɔ̂ mwât kyè na lɛlɛ. 

1À Dagwi, tosho reyɔm hom, yaga bemat be pɛsɛl a me kya. Mwa wosho, vê 

repugu hom be hwosom me. 

2Vemo de be hwosom me ba sé pyak, yɛn e pɛsɛl a me kya mwa wosho. 

3À Dagwi De Hwà Dal Na Reto Mwa, ka ma ka sé e ji bengyip, mê tɛ̀ gap e ra 

hwo. 

4Me dak kaa na Dagwi, yaga a ga vo a me nu, ê sey me. E yɛ de ma tɛ̀ gap e ra 

yɛ, ko mê wok bengyip wɛt, E yɛ̌ pyɛ de mwasi zɔng ê ra na me ɛ? 

5Bemât repugu hom be sɛgsa ha hom mwa wosho, be bare pyɛ́ vyes de bê ra 

a me zɔng. 

6Yɛn e tula hɛn e lɛrɛ, be bɛrɛng kayɛ pyɛ de me ra, ko be simo be wey na me. 

7Yɛn ê wul dem hak na neves mɛn o a? À Dagwi, wey na yɛn e ji shom mō. 

8Hwà tɔk ríni hom mwa, hwà ga tula nemwishil hom, nepyak nɛ na sé e jɛk na 

hwo. 

9Ano, jeng de mê yila hwo yaga sɛlɛ, bemât repugu hom bê to ɛn na bama, 

yaga ma tɔk, hwo à Dagwi, hwà sé tanga me. 

10Me dak kaa na Dagwi, yaga a ga vo a me nu, ê sey me, ey, me dak kaa na 

Dagwi Darwey yaga vonu me mo. 

11E yɛ de ma tɛ̀ gap e ra yɛ, ko mê wok bengyip wɛt. E yɛ̌ pyɛ de mwasi zɔng ê 

ra na me ɛ? 

12À Dagwi, mê sila pyɛ́ de ma ga kana vo ɛ nu, mê nára a hwo nenɔrɔ na me 

feng a hwo mɛ. 

13Hwà ga sey me yi e reku, hwà tik na me ye bugurɛk wɛt. Ano, mê kyè e nuyel 

mō, e ji negbey de ne nɔngɔs neken. 

Lɛlɛ 57 
Won e jeng reyɔm na jeng sɛlɛ 

Lwɛlɛ̂ Davit de a ra jeng de a lɛrɛ hɛ e fwara, na a hywit ɛ yi na Saul. Bē ra gwɛ na fwɔ̂ 
lwɛlɛ̂ “Hwo kwon wey na me wɛt!” Gwá sè e vwɔ̂ mwât kyé na lɛlɛ. 

1Tosho reyɔm hom, à Dagwi, tosho reyɔm hom! Me jama kwɔ̂n dal na hwo. Hwó 

dul me, sede congot ye dul nèy yɛ e nɛ̂n bafabak yɛ, sɛ̌ gwalumla gwa kwey. 

2Me yila e ra hwo de Hwà Dal Na Reto Mwa, hwo, hwó nɔng me pyɛ de me 

simo. 

3Hwà rɔda tomo na sɛlɛ yi e lagwi na hwo sey me, ko hwô tɛ̀ bemat de be pɛl a 

me kya be sɔ rekyen. À Dagwi, hwô dura a me nerat mō, hwó ye waa a me ko 
tyɔng wɛt. 

4Vê repugu ba rɔnɔ me sede begukum de be re bemasi. Nenu mɛn ne nunus 

na ha sede bebara na ket, ne yɛt sede bewal de ba sé vootot. 

5À Dagwi, tɛ̀ nedyɛt nerat mō ne tɛ̀ lagwi wo nɛp, tik be di gbɔng nerat mō e ji 

jey mwa! 

6Bemât repugu hom ba ga rene segun na be vo me mɛ, ko ma ga ye waa. Ba 

kas vɔng na me gaba ɛ, ko yɛn pyɛ mɛn ba hwo e ji hɛ. 

7À Dagwi, yey hom ya sé ting, ya dikta hɛ wɛt. Mê ra a hwo lwɛlɛ, mê dak a hwo 

yom. 

8Ma ga sene wɛng-wɛng, a remo, mê jut yom, me wɔ sene mɛ gwi. 

9À Dagwi, ma rɔda féng a hwo e ji yére bemât jey, ma rɔda ra a hwo lwɛlɛ na 

yom e ji mɛn. 

10Hwà tɛ̀ yey na bemat bagat wɛt, hwô sang gas cáng na yɛn ko tyɔng wɛt. 

11À Dagwi, tɛ̀ nedyɛt gbɔng nerat mō ne tɛ̀ lagwi wo nɛp, tik be di gbɔng nerat 

mō e ji jey mwa! 

Lɛlɛ 58 
Dagwi e tala kawɛ mwat pyɛ de a ra 

Lwɛlɛ̂ Davit de be ra gwɛ na fwɔ̂ lwɛlɛ “De hwo wey mɛ wɛt.” Gwá sè e vwɔ̂ mwât kyé na 
lɛlɛ. 

1À yin begwɔ̀m, yin e gas shɔt e tē a? Yin e ra a bemat mwa shɔt de ya sé 

tɛk a? 

2Wey! Yin e yong pyɛ́ vyes e neyey min, ko yin e ragas neves de ne vey na 

sogô nehywɛ e vwel o. 

3Bemat beves o be hwo ɛn gyam, ba tɔ ɛn na nebɔs. 

4Neha mɛn na sé sede nedɔ̂m gwɔ̄m. Bé kyɛ́ ɛn nà wok ha sede gàbak de gwa 

sé kpey, 

5ko gwo wok mwât râ ju kɛ mwât râ vyoshon wɛt. 

6Bemât repugu hom ba sé pyɛ bengyip sede gukum. À Dagwi Darwey, gangas 

yìn mɛn, kwɔrɔs jōro begukum vemo! 

7Tik be ye bit, sede nshi na ye jɔng, tik ket mɛn be vos vwel! 

8Tik be ku sede begyéng de be hworok! Tik be sè sede hwey de ba pat, de ha 

ga di jey wɛt! 

9Wey na yɛn ziri, ziri a dal pyɛ́ de be kyé na necɔgɔ̂t rɔgɔ! 

10Bemat vemo de ba sé berat bê vɔk yey pyɛng jeng de ba di Dagwi a sé tala 

bemat beves neves mɛn, ko vê nerat bê kyè kyùlúm-kyulum e ji nemi mɛn. 

11Bemat bê ye, “Yàa! Dagwi e tala bemat berat pyɔlɔ ryat! Ey, mwin, Dagwi a 

sé wo gâs badu e tē e ra jey.” 

Lɛlɛ 59 
Wôn jamâ dal na Dagwi 

Lwɛlɛ̂ Davit de a ra jeng de Saul a tomo bemat na be gwɔrɔ lɔ mɛ, na be mɔrɔ hɛ. Bē ra 
gwɛ na fwɔ̂ lwɛlɛ “Hwo kwon wey mɛ wɛt.” Gwá sè e vwɔ̂ mwât kyé na lɛlɛ. 

1À Dagwi hom, sey me yi e vɔ bemât repugu hom, dul me yi e vemo de be 

hwosom me! 

2Sey me yi e bemât ragâs neves, sey me yi e bemât mɔbɔ̂s bemat! 

3À Dagwi Darwey, vê repugu de be wok na gap ba ga man bato mɛn. Di, ba sé 

e wɛlɛ, be gyeng na be mɔrɔ me, ko ma ga buru kɛ ma ga ra renɛn rehak wɛt. 

4Vit a me nà nɛn, ko mwa ano, ba sé e yong ɛn na be hwo e ra me. Di, yɔ́m de 

me sɔ! Sogo na hwo sɛlɛ me! 

5À Dagwi Darwey, Dâ Jey Mwa, hwà sé Dagwi wo BeIsrayɛl. Sogo na hwo 

tabak mwa bwâng yére mo! Hwo wok nemwishish bemât nengyas de be row 
bemɛn wɛt! 

6Nawiri, be toyo e dem mɛn, be paa yìn sede bevu, be rìni e ji repomo. 

7Wok haras na shisa mɛn, neha mɛn na sé sede nebǎ vootot, ko be bare, vit a 

mwat de e wokos hɛn. 

8Ko hwo, à Dagwi Darwey, hwó shɛgɛsh hɛn, hwó shɛgɛsh mwa bwâng 

yére mo. 

9Hwó nɔng me gap, me sɛt bayis e ra hwo. À Dagwi, hwà sé a me kwɔ̂n dal. 

10Hwà tɛ̀ yey na me mwin. Hwó kyè e nuyel hom, hwó tɛ̀, me di wɛng e ra vê 

repugu hom. 

11À Dagwi, hwo wey na yɛn e jeng jining wɛt, ka ano wɛt, bemat hom bê ye bam 

na wɛng de hwà di. Rá fwom na reto mō, shara hɛn, wey na yɛn! À Darwey, 
hwó dul bemat mō sede ruga. 

12Mwa pyɛ́ de yɛn e ha ya sé vyes. Tik na dâk kaa de be dak, na gawey de yɛn 

e mok, na nebɔs de be yɛt, be vo ɛn sede segun. 

13Wey na yɛn e ji shom mō, wey na yɛn hywiri! Ano, bê tɔk vɔk e neyɛnɛ̂ jey 

wɔgɔ, Dagwi e re negwɔm e vwêl Israyɛl. 

14Nawiri, be toyo e dem mɛn, be paa yìn sede bevu, be rìni e ji repomo. 

15Be kyě ra gwogwolom e de jamâ pyɛ̂ re. Ka ba sɛ̀ pyɛ́ de ya vey a yɛn wɛt, be 

gwɔrɔng. 

16Ko me, à Dagwi, mê ra lwɛlɛ e ra reto de hwà vɔk, nagasi mê ra biibi, yaga 

hwà tɛ̀ yey na bemat mō. Hwà sé a me kwɔ̂n dal de me lɛrɛ me ɛ e jeng reyɔm. 

17Mê ra a hwo lwɛlɛ na yom, yaga hwó nɔng me gap. Hwo, à Dagwi, hwà sé a 

me kwɔ̂n dal, hwà tɛ̀ yey na me mwin. 

Lɛlɛ 60 
Dagwi e wok fwɔ̂ bemat mɛ de ba ga re na como 

Lwɛlɛ̂ Davit yaga masa a bemat. Bē ra gwɛ na fwɔ̂ lwɛlɛ “Bejamûk líli ve vonu.” Gwá sè 
e vwɔ̂ mwât kyé na lɛlɛ. Davit a ra gwɛ e jeng como na BeSirya vê Mɛsɔpɔtamya-Bato 
tanga vê Tsoba. Jeng de ba sè toyo, Yowap, mwât nuyêl como mɛ, a wey na bemât 
comô BeƐdɔm gu kuru na vɛ baba (12,000) e Nɛk Nevwashe. 

1À Dagwi, hwà ga ye zak a hot, hwà gang nekwɔn dal mot, hwà tɛ̀ shom na wot. 

Káa! To toyo na wot! 

2Hwà ga tɛ̀ vwel o he dikta, ha wunta hɛ. A remo, bang hɛ, yaga ha sé e nû 

gaba. 

3Hwà ga tɛ̀ ot, bemat mō, wot a sɔ reyɔm sizɔng, hwà tɛ̀ ot, wot a sɔ nshî anap 

de na tɛ̀ a wot sefeng. 

4Hwà pɛl durum mō na hwo hwɔtɔ mɛ nehywɛ vemo de be sap o, ano, bê hywit 

ɛn yi e ket bemât repugu mɛn. 

5Hanat a wot, jeng de wot a yila, sey ot na vwɔ mō gwô gap. Ano, wot de hwà 

tɛ̀ yey na wot, wot ê se washak. 

6Dagwi a hanat yi e kwon de be re a yɛ fongol, a ye, “Yey hom ya pɛngɛ sedesi, 

yaga ma di wɛng. Mê gas repomô Shɛkɛm na bemat hom, mê gas a yɛn Nɛk 
Sukɔt arɔng. 

7Bavwêl Gileyat na Manase ba sé benang, Mê sɛ̀ vemo de bê tó a me como yi 

e yerê Ɛfrayim, ko yerê Yuda yê nɔngɔs me begbɔng begwɔ̀m. 

8Vwêl Mowap ha sé gwopey zɔng de me kus me mɛ, mê barak kpatak hom e ra 

vwêl Ɛdɔm, na me dura, ha sé nang, À yin BeFilisti, rá in a me pee!” 

9À Dagwi, wa ê kyè na me vɔk e Ɛdɔm ɛ? Gbɔng repomo rane de ba gwɔrɔ na 

jwa-duk. 

10A sé e hwo wɛt a? Ko di, hwà ga ye zak a hot, hwó to kyè wɔ̂ tô como tanga 

bemat mot wɛt! 

11Sɛlɛ hot, na wot di wɛng e ra bemât repugu mot! Mwa sɛlɛ de mwasi ê nɔng 

ha sé yapyi zɔng. 

12Ka sede Dagwi a sé tanga wot, wot ê di wɛng, yɛ ê bɔrɔs vê repugu mot. 

Lɛlɛ 61 
Wôn mwat de ba gas ɛ na vwel mɛ 

Lwɛlɛ Davit. Bē ra gwɛ na yōm. Gwá sè e vwɔ̂ mwât kyɛ́ na lɛlɛ. 

1À Dagwi, wok sesin hom, wet betong na won hom! 

2Me yila hwo yi e vwel duk de ha sé yikyik, yaga yey hom ya ga kuyɛ. Sɛlɛ me 

wɔ tut e ra gwopwomol, na me sɛ̀ kwɔ̂ng dal. 

3Hwà sé a me kwɔ̂n lɛrɛ, gbɔng kwɔ̂n dal de mê tele vɔk ɛ, de bemât repugu 

hom bê ra me wɛt. 

4Tik me sangal e buk mō nesheneshey, dul me, sede congot ye gunung nèy yɛ. 

5À Dagwi, hwà ga wok vonu de ma ra a hwo, hwà ga nɔng me pyɛ de hwo 

nɔngɔ̂s vemo de be sap o. 

6Gwɛ̌ a gbɔng gwɔ̀m pɔlɔ lis, tik na a se kwen wɔ̀ sɛ̀ nezamang. 

7Tik na hwo se tanga yɛ e ji negwɔm mɛ kayɛ jeng, dul ɛ na nerat tanga tsak o 

mō. 

8Ano kwong, mê ra a hwo lwɛlɛ na yom jojot, ko ma rɔda sila vonu de ma ra a 

hwo hemo à tuk e ra hemo à tuk. 

Lɛlɛ 62 
Dagwi a vɔk reto, a sé wo nerat 

Lwɛlɛ̂ Davit de a ra e ra Yɛdutun. Gwá sè e vwɔ̂ mwât kyé na lɛlɛ. 

1Ma tɛ̀ nehywɛ hom vɔk na Dagwi, ko ma sé yaang à me. Yɛ zɔng de ê sɛlɛ me. 

2Yɛ zɔng de e dul me sede fwara, e sey me, a sé a me kwɔ̂n dal. Mwat hwak ê 

tɔk dikta me ko tyɔng wɛt. 

3Vɔk e yɛ̌ jeng de yin ê hwosom me ɛ? De mwa hin yin ê sogso e ra me ɛ? Me 

de ma sé sede duk de wa ga pat gèy zɔng. 

4Yin a yong begwong de yin ê ye zɔ̌ng a me yi e gwofwa sangal hom. Yin e feng 

na neha bɔs. Yin e ha há rat na nenu min, ko e ji neyey min yin e mok a me 
gawey. 

5Me tang to hom: Tɛ̀ nehywɛ mō vɔk na Dagwi, ko hwô sè yaang a hwo, yɛ zɔng 

de me sɛt yey e ra yɛ. 

6Yɛ zɔng de e dul me sede fwara, e sey me, a sé a me kwɔ̂n dal. Mwat hwak ê 

tɔk dikta me wɛt. 

7Dagwi a sé mwât sey me, e dul nerey hom. A sé sede fwara de gwa dal a me, 

kwɔn de wo repugu ê tɔk ra me wɛt. 

8Tɛ̀ in gap e ra Dagwi kayɛ jeng, a bemat hom. Ha in a yɛ mwa pyɛ́ de ye bɔrɔk 

hin, yaga a sé a wot kwɔ̂n dal. 

9Nekên mwasi na sé yapyi zɔng, bepɛng na bedaberey mwa ba ka sé e nû 

pyɛ wɛt, ka ba mara hɛn mwa hɛn bê ka vey nedirîk gul wɛt. 

10Yin bare, yin ê sɛ̀ nedanerey yi na retek kɛ na gap wɛt, ka sede yele min ye 

gwɛ̌ hɛ, ko yin sɛ́t ɛ yey wɛt. 

11Dagwi a ga ha, ko ma ga wok reha mo zang hining zɔng wɛt wɔgɔ, reto ra sé 

remɛ, 

12ko e tɛ̀ yey na bemat. À Darwey, hwô tala kawɛ mwat na tomong mɛ. 

Lɛlɛ 63 
Cwey nesa na Dagwi 

Lwɛlɛ̂ Davit de a ra jeng de á sè e hêy gbingiring hê Yuda 

1À Dagwi, hwo wɛ à Dagwi hom, me jama hwo tyɔng wɛt! Cwey hom mwa ya 

sé vey na hwo, me wok yêy hwɔshɔ mō sede vwel hwogot de vit a hɛ na nshi. 

2E kwɔn de be re a hwo ɛ fongol, ma di nerey na nedyɛt gbɔng nerat mō. 

3Mwin, ka sede hwà tɛ̀ yey na me wɛt, neken hom na sé pyɛ wɛt. Yaga ano, mê 

somo hwo. 

4Mê feng a hwo gbák de ma sé kwen, mê nára vɔ hom vɔk na hwo e ji won. 

5Hwô tɛ̀, me vɔk yey pyɛng me sirik, sede mwat de a sé re pyɛ̂ nzem. Mê ra 

lwɛlɛ, mê somo hwo. 

6Jeng de ma sé e dyɛngɛ, me bare na hwo, me sǎ e de tɔrɔng e ra hwo mwa 

turuk. 

7Ey, hwà sé mwât sɛlɛ hom, hwà dul me, sede congot de ye gunung nèy yɛ, 

yaga ano, mê mok lwɛlɛ. 

8Ma sé pang na hwo, vwɔ yege mō gwa vɔk me gak. 

9Tik vemo de be simo be wey na me, be kyè wɔ e kwɔ̂n bevuvwel! 

10Tik be wey na yɛn na wal e de como, bē tɛ́ ɛn pyɛ̂ rê bevû hey! 

11Tik na gbɔng gwɔ̀m a vɔk yey pyɛng na Dagwi! Tik mwa vemo de be sira na 

Dagwi be se vê wɛng, ko bemât bɔs, bê bang a yɛn nenu. 

Lɛlɛ 64 
Dagwi e tabak vemo de be yong begwong beves 

Lwɛlɛ̂ Davit. Gwá sè e vwɔ̂ mwât kyé na lɛlɛ 

1À Dagwi, wok me, jeng de ma sé tosho a hwo, gyeng me yi e shisâ bemât 

repugu hom. 

2Dul me yi na bemât nengyas de be yongos pyɛ́ vyes, yi e vemo de be gushung 

hɛn e ra me. 

3Nenu mɛn ne tow sede bewal, neha mɛn na sé kpashak sede nedɔ̂m ket. 

4Yɛn e wɛrɛm bemat de ba sila gyat, be pere ta ɛn, vit a rekyen. 

5Yɛn e tumal gak e de yong begwong beves, be tɔrɔng gwong de bê rene bagun 

mɛn, ko be bare, vit a mwat de a di ɛn. 

6Yɛn e yong begwong beves, ko be tē, “Wot a ga yong gyat! Wot a sé jɔgɔ a?” 

7Ko Dagwi ê tabas hɛn na ket, bê pere mǎ hɛn. 

8Nenu mɛn nê vos ɛn, ko mwa vemo de bê di ɛn, bê ye, “E jɔgɔ a yemo wɛt!” 

9Bê wok bengyip, bê ha tomong de Dagwi e ra, ko bê tɛ̀ pyɛ́ yemo e ji neyey 

mɛn. 

10Bemat berat bê vɔk yey pyɛng na Dagwi Darwey, yɛn ê sɛ̀ kwɔ̂n dal na yɛ. 

Mwa vemo de neyey mɛn na sé yɛt bê somo hɛ. 

Lɛlɛ 65 
Dagwi a vey na be somo hɛ 

Lwɛlɛ̂ Davit. Gwá sè e vwɔ̂ mwât kyé na lɛlɛ. 

1À Dagwi, hwà vey na be somo hwo e Siyɔn, kwɔn de wot e sila vonu mot de 

wot a vo a hwo. 

2Mwa bemasi bê vɛ̀sɛ na hwo, yaga hwó sey won mɛn. 

3Banɛn mot ba di wɛng e ra wot, ko hwo wɛ de hwó hala a wot vɛ. 

4Vê wɛng a vemo de hwà kasa! Hwó vey na yɛn bagat na hwo, na be sangal 

e lɔ mō. Wot e simo wôk netâ pyɛ́ ryât lɔ mō, hɛ a Gbɔng Duk Re Fongol mō. 

5À Dagwi de hwó seres bemat kayɛ jeng, sɛlɛ hot, ra a wot tomông langat, na 

wot a di wɛng. Hwà sé womo de mwa bemât jey be sɛt ɛ̀ yey mɛn, kɛ ba sé 
yikyik e yé dɔ̂ bèrep. 

6Hwà tɛ̀sɛ beraku e nekwɔn mɛn na gbɔng gap mo. Hwà nusu na gbɔng reto 

mō, 

7hwó tɛ̀ nshî gworep de ne tē funglang, ne lulum, ne sǎ yaang. Hwó dyɛng 

nehywɛ yére bemât jey de ye sogo rewɔng. 

8Mwa bemât jey be sap o yaga pyɛ̂ bes de hwà ra, kagwa e jey be mok lwɛlɛ. 

9Hwó bɛrɛng jey o, hwó nɔngɔ̂s yɛ rwak, hwó tɛ̀ vwel he siri, he nɔngɔs pyɛ́ 

shɛrɛk. À Dagwi, hwà tɛ̀ nerɔt mō ne sila na nshi mɛf, na vwel o he mara pyɛ́ 
naka. Ano de hwà yong ɛ. 

10Hwó tomo na rwak pyak e ra cap de ba how, hwó sing cap o na rwak na yè 

ye ruk, hwó ra ano, na pyɛ́ ye tabas, ye ras naka. 

11Hwó tɛ̀ jeng hywɛp ye se ryat, kagwa de hwà kwey ɛ — pyɛ́ polos. 

12Nekwɔn hêy gbingiring na ga tabas sehwey, beraku ba sé gwim-gwim. 

13Bagyéng ba sila na vyēl, hirî pyɛ̂ yéneng ba kyiri benɛk sede yɔ̀m. Kagwa be 

ra biibi na yey pyɛng. 

Lɛlɛ 66 
Lwɛlɛ̂ somo na feng 

Lwɛlɛ yaga mwât kyé na lɛlɛ. 

1À yin bemât jey mwa, mok in a Dagwi lwɛlɛ! 

2Rá in lwɛlɛ na yōm, na yin nɔng ɛ mɛ nerey. Somo hin hɛ, yē in “Yɛ a sé wo 

nerey!” 

3Yang in Dagwi, “Tomong de hwó ra ba sé pyɛ̂ sap! Bemât repugu mō be vow, 

be tē guduruk e nuyel mō, yaga reto mō ra sé rerey. 

4Kawɛ mwat e jey ê re a hwo fongol, bê ra a hwo lwɛlɛ na yōm, ey, bê ra a hwo 

lwɛlɛ̂ somo.” 

5Vey in na yin di pyɛ de Dagwi a ga ra, tomong mɛ ba sé a bemasi pyɛ̂ sap! 

6À tɛ̀ gworep gwo tɛ́ ɛ vwel hwogot, bedabeda mot bà ye dɔ a gworɔt e bol. 

Yaga pyɛ de à ra, wot à ra nzem e hwomo. 

7E re negwɔm na gbɔng reto mɛ nesheneshey, e tɛ̀ bayis e ra yére bemât jey. 

Bemât sogô nehywɛ bē tē naka, yɛn a kwon man gèy na yɛ wɛt! 

8À yin yére dyuk, somo hin Dagwi mot, tik bemat mwa be wok somo min! 

9A ga sey neken mot, a tik, na wot a ye bugurɛk wɛt. 

10À Dagwi, hwà ga mara hot, hwà ga rugut hot, sede be rugut dyam. 

11Hwà tik ot, wot a gaba e ji segun, ko hwà tɛ̀, wot a tos pyɛ̂ nedirik. 

12Hwà tik besugâ bedwa be tugut hot, wot a kwey e ji kya na tɛmɛ-nshi. Ko a 

remo, hwà vey na wot e vwêl pyɛ́ shɛrɛk. 

13À Dagwi, mê vey e lɔ mō na nenɔrɔ̂ yas burang, na me bin sila vonu hom. 

14Mê nɔng o pyɛ́ de ma ga vo nu e ra yɛ jeng de ma sè e ji reyɔm. 

15Yɛ̄ a yas de ya mɔsɔ naka, tyīmit, bemus, tanga begam. Mê nára yɛ e ra 

gàgbang rangas, ko nesang hyɔɔlɔl mɛ ne sogo vey na hwo. 

16Mwa yin de yin e sap Dagwi, vey in na yin wok, mê ha a yin pyɛ de yɛ a ga ra 

a me! 

17Ma yila hɛ yaga sɛlɛ, ko e jeng jining o, ma sè somo hɛ. 

18Ka ma vɔk bare hak ves e yey hom, ka Darwey a yang wet betong na me wɛt. 

19Ko tsak o mwin, Dagwi a wok me, a sey won hom. 

20Tik na wot a feng a Dagwi! A ga kyɛ́ ɛ won hom wɛt, a ga tik nà tɛ̀ yey na 

me wɛt! 

Lɛlɛ 67 
Feng yaga bwal rwat 

Lwɛlɛ yaga mwât kyé na lɛlɛ. Bē ra gwɛ na yōm. 

1À Dagwi, tosho reyɔm mot, tɛ̀ nerat e ra wot, ko hwo bɛrɛng hot na nerat! 

2Ka hwà ra ano, bê di e jey mwa gwong de hwó kyè na bemat mō, mwa yére 

bemât jey bê di gwong de hwó sey bemat. 

3À Dagwi, tik bemat mwa be feng a hwo, ey, yére bemât jey mwa bē somo hwo! 

4Tik na yɛ̄ mwa ye vɔk yey pyɛng, ye mok lwɛlɛ. Yaga hwó gas a bemat badu 

e tē, ko hwó kyè na yére bemât jey mwa. 

5À Dagwi, tik bemat mwa be feng a hwo, ey, yére bemât jey mwa bē somo hwo! 

6Vwel ha ga nɔ́ng ot bwal rwat. Tik na Dagwi, yɛ Dagwi mot, a tɛ̀ nerat e ra wot. 

7Ey, tik na a tɛ̀ a wot nerat, tik bemât jey mwa be sap ɛ! 

Lɛlɛ 68 
Dagwi a di wɛng e ra vê repugu mɛ 

Lwɛlɛ̂ Davit. Gwá sè e vwɔ̂ mwât kyé na lɛlɛ. 

1À Dagwi, sogo, na hwo shara vê repugu mo! Tik vemo de be bɛɛ hwo ves be 

tele. 

2Tik vê ragas neves be ye bit e nuyel mō, sede remo de gul gwo wey na 

sekyeng, kɛ sede remo de negang ne ye ywey bagat na kya arɔng. 

3Ko tik bemat berat be vɔk yey pyɛng, be ra nzem yɔkyɔk e nuyel mō, bē ra 

ayiriri! 

4Rá in a Dagwi lwɛlɛ, rá in a yɛ lɛlɛ na yōm, rá in lwɛlɛ, na yin somo hɛ, yɛ de 

e lagsa bale! Reza mɛ à Dagwi Darwey. Rɛ̌ hin e nuyel mɛ na nzem! 

5Dagwi de a sé e lagwi, a sé dâ nehyɛn, e sɛlɛ bekuma. 

6E nɔ̂ng vemo de ba vɔk bemat wɛt cáng, e tɛ̀ bemât ngyang washak, e tɛ̀ ɛn, 

be re nuyel. Ko bemat de be sogo nehywɛ, bê ro ɛn vɔk e hêy gbingiring, kwɔn 
de bê re vyong. 

7À Dagwi, jeng de hwà viri bemat mō, jeng de hwà kyè e nuyel mɛn e hêy 

gbingiring, 

8vwel ha digis, rwak wa jɛ̀rɛk e nuyel mō, à Dagwi wo Sinai, Dagwi wo BeIsrayɛl. 

9Jeng de vwel mō ha kyɛ́ ɛ vɔ, hwà tɛ̀ rwak wa rop pyak e ra hɛ, hwà tɛ̀ hɛ, he 

to ɛ rat o. 

10Bemat mō ba sangal e hwomo, yaga hwà sé wo nerat, hwà sɛlɛ vemo de ba 

bidɛ sɛlɛ. 

11Darwey a nɔng nu, ko beha de ba shara reha mo ba sé pyak, ba tē, 

12“Begbɔng begwɔ̀m tanga bemât como mɛn ba jut bol! Beha de bá sè e lɔ ba 

gas pyɛ́ de ba hashe e de como. 

13Ko vemo de ba ka wɔ̂ tô como wɛt, de ba sangal na kwarâ vyēl mɛn, ba nɔng 

ɛn pyɛ̂ tɔrɔ arɔng. Yá sè sede bebɔp de ba turu, ba dak bafabak o na dyam 
pyɛng, babok o ba dak ɛ dyam shinang de ye nɛp.” 

14Jeng de Dagwi Wo Reto Mwa a shara begbɔng begwɔ̀m, a sé sede wula de 

wa kwey e ra Raku Zalmɔn. 

15Raku Bashan wa sé rwey o tyɔng wɛt, wa sé gwogbɔng gwarwâng beraku. 

16Yaga sɛ́ de gbɔng Raku Bashan o wo ra repugu na Raku Siyɔn ɛ? E wɛ a 

raku de Dagwi Darwey a ga kasa na a sangal ɛ nesheneshey. 

17À Darwey, Dagwi Darwey, jeng de hwà sogo yi e Sinai wɔ e duk re a hwo 

fongol, hwà vɔk ɛ bekyɛkyɛ̂ bedwa gu e ra gu vit à yɛnɛ. 

18Jeng de hwà tut vɔk e rak o, hwà vɔk ɛ vemo de hwà re na como, hwà sey 

pyɛ́ de hwà tɛ̀ ɛn, be tala. Ko vemo de ba simo hwo na sangal e hwomo wɛt, a 
remo, yɛn e tala hwo pyɛ́ mo arɔng. 

19Tik na wot a somo Darwey, yɛ de e jut nedirik mot kayɛ jeng! Yɛ wɛ a mwât 

sey ot. 

20Dagwi mot e vibis hot. Yɛ Darwey, Dagwi Darwey a vɔk begwong de ê tɔk 

hywit ot yi e reku. 

21Ko ê mɔbɔs beratô bemât repugu mɛ, vemo de be kye e de râ pyɛ́ vyes. 

22Darwey a ye, “Mê toyo na yɛn yi e Raku Bashan na yi e tîs gworep ciwil arɔng. 

23Ano, à yin BeIsrayɛl, yin ê bɔrɔs nemi mɛn, bevu min bê re bavîn bemât 

repugu min o!” 

24À Dagwi, gbɔng gwɔ̀m hom, bemat be bɛrɛng kwey mō, hwà sé kyè vɔk e duk 

re a hwo fongol. 

25Bemât lɛlɛ e nuyel, bemât dâk yōm e bama, behwong ba gwɔrɔ hɛn, be dak 

nebing. 

26Lwɛlɛ ma gwomo de yɛn a sé ra: “Somo hin Dagwi Darwey, à yin yére 

BeIsrayɛl! E ji netula min, somo hin Dagwi!” 

27Bɛnyamin, tashal mɛn e nuyel, bemât nuyêl Yuda tanga regyɛng bemat mɛn 

be raa, bemât nuyêl Zɛbulun na Naftali e tala mo. 

28À Dagwi, dura a bemat, hwà vɔk reto. Dura a wot reto de hwà ra mɛ fwom 

e to mot, 

29yi e duk re a hwo fongol e ra rak Yɛrusalɛm. Tik begbɔng begwɔ̀m be vɛ̀sɛ a 

hwo na nenɔrɔ. 

30Gyong Misra, ngyama yane de ya sé e ji sere! Gyong yere bemât jey 

yane mo! Bemât nuyêl yɛ tanga bemat mɛn ba sé sede kwarâ bemus tanga 
bebot o. Tɛ̀ ɛn be vey e ji bengyip, na be vey a hwo na dyam pyɛng. Shara 
bemat vemo de be simo como. 

31Begbɔng betom bê vey yi e Misra, Bemât Kush bê vey dey-dey, bê nára 

nenɔrɔ vɔk na Dagwi. 

32Rá in a Dagwi lwɛlɛ, à yin yére bemât jey, ra in a Darwey lɛlɛ̂ somo! 

33Somo hin yɛ de e laga kyɛkyɛ̂ bedwa mɛ e lagwi, lagwi de wà sè gyam pɛrɛ̂ 

jey. Wok in, e gbɔ sede gbara wo taksal. 

34Há in retô Dagwi! E re negwɔm e ra BeIsrayɛl na gbɔng nerey, lagwi wo dura 

reto de a vɔk. 

35Dagwî BeIsrayɛl a sé pyɛ sap e duk re a yɛ fongol! E nɔngɔ̂s bemat mɛ gap 

na reto. Somo hin Dagwi! 

Lɛlɛ 69 
Tosho yaga sɛlɛ 

Lwɛlɛ̂ Davit. Bē ra gwɛ na fwɔ̂ lwɛlɛ “Bejamûk líli”. Gwá sè e vwɔ̂ mwât kyé na lɛlɛ. 

1À Dagwi, sey me! Nshi na ga wɔ̂ wɔ re me. 

2Me kyè wɔ̀ ye pyɔp e ji bwɔrɔk, vit a kwɔn de mê yɛklɛ ɛ bwol. Ma sé e ji nshi 

ciwil, tɛmɛ-nshi wa ga jut me. 

3Ma ga ruru na yila yaga sɛlɛ, fwɔ hom gwa ga ye sɛk. Ma ga ruru e de náras 

bayis, me gyeng o, à Dagwi hom, na hwo sɛlɛ me. 

4Vemo de be bɛɛ me ves, vit a tin, ba dal tôt rato hom na nepyak. Bemât repugu 

hom be shara nebɔs e ra me, ba vɔk gap, be jama be wey na me. Ko pyɛ de 
ma shigi wɛt — be simo me tala yɛ. 

5À Dagwi, hwà dun netɔn hom wɛt, banɛn hom ba sé e lɛrɛ e nuyel mō 

arɔng wɛt. 

6À Darwey Dagwi Darwey, Dâ Jey Mwa, à Dagwi wo BeIsrayɛl, hwo tik vemo 

de be sɛt yey e ra hwo, vemo de be re a hwo fongol, be wok rekyen yaga 
me wɛt! 

7A sé yaga hwo de ba ga dusa me, rekyen ra ga kyiri me. 

8Ma ga tɛ́ me mwat duk e tê cáng hom, begwa jim hom ba ka tɔk me mwa wɛt. 

9Té ngyɛ́k de me tē yaga lɔ mō ha ga sɔ́ me hywiri. Jeng de bemat ba dusa 

hwo, ko ba ga dusa me à wane. 

10Jeng de ma tosho, na tik rê pyɛ́, ko mwa ano ba woros me. 

11Jeng de ma tɛ̀ rugû sesin, ma tɛ́ me pyɛ shɛgɛsh na yɛn. 

12Vemo de be sangal e fwam be hwara me, ko bemât sɔ̂ siring be yong lɛlɛ, na 

be lɛ̄lɛ me mɛ. 

13Ko me à me, me ra a hwo won à Dagwi Darwey, hanat a me, e jeng de hwà 

kasa. Hanat a me, yaga hwà tɛ̀ yey na me ding-ding. Ey mwin, hwô kyè wɔ sey 
me. 

14Pat me yi e ji bwɔrɔk, hwo kwon tik, gwo vo me wɛt! Sey me yi e vê repugu 

hom! Pat me yi e ji nshi ciwil! 

15Hwo tik tɛmɛ-nshi wo jut me, kɛ nshi ciwil ne re me, kɛ sak wo bang me wɛt. 

16À Dagwi Darwey, hanat a me, yaga tɛ̂ yey mō he tɛ̀sɛ a me nshi e yey! Doyo 

vey na me na gbɔng nemwishish mō! 

17Hwo lɛrɛ hwo yi na me, sam mō wɛt! Ma sé e ji reyɔm, hanat a me dey-dey! 

18Vey na hwo viri me! Sey me yi e vê repugu hom! 

19Hwà tɔk gwong de be dusa me, be byɛs me, ko be tɛ̀sɛ a me rekyen. Hwà tɔk 

vê repugu hom mwa. 

20Dúsa de me sɔ mo ha ga tɛ̀ yey hom gbɛrɛk, me wok na rebek. Me jama vemo 

de be wok nemwishish hom, ko vit, me simo vemo de ba rɔda wɔrɔk me, ko ma 
sɛ̀ gwining wɛt. 

21Ko vê repugu ba tɛ̀ a me nedɔm e ji pyɛ̂ re, ba nɔng me nshî jwaatat yaga 

kwɔshɔ̂ yey. 

22Tik pyɛ̂ nzem de be re tanga besa mɛn, ye tɛ́ ɛ a yɛn segun! 

23Tɛ̀ a yɛn ɛ nebǒk! Tɛ̀ berawit mɛn be dopse royo! 

24Tabak hɛn na shom mō, tik shom mō de ye tē puu ye hwo e ra yɛn! 

25Tɛ̀ be wey na nekwɔn yé ngyɔk mɛn, tik bǔk mɛn be nàra hal! 

26Rá pyɛ́ yemo mwa, yaga yɛn e tak a vemo de hwà ga tabak, be simo ha e ra 

royô barâm de hwà mǎ hɛn. 

27Tula banɛn mɛn e ra banɛn, de hwo hala a yɛn wɛt! 

28Fugut baza mɛn e bwok-basâ neken, hwo bara hɛn e ji vemo de ba gyeng ha 

mō wɛt! 

29Ko me ma sé pwɛng, me wok na rebek. Sey me, à Dagwi, tik me kwen! 

30Ko mê somo hwo na lwɛlɛ, mê nɔng o nerey yi na feng à hwo. 

31Hemo hê pɛngɛ a hwo yey he dal nára nɔrɔ̂ rɔndɔng kɛ mus de wa ga vey ɛ. 

32Jeng de vemo de ba midra a yɛn ba di ano, ba rɔda vɔk yey pyɛng. Tik vemo 

de be re a hwo fongol be gwɛ̌ yey ting. 

33À Dagwi Darwey, hwó wokos sesîn bepɛng, ko hwo ye bam na vemo de ba 

sé e lɔ̂ ngyang wɛt. 

34Tik kayɛ pyɛ de ya sé e jey na lagwi ye somo Dagwi, tik berep na kayɛ pyɛ de 

ya sé e ji vɛ be somo hɛ! 

35Yaga Dagwi ê sey Siyɔn, ê to lɔk bapomô Yuda. Ano kwong, bemat mɛ bê to 

sangal ɛ, bê to se bedâ vwel o. 

36Yerê besam mɛ yê re nedanelɔ hɛ, mwa vemo de ba tɛ̀ yey na yɛ bê sangal 

e hwomo. 

Lɛlɛ 70 
Won yaga sɛlɛ 

Lwɛlɛ̂ Davit de a ra, yaga na Dagwi a bare na yɛ. Gwá sà e vwɔ̂ mwât kyé na lɛlɛ. 

1À Dagwi, sey me! À Dagwi Darwey, vey sɛlɛ me dey-dey! 

2Tik be dɔnɔ vemo de be jama be mɔrɔ me, tik nerey mɛn ne gaba. Tik vemo 

de be feng yaga reyɔm de me sɔ be vo rekyen. 

3Tik vemo de be feng ɛ wɛng e gaba hom, be man nenu na rekyen. 

4Ko mwa vemo de be simo, be se bagat na hwo, tɛ̀ ɛn, be vɔk yey pyɛng na 

nzem! Tɛ̀ vemo de be feng, yaga hwà sey ɛn, be dopse tē, “Dagwi a sé wo 
nerey!” 

5Me, ma sé pwɛng, me simo sɛlɛ. À Dagwi Darwey, hwà sé mwât sɛlɛ na mwât 

sey hom. Vey na hwo sɛlɛ me dey-dey! Hwo lashe jeng wɛt! 

Lɛlɛ 71 
Won yaga gyeng e jeng kwopa 

1À Dagwi Darwey, a sé na hwo de me jama kwɔ̂n dal. Hwo tik, me vo 

rekyen wɛt! 

2Hwó ra pyɛ́ de ya sé tɛ̀k kayɛ jeng, sey me dey-dey! 

3Tik na hwo sè a me sede gbɔng fwara, kwɔn de me tɔk tele vɔk ɛ kayɛ jeng 

yaga dal! Hwà ga tɛ̀ e yey na hwo sey me. Ey, e hwo wɛ à fwara hom, à kwɔ̂n 
dal hom! 

4À Dagwi, sey me yi e vwɔ vê ragas neves, sey me yi e retô vemo de vit a hɛn 

na tsak o, ko be tak a bemat. 

5À Darwey Dagwi Darwey, me sɛt yey e ra hwo, ma tɛ̀ gap e ra hwo yimo me 

wen. 

6Yi e tûk tɔ hom, ma tɛ̀ gap e ra hwo, yaga e hwo de hwà vey na me e jey. Me 

somo hwo kayɛ jeng. 

7Ma ga tɛ́ me pyɛ ha na bemat pyak, ko hwà sé gbɔng mwât dul hom. 

8Nu hom ha sila na somo mō, me ha e ra gbɔng nerey mō mwa wosho. 

9A remo de ma ga kwop, hwo kwon gang me wɛt! A remo de vit a me na gap, 

hwo kwon ye waa a me wɛt! 

10Yaga bemât repugu hom be ha e ra me, nû vemo de be jama neken hom ha 

sé hining o. 

11Bé tē, “Dagwi a ga ye waa à hɛ! Tik wot a raa bol mɛ, na wot a wɔ ye kap a 

hɛ. Vit a mwat de ê sey ɛ!” 

12À Dagwi hom, hwo sè yikyik na me wɛt! Vey sɛlɛ me dey-dey! 

13Tɛ̀ vemo de be tɛ̀sɛ sekun hom be sɔ rekyen, be wey na yɛn! Tɛ̀ vemo de be 

simo be mǎ me be tele na rekyen, be tɛ́ ɛn pyɛ byɛs. 

14Ko me à me, mê sɛt yey e ra hwo kayɛ jeng, mê to gwɛ̌ somo hwo pyak-pyak. 

15Mê há a bemat e ra pyɛ́ ryat de hwà ga ra. Kayɛ jeng mê há a yɛn begwong 

de hwà ga seres hot, mwa ano de nepyak vɛ na dal gâp bára hom. 

16À Darwey Dagwi Darwey, mê somo hwo yaga gbɔng tomong mō, mê ye, hwo 

nju mō zɔng, hwó ra pyɛ́ ryat. 

17À Dagwi, yimo me wen, hwà ga basa a me, ko vey e yunung, ma sé ha e ra 

pyɛ̂ bes mō. 

18À Dagwi, a remo de ma ga kwop, to hom ha ga pɛngɛ, hwo ye waa a me wɛt! 

Ko mê kyɛm me há a nèy na nèy nèy mot yerê reto de hwà vɔk na gbɔng tomong 
de hwó ra. 

19Hâ tomong rat mō ha wul e lagwi. Hwo de hwà ga ra gbɔng pyɛ́, vit a hwak 

sede hwo, à Dagwi! 

20Hwà ga tɛ̀, ma di reyɔm pyak, ves o, ko mwa ano, hwô pat me yi e sak, hwô 

to nɔng me neken! 

21Hwà rɔda gwɛ̌ a me nerey, hwô to hwo wɔrɔk me arɔng. 

22Ano kwong, mê somo hwo na yom kwo, à Dagwi hom, mê somo hwo, yaga 

hwó sila vonu mō kayɛ jeng. Mê ra a hwo lwɛlɛ na yom shǐ, hwo, wo jɛrɛ wo 
BeIsrayɛl. 

23Jeng de mê dak a hwo yom, mê mok lwɛlɛ mo na yey pyɛng, yaga hwà ga viri 

me. 

24Mwa wosho, mê ha e ra tomong rat mō. Mê ha e ra vemo de ba jama gaba 

hom, yɛn a ga tele na rekyen, ba ga tɛ́ ɛn pyɛ byɛs! 

Lɛlɛ 72 
Be mok a gbɔng gwɔ̀m netyang 

Lwɛlɛ̂ Sɔlɔmɔn 

1À Dagwi, basa a gbɔng gwɔ̀m, na a gas badu e tē, basa a yɛ begwong mō de 

ba sé cik. 

2Tik na a bin gas a bemat mō shɔt tyɛng, a kat mɛ vemo de vit a hɛn na mwât 

sɛlɛ. 

3Tik netyang na gâs shɔt e tē ne se e vwel o, wɔ sɛ̀ bemat e berahwol na beraku 

mwa. 

4Tik a gas a vemo de vit a hɛn na gap shɔt e tē, a sey bepɛng yi e reyɔm, ko a 

tɛ̀ vemo de be tak a yɛn buruk. 

5Tik na a ros gbák de gwi na pwɛl be nɔngɔs negbey, wɔ sɛ̀ mɛ nezamang. 

6Tik gbɔng gwɔ̀m a sè sede rwak de wo rop e ra hiri, sede rwak de wo cɔ̄rɔng 

e ra vwel. 

7Tik gâs shɔt e tē he se pɔk e jeng negwɔm mɛ, ko netyang ne nàra sɛ̌ jey ya 

ye shǔt. 

8Tik a re negwɔm yi e yɛnɛ̂ gworep gwomo vɔk e gworo, yi e Gwɔrɔt Ɛifaratɛs 

vɔk e yɛnɛ̂ jey. 

9Tɛ̀ yére de ye sangal e hêy gbingiring ye tē guduruk e nuyel mɛ, tɛ̀ vê repugu 

mɛ be gaba e vwɔ mɛ. 

10Tɛ̀ begbɔng begwɔ̀m Tarshish tanga vê bazik be talsa pyɛ de ba tɛ̀ a yɛn, tɛ̀ 

begbɔng begwɔ̀m Sheba na Seba be vey a yɛ na nenɔrɔ. 

11Tɛ̀ begbɔng begwɔ̀m mwa be ye a yɛ guduruk, mwa yére bemât jey arɔng ye 

ra a yɛ fwom. 

12À Dagwi, ra ano, yaga gbɔng gwɔ̀m e sey bepɛng de be tosho yaga sɛlɛ, na 

vê gawey de vit a hɛn na mwât sɛlɛ. 

13E wok nemwishish bepɛng na vemo de be sɔ reyɔm, e sey nekên vemo de 

be re reyɔm. 

14E viri hɛn yi e vemo de be re na yɛn, na vemo de be sogo a yɛn nehywɛ, neken 

mɛn na sé a yɛ gbɔng pyɛ sizɔng. 

15Nekên gbɔng gwɔ̀m ne ros! Tik be vey a yɛ na dyam shinang yi e Sheba. Tik 

bemat be ra won yaga yɛ kayɛ jeng, be ra won na Dagwi, a tɛ̀ nerat e ra yɛ kahɛ 
tuk. 

16Tik pyɛ̂ yéneng ye se shɛrɛk e vwel o wɔ e ra tɛ̂t beraku, tik pyɛ̂ yéneng ye ras 

naka sede rehwôt Lɛbanɔn. Tik bapomo be gwɛsɛ hɛn na nerat sede sɔng 
gwim-gwim e hey. 

17Tik be sang ye bam a reza mɛ wɛt, be bare na yɛ sɛ̌ jey ya ye shǔt. Tik yére 

bemasi mwa ye mok a bemɛn nerat, yerê nerat de Dagwi a ga tɛ̀ e ra gbɔng 
gwɔ̀m. 

18Bē somo Dagwi Darwey, Dagwi wo BeIsrayɛl! Yɛ nju mɛ de e ra pyɛ̂ bes! 

19Bē somo gbɔng reza mɛ gbak-gbak! Tik be di gbɔng nerey na nerat mɛ e jey 

mwa! Ano, a sè ano! 

20Hemo a yɛnɛ̂ newon Davit, hwêy Yishai. 

Lɛlɛ 73 
Bak wo netat 
(Lɛlɛ 73—89) 

Yaga sɛ́ de bemat beves be re nuyel ɛ? 
Lwɛlɛ̂ Asaf 

1Mwin, Dagwi e dura a BeIsrayɛl nerat, a kat mɛ vemo de neyey mɛn na sé 

haalal. 

2Ko mwa ano, ma ga ye me ye waa à Dagwi, bwang o tyɔng na me tik nà tɛ̀ gap 

e ra yɛ. 

3Yaga ma di bemat beves be re nuyel, be dak kaa, ko ma bɛɛ hɛn ves. 

4Be wok royô pyɛ cak wɛt, ba sé fwerep à hɛn. 

5Yɛn a vɔk bɔrɔk sede bwâng bemat wɛt, pyɛ cak ye tak a yɛn sede bwâng 

bemasi wɛt. 

6Tôs bato mɛn ha ga tɛ́ ɛ a yɛn pyɛ tɔrɔ, dâk kaa ha ga tɛ́ ɛ a yɛn pyɛ̂ re. 

7Ba mɔsɔ, yéneng bayis mɛn ya ga nusu sul, ba sê bûm barê yông neves vit à 

yɛnɛ. 

8Be shɛgɛsh shɛgɛsh byɛ̂s behak, be ha há ves, yɛn e dak kaa, ko be ha neha 

shisâ bemat. 

9Be ha sede ba yi e lagwi, sede yɛn vɛ ba vɔk jey. 

10Ko bemat ba sé raa bama mɛn, be paa bayis, be wuma nenu, be wok ɛn. 

11Ko bemat beves o be tē, “Dagwi a tɔk ɛ̀ pyɛ cak wɛt. Yɛ de a sé e hwomo, ê 

tɔk pyɛ cak de ye té e ngamo a?” 

12Ano de bemat beves ba sé: be gwɛsɛ yele mɛn, ko vit a pyɛ de ye sɛ̀ ɛn. 

13À Dagwi, a sé zɔng de ma gyeng to hom haalal a? De ma gunung vwɔ hom 

jaram arɛt? 

14Negasi e ra negasi mɛ sɔ reyɔm, kahɛ tuk he vey a me na yɔ́m pas. 

15Ka ma bare, na me ha sede yɛn de be ha, ka ma yang gas cáng na mwa 

vemo de ba sé bemat mō. 

16Ma ye ngyɛ́k, na me tɔk pyɛ́ yemo mo, ko ya sé a me negbang sizɔng! 

17Á sè e jeng de ma yel e duk re a hwo fongol zɔng, de ma de tɔk pyɛ de yê sɛ̀ 

vê neves. 

18Mwin, hwô tɛ̀ ɛn e vwêl tɔlɔt, hwô ro ɛn vɔk e kwɔn de bê wey. 

19E ji jeng jining, bê pere wey na yɛn, yɛnɛ mɛn hê se e gwông bengyip. 

20À Dagwi, jeng de hwô sogo, bê ye bit, sede negwi de mwat e ye bam jeng de 

a sene. 

21A raane, yey hom yá reneng, nehywɛ hom ná nusu yi e ji hom. 

22Ma tɛ́ me tɔn, vit a netsitsɛng, ma sè sede ngyama e nuyel mō. 

23Ko mwa ano, ma sè tanga hwo kayɛ jeng, hwà kaba vwɔ yege hom. 

24Hwó kyè na me, hwó basa a me badu mō, ko e bama mo, hwô sey me e lɔ̂ 

gbɔng nerey mō. 

25Wa de ma vɔk e hwomo e lagwi ɛ? Sɛ̌ hwo zɔng, ko e ngamo e jey, hwo wɛ 

zɔng de me wok cwey mō. 

26Rebek hom na yey hom bê radɛ hɛn, ko hwo, à Dagwi, hwà sé gap hom, hwà 

sé a me sede nàp hom gbak-gbak. 

27Mwin, vemo de ba sé yikyik na hwo bê wey, hwô wey na mwa vemo de ba 

toyo na bama. 

28Ko me à me, a dal a me na nerat na me sangal bagat na hwo. Ma tɛ̀ gap hom 

e ra hwo, à Darwey, Dagwi Darwey, ko mê ha hâ tomong mō mwa. 

Lɛlɛ 74 
Sesin e ra duk rê fongol de ba ga wey mɛ 

Lwɛlɛ̂ Asaf de gwo rɔgɔm. 

1À Dagwi, yaga sɛ́ de hwà ye zak a hot ɛ? Hwô tik ot ano nesheneshey a? Yaga 

sɛ́ de hwo tē puu na shom na wot ɛ? Wot a sé vyēl mō, ko hwà sé lwek 
mot wɛt a? 

2Bare na bemat mō de hwà viri à raane, vɛ a yere de hwà sey yi e sesam na ye 

sè myo. Bare na Raku Siyɔn, kwɔ̂n sangal mō. 

3Vey, na hwo kyè e barîn duk re a hwo fongol. Di, vê repugu ba ga wey na kayɛ 

pyɛ gbak-gbak! 

4Yɛn a mok na gbɔng fwɔ e kwɔ̂n jɛrɛ mō, ba tɛ̀ tuta mɛn, na be dura mɛ wɛng, 

5Yɛn a tow kayɛ pyɛ e ji hɛ, sede ba gangas batîn cɔ́gɔt e rehwot. 

6Ba cɛgɛt mwa cɔ́gɔt na tyém tanga bamos, cɔ́gɔt o de ba tsep, ba tɔrɔ mɛ 

duk o. 

7Ba dak kya e duk re a hwo fongol, ba gangas kwɔ̂n sangal mō, ba tɛ̀ hɛ ligis. 

8Yɛn a ye e neyey mɛn, “Wot wey na yɛn hywiri!” Ko yɛn a rangas mwa nekwɔn 

de ba re a hwo ɛ fongol e vwel o. 

9Vit a pyɛ de ye dura, hwà sé tanga wot, vit a zarap mo de a tɛt ɛ, ko vit a hwak 

e ji mot de a tɔk jeng yɛnɛ̂ pyɛ́ yemo. 

10À Dagwi, bemât repugu mō bê byɛs o vɔk e yɛ̌ jeng arɛt? Yɛn ê tabas a reza 

mō nengyas e nesheneshey a? 

11Yaga sɛ́ de hwà gunung vwɔ mō ɛ? Hwo tumal hwo paa bayis zɔng wɛt! 

12À Dagwi, hwà sé gbɔng gwɔ̀m mot yi e pɛrɛ mo, hwà ga di wɛng e jey mwa. 

13E hwo de hwà gas gworep na reto mō, hwà bunut batô bètagbɔk ngyāma 

nshi. 

14E hwo de hwà tuyu batô gwalwel, ko hwà nɔ̂ng ngyāma gwɛ pyɛ̂ re. 

15E hwo de hwà tɛ̀ lel nshi na nerɔt be nunus, hwà tɛ̀ bègwɔrɔt be ye jɔng. 

16Nagwi na sé nemo, naturuk ano arɔng, e hwo de hwà tɛ̀ pwɛl na gwi. 

17E hwo de hwà gas neyɛnɛ̂ bavwêl jey, ko hwà tɛ̀ nǎhwos na nazɛng. 

18À Dagwi Darwey, bare ngan: vê repugu mō be byɛs o, betɔn vemo be tabas 

a reza mō nengyas. 

19Hwà tɛ̀ yey na bemat mō, hwo kwon nɔ̂ng ngyāma yemo vɛ wɛt. Wot a sé sɔ 

zot tik na be tak a wot reyɔm gbak-gbak wɛt! 

20Bàre na sira de hwà wuna na wot! Vê sogô nehywɛ be lɛsɛ hɛn e kanɛ nekwɔn 

hywiinîn vwel o. 

21Hwo tik vemo de be midra hɛn be wok rekyen wɛt, ko tik bepɛng na vemo de 

vit à hɛn na mwât sɛlɛ be somo hwo! 

22Sogo, à Dagwi, dul to mō! Bare wɔgɔ, bemat de be kyɛ́ ɛn hwo be shɛgɛsh 

hwo mwa wosho. 

23Hwo ye bam a shisâ bemât repugu mō wɛt, rewɔng mɛn re gwɛsɛ hɛ kayɛ 

jeng. 

Lɛlɛ 75 
A sé e Dagwi de e ra shɔt 

Lwɛlɛ̂ Asaf. Bē ra gwɛ na fwɔ lwɛlɛ “Hwo wey mɛ wɛt.” Gwá sè e vwɔ̂ mwât kyé na lɛlɛ. 

1Wot a feng a hwo, à Dagwi, wot a feng, yaga hwà sé bagat na wot! Bemat 

e kagwa be ha e ra pyɛ̂ bes de hwà ga ra. 

2Hwà ye, “Ma ga yɛrɛ jeng de mê gas shɔt e tē. 

3Jeng de jey ye digis, ko bemat de ba sé sangal e ji yɛ be vow, me, me kaba 

retîs yɛ na re tumal gak. 

4Me yâng vemo de be dak kaa, ‘Tik in dak kaa!’ Ko me yâng vê ragas neves, 

‘Tik in tôs bato yaga gap min. 

5Yin tos bato min kɛ yin paa kwas wɛt!’ ” 

6Vit a mwat hwak de e nusu yi e rwa rak kɛ wo ta, kɛ yi e hêy gbingiring de e tɔk 

tɛ̀ mwat a sè gbɔng o. 

7A sé e Dagwi de e ra shɔt, e gwɛ̌ a bemat behak nerey, ko e tɛ̄t nerey behak. 

8Dagwi Darwey a vɔk keshi sɔ e vwɔ mɛ, ka sila na nshî anap nane de ne tē 

puu, nemo de ba ga puru. E nɔ̂ng kawɛ mwat vwes e jey nshi mo, e tɛ̀ ɛn, be 
vo nɛ pere wɔ ye fip. 

9Ko me à me, mê ha tomông Dagwi wo Yakɔp neshey gbak-gbak, mê ra a yɛ 

lwɛlɛ na yom. 

10Ê wey na kaà bemat beves, ko ê nɔ̂ng bemat berat reto. 

Lɛlɛ 76 
Dagwi de be wok bengyip mɛ 

Lwɛlɛ̂ Asaf. Bē ra gwɛ na yōm. Gwá sè e vwɔ̂ mwât kyé na lɛlɛ 

1Ba tɔk Dagwi tsɛng-tsɛng e bak vwêl Yuda, a vɔk za e sevwêl Israyɛl. 

2Buk mɛ gwa sé e Yɛrusalɛm, kwɔ̂n sangâl mɛ e Raku Siyɔn. 

3E hwomo de a kwɔrɔs pyɛ̂ comô bemât repugu, yɛ̄ à ket de ba tɛsɛ e kya, na 

beruga tanga bewal. 

4À Dagwi, nedyɛt nerat ne gwɔrɔ hwo, jeng de hwà sé toyo yi e beraku, kwɔn 

de hwà di wɛng e ra vê repugu mō, hwó bɔrɔs bɔrɔ̂s gbɔng mwat. 

5Ba hala bemât como vê yey ting vɔ sǎn, yɛn a ga man na reku, vit a gwining 

e ji yɛn de a kyɛm a ye ngyaram. 

6À Dagwi wo Yakɔp, jeng de hwà shìra bedwa tanga besuga, ko ba gabsa 

bavin o. 

7À Dagwi, mwa bemat be wok bengyip mō. Wa ê tɔk tumal e nuyel mō e jeng 

shom mō ɛ? 

8Hwà ha yi e lagwi shɔt de hwà yɛrɛ. Bemât jey ba tɛ̀ bengyip, ba saa yuu. 

9Jeng de hwà sogo, hwà yɛrɛ shɔt, na hwo sey mɛ mwa vemo de ba tak a yɛn. 

10Shôm bemat ye ka tɛ̀ be gwɛ̌ somo hwo, ko vemo de ba hywit ɛn yi e shom o, 

ba sé sede kpin de hwó tɔrɔ hwo mɛ. 

11Vo in nu wɔgɔ, yin ê nɔ̂ng Dagwi Darwey, Dagwi min nenɔrɔ, ko sila hin 

vonu mo. Mwa hin de yin a gwɔrɔ hɛ, vey in na nenɔrɔ min na yɛ, yɛ womo de 
be wok bengyip mɛ. 

12E tɛt nerêy bemât nuyel de be dak kaa, ko e tɛ̀ bengyip e neyey begbɔng 

begwɔ̀m jey. 

Lɛlɛ 77 
Dagwi a sé tanga bemat mɛ e jeng reyɔm 

Lwɛlɛ̂ Asaf de a ra a Yɛdutun. Gwá sè e vwɔ̂ mwât kyé na lɛlɛ. 

1Ma tosho a Dagwi na gbɔng fwɔ, ma tosho a yɛ na gbɔng fwɔ, na a bin wok 

me. 

2E jeng reyɔm, me jāma Darwey. Naturuk me sǎ na vɔ hom e nára vɔk na yɛ, 

ko mê sey wɔrɔk mwat hwak wɛt. 

3Me bare na Dagwi, ko me rus, e tɛ̀ me gbɛrɛk. 

4E ro a bayis hom na nevwa, me yel e bɔrɔk, me tɔk ha wɛt. 

5Báre hom ha toyo vɔk e jeng raane, vɔk e neshey de na ga kana kwey. 

6Nabwalak me bare na lɛlɛ hom, me tɔrɔng e ji yey hom, ko me rangâl to hom 

ngan: 

7“Darwey ê ye zak a hot gbak-gbak a? A rɔda to dura a wot nerat mɛ a? 

8A ga tik nà tɛ̀ yey na wot nesheneshey a? Ê sila nu de a ga vo a wot gbak-

gbak wɛt arɛt? 

9Dagwi a ga ye bam à wok nemwishish a? E ji shom mɛ, a ga kyɛ́ ɛ nà tosho 

reyɔm mot a?” 

10Ko ma ye, “Pyɛ de ye lashe a me yey yɛ̀ a: Dagwi De A Dal Na Reto Mwa e to 

sɛlɛ hot na vwɔ̂ gap mɛ wɛt.” 

11À Dagwi Darwey, me bare na tomong mō, ey, na pyɛ̂ bes mō yê raane. 

12Me tɔrɔng e ra gbɔng pyɛ́ de hwà ra jijining. 

13À Dagwi, begwong mō ba sé berat. Vit a ci de ya sé sede hwo. 

14Hwà sé Dagwi de hwó ra pyɛ̂ bes, hwó tɛ̀ yére bemât jey be tɔk reto mō. 

15Hwà viri bemat mō, yére Yakɔp na Yɔsɛf yi na reto mō. 

16À Dagwi, jeng de gworep gwa di o, gwa tɛ̀ bengyip, ey, gwa tɛ̀ bengyip, gwa 

vow vɔk e tîs gwɛ. 

17Rwak wa jɛrɛk yi e larwak, gbara wa taksal, ko nedɛbɛt mō na tabas e kagwa 

sede ket. 

18Ba wok lumla mō sede bol kyɛkyɛ̂ bedwa, nedɛbɛt na tɛ̀ negbey e ra jey mwa, 

jey ya dikta ko ya digis. 

19Gwong mō gwa kwey e ji gworep, hwà yɛrɛ gwong e ji nshi dɛ̀mbɛl, ko ba ka 

di tas bol mō wɛt. 

20Hwà kyè na bemat mō sede lwêk vyēl e kyè na kwara mɛ, ko hwà kasa Mose 

tanga Aharon na be se vê nuyel mɛn. 

Lɛlɛ 78 
Ha de ba ha na BeIsrayɛl — bē ye bam wɛt 

Lwɛlɛ̂ Asaf de gwo rɔgɔm. 

1À bemat hom, wok in basa hom, wet in betong na ha hom! 

2Ma rɔda ha na cīnat neha, ma rɔda kulu pyɛ́ de ya sé e lɛrɛ yimo raane. 

3Ya sé pyɛ́ de wot a wok, wot a tɔk yɛ, yaga bedabeda mot ba ha a wot yɛ, 

4ko wot ê lɛrɛ a nèy mot yɛ wɛt. Wot ê ha a nezamang de ne kyè vey retô Dagwi 

Darwey, wot ê ha a nɛ tomong de ba vey be somo hɛ, tanga pyɛ̂ bes de a ra. 

5Dagwi à kana basa a BeIsrayɛl basa mɛ, à nɔ̂ng yerê Yakɔp badu. Ko à nɔ̂ng 

bedabeda mot nu, be basa a nèy mɛn. 

6Yi ano, nezamang de ne kyè vey, nèy de bê tɔs nê tɔk pyɛ́ mo, ko nê to ba 

basa a nèy mɛn. 

7Ano kwong, yɛn ê sɛt yey mɛn e ra Dagwi, bê gyeng badu mɛ, ko bê ye bam a 

gbɔng tomong mɛ wɛt. 

8Yɛn ê sè sede bedabeda mɛn wɛt, vemo de bá sè gbàrak bá sogso nehywɛ, 

bá tumal ting wɛt, ko bá kyɛ́ ɛn bak Dagwi. 

9Bemât Ɛfrayim ba vɔk bemât tabâs begbang, ko tûk como ba tele. 

10Yɛn a kwɔrɔ sira de Dagwi a wuna na yɛn, ba kyɛ́ ɛn nà raa basa mɛ, 

11ba ye bam a tomong de a ra, na pyɛ̂ bes de a dura a yɛn. 

12E sevwêl Misra, e bak vwêl Zowan, Dagwi a ra pyɛ̂ bes e dî bedabeda mɛn: 

13A gas gworep, a kwey ɛ na yɛn, a tɛ̀ nshi mo na tumal sede vwarâ duk. 

14Nagwi a tɛ̀ rele re kyè e nuyel mɛn, na a dura a yɛn mɛ gwong, ko naturuk a 

ra fwom na negbey kya. 

15A mɔbɔs bègbɔng beta e hey, ko a nɔng ɛn nshî sɔ polos sede yi e berep. 

16A tɛ̀ nerɔt ne nusu yi e gwofwa, nshi na tele ɛ̀ sede ne bègwɔrɔt. 

17Ko e hêy gbingiring, yɛn a re nuyel na ragas a Dagwi banɛn, yɛn a sogo a Yɛ 

De A Dal Na Reto Mwa nehywɛ. 

18Jeng de yɛn a simo pyɛ̂ re de ya ta a yɛn, yɛn a mara Dagwi na negaren. 

19Yɛn a ragas hɛ, ba tē, “Dagwi ê tɔk nɔng ot pyɛ́ e hey arɛt? 

20Mwin, á rusu gwofwa, ko nshi na tele sede ne nerɔt. Ko ê to kyɛm a nɔ̂ng 

bemat mɛ pyɛ̂ re kɛ banama bɛ̀?” 

21Sede Dagwi Darwey a wok, a tɛ̀ shom ding-ding na yerê Yakɔp, a tɛ̀ kya e ra 

BeIsrayɛl, 

22yaga yɛn a tɛ̀ gap e ra yɛ wɛt, ba tó yey e ra reto de a vɔk na a sey ɛn. 

23Mwa ano, a nɔ̂ng larwak nu, a wunta ri duk lagwi, 

24ko a rop a yɛn pyɛ̂ yéneng, yemo de ba yila yɛ à Mana. 

25Dagwi a tomo a yɛn na yɛ̄ pyak, ko kawɛ mɛn a re pyɛ̂ rê betom-lagwi 

yemo mo. 

26E bama mo, a tɛ̀ gul rwa rak yi e lagwi, a gang gûl rwa batin na reto mɛ. 

27A rop a yɛn banama sede fongol, benon ba gyirik pyak sede bazɛ̂k rep. 

28A tɛ̀ vɛ̀ be gyirik e kwɔ̂n yê ngyɔk mɛn, na gwɔrɔ mwa bûk sangal mɛn. 

29Bemat o ba re ba siris. Dagwi a ga nɔng ɛn pyɛ de yɛn a simo mo. 

30Ko cwey banama ya rɔngɔl a yɛn. Yɛn á sè rɔɔ tangal pyɛ́ mo, 

31ko Dagwi a pere sogo shom e ra yɛn. A wey na vê gap e ji mɛn, ba tɛt nepyak 

bewên BeIsrayɛl. 

32Ko bwang mɛn ba re nuyel na ragas banɛn. Mwa ano de Dagwi a ra pyɛ̂ bes, 

ko ba ka tɛ̀ gap mɛn e ra yɛ wɛt. 

33Ano, a tɛ̀ nepɔlɔ mɛn nà tala hɛn sede nesong, a tɛ̀ reyɔm re vo neshey mɛn 

fút. 

34Kayɛ jeng de Dagwi a wey na behak mɛn, bwang mɛn ba hwo jama hɛ, ko ba 

to toyo wɔ na yɛ. 

35Yɛn a bare, Dagwi a sé a yɛn kwɔ̂n dal, Yɛ De A Dal Na Reto Mwa a sey ɛn. 

36Mwa ano, yɛn a dak a yɛ rwak nu, yɛn a vɛ́sɛ a yɛ bɔs. 

37Yɛn á sè e bak mɛ wɛt, bá gyeng sira de a wuna na yɛn wɛt. 

38Ko Dagwi a tosho reyɔm mɛn, a hala buru mɛn, a wey na yɛn wɛt. A yɛksɛl 

shom mɛ e jeng e jeng, a tik yɛ, ye hwo mwa wɛt. 

39A bare, yɛn a sé bemasi zɔng, sede gul de gwa ga kwey, gwa ga kyè, vit à 

toyo. 

40Jeng de bá sè e hey, ba sogo nehywɛ mɛ zang pyak, ba tɛ̀ ɛ a lashe yey mɛ. 

41Ba sǎ e de masâ Dagwi, ko ba ragas hɛ, mwa ano de a sé Dagwi mɛn. 

42Yɛn a ye bam na reto mɛ, de a viri hɛn mɛ yi e vwɔ̂ vê repugu mɛn. 

43Yɛn a ye bam na jeng de a ra pyɛ̂ durâ reto mɛ e Misra, na pyɛ̂ bes e bak vwêl 

Zowan: 

44A tɛ̀ nshî nerɔt mɛn ne tɛ́ ɛn nemi, ko BeMisra ba tɔk sɔ nɛ wɛt. 

45A tɛ̀ cíng de ya tak a yɛn, na bebót de ba lashe pyɛ́ mɛn. 

46A tɛ̀ bekǔt tangapurus be re pyɛ̂ cāp mɛn, rawal wa lashe pyɛ̂ hiri mɛn. 

47A wey na batîn anap mɛn na fwala, na batîn regwi mɛn na neyɔɔtɔt. 

48A wey na berɔndɔng mɛn na fwala, na karâ vyēl mɛn na gbara. 

49A tɛ̀ shom mɛ ye yē puu, ye bɔgɔs e ra yɛn, a tɛ̀ be yel e ji reyɔm pep, a tomo 

regyɛng betom-lagwi vê weres e ra yɛn. 

50A yɛklɛ shom mɛ wɛt, a to ka dul ɛn yi e reku wɛt, a wey na yɛn na tumbang. 

51E ji nelɔ BeMisra, yerê Ham, a mɔrɔ kahɛ hwey wen hê mɛsɛng o, nèy de ba 

tɔs e ji newen mɛn. 

52E bama mo, a pat bemat mɛ yi e Misra, a kyè na yɛn e hey sede kwarâ vyēl. 

53A kyè na yɛn tyang, vit a bengyip, ko bemât repugu mɛn — gworep gwa wey 

na yɛn. 

54Dagwi a kyè na yɛn vɔk e vwel de a tik jaram yaga yɛ, vɔk e raku de a ga re 

na como. 

55A raa na rô yére bemât Kanaan o, a gas a yére BeIsrayɛl sevwel o pyɛ̂ 

nedanelɔ, ko a nɔng ɛn nelɔ mɛn. 

56Mwa ano, yɛn a sogo nehywɛ Dagwi De A Dal Na Reto Mwa, ko ba kyɛ́ ɛn nà 

gyeng badu mɛ. 

57Yɛn a hala bak mɛ tyɛng sede bedabeda mɛn. Ba ye waa a hɛ, bá sè sede 

gbang de wa dûn ye net. 

58Ba tɛ̀ ɛ, a ra shom yaga nekwɔn cī mɛn, a bɛɛ hɛn ves, yaga pyɛ̂ sekwit de ba 

yong. 

59Dagwi a di ano, ko a tɛ̀ shom, a ye zakzak a BeIsrayɛl. 

60A hala buk mɛ de gwa sè e Shilo, buk de a kana sangal e gwɛ e ji bemat. 

61A tik bemât repugu be kyè na Kundung Wuna-na-Sira de gwa dura reto, na 

gbɔng nerey, na nerat mɛ. 

62A ra shom na bemat mɛ, ko a tik vê repugu mɛn be mɔbɔs hɛn. 

63Como ya wey na bewen mɛn, behwóng mɛn ba bidɛ bewên weneng. 

64Ba mɔbɔs bepiris na bewal, ko beha mɛn ba tɔk ra lwɛlɛ̂ sesin wɛt. 

65E tala mo, Darwey a sogo sede mwat de a sene yi e de nevwa, sede mwât 

gap de a ga yî wɔ̀t. 

66A hǎl bemât repugu mɛ e balus, a tɛ̀ ɛn, be tē det na rekyen neshey gbak-

gbak. 

67A kyɛ́ ɛ yerê Yɔsɛf, a tik ná yerê Ɛfrayim ye se vê nuyel wɛt. 

68Ko a kasa yerê Yuda na Raku Siyɔn, raku de a tɛ̀ yey na wɛ. 

69E hwomo, a lɔk ɛ Gbɔng Duk Re Fongol mɛ, a lɔk wɛ e tɛt o sede lagwi, tîs wɛ 

ha vɔk gap sede jey de a kana tɛ̀ yɛ gbak-gbak. 

70A kasa Davit na a sè sam mɛ. A jut ɛ yi e kwara, 

71yi e de gyêng vyēl a vey na yɛ, na a tɛ́ ɛ lwêk bemat mɛ, BeIsrayɛl, yɛn vɛ à 

yerê Yakɔp. 

72Davit a bɛrɛng hɛn na yey rining, a tɔ̄k kyé na yɛn. 

Lɛlɛ 79 
Yɛrusalɛm wa ga tɛ́ ɛ barin 

Lwɛlɛ̂ Asaf. 

1À Dagwi, yere dyuk ya ga hwo e ra vwel mō, ba ga tɛ̀ Gbɔng Duk Re Fongol 

mo ligis, ko ba ga tɛ̀ Yɛrusalɛm wo tɛ́ ɛ barin. 

2Yɛn a tik a bejagawey bavîn besam mō, yɛn a tik a ngyāma bavîn bemat de 

bá sè pang na hwo. 

3Yɛn a lusha nemî bemat sede nshi, nemi ná sè kagwa e Yɛrusalɛm, vit a mwat 

de á pɔl ɛ de ê lɛrɛ bavin o. 

4Yére dyuk de ya gwɔrɔ hot ye tabas a wot nengyas, ye byɛs ot, ye shɛgɛsh 

hot. 

5E yɛ̌ jeng, à Dagwi Darwey, de hwô hala shom mō ɛ? Shom mō ye re sede 

kya. Yê nàra gbak-gbak a? 

6Tik shom mō ye doyo e ra yére dyuk de ya tɔk o wɛt, e ra vemo de be re a hwo 

fongol wɛt. 

7Ba ga wey na yére Yakɔp, ba ga hala vwêl yɛ gbingiring. 

8Hwo rɔgɔs a wot banɛ̂n bedabeda mot wɛt! Vey dey-dey, tosho reyɔm mot! 

Wot a ga ye waa zɔng. 

9À Dagwi, mwât sey ot, sɛlɛ hot, ka ano wɛt, hwô bomo nerey mō! Sey ot, hala 

a wot banɛn mot yaga nerey mō! 

10Yaga sɛ́ de yére dyuk ye tē, “Dagwi mɛn o a wɛ ɛ?” Tik na wot tanga bwang 

yére dyuk wot a di gwong de hwô tala yɛ, yaga ya mɔbɔs besam mō. 

11Wok rus bemât lɔ̂ ngyang! Hywit vemo de ba ga yɛrɛ a yɛn shɔt reku na vwɔ̂ 

gap mō. 

12À Darwey, yére dyuk de ya gwɔrɔ hot ya ga woros hwo. Toyo a yɛn na woros 

zang taama! 

13Ano kwong, wot bemat mō, wot a rɔda féng a hwo nesheneshey. Wot a sé 

sede vyēl ko hwo wɛ a lwek mot. Wot ê ha hâ somo mō yi e zamang wɔ sɛ̀ 
nezamang. 

Lɛlɛ 80 
Won na Dagwi a turu bemat mɛ 

Lwɛlɛ̂ Asaf. Bē ra gwɛ na fwɔ̂ lwɛlɛ “Bejamûk líli ve vonu.” Gwá sè e vwɔ̂ mwât kyé na 
lɛlɛ. 

1Wet betong, à lwêk BeIsrayɛl, hwo de hwó gyeng yerê Yɔsɛf sede kwarâ vyēl! 

Hwo de hwà sé sangal e gwofwa negwɔm mō e ra bekɛrup, dura to mō e ji 
nedyɛt nerey mō! 

2E bayîs yére Ɛfrayim, na Bɛnyamin, tanga Manase, dura gbɔng reto mō! Hwo 

vey sey ot! 

3À Dagwi, to turu hot, bɛrɛng hot na nerat! Ano, hwà ga sɛlɛ hot. 

4À Dagwi Darwey, Dagwi Dâ Jey Mwa, vɔk e yɛ̌ jeng de hwô ra shom, de hwô 

kyɛ́ o nà sey won bemat mō arɛt? 

5Hwà ga nɔng ot nemwishil sede pyɛ̂ re, hwà ga tɛ̀, wot a ngap nɛ vit à yɛnɛ. 

6Hwà tɛ̀ bemât vwara mot be ra repugu na bemɛn, na be sey ɛ sevwel mot, 

bemât repugu mot be shɛgɛsh hot. 

7À Dagwi Dâ Jey Mwa, to turu hot, bɛrɛng hot na nerat! Ano, hwà ga sɛlɛ hot. 

8Retîn anap rá sè e Misra. Hwà cing rɛ, hwà ro yére cak, ko hwà tus rɛ e kwɔn 

mɛn. 

9Hwà yong vwel yaga tîn anap o, ha tɛ̀ berinis ciwil, ko ha ye ship a mwa vwel o. 

10Necam hɛ na kyiri beraku, na kyiri batîn sida barey o na nelang hɛ, 

11ha nára nelang hɛ wɔ wul Gworep Tē e rwa ta, nà wɔ sɛ̀ Gwɔrɔt Ɛifaratɛs 

e rwa bato. 

12Yaga sɛ́ de hwà gangas beta de hwà ta mɛ hɛ ɛ? Di, kawɛ mwat de a sé kwey 

ê vos nèy tîn anap o zɔng. 

13Bezà hey bê buruk hɛ, ko ngyāma yê vɛ mɛ pyɛ̂ re. 

14À Dagwi Dâ Jey Mwa, to toyo vey na wot! Bɛrɛng yi e hwomo e lagwi, na hwo 

di. Rá naka na tîn anap o, 

15hemo de hwà tus na vwɔ mō, hɛ à bwot tîn anap de hwà ga tɛ̀ he vɔk gap. 

16Vê repugu ba ga tow hɛ, ba dak ɛ kya. Pat a yɛn bayis, ko bê ye bit! 

17Tɛ̀ vwɔ mō e ra mwat de a sé e vwɔ yege mō, na hwo dul ɛ, mwat de hwà ga 

tɛ̀, a vɔk gap. 

18Wot ê to toyo rè bama yi na hwo wɛt. Turu hot, ko wot a rɔda re a hwo fongol. 

19À Dagwi Darwey, Dagwi Dâ Jey Mwa, to turu hot, bɛrɛng hot na nerat! Ano, 

hwà ga sɛlɛ hot. 

Lɛlɛ 81 
Lwɛlɛ̂ nzem na yila wêt betong na Dagwi 

Lwɛlɛ̂ Asaf. Bē ra gwɛ na yôm bemât Gat. Gwá sè e vwɔ̂ mwât kyé na lɛlɛ. 

1Rá in a Dagwi biibi, yɛ wɛ de a nɔng ot gap! Mók in a Dagwi wo Yakɔp lwɛlɛ! 

2Jut in lwɛlɛ mo, dak in bing, rɔgɔm hin lɛlɛ na yôm kwo tanga yôm shǐ. 

3Pɛl in durum e nusû pwɛl pwas, na jeng de gwa ga kat e tuk nzem mot. 

4Hemo ha sé redu yaga BeIsrayɛl, ha sé nu de Dagwi wo Yakɔp a vo. 

5A kana nɔ̂ng yerê Yɔsɛf redu mo jeng de a sogo e ra BeMisra. Ma wok mwat 

hwak á sè ha e lem de ma tɔ́k me mɛ wɛt. 

6A ye, “Ma ga lol a yin pyɛ̂ nedirik, ma ga jut sháp yi e vɔ min. 

7E ji reyɔm, yin a yila me, ko ma sey in, ma hanat a yin yi e kwɔ̂n lɛrɛ hom e balê 

rwak. E bama mo, ma mara hin e lwêl nshî Mɛriba. 

8Wok in, à bemat hom, jeng de ma sé hwɔtɔ a yin betong. À yin BeIsrayɛl, ka 

yin a yang wet betong na me zɔng! 

9Yin vɔk pyɛ sekwit cak kɛ yin sap ci arɔng wɛt. 

10E me wɛ à Dagwi Darwey, Dagwi min. Ma nusu na yin yi e sevwêl Misra. 

Wunta hin nenu min hang, ko mê sila nɛ, sede gwonon de gwo nɔng nèy gwɛ 
pyɛ́. 

11“Ko bemat hom ba wet betong na me wɛt, BeIsrayɛl ba simo pyɛ cak ye man 

ɛn na me wɛt. 

12Ano, ma hala hɛn na negbarak yey mɛn, na be ra pyɛ de yey mɛn ye simo. 

13“À yin bemat hom, ka yin a yang wet betong na me, à BeIsrayɛl, ka yin a raa 

begwong hom, 

14ka ma yang tɛt bemât repugu min e ji jeng, ma yang doyo e ra vemo de be 

bɛɛ hin ves! 

15Vemo de be kyɛ́ ɛn me ba yang vow, be tē guduruk, gwomwɛn gwa yang tala 

hɛ gbak-gbak. 

16Ko ma yang nɔng in pyɛ̂ re de ya dal na nerat, tanga shok de yê vey a yin.” 

Lɛlɛ 82 
Dagwi a ra a bemat-lagwi shɔt 

Lwɛlɛ̂ Asaf. 

1Dagwi a ga yong ɛ́ e gwofwa negwɔm mɛ, a sé kyè na tula e tê bemat-lagwi, 

e yɛt shɔt. 

2E ha, “Yin e gas shɔt e tē wɛt! Yin e raa bamâ vê buru! Vɔk e yɛ̌ jeng de yin ê 

ra ano ɛ? 

3Nduga, yin dul bepɛng tanga nehyɛn. Gas in shɔt e tē á vemo de vit a hɛn na 

sɛlɛ tanga vemo de be midra a yɛn shɔt e tē. 

4Sey in vemo de vit a hɛn na gap tanga vemo de be jama sɛlɛ yi e vwɔ̂ vê neves. 

5“Yin a tɔk pyɛ cak wɛt, yin a vɔk netsitsɛ̂ng pyɛ cak wɛt, yin a sé kyè e ji lwil 

e jeng de tîs jey ha sé digis. 

6“Ma ga ye, ‘Yin a sé bemat-lagwi, yin a sé nèy hom, Me De Ma Dal Na Reto 

Mwa. 

7Ko mwa ano, yin ê ku sede bemasi, nerey min nê tɛ́t ɛ sede ne mwât nuyel de 

a dun fwom mɛ.’ ” 

8Sogo, à Dagwi, ra a jey shɔt, yaga yére bemât jey mwa ba sé bemo! 

Lɛlɛ 83 
Won na BeIsrayɛl be di wɛng e ra vê repugu mɛn 

Lwɛlɛ̂ Asaf. 

1À Dagwi, hwo man nu, hwo wey ɛ yuu wɛt! Hwo ye jaram wɛt! 

2Di, bemât repugu mō ba ga doyo e ra hwo, vemo de be kyɛ́ ɛn hwo ba ga sogo 

a hwo nehywɛ. 

3Bé yong begwông repugu wɔ̀ sɛ̀ mɛ bemat mō, be wuna nu mɛn, na be yong 

begwong beves e ra vemo de ba sé pyɛ̂ yey mō. 

4Yɛn e tē, “Tik wot a wey na BeIsrayɛl hywiri, ko bê to wok reza mɛn wɛt!” 

5Yɛn e ra badu, ko myak a hɛn ba simo be wuna to e ra hwo. 

6Yɛn vɛ a BeƐdɔm na BeIshmayɛl, BeMowap na BeHagar, 

7BeGebal, BeAmɔn, BeAmalɛk, BeFilisti, tanga bemât repomô Tur. 

8BeSirya ba wuna hɛn tanga yɛn, na be gwɛ̌ a BeAmɔn na BeMowap, vɛ a yerê 

Lɔt, gap. 

9À Dagwi, rá a yɛn sede hwà ra na BeMidyan, sede hwà ra na Sisera tanga 

Yabin e Rɔt Kishɔn. 

10Ba wey na yɛn e Ɛn-Dɔr, ba tik bavin mɛn be bɔsɔ e hey. 

11Rá a begbɔng bemat mɛn sede bá ra a Ɔrɛp tanga Zeep, sede bá ra a Zeba 

na Zalmuna. 

12Yɛn mwa ba ye, “Tik na wot a sey ɛ vwel de ha sé hê Dagwi, na he tɛ́ ɛ mot.” 

13À Dagwi hom, tɛ̀ ɛn be tɛ́ ɛn sede berang de wula wa rung, sede byɛmɛ de ye 

raa gul. 

14Sè a yɛn sede kya de he re rehwot, sede nebelem kya de ne lolo e beraku. 

15Ró ɛn na gwogul rwak mō, tɛ̀ ɛn, be ye lot na sombabos mō! 

16À Dagwi Darwey, tik be tē det na rekyen, na be hwo jāma hwo. 

17Tik ɛn be sɔ rekyen, be sangal e de tē lot neshey gbak-gbak, tik be wey e ji 

rekyen. 

18Tik yɛn a tɔk, hwo nju mo zɔng de reza mō à Dagwi Darwey, hwo nju mo à 

Dagwi De A Dal Na Reto Mwa e jey. 

Lɛlɛ 84 
Wôk cwey yel e duk re a Dagwi fongol 

Lwɛlɛ yaga ruhûp Kora de bē ra gwɛ na yôm bemât Gat. Gwá sè e vwɔ̂ mwât kyé na 
lɛlɛ. 

1À Dagwi Darwey Dâ Jey Mwa, ma tɛ̀ yey na kwɔ̂n sangal mō ding-ding! 

2Me wok cwey yel e ji nelalâ duk re a hwo fongol tyɔng wɛt. À Dagwi wo neken, 

ma sé ra a hwo biibi na yey pyɛng sizɔng. 

3À Dagwi Darwey, Dâ Jey Mwa, à Dagwi hom na gbɔng gwɔ̀m hom, nenon ná 

ka sɛ̀ nelɔ nɛ e nekwɔn rangas a hwo yas, beywat be lɔkɔs ɛ berangɛ mɛn, be 
kwɛk ɛ nèy mɛn. 

4Vê wɛng a vemo de ba sé sangal e ji lɔ mō, yɛn é tɔk somo hwo kayɛ jeng! 

5Vê wɛng a vemo de ba tɛ̀ gap mɛn e ra hwo, vemo de ba tɛ̀ e yey mɛn, bê wɔ 

e duk re a hwo fongol. 

6Ko jeng de yɛn a sé kwey e nɛk de wa sé hwogot, lel nshi na hwo tē gbuk, ko 

rwak naswigi wó se rop, wó tɛ̀ kayɛ pyɛ ye turuk, kwɔn o he sè rat e bɛrɛng. 

7Sede yɛn a sé kyè, gap mɛn ha sé gwɛsɛ hɛ, sɛ̌ yɛn a wul e nuyêl Dagwi e Raku 

Siyɔn. 

8À Dagwi Darwey, Dagwi Dâ Jey Mwa, wok won hom, wet betong mō, à Dagwi 

wo Yakɔp! 

9À Dagwi, di gbɔng gwɔ̀m mot de a sé ruga mot. Vɔk womo de hwà ga kasa na 

yey pyɛng! 

10À Dagwi, tuk hining e ji duk re a hwo fongol, ha dal nepɔlɔ gu rining e kagwa. 

Ma dal na simo, me tumal e rwi lɔ mō, de mê sangal e nelɔ bemat beves. 

11Mwin, Dagwi Darwey a sé sede gwi, a sé sede ruga arɔng. E nɔng ot nerat 

na nerey, vit a pyɛ cak ryat de e ro mɛ a vemo de ba sila gyat. 

12À Dagwi Darwey, Dâ Jey Mwa, wo wɛng a womo de e tɛ̀ gap e ra hwo! 

Lɛlɛ 85 
Won yaga sangâl netyang BeIsrayɛl 

Lwɛlɛ yaga ruhûp Kora. Gwá sè e vwɔ̂ mwât kyé na lɛlɛ. 

1À Dagwi Darwey, hwà ga dura nerat na vwel de ha sé mō, hwà ga to suna yerê 

Yakɔp. 

2Hwà ga hala burû bemat mō, hwà ga fugut a yɛn banɛn mɛn mwa. 

3Hwà tik shom mō, hwà yɛklɛ shom mō de yá tē puu. 

4To suna hot, à Dagwi, mwât sey ot, tik râ shom na wot! 

5Hwà rɔda ra shom na wot gbak-gbak arɛt? Shom mō yê nàra wɔ sɛ̀ 

nezamang a? 

6To turu hot, yaga na wot, bemat mō, wot a vɔk yey pyɛng na hwo. 

7À Dagwi Darwey, dura a wot nerat mō, ko hwo vey sey ot! 

8Ma sé wet betong na pyɛ de Dagwi Darwey a sé ha. E ha hâ sangâl netyang 

yaga bemat mɛ, yaga vemo de ba sé pang na yɛ, ko be to doyo e netɔn mɛn wɛt. 

9Mwin, a sé e yong ɛ, na a sey vemo de be sap ɛ, na gbɔng nerey mɛ ne se 

e vwel mot. 

10Dagwi de a tɛ̀ yey na BeIsrayɛl, tanga BeIsrayɛl de ba sé pang na yɛ bê man. 

BeIsrayɛl de be gyeng ha mɛ ba rɔda sɛ̀ netyang de e nɔng vemo de a tɛ̀ yey 
na yɛn. 

11BeIsrayɛl de ba sé pang na Dagwi ba rɔda nára vɔ mɛn yi e jey, ko Dagwi de 

e ye waa a BeIsrayɛl ko tyɔng wɛt a rɔda bɛrɛng yi e lagwi. 

12Ey, Dagwi Darwey ê nɔng ot pyɛ́ de ya sé ryat, ko wot ê sɛ̀ bwal rwat e vwel 

mot. 

13Dagwi a sé cik, negwɔn a nane de ne kyè e nuyel mɛ sede mwât mok, ko ne 

yong gwong yaga yɛ. 

Lɛlɛ 86 
Won yaga sɛlɛ 

Wôn Davit 

1À Dagwi Darwey, wet betong na me, hanat a me, yaga ma sé pwɛng, me simo 

sɛlɛ. 

2Gyeng neken hom, yaga ma sé ra nesa na hwo! Ma sé sam mō, ma tɛ̀ gap 

e ra hwo. À Dagwi hom, sey me! 

3Me tosho a hwo mwa wosho, à Darwey, wok nemwishish hom! 

4Ma sé nɔng o yey hom mwa, tɛ̀ yey hom ye pɛngɛ, yaga ma sé sam mō. 

5À Darwey, hwà sé wo nerat, hwó halsa a wot; hwà tɛ̀ yey ding-ding na mwa 

vemo de be yila e ra hwo. 

6À Dagwi Darwey, wet betong na won hom, wok dâk gabɔk hom! 

7Jeng de reyɔm re sɛ̀ me, me yila hwo, yaga ma tɔk, hwô hanat a me. 

8À Darwey, vit a hwak sede hwo e ji cī, vit a jining de yê tɔk ra pyɛ́ de hwó ra. 

9Hwà yong mwa yére bemât jey. Ya rɔda vey, ye re a hwo fongol, na ye nɔng o 

nerey, à Darwey. 

10Hwà vɔk reto, hwó ra pyɛ̂ langat, hwo wɛ hwà sé Dagwi, hwo nju mo zɔng! 

11À Dagwi Darwey, dura a me begwong mō, ko mê gyeng vɛ na yey hom mwa. 

Tik nehywɛ hom mwa ne se, me sap o! 

12Mê feng a hwo na yey hom mwa, à Darwey Dagwi hom. Ma rɔda nɔng o nerey 

kayɛ jeng, 

13yaga hwà tɛ̀ yey na me ding-ding, hwà sey me yi e nû reku. 

14À Dagwi, bemat de be paa kwas ba ga sogo e ra me, regyɛng bemat de be 

paa neves be jama neken hom. Yɛn a jut o, hwà sé pyɛ cak na yɛn wɛt. 

15Ko hwo, à Darwey, hwà sé Dagwi wo toshô reyɔm, wo nerat. Hwó ra shom 

ziri wɛt, hwó dura a bemat nerat mō ding-ding, hwa sé wo tsak o arɔng. 

16Ma sé sam mō, ma sé hwêy hining e ji bemât fwom mō. Doyo vey na me, 

tosho reyɔm hom! Nɔng me gap, sey me! 

17À Dagwi Darwey, dura a me, hwó simo me. Ano, jeng de vê repugu hom ba 

di gwong de hwà ga sɛlɛ me, hwà ga wɔrɔk me, ko bê wok rekyen. 

Lɛlɛ 87 
Repomô Siyɔn ra sé tsak lɔ kawɛ mwat 

Lwɛlɛ yaga ruhûp Kora. 

1Dagwi Darwey a lɔk repomo mɛ, a tɛ̀ tîs rɛ e raku de a tik jaram yaga yɛ. 

2A tɛ̀ yey na repomô Siyɔn o a dal mwa bwang nekwɔn yerê Yakɔp. 

3À Siyɔn, hwà sé repomô Dagwi, ko e ha ha rat e ra hwo, e tē, 

4“E ji yére de ya tɔk me, ba sé bemât Misra na Babilɔn, bemât Filistya, na vê 

Tur, tanga Kush. E ra kawɛ mɛn, be tɔk ye, ‘Ba tɔ ɛ e hwomo.’ ” 

5Ko e ra repomô Siyɔn, bê ye, “Ba tɔ kawɛ mwat e rɛ.” Dagwi De A Dal Na Reto 

Mwa, yɛ wɛ de a rɔda gyeng rɛ tyang. 

6Jeng de Dagwi Darwey ê ngyɛrɛ bazâ bemat yi e yére bemât jey mwa, ê jɛk 

e hagât rezâ kawɛ mɛn, “A sé tɔ̂ Siyɔn.” 

7Bemât lwɛlɛ na bemât rɛɛ bê tē, “À Siyɔn, hwà sé a wot lɔ.” 

Lɛlɛ 88 
Won mwat de a sé e nû reku 

Lwɛlɛ̂ Heman WoƐzra de gwo rɔgɔm. Gwá sè yaga ruhûp Kora. Bē ra gwɛ yɔɔm. Gwá 
sè e vwɔ̂ mwât kyé na lɛlɛ. 

1À Dagwi Darwey, Dagwi, mwât sey me, nagwi na naturuk me tosho a hwo. 

2Wok won hom, wet betong na dâk gabɔk hom! 

3Reyɔm pyak ra ga hwo e ra me, ma sé e nû reku. 

4Bé bara me e ji bemat de be kyè wɔ ku, gap hom ha ga tala hɛ. 

5Ma sé sede mwat de ba ga mɔrɔ e como, ma sé sede gwining e ji bavin 

e gwovɔng gwining o. Hwó to bare na yɛn wɛt, hwó to sɛlɛ hɛn wɛt. 

6Hwà ga werek me e kwɔ̂n bevuvwel, e ji kwɔn de ha dal sé mwangalang. 

7Shom mō ye raye me, ye tɛ́s me sede bagung nshi. 

8Hwà ga tɛ̀ besa hom be ye jaram à me, ma ga tɛ́ me pyɛ byɛm-byɛm na yɛn. 

Ba ga varas me, vit a gwong de mê hywit me. 

9Bayis hom ba ga tɛ́ ɛn hywiinin yaga reyɔm. À Dagwi Darwey, kahɛ tuk me yila 

hwo, me nára vɔ hom vey na hwo. 

10Hwô ra pyɛ̂ bes yaga vemo de ba ga kushu a? Bevuvwel bê sogo, na be somo 

hwo a? 

11Be ha rehâ tɛ̂ yey mō e sak a? Be remo hâ tsak o mō e kwɔ̂n bevuvwel a? 

12Be tɔk bɛrɛng pyɛ̂ bes mō e kwɔ̂n mwangalang hane a? Be ha rehâ sɛlɛ mō 

e kwɔ̂n vemo de ba ga ye bam a hɛn a? 

13Ko me à me, me yila hwo yaga sɛlɛ, à Dagwi Darwey, kanɛ nagasi me ra won 

na hwo. 

14Sɛ́ ya tɛ̀, hwà ye zak a me, à Dagwi Darwey ɛ? Yaga sɛ́ de hwà lɛrɛ a me 

bayis mō ɛ? 

15Yimo me wen me sɔ reyɔm, má sè e nû reku. Ma ga niri na mwa rezot de hwà 

vey a me mɛ, a ga yang me sha. 

16Shom mō ya ga re me hwɛlɛng, hwosom de hwó hwosom me he wey na me. 

17Mwa wosho, shom mō ye raye me e kawɛ bak. 

18Hwà ga tɛ̀ besâ yey hom be ye jaram à me, a remo, sa hom à lwil zɔng. 

Lɛlɛ 89 
Sira de Dagwi a wuna na Davit 

Lwɛlɛ̂ Ɛtan WoƐzra de gwo rɔgɔm. 

1À Dagwi Darwey, mê ra lwɛlɛ̂ nerat mō kayɛ jeng. Lwɛlɛ hom gwô ha wɔ sɛ̀ 

nezamang: hwà sé wo tsak o. 

2Ey, mê tē, “Nerat mō na rɔda nàra gbak-gbak, tsak o mō wô nàra sede lagwi.” 

3Hwà ye, “Ma ga wuna me na sira tanga Davit, yɛ wɛ de ma ga kasa, ma ga vo 

a yɛ nu ma ye, 

4Kayɛ jeng bê sɛ̀ gbɔng gwɔ̀m yi e yere mō, mê tɛ̀ gwofwa negwɔm mō gwo 

nàra wɔ sɛ̀ nezamang.” 

5À Dagwi Darwey, e tulâ lagwi, betom-lagwi be somo pyɛ̂ bes mō, be ra lwɛlɛ̂ 

tsak o mō. 

6Ey mwin, vit a hwak e lagwi de ê mara to mɛ na hwo, vit a gwining e ji bemat-

lagwi de a sé sede hwo. 

7E tulâ betom-lagwi, be vow e nuyel mō, à Dagwi, mwa yɛn de ba gwɔrɔ hwo 

be sap o. 

8À Dagwi Darwey, Dagwi Dâ Jey Mwa, wa a vɔk reto sede hwo ɛ? Hwà sé wo 

tsak o vit a sege. 

9Hwà vɔk reto e ra gworep. Jeng de bagung nshi be tē gundus, hwà gyong vɛ, 

ko ne sǎ yuu. 

10Hwà mɔrɔ Rahap, gwalwel-nshi, hwà bɔrɔs gwɛ. Hwà shara vê repugu mō na 

vwɔ mō gwô gap. 

11Lagwi wa sé mwo, jey ya sé myo arɔng! Jey na pyɛ́ mwa de ya sé e ji mo, 

e hwo wɛ de hwà yong yɛ. 

12Hwà tɛ̀ rwa batin na wo bato, berakû Tabor tanga Hɛrmɔn be somo hwo. 

13Gap mō ha sé za wɛt, hwó nára vwɔ yege mō gwô wɛng. 

14Tîs negwɔm mō a het ngan: hwó gas shɔt e tē, hwó gyeng badu. Hwó tɛ̀ yey 

na bemat mō, hwà ye waa a hɛn ko tyɔng wɛt, nemo nɛ a negwɔn negwɔm mō. 

15Vê wɛng a vemo de be mok a hwo lwɛlɛ à Dagwi Darwey! Yɛn e sɛsɛm nerat 

yi na hwo. 

16Wot e wosho e de rɛɛ na nzem, wot e kyè na to e gwi, yaga hwà gas shɔt e tē. 

17Hwó nɔng ot gap de wot e dak mɛ kaa. Yaga hwà tɛ̀ yey na wot, gap mot he 

gwɛsɛ hɛ. 

18Hwo, à Dagwi Darwey, hwà kasa a wot mwât dul ot, hwo, à Dagwi wo jɛrɛ wo 

BeIsrayɛl, hwà nɔng ot gbɔng gwɔ̀m. 

19A raane, hwà ha na vemo de bá sè pang na hwo, hwà ha na yɛn e ji negwi-

ywey, hwà ye, “Ma ga sɛlɛ sugâ como hwak, ma ga kasa bwôt mwat e ji bemat 
hom. 

20Ma ga sɛ̀ Davit, sam hom, ma ga shushu hɛ na něy de na sé jaram yaga me. 

21Mê vɔk ɛ na vwɔ̂ gap hom, yi na reto hom mê tɛ̀ ɛ a vɔk gap. 

22“Vê repugu mɛ ba rɔda kwɛlɛng hɛ wɛt, vemo de be simo be re bol mɛ, bê sɛ̀ 

gwong wɛt. 

23Ma rɔda wey na vê repugu mɛ, mê mɔrɔ kawɛ de e bɛɛ hɛ ves. 

24Mê tɛ̀ yey na yɛ, mê se pang na yɛ, mê tɛ̀ ɛ, a vɔk gap kayɛ jeng. 

25Mê tɛ̀ ɛ, a re negwɔm e ra bavwel wɔ̀ ye dɔ a nerɔt tanga berep. 

26Davit a rɔda yang me, ‘Hwà sé da hom na Dagwi hom, hwà sé a me sede 

fwara, kwɔ̂n dal hom.’ 

27Ko me ma rɔda nɔng ɛ nedanelɔ, mê tɛ̀ ɛ, a vɔk reto a dal begbɔng begwɔ̀m 

jey mwa. 

28Ma tɛ̀ yey na yɛ kayɛ jeng, ko sira de ma wuna na yɛ hê nàra. 

29Yere mɛ yê re negwɔm mɛ nesheneshey, gwofwa negwɔm mɛ gwô nàra gbák 

de lagwi wa sé. 

30“Ka sede yere mɛ ya kyɛ́ ɛ nà gyeng basa hom, yɛn a ra pyɛ́ de ma nɔng ɛn 

nu e ra yɛ wɛt, 

31ba byɛs basa hom, ba gyenges ha hom wɛt, 

32me, ma rɔda tabak hɛn yaga banɛn mɛn, ma rɔda tɛ̀, yɛn a sɔ rezot yaga buru 

mɛn. 

33Ko ma rɔda tik nà tɛ̀ yey na Davit wɛt, mê tik nà sila nu de ma vo a yɛ wɛt. 

34“Ma rɔda kwɔrɔ sira de ma wuna na yɛ wɛt, mê sege ha de ha nusu yi e nu 

hom arɔng wɛt. 

35Gbak de ma ga sira na reza hom, ma rɔda kwɛlɛng Davit wɛt. 

36Yere mɛ yê re negwɔm mɛ nesheneshey, gwofwa negwɔm mɛ gwô nàra gbák 

de gwi gwa sé, 

37gbák de pwɛl gwa sé, pwɛl de gwo bɛrɛng yi e larwak, gwo nɔng nuha.” 

38Ko di, à Dagwi, hwà tɛ̀ shom na gbɔng gwɔ̀m de hwà kasa, hwà nɔng ɛ ma, 

hwà ye zak a hɛ. 

39Hwà kwɔrɔ sira de hwà wuna na sam mō, hwà teshe na kpîn negwɔm mɛ. 

40Hwà rùnus jwa-pomo mɛ, ko nekwɔn dal mɛ hwà ga tɛ̀ nɛ na tɛ́ ɛn barin. 

41Mwa vemo de be kwey be hashe pyɛ́ mɛ, yére dyuk ye shɛgɛsh hɛ. 

42Hwà nɔ̂ng vê repugu mɛ wɛng, hwà tɛ̀ vemo de be bɛɛ hɛ ves be vɔk yey 

pyɛng. 

43Hwà lashe pyɛ̂ como mɛ, hwà nɔng ɛ wɛng e como wɛt. 

44Hwà tɛ̀ ɛ, a bidɛ nerey mɛ, hwà gang gwofwa negwɔm mɛ. 

45Hwà tɛt a yɛ nepyak neshey, hwà kyiri hɛ na rekyen. 

46Vɔk e yɛ̌ jeng à Dagwi Darwey de hwô kyɛ́ o nà wok me ɛ? Vɔk 

e nesheneshey a? Vɔk e yɛ̌ jeng de shom mō yê sǎ e de raye me ɛ? 

47Neken hom na rɔɔ ba a? Hwà yong bemasi, vit a retin a? 

48Hwak a sé de ê nàra kwen sana ku bɛ? Hwak a sé de ê tɔk hywit ɛ sana yel 

e sak bɛ? 

49À Darwey, sɛ́ de hwô ra, na hwo dura a wot mɛ nerat mō ne yimo ɛ? Hwà 

kana sira a Davit, hwô dura a yɛ nɛ, ko tsak o mō wɛ a lek mō. 

50Bàre na besam mō de be byɛs ɛn. Me wɔlsɔk dusâ yére bemât jey pyak. 

51À Dagwi Darwey, vê repugu mō be byɛs gbɔng gwɔ̀m de hwà kasa! Bé byɛs 

ɛ kagwa de ba di ɛ. 

52Bē somo Dagwi Darwey nesheneshey! Ano, a sè ano! 

Lɛlɛ 90 
Bak wo nenaas 

(Lɛlɛ 90—106) 
Dagwi a sé gbak-gbak, ko mwasi e tala hɛ 

Wôn Mose, mwât Dagwi. 

1À Darwey, yimo e bedabeda mot, hwà sé a wot kwɔ̂n dal. 

2Gyam hwo yong beraku, gyam hwo yong jey, hwo wɛ hwà sé Dagwi kayɛ jeng, 

ko hwô se Dagwi nesheneshey. 

3Hwó tâng bemasi, “Tɛ́ in pyɛ de yin a kana sè.” Ano, yɛn e ku, bé to ɛn fongol. 

4Neshey gu rining na sé sede pɔlɔ hining na hwo, na sé sede e yos zɔng, sede 

kejeng tyɔng de mwat a nɔ̀t ɛ kenevwa. 

5Hwó hashe nekên bemasi, bé tē bit sede negwi. Ba sé sede sɔng: 

6gwó tulu, gwo ras nagasi, ko nahywegelek gwo ye nɔɔshɔsh, gwo hworok. 



980 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

7Shom mō ya sé ré ot, ye tɛ̀sɛ hot, wot a tē lot. 

8Hwó bɛrɛng hot jeng de wot a sê râ banɛn zɔng wɛt, ko hwó kulsa neburu de 

wot e lɛsɛ arɔng. 

9Neken mot nê tānga tala hɛn yaga shom mō, ne kweres sede hwɔtɔ̂ nesong. 

10Wot ê tɔk wul neshey kuru bataama, gyeng kuru rwit, ka sede wot a rɔngɔl na 

gap. E ji neshey nemo mo, nehak na sé de na dal na nerat, ko nɛ̀ mwa arɔng 
ne vey na yɔ́m na lashê yey. Neshey ne kweres pyùu, jeng tyɔng, wot a ga kyè. 

11Wa a tɔk yɛnɛ̂ shom mō ɛ? Ya sé ryey o tyɛng na sap de hwó simo yi na wot. 

12Basa a wot, na wot a ra fwom rwat na nepɔlɔ de wot a vɔk, ano, wot ê vɔk 

netsitsɛng. 

13Vɔk e yɛ̌ jeng de hwô ra shom ɛ? À Dagwi Darwey, wot a sé besam mō, wok 

nemwishish mot, ko hwo yē ros à shom mō! 

14Tik wot a tɔk kanɛ nagasi, hwó tɛ̀ yey na wot. Ano, wot ê mok lwɛlɛ na yey 

pyɛng vɔk e yɛnɛ̂ neken mot. 

15Hwà ga vɛ neshey e de tabak hot, ko wot a ga di neshey sɔ̂ rezot. A remo, 

nɔng ot neshey yey pyɛng de na wul nepyak nane mo. 

16Tik, wot de wot a sé besam mō wot a di tomong mō, tik nèy mot ne di gbɔng 

nerey mō arɔng. 

17À Darwey, Dagwi mot, vɔk ot naka! Tik fwom mot gwo re nuyel! Ey, tik wot di 

wɛng e gwɛ! 

Lɛlɛ 91 
Dagwi a sé mwât dul ot 

1Mwat womo de Dagwi De A Dal Na Reto Mwa e dul ɛ, womo de a sé e nɛ̂n 

Dagwi Wo Retô Mwa, 

2a rɔda yâng Dagwi Darwey, “Hwà sé a me sede fwara, kwɔ̂n dal hom. À Dagwi 

hom, ma tɛ̀ gap e ra hwo!” 

3Mwin, a sé Dagwi de ê sey o yi e bagun de ba rene yaga hwo, a rɔda tɛ̀ o tyang 

yi e tumbang. 

4A rɔda kyiri hwo, sede congot ye gunung nèy yɛ e nɛ̂n bafabak yɛ. Tsak o mɛ 

wô dul o sede ruga. 

5Ano, hwô wok bengyip pyɛ cak wɛt: kɛ a sé galumla e naturuk, kɛ ket de be 

tabas nagwi, 

6kɛ tumbang de wo hwo e lwil, kɛ rezot de re sɛ̀ o hák e tê jey. 

7Mwa ano de bemat gu bê ku e hagat mo, kɛ bê wey na gu kuru bagat na hwo, 

ko pyɛ cak yê sɛ̀ o wɛt. 

8Tɛ̀ bayis mō, ko hwô di de Dagwi ê tabak bemat beves. 

9Ey, Dagwi Darwey, a sé a hwo kwɔ̂n dal. Ka sede hwà ga kasa kwɔ̂n sangal 

mō bagat na Yɛ De A Dal Na Reto Mwa, 

10vit a pyɛ vyes cak de yê sɛ̀ o, vit a gawey de hê hwo e ra lɔ mō. 

11A rɔda nɔ̂ng betom-lagwi mɛ nu, bē dul o mwa kwɔn de hwó kyè vɔk ɛ. 

12Bê vɔk o e vɔ mɛn, yaga na hwo kwon tiri bol mō na gwofwa wɛt. 

13Begukum tanga begwɔ̄m bê tɔk mǎ hwo wɛt, hwô bɔrɔs vɛ mwa. 

14Dagwi pyɛ mɛ e tē: “Remo de a ga tɛ̀ yey na me, mê sey ɛ, mê dul ɛ, yaga a 

tɔk me, e nɔng me nerey. 

15Jeng de a yila me, ma rɔda hanat a yɛ, ma rɔda se tanga yɛ e ji reyɔm, ma 

rɔda sey ɛ, ko mê nɔng ɛ nerey. 

16Ma rɔda nɔng ɛ pɔlɔ lis, ê sɛ̀ sɛlɛ de a tɛ̀ yey, ê sɛ̀.” 

Lɛlɛ 92 
A jam na be feng a Dagwi 

Lwɛlɛ yaga Tuk Shábat. 

1A jam na be feng a hwo à Dagwi Darwey, na be ra a hwo de Hwà Dal Na Reto 

Mwa lwɛlɛ! 

2A jam na be mok e ra tɛ̂ yey mō kanɛ nagasi, na be ha e ra tsak o mō kanɛ 

naturuk, 

3e jeng de be ra lwɛlɛ de gwo rɔgɔm na yom kwo tanga yom shi. 

4À Dagwi Darwey, ma vɔk yey pyɛng yaga tomong mō, me ra biibi yaga pyɛ́ de 

hwà ga ra. 

5Pyɛ́ de hwà ga ra mo ya sé ryey o à Dagwi Darwey! Báre mō ha dal gâp tɔk 

mot! 

6Tɔ́n e tɔk tɔk hɛ wɛt, mwat de vit a hɛ na rato ê jut hɛ pyɛ wɛt. 

7Mwa ano de bemat beves be tūlsa sede sɔng, vemo de be ragas nengyas be 

re nuyel, Dagwi ê wey na yɛn hywiri. 

8Ko hwo, à Dagwi Darwey, hwà dal kayɛ pyɛ na nerey nesheneshey. 

9Vê repugu mō bê wey, ey, bê wey, mwa vemo de be ragas nengyas — bê 

shara hɛn. 

10Hwà ga gwɛ̌ a me gap sede cungun, hwà sey me na vɔ ba, hwà shushu me 

na něy nerat. 

11Ma ga di gabâ bemât repugu hom, ma ga wok fwɔ̂ sesîn bemât nengyas de 

ba hwo e ra me. 

12Vemo de be gyeng hâ Dagwi bê ras sede retîn tyet, bê sè beting, bê vɔk gap 

sede tîn cǒ. 

13Bê sè sede cɔgɔt de ba tus e lalâ duk re a Dagwi fongol, bê re nuyel, yaga ba 

sé bagat na Dagwi Darwey, Dagwi mot. 

14Bê sè sede cɔgɔt de ye mara nèy, mwa ano de ya ga vɛ neshey, ko kayɛ jeng 

ya vɔk gap, ya sé wɛkwɛk. 

15Hemo he dura Dagwi Darwey e ra pyɛ́ de ya sé yɛt. Bé tɔk tɛ̀ gap e ra yɛ, a 

vɔk nenu neba wɛt. 

Lɛlɛ 93 
Dagwi a sé gbɔng gwɔ̀m 

1À Dagwi Darwey, hwà sé gbɔng gwɔ̀m! Gbɔng nerey mō ne tɔrɔ hwo sede 

gworugu gworwat, reto mō re gwɔrɔ hɛ́ sede gyindi. Jey ya tumal gak, vit a pyɛ 
cak de yê dikta yɛ. 

2À Dagwi Darwey, yimo e pɛrɛ̂ jey, gwofwa negwɔm mō gwá sè, yimo susu mo 

hwá sè. 

3Gworep gwa wus, gworep gwa lulum, gwô re nuyel na lulum yɔ̀kyɔk. 

4Ko hwo, hwà dal lulûm nshî gworep na reto, hwà dal bagung nshi de be tē 

funglang na reto! À Dagwi Darwey e lagwi, hwà sé wo gbɔng nerey! 

5Badu mō, be sege vɛ ko tyɔng wɛt. Gbɔng duk re a hwo fongol wô sè rwat, wô 

sè kwɔn jɛrɛ nesheneshey. 

Lɛlɛ 94 
Dagwi e tala a bemat neves mɛn 

1À Dagwi Darwey, hwó tabak bemât ragas neves. Vey, dura shom mō! 

2Hwà sé mwât ra a jey mwa shɔt. Sogo, ra pyɛ cak! Tala a bemât tôs to pyɛ de 

ya jam yaga yɛn. 

3Vɔk e yɛ̌ jeng de bemat beves bê rɛ̌ na nzem ɛ? Vɔk e yɛ̌ jeng, à Dagwi 

Darwey ɛ? 

4Bemât ragas nengyas bé nàra e de paà kwas, bé sǎ e de dâk gèy. 

5À Dagwi Darwey, bé midra a bemat mō, bé weres na vemo de ba sé bemo. 

6Bé mɔbɔs bekuma tanga nehyɛn, bé weres na bemat beduk de ba sé sangal 

e sevwel mot. 

7Ko bé tē, “Dagwi Darwey, Dagwi wo Yakɔp e bɛrɛng wɛt. Pyɛ mɛ ya sé ɛ wɛt.” 

8À yin betɔn, bare hin! Yin de vit a hin nà rato, yin ê vey tɛ̀ netsitsɛng nayu ɛ? 

9Dagwi de a yong a wot betong, e wokos wɛt a? Yɛ de a yong a wot bayis, 

e bɛrɛng wɛt a? 

10Yɛ de e gyong yére dyuk, ê tabak hot wɛt a? Yɛ de e basa a bemasi begwong 

mɛ, ê tɔk pyɛ́ de wot e ra wɛt a? 

11Dagwi Darwey a tɔk bare bemasi, a tɔk, ha sé yapyi zɔng. 

12À Dagwi Darwey, vê wɛng a vemo de hwó gyong ɛn, vemo de hwó basa a 

yɛn badu mō! 

13Hwó nɔng ɛn pɔngɔ e jeng reyɔm, yɛn e gyeng sɛ̌ ba cing a bemat beves sak. 

14Hwô ye waa a bemat mō wɛt, hwà rɔda ye zak a vemo de ba sé bemo wɛt. 

15Bemât râ shɔt bê to hwo gas shɔt e tē, ko vemo de neyey mɛn na sé yɛt bê 

dyɛng e ma e yɛn. 

16Wa ê tumal a me e ra bemat beves arɛt? Wa ê sey me yi e vwɔ̂ bemat 

nengyas ɛ? 

17À Dagwi Darwey, ka hwà yang sɛlɛ me wɛt, ka ê ros wɛt, ma yang bomo bong. 

18Jeng de ma di, ma sé bagat e nû reku, ma bare, hwà tɛ̀ yey na me, ko hemo 

ha gwɛ̌ a me gap. 

19Ko jeng de yey hom ya sila na bɔrɔk, hwà wɔrɔk me, hwà pɛngɛ a me yey. 

20Hwó kyɛ́ o bemât shɔt de be gas shɔt e tē wɛt, hwó kyɛ́ o vemo de be ra pyɛ́ 

de redu ra ro mɛ arɔng. 

21Be man to, na be wey na bemat berat, ko be yɛrɛ a vemo de vit a hɛn na nɛn 

shɔt. 

22Ko hwo, à Dagwi Darwey, Dagwi hom, hwà sé a me sede fwara, kwɔn dal de 

me tele vɔk ɛ. 

23Hwô tala vê repugu hom nengyas mɛn, hwô wey na yɛn yi na tomong ves de 

ba ga ra. Ey, hwô wey na yɛn, à Dagwi Darwey, Dagwi mot. 

Lɛlɛ 95 
Rê fongol na gyêng hâ Dagwi 

1Vey in, na wot a mok a Dagwi Darwey lwɛlɛ, tik wot a ra a yɛ biibi, yaga yɛ a 

sé a wot sede fwara, kwɔn de wot e dal ɛ! 

2Tik wot a wɔ e nuyel mɛ, na wot feng a yɛ, tik wot a dak a yɛ yōm, wot a mok 

a yɛ lɛlɛ. 

3Ey, Dagwi Darwey yɛ wɛ a Dagwi de a dal na nerey, yɛ wɛ a gbɔng gwɔ̀m wo 

reto de a dal mwa cī. 

4Mwa jey ya sé e vwɔ mɛ, yi e tîs vwel vɔk e zomzôm beraku. 

5Gworep gwa sé gwomwɛ, e yɛ de a yong gwɛ, vwel ha sé mɛ, yông vwɔ mɛ 

arɔng. 

6Vey in, na wot ye guduruk, wot ye det e nuyel Dagwi, na wot a re a yɛ fongol. 

Yɛ Dagwi Darwey de a yong ot! 

7E yɛ wɛ à Dagwi mot, ko wot a sé bemat mɛ. E kyè na wot sede lwêk vyēl, 

e gyéng ot sede kwara mɛ. Káa, ka yunung yin a yang wok pyɛ de a sé ha: 

8“Yin se gbàrak sede bedabeda min bá sè e Mɛriba wɛt, kɛ sede e tuk hane 

e Misra e hey. 

9E hwomo, bá mara me, bá shɔk a me jim. Yɛn á di pyɛ́ de ma ga ra a yɛn, ko 

mwa ano, yɛn á simo, me gwɛ̌ ra a yɛn cak. 

10Neshey kuru banaas, yey hom yá tē kung-gung na bedabeda min, ko ma ye, 

‘Beratô bemat vemo ba ga doyo hɛn! Yɛn a tɔk pyɛ́ de me simo be ra wɛt.’ 

11Yaga ano, ma tɛ̀ shom, ko ma sira me, ‘Yɛn ê yel e vwel de me kyè wɔ nɔng 

ɛn pɔngɔ e ji hɛ wɛt.’ ” 

Lɛlɛ 96 
Lwɛlɛ pwas yaga Dagwi 

1Rá in a Dagwi Darwey lwɛlɛ pwas! Rá in a Dagwi Darwey lwɛlɛ, à yin bemât 

jey mwa! 

2Rá in a Dagwi Darwey lwɛlɛ, somo hin hɛ! Kahɛ tuk, mok in yɛgɛt yat wɔgɔ, “A 

ga séy ot!” 

3Há in e ji yére bemât jey mwa gbɔng nerey mɛ, mok in e ji bemasi mwa pyɛ̂ 

bes mɛ! 

4Dagwi Darwey a sé gbɔng o, a vey na be nɔng ɛ nerey ding-ding, be sap ɛ e ra 

cī mwa. 

5Mwa yére dyuk yé re a pyɛ́ de ba yong fongol, ko Dagwi Darwey yɛ wɛ a yong 

lagwi. 

6Gbɔng nerey na nedyɛt gbɔng nerat mɛ ne gwɔrɔ hɛ, reto na gbɔng nerat ne 

sila duk re a yɛ fongol. 

7À yin yére bemât jey mwa, somo hin gbɔng nerey na retô Dagwi Darwey! 

8Nɔng in hɛ nerey de na jam yaga yɛ! Vey in na nenɔrɔ min, yel in mɛ e lalâ 

Gbɔng Duk mɛ! 

9Yɛ a sé wo jɛrɛ. Ré in a yɛ fongol jeng de ê dura nedyɛt gbɔng nerat mɛ! Vow 

in e nuyel mɛ, à yin bemât jey mwa! 

10Mok in a yére bemât jey mwa wɔgɔ, “Dagwi Darwey a sé gbɔng gwɔ̀m! Jey 

ya tumal gak, vit a pyɛ cak de ye dikta yɛ. E gas a bemât jey shɔt e tē.” 

11Tik lagwi wo vɔk yey pyɛng, tik jey ye rɛ̌ na nzem, tik gworep na kayɛ pyɛ e ji 

gwɛ be wus! 

12Tik hiri na kayɛ pyɛ de ye ras e ji vɛ be mok lwɛlɛ. Ano, batîn cɔ́gɔt rehwot bê 

ra biibi, 

13yaga Dagwi Darwey e kyè vey! E vey re negwɔm e ra jey, ê gas a bemât jey 

shɔt e tē, vit a garigim. 

Lɛlɛ 97 
Dagwi Darwey a sé dâ jey mwa 

1Dagwi Darwey a sé gbɔng gwɔ̀m! Tik bemât jey be rɛ̌ na nzem, tik mwa vemo 

de ba sé sangal e bazik be vɔk yey pyɛng! 

2Bale basit be rɔnɔ hɛ, tîs negwɔm mɛ hɛ a gâs shɔt e tē na gyêng badu. 

3Kya hê kwey e yel mɛ, hê re mwa bemât repugu mɛ. 

4Nedɛbɛt mɛ ne tɛ̀ negbey e ra jey, jey ye di, ko ye digis. 

5Beraku be tē ywey e nuyêl Dagwi Darwey, Dâ Jey Mwa sede negang bagat na 

kya. 

6Lagwi wo tē, “Dagwi e gas shɔt e tē!” Ko bemat mwa be bɛrɛng gbɔng nerey 

mɛ. 

7Mwa vemo de be re a pyɛ́ de ba yong fongol, mwa vemo de be dak gèy na yɛ 

de ya sé yapyi zɔng, bê sɔ rekyen. Mwa cī yê re a Dagwi Darwey fongol. 

8Jeng de bemât Siyɔn ba wok ano, ba vɔk yey pyɛng, bemât bapomô Yuda bê 

rɛ̌ na nzem, yaga yɛrɛ̂ shɔt mō, à Dagwi Darwey. 

9Dagwi Darwey hwà dal na reto mwa e jey. Hwà dal mwa cī na reto ding-ding. 

10À yin de yin e tɛ̀ yey na Dagwi, kyɛ́ in neves. E gyeng nekên vemo de ba sé 

pang na yɛ, e seres hɛn yi e vwɔ̂ bemat beves. 

11Nerât Dagwi nê sè e ra vemo de be gyeng ha mɛ, sede negbey, nê pɛngɛ 

neyey vemo de ba sé yɛt. 

12Vɔk in yey pyɛng na Dagwi Darwey, à yin bemat berat! Bàre hin, yɛ a sé wo 

jɛrɛ, ko yin feng a yɛ! 

Lɛlɛ 98 
Lwɛlɛ̂ feng, yaga Dagwi a sey bemat mɛ 

Lwɛlɛ 

1Rá in a Dagwi Darwey lwɛlɛ pwas! A ga ra pyɛ̂ bes, a ga di wɛng na vwɔ yege 

mɛ gwô gap. 

2A ga dura a yére bemât jey mwa, a ga sey ot. A tɛ̀ ɛn, be tɔk, yɛ e gas shɔt 

e tē. 

3A ga sila nu de a vo a BeIsrayɛl wɔgɔ, ê tɛ̀ yey na yɛn, ê ye waa a hɛn ko 

tyɔng wɛt. Bemat mwa e jey ba ga di, Dagwi mot a ga sey ot. 

4Mok in a Dagwi Darwey lwɛlɛ, à yin bemât jey mwa! Rá in gwɛ na yōm, ra in 

biibi yɔkyɔk! 

5Rá in a Dagwi Darwey lɛlɛ na yōm kwo, rɔgɔm hin vɛ! 

6Pɛsɛl hin bezing na bedurum, mok in lwɛlɛ e nuyel Dagwi Darwey, gbɔng gwɔ̀m 

mot! 

7Tik gworep na pyɛ̂ mwa e ji gwɛ gwo wus, tik jey na bemat de ba sé sangal e ji 

yɛ be lumla lwɛlɛ. 

8Tik bègwɔrɔt be dak vɔ, mwa berahwol be ra biibi, 

9Yaga Dagwi Darwey e kyè vey! Ê vey re negwɔm e ra jey, ê gas a bemât jey 

shɔt e tē, vit a simô to. 

Lɛlɛ 99 
Dagwi Darwey, yɛ zɔng à Dagwi 

1Dagwi Darwey a sé gbɔng gwɔ̀m! A sé sangal e ra gwofwa negwɔm mɛ e ra 

bekɛrup, yére bemât jey ye vow e nuyel mɛ, ko jey ye digis. 

2Dagwi Darwey a dal na reto mwa e Siyɔn, e re negwɔm e ra mwa yére bemât 

jey. 

3Tik kawɛ mɛn a somo hwo, hwo à Dagwi, hwà sé gbɔng o, pyɛ sap! Hwo zɔng, 

à Dagwi. 

4À gbɔng gwɔ̀m, reto ra sé na hwo. Hwà tɛ̀ bayis mō, na hwo di, be gas shɔt 

e tē, vit a simô to e ji BeIsrayɛl. Hwó simo, hwo di, be gyeng badu mō. 

5Nɔng in Dagwi Darwey, Dagwi mot nerey! Ré in a yɛ fongol e gwofwa negwɔm 

mɛ! Yɛ zɔng, à Dagwi. 

6Mose na Aharon bá sè e ji bepiris, Samwɛl arɔng á sè e ji vemo de bá yila hɛ. 

Yɛn á ra won na yɛ, ko á hanat a yɛn. 

7Á ha na yɛn yi e rele, ko yɛn á gyeng ha na badu mwa de á nɔng ɛn. 

8À Dagwi Darwey, Dagwi mot, hwà hanat a yɛn. Hwà hala a yɛn banɛn mɛn, ko 

jeng de yɛn a buru, hwà tabak hɛn. 

9Nɔng in Dagwi Darwey, Dagwi mot nerey! Ré in a yɛ fongol wɔ̀ sɛ̀ raku de a tik 

jaram yaga yɛ. Yɛ zɔng, à Dagwi. 

Lɛlɛ 100 
Dagwi Darwey a sé rwat 

1À yin bemasi jey mwa, mok in a Dagwi Darwey lwɛlɛ! 

2Ré in a Dagwi fongol na yey pyɛng, vey in e nuyel mɛ na râ biibi! 

3Há in, Dagwi Darwey, yɛ wɛ zɔng à Dagwi! E yɛ de a kasa hot, wot a sé bemɛ. 

Wot a sé bemat mɛ, ko e gyenges hot sede lwêk vyēl e ra na kwara mɛ. 

4Vey in, yel in e rwi lɔ mɛ na lwɛlɛ̂ feng, yel in e lalâ lɔ mɛ na lwɛlɛ̂ somo! Feng 

in a yɛ, somo hin hɛ! 

5Ey, Dagwi Darwey a sé rwat! E tɛ̀ yey na bemat mɛ nesheneshey, a sé wo 

tsak o yi e nezamang vɔk e nezamang. 

Lɛlɛ 101 
Vonu gbɔng gwɔ̀m e ra raà badu Dagwi 

Lwɛlɛ̂ Davit 

1À Dagwi Darwey, ma rɔda ra a hwo lwɛlɛ, mê ra lwɛlɛ̂ somo e ra nerat na gâs 

shɔt mō e tē. 

2Ma rɔda tē ngyɛ́k na me raa gwông bemat de ba sila gyat. E yɛ̌ jeng de hwô 

vey sɛlɛ me ɛ? Mê sangal e gwong de gwa sila gyat e yɛnɛ̂ negwɔm hom. 

3Me simo pyɛ hom cak ye se na neves wɛt. Mê kyɛ́ me tomông vemo de ba ga 

ye rɛng yi e raà Dagwi, pyɛ cak yê wuna me na yɛn wɛt. 

4Mê kyɛ́ me nà se kang-gang, ko pyɛ hom cak yê sè na râ neves wɛt. 

5Mê wey na mwat de e hat mwât vwara mɛ, mê niri na mwât tos to kɛ mwât paà 

kwas wɛt. 

6Mê jama vemo de ba sé vê tsak o e vwel o, na yɛn a sangal tanga me. Womo 

de e kyè e gwông bemat de ba sila gyat a rɔda ra a me fwom. 

7Vit a mwat de e ragas bɔs de ê nàra e lɔ hom, vit a mwât kwɛlsɛng de ê sangal 

na me. 

8Kanɛ nagasi mê weres na vemo de ba sé beves e vwel o, mê kàsa bemât râ 

neves yi e gbɔng repomô Dagwi Darwey. 

Lɛlɛ 102 
Wôn bwôt mwat e ji reyɔm 

Wôn womo de e di reyɔm jeng de e rɔ ɛ, ko a sé dura a Dagwi Darwey negbang mɛ 

1À Dagwi Darwey, wok won hom, wok tosho hom yaga sɛlɛ. 

2Hwo lɛrɛ hwo e jeng de ma sé e ji reyɔm wɛt! Wet betong na me, jeng de ma 

yila hanat a me ziri. 

3Nepɔlɔ hom nê ye shung sede kyeng, bekup hom ba sé sede be raye vɛ 

e fwam-ju. 

4Ma ga sɔ́ me, ma ga hworok sede sɔng, pyɛ́ ye kyɛ́ ɛ a me nu. 

5Yi na rus ding-ding, ma ga tɛ́ me ganjang. 

6Ma sé sede gwonon e hey, sede ying-gyi e barin. 

7Me pɔlɔs ywey, ma sé nju hom, sede kenon de ka sé nju kɛ e ra tɛ̂t duk. 

8Bemât repugu hom be woros me mwa wosho. Vemo de be mok me, be ra 

fwom na reza hom, na be mok a behak mɛ gawey. 

9E tô pyɛ̂ re, me re fongol, nemwishil hom na kyɛrɛ hɛn na nshî sɔ hom. 

10Yaga shom mō pyep, hwà jut me, hwà bomo me e jey. 

11Nepɔlɔ hom nê vey bagât tala hɛn sede zinâ nawiri, ko mê hworok sede sɔng. 

12Ko hwo, à Dagwi Darwey, hwà sé gbɔng gwɔ̀m gbak-gbak, mwa nezamâng 

vey nê ha e ra hwo. 

13Hwô sogo na hwo wok nemishish repomô Siyɔn, ey, jeng a yemo de hwô 

tosho reyɔ̂m rɛ. 

14Wot, bemât fwom mō wot e tɛ̀ yey na rɛ, mwa ano de ba ga wey na rɛ, Wot 

e wok nemwishish bɛrɛ̂ng barin o. 

15Yére dyuk yê wok bengyip Dagwi Darwey, mwa begbɔng begwɔ̀m jey bê vow 

yaga gbɔng nerey mɛ, 

16yaga ê to lɔk Siyɔn, ê dura gbɔng nerey mɛ. 

17A rɔda wok won vemo de vit a hɛn na mwât sɛlɛ, ê byɛs won mɛn wɛt. 

18Tik be jɛk pyɛ́ yemo yaga zamang de he kyè vey, ano, vemo de ba rɔngɔl nà 

tɔs ɛn bê ba somo hɛ, bê tē, 

19“Dagwi Darwey a bɛrɛng yi e lɔ mɛ hê jɛrɛ e lagwi, yi e lagwi, Dagwi Darwey 

a kún jey. 

20A wok rûs bemât lɔ̂ ngyang, ko a viri vemo de ba ga yɛrɛ a yɛn shɔ̂t reku.” 

21-22Jeng de bemat yi e yére tanga segwɔm mwa ba tula hɛn, na be re a yɛ 

fongol, bê ha e Siyɔn e ra pyɛ́ de Dagwi Darwey a ra, bê somo hɛ e Yɛrusalɛm. 

23Ma sé rɔngɔl bwot, ko a tik me lɛs e nû reku, a tɛ́t nepɔlɔ hom. 

24Yaga ano me ye, “À Dagwi, hwo de hwô nàra gbak-gbak, hwo kwon jut me a 

remo wɛt! Di, ma rɔngɔl nà kwop!” 

25Yimo bèsheybeshey, hwà bomo retîs jey, lagwi wa sé fwôm vwɔ mō arɔng. 

26Jey na lagwi bê tala hɛn, ko hwo, hwô nàra gbak-gbak. Mwa yɛ yê kwop sede 

gworugu, hwó segsa yɛ sede berugu, ko yê pere wey. 

27Ko hwo, hwó sege hwo wɛt, neshey mō na vɔk yɛnɛ wɛt. 

28Nèy mot de wot a sé besam mō nê sangal tyang, yére mɛn yê sangal tyang 

e nuyel mo arɔng. 

Lɛlɛ 103 
Lwɛlɛ e ra tɛ̂ yêy Dagwi 

Lwɛlɛ̂ Davit 

1Me somo Dagwi Darwey na yey hom mwa, na yey hom mwa, mê somo Dagwi 

wo jɛrɛ! 

2Me somo Dagwi Darwey na yey hom mwa, mê sang ye bam na nerat mɛ de a 

dura a me wɛt. 

3E halsa a me banɛn hom mwa, e tɛ̀sɛ me tyang yi e nerɔ hom mwa. 

4E sey neken hom yi e reku, e dura a me nerat ding-ding, e wok nemwishish 

hom tyɔng wɛt. 

5E nɔngɔs me pyɛ́ de me simo gbák de ma sé kwen, e turu me e nebot hom, 

me ye bir sede kim. 

6Dagwi Darwey e yɛrɛ shɔt tsak o, e yɛrɛ a vemo de be tak a yɛn shɔt e tē. 

7A dura a Mose pyɛ́ de a yong ɛ na a ra, ko a dura a BeIsrayɛl tomong mɛ. 

8Dagwi Darwey a sé wo toshô reyɔm, wo nerat. E ra shom ziri wɛt, ko e dura a 

bemat nerat mɛ ding-ding. 

9E gyong ot kayɛ jeng wɛt, e wok shom gbak-gbak arɔng wɛt. 

10E tabak hot lɛgɛm, e tala hot tyɛng na banɛn de wot e ragas wɛt. 

11Sede remo de lagwi wa sé yikyik na jey, ano de tɛ̂ yey mɛ na vemo de be sap 

ɛ ha sé ding-ding. 

12Sede remo de rwa rak wa sé yikyik yi e rwa ta, ano de Dagwi e jut banɛn mot 

yi na wot. 

13Sede remo de da e wok nemwishish nèy mɛ, ano de Dagwi Darwey e wok 

nemwishish vemo de be sap ɛ. 

14Yɛ a tɔk gwong de a yong ot, a dun wɔgɔ, a yong ot na fongol zɔng wɛt. 

15Neken mwasi ne kwey sede sɔng, sede bejamuk de be ras vòo e hey. 

16Gul rak gwo pɛsɛl vɛ, ko be pere wey, be to tɔk kwɔ̂n vɛ wɛt. 

17Ko Dagwi Darwey e tɛ̀ yey na vemo de be sap ɛ nesheneshey, e dura a yere 

mɛn nerat, 

18yemo de ye gyenges wuna-na-sira mɛ, de ye bare na badu mɛ na be gyeng 

vɛ. 

19Dagwi Darwey a ga tɛ̀ gwofwa negwɔm mɛ e lagwi, yi e hwomo, e re negwɔm 

e ra jey mwa. 

20À yin begbɔng betom-lagwi de yin e ra pyɛ de e nɔng in nu, à yin de yin e wet 

betong na ha mɛ, somo hin Dagwi Darwey! 

21À yin regyɛng lagwi, a yin bemât fwom mɛ de yin e ra pyɛ́ de yɛ e simo, somo 

hin Dagwi Darwey! 

22À yin pyɛ̂ mwa de Dagwi Darwey a yong, somo hin hɛ e mwa nekwɔn de e re 

ɛ negwɔm! Me pyɛ hom arɔng ma rɔda somo Dagwi Darwey. 

Lɛlɛ 104 
Lwɛlɛ̂ somô Dagwi de a yong jey 

1Me somo Dagwi Darwey na yey hom mwa. À Dagwi Darwey, Dagwi hom, hwà 

sé gbɔng o sedesi! Sede mwat a tɛ̀ gworugu, ano de hwà tɛ̀ gbɔng nerey na 
nedyɛt gbɔng nerat, 

2hwà tɔrɔ hwo na negbey. Hwà lasha lagwi sede buk, 

3hwà lɔk lɔ mō e ra rak o. Hwó ra fwom na bale sede kyɛkyɛ̂ bedwa, hwó ra 

fwom na gul sede bafabak. 

4Gùl vɛ à betom mō, bemât fwom mō à balêm kya. 

5Hwà bomo retîs jey, bê tɔk ye yɛk-yɛk a yɛ wɛt. 

6Hwà tɛ̀ gworep gwa kyiri jey sede gworugu, nshi mo na kyiri beraku arɔng. 

7Jeng de hwà gyong nɛ nà pere tele, na hwo tele, jeng de nà wok tákla fwɔ mō. 

8Na gyiris yi e beraku vɔk e benɛk vɔk e kwɔn de hwà ga yong yaga nɛ. 

9Hwà tɛ̀ a nɛ yɛnɛ̂ kwɔn de nê tɔk kwey wɛt, hwà dul nɛ nà to kyiri jey. 

10Hwà tɛ̀ jɔ̄t nshi ye tá, ye tele e nerɔt, ye tele e sarâng beraku. 

11Ye nɔngɔs kayɛ ngyama nshî sɔ, bemadung ba kwɔshɔ mɛ yey. 

12E bakwogom yɛ, benon lagwi be sɛ̀ mɛ kwɔ̂n sangal, be dak lɛlɛ e ra nelang 

cɔ́gɔt. 

13Yi e hwomo e kwɔ̂n sangal mō, hwó tɛ̀sɛ rwak wo rop e ra beraku, vwel ha 

sila na pyɛ́ de hwó tɛ̀ ye tabas. 

14Hwó tɛ̀sɛ sɔng gwo ras yaga berɔndɔng, na nedirî pyɛ́ de bemat be how. Ano, 

yɛn e sɛ̀ pyɛ́ re yi e vwel, yɛ à, 

15nshî anap de ne tɛ̀ mwat a vɔk yey pyɛng, něy pwat de ne tɛ̀ bwang bayis mɛ 

vwɛshɛk, na pyɛ̂ re de ye nɔng ɛ gap. 

16Batîn cɔ́gɔt barey o ba vɔk nshi de na vey a vɛ, vɛ à cɔ́gɔt sida ye Lɛbanɔn de 

hwà tus pyɛ mō. 

17E hwomo de benon be lɔk ɛ barɛngɛ̂ vɛ, larwat wa vɔk ɛ rɛngɛ e ra tɛ̂t cɔgɔt o. 

18Beraku berey o ba sé kwɔ̂n dal hê vyēl shi hey, nesɔ̌s beta na sé kwɔ̂n dâl 

shonong. 

19Hwà yong pwɛl na be bara mɛ jeng. Gwi gwo gaba tyɛng e jeng gwɛ, 

20hwó tɛ̀ lwil, turuk a hane, ngyāma ye nusu yi e nedem yɛ. 

21Bebōt begukum be lulum jeng de ba sê jama, be jama pyɛ̂ re yi na hwo, à 

Dagwi. 

22Jeng de gwi gwo ta, be toyo wɔ̀ dyɛng e tara mɛn. 

23A remo, bemat be nusu wɔ̀ ra fwom mɛn, be ra gwɛ vɔk e nawiri. 

24À Dagwi Darwey, hwà yong nezap pyɛ́ pyak! A sé na netsitsɛng de hwà yong 

pyɛ́ mwa, jey ya sila na pyɛ́ de hwà yong. 

25Di gworep de ba tɔk yɛnɛ̂ gwɛ wɛt. Pyɛ́ cen ryey o na shɛl o de bê tɔk bara 

yɛ wɛt ye kyě kyè e ji gwɛ. 

26Bedwa-nshi berey be kyè e ra gwɛ, gwalwel de hwà yong, gwo ra ɛ jɔgɔ 

e ji mo arɔng. 

27Pyɛ́ cen o mwa ye bɛrɛng a hwo, na hwo nɔ̂ng yɛ pyɛ̂ re e jeng de ya sé tyɛng. 

28Hwó nɔ̂ng yɛ pyɛ́ mo, ye tula yɛ, na vwɔ mō, hwó nɔ̂ng yɛ pyɛ́ de ya vey a yɛ. 

29Ko jeng de hwó doyo yi na yɛ, ye lingsit, Jeng de hwó jut nesong yɛ, ye ku, ye 

to ɛ fongol. 

30Jeng de hwó pɛl nesong, zamang pas he nusu, ko hwó to turu jey. 

31Tik na nerey Dagwi Darwey ne nàra nesheneshey! Tik yey mɛ ye pɛngɛ na 

pyɛ́ de a yong! 

32Jeng de e ye ganga à jey, ko ye digis. E rá beraku, ko be tugus kyeng. 

33Mê ra a Dagwi Darwey lwɛlɛ gbák de ma sé kwen, gbák de ma sé kwen, mê 

somo Dagwi hom na yom. 

34Tik na lwɛlɛ hom gwomo gwo pɛngɛ a yɛ yey, yaga me pyɛ hom ma vɔk yey 

pyɛng na yɛ. 

35Tik hwo wey na bemât ragâs banɛn yi e jey, tik bemat beves be to sè 

e negbúm o wɛt! Me somo Dagwi Darwey na yey hom mwa! Somo hin Dagwi 
Darwey! 

Lɛlɛ 105 
Dagwi a sila vonu mɛ a BeIsrayɛl 

1Feng in a Dagwi Darwey! Moklo hin mwat de Dagwi a sé! Há in e ji yére bemât 

jey tomong mɛ! 

2Rá in a yɛ lwɛlɛ! Dak in a yɛ yōm! Há in mwa pyɛ̂ langat de a ga ra! 

3Dak in kaa na Dagwi wo jɛrɛ! Tik neyey vemo de be re a Dagwi Darwey fongol 

ne pɛngɛ! 

4Wɔ in na Dagwi Darwey yaga a sé wo reto! Jama hin hɛ kayɛ jeng! 

5-6À yin yére Abraham, sam Dagwi, à yin yére Yakɔp, vemo de Dagwi a kasa, 

bare hin tomông langat de a ga ra, bàre hin pyɛ̂ bes mɛ na shɔt de a ga yɛrɛ. 

7Dagwi Darwey yɛ wɛ à Dagwi mot, badu mɛ be ra jey mwa. 

8E ye bam a wuna-na-sira mɛ gbak-gbak wɛt, e gyeng nu de a nɔng a 

nezamang gu. 

9Sira ma hane de a wuna na Abraham, de a ra na Yishak na sira mwin arɔng. 

10A to ha a Yakɔp e ra hɛ na he tɛ́ ɛ redu, a nɔ̂ng Israyɛl hɛ na he nàra gbak-

gbak. 

11A ye, “Mê nɔng o sevwêl Kanaan, hê sè nap mō, hwo tanga yere mō.” 

12E jeng o, yɛn á sè pyak wɛt, bá sè hyehyet zɔng, bá sè sangal rekyɛn 

e vwel o. 

13Ba kyě rìni yi e yére bemât jey yemo vɔk e yere, yi e segwɔm hak vɔk e hak. 

14Mwa ano, Dagwi Darwey a tik mwat hwak a midra a yɛn wɛt, a hwɔtɔ a 

begbɔng begwɔ̀m betong yaga yɛn. 

15A ye, “Yin kwon ra bemat hom de ma ga tik jaram, kɛ yin mǎ bezarap 

hom wɛt!” 

16A tɛ̀ vyong ye yel e Kanaan o, a dul mwa begwông sɛ̂ pyɛ̂ re mɛn. 

17A kana tomo a yɛn na mwat gyam, mwat o, à Yɔsɛf de ba kana row ɛ, a tɛ́ ɛ 

sam. 

18Ba tik ɛ na ngyang e bol, cak e fwɔ arɔng, 

19sɛ̌ há de à ha ha sila hɛ, ko hâ Dagwi Darwey ha dura tsak o pyɛ de à ha. 

20Gbɔng gwɔ̀m a tomo be pat Yɔsɛf, yɛ gbɔng gwɔ̀m yére detidetu a hala hɛ 

washak. 

21A tɛ̀ ɛ darwêy lɔ mɛ mwa, a tɛ̀ ɛ a re negwɔm e ra pyɛ́ mɛ mwa 

22na a vɔk reto e ra bemât badu, na basa a bemakuk netsitsɛng. 

23E bama mo, Yakɔp a kyè wɔ e Misra, a sangal sangâl rekyen e hwomo, 

e vwêl yerê Ham. 

24Ko Dagwi Darwey a gwɛ̌ nepyak BeIsrayɛl sizɔng, nepyak mɛn na dal ne vê 

repugu mɛn. 

25A tɛ̀ BeMisra be bɛɛ hɛn ves, be re bol vemo de ba se bemɛ. 

26A tomo na Mose, sam mɛ, a kasa Aharon, a tomo hɛ arɔng. 

27Ba ra tomong de Dagwi a ga nɔng ɛn nu e tê BeMisra, ba ra pyɛ̂ bes e vwêl 

yerê Ham. 

28A tomo na lwil, jey ya ye mwangalang, ko Mose na Aharon ba kyɛ́ ɛn nu 

mɛ mo wɛt. 

29A tɛ̀ nshî nerɔt mɛn ne tɛ́ ɛn nemi, ko a wey na betɔk mɛn mwa. 

30Vwel mɛn ha sila na bebót wɔ̀ sɛ̀ beduk lɔ gwɔ̀m. 

31A hanat, ko gwakû cing gwa vey, ngyána ya ye pɔk a mwa vwel mɛn o. 

32A tomo a yɛn na fwala e tô rwak, ko nedɛbɛt kya na lolo e vwel o mwa. 

33A wey na batîn anap na vê regwi mɛn, a gangas bwang batîn cɔ́gɔt vwel mɛn. 

34A hanat, ko rawal wa nusu, vit a mwat de a tɔk bara wɛ. 

35Wa wey na mwa pyɛ́ de ya tabas e vwel mɛn, wa re mwa pyɛ́ de ba how. 

36A mɔrɔ kahɛ hwey wen hê mɛsɛng e nelɔ BeMisra, nèy de ba tɔs e ji newen 

mɛn. 

37E bama mo, Dagwi a nusu na bemat mɛ, na pyɛ̂ tɔrɔ yê dyam shinang na 

pyɛng o, ba hala hwak mɛn e hwomo wɛt. 

38Neyey BeMisra na pɛngɛ jeng de ba nusu, yaga ba kana tɛ̀ bengyip BeIsrayɛl. 

39Dagwi a tɛ̀ rele re bang bemat mɛ nagwi, a tɛ̀ kya he nɔng ɛn negbey naturuk. 

40Ba rangal banama, ko a nɔng ɛn rīp, a nɔng ɛn pyɛ̂ re yi e lagwi, ba re ba siris. 

41A tɛ̀ gwofwa gwa tē gbuk a nshi, na tele e hêy gbingiring sede rɔt. 

42A ra ano yaga nu de a vo a Abraham, sam mɛ. 

43A nusu na bemat mɛ, vemo de a kasa, ba ra yey pyɛng na ayiriri. 

44A nɔng ɛn bavwêl yére dyuk, ko ba re nedanelɔ vɛ. 

45A ra ano, na yɛn a gyeng mɛ badu mɛ, na be raa basa mɛ. Somo hin Dagwi 

Darwey! 

Lɛlɛ 106 
Nerât Dagwi na bemat mɛ de ba gyeng badu mɛ wɛt 

1Somo hin Dagwi Darwey! Feng in a Dagwi Darwey, yaga a sé wo nerat. E tɛ̀ 

yey na bemat mɛ nesheneshey. 

2Wa ê tɔk ha gbɔng tomong mɛ ɛ? Wa ê tɔk somo hɛ na he vey ɛ? 

3Vê wɛng a vemo de be gas shɔt e tē, vemo de be ra pyɛ́ de ya sé cik kayɛ 

jeng. 

4À Dagwi Darwey, bare na me jeng de hwó dura a bemat mō nerat. Jeng de 

hwô sey ɛn, vey sɛlɛ me arɔng! 

5Tik na me re neta tanga bwang vemo de hwà kasa, na me bin wuna me na 

yey pyɛng sizɔng tanga bemat mō, na me bin dak kaa tanga vemo de ba sé 
bemo. 

6Wot na bedabeda mot wot a ga ra banɛn, wot a ga ye rɛng, wot a ga ra neves. 

7Jeng de bà sè e Misra, yɛn à bare na tomông bês Dagwi Darwey wɛt. Bà ye 

bam à jeng pyak de à dura a yɛn nerat mɛ, ko bà sogo nehywɛ mɛ e rep, wɛ à 
Gbɔng Rep Sere. 

8Mwa ano, a sey ɛn na a dul mɛ reza yaga nerey mɛ, na a dura mɛ gbɔ̂ng reto 

mɛ. 

9A nɔ̂ng Rep Sere nu na gap, ko wa pere hworok, a kyè na yɛn e retîs wɛ wɔ 

ye dɔ sede e hêy gbingiring. 

10A sey ɛn yi e vwɔ̂ vê repugu mɛn, yi e vwɔ̂ vemo de be bɛ̀ɛ hɛn ves, a viri hɛn. 

11Nshi na re vê repugu mɛn o, vit a gwining de a dal. 

12Ano kwong yɛn a sey tsak o na ha mɛ, ba ra lwɛlɛ, ba somo hɛ mɛ. 

13Ko jeng tyɔng, ba ye bam na tomong de a ra, ba gyeng na be wok vô redu 

mɛ wɛt. 

14Cilis pyɛ̂ re mɛn ya dal gap e hêy gbingiring, ba masa Dagwi e hwomo. 

15A nɔng ɛn pyɛ de yɛn a rangal o, ko a tomo na rɔ ves e tē mɛn arɔng. 

16Ba bɛ̀ɛ Mose ves e kwɔ̂n yê ngyɔk mɛn, ba bɛ̀ɛ Aharon de ba ga tik ɛ jaram 

yaga Dagwi Darwey ves arɔng. 

17Vwel ha wunta hɛ, ha wɔlɔk Datan, ha kyiri Abiram na bemat mɛ ryap. 

18Kya ha hwo e ra bemât raa mɛn, ha re bemât nengyas o. 

19Yɛn a yong bwôt mus e Hɔrɛp, ba re a pyɛ dyam yane mo fongol. 

20Yɛn a kyɛ́ ɛn nà re a Dagwi fongol, ye de a vɔk gbɔng nerey, ko ba hwo re a 

pyɛ sekwit de ya sé sede mus de wo re sɔng fongol. 

21Yɛn a ye bam a Dagwi, mwât sey ɛn, yɛn a ye bam a gbɔng tomong de a ra 

e Misra, 

22yerê tomong langat de a ra e vwêl yére Ham, yerê pyɛ̂ bengyip de a ra e Rep 

Sere. 

23Yaga ano, Dagwi a ye, ê wey na yɛn. Ko Mose, mwat de a kasa, a yel e tē 

mɛn, a dak gabɔk na yɛ, na a hala shom mɛ, a kwon wey na yɛn wɛt. 

24E bama mo, yɛn a byɛs sevwel serat o mo, yaga yɛn a sey tsak o na sirâ 

Dagwi wɛt. 

25Yɛn a gwɔrɔng e bǔk mɛn, yɛn a kyɛ́ ɛn nà wok hâ Dagwi Darwey. 

26Ano kwong, a sira, ê wey na yɛn e hey, 

27ê shara yére mɛn e ji yére de ya tɔk Dagwi wɛt, yê wey e bavwel baduk. 

28E Peyor yɛn a re a Baal fongol, yɛn a re pyɛ́ de ba nára nɔrɔ̂ rangas vɔk na 

bevuvwel. 

29Yɛn a tɛ̀ ɛ́, a wok shom na pyɛ de yɛn a ra, ko tumbang wa hwo e ji mɛn. 

30Pinehas a tabak vemo de ba buru, ko tumbang o wa tumal. 

31Yimo jeng yane, vɔk e nezamang nuyel, ba remo hɛ a sé cik e nuyel Dagwi. 

32E kwɔ̂n nshî Mɛriba, yɛn a to tɛ̀ Dagwi Darwey a ra shom. Ko Mose a yel 

e reyɔm yaga yɛn, 

33yaga yɛn a tɛ̀ ɛ a tɛ̀ shom, ko a ha bùu. 

34Yɛn a wey na yére bemât jey o wɛt, sede remo de Dagwi Darwey a kana nɔng 

ɛn nu. 

35Ba wuna hɛn na yére dyuk o, ba masa begwong beves mɛn. 

36Ba re a pyɛ̂ sekwit mɛn fongol, ya tɛ́ ɛ a yɛn rwik e fwɔ. 

37Ba nára nèy bewen na behwóng mɛn nɔrɔ̂ rangas vɔk na cēng. 

38Ba shushu nemî vemo de vit a hɛn na renɛn, nemî nèy mɛn, bewen na 

behwong, ba nára nɛ nɔrɔ̂ rangas vɔk na pyɛ̂ sekwît Kanaan. Vwel o ha tɛ́ ɛ́ ligis 
na nemi mo. 

39Ano yɛn a tɛ́ ɛn ligis yi na tomong mɛn, yaga tomong mɛn o yɛn a sé pang na 

Dagwi wɛt. 

40Shôm Dagwi Darwey ya hwo e ra bemat mɛ, mwa ano de a kana kasa hɛn, a 

pat yey mɛ e ra yɛn. 

41A tɛ̀ be gaba e vwɔ̂ yére de ya tɔk Dagwi wɛt, bemat de ba bɛɛ hɛn ves ba re 

negwɔm e ra yɛn. 

42Vê repugu mɛn o ba tak a yɛn, yɛn a sè e nɛ̂n reto mɛn. 

43Dagwi Darwey a ga seres hɛn zang pyak, ko yɛn a sogo a yɛ nehywɛ na 

negaren zɔng. Ano, rezot mɛn ra gwɛ hɛ yaga banɛn mɛn. 

44Jeng de a di reyɔm mɛn, jeng de a wok sesin mɛn, 

45a bare na wuna-na-sira mɛ na yɛn, a sege yey mɛ, yaga a tɛ̀ yey na yɛn ding-

ding. 

46A tɛ̀ mwa bemat de ba hashe hɛn besam, be di nemwishish mɛn. 

47Sey ot, à Dagwi Darwey, Dagwi mot! Tula hot yi e ji yére bemât jey, na wot a 

somo reza mō rê jɛrɛ, na wot a dak kaa e somo mo. 

48Bē somo Dagwi Darwey, Dagwi wo BeIsrayɛl, yi e susu mo vɔk e nuyel gbak-

gbak! Bemat mwa bē ye, “Ano!” Ko be somo Dagwi Darwey! 

Lɛlɛ 107 
Bak wo netungun 

(Lɛlɛ 107—150) 
Lwɛlɛ̂ fêng vemo de ba ga sey ɛn 

1Feng in a Dagwi Darwey, yaga a sé wo nerat, tɛ̂ yey mɛ na bemat hê nàra 

nesheneshey. 

2Tik vemo de Dagwi Darwey a ga viri hɛn be ye ano. A viri hɛn yi e vwɔ̂ vê 

repugu mɛn, 

3a tula hɛn yi e bavwel, yi e rwa rak na rwa ta, yi e rwa bato na rwa batin. 

4Behak mɛn ba kyě gǎ e hêy gbingiring de vit a gwong, ba tɔk sɛ̀ kwɔn de bemat 

ba sangal ɛ wɛt. 

5Ba wok na vyong na yêy hwɔshɔ, ba ga ye waa. 

6E ji reyɔm mɛn, ba tosho a Dagwi Darwey, ko a sey ɛn yi e rɛ. 

7A kyè na yɛn e gwong de gwa kwey cik, sɛ̌ ba wɔ̀ wul repomo de bemat ba 

sangal ɛ. 

8Tik be feng a Dagwi Darwey yaga tɛ̂ yey mɛ, yaga tomông langat de a ra a 

yɛn. 

9A ga nɔ̂ng vemo de yey mɛn ye hwɔshɔ nshi, a ga nɔng vemo de ba wok vyong 

pyɛ́ ryat. 

10Behak a bemat o ba sè bemât ngyang. Ba sangal e lwil mwangalang sizɔng, 

ba cat ɛn na ngyang, ba sé e rezot, 

11yaga bá kyɛ́ ɛn nà gyeng hâ Dagwi, bá byɛs vô redu Womo De A Dal Na Reto 

Mwa. 

12A tɛ̀ be vel meles na fwôm negbang, ba gaba, vit a mwât sɛlɛ. 

13E ji reyɔm mɛn, ba tosho a Dagwi Darwey, ko a sey ɛn yi e rɛ. 

14A pat ɛn yi e lwil mwangalang sizɔng o, a tuyu ngyang mɛn. 

15Tik be feng a Dagwi Darwey yaga tɛ̂ yey mɛ, yaga tomông langat de a ra a 

yɛn. 

16A ga cɛgɛt ri dyam pama, a ga kpɔgɔm bewɔ́rɔ dyam. 

17Behak bá sè betɔn, bá sɔ reyɔm yaga negbarak mɛn na banɛn mɛn. 

18Nenu mɛn na nɔng ɛn rê pyɛ́ ko tyɔng wɛt, ba sè lɛs na reku. 

19E ji reyɔm mɛn, ba tosho a Dagwi Darwey, ko a sey ɛn yi e rɛ. 



997 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

20A hanat, ko yɛn a tɛ̀ tyang, a sey ɛn yi e reku. 

21Tik be feng a Dagwi Darwey yaga tɛ̂ yey mɛ, yaga tomông langat de a ra a 

yɛn. 

22Tik be nára nenɔrɔ na be feng mɛ, bē ha hâ tomong mɛ e lɛlɛ̂ nzem. 

23Behak be kyè kwɛngɛl e bedwa-nshi berey o, ba ra nejìk e gwogbɔng gworep. 

24Yɛn a bɛrɛng tomông Dagwi Darwey, tomông langat de a ra e ji gwɛ. 

25A hanat, ko gwogul gwa pɛsɛl, gwa tɛ̀ bagûng nshi be tē lōm. 

26Dwa mɛn wa sogso e gwi, wa tē mǔt, bemat o ba ye waa. 

27Ba tē dèndes, be ra dedan sede bemât sefeng, mwa sekwɛl mɛn sá sè yapyi. 

28E ji reyɔm mɛn, ba tosho a Dagwi Darwey, a sey ɛn yi e rɛ. 

29A tɛ̀ gwogul o gwa tumal, bagûng nshi mo ba sǎ yaang. 

30Yɛn a vɔk yey pyɛng, yaga kayɛ pyɛ ya ga dyɛng, a wul na yɛn e kwɔ̂n pɔngɔ̂ 

bedwa-nshi de ba vɔk e yey. 

31Tik be feng a Dagwi Darwey yaga tɛ̂ yey mɛ, yaga tomông langat de a ra a 

yɛn. 

32Tik be remo hɛ e regyêng bemat, bē somo hɛ e tulâ bemakuk. 

33-34Yaga nevês bemat de ba sé sangal e vwel o, Dagwi a tɛ̀ nerɔt ne ye jɔng, 

lel nshi ba tik nunus, vwel o ha tɛ́ ɛ gbingiring, ko a tɛ̀ vwel de he nɔngɔs pyɛ́ 
naka he kyɛ́ ɛ vɔ. 

35Ko a tɛ̀ bekadung be se e hêy gbingiring a tɛ̀ lel nshi be nunus e vwel hwogot. 

36A tik ɛ vemo de be re vyɔng e hwomo, yɛn a lɔk ɛ repomô sangal. 

37Yɛn a how cāp, yɛn a tus batîn anap, ko ba sɛ̀ bwal rwat. 

38A tɛ̀ nerat e ra yɛn, ba gwɛ̌ hɛn pyak, ko a tik kàra mɛn be tɛt ɛn wɛt. 

39Jeng de nepyak mɛn na tɛt ɛn, yi na tak a yɛn, yi na reyɔm na lashê yey, 

40Dagwi a tɛ̀ nèy lɔ gwɔ̀m ne vos rekyen, a tɛ̀ be kyě gǎ e hêy gbingiring de vit 

a gwong. 

41Ko a sey bepɛng yi e reyɔm, a tɛ̀ belɔ mɛn be gwɛ̌ hɛn sede kara. 

42Vemo de bá se tɛk ba di pyɛ́ yemo, bá vɔk yey pyɛng, ko mwa bemat beves, 

bá bang a yɛn nenu. 

43Tik vê netsitsɛng be tē naka na pyɛ́ yemo, bē bare e ra tɛ̂ yey Dagwi Darwey. 

Lɛlɛ 108 
Lwɛlɛ̂ mwat de yey mɛ ya sé ting 

Lwɛlɛ̂ Davit 

1À Dagwi, yey hom ya sé ting, ye dikta hɛ wɛt. Mê ra a hwo lwɛlɛ, mê dak a hwo 

yom; ey, mê ra ano. 

2Ma ga sene wɛng-wɛng, a remo, mê jut yom, me wɔ sene mɛ gwi. 

3À Dagwi Darwey, ma rɔda feng a hwo e ji yére bemât jey, ma rɔda ra a hwo 

lwɛlɛ na yom e ji mɛn. 

4Hwà tɛ̀ yey na bemat bagat wɛt, hwô sang gas cáng na yɛn ko tyɔng wɛt. 

5À Dagwi, tɛ̀ nedyɛt gbɔng nerat mō ne tɛ̀ lagwi wo nɛp, tik be di gbɔng nerey 

mō e ji jey mwa! 

6Hanat a me, jeng de me yila! Sey ot na vwɔ mō gwô gap! Ano, wot de hwà tɛ̀ 

yey na wot, wot ê se washak. 

7Dagwi a hanat yi e kwɔn de be re a yɛ fongol, a ye, “Yey hom ya pɛngɛ sedesi, 

yaga ma di wɛng. Mê gas repomô Shɛkɛm na bemat hom, mê gas a yɛn Nɛk 
Sukɔt arɔng. 

8Bavwêl Gileyat na Manase ba sé benang, Mê sɛ̀ vemo de bê tó a me como yi 

e yerê Ɛfrayim, ko yerê Yuda yê nɔngɔs me begbɔng begwɔ̀m. 

9Vwêl Mowap ha sé gwopey zɔng de me kus me mɛ, mê barak kpatak hom e ra 

vwêl Ɛdɔm, na me dura mɛ, ha sé nang, mê mok, yaga ma ga di wɛng e ra 
BeFilisti!” 

10À Dagwi, wa ê kyè na me vɔk e Ɛdɔm ɛ? Gbɔng repomo rane de ba gwɔrɔ na 

jwa-duk. 

11A sé e hwo wɛt a? Ko di, hwà ga ye zak a hot, hwó to kyè wô tô como tanga 

bemat mot wɛt! 

12Sɛlɛ hot, na wot a di wɛng e ra bemât repugu mot! Mwa sɛlɛ de mwasi ê nɔng 

ha sé yapyi zɔng. 

13Ka sede Dagwi a sé tanga wot, wot ê di wɛng, yɛ ê bɔrɔs vê repugu mot. 

Lɛlɛ 109 
Wôn mwat de ba tɛ̀ kun mɛ na bɔs 

Lwɛlɛ̂ Davit. Gwá sè e vwɔ̂ mwât kyé na lɛlɛ 

1À Dagwi, hwo de me somo kayɛ jeng, hwo sǎ yuu gbak wɛt! 

2Bemât neves na vê kwɛlsɛng ba ga hwo me, be yɛt nebɔs e ra me. 

3Bé tɛ̀ me e tē, be ra repugu me, be hwosom me, vit a retin. 

4Ma tɛ̀ yey na yɛn, me ra won yaga yɛn, ko be tala me na neves. 

5Be tala me na neves e tô pyɛ́ ryat, be bɛɛ me ves, mwa ano de me tɛ̀ yey na 

yɛn. 

6Bē tɛ̀ mwât shɔt vwes e ra yɛ, tik mwât nuha a tɛ̀ sekun mɛ. 

7Tik be ra a yɛ shɔt, be gang ɛ na yɛ. À Dagwi, tɛ̀ won mɛ he se renɛn! 

8Tik nepɔlɔ mɛ ne sè tyɔng, tik mwat hwak a jut kwɔn mɛ hê mwat nuyel! 

9Tik nèy mɛ ne tɛ́ ɛn nehyɛn, ko hwā mɛ a tɛ́ ɛ kuma! 

10Tik nèy mɛ ne sǎ e barin, ko ne kyě gǎ yikyik e de won. 

11Tik mwat de e rangal hɛ du, a sey ɛ mwa pyɛ de a vɔk, tik bemat beduk be 

hashe pyɛ́ de a ga yɔ́m ɛ e ra yɛ! 

12Mwat hwak a to dura a yɛ nerat kɛ a tosho reyɔm nehyɛn mɛ wɛt! 

13Tik be wey na kwɔ̀rɔ mɛ hywiri, bē ye bam a reza mɛ e zamâng vey! 

14Tik na Dagwi Darwey a sang ye bam a banɛ̂n bedabeda mɛ kɛ be sang fugut 

banɛ̂n neng mɛ wɛt! 

15Tik na Dagwi Darwey a bare na banɛn mɛn o kayɛ jeng, tik na a tɛ̀ be ye bam 

a baza mɛn e jey! 

16Yaga mwat o a bare na a dura nerat wɛt, a tak a bepɛng na vemo de ba bidɛ 

sɛlɛ, vemo de vit a hɛn na yey ting, a tak a yɛn sɛ̌ ba kushu. 

17A wok netâ mok a bemat gawey, a remo, tik gawey he hwo e ra yɛ! A 

simo mok a bemat nerat wɛt, à remo, tik nerat ne sè shan na yɛ! 

18Sede remo de e tɛ̀sɛ berugu kayɛ jeng, ano de e mok a bemat gawey. Tik 

gawey o he yel a yɛ e bek sede nshî sɔ, sede něy de na kyè mwa vɔk e bekup 
me! 

19Tik gawey o he sè sede gworugu de a bang ɛ mɛ, sede gyindi de e tɛ̀sɛ kayɛ 

jeng! 

20Tik na gawey hane he sè pyɔlɔ de Dagwi Darwey e nɔ̂ng vemo de be tɛ̀sɛ 

sekun hom, vemo de be ha ha ves e ra me. 

21Hwo à Dagwi Darwey, Darwey hom, rá a me tyɛng na nerey mō, sey me, yaga 

hwà sé rwat, ko hwà tɛ̀ yey na me. 

22Ma sé pɛ́ng-pɛng, ma bidɛ sɛlɛ, ba ga kata a me yey. 

23Mê kwɔ̂k ye shǔt sede zinâ nawiri, ma sé sede yɔrɔ de gul gwo gangas. 

24Bakwot hom ba sé gbɛrɛk yi na wusal hal, ma ga sɔ́ me, ma ga tɛ́ me gwɔshɔk. 

25Ma sé pyɛ byɛs na vê sekun hom, jeng de be di me, be digis bato mɛn. 

26À Dagwi Darwey, Dagwi hom, sɛlɛ me, sey me, yaga hwà tɛ̀ yey na me kayɛ 

jeng. 

27Ano, vê repugu hom bê tɔk, e hwo de hwà ra ano, e hwo, à Dagwi Darwey de 

hwà sey me. 

28Yɛn e mok a me gawey, ko hwo, hwô tɛ̀ a me nerat. Yɛn e hwo e ra me, ko 

yɛn ê de vo rekyen. Ko me, mwât fwom mō, mê vɔk yey pyɛng sizɔng. 

29Tik be kyiri vê tɛ́sɛ kun hom na rekyen, tik rekyen mɛn re kyiri hɛn sede 

gworugu! 

30Ma rɔda feng a Dagwi Darwey na gbɔng fwɔ, mê somo hɛ e ji regyêng bemat; 

31Yaga e dul bepɛng, e sey ɛn yi e vemo de be tɛ̀, be gang ɛn na shɔt. 

Lɛlɛ 110 
Dagwi Darwey na gbɔng gwɔ̀m de a kasa 

Lwɛlɛ̂ Davit 

1Dagwi Darwey a yâng darwey hom, gbɔng gwɔ̀m, “Sangal e vwɔ yege hom, 

mê tɛ̀ vê repugu mō be se e nɛ̂n negwɔm mō, mê tɛ̀ ɛn sede kwɔ̂n tikîs bol mō.” 

2Dagwi Darwey ê gwɛ̌ nerey negwɔm mō yi e Siyɔn. A ye, “Rē negwɔm e ra vê 

repugu mō.” 

3E tûk tô como bemat mō bê nɔng bato mɛn pyɛ mɛn. Sede mwɛngɛ gwô bop 

nagasi, bewen mō bê vey tula hɛn na hwo, ba tɔrɔ hɛn na yɔ̀m nzem. 

4Dagwi Darwey a ga sira, ko ê sege yey mɛ wɛt: “Hwà sé piris nesheneshey 

sede vemo de ba raa Mɛlkisɛdɛk.” 

5Darwey a sé e vwɔ yege mō, ko tuk shom mɛ, ê bugut begbɔng begwɔ̀m. 

6E ra a yére bemât jey shɔt, ê mɔbɔs bato mɛn, bagwɔ̂t bavin bê se e kahɛ kwɔn 

e jey. 

7E sɔ nshî rɔt de ha sé e gwong, ê tɛ́ ɛ kaskas, ko ê re nuyel na dî wɛng. 

Lɛlɛ 111 
Gwông sɛ̂ netsitsɛng 

1Somo hin Dagwi Darwey! Mê somo Dagwi Darwey na yey hom mwa, e kwɔ̂n 

tulâ bemat de ba sé tɛk. 

2Tomông Dagwi Darwey ba sé rey o, mwa vemo de ba vɔk cwey vɛ, bê ngyɛgɛt 

vɛ. 

3Tomong mɛ ba vɔk gbɔng nerat na gbɔng nerey, e dura a bemat nerat kayɛ 

jeng. 

4A ga sɛ̀ reza yaga tomông langat mɛ, Dagwi Darwey a sé wo toshô reyɔm, wo 

nemwishish. 

5E nɔngɔ̂s vemo de be sap ɛ pyɛ̂ re, ê sang ye bam na wuna-na-sira mɛ wɛt. 

6A dura a bemat mɛ gbɔng reto mɛ, a nɔng ɛn bavwêl yére dyuk. 

7Mwa pyɛ́ de e ra ya sé ryat ko ya sé tyɛng. Be tɔk tɛ̀ gap e ra mwa badu mɛ, 

8ba sé tsak o, ba sé tyɛng, ba yong vɛ yaga neshey gbak-gbak. 

9A tɛ̀ bemat mɛ washak, a wuna sira hê nesheneshey na yɛn. A sé wo jɛrɛ. Bé 

wok bengyip mɛ! 

10Sap in Dagwi Darwey. Yemo yɛ a pyɛ ye mɛsɛng ye sɛ̂ netsitsɛng. Mwa vemo 

de be ra ano bê sɛ̀ tɔk. Tik be re nuyel na somô Dagwi nesheneshey! 

Lɛlɛ 112 
Wɛng e ra vê sap Dagwi 

1Somo hin Dagwi Darwey! Vê wɛng a vemo de be sap Dagwi Darwey, vemo de 

ba vɔk yey pyɛng sizɔng e gyêng badu mɛ! 

2Yére mɛ yê vɔk reto e vwel o, yaga Dagwi Darwey ê tɛ̀ a vemo de ba sé tɛk 

nerat. 

3Belɔ mɛn bê vɔk yas pyak, bê sè bedaberey, ko bemat bê bare na tomong rat 

mɛn nesheneshey. 

4Yɛn ê sè a vemo de ba sé tɛk negbey de ne nɛp e lwil. Yɛn a sé berat, vê 

nemwishish, vê gâs badu e tē. 

5Kayɛ pyɛ yê se naka a vemo de be viri vɔ e de nɔngɔs hwɔpɔ, vemo de be ra 

byɛ na tsak o. 

6Vit a pyɛ de yê dikta bemat berat, bemat bê bare na yɛn kayɛ jeng. 

7Yɛn ê wok bengyip reha reves wɛt, yey mɛn ya sé ting, bê tɛ̀ gap mɛn e ra 

Dagwi Darwey. 

8Yey mɛn yê dyɛng, bê vo bengyip wɛt, e yɛnɛ mo, bê di wɛng e ra vê repugu 

mɛn. 

9Yɛn ê nɔ̂ng bepɛng washak, ko bemat bê bare na tomong rat mɛn 

nesheneshey. Yɛn ê vɔk reto, bê nɔ́ng ɛn nerey. 

10Vê neves bê di ano, bê tɛ̀ shom, bê roros yìn, ê yang ɛn kpɔrɔk. Cwey pyɛ́ de 

yɛn e simo, yê tɛ́ ɛ yapyi. 

Lɛlɛ 113 
Gbɔng nerey Dagwi na tosho reyɔm mɛ 

1Somo hin Dagwi Darwey! À yin bemât fwom mɛ, somo hin Dagwi Darwey, 

somo hin reza mɛ, 

2Tik be somo reza mɛ, yi e remo vɔk e neshey gbak-gbak! 

3Yi e nusû gwi vɔk e gabâ gwɛ, tik na be somo rezâ Dagwi Darwey! 

4Dagwi Darwey e re segwɔm e ra mwa yére bemât jey, gbɔng nerey mɛ na dal 

ne lagwi. 

5Vit a mwat de a sé sede Dagwi Darwey, Dagwi mot. Gwofwa negwɔm mɛ gwa 

sé e rak o, 

6ko e tē det na a bɛrɛng lagwi na jey. 

7E pat bepɛng yi e nepɛng mɛn, e pat vemo de vit a hɛn na sɛlɛ yi e reyɔm mɛn, 

8ko e tɛ̀ ɛn be sangal na nèy lɔ gwɔ̀m, nèy lɔ gwɔ̀m bemat mɛ. 

9E nɔ̂ng sang-gwon lɔ, e tɛ̀ ɛ a vɔk yey pyɛng yi na nɔng ɛ tɔ̂s nèy. Somo hin 

Dagwi Darwey! 

Lɛlɛ 114 
Báre na nusu yi e Misra 

1Jeng de BeIsrayɛl ba nusu yi e Misra, jeng de belɔ Yakɔp ba nusu yi e bemât 

lem duk o, 

2vwêl BeYuda ha tɛ́ ɛ kwɔ̂n re a yɛ fongol, ko a re negwɔm e ra BeIsrayɛl. 

3Gworep gwa di ɛ, gwa tele, Rɔt Yɔrdan ha toyo hɛ re bama. 

4Beraku ba gyilsit sede beturuk, berahwol ba tē jot sede nèy tyimit. 

5À gworep, e sɛ́ ya té de hwà tele ɛ? À Yɔrdan, yaga sɛ́ de hwà toyo rè bama ɛ? 

6À yin beraku, yaga sɛ́ de yin a gyilsit sede beturuk ɛ? À yin berahwol, yaga sɛ́ 

de yin a tē jot sede nèy tyimit ɛ? 

7À jey, vow jeng de Darwey e dura to mɛ, digis e nuyêl Dagwî Yakɔp, 

8yɛ de e doyo gbondong gwo tɛ́ ɛ kadung, e tɛ̀ gwofwa sulup gwo tɛ́ ɛ lwêl nshi. 

Lɛlɛ 115 
Be somo Dagwi Darwey nju mɛ zɔng 

1Wot a vey na be somo hot wɛt, ey, wot a vey wɛt. Dagwi Darwey nju mɛ zɔng 

de a vey na be somo hɛ, yaga a tɛ̀ yey na wot kayɛ jeng, ko a ye waa a wot wɛt. 

2Yaga sɛ́ de yére dyuk yê ye, “Dagwi min á wɛ ɛ?” 

3Dagwi mot a sé e lagwi, é ra kayɛ pyɛ de yey mɛ ye simo. 

4Ko pyɛ̂ sekwit mɛn, ba yong yɛ na dyam shinang na pyɛng o, fwôm vwɔ̂ mwasi 

zɔng. 

5Ya vɔk nenu, ko ye ha wɛt, ya vɔk bayis, ko ye bɛrɛng wɛt. 

6Ya vɔk betong, ko ye wok wɛt, ya vɔk bawol, ko ye wok nesang wɛt. 

7Ya vɔk vɔ, ko ye kaba mɛ pyɛ wɛt, ya vɔk bol, ko ye kyè mɛ wɛt; vit a yɛ na fwɔ̂ 

ha. 

8Tik vemo de be yong yɛ be sè vit a reto sede yɛ, ano, mwa na vemo de be tɛ̀ 

gap mɛn e ra yɛ. 

9À yin BeIsrayɛl, tɛ̀ in gap e ra Dagwi Darwey! Yɛ wɛ e sɛlɛ hin, a sé ruga min. 

10À yin yerê Aharon, bepiris Darwey, tɛ̀ in gap e ra yɛ! Yɛ wɛ e sɛlɛ hin, a sé 

ruga min. 

11À yin de yin e re a Dagwi Darwey fongol, tɛ̀ in gap e ra yɛ! Yɛ wɛ e sɛlɛ hin, a 

sé ruga min. 

12Dagwi Darwey e bare na wot, a rɔda tɛ̀ a wot nerat; ê tɛ̀ a BeIsrayɛl nerat, ê 

tɛ̀ a yerê Aharon nerat. 

13Ê tɛ̀ a vemo de be re a yɛ fongol, bedaberey na bepɛng nerat. 

14Tik na Dagwi Darwey a gwɛ̌ nepyak min, yin na nèy min! 

15Tik na Dagwi Darwey de a yong lagwi na jey, a tɛ̀ a yin nerat! 

16Lagwi wa sé wo Dagwi Darwey pyɛ mɛ, ko jey — a tik a bemasi yɛ. 

17Vemo de ba ga kushu, vemo de ba ga kyè vɔk e kwɔ̂n bevuvwel, bê somo 

Dagwi Darwey wɛt. 

18Ko wot à wot, wot ê somo Dagwi Darwey, yi e remo vɔk e nesheneshey. 

Somo hin Dagwi Darwey! 

Lɛlɛ 116 
Wôn fêng mwat de Dagwi a sey ɛ yi e reku 

1Ma tɛ̀ yey na Dagwi Darwey. Jeng de ma dak gabɔk na yɛ, a wok fwɔ hom. 

2A wet betong na me, yaga ano, ma rɔda ra won na yɛ jeng de ma sé kwen. 

3Ngyâng reku ya ga rɔgɔs me, bengyip kwɔ̂n bevuvwel ba ga vo me. Ma di 

reyɔm, ma vos yey ding-ding, 

4ko ma yila Dagwi Darwey, ma ye, “Áaa! À Dagwi Darwey, sey me!” 

5Dagwi Darwey a sé wo toshô reyɔm, wo nerat, Dagwi mot a sé wo nemwishish. 

6Dagwi Darwey e dul bepɛng; ma ga tala me, ko a de sey me. 

7A remo, a yang me hagalak, yaga Dagwi Darwey a ga dura a me nerat. 

8À Dagwi Darwey, hwà ga sey me yi e reku, hwà yishing a me nemwishil, hwà 

tik ma gaba wɛt. 

9A remo, ma rɔda kyè e nuyel mō, e jey yemo de bemat be sangal ɛ. 

10Ma sangal gak e ji tsak o, mwa ano de ma ye, “Ma ga wok rebek ding-ding.” 

11Ma ga yel e garigim, ma ye, “Vit a mwat de bê tɔk tɛ̀ gap e ra ha mɛ.” 

12E sɛ́ de mê nɔ̂ng Dagwi Darwey, yaga mwa nerat de a dura a me ɛ? 

13Mê nára a yɛ nɔrɔ̂ nshî anap, mê somo reza mɛ. 

14Mê tala hɛ mwa pyɛ́ de ma ga sira me, mê tala hɛ e nuyêl mwa bemat mɛ. 

15Vemo de ba sé pang na Dagwi Darwey, ba vɔk nerat e bayis mɛ, reku mɛn re 

royo a yɛ yey. 

16Mwin, à Dagwi Darwey, ma sé mwât fwom mō, ma sé ra a hwo fwom tyɛng 

sede remo de dē hom á ra. Hwà ga viri me yi e ngyâng reku. 

17Mê nára a hwo nɔrɔ, na me feng a hwo mɛ, mê ye, hwà sé Dagwi hom. 

18Mê tala hwo mwa pyɛ́ de ma ga sira me. Mê tala hwo e nuyêl mwa bemat mō, 

19e nelala gbɔng duk re a hwo ɛ fongol, e tê Yɛrusalɛm. Somo hin Dagwi 

Darwey! 

Lɛlɛ 117 
Tik jey mwa ye somo Dagwi Darwey 

1Somo hin Dagwi Darwey à yin mwa yére bemât jey! À yin mwa yére bemasi, 

dak in kaa na yɛ! 

2Yaga tɛ̂ yey mɛ na wot ha sé ding-ding, ê ye waa a hot ko tyɔng wɛt. Somo hin 

Dagwi Darwey! 

Lɛlɛ 118 
Lɛlɛ̂ feng yaga dî wɛng 

1Feng in a Dagwi Darwey, yaga a sé wo nerat. Tɛ̂ yey mɛ na bemat hê nàra 

nesheneshey! 

2Tik BeIsrayɛl be ye, “Tɛ̂ yey mɛ na bemat hê nàra nesheneshey!” 

3Tik yerê Aharon, bepiris, be ye, “Tɛ̂ yey mɛ na bemat hê nàra nesheneshey!” 

4Tik vemo de be re a Dagwi Darwey fongol be ye, “Tɛ̂ yey mɛ na bemat hê nàra 

nesheneshey!” 

5Jeng de ma sé e ji reyɔm, ma yila Dagwi Darwey, a wok me, a pat me. 

6Dagwi Darwey a sé tanga me, mê wok bengyip wɛt. E sɛ́ de mwat ê ra a me ɛ? 

7Dagwi Darwey a sé tanga me, e sɛlɛ me, ko mê bɛrɛng de ê wey na vemo de 

be bɛɛ me ves. 

8A dal na be jama kwɔ̂n dal na Dagwi Darwey de bê tɛ̀ gap e ra mwasi. 

9A dal na be jama kwɔ̂n dal na Dagwi Darwey, de bê tɛ̀ gap e ra bemat beting. 

10Mwa yére bemât jey ya gwɔrɔ me, ko yi na retô Dagwi, ma wey na yɛn. 

11Yɛn a gwɔrɔ me e kawɛ bak, ko yi na retô Dagwi Darwey, ma wey na yɛn. 

12Yɛn a gushung hɛn e ra me sede shok, Ko yi na retô Dagwi Darwey, ma wey 

na yɛn, gushung o ha kwey ziri sede kya ha ye mɛ̀lɛm à sɔng hwogot. 

13Yɛn a yɛklɛ me ding-ding, bwang o tyɔng ka ma gaba, ko Dagwi Darwey a 

sɛlɛ me. 

14Dagwi Darwey a sé gap hom, na tîn lwɛlɛ hom, yɛ a sé mwât sey me. 

15Bé ra lɛlɛ̂ yey pyɛng ve wɛng e bûk bemât Dagwi: “Dagwi Darwey a dura 

gbɔng reto mɛ; 

16a nara vwɔ yege mɛ e gwi, yaga a di wɛng. Dagwi Darwey a dura gbɔng reto 

mɛ!” 

17Mê ku wɛt, mê sangal kwen, ko mê ha pyɛ́ de Dagwi Darwey a ga ra. 

18A tabak me vɛ̌t bɛs, ko a tik me ku wɛt. 

19Wunta hin a me ri Gbɔng Duk Re Fongol, na me yel ɛ, na me feng a Dagwi 

Darwey. 

20E rwi yel vɔk na yɛ a gwomo; vemo de ba sé cik e bayis mɛ bê yel ɛ. 

21Me feng a hwo, à Dagwi Darwey, yaga hwà ga hanat a me, hwà ga sey me. 

22Gwofwa de bemât lɔk ba kana kyɛ́ ɛn gwɛ, gwa de tɛ́ ɛ gwomo de gwa dal jam 

ɛ e fwom o. 

23E Dagwi Darwey de a ra pyɛ yemo, ko a sé a wot pyɛ langat. 

24Tuk a hemo de Dagwi Darwey a ga yong, tik wot vɔk yey pyɛng, wot rɛɛ na 

nzem e ji mo. 

25Gabɔk wɛt, sey ot, à Dagwi Darwey! À Dagwi Darwey, gabɔk wɛt, nɔng ot 

wɛng! 

26Tik Dagwi a tɛ̀ nerat e ra womo de e vɛ̀sɛ e rezâ Dagwi Darwey, yi e lɔ mɛ wot 

e mok nerât Dagwi e ra yin. 

27Dagwi Darwey nju mɛ de a sé Dagwi, yɛ e bɛrɛng hot na nerat. Susu hin nzem! 

Kyè in na nelang tyét vɔk e gàgbang rangas yas. 

28Hwo wɛ à Dagwi hom, me feng a hwo, hwo wɛ à Dagwi hom, me nɔng o nerey. 

29Feng in a Dagwi Darwey, yaga a sé wo nerat. Tɛ̂ yey mɛ na bemat hê nàra 

nesheneshey! 

Lɛlɛ 119 
Lwɛlɛ̂ somo e ra hâ Dagwi 

1Vê wɛng a vemo de negwɔn mɛn na sila gyat, vemo de be gyeng basâ Dagwi 

Darwey! 

2Vê wɛng a vemo de be gyeng ha mɛ, vemo de be jama hɛ na yey mɛn mwa! 

3Be sɛ̀ ɛn na buru hak wɛt, ko be raa begwong mɛ. 

4À Dagwi Darwey, hwà ga nɔng ot badu mō. Hwó simo wot a ye ngyɛ́k, wot 

gyeng vɛ mwa. 

5Káa! Ka ma yang tumal ting na yey hom mwa, e de gyêng badu mō, 

6kɛ ma yang tɛ̀ nehywɛ e ra badu mō mwa, ko mê wok rekyen wɛt. 

7Jeng de me masa badu mō vê tsak o, me somo hwo na yey ryat. 

8Mê gyeng badu mō, hwo ye waa a me vit wɛt! 

9E rɛ̌ de bwôt mwat e gyeng to mɛ naka ɛ? Sɛ̌ yi na gyêng ha mō, à Dagwi. 

10Me tē ngyɛ́k na me gyeng ha mō na yey hom mwa, hwo tik na me hala gyêng 

badu mō wɛt! 

11Ma ga tik ha mō e ji yey hom, yaga mê kwon ra a hwo renɛn wɛt. 

12À Dagwi Darwey, me somo hwo! Basa a me badu mō. 

13Me sǎ e de hâ mwa badu mō. 

14Ma vɔk yey pyɛng e raà ha mō, tyɛng na mwat de a vɔk yey pyɛng na yele 

yɔkyɔk. 

15Mê tɔrɔng e ra badu mō, mê tɛ̀ nehywɛ e râ begwong mō. 

16Me wok netâ badu mō, mê ye bam à ha mō wɛt. 

17Rá a me, mwât fwom mō, naka, à Dagwi Darwey, na me gwɛ sangal kwen, 

na me gyeng ha mō. 

18Wunta bayis hom, na me bin di basa rat de ha sé e ji badu mō. 

19Ma sé sangâl rekyɛn e jey o, hwo lɛrɛ badu mō yi na me wɛt. 

20Yey hom ye hwɔshɔ, me wok cwey badu mō kayɛ jeng. 

21Hwó gyong vemo de be paa jim — vê gawey a vemo de ba hala gyêng badu 

mō. 

22Sey me yi e byɛs na woros mɛn, yaga ma ga gyeng ha mō. 

23Bemât nuyel be man, be yong há e ra me, ko me, mwât fwom mō, mê tɔrɔng 

e ra badu mō. 

24Me wok netâ ha mō, he vos a me badu. 

25Ma vungu me e fongol, turu neken hom tyɛng na há mō. 

26Ma ga ha a hwo pyɛ̂ mwa de ya bɔrɔk me, ko hwà hanat a me; bàsa a me 

badu mō. 

27Sɛlɛ me na me tɔk badu mō, ano mê tɔrɔng e ra tomông langat mō. 

28Ma ga tɛ́ me gbɛrɛk na yêy láshe, gwɛ̌ a me gap, sede remo de hwà ga sira 

hwo. 

29Gyeng me yi e negwɔn kwɛlɛng, dura a me nerat mō, ko basa a me badu mō. 

30Ma ga tɛ̀ e yey hom, bē kwon tó yey na me wɛt. Ma ga tik badu mō e nuyel 

hom. 

31À Dagwi Darwey, mê tik ha mō wɛt, tik me wok rekyen wɛt! 

32Mê tē ngyɛ́k e de gyêng badu mō, yaga hwô gwɛ a me tɔk. 

33À Dagwi Darwey, basa a me na me raa badu mō, mê gyeng vɛ vɔk e yɛnɛ mo. 

34Nɔng me tɔk, na me gyeng basa mō, na me gyeng hɛ na yey hom mwa. 

35Kyè na me e gwong de badu mō be simo; hane hɛ a pyɛ simo hom. 

36Tɛ̀, me vɔk cwey ha mō, ko me vɔk cwey nedanerêy jey wɛt. 

37Bāng bayis hom yi e pyɛ́ de ya sé yapyi; kyè na me — yi ano hwô turu neken 

hom. 

38Sila sira mō vey na me, mwât fwom mō, síra de hwà sira a vemo de be re a 

hwo fongol. 

39Pyɛ́ de hwà nɔng me nu e ra yɛ, ya dul me yi e byɛs de me wok bengyip hɛ. 

40Yàa! Ma wok cwey badu mō! Gyeng neken hom, yaga hwà sé wo tsak o. 

41À Dagwi Darwey, rá pyɛ de ye dura, hwà tɛ̀ yey na me. Sey me sede remo de 

hwà sira hwo. 

42Ano, mê tɔk hanat a vemo de be byɛs me, yaga ma tɛ̀ gap e ra ha mō. 

43Sɛlɛ me na me ha hâ tsak o kayɛ jeng, yaga ma sɛt yey hom e ra badu mō. 

44Mê re nuyel na gyêng badu mō neshey gbak-gbak. 

45Mê kyě kyè na to hom e gwi, yaga ma ga nɔng to hom e gyêng badu mō. 

46Mê ha ha mō e nuyêl begbɔng begwɔ̀m, ko mê wok rekyen wɛt. 

47Ma tɛ̀ yey na badu mō, me wok netâ gyêng vɛ. 

48Ma nɔ̂ng badu mō nerey, me tɛ̀ yey na vɛ, ko me tɔrɔng e ra vɛ. 

49Bare na ha mō vey na me, mwât fwom mō, e rà hɛ de ma sɛt ɛ yey hom. 

50E jeng reyɔm, pyɛ de ye wɔrɔk me a yet ngan: há de hwà sira mo he turu 

neken hom. 

51Bemat de be paa jim be shɛgɛsh me vit à yɛnɛ, ko mê tik gyêng basa mō wɛt. 

52À Dagwi Darwey, jeng de me bare na badu mō vê yimo raane, badu mō mo 

be wɔrɔk me. 

53Jeng de me di bemat beves de be kyɛ́ ɛn basa mō, e tē me puu na shom. 

54Badu mō vɛ a retô lɛlɛ hom e kagwa de ma sé ɛ na sangal. 

55À Dagwi Darwey, me bare na hwo naturuk, ko mê gyeng basa mō. 

56Ma sé gyeng badu mō, hemo hɛ à neken hom. 

57À Dagwi Darwey, hwà sé a me sede nàp hom, ma ga sira, mê gyeng ha mō. 

58Ma shonong e ra hwo na yey hom mwa, wok nemwishish hom, sede remo de 

hwà ga sira hwo. 

59Ma ga bare e ra negwɔn sangal hom, ko ma ga doyo e de raà badu mō. 

60Me tē wàkwak na me gyeng badu mō, me lashe jeng wɛt. 

61Bemat beves ba ga rene me na segun, ko me, ma ye bam a basa mō wɛt. 

62E tê turuk, me sene, na me feng a hwo yaga badu mo vê tsak o. 

63Ma sé sâ mwa vemo de be sap o, mwa vemo de be raa badu mō. 

64À Dagwi Darwey, hwà tɛ̀ yey na bemasi mwa e kagwa e jey; bàsa a me badu 

mō. 

65À Dagwi Darwey, ma sé mwât fwom mō, ko hwà gyeng sira mō wɔgɔ, hwô tē 

naka na me. 

66Nɔng me tɔ́k na bɛ́rɛng ting, yaga me tɛ̀ gap e ra badu mō. 

67Ma kana kyɛ́ me nà wok ha sɛ̌ jeng de hwà tabak me, a remo, me gyeng ha 

mō. 

68Hwà sé wo nerat, ko kayɛ pyɛ de hwo ra ya sé ryat; bàsa a me badu mō. 

69Vemo de be paa jim ba ga vɛ́sɛ nebɔs e ra me, ko me gyeng badu mō na yey 

hom mwa. 

70Neyey mɛn na sé dirik, ko me, me wok netâ gyeng badu mō. 

71Tabak de hwà ra a me ha sè a me rat, yaga ha tɛ̀, ma masa badu mō. 

72Basa de hwà basa a me ha dal na nerat, ha dal dyam shinang na pyɛng, gu 

e ra gu. 

73Hwà yong me, hwà tɛ̀ me. Nɔng me netsitsɛng na me masa badu mō. 

74Vemo de be sap o, bê di me, bê vɔk yey pyɛng, yaga ma sɛt yey hom e ra ha 

mō. 

75À Dagwi Darwey, ma tɔk badu mō ba sé tsak o, hwà ra tyɛng de hwà tabak 

me. 

76Ma sé mwât fwom mō. Tɛ̂ yey mō he wɔrɔk me, sede remo de hwà sira a me. 

77Wok nemwishish hom, na me turu me, yaga me wok netâ basa mō. 

78Tik vemo de be paa jim be wok rekyen, yaga ba ga tɛ̀ a me renɛn, vit a retin. 

Ko me à me, mê tɔrɔng e ra badu mō. 

79Tik vemo de be sap o, ko ba to tɔk ha mō, be doyo vey na me. 

80Tik na me gyeng badu mō na yey rining, ko mê wok rekyen wɛt. 

81Ma vɔk yêy hwɔshɔ na hwo sey me! Ma sɛt yey hom e ra ha mō. 

82Ma ga ruru e de gyêng pyɛ de hwà sira mo, ma ye, “E yɛ̌ jeng de hwô wɔrɔk 

me ɛ?” 

83Ma ga gunung me sede rehwo hwogot, ko ma ye bam a badu mō wɛt. 

84Ma rɔda gwɛ̌ gyeng vɔk e yɛ̌ jeng arɛt? E yɛ̌ jeng de hwô tabak vê tak a me ɛ? 

85Bemat de be paa jim, de be gyeng badu mō wɛt, ba ga cing revɔng, na me 

gaba ɛ. 

86Mwa badu mō ba sé pyɛ tɛ̂ gap. Bemat be tak a me, vit a retîn pyɛ mo. Vey 

sɛlɛ me! 

87Bwang o tyɔng na be wey na me, ko me, ma tik gyêng badu mō wɛt. 

88Yaga hwà tɛ̀ yey na me, turu me; ano mê gyeng badu mō. 

89Dagwi Darwey ê nàra nesheneshey! Há mɛ hê nàra tyɛng sede lagwi wô nàra. 

90Hwô tik bemat mō ko tyɔng wɛt mwa kahɛ zamang. Hwà tɛ̀ jey e kwɔn de ya 

sé ɛ, ko a yane e dem yɛ. 

91Mwa pyɛ́ de hwà yong, a yane e dem yɛ vey e yunung, ye gyenges ha mō, 

yaga ya sé besam mō. 

92Ka ma wok netâ basa mō wɛt, Ka ma ga yang wey e reyɔm hom. 

93Mê sang ye bam a badu mō wɛt, yi na vɛ de hwà tik me kwen. 

94Ma sé mwo, ko ma ga nɔng tó hom e gyêng badu mō. Vey sɛlɛ me! 

95Bemat beves ba sé gyeng, na be wey na me, ko me tɔrɔng e ra ha mō. 

96Ma di, mwa pyɛ́ de ya sila ngyɛ́l ya ka sé gyat wɛt, sɛ̌ badu mō. 

97Di, ma tɛ̀ yey na basa mō sedesi! Me tɔrɔng e ra hɛ mwa wosho. 

98Badu mō be tɛ̀, me vɔk netsitsɛng me dal mɛ vê repugu hom, ba sé e ji yey 

hom kayɛ jeng. 

99Ma ga sɛ̀ tɔk de ha dal hê mwa bemat de ba basa a me, yaga me tɔrɔng e ra 

ha mō. 

100Ma ga sɛ̀ tɔk de ha dal hê bemakuk, yaga me gyeng badu mō. 

101Ma ga tele me kagwɛ gwông renɛn, na me bin gyeng ha mō. 

102Ma ga tik nà gyeng badu mō wɛt, yaga e hwo de hwà ga basa a me. 

103Há mō ha ta a me, ha dal shok na nerɔkrɔk!! 

104Me sɛ̀ tɔk yi na badu mō, yaga ano, me kyɛ́ me kagwɛ gwɔng bɔs. 

105Há mō ha sé sede mwôl kya na me, he tɛ̀ gwong de me kyè ɛ gwo se gbey. 

106Ma ga vo nu na me gyeng badu mō de ba sé mwin, ko ma rɔda sila hɛ. 

107Ma ga sɔ rezot ding-ding. À Dagwi Darwey, turu me, sede remo de hwà vo 

nu. 

108Sey feng hom, sede nɔrɔ de me nára a hwo. Basa a me badu mō. 

109Mwa ano de neken hom na sé e ji kya kayɛ jeng, ko mê ye bam à basa 

mō wɛt. 

110Mwa ano de bemat beves ba ga rene segun yaga me, ko ma ga tik nà gyeng 

badu mō wɛt. 

111Ma ga jut ha mō sede pyɛ ryat sizɔng gbak-gbak, ko he tɛ̀ yey hom ye pɛngɛ. 

112Ma ga tɛ̀ e yey hom mê gyeng badu mō, hemo hê se pyɔlɔ hom gbak-gbak. 

113Me bɛɛ bemât nenu-neba ves, ko ma tɛ̀ yey na basa mō. 

114Hwà sé a me sede ruga na kwɔ̂n dal. Ma sɛt yey hom e ra ha mō. 

115Gas in na me, à yin bemat nengyas! Me simo gyêng badu Dagwi hom. 

116Vɔk me, sede remo de hwà vo nu, na me gwɛ̌ sangal ɛ kwen. Ma sɛt yey 

hom e ra hwo. Hwo tik me wok rekyen wɛt! 

117Vɔk me, ko mê sangal tyang, mê tɛ̀ badu mō e yey kayɛ jeng. 

118Hwó ye zak a mwa vemo de be tik nà gyeng badu mō, netsitsɛng de yɛn e ra 

na sé yapyi zɔng. 

119Hwó ye zɛ́p a bemat beves sede gbàrak dyam, yaga ano de ma tɛ̀ yey na ha 

mō. 

120Bek hom he vow, yaga me wok bengyip mō, ko me sap shɔt mō. 

121Ma ga ra pyɛ de ya sé tsak o, ya sé tɛk. Hwo nára me e vwɔ̂ bemât tak a 

me wɛt. 

122Vo a me, sam mō, nu na me sɛ̀ netyang. Hwo tik bemat de be paa kwas be 

tak a me wɛt. 

123Ma ga ruru e de gyeng na hwo vey sey me, na hwo nɔng me wɛng, sede 

remo de hwà vo nu. 

124Hwà sé wo nerat. Rá na me, sam mō tyɛng na nerat mō mo. Bàsa a me badu 

mō. 

125Ma sé sam mō. Nɔng me tɔk, na me bin tɔk ha mō. 

126À Dagwi Darwey, jeng a yemo de hwô ra pyɛ cak! Bemat ba ga gyili basa 

mō! 

127Ma tɛ̀ yey na badu mō, a dal dyam shinang, a dal celes dyam shinang. 

128Ey, ma jut mwa badu mō ba sé tyɛng, ma kyɛ́ me kagwɛ gwông bɔs. 

129Badu mō ba sé pyɛ̂ langat, yaga ano, me gyeng vɛ na yey hom mwa. 

130Bemat de be basa ha mō be sɛ̀ negbey, he nɔ̂ng vemo de ba bidɛ tɔk 

netsitsɛng. 

131Yey hom ye hwɔshɔ tyɔng wɛt, na me sɛ̀ badu mō. 

132Doyo vey na me, dura a me nerat mō, sede remo de hwó dopse ra na vemo 

de be tɛ̀ yey na hwo. 

133Tɛ̀ me tumal gak, sede remo de hwà vo nu. Hwo tik renɛn re ré gap hom wɛt. 

134Sey me yi e vemo de be tak a me, na me bin gyeng badu mō. 

135Tik na hwo bɛrɛng me, sam mō, na nerat, ko basa a me badu mō. 

136Nemwishil ne dɔng yi e bayis hom, yaga bemat be gyeng basa mō wɛt. 

137À Dagwi Darwey, hwà sé cik, há de hwà yɛrɛ ha sé tyɛng. 

138Badu de hwà tɛ̀ ba sé tsak o, ba sé pyɛ tɛ̂ gap tyɔng wɛt. 

139Jeng de me di vê repugu hom be kyɛ́ ɛn ha mō, e tang me vwes. 

140Pyɛ de hwà ha a me ya sé pyɛ tɛ̂ gap, ko me, sam mō, ma tɛ̀ yey na yɛ. 

141Ma vey pyɛ cak wɛt, be byɛs me, ko ma ye bam a badu mō wɛt. 

142Hwó ra pyɛ́ tyɛng kayɛ jeng, bása mō ha sé tsak o. 

143Me sɔ reyɔm, me to wok bɔrɔk e yey, ko me wok netâ badu mō. 

144Badu mō ba sé tsak o gbak-gbak, nɔng me tɔ̂k vɛ na me gwɛ̌ sangal kwen. 

145À Dagwi Darwey, ma tosho a hwo na yey hom mwa. Hanat a me, ko ma rɔda 

gyeng badu mō. 

146Me ra won na hwo, sey me, na me bin gyeng ha mō. 

147Gyam gwi gwo nusu, me tosho yaga sɛlɛ. Ma sɛt yey hom e ra há mō. 

148Me pɔlɔs vit a kenevwa e bayis, me tɔrɔng e ra ha mō. 

149À Dagwi Darwey, wok fwɔ hom, yaga hwà tɛ̀ yey na me. Rá pyɛ de ya sé 

tyɛng, na me gwɛ̌ sangal ɛ kwen. 

150Vemo de be yong begwong beves be kyè vey bagat, ko basa mō — yɛn a 

ga hala hɛ. 

151Ko hwo à hwo, hwà sé bagat na me, mwa badu mō ba sé tsak o. 

152Yimo raane, ma ngyɛgɛt badu mō, ko ma di, hwà tɛ̀ vɛ na be nàra gbak-gbak. 

153Di reyɔm hom, pat me yi e rɛ, yaga ma ga ye bam a basa mō wɛt. 

154Tumal a me e pyɛ de ya sɛ̀ me, pat me! Tik me gwɛ̌ sangal kwen, sede remo 

de hwà vo nu. 

155Hwô sey bemât ragas neves wɛt, yaga pyɛ mɛn ya sé na badu mō wɛt. 

156À Dagwi Darwey, hwó wok nemwishish bemat mō sedesi, rá pyɛ de ya sé 

tyɛng, na me gwɛ̌ sangal ɛ kwen. 

157Ma vɔk bemât repugu na vemo de be tak a me pyak, mwa ano, ma ka tik 

gyêng badu mō wɛt. 

158Ma di bemât halsâ badu mō, ko a tē me vwes, yaga yɛn e gyenges ha 

mō wɛt. 

159À Dagwi Darwey, di, ma tɛ̀ yey na badu mō! To turu me, yaga hwà tɛ̀ yey na 

me. 

160Bé tɔk tɛ̀ gap e ra mwa pyɛ́ de hwà ha, mwa badu mō ba sé tsak o, bê nàra 

gbak-gbak. 

161Bemât nuyel ba ga tak a me, vit a tin, ko e há mō zɔng de me sap hɛ. 

162Nu de hwà vo he tɛ̀, me ra biibi, sede mwat de a hashe pyɛ́ pyak e de como. 

163Me kyɛ́ me nebɔs, e tē me vwes, ko me tɛ̀ yey na basa mō. 

164Me somo hwo kahɛ tuk zang taama yaga badu mō vê tsak o. 

165Vemo de be tɛ̀ yey na basa mō be sangal bɛs tyɔng wɛt. Vit a pyɛ cak de ye 

tɛ̀, be ye bugurɛk. 

166À Dagwi Darwey, ma sé gyeng na hwo sɛlɛ me, mê ra mwa pyɛ́ de hwà nɔng 

nu. 

167Me gyeng ha mō, me tɛ̀ yey na hɛ tyɔng wɛt. 

168Hwà tɔk kayɛ pyɛ de me ra, hwà tɔk, me gyeng badu mō na ha mō mwa. 

169À Dagwi Darwey, wok sesin hom! Nɔng me tɔk yi na ha mō. 

170Wok tosho hom, sey me, tyɛng na nu de hwà vo. 

171Ma rɔda somo hwo, yaga hwó basa a me badu mō. 

172Ma rɔda ra lwɛlɛ e ra nu de hwà vo, yaga mwa badu mō ba sé tsak o. 

173Nára vwɔ mō, na hwo sɛlɛ me, yaga ma ga kasa, na me raa badu mō. 

174À Dagwi Darwey, me gyeng tyɔng wɛt, na hwo sey me. Ma wok netâ basa 

mō. 

175Tík me kwen, na me somo hwo, tik badu mō be sɛlɛ me! 

176Ma ga vuru me sede tyimit de ya vuru hɛ. Jama me, sam mō, toyo na me, 

yaga ma ga ye bam a badu mō wɛt. 

Lɛlɛ 120 
Won yaga sɛlɛ 

Lwɛlɛ de bê ra e gwong vɔk e Yɛrusalɛm. 

1E ji reyɔm, ma tosho a Dagwi Darwey, ko a hanat a me. 

2Ma ye, “À Dagwi Darwey, sey me yi e bemât nenu bɔs, yi e vemo de be 

kwɛlsɛng bemat!” 

3E gwɛ̌ gwɔng de Dagwi ê tabak hin, a yin vê bɔs ɛ? 

4Bemât como bê tabas hin na ket myol-myol, bê bomos hin na cilâ kyâ cɔ́gɔt 

gasi. 

5Gawey e ra me de ma sé sangal e tê bemat beduk, de ma sé sangal e tê bemat 

de ba tɔk Dagwi Darwey wɛt. 

6Ma ga ros na sangal e ji vemo de be kyɛ́ ɛn sangâl netyang. 

7Me à me, ma sé wo simô netyang, ko jeng de me ye ano, yɛn e jama como. 

Lɛlɛ 121 
Dagwi Darwey e gyeng bemɛ 

Lwɛlɛ de bê ra e gwong vɔk e Yɛrusalɛm 

1Me bɛrɛng vɔk e beraku. E gwa de mê sɛ̀ sɛlɛ ɛ? 

2Mê sɛ̀ hɛ yi na Dagwi Darwey, yɛ de a yong lagwi na jey. 

3E tik o, hwo ye bugurɛk wɛt, mwat gyeng mō ê vos nevwa wɛt. 

4Mwin, mwât gyêng BeIsrayɛl ê vos nevwa kɛ ê wɔ̂ nɛ wɛt. 

5Dagwi Darwey a sé mwât gyeng mō; a sé e hagat mō, e dul o sede necam. 

6Gwi gwô tá o nagwi kɛ pwɛl naturuk wɛt. 

7Dagwi Darwey ê dul o yi e mwa neves, a rɔda gyeng neken mō. 

8A rɔda gyeng o e kahɛ kwɔn de hwó kyè wɔ ɛ, yi e remo gbak-gbak. 

Lɛlɛ 122 
Won yaga netyâng Yɛrusalɛm 

Lwɛlɛ̂ Davit de bê ra e gwong vɔk e Yɛrusalɛm. 

1Ma kana vɔk yey pyɛng, jeng de ba yang me, “Tik wot a wɔ e duk Dagwi 

Darwey.” 

2A remo, wot a sé e tumal e ngamo e ri mō, à Yɛrusalɛm! 

3Ba lɔk Yɛrusalɛm, gbɔng repomo de ra man, ko jwâ rɛ wa sé gak. 

4E hwomo wɛ de yére BeIsrayɛl de ya sé yê Dagwi Darwey ye kyè vɔk ɛ. Yê 

somo Dagwi Darwey, sede remo de ba nɔng ɛn nu. 

5E hwomo wɛ de gwofwa negwɔm gwa sé ɛ, gwofwa negwɔm de yerê Davit ye 

yɛt ɛ shɔt. 

6Rá in won yaga netyâng Yɛrusalɛm: “Tik vemo de ba tɛ̀ yey na hwo be re nuyel. 

7Tik kawɛ mwat a sangal tyang e ji mō, tik vemo de ba sé e nelɔ negwɔm, be 

sangal bɛs!” 

8Yaga ma vɔk begwa na besa hom e yey, mê ye, “Netyang e ra Yɛrusalɛm!” 

9Yaga ma vɔk duk Dagwi Darwey, Dagwi mot e yey, mê ra won, na a tɛ̀ 

Yɛrusalɛm wo re nuyel. 

Lɛlɛ 123 

Won yaga wok nemwishish 
Lwɛlɛ de bê ra e gwong vɔk e Yɛrusalɛm 

1À Dagwi Darwey, Dagwi mot, me tɛ̀ bayis hom e ra hwo, 

hwo de hwà sé sangal e gwofwa negwɔm mō e lagwi. 

2Ey, sede mwât fwom e tɛ̀ bayis e ra dalɔ mɛ, 

sede hwông fwom e tɛ̀ bayis e ra delɔ mɛ, 

ano de wot e tɛ̀ bayis mot e ra hwo, à Dagwi Darwey, Dagwi mot, 

na hwo wok nemwishish mot. 

3À Dagwi Darwey, wok nemwishish mot! 

Wok nemwishish mot, yaga wot a ga sɔ dusa de ha ga vey. 

4Vemo de ba sé bɛs be byɛs ot, 

bemât dâk kaa be dusa hot. Wot ê tɔk niri wɛt! 

Lɛlɛ 124 
Dagwi de e yong jey na lagwi e sɛlsɛ hot 

Lwɛlɛ̂ Davit de bê ra e gwong vɔk e Yɛrusalɛm 

1Dagwi Darwey á sè e bak mot! Tik na BeIsrayɛl be ye: 

2“Dagwi Darwey á sè e bak mot! Ka ano wɛt, jeng de bemât repugu mot bá hwo 

ot, 

3ko yey mɛn yá ye puu e ra wot, ka bá yang wɔlɔk hot beken. 

4Ka nshi na ga yang rung ot, ko rɔt ha ga yang re ot, 

5tê funglang nshi ha ga yang wey na wot.” 

6Tik wot somo Dagwi Darwey! A gyep ot yi e vê repugu de ba hwo e ra wot 

sede ngyāma vyes. 

7Wot a sé sede gwonon de gwa hywit ɛ yi e segun mwât renê gwɛ, segun o sa 

tut ɛ, ko wot a sé washak. 

8Dagwi Darwey, a yong jey na lagwi; e yɛ wɛ de e sɛlsɛ hot. 

Lɛlɛ 125 
Dagwi Darwey e dul bemɛ 

Lwɛlɛ de bê ra e gwong vɔk e Yɛrusalɛm 

1Vemo de ba tɛ̀ gap e ra Dagwi Darwey ba sé sede Raku Siyɔn de bê tɔk sek 

wɛ wɛt, ko wa sé gbak-gbak. 

2Sede remo de beraku ba gwɔrɔ Yɛrusalɛm, ano de Dagwi Darwey e gwɔrɔ 

bemɛ, yi a remo gbak-gbak. 

3E tik vê neves be re negwɔm kayɛ jeng e vwel de a nɔng bemat mɛ wɛt; ka 

ano wɛt, bemat mɛ mo bê tɛ̀ vɔ mɛn e râ neves arɔng. 

4À Dagwi Darwey, dura nerat na vemo de ba sé berat, na vemo de neyey mɛn 

na sé yɛt. 

5Ko vemo de ba doyo vɔk e begwong beves mɛn, tɛ̀ ɛn, be kyè tanga vemo de 

be ragas neves. Netyang na nerat ne sè e ra Israyɛl! 

Lɛlɛ 126 
Lwɛlɛ̂ vemo de ba toyo yi e sesam 

Lwɛlɛ de bê ra e gwong vɔk e Yɛrusalɛm 

1Jeng de Dagwi Darwey á toyo na wot e Siyɔn, á sè a wot sede negwi. 

2Wot a tɔk to shɛgɛsh, wot a mok lɛlɛ. Ko yére dyuk ya ha, ya tē, “Dagwi Darwey 

a ga ra a yɛn gbɔng pyɛ́!” 

3Ey ano, Dagwi Darwey a ga ra a wot gbɔng pyɛ́, ano de wot a vɔk yey pyɛng. 

4À Dagwi Darwey, to ye cik a hot, sede remo de hwó to sila rɔt de ha ga kana 

hworok na nshi. 

5Vemo de be tus pyɛ́ e ji reyɔm, bê yɛt bwal o e ji yey pyɛng na nzem. 

6Vemo de be kyè na sesin na yére wɔ tus, bê toyo e lɔ na biibi na batô pyɛ́. 

Lɛlɛ 127 
Vwɔ̂ Dagwi Darwey gwa sé e ra kayɛ pyɛ de wot e ra 

Lwɛlɛ Sɔlɔmɔn de bê ra e gwong vɔk e Yɛrusalɛm 

1Ka Dagwi Darwey, a lɔk lɔ mo wɛt, fwôm bemât lɔk hɛ gwa sé yapyi. Ka Dagwi 

Darwey a bɛɛ gbɔng repomo mo wɛt, fwôm bemât bɛɛ̀ nekanâng rɛ gwa sé 
yapyi. 

2A sé zɔng-reng na hwo sogo bop, hwo rɛn o wɔ dyɛngɛ e de fwôm jamâ pyɛ̂ 

re, Dagwi Darwey e nɔngɔ̂s vê tɛ̂ yey mɛ jeng de ba sê nevwa. 

3Mwin, nèy bewen na sé pyɛ nedanelɔ yi na Dagwi Darwey, nèy, na sé pyɔlɔ. 

4Sede ket na mwât gap, ano de nèy bewen na sé a mwat de a tɔs e newen mɛ. 

5Wo yey pyɛng a womo de zing mɛ wa sila na ket, ê sɔ rekyɛn jeng de e man 

na vê repugu mɛ e dura wɛt. 

Lɛlɛ 128 
Gwong de Dagwi e tɛ̀ nerat e ra bemɛ 

Lwɛlɛ de bê ra e gwong vɔk e Yɛrusalɛm 

1Wo yey pyɛng a womo de e sap Dagwi Darwey, de e raa begwong mɛ. 

2Hwô re netâ long mo, hwô vɔk yey pyɛng, hwô re nuyel. 

3Hwā mō ê sè a hwo sede retîn anap de he mara, nèy bewen mo de na gwɔrɔ 

tebut nê sè sede pàt de ba tabas. 

4Ano de bê tɛ̀ nerat, e ra mwat de e sap Dagwi Darwey, 

5Dagwi Darwey ê tɛ̀ a hwo nerat yi e Siyɔn, hwô bwɛ́t ɛ e rê nuyel Yɛrusalɛm 

mwa nepɔlɔ̂ neken mo. 

6Hwô di nèy bewên besɔ mo. Netyang ne sè e ra Israyɛl! 

Lɛlɛ 129 
Dagwi e nàra pang na bemɛ ka e ji reyɔm 

Lwɛlɛ de bê ra e gwong vɔk e Yɛrusalɛm 

1Ba ga tak a me ding-ding yimo nebot hom, Tik Israyɛl a ha. 

2Ba ga tak a me ding-ding yimo nebot hom, ba ga sang di wɛng e ra me wɛt. 

3Ba vugus a me rama, sede bemât cap be how nerɔ. 

4Dagwi Darwey a sé wo tsak o, a ga tɛ̀ me washak yi e vɔ vê neves. 

5Tik mwa vemo de be bɛ̀ɛ Siyɔn ves, be sɔ rekyen. 

6Tik be tɛ́ ɛn sede sɔng de gwa ta e ra bushâ duk, de gwo hworok gyam gwo 

ras. 

7Mwât yɛ̂t gwɛ e tɔk sila vwɔ wɛt, mwat rɔgɔ̂s bato mo ê sɛ̀ pyɛ de ya vey 

rɔgɔs wɛt. 

8Tik vemo de be kweres be kyɛ́ ɛn na ye: “Nerât Dagwi Darwey ne sè na yin!” 

Ko bemât yɛt o be toyo a yɛn, be tē, “Wot a tɛ̀ a yin nerat e ji rezâ Dagwi 
Darwey!” wɛt arɔng. 

Lɛlɛ 130 
Won e jeng reyɔm 

Lwɛlɛ de bê ra e gwong vɔk e Yɛrusalɛm 

1À Dagwi Darwey, ma tosho a hwo, yi e ji neciwil. 

2À Darwey wet betong na sesin hom, wet betong na dâk gabɔk hom yaga toshô 

reyɔm. 

3À Dagwi Darwey, ka hwó jɛkɛs banɛn, à Darwey, wa ê hywit ɛ ɛ? 

4Retô halsâ banɛn ra sé na hwo, ano bê sap o. 

5Me bɛrɛng a Dagwi Darwey, me bɛrɛng a yɛ, Ma sɛt yey hom e ra ha mɛ. 

6Me bɛrɛng a Dagwi Darwey a dal vê bɛɛ̀ nekanang de be gyeng, gasi he ye 

gbey, me dal vê bɛɛ̀ nekanang de be gyeng gasi he ye gbey. 

7À Israyɛl, sɛt yey e ra Dagwi Darwey, yaga na Dagwi Darwey, tɛ̂ yey ha sé, na 

yɛ, gbɔ̂ng retô vibis ra sé. 

8A rɔda viri Israyɛl yi e banɛn mɛn mwa. 

Lɛlɛ 131 
Won mwat de yey mɛ ya ga dyɛng 

Lwɛlɛ̂ Davit de bê ra e gwong vɔk e Yɛrusalɛm 

1A Dagwi Darwey ma ga tik dâk kaa, ma ga doyo yi e té how hom, pyɛ hom cak 

ya sé na gbɔ̂ng pyɛ́, kɛ pyɛ́ de ya sé a me dirik sizɔng wɛt. 

2E tô ano ma ga basa a to hom niri, sede hwey de ba ga kang mwa ano ha sé 

na neng hɛ, neken hom na sé sede hwey de ba ga kang. 

3À Israyɛl, sɛt yey e ra Dagwi Darwey, yi a remo gbak-gbak. 

Lɛlɛ 132 
Siyɔn, repomô Dagwi Darwey na begbɔng begwɔ̀m rɛ 

Lwɛlɛ de bê ra e gwong vɔk e Yɛrusalɛm 

1À Dagwi Darwey bare na Davit, na mwa reyɔm mɛ, 

2na sira de a sira a hwo, na sira de a sira a Dagwi wo Yakɔp. 

3Mwin mê yel e bûk lɔ hom wɛt; kɛ me dyɛng e gwat hom. 

4Mê ro a bayis hom nevwa, mê tē gumat wɛt, 

5sɛ̌ ma sɛ̀ a Dagwi Darwey kwɔn, kwɔ̂n sangal yaga Dagwi wo Yakɔp de a dal 

na nerey! 



1018 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

6Mwin, wot a wok rehâ Kundung Wuna-na-Sira e Ɛfrata, wot a sɛ̀ gwɛ e hêy 

Yaar. 

7Wot ê yel e buk mɛ, wot re fongol e nuyel mɛ. 

8À Dagwi Darwey, sogo vɔk e kwɔ̂n pɔngɔ mo, hwo na kundung mo. 

9Tik bepiris mo be sila na tsak o, tik na vemo de ba nɔng bato mɛn na hwo be 

ra biibi. 

10Yaga mwât fwom mo Davit, hwo kwon ye zak a womo de hwà ga shushu a 

yɛ něy wɛt. 

11Dagwi Darwey a ga sira a Davit, sirâ mwin, e to ɛ re bama wɛt, “Mê tɛ̀ hwak 

e ji nèy bewen mo e gwofwa negwɔm mo.” 

12Ka sede nèy bewen mo nê gyeng wuna-na-sira na nuha de mê basa a yɛn, 

ano besɔ mɛn bê tut e ra gwofwa negwɔm mo gbak-gbak arɔng. 

13Dagwi Darwey a ga kasa Siyɔn, a simo wɛ yaga kwɔ̂n sangal mɛ. 

14Hemo hɛ a kwɔ̂n sangal hom gbak-gbak, e ngamo de mê sangal ɛ yaga ma 

ga simo ano. 

15Mê tɛ̀ nerat e gban wɛ yɔkyɔk, mê nɔ̂ng bepɛ̂ng wɛ pyɛ̂ re. 

16Mê kyiri bepiris mɛn na sêy neken sede pyɛ banga, vê nɔ̂ng bato mɛn bê ra 

biibi. 

17E Siyɔn o mê tɛ̀ hwak e ji yerê Davit gbɔng gwɔ̀m, e hwomo kawɛ gbɔng 

gwɔ̀m de ma kasa ê nɛp sede negbey. 

18Mê kyiri vê repugu mɛ na rekyen, e ra yɛ kpîn negwɔm mɛ wô tē bwerep. 

Lɛlɛ 133 
Sángâl begwa e ji wunâ reto ha sé pyɛ yey pyɛng 

Lwɛlɛ Davit de bê ra e gwong vɔk e Yɛrusalɛm 

1Mwin a sé naka, na pyɛ yey pyɛng, na begwa be sangal e ji wunâ to. 

2A sé sede něy nerat de be shushu e rato, de ne tele vɔk e negyɛk, negyɛk 

Aharon, de ne gyiris wɔ e fwɔ̂ gworugu mɛ; 

3Sede mwɛngɛ de gwo hwosom e raku de be yila wɛ à Hɛrmɔn, de gwo gabsa 

e beraku Siyɔn. E hwomo wɛ de Dagwi Darwey a tɛ̀ nerat mɛ; tanga neken 
gbak-gbak. 

Lɛlɛ 134 
Lwɛlɛ̂ somô Dagwi naturuk 

Lwɛlɛ de bê ra e gwong vɔk e Yɛrusalɛm 

1Mwin, somo hin Dagwi Darwey, a yin mwa bemât fwom mɛ, a yin de yin e nàra 

mwa turuk e lɔ mɛ. 

2Nára hin vɔ min ve jɛrɛ, yin somo Dagwi Darwey. 

3Somo hin Dagwi Darwey yi e Siyɔn, yɛ de a yong jey na lagwi. 

Lɛlɛ 135 
Lwɛlɛ̂ somô Dagwi Darwey yaga nerat mɛ 

1Somo Dagwi Darwey, somo reza mɛ, somo hin hɛ à yin bemât fwom mɛ, 

2yin de yin e nàra e lɔ mɛ, e nelalâ lɔ Dagwi mot. 

3Somo Dagwi Darwey yaga a sé wo nerat! Ra in lwɛlɛ̂ somô reza mɛ na yóm, 

yaga ra sé pyɛ yey pyɛng! 

4Dagwi Darwey a ga kasa Yakɔp yaga yɛ, Israyɛl sede pyɛ de a dal na nɔng yɛ 

nerey. 

5Ma tɔk, Dagwi Darwey a sé wo nerey, Dagwi mot a dal mwa ci na reto. 

6Mwa pyɛ de a simo e ra yɛ e lagwi na e jey, e berep na mwa e neciwil vɛ. 

7E tɛ̀ bale be tut yi e yɛnɛ̂ jey, e tɛ̀ nedɛbɛt yaga rwak, e halsa gul yi e begban 

vɛ. 

8A mɔbɔs nèy negel Misra, ne bemasi na ne ngyāma. 

9A tomo pyɛ̂ dura bes na yê langat e ra Misra, e ra Farawo tanga mwa bemât 

fwom mɛ, 

10A wey na yére bemât jey pyak, a mɔbɔs begbɔng begwɔ̀m tyɔng wɛt, 

11Sihɔn, gbɔng gwɔ̀m BeAmɔr na Ɔk, gbɔng gwɔ̀m Bashan tanga mwa segwɔm 

yɛnɛ sevwêl Kanaan, 

12a nɔng sevwel mɛn benap benap na bemat mɛ BeIsrayɛl. 

13Dagwi Darwey, reza mo rê nára gbak-gbak, bê remo hwo e mwa nezamang. 

14Dagwi Darwey ê ra a bemat mɛ shɔt, ê wok nemwishish bemât fwom mɛ. 

15Pyɛ̂ sekwît bemât lwil yɛ a pyɛ de ba yong na dyam pyɛng, tanga shinang; 

yông vɔ bemasi. 

16Ba vɔk nenu, be ha wɛt, ba vɔk bayis, be bɛrɛng wɛt, 

17Ba vɔk betong, be wok wɛt, vit a hɛn na nesong. 

18Vemo mwa de ba yong vɛ na mwa vemo de ba tɛ̀ gap na vɛ, bê tɛ́ ɛn sede yɛ. 

19Somo Dagwi Darwey, à yin BeIsrayɛl, somo hin Dagwi Darwey à belɔ Aharon. 

20Somo hin Dagwi Darwey, à yin BeLevi, yin de yin e sap Dagwi Darwey, somo 

hin hɛ; 

21Somo hin Dagwi Darwey yi e Siyɔn, yɛ de a sé sangal e Yɛrusalɛm, Somo 

Dagwi Darwey. 

Lɛlɛ 136 
Lwɛlɛ̂ feng a Dagwi de a sey bemat mɛ 

1Feng a Dagwi Darwey yaga a sé wo nerat, tɛ̂ yey mɛ ha sé gbak-gbak. 

2Feng in a Dagwi de a dal mwa ci na reto, tɛ̂ yey mɛ ha sé gbak-gbak. 

3Feng a Darwey de a dal bedarwey mwa; tɛ̂ yey mɛ ha sé gbak-gbak. 

4Yɛ nju mɛ de e ragas gbɔng pyɛ̂ langat, tɛ̂ yey mɛ ha sé gbak-gbak. 

5Womo de a yong lagwi na netsitsɛng; tɛ̂ yey mɛ ha sé gbak-gbak. 

6Womo de a lasha jey e ra nshi, tɛ̂ yey mɛ ha sé gbak-gbak. 

7Womo de a tɛ̀ gbɔng negbey, tɛ̂ yey mɛ ha sé gbak-gbak. 

8Womo de a tɛ̀ gwi gwo vɔk reto e ra wosho, tɛ̂ yey mɛ ha sé gbak-gbak. 

9Womo de a tɛ̀ pwɛl na netangacɛn ne vɔk reto e ra naturuk; tɛ̂ yey mɛ ha sé 

gbak-gbak. 

10Womo de a wey na nèy negel BeMisra, tɛ̂ yey mɛ ha sé gbak-gbak. 

11A nusu na BeIsrayɛl yi e Misra, tɛ̂ yey mɛ ha sé gbak-gbak. 

12Na vwɔ̂ gap mɛ, na reto mɛ, tɛ̂ yey mɛ ha sé gbak-gbak. 

13Womo de a gas Rep Swinang; tɛ̂ yey mɛ ha sé gbak-gbak. 

14A tɛ̀ BeIsrayɛl be kwey e ji wɛ; tɛ̂ yey mɛ ha sé gbak-gbak. 

15Womo de a wey na Farawo tanga regyeng bemât como mɛ; tɛ̂ yey mɛ ha sé 

gbak-gbak. 

16Womo de a kyè na bemat mɛ e hey; tɛ̂ yey mɛ ha sé gbak-gbak. 

17Womo de a wey na begbɔng begwɔ̀m; tɛ̂ yey mɛ ha sé gbak-gbak. 

18A mɔbɔs begbɔng begwɔ̀m de ba vɔk za; tɛ̂ yey mɛ ha sé gbak-gbak; 

19Sihɔn, gbɔng gwɔ̀m BeAmɔr; tɛ̂ yey mɛ ha sé gbak-gbak. 

20Ɔk, gbɔng gwɔ̀m Bashan; tɛ̂ yey mɛ ha sé gbak-gbak. 

21A nɔng sevwel mɛn nap; tɛ̂ yey mɛ ha sé gbak-gbak; 

22nap na mwât fwom mɛ Israyɛl; tɛ̂ yey mɛ ha sé gbak-gbak. 

23Womo de a bare na wot e ji reyɔm mot, tɛ̂ yey mɛ ha sé gbak-gbak; 

24a sey ot yi e vê repugu mot, tɛ̂ yey mɛ ha sé gbak-gbak. 

25Womo de a nɔngɔ̂s pyɛ́ cen pyɛ̂ re; tɛ̂ yey mɛ ha sé gbak-gbak. 

26Feng a Dagwi wo lagwi, tɛ̂ yey mɛ ha sé gbak-gbak. 

Lɛlɛ 137 
Sesîn BeIsrayɛl e de sesam 

1Bagat na nerɔt Babilɔn, wot a sangal e hwomo, wot a tosho e hwomo jeng de 

wot a bare na Siyɔn. 

2E hwomo e batîn cɔ́gɔt, wot a gansa yōm mot. 

3E hwomo bemat de ba re ot e como, bá simo wot ra a yɛn lɛlɛ, bemât tak a wot 

bá simo wot tɛ̀ ɛn be wok neta, bá tē: “Ra in a wot gwining e ji lɛlɛ̂ Siyɔn.” 

4E rɛ de wot ê ra lwɛlɛ̂ Dagwi Darwey e vwel duk ɛ? 

5Sede ma ye bam na hwo a Yɛrusalɛm, tik vwɔ yege hom gwo sɔ ɛ, 

6Sede ma ye bam na hwo, tik me to tɔk ha wɛt, ka ma bare na Yɛrusalɛm e jeng 

de ma vɔk yey pyɛng na nzem wɛt! 

7À Dagwi Darwey bare na BeƐdɔm jeng de ba di wɛng e ra Yɛrusalɛm, de ba 

ye, “Rùnus rɛ! Rùnus rɛ wɔ e retîs rɛ!” 

8À Babilɔn, bê wey na hwo. Vemo de bê tala hwo pyɛ de hwà ra a wot, bê vɔk 

yey pyɛng. 

9Wo yey pyɛng a womo de e hashe nèy mo nesɛl o, a fɔnɔt nɛ e ra beta! 

Lɛlɛ 138 
Lwɛlɛ̂ mwat de e dura feng 

1À Dagwi Darwey, mê feng a hwo na yey hom mwa; mê ra lwɛlɛ̂ somo mo 

e nuyêl bemat-lagwi. 

2Mê ye guduruk me bɛrɛng Gbɔng Duk Re Fongol mō wo jɛrɛ, mê feng a hwo 

yaga tɛ̂ yey na tsak o mō, yaga hwà ga tɛ̀ reza na reha mo e ra mwa pyɛ́. 

3Tuk de ma yila hwà hanat a me, nɔng me gap na yey ting. 

4À Dagwi Darwey, begbɔng begwɔ̀m jey mwa ba rɔda feng a hwo, yaga ba ga 

wok neha nu mo. 

5Ba rɔda ra lwɛlɛ e ra begwông Dagwi Darwey, yaga nedyɛt nerât mɛ na sé 

nerey o. 

6Mwa ano de Dagwi Darwey a sé e rak o, e bɛrɛng vemo de ba jut ɛn ba sé 

pyɛ wɛt, vê dâk kaa, e kún ɛn. 

7Mwa ano de reyɔm ra gwɔrɔ me, hwó dul me yi e shôm vê repugu hom, hwô 

nára vwɔ mo, vwɔ yege mo hwo sey me. 

8Dagwi Darwey ê sila pyɛ de a ga yong yaga me, tɛ̂ yey mo hé nàra gbak-gbak. 

Hwo kwon ye bam a tomông vɔ mo wɛt. 

Lɛlɛ 139 
Dagwi a tɔk kayɛ pyɛ e ra bemasi 

Lwɛlɛ̂ Davit. Gwá sè e vwɔ̂ mwât kyé na lɛlɛ 

1À Dagwi Darwey, hwà ga ngyɛgɛt me, hwà ga tɔk me. 

2Hwà tɔk kayɛ pyɛ de me ra, hwà kún bare hom. 

3Hwo bɛ̀ɛ kwɛngɛl na pɔngɔ hom; hwà ga tɔ́k o na mwa begwong hom. 

4Gyam na me hanat, hwà tɔk pyɛ de me kyè wɔ ha. 

5Hwà gwɔrɔ me e kawɛ bak, hwà tɛ̀ vɔ e ra me. 

6Tɔ́k de hwà tɔk me ha dal bare hom, ha sé e lɛrɛ, ma tɔk tɔk hɛ wɛt; 

7E gwa de mê hywit me yi na hwo ɛ? E gwa de mê tele yi e nuyel mo ɛ? 

8Ka ma hywit me vɔk e lagwi, hwà sé e hwomo, ka ma gyirik vɔk e kwɔ̂n 

bevuvwel, hwà sé e hwomo arɔng. 

9Ka ma sogo, ma kwey rwa rak, me sangal e kwɔn de gwi gwo gabsa ɛ; 

10E hwomo arɔng hwô kyè na me, Vwɔ yege mo gwô ye kap a me. 

11Mê tɔk yang lwil gwo lɛrɛ me, negbey de na gwɔrɔ me né tɛ́ ɛ turuk; 

12Lwil gwa ka sé lwil na hwo wɛt, turuk ha sé wɛshɛrɛk sede nagwi. Lwil na 

negbey ba sé tyɛng na hwo. 

13E hwo wɛ de hwà yong pyík hom; hwà manas me e jîm neng hom. 

14Mê feng a hwo e begwông langat de hwà yong me, tomong mo ba sé pyɛ 

langat; ma tɔk vɛ naka sizɔng. 

15Hwà bɛ̀ɛ me jeng de ba sè yong me e lɛrɛ, de ba sè manas me e ji jîm neng 

hom. 

16Hwà di nedem hom de ba ga kana yong nɛ wɛt, ba jɛk mwa nepɔlɔ hom 

e bwok-basa mo, gyam hak e ji nɛ he pɛrɛ. 

17À Dagwi, nebare mo na sé nerat sizɔng, nepyak nɛ na sé pyak. 

18Ka sede mê bara nɛ, na dal bazɛk na nepyak. Jeng de me sene, hwà sé tanga 

me. 

19À Dagwi, hwà yang wey na vê neves zɔng, vê mɔbɔs bemat bê gas ɛn yi na 

me. 

20Be ha há ves e ra hwo; vê repugu mo be sisa na reza mo e ra bɔs. 

21À Dagwi Darwey, me bɛ̀ɛ na neves vemo de be bɛ̀ɛ hwo ves, me bɛ̀ɛ vê kyɛ́ 

ɛn hwo byɛm-byɛm. 

22Mê kyɛ́ me hɛn tsak kyɛ́ me, ma jut ɛn bemât repugu hom. 

23À Dagwi, mara me, na hwo tɔk yey hom, mara me na hwo tɔk bare hom. 

24Di, kɛ neves nehak na sé na me, kyè na me e begwông neken gbak-gbak. 

Lɛlɛ 140 
Won mwat de bemat beves ba hwo e ra yɛ 

Lwɛlɛ̂ Davit. Gwá sè e vwɔ̂ mwât kyé na lɛlɛ 

1À Dagwi Darwey, sey me yi e vê neves; dul me yi e vê sogô nehywɛ; 

2vemo de be yong begwong beves e neyey mɛn, be cuga cōmo kahɛ tuk. 

3Be lɔ̌ nenu mɛn sede begwɔ̄m, e nenu mɛn nedɔm na sé sede ne gàbak. 

4À Dagwi Darwey, dul me yi e vwɔ̂ vê neves, dul me yi e vê sogô nehywɛ de be 

yong begwông gaba hom. 

5Vê te how ba ga rene segun, ba ga tɛ̀ besoro e gwong mwa. 

6Ma yang Dagwi Darwey, “Hwà sé Dagwi hom, wet betong na dâk gabɔk hom, 

yaga toshô reyɔm.” 

7À Dagwi Darwey, Darwey hom, gbɔng mwât sey me, hwà dul to hom tûk como. 

8À Dagwi, hwo nɔ̂ng vê neves pyɛ de be simo wɛt; hwo tik be di wɛng e ra 

begwong beves de be yongos wɛt; ka ano wɛt bê dak kaa. 

9Hwo tik bemât repugu hom be di wɛng wɛt, tɛ̀ shisa mɛn vey sɛ̀ me he to ɛ e ra 

yɛn. 

10Tɛ̀ cilâ kya ye gabsa e ra yɛn; tik be barak hɛn e ji kya, e bavɔng ciwil de bê 

to tɔk nusu wɛt. 

11Tik vemo de be ha ha ves be sɛ̀ kwɔn e vwel o wɛt; tik neves ne hwo e ra vê 

sogô nehywɛ! 

12Ma tɔk Dagwi Darwey ê dul vemo de be tak a yɛn, ê gas shɔt e tē yaga 

bepɛng. 

13Mwin vemo de ba sé cik e bayis mo bê feng a hwo; vemo de ba sé tɛk bê 

sangal e nuyel mo. 

Lɛlɛ 141 
Won mwat de e simo Dagwi a dul ɛ 

Lwɛlɛ̂ Davit 

1À Dagwi Darwey, ma yila hwo, sɛlɛ me dey. Wet betong jeng de me yila hwo. 

2Sey won hom, na hɛ sè sede nɔrɔ̂ pyɛ̂ nesang hyɔɔlɔl e nuyel mo, ná narâ vɔ 

hom sede narâ nɔrɔ̂ nawiri. 

3À Dagwi Darwey, tɛ̀ me gyeng nu hom, dul bwɛrɛk nu hom. 



1024 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

4Hwo tik na me raa cwey pyɛ̂ rebek, me masa tomong ves tanga bemât râ 

neves wɛt, hwo tik me re pyɛ̂ nzem mɛn wɛt. 

5Tik mwat rwat a tabak me, hane ha sé nerat, tik a gyong me, ha sé sede něy 

e rato hom. Won hom jojot ha sé e ra neves de be ragas. 

6Jeng de bê barak bemât nuyel mɛn yi e beraku, yɛn ê wok neha hom yaga na 

ta. 

7Sede cɔgɔt de ba vugus ba cɛrɛng yɛ, ano de ba shara bekup mot e nû kwɔ̂n 

bevuvwel. 

8Ma sɛt bayis e ra hwo, à Dagwi Darwey, Darwey hom, ma tɛ̀ gap e ra hwo, 

hwo kwon tik na me ku wɛt. 

9Dul me yi e besoro de ba ga rene yaga me, yi e besorô vê neves. 

10Tik vê neves be hwo e besoro mɛn, ko me nju hom mé hywit me. 

Lɛlɛ 142 
Won mwat de e jama sɛlɛ 

Lwɛlɛ̂ Davit de gwo rɔgɔm. A ra gwɛ jeng de á sè e ji fwara. Gwa sé won. 

1Ma ra won na gbɔng fwɔ vɔk na Dagwi Darwey; ma dak a yɛ gabɔk na a wok 

nemwishish hom. 

2Ma vey a yɛ na mwa sesin hom, ma dura a yɛ bɔrɔk hom. 

3Jeng de ma ga pat ɛ yey, a tɔk gwong hom. Vê repugu hom ba ga rene soro 

e gwông kweres hom. 

4Ma doyo yege, ma doyo mwɛlɛng, vit a me na sa, vit a kwɔn de mê tele wɔ ɛ, 

vit a mwat de ê bɛrɛng me. 

5À Dagwi Darwey, ma tosho a hwo, ma ye, “Hwà sé kwɔ̂n dal, na nu mo nang 

e vwêl vê neken. 

6Wet betong na sesin hom, ba ga tɛt a me nerey. “Sey me yi e vê jamâ bol hom, 

ba dal me na gap. 

7Viri me yi e lɔ̂ ngyang na me somo reza mo, vemo de ba sé cik e bayîs Dagwi 

bê gwɔrɔ me, hwô ra a me naka.” 

Lɛlɛ 143 
Won e jeng negbang 

Lwɛlɛ̂ Davit 

1À Dagwi Darwey, wok won hom, wet betong na dâk gabɔk hom, yi na silâ 

sira mo; hanat a me yi na tsak o mo. 

2Hwo tɛ̀ me mwât fwom mo e shɔt wɛt, vit a hwak de a sé cik e nuyel mo. 

3Wo repugu a ga ro me, a ga kyira me kalas, a tɛ̀ me sangal e ji lwil sede vemo 

de ba ga kushu yimo. 

4Ano ma ga pat ɛ yey, yey hom ya ga ye ywey. 

5Me bare na nepɔlɔ̂ bama, me bare na mwa tomong mo, me bare ciwil na 

tomông vɔ mo. 

6Me nára vɔ hom na hwo, neken hom ne wok yêy wosho mo sede vwel hwogot. 

7À Dagwi Darwey, hanat a me dey! Ma ga ye waa! Lɛrɛ hwo yi na me wɛt! Ka 

ano wɛt, mê tɛ́ me sede vemo de be kyè vɔk e jêy bevuvwel. 

8Me tɛ̀ gap e ra hwo, tik me di tɛ̂ yey mo, me sɛt bayis e ra hwo, dura a me 

gwong de mê raa. 

9À Dagwi Darwey, sey me yi e vê repugu hom! Ma tele wɔ na hwo yaga kwôn 

dal! 

10Basa a me, me ra pyɛ de hwó simo, hwà sé Dagwi hom, dura a me nerat, 

gyeng me e gwông netyang. 

11À Dagwi Darwey, dul me yaga reza mo, yi na tsak o mo, pat me yi e reyɔm. 

12E ji tɛ̂ yey mo wey na vê repugu hom, wey na mwa vê repugu hom, ma sé 

mwat fwom mo. 

Lɛlɛ 144 
Won gbɔng gwɔ̀m yaga netyang bemat mɛ 

Lwɛlɛ̂ Davit 

1Wò nerat à Dagwi Darwey, fwara hom! E masa a me tô como, e myak me yaga 

ano. 

2Wo tɛ̂ yey hom, fwara hom, gap hom, mwât sey me, ruga hom de me tɛ̀ gap 

na yɛ, de e tɛ̀ bemat e vwɔ hom. 

3À Dagwi Darwey, mwasi a sé sɛ de hwó jut ɛ e nû pyɛ ɛ? Mwasi de hwó bare 

na yɛ ɛ? 

4Mwasi a sé sede nesong, nepɔlɔ mɛ na sé sede rezina. 

5À Dagwi Darwey, wunta lagwi, ra beraku na be mugus sekyeng. 

6Tomo na gbara, shara hɛn, ta ket mo, wey na yɛn. 

7Nára vwɔ mo yi e lagwi, pat me, sey me yi e gwonshi tsik, yi e vwɔ̂ yére dyuk; 

8Vemo de be yɛt nebɔs, be sira bê ha tsak o, ko bé ha bɔs. 

9À Dagwi, mê ra a hwo lwɛlɛ pwas, mê ra a hwo lwɛlɛ na yom kwo. 

10A sé yɛ wɛ e nɔ̂ng begbɔng begwɔ̀m neken, de e sey mwât fwom mɛ Davit yi 

e wal. 

11Hywit me, sey me yi e vwɔ̂ yére dyuk, vemo de be ha nebɔs, be sira bê ha 

tsak o ko bé ha bɔs. 

12Tik nèy bewen mot ne re nuyel ne se rɔngɔl mwas sede batîn cɔ́gɔt de ba 

gyeng vɛ naka, tik behwóng mot be se sede beta kwɔng duk de ba yong na be 
dura nerât lɔ gwɔ̀m. 

13Tik begban mot be sila na kayɛ yerê pyɛ̂ re, tik tyīmit mot ye gwɛ hɛ gu pyak, 

na ye to tɔs gu gu zang kuru e cɛ̀l mot. 

14Tik berɔndɔng mot be sila na tɔ̂s nèy, vit a pâ nèy kɛ vit a tɔ̂s nɛ wɛt, tik tosho 

yaga reyɔm he sè e nehyok mot wɛt. 

15Wò yey pyɛng à wane de nerat nemo na hwo e ra yɛ, wo yey pyɛng a wane 

de Dagwi mɛ a Dagwi Darwey. 

Lɛlɛ 145 
Dagwi Darwey a sé wo nerat 

Lwɛlɛ̂ somô Davit 

1Mê ha hâ gbɔng nerey mo a Dagwi, gbɔng gwɔ̀m hom, mê somo reza mo 

gbak-gbak. 

2Kahɛ tuk mê somo hwo; mê somo reza mo nesheneshey. 

3Dagwi Darwey a sé wo nerey, tik be somo hɛ yɔkyɔk, nerey mɛ na dal gâp 

mara. 

4Bê somo tomong mo yi e zamang hemo wɔ e hek, bê ha gbɔng tomong mo. 

5Mê ha e ra gbɔng nedyɛt nerat mo, na e ra tomong mo ve langat. 

6Bê ha e ra tomong mo ve bengyip, mê ha gbɔng nerey mo. 

7Yɛn ê ha pyak e ra nerat mo, bê ra lwɛlɛ e ra tsak o mo. 

8Dagwi Darwey a sé wo nerat, wo toshô reyɔm. E ra shom ziri wɛt, ko e dura a 

bemat nerat mɛ ding-ding. 

9E dura nerat na mwa bemat, nemwishish mɛ na sé e ra mwa yông vɔ mɛ. 

10À Dagwi Darwey, mwa pyɛ́ de hwà yong yê somo hwo, mwa vemo de ba ga 

nɔng bato mɛn na hwo bê somo hwo. 

11Yɛn ê ha e ra gbɔng nerey segwɔm mō, bê ha e ra reto mo; 

12na be dura mɛ gbɔng tomong mo e ji bemat, na gbɔng nerêy nedyɛt nerât 

segwɔm mo. 

13Segwɔm mo sa sé gbak-gbak, kwɔ̂n rê negwɔm mo ha sé wɔ e mwa 

nezamang. 

14Dagwi Darwey e gyep mwa vemo de be tē bugurɛk, e sogo na vemo de ba 

ga gaba. 

15Mwa pyɛ́ de hwà yong ye bɛrɛng a hwo, hwô nɔng yɛ pyɛ̂ re e jeng o; 

16Hwo nɔ̂ng yɛ washak, hwo re na kayɛ pyɛ cen sɛ̌ ya sirik. 

17Dagwi Darwey e ra tsak o e mwa begwong mɛ, e ra tsak o e mwa pyɛ de e ra. 

18A sé bagat na mwa vemo de be yila e ra yɛ, na mwa vemo de be yila hɛ na 

tsak o. 

19E nɔ̂ng vemo de be sap ɛ pyɛ́, e wok tosho mɛn, e sey ɛn. 

20E dul mwa vemo de ba tɛ̀ yey na yɛ, e wey na mwa vê neves. 

21Mê somo Dagwi Darwey, tik mwa yông vɔ mɛ be somo reza mɛ gbak-gbak. 

Lɛlɛ 146 
Dagwi e sɛlɛ bemat de be tɛ̀ gap e ra yɛ 

1Somo hin Dagwi Darwey! À neken hom somo Dagwi Darwey. 

2Mê somo Dagwi Darwey, gbak de ma sé kwen; mê ra a Dagwi hom lɛlɛ̂ somo 

gbak de ma sé kwen. 

3Hwo tɛ̀ gap e ra nèy gwɔ̀m wɛt; kɛ mwasi de ê tɔk sey o wɛt. 

4Jeng de e ku ê to ɛ fongol; tuk hane mo báre mɛ he tala hɛ. 

5Wo yey pyɛng a womo de a vɔk Dagwi wo Yakɔp yaga sɛlɛ, de e sɛt yey e ra 

Dagwi Darwey, Dagwi mɛ; 

6Womo de a yong jey na lagwi, berep na pyɛ̂ mwa de ya sé e ji vɛ, de e gyeng 

sira gbak-gbak; 

7de e gas shɔt e tē a vemo de be tak a yɛn, de e nɔng pyɛ̂ re na vê vyong, 

Dagwi Darwey e tɛ̀ vê lɔ̂ ngyang washak, 

8e wuma a bebók bayis, e ye cik à vemo de ba ga gaba, e tɛ̀ yey na vemo de 

ba sé cik e bayis mɛ. 

9Dagwi Darwey e dul bekɛnɛt; e sɛlɛ bekuma na nehyɛn, e wey na begwong vê 

neves. 

10Dagwi Darwey ê re negwɔm gbak-gbak, À Siyɔn, Dagwi mo ê re negwɔm 

e mwa nezamang. Somo Dagwi Darwey! 

Lɛlɛ 147 
Lwɛlɛ̂ somô pyɛ́ ryat de Dagwi e ra 

1Somo hin Dagwi Darwey! A sé naka be ra a Dagwi mot lɛlɛ̂ na yom, a sé pyɛ 

yey pyɛng, be ra lɛlɛ ko a jam na be somo hɛ. 

2Dagwi Darwey a to sé lɔk Yɛrusalɛm, e tula BeIsrayɛl vemo de ba hashe wɔ 

e sesam. 

3E nɔng yey ting na vemo de ba ga waa, e rɔgɔs baram mɛn. 

4E yɛrɛ nepyak netangacɛn, a nɔ̂ng kakɛ mo reza. 

5Darwey mot a vɔk gbɔng nerey, a sila na reto; tɔ́k mɛ ha dal gâp bara. 

6Dagwi Darwey e nɔng yey ting na vemo de be dyɛng bato mɛn, e tɛ̀ vê neves 

buruk e vwel. 

7Ra in a Dagwi Darwey lwɛlɛ na nenɔrɔ̂ yey pyɛng, ra in a Dagwi mot lɛlɛ̂ somo 

na yom kwo, 

8womo de a kyiri lagwi na bale, de e nɔngɔs jey rwak, e tɛ̀sɛ sɔng gwo ras 

e beraku; 

9womo de e nɔngɔs ngyāma pyɛ̂ re, na nèy behwǎk jeng de ne tosho. 

10E tɛ̀ gap e ra dwa, kɛ sugâ como wɛt. 

11Dagwi Darwey e pɛngɛ yey na vemo de be sap ɛ, na vemo de be sɛt yey e ra 

tɛ̂ yey mɛ. 

12À Yɛrusalɛm, somo Dagwi Darwey! À Siyɔn, somo Dagwi mō; 

13A tɛ̀ ri duk mo be vɔk gap, a tɛ̀ nerat e ra bemat mō. 

14E nɔng netyang e yɛnɛ̂ sevwel mō, e nɔng o alkama de wa dal na nerat. 

15E nɔng redu mɛ na jey, pyɛ de e ye be pere ra yɛ. 

16E lasha nemuk-fwala sede gwoput, e shara fwala sede fongol kya. 

17E tomsal na fwala sede cɛ̂k tuk, vit a mwat de e kyɛm a niri na neyɔɔtɔt o! 

18E nɔng nu, fwala mo he ye ywey, e tɛ̀ gul gwo pɛl, ko nshi ne tele. 

19E nɔng ha na Yakɔp, basa na badu mɛ na Israyɛl, 

20A ga ra ano na yére bemât jey o cak wɛt, yaga ano ya tɔk badu mo wɛt. Somo 

Dagwi Darwey! 

Lɛlɛ 148 
Be somo Dagwi e jey na lagwi 

1Somo hin Dagwi Darwey! Somo hin hɛ e lagwi, yin de yin a sangal e hwomo 

e tɛt o. 

2Somo hin hɛ à yin betom mɛ mwa, somo hin hɛ à yin regyeng bemât como mɛ 

mwa. 

3Somo hin hɛ à gwi na pwɛl, somo hin hɛ à yin netangacɛn de yin e nɛp mwa 

4Somo hin hɛ à yin belagwi de yin a dal e ra rak o mwa, na yin à nshi de na sé 

e ra tɛ̂t lagwi mwa. 

5Tik be somo rezâ Dagwi Darwey, yaga a nɔng nu ko ya tɛ́ ɛ, 

6a yong yɛ na ye nára gbak-gbak, a tɛ̀ redu de rê sang sege hɛ wɛt. 

7Somo hin Dagwi Darwey à yin de yin a sé e jey, yin bègwalwɛ̂l nshi na mwa 

pyɛ́ de ya sé e neciwîl begbɔng berep, 

8kya na fwala, nemuk-fwala na mwɛngɛ, gûl rwak de gwo ra fwom na nɔ̂ng nu 

mɛ. 

9À mwa yin beraku na berahwol, cɔgɔ̂t marâ nèy na mwa cɔgɔ̂t sida, 

10mwa ngyāma na yas, pyɛ̂ gabaga na benon, 

11mwa à begbɔng begwɔ̀m na bemat, nèy gwɔ̀m na mwa bemat nuyel e jey, 

12bebôt bewen na behwong rining o, bemakuk na nèy mwa, 

13tik yɛn e somo rezâ Dagwi Darwey, reza mɛ zɔng de ra sé rerey, nedyɛt nerat 

mɛ na dal gâp jey na lagwi. 

14A tɛ̀ bemat mɛ be vɔk gap, ano mwa bemat mɛ be somo hɛ, a kat mɛ BeIsrayɛl 

de ba sé bagat na yɛ. Somo Dagwi Darwey! 

Lɛlɛ 149 
Lwɛlɛ̂ somô bemat de ba sé pang na Dagwi 

1Somo hin Dagwi Darwey! Ra in a yɛ lwɛlɛ pwas; somo hin hɛ e tulâ bemat mɛ 

de ba ga nɔng bato mɛn. 

2Tik Israyɛl a vɔk yey pyɛng sizɔng na mwât yong mɛ, tik bemât Siyɔn be vɔk 

yey pyɛng na nzem yaga gbɔng gwɔ̀m mɛn. 

3Tik be somo reza mɛ e rɛɛ, tik be ra a yɛ lɛlɛ̂ somo na bing na yom kwo; 

4Dagwi Darwey e pɛngɛ yey na bemat mɛ, e nɔ̂ng vê dyɛ̂ng to nerey na neken. 

5Tik vemo de ba ga nɔng bato mɛn be ra nzem yaga dî wɛng mɛn, tik be ra biibi 

e dyɛngɛ. 

6Tik be gbɔ jeng de ba sé somo Dagwi, na bewal de ba sé vootot e kawɛ bak 

e vɔ mɛn; 

7na be tala mɛ yére bemât jey, na tabâk bemat o, 

8be rɔgɔs begbɔng begwɔ̀m mɛn na ngyang, bemat nuyel mɛn na ngyâng dyam, 

9be yɛrɛ a yɛn shɔt de ba jɛk, hemo hɛ a nerey na mwa vemo de ba ga nɔng 

bato mɛn. Somo Dagwi Darwey! 

Lɛlɛ 150 
Gbɔng lwɛlɛ̂ somo 

1Somo hin Dagwi Darwey! Somo hin Dagwi e duk rê a yɛ fongol! Somo hin hɛ 

e lagwi, kwɔ̂n sangal mɛ. 

2Somo hin hɛ yaga gbɔng tomong mɛ, somo hin hɛ yaga nerey mɛ de na dal 

gap. 

3Somo hin hɛ na pɛsɛl durum, somo hin hɛ na yom shǐ tanga yom kwo. 

4Somo hin hɛ na bing na rɛɛ, somo hin hɛ na yōm de ya vɔk shwey, tanga 

kúndung. 

5Somo hin hɛ na bapêy dɛdɛrɛng, somo hin hɛ na bapêy dɛdɛrɛng de be tosho 

rɛng-rɛng; 

6Tik kayɛ pyɛ de ye pong ye somo Dagwi Darwey. Somo hin Dagwi Darwey! 

Cīnat Neha 
Cīnat Neha 1 

1Cīnat neha Gbɔng Gwɔ̀m Sɔlɔmɔn Davit, gbɔng gwɔ̀m Israyɛl, 

2na bemat be bin tɔk netsitsɛng na basa, be vɔk tɔ́k-tsik na tɔ̂k cap neha ciwil, 

3na be bin sɛ̀ basa na tɔ̂k ra pyɛ́ na netsitsɛng, na necik na gas badu e tē, na 

bare rat, 

4na vê dunus be basa nehywɛ râ pyɛ, na bewen be basa gwông sangal rwat, 

5na wo netsitsɛng arɔng a bin wok ko e gwɛ̌ tɔk, mwat de a vɔk tɔ́k-tsik e sɛ̀ 

sekwɛl, 

6na yɛn a bin tɔk cinat ha tanga pyɛ̂ negbang, neha vê netsitsɛng tanga 

nerangsâl rigim. 

7Sâp Dagwi Darwey, hɛ à susû tɔ́k, betɔn be byɛs netsitsɛng na basa. 

Tusa e ra besa beves 

8À hwey hom, wet betong na basâ da mo, ko hwo kyɛ́ o masâ neng mō wɛt, 

9yê sè a hwo naka sede cúyu e rato mō, sede lwɛlɛ rwat e fwɔ mō. 

10À hwey hom, ka sede bemat beves ba tɔgɔs hwo, hwo kwon simo wɛt. 

11Ka ba ye, “Vey wot kyè wɔ̀ lɛrɛ hot e gwong yaga shushu nemi, wot hwo e ra 

bemat de vit a hɛn na sɛlɛ, 

12be ye wot wɔlɔk hɛn na neken sede sak, wot pere tomo na yɛn wɔ e kwɔn 

bevuvwel. 

13Wot ê sɛ̀ mwa pyɛ́ ryat sizɔng, wot ê sila nelɔ mot na pyɛ́ de wot a sey ɛ na 

yɛn. 

14Wot ê gas yɛ e tē mot, tyɛng na nepyak mot.” 

15À hwey hom, hwo raa gwong mɛn wɛt, gas tó mō na yɛn, 

16yaga bol mɛn be tele wɔ̀ ra pyɛ́ vyes, ko be ra dey-dey wɔ shushu nemi. 

17A sé yapyi zɔng, renê segun e bayîs non. 

18Ko bemat vemo de be sǎ e waba e ra neken mɛn, yɛn e rene pyɛ de ye mɔrɔ 

neken mɛn. 

19Yerê pyɛ́ de mwat e sɛ̀ na yol, yɛ jut nekên mwat o. 

Hâ netsitsɛng 

20Netsitsɛng né mok na gbɔng fwɔ e nehyok, ne tē nèy à fwɔ e bebajang, 

21ka e ji regyɛng bemat ne yila, e dúra bemakuk vê repomo. 

22Ne tē, “À yin vê dunus yaga sɛ́ de yin ê sangal e dunus ɛ? À yin vê byɛs, yaga 

sɛ́ de yin ê sangal e byɛs min ɛ? À yin betɔn, yaga sɛ́ de yin ê kyɛ́ in tɔk ɛ? 

23Wet betong na gyong hom mwin. Mê wunta a hwo yey hom, mê tɛ̀ hwo tɔk 

bare hom. 

24Maga rini hwo ko hwà kyɛ́ o nà wet betong, ma nára vwɔ hom vit a mwat de 

a wok me, 

25yin a ga kyɛ́ in mwa vô redu hom, ko yin e to sey gyong hom wɛt. 

26Me arɔng mê shɛgɛsh reyɔm min, mê feng ɛ wɛng jeng de rezot ra sɛ̀ in. 

27Jeng de negbang na hwo e ra yin sede gwogul rwak, ko rezot re vey sede 

wula, jeng de yin e tak yɔ́m na nepep royo. 

28Ano kwong yɛn ê yila ko mê hanat wɛt, yɛn ê ye ngyɛ́k e de jama me ko bê sɛ̀ 

me wɛt. 

29Yɛn a kyɛ́ ɛn tɔk, ko ba kasa sâp Dagwi Darwey wɛt. 

30Yɛn a ga sang simo vô redu hom wɛt, ko ba byɛs mwa gyongos hom. 

31Yɛn ê yɛt bwal negwɔn neves mɛn, bê sirik na begwong beves mɛn de be 

yongos. 

32Sogô nehywɛ vê dunus ne wey na yɛn, nerirî betɔn ne mɔbɔs hɛn. 

33Ko womo de e wet betong na ha hom ê sangal tyang, ê vɔk yey pyɛng 

e sangal tyang vit a bengyip reyɔm.” 

Cīnat Neha 2 
Nevît netsitsɛng 

1À hwey hom, sey neha hom vɔk gak pyɛ de ma nɔng o nu. 

2Wet betong naka e ra netsitsɛng tɛ̀ yey e sɛ̂ tɔ̂k pyɛ́. 

3Ra won yaga tɔ̂k pyɛ́, yila na gbɔng fwɔ yaga vɔ̂k tɔ́k-tsik. 

4Jama nɛ sede dyam pyɛng ko ngyɛgɛt nè sede yas de ya sé e lɛrɛ. 

5Ka sede hwà ra ano, hwô sap Dagwi Darwey, hwô sɛ̀ tɔ̂k Dagwi. 

6A sé Dagwi de e nɔngɔs netsitsɛng, yi na yɛ be vɔk tɔk na tɔ́k-tsik. 

7E tula netsitsɛng nerat yaga vê necik, a sé ruga na vemo de be sila gyat. 

8E kyè na yɛn e begwong de ba sé cik, e gyenges gwòng vemo de ba sè pang 

na yɛ. 

9Ano yɛn ê tɔk necik na gas badu e tē, na bare rat, na kagwɛ gwong de gwa sé 

naka, 

10netsitsɛng nê yel e ji yey mo, ko tɔk hê sè a hwo netyang e sangal mo. 

11Nehywɛ é ha nê gyeng o, ko tɔ́k hê dul o. 

12Hê sey o yi e gwong vwes, hê dul o yi na bemât nenu-neba, 

13vemo de ba ga hala begwong berat, na be kyè e begwông lwil, 

14vemo de ba vɔk yey pyɛng e ragas pyɛ́ vyes, ko be feng e ra bɔs, 

15vemo de begwong mɛn ba sé gwɔrɔdɔk, ko ba vɔk nenu neba. 

Sè yikyik na hwā vwes 

16Netsitsɛng nê sey o yi e hwâ nejwang, yi na hwā duk, na hâ mɛɛsɛs mɛ, 

17de a hala weneng na rwâs negel mɛ, a ye bam à wuna-na-sira mɛ e nuyêl 

Dagwi, 

18ko gwong vɔk e lɔ mɛ gwa sé gwong vɔk e reku, kwɛngɛl vɔk e hwomo gwa 

sé vɔk e kwɔn bevuvwel, 

19vit a mwat de e wɔ na yɛ na a to sè e ji bemat, kɛ a toyo e gwong neken. 

20Ano, kyè e gwong bemat berat, na hwo raa begwông vê cik. 

21Vê sila gyat bê re nedanelɔ vwel o, ko bemat tsak o bê nàra e vwel o. 

22Ko bemat beves bê pat ɛn yi e hɛ, vê kwɛlɛng bê luyu hɛn yi e hɛ. 

Cīnat Neha 3 
Tɛ̀ gap mwa e ra Dagwi Darwey 

1À hwey hom, hwo ye bam a basa hom wɛt, ko tik yey mō ye gyeng badu hom, 

2na nepɔlɔ tanga neshey mō ne gwɛ hɛn, ko nè nɔng o netyang. 

3Hwo tik na tsak tɛ̂ yey na tsak o be gas ɛn na hwo wɛt, rɔgɔs pyɛ́ yane e ra fwɔ 

mō sede lwɛlɛ̂ fwɔ, jɛk yɛ e ji yey mo. 

4Ano hwô vɔk nemi nepɛng na reza rerat, e nuyel Dagwi tanga bemat. 

5Tɛ̀ gap mwa e ra Dagwi Darwey na yey mo rining. Hwo kwon ye yɛndɛng e tɔk 

mō wɛt. 

6E ji kayɛ pyɛ mō ha nuha mɛ, ko yɛ ê tɛ̀ begwong mō be sè berat. 

7Hwo kwon tɛ̀ tó mo hwà vɔk netsitsɛng wɛt, sap Dagwi Darwey, doyo gwong 

mō yi e pyɛ́ vyes, 

8hê tɛ̀ a hwo netyang e rebek mō, ko bekup mō wɛng-wɛng arɔng. 

9Nɔng Dagwi Darwey nerey na pyɛ́ mō, tanga pyɛ̂ yɛ mɛsɛng de be yɛt bwal yɛ, 

10ano, begban mo bê sila mɛf na pyɛ̂ yeneng, ko kɛ̀ngɛ bê sila na nshi anap 

pyak. 

11À hwey hom, hwo byɛs tabâk Dagwi Darwey, kɛ hwo ruru na gyong mɛ wɛt, 

12Dagwi Darwey e gyong wo yey mɛ, sede da e gyong hwey de e feng na hɛ. 

Pyɔlɔ yê mwin 

13Wo yey pyɛng a womo de a vɔk netsitsɛng, na womo de a vɔk tɔ́k-tsik arɔng, 

14yaga pyɔlɔ̂ nɛ ya dal yê dyam pyɛng, ye vey na redàk de ra dal dyam shinang 

na nerat. 

15Netsitsɛng na dal beta berat, vit a pyɛ de hwô vɔk cwey o de bê tyɛngrɛ na 

nɛ. 

16Neken nelis na sé e vwɔ yege nɛ, e vwɔ mwɛlɛ̂ng nedanerey na gbɔng nerey. 

17Begwông netsitsɛng ba sé vê pɛngɛ yey, ko mwa begwông nɛ̀, ba sé netyang. 

18Na sé sede cɔgɔt neken na vemo de ba firik nɛ, vemo de ba tanga kaba nɛ, 

be yila hɛn a vê yey pyɛng. 

19Dagwi Darwey, yi na netsitsɛng mɛ a yong jey, yi na tɔ́k mɛ a tɛ̀ lagwi. 

20Yi na tɔ́k-tsik mɛ berep ba nusu, ko bale ba tɛ̀ mwɛngɛ e vwel. 

Sangal tyang hê mwin 

21À hwey hom, vɔk netsitsɛng tanga nehywɛ, hwo tik ye hywit a hwo wɛt, 

22ko yê sè neken na hwo, na pyɛ̂ tɔrɔ yaga fwɔ mō. 

23Ano hwô kyè tyang e ji gwong mo, ko hwô tiri bwol mo wɛt. 

24Sede hwà dyɛng, hwô wok bengyip wɛt, jeng de hwà dyɛng, hwô wɔ nevwa 

tyang. 

25Hwo wok bengyip pyɛ de yê vey hák, kɛ reyɔm de re wey na bemat beves wɛt, 

26Dagwi Darwey ê tɛ́ ɛ gap mō, ko ê gyeng bwol mō, na hwo kwon gaba 

e segun wɛt. 

27Hwo kwon tik dura nerat na vemo de na jam yaga yɛn, jeng de hwà vɔk gâp 

ra mo, re nuyel. 

28Hwo kwon yang mwat vwara mo, “Kyè, na hwo to vey nahwol na me nɔng o.” 

Sede hwà vɔk, nɔng ɛ e jeng o zɔng. 

29Hwo yong pyɛ cak vyes wɛt yaga mwat vwara mo, womo de a sé sangal tyang 

na hwo, ko a tɛ̀ gap mɛ e ra hwo. 

30Hwo tó cuna na mwat hwak vit a tin, jeng de a ga mǎ hwo wɛt. 

31Hwo ra repugu na mwât yol kɛ hwo kasa pyɛ cak e begwong mɛ wɛt. 

32Dagwi Darwey e bɛɛ mwât kwɛlɛng byɛm-byɛm, ko vemo de ba sé cik e jut ɛn 

na yey mɛ mwa. 

33Dagwi Darwey e kyini lɔ̂ mwat vwes, ko e tɛ̀sɛ nerat e ra lɔ̂ wo necik. 

34E shɛgɛsh vemo de be shɛgɛsh behak, ko vemo de be dyɛng bato mɛn e dura 

a yɛn simo. 

35Vê netsitsɛng bê re nedanelɔ nerey, ko betɔn bê sɔ rekyen. 

Cīnat Neha 4 
Vô redu da na neng 

1Wok in à nèy hom, basâ me da min, ko yin tɛ̀ nehywɛ na yin vɔk tɔk, 

2ma ga nɔng in basa de ha sé naka, yin kwon ye bam à hɛ wɛt. 

3Jeng de ma sè hwêy-wen sɛl na da hom, mɛrɛk à me, yêy neng hom, 

4da hom á basa a me, á yang me: Vɔk neha nemo gak e yey mo, gyeng badu 

hom na hwo sangal tyang. 

5Hwo ye bam na hwo ye rɛng yi e neha hom wɛt, sɛ̀ netsitsɛng, sɛ̀ tɔ̂k pyɛ́. 

6Hwo ye bam à netsitsɛng wɛt, nê bɛrɛng hwo, tɛ̀ yey na nɛ, ko nê gyenges 

hwo. 

7Susû netsitsɛng à hemo, sɛ̀ netsitsɛng, ko e ra kayɛ pyɛ de hwà sɛ̀, sɛ̀ tɔk. 

8Tɛ̀ dyām zik, ko nê gwɛ a hwo nerey, nê tɛ̀ a hwo gbɔng nerey. 

9Nê tɔrɔ hwo e rato na gyisâk cúyu rwat, na zɛrɛ kpin. 

Gwong rwat na gwong vwes 

10À hwey hom, wet betong ko hwo sey neha hom, na neshey neken mo ne bin 

gwɛ̌ hɛn. 

11Ma ga basa a hwo gwong netsitsɛng, ma ga kyè na hwo e begwong berat. 

12Jeng de hwó kyè, vit a pyɛ de yê gana hwo e gwong, ko sede hwó tele, hwô 

tiri bwol wɛt. 

13Kaba gak pyɛ de hwà masa, hwo tik yɛ ye kwey wɛt, gyeng yɛ, e yɛ̀ a 

neken mo. 

14Hwo raa gwong bemat beves wɛt, ko hwo raa nekyɔ̌n mɛn wɛt. 

15Kyɛ́ o nɛ̀, hwo kyè e nɛ̀ wɛt, doyo yi e pyɛ́ vyes, hwo tɛ̀ nehywɛ mo na yɛ̄ wɛt. 

16Bemat beves be tɔk wɔ nevwa wɛt sɛ̌ yɛn a tanga ra pyɛ vyes, be ro a bayis 

mɛn nevwa sɛ̌ ba mǎ mwat hwak. 

17Pyɛ̂ re de yɛn e re be sɛ̀ yɛ e gwong râ neves, nshî anap de be sɔ, be sɛ̀ nɛ 

na yol. 

18Ko gwong bemat berat gwa sé sede zang-gwi gasi, gwo gwɛsɛ negbey sɛ̌ 

gwa ye wɛshɛrɛk. 

19Gwong bemat beves gwa sé sede lwil típit, yɛn e tɔk e ra sɛ́ de be tiri ɛ 

bwol wɛt. 

20À hwey hom, tɛ̀ nehywɛ na neha hom, tē naka na pyɛ́ de ma ha. 

21Hwo tik yɛ ye kwey a hwo wɛt, bare na yɛ e ji yey mo, 

22yaga ya sé neken na womo de a sɛ̀ yɛ̄, hwal yaga rebek mɛ mwa arɔng. 

23Gyeng barê yey mō he dal kayɛ pyɛ, yi e ji hɛ de lel nshî neken na sɛ́. 

24Tik neha de na sé gwɔrɔdɔk, ko hwo gas o na hâ nenu-neba yikyik. 

25Tik bayis mō be bɛrɛng cik, hwo kyě wèyong wɛt. 

26Tē naka na nekyɔ̌n mō, ano kayɛ pyɛ mō yê sè tyɛng. 

27Hwo kyě doysa vɔk e yege kɛ mwɛlɛng wɛt, gyeng tó mo yi e pyɛ́ vyes. 

Cīnat Neha 5 
Túsa e ra râ nejwang 

1À hwey hom tɛ̀ nehywɛ na netsitsɛng hom, wet betong na pyɛ de ma tɔk, 

2ano hwô kyɛm hwo dyɛng nehywɛ e há, ko há mō hê vɔk tɔk. 

3Hâ nû hwâ nejwang ha ta rɔɔtɔt sede nshî shok, há mɛ ha sé hyul-hyul ha dal 

něy mɔmɔ. 

4Ko yɛnɛ mɛ he reneng sede cǒ, vootot sede wâl bahagat baba. 

5Bol mɛ be kyè vɔk e sak, bɔrɔs mɛ hé raa gwong wɔ e kwɔ̂n bevuvwel. 

6Hwâ nejwang e bare gwông neken wɛt, e vusa gwong sana tɔk. 

7A nèy hom, wet in betong na me, yin ye bam à neha hom wɛt. 

8Gyeng to mō yikyik yi na yɛ, hwo ka wɔ bagat na kwɔ̂n sangal mɛ wɛt, 

9ko sɛ̌ hwô barak nerey mō, hwô tik na neshey mō ne wey, e vwɔ̂ mwat de vit 

a hɛ na nemwishish. 

10Bekɛnɛt bê sey ɛ nedanerey mō, ko tâk reyɔ̂m fwom mō hê wɛrɛ e vɔ yére 

dyuk, 

11e yɛnɛ̂ neken mo, hwô rus, jeng de rebek mō na banamâ re ba ga sɔ ɛn, 

12ko hwô ye, “E sɛ́ ya tɛ̀ ma kyɛ́ me tabak, ko yey hom ya byɛs gyong ɛ! 

13Ma wok fwɔ̂ bemât basa hom wɛt, ma wet betong na bemât tɔk wɛt. 

14Ma sé e nû wey zɔng, e nuyel tulâ regyɛng bemat.” 

15Tyɛng de hwô sɔ nshî kwɛngɛ mō, ano de hwô man na hwā mo njumɛ zɔng. 

16Hwô wey na nshi mō zɔng-reng, sede nshi de ne tele e begwong. 

17Nshi mō na sé yaga hwo nju mō zɔng, hwo lashe ne na bemat beduk wɛt. 

18Tik fwɔ̂-nshi mō gwo sɛ̀ nerat, ko hwo vɔk yey pyɛng na hwâ nebot mō, 

19zɛrɛ mo sede lyop, pyɛ bɛrɛng sede vow, tik na tɛ̂ yey mɛ he sè pyɛ yey pyɛng 

na hwo, vɔk yey pyɛng na hwā mo sede be feng na siring. 

20À hwey hom, yaga sɛ́ de hwó wunsa hwo na devwes a? Hwô kura hɛ e gey 

mō, hwā duk ɛ? 

21Begwông mwasi ba sé e bayis Dagwi Darwey, e bɛrɛng mwa tomong mɛ. 

22Banɛ̂n mwat vwes bê vo ɛ, bê vo ɛ e ji renɛn sede non e ji segun. 

23Ê ku yaga vît gyêng tó mɛ, ko gbɔng netɔn mɛ nê wey na yɛ. 

Cīnat Neha 6 
Tusa e ra negwɔn neves 

1À hwey hom, sede hwà ga vo a mwat vwara mō nu, hwô tala badu mwat hwak, 

hwà ga nɔng fwɔ mō, 

2hwà ga hwo e segun yi na há mo, nu mo ha ga vo o. 

3Di pyɛ de hwô ra na hwo sey mɛ to mō, hwà ga gyira to mo e vwɔ̂ mwat o, ci 

ziri na hwo wɔ̀ ra won na yɛ a hala a hwo. 

4Hwo wɔ̂ nevwa wɛt, kyè a remo sana pɔnglɔ. 

5Sey to mō sede ros yi e gbam, sede non de gwa hywit ɛ e segun. 

6Wɔ̀ di cōlong a riri, masa begwong yɛ na hwo vɔk netsitsɛng. 

7Yā vɔk mwat nuyel kɛ gwɔ̀m de e kyè na yɛ wɛt, 

8ye tula pyɛ̂ re yɛ nahywɛp, ye pɔng wɛt jeng de pyɛ́ ya sé pyak. 

9À hwo riri hwô nàra e dyɛngɛ vɔk e nayu arɛt? Hwô sogo yi e nevwa mo wɛt a? 

10Not ɛ nevwa, shigi ɛ̀ té gyepes, ko hwo wɔ ye yɛndɛng. 

11Ko nepɛng nê vey a hwo sede gbik, nevit sede mwât sey pyɛ na retek. 

12Yapyi mwasi, mwat vwes, e kyě bere neha bɔs zɔng. 

13E tē, mwǎt a bayis, be pɔnglɔ wɛt, e nása kwɛn vwɔ mɛ, 

14yêy gwɔrɔdɔk de ye yong pyɛ́ vyes, e re nuyel na shɔ̂k jim. 

15Yi ano, tumbang wô hwo e ra yɛ hak, e kejeng tyɔng bê kwɔrɔ hɛ vit a mwat 

sey ɛ. 

16Pyɛ́ ya sé tyiimin de Dagwi Darwey e kyɛ́ ɛ, ya wul tyaama mwa de ya sé pyɛ̂ 

byɛm-byɛm na yɛ̀, yɛ̄ à, 

17bayîs byɛs, nû nebɔs, vɔ mɔbɔs bemat de vit a hɛn na sɛlɛ, 

18yêy yong begwong beves, bol tele dey-dey wɔ̀ ra pyɛ́ vyes, 

19mwat nɔngɔs nuhâ yɛ́rɛs bɔs, tanga mwat de e vɛ̀sɛ na cɛ́k e ji begwa. 

Tusa e ra nejwang 

20À hwey hom, gyeng redu da mō, ko hwo ye bam à pyɛ de neng mo a masa a 

hwo wɛt. 

21Rɔgɔs yɛ e yey mo kayɛ jeng, tɛ̀ yɛ e ra fwɔ mō sede lwɛlɛ̂ fwɔ. 

22Jeng de hwà sé kyè, yê kyè na hwo, jeng de hwà sé e dyɛngɛ, yê bɛrɛng hwō, 

na jeng de hwà sene, yê ha na hwo. 

23Redu ra sé kywa-kya ko bása ha sé negbey, gyongos na tabak à gwong vɔk 

e neken. 

24Na gwo gyep o yi na hwā vwes, yi e mwɛɛsɛs nû hwā duk. 

25Hwo raa nerat bayis mɛ e yey mō wɛt, hwo tik a vo o na bayis mɛ wɛt. 

26Bé tɔk tala devwes na keshi tuk, ko be tala hwâ nejwang na neken. 

27Mwat e tɔk vɔk kya e ragey mɛ, ko hɛ rangas rugu mɛ wɛt a? 

28Kɛ mwat e tɔk bɔrɔs e ra kya, ko bol mɛ be raye hɛ wɛt a? 

29Ano mwat de e yeles e lɔ hwâ mwat hwak, mwa mwat de a wɔ́ bagat na wɛ, 

mwin bê tabak hɛ. 

30Bé byɛs gbik kayɛ jeng, ka a ka shigi yaga e wok vyong. 

31Ka ba de vo ɛ, ê tala zang taama, ê nɔng pyɛ́ mwa de a vɔk. 

32A sé tyɛng ano na mwat de a ra nejwang, a vɔk bare wɛt, a sé wey na reto mɛ 

zɔng. 

33Ê sɔ baram na rekyen zɔng, ko ê tɔk gas ɛ na rekyen wɛt. 

34Rwas de e pugu hwā mɛ e wok shom sizɔng, ko e tala hɛ vit a nemwishish. 

35Rwas o e sey pyɛ tala cak wɛt, yey mɛ yê dyɛng wɛt ka hwà ka nɔng ɛ nenɔrɔ 

e rɛ̌ ayi. 

Cīnat Neha 7 

1À hwey hom, sey neha hom, vɔk gak pyɛ de ma nɔng o nu, 

2gyeng badu hom, na hwo sangal tyang, gyeng basa hom sede hwó gyeng 

yenêng yis mō. 

3Rɔgɔs yɛ e ra bekɛn vɔ, jɛk yɛ e ji yey mō. 

4Yâng netsitsɛng, hwà sé hwông de hom, tɔ́k-tsik a gbɔ̂ng sa hom. 

5Yɛn ê dul o yi e hwâ nejwang, yi na hwā duk na nuha mwɛɛsɛs mɛ. 

Tē naka na devwes 

6Jeng cak ma sé bɛrɛng majey, yi e repɔk duk hom ma di pyɛ cak, 

7ma di e ji vê dunus, ma kun e ji bebot bemat o wen de a vɔk bare wɛt, 

8a sé kyè vɔk e gasang gwong, bagat na lɔ hwā mo, 

9nahywegelek, nawiri, naturuk na e ji lwil mwangalang. 

10Ko di hwā a man na yɛ. A tɛ̀ yom sede devwes ko a vɔk bare ves. 

11A vɔk rewɔng na negbarak, e ye jop e lɔ wɛt, 

12remo hwô di ɛ e hyok, e bajang, ko e kahɛ gasang gwong e gyeng e waba. 

13E kaba wen o ko a man ranang na yɛ, a kura bayis ko a yang ɛ, 

14“Ma ga nára nɔrɔ̂ wuna nesa, ma ga sila vonu hom, yunung banama ba sɛ́, 

15ano de ma nusu vey man na hwo, me jama hwo bayis e banga, ko ma ga 

sɛ̀ o. 

16Ma ga yong gwat hom naka na berugu, vè linen yerê ve Misra de ba yong na 

bùm rat. 

17Ma shushu ɛ něy nesang nerat, mir na alowe tanga sinamɔn. 

18Vey e lɔ na me, ko wot ê dyɛng mwa turuk, na wot wok netâ mân bek, sɛ̌ a 

vey a wot. 

19Dalɔ hom a sé e lɔ wɛt, a ga kyè vɔk e de kyɛn yikyik, 

20a vɔk ɛ rading dyām, e ba vɛ hɛ e silâ pwɛl.” 

21Na mɛlɛm pyak, a tɔgɔs hɛ a jut nehywɛ mɛ, yi na mwɛɛsɛs nu mɛ, a pere 

hwɔtɔ hɛ. 

22Remo-remo a dop na hwā mo, sede rɔndɔng wɔ̀ e kwɔ̂n yɛrɛ, sede ngyama 

de ba ga vo yɛ e segun, 

23sɛ̌ ba tá na kwet pere wɔ kulu yey o, sede non de ke tele wɔ̀ gaba e segun, 

vit na tɔk wɔgɔ, e kyè wɔ wey na neken mɛ. 

24A remo a nèy hom, wet in betong na me, yin tɛ̀ nehywɛ min na há hom. 

25Hwo tik yey mō ye doyo hwo e raà tomong mɛ wɛt, hwo ye reng vɔk 

e begwong mɛ wɛt, 

26yaga a ga tɛ̀ bemat pyak be gaba, ey, mwa bemat de a ga mɔbɔs ba dal gap 

bara. 

27Lɔ mɛ ha sé gwong wɔ e sak, ha sé kwɛngɛl wɔ e kwɔ̂n bevuvwel. 

Cīnat Neha 8 
Hâ netsitsɛng 

1Netsitsɛng na sé yila wɛt a? Tɔ́k-tsik he gbɔ na fwɔ ngyat rê? 

2E berak berahwol, e gasâng gwòng e tumal, 

3e bahagat ri e nuyêl repomo, e tumal e rwi yel a sé yishi na gbɔng fwɔ. 

4E tē, “Me yila hin à beras, ko tosho hom ha sé wɔ na bemasi. 

5À yin vê dunus masa hin nehywɛ râ pyɛ́, à yin betɔn, tɛ̀ in nehywɛ. 

6Wet betong, ma sé kyè wɔ̀ ha pyɛ́ ryey o, pyɛ́ de ya sé tyɛng yê nusu yi e nu 

hom, 

7mê ha tsak o, pyɛ́ vyes ya sé pyɛ byɛm-byɛm na me. 

8Mwa neha hom na sé tɛk, vit a pyɛ de ya sé gwɔrɔdɔk kɛ wek e yɛ̄. 

9Mwa yɛ ya sé cik na womo de a vɔk tɔ́k-tsik, ko tyɛng na vemo de be sɛsɛm 

tɔk. 

10Sey basa hom e ra dyam pyɛng, ko tɔ́k e ra kasâ celes dyam shinang, 

11yaga netsitsɛng na dal dyéngere ryat, ko mwa pyɛ de hwô wok cwey yɛ bê 

tyɛngrɛ na nɛ wɛt. 

12Me, netsitsɛng, ma sangal tanga nehywɛ râ pyɛ́, ma sɛ̀ yi na nehywɛ ha. 

13Sâp Dagwi Darwey hɛ a kyɛ́ ɛ pyɛ́ vyes. Me kyɛ́ me dâk kaa na paà kwas, me 

kyɛ́ me begwong beves na neha kwɛlɛng. 

14Me tɔk vo redu, na gwông râ pyɛ́ naka, ma vɔk tɔ́k-tsik, ma vɔk gap. 

15Yi na me begbɔng begwɔ̀m be re negwɔm, ko bemat nuyel be nɔng badu 

tyɛng. 

16Yi na me begwɔ̀m be re negwɔm, bemakuk be gas badu e jey. 

17Me tɛ̀ yey na vemo de be tɛ̀ yey na me, ko vemo de be jama me na té ngyɛ́k 

be sɛ̀ me. 

18Nedanerey na gbɔng nerey na sé na me, yele na rê nuyel vit à yɛnɛ. 

19Pyɔlɔ hom ya dal dyam shinang, ya dal celes dyam shinang pyɛ de be sɛ̀ na 

me ya dal dyam pyɛng ryat. 

20Me kyè e begwong necik, e begwong gas badu e tē, 

21me nɔ̂ng vemo nedanerey de ba tɛ̀ yey na me, ko me sila begban mɛn. 

22Dagwi Darwey a yong me e pɛrɛ̂ fwom mɛ, wo pɛrɛ mo e ji tomong de a ra 

yimo raane. 

23Yimo raane Dagwi Darwey a yong me, gyam na a hwo yong jey. 

24Ba vey na me, jeng o vit a berep, vit a lel de be dɔng nshi. 

25Gyam na a tɛ̀ beraku a yong me, bē rɔngɔl nà tɛ̀ berahwol, ba ga vey na me, 

26gyam a sè rɔngɔl nà yong jey na hey, kɛ fongol gwo mɛsɛng o e jey. 

27Jeng de a tɛ̀ lagwi ma sè e hwomo, na jeng de a wɔrɔ yɛnɛ̂ gworep, 

28jeng de a tɛ̀ bale e lagwi, na jeng de a tɛ̀ lel nshi e gworep, 

29na jeng de a tɛ̀ a nshî berep yɛnɛ̂ nɛ̀, ano nshi nê gyili vonu mɛ wɛt, jeng de a 

bomo retîs jey, 

30me netsitsɛng ma sé e hagat mɛ sede mwât fwom mɛ, ko kahɛ tuk ma sé yey 

mɛ, kayɛ jeng ma vɔk yey pyɛng na fwom mɛ, 

31ma ra yey pyɛng na bemât sangal e jey mwa, yey pɛngɛ na bemasi. 

32A yin nèy hom wet in betong na me, vê wɛng a vemo de be gyeng begwong 

hom, 

33wok in gyong hom na yin vɔk netsitsɛng, ko yin kyɛ́ in hɛ wɛt. 

34Wo wɛng a womo de e wet betong na me, kahɛ tuk e bɛrɛng nekanang e lɔ 

hom, e gyeng e hagat ri mo. 

35Yɛ womo de a sɛ̀ me a ga sɛ̀ neken, ko e sɛ̀ nemi nepɛng na Dagwi Darwey, 

36ko womo de a bidɛ mɛ, a ga mǎ hɛ, mwa vemo de be kyɛ́ ɛn me be tɛ̀ yey na 

reku.” 

Cīnat Neha 9 
Rinî hwâ netsitsɛng 

1Hwâ netsitsɛng a ga lɔk lɔ mɛ, a tɛ̀ sesek gacik taama na a gwɛ̌ a lɔ́k o gap. 

2A ga yɛt banamâ yas yaga râ nzem, a ga puru nshi anap mɛ, a ga tik pyɛ̂ re 

arɔng. 

3A ga tomo behwông fwom mɛ, be yila yi e nedem nerey ne repomo. 

4Be tē, “Mwa wò dunus tik na a ye rɛng na mɛ!” Na womo de a vɔk tɔ́k-tsik wɛt 

e ye, 

5“Vey, na hwo re pyɛ̂ re hom na hwo sɔ nshi anap de ma ga puru nɛ. 

6Hala hin netɔn na yin a sè beken. Ko yin kyè e gwông tɔ̂k pyɛ́.” 

7Mwat de a gyong mwât tôs to bê dusa hɛ zɔng, womo de e tabak mwat vwes 

bê mǎ hɛ. 

8Hwo gyong mwat tos to wɛt, ê bɛɛ hwo ves, gyong mwât netsitsɛng e negya, 

ko ê tɛ̀ yey na hwo. 

9Masa a mwat netsitsɛng ko e gwɛ̌ netsitsɛng, basa a mwat de a sé cik ko 

e gwɛsɛ ɛ masa. 

10Sâp Dagwi Darwey ha sé mɛsɛ̂ng netsitsɛng, ko tɔ̂k Wo Jɛrɛ he nɔng mwat 

tɔ́k-tsik rat. 

11A sé netsitsɛng de nê gwɛ̌ nepɔlɔ mō, ko yi na nɛ de neshey neken mō nê 

gwɛ hɛn. 

12Ka sede hwà vɔk netsitsɛng, hwô re nerat nɛ, ko sede hwo tos to, hwo wɛ hwô 

wok mɛ. 

Rinî tɔn hwā 

13Tɔ́n hwā e ra rewɔng, dunus, vit à kyen. 

14E sangal e rwi lɔ mɛ, e kwɔ̂n sangal wɛshɛrɛk e ji repomo, 

15e yishi vemo de ba sé kwey, vemo de ba ga kaba gwong cik wɔ̂ tomong mɛn. 

16E tē “Mwa wò dunus tik na a ye rɛng na me!” Ko womo de vit à tɔk e yang ɛ, 

17“Nshî kyìri ne tā, ko pyɛ̂ re de be re e lɛrɛ ye rɔgɔm.” 

18Ko a tɔk, bevuvwel ba sé e hwomo wɛt, bekɛnɛt mɛ ba sé e ji neciwil sak. 

Cīnat Neha 10 
Cīnat neha Sɔlɔmɔn à nemo 

(C.Neha 10:1—22:16) 

1Hwêy netsitsɛng dâ hɛ e vɔk yey pyɛng, ko tɔ̂n hwey, he lashê yey neng mɛ. 

2Nedanerey de ba sɛ̀ e begwong beves ne nɔng pyɔlɔ wɛt, ko necik ne sey 

neken yi e reku. 

3Dagwi Darwey e tik be re vyong wɛt, ko e tik mwat vwes a sɛ̀ pyɛ́ de a vɔk 

cwey yɛ wɛt. 

4Vwɔ̂ riri gwo vey na nepɛng, ko vwɔ̂ wo té ngyɛ́k e râ fwom gwo vey na 

nedanerey. 

5Hwey de he tula pyɛ̂ hey nahywɛp ha sé tsɛng-tsɛng, ko womo de e dyɛngɛs 

nevwa e jeng bwal a sé wo rekyen. 

6Be tɛ̀ nerat e ratô mwat de a sé cik, ko nû mwat vwes he lɛrɛ yol. 

7Báre na mwat de a sé cik ha sé nerat, ko rezâ mwat vwes rê bɔsɔ. 

8Mwât netsitsɛng e yey e gyeng du, tɔn de a vɔk nu kpɛɛ bê wey na yɛ. 

9Mwat de e kyè gyat e kyè tyang, ko womo de begwong mɛ ba sé gwɔdɔrɔk bê 

tɔk. 

10Womo de e tē mwǎt a bayis e vɛ̀sɛ na reyɔm, ko womo de e gyong wɛshɛrɛk 

e tɛ̀ be sangal tyang. 

11Nû mwât cik he nɔng neken sede lwel nshi, ko nû mwat vwes he lɛrɛ yol. 

12Pugu he sogo cuna, ko tɛ̂ yey he bangas neburu mwa. 

13Nu de ha vɔk tɔ́k-tsik he ha netsitsɛng, ko mâ tɔn be tabak hɛ na gwele. 

14Mwât netsitsɛng e lɛrɛ tɔk, nepyak neha tɔn ne tanga vey na wey. 

15Dyâm darwey ya sé a yɛ sede ruga, ko nepɛ̂ng pwɛng ne vey na wey. 

16Pyɔlɔ̂ wò cik ya sé neken, pyɛ de be sɛ̀ na mwat vwes à banɛn. 

17Mwat de e gyeng tabak a sé e gwong neken, ko womo de e kyɛ́ ɛ gyong 

e vuru hɛ. 

18Mwat de e lɛrɛ repugu a sé mwât kwɛlɛng, ko mwat de e bere ryɔgɔt kpɛɛ a 

sé tɔn. 

19Neha ne kat ko be bidɛ buru wɛt, ko womo de e vɔk nu gak a sé wo sekwɛl. 

20Neha wò cik na sé sede celes dyam pyɛng, barê mwat vwes ha sé yapyi zɔng. 

21Neha mwat rwat ne re na bemat pyak, ko betɔn be kushu yaga dunus. 

22Nerat Dagwi Darwey ne vey na nedanerey, ko râ fwom pyak he vey na 

yele wɛt. 

23Rágas neves ha sé a tɔn sede jɔgɔ, ko negwɔn netsitsɛng na sé a mwât tɔk 

pyɛ̂ yey pyɛng. 

24Pyɛ́ de mwat vwes e wok bengyip yɛ̄, yé hwo e ra yɛ̀, mwat rwat ê sɛ̀ pyɛ̂ cwey 

mɛ. 

25Jeng de gwogul rwak gwo kwey, mwat vwes e to sè wɛt, ko wò cik a ga tɛ̀ tis 

gbak-gbak. 

26Sede tamang e yìn, sede kyeng e bayis, ano de riri a sé na mwat de a nɔng 

ɛ fwom. 

27Sâp Dagwi Darwey hê gwɛ a hwo nepɔlɔ, ko neshey mwat vwes bê tɛt nɛ̀. 

28Sɛ̂t yey bemât cik he yɛnɛ na yey pyɛng, ko cwey pyɛ̂ bemat beves be sang 

sɛ̀ wɛt. 

29Dagwi Darwey a sé kwɔ̂n dal na womo de a sila gyat, ko e wey na vê râ pyɛ́ 

vyes. 

30Wo cik bê sang digta hɛ wɛt, ko bemat beves bê sang sangal e vwel o wɛt. 

31Nû mwât cik he nɔng netsitsɛng, ko bê yang vê kwɛlɛng be man nu. 

32Nû wò cik ha tɔk pyɛ de ya sé tyɛng, ko nû beves he ha nebɔs. 

Cīnat Neha 11 

1Pyɛ-masa yè mɔt ya sé pyɛ byɛm-byɛm na Dagwi Darwey, ko pyɛ-masa yè 

tsak o ya sé pyɛ yey pyɛng na yɛ. 



1044 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

2Jeng de tôs to ha yel, rekyen rê vey, ko na mwat de e dyɛng to, netsitsɛng na 

sé. 

3Mwât sila gyat e tɔk gwong tyɛng yi na negyat mɛ, ko mwât gwɔdɔrɔk ê wey yi 

na negwɔdɔrɔk mɛ. 

4Nedanerey ne vɔk sɛlɛ tuk shom wɛt, ko necik ne sey neken tuk reku. 

5Mwât cik de vit a nɛn, begwong mɛ ba sé gyat, ko mwat vwes e gaba yi na 

neves mɛ. 

6Mwât cik de a sila gyat e sey ɛ yi na necik mɛ, ko vê kwɛlɛng be vo ɛn e como 

yaga cwey mɛn. 

7Sede mwat vwes e ku, pyɛ́ de e sɛt yey e yɛ ya ga wey, nerey de a tɛ̀ yey e ra 

nɛ̀ na rɔda sè pyɛ cak wɛt. 

8Bé sey mwât cik yi e yɔ́m, ko mwat vwes e yel e hɛ e to mo. 

9A sé yi na hâ nu mɛ de mwat de e sap Dagwi wɛt, e wey na mwat vwara mɛ, 

ko a sé yi na tɔk de vê cik be sey to mɛn. 

10Jeng de pyɛ́ ye kyè naka na vê cik, repomo re vɔk yey pyɛng, ko jeng de 

bemat beves ba wey, hwô wok be ra kililii. 

11Yi na nerât vê sila gyat repomo re sogo, ko neha bemat beves ne wey na hɛ. 

12Yɛ de e byɛs mwat vwara mɛ a sé dunus, ko mwat de a vɔk tɔ́k-tsik e sǎ yuu. 

13Yɛ de e kyě ra ryɔgɔt e paa nesang, ko mwât gabik tsak o e bang pyɛ̂ 

neyaang. 

14Repomo de vit a bemat netsitsɛng, he tala na wey, ko na nepyak bemat vos 

badu barat netyang nê sè. 

15Yɛ de a tumal a mwat duk wɔgɔ, ê tala a yɛ redu mɛ e wok na bek, ko womo 

de a kyɛ́ ɛ tumal o a ga sey to mɛ. 

16Hwā de e dura nerat be nɔng ɛ nerey, ko bemât jáma na retek be vɔk 

nedanerey. 

17Mwat de e dura tsak tɛ̂ yey e ra a to mɛ nɔrɔ-rat, ko mwât râ pyɛ vyes e nɔ̂ng 

to mɛ reyɔm. 

18Mwat vwes e sɛ̀ sehwoyo e gwông kwɛlɛng, ko mwat de a tus necik, pyɔlɔ mɛ 

ya sé yê mwin. 

19Mwat de a tumal e ra pyɛ́ cik, nepɔlɔ mɛ ne gwɛ hɛn, ko mwat de e raa 

begwong beves, e ro reku mɛ. 

20Vê yey gwɔdɔrɔk, ba sé pyɛ byɛm-byɛm na Dagwi Darwey, vemo de vit a nɛn, 

ba sé pyɛ yey pyɛng na yɛ. 

21Tɔ̀k mwin, mwat vwes bê tik nà tabak hɛ wɛt, ko vê cik bê sey ɛn. 

22Sede yɔbɔ̂ dyam shinang e wôl zà ano de zɛrɛ̂ hwā sana nehywɛ râ pyɛ́, a sé. 

23Cwey vê cik ye tala na nerat, ko sɛt bayis bemat beves he yɛnɛ na shom zɔng. 

24Mwat hwak e nɔngɔs washak, mwa ano e gwɛsɛ̂ nedanerey, ko hwak e sè 

tuushush, ko e re reyɔm na nepɛng. 

25Ka hwó viri vwɔ, hwô gwɛsɛ nedanerey, ka hwà nɔ̂ng mwat hwak nshi a sɔ, 

hwak ê ba nɔng o arɔng. 

26Be mok gawey e ra womo de e bang pyɛ́ e gban, ko nerat e ra womo de 

e rɛsɛl yɛ. 

27Mwât tē ngyɛ́k e jama pyɛ́ ryat, e jama nemi nepɛng, ko womo de e jama râ 

nengyas, nê toyo e ra yɛ. 

28Womo de a tɛ̀ gap e ra nedanerey mɛ, nê hworok sede sɔng, ko vê cik bê ras 

sede gworwang gwim-gwim. 

29Yɛ de e nɔ̂ng belɔ mɛ reyɔm ê re nedanelɔ gul, ko tɔn ê tɛ́ ɛ mwât fwom wo 

netsitsɛng. 

30Tomông wo cik ba sé sede tîn cɔgɔt neken, mwat netsitsɛng e tɛ̀ bemat be 

simo be dyɛng a yɛ mā. 

31Ka sede vê cik be sey tabak e jey, tàga bemat beves na vê banɛn arɛt? 

Cīnat Neha 12 

1Kawɛ de e simo be tabak hɛ, e simo tɔk, ko womo de e kyɛ́ ɛ gyong a sé tɔn. 

2Mwat rwat e sɛ̀ nemi nepɛng yi na Dagwi Darwey, ko e wey na mwat yongos 

begwong beves. 

3Mwat e tɛ̀ to yi na râ pyɛ̂ vyes wɛt, ko tis mwat necik he sang dikta hɛ wɛt. 

4Hwâ negwɔn nerat a sé sede kpin na rwas mɛ, ko hwā de e tɛ̀sɛ rekyen 

e kwɔrɔs a rwas mɛ nedem. 

5Barê bemat necik ha sé tɛk, ko vô badu mwat vwes ha sé kwɛlɛng zɔng. 

6Neha mwat vwes na sé sede bemat e lɛrɛ na be shushu nemi, ko hâ mwat de 

a sila gyat he sey bemat. 

7Bé ye gup a bemat beves, be tɛ́ ɛn vit, ko lɔ̂ mwat necik hé tumal gak. 

8Bé somo mwat sede a vɔk tɔ́k-tsik, ko be byɛs womo de a vɔk kwɛlɛng. 

9Duga mwât dyɛ̂ng to de a vɔk mwât fwom gwining zɔng, a dal womo de e toros 

to ko vit a hɛ na pyɛ̂ re. 

10Mwât necik e bɛrɛng yas mɛ naka, ko mwat vwes vit a tosho reyɔm. 

11Mwat de e how cap mɛ ê vɔk pyɛ̂ re pyak, ko mwat de e lashe jeng e jɔgɔ a 

sé tɔn. 

12Bemat beves be vɔk cwey nedanerey neves, ko tis wo necik hé nɔngɔs pyɔlɔ. 

13Mwat vwes e vos to mɛ yi na neha bɔs, ko mwat necik e hywit ɛ yi e reyɔm. 

14Be tala mwat yi na pyɛ de e há, ko tomong de mwat e ra e sɛ̀ pyɔlɔ mɛ. 

15Negwɔn tɔn na sé tyɛng e di mɛ, ko mwat netsitsɛng e sey vô redu. 

16Shôm tɔn yé pere dura dey-dey, ko mwat netsitsɛng e jut shɔ̂k yey pyɛ wɛt. 

17Mwat de e ha tsak o e nɔng nuha mwin, ko mwat nuha kwɛlɛng, e yɛt nebɔs 

zɔng. 

18Neha mwat hwak na sé ngow sede râm wal, ko nè mwat netsitsɛng ne vey na 

netyang. 

19Hâ tsak o hé nàra gbak-gbak, ko nû bɔs hé nàra jeng tyɔng. 

20Kwɛlɛng ha sé e yêy vê yong begwong beves, ko vê yong pyɛ ryat be vɔk yey 

pyɛng. 

21Vit a tumbang de wo sɛ̀ mwat necik, ko bemat beves be sila na reyɔm. 

22Nû kwɛlɛng ha sé pyɛ byɛm-byɛm e nuyel Dagwi Darwey, ko vê tsak o, yɛn vɛ 

à pyɛ yey pyɛng mɛ. 

23Mwât netsitsɛng e lɛrɛ tɔk mɛ, ko betɔn be dura netɔn mɛn wɛshɛrɛk. 

24Mwat fwom na tē zip ê re negwɔm, ko bé tɛ̀ riri e fwom retek. 

25Bɔ́rɔk e yêy mwat he sɔ ɛ, ko há rat he tɛ̀ a vɔk yey pyɛng. 

26Mwat necik e doyo yi e neves, ko gwông bemat beves gwo dɔnɔ hɛn. 

27Riri e vo ngyama wɛt, ko mwat de e tē zip e fwom ê sɛ̀ nedanerey. 

28E gwông necik neken na sé, ko gwông buru gwó kyè vɔk e reku. 

Cīnat Neha 13 

1Hwêy netsitsɛng he sey tabak yi na da mɛ, ko hwey de he làl, he wet betong 

na gyong wɛt. 

2Be tala mwat yi na pyɛ de e ha, ko cwey vê gwɔrɔdɔk, à sógo yol. 

3Mwat de e vɔk nu gak e gyeng neken mɛ, ko mwat de e rwagat nu e wey. 

4Nekên riri ne masa yîs pyɛ, ko e sɛ̀ pyɛ wɛt, ko neken mwat de e tē ngyɛ́k e sɛ̀ 

nedanerey. 

5Mwat necik e kyɛ́ ɛ bɔs, ko mwat vwes e ra tomông byɛm-byɛm na pyɛ̂ kyen. 

6Pyɛ́ ryat mwat necik ye dul ɛ. Pyɛ́ vyes mwat banɛn yé wey na yɛ. 

7Hwak e dura sede a vɔk nedanerey, ko vit a hɛ na pyɛ, ko hwak e ra sede a sé 

pwɛng, ko a vɔk nedanerey. 

8Mwat de a vɔk nedanerey e tɔk viri to mɛ, ko a sé gbing-gbing na mwat 

pwɛng wɛt. 

9Bemat berat ba sé sede negbey de ne lolo káw-kaw, ko kywa-kya bemat beves 

bê rimi wɛ. 

10Dâk kaa he vey na pyɛ cak wɛt, sɛ̌ reyɔm, ko vê sey vô du, vê netsitsɛng a 

vane. 

11Nedanerey de ba sɛ̀ e gwong vwes nê tala hɛ tyɔng-ti-tyɔng, ko nedanerey de 

ba tula tyɔng-ti-tyɔng nê re nuyel na gwɛ́sɛ hɛn. 

12Sɛ̂t yey e ra pyɛ de mwat e ros e de simo mo he tɛ̀ ɛ gbɛrɛk, ko sɛ̂ pyɛ mo he 

tɛ̀ ɛ wɛng-wɛng. 

13Mwat de e byɛs ha e hwɔtɔ a to mɛ wey, ko womo de e gyenges redu bê tala 

hɛ pyɔlɔ. 

14Bása bemat netsitsɛng ha sé sede lwel nshi neken, hé sey mwat yi e segun 

reku. 

15Tɔ́k-tsik he vey na somo, ko gwông mwat de vit a tsak o, e gwông wey a 

gwane. 

16Mwât netsitsɛng e ra kayɛ pyɛ na tɔk, ko tɔn e dura netɔn mɛ dɛdɛɛt. 

17Tom vwes e tɛ̀ bemat e ji reyɔm, ko mwât tomo wo tsak o e vɛ̀sɛ na tɛ́ tyang. 

18Nepɛng na rekyen na sé na mwat de e kyɛ́ ɛ basa, ko womo de e wet betong 

na gyong ê sɛ̀ nerey. 

19Jeng de mwat e sɛ̀ pyɛ de a vɔk cwey o yey ye pɛngɛ, ko betɔn be bɛrɛng 

dóyo yi e neves sede pyɛ byɛm-byɛm. 

20Wo kyé na bemat netsitsɛng ê vɔk netsitsɛng, ko wo wunâ nesa na betɔn 

e lashe to mɛ. 

21Gawey he re bol bemat banɛn, ko bemat necik bê sɛ̀ pyɔlɔ ryat. 

22Yerê mwat rwat yê re nedanelɔ mɛ, ko bemat berat behak be re nedanelɔ 

bemat banɛn. 

23Ká cap mwat pwɛng ya nɔng pyɛ̂ yeneng naka, ko vê mɔt be ye màk a pyɛ de 

a how. 

24Womo de a tik nà tabak hwey na hywèreng a sé kyɛ́ ɛ hɛ, ko womo de e tɛ̀ 

yey na hwey mɛ e tē ngyɛ́k na tabâk hɛ. 

25Mwat necik a vɔk pyɛ de ye vey a yɛ, ko jîm mwat vwes ye tak yɔ̂m nevit. 

Cīnat Neha 14 

1Kawɛ hwâ netsitsɛng e lɔk lɔ mɛ, ko tɔn e gangas hɛ na vɔ mɛ. 

2Mwat de e kyè cik e gwong, e sap Dagwi Darwey, ko womo de e ra pyɛ́ 

gwɔrɔdɔk e byɛs ɛ. 

3Pyɛ de tɔn e ha ya sé a yɛ gwelê dak kaa, ko hâ mwat netsitsɛng he sey ɛ. 

4Kwɔn de vit a behywàrak hôw cap, vit a pyɛ̂ yeneng, ko pyɛ́ polos be sɛ̀ yi na 

gâp fwom hywàrak. 

5Mwat nuha tsak o ê ra bɔs wɛt, ko mwat nuha kwɛlɛng e yɛt bɔs. 

6Mwat tos to e jama netsitsɛng ko e sang sɛ̀ ne wɛt, ko tɔk ha sé begelek na 

mwat de a vɔk sɛ́ng. 

7Gas o yi tɔn yaga hwô sɛ̀ neha tɔk na yɛ wɛt. 

8Mwât netsitsɛng a tɔk gwong de e kyè ɛ, ko betɔn be kyě wɔ́rɔng yaga netɔn 

mɛn. 

9Dagwi e shɛgɛsh bemat beves, ko vemo de ba sila gyat be re nerat mɛ. 

10Yey ya tɔk rezot de ye sɔ, ko vit a mwat duk de e tɔk hwà tɔk cap yey pyɛng o. 

11Lɔ de mwat vwes a lɔk hê gaba, ko bûk womo de a sila gyat gwô re nuyel na 

gwɛsɛ nerat. 

12Gwong gwa sé de mwat e bare gwa sé rwat, ko e yɛnɛ mo gwó tala na reku. 

13Ká e ji shɛgɛsh yey sit ha sé, ko yêy lashe hɛ e yɛnɛ mo. 

14Mwat e yɛt bwâl pyɛ de a tus, ká ya ka sé ryat kɛ vyes ayi. 

15Wo tàndang e sey tsak o na kahɛ há, ko wo netsitsɛng e bɛrɛng kwɔn de e kyè 

vɔk ɛ. 

16Mwât netsitsɛng e wok bengyip ko a doyo yi e râ banɛn, ko tɔn, e rá pyɛ́ na 

nefufǔl vit a nehywɛ. 

17Mwât shom ziri e ra pyɛ̂ netɔn, ko mwat de e yong neves be ra repugu na yɛ. 

18Netɔn nɛ̀ a nu vê tàmang, ko kpin vê netsitsɛng, a tɔ́k. 

19Beves be ye guduruk e nuyel vê naka, ko bemat beves be gyeng na bemat 

berat be sɛlɛ hɛn. 

20Mwat pwɛng be kyɛ́ ɛn hɛ, ká a ka sé mwat vwara mɛ ow, ko darwey e vɔk 

besa pyak. 

21Womo de e byɛnɛng mwat vwara mɛ a sé wo nɛn, ko wo yey pyɛng à womo 

de e dura nerat na bepɛng. 

22Vemo de be yong pyɛ́ vyes be ye reng yi e bare yey mɛn, ko vemo de be yong 

pyɛ ryat be sey tsak tɛ̂ yey na tsak o. 

23E ji fwom mwa be sè pyɔlɔ, ko há zɔng-reng he vey na nepɛng. 

24Kpin bemat netsitsɛng wa sé nedanerey, ko tɔrɔ̂ betɔn he à netɔn zɔng. 

25Mwat nuhâ tsak o e seres neken, ko wo yɛt bɔs e row bemat. 

26E ji sap Dagwi Darwey mwat e tó yey wɛt, ko nèy mɛ nê sɛ̀ kwɔ̂n dal hê gap. 

27Sâp Dagwi Darwey ha sé sede lwel nshi neken, na mwat a dul to mɛ yi 

e segun reku. 

28Nepyak bemat nè a nerey gbɔng gwɔ̀m, ko sana bemat, negwɔm nê wey. 

29Mwat de e ra shom ziri wɛt a vɔk netsitsɛng pyak, ko womo de e pere vo shom 

e dura netɔn mɛ wɛshɛrɛk. 

30Netyâng sangal ne vey na gap rebek, ko kat cwey pyɛ́ he tɛ̀ bekup gbɛrɛk. 

31Mwat de e mɔt pwɛng, e byɛs mwât yong mɛ, ko wo dura nerat na vê jamâ 

sɛlɛ, e nɔng ɛ nerey. 

32Yi na râ pyɛ́ vyes mwat e yila a to mɛ reku, ko wo necik e sɛ̀ kwɔ̂n dal yi na 

tsak o mɛ. 

33Netsitsɛng na sé e barê mwat de a vɔk tɔ́k-tsik, ko betɔn ba tɔk pyɛ cak e ra 

netsitsɛng wɛt. 

34Râ necik he nɔngɔs yére bemât jey nerey, ko râ banɛn he vey a yɛn na rekyen. 

35Mwât fwom de e kyè na gwɛ na netsitsɛng, gbɔng gwɔ̀m e pɛngɛ yey na yɛ, 

ko shom mɛ ye hwo e ra womo de e ra pyɛ̂ rekyen. 

Cīnat Neha 15 

1Tóyo na ha e ji nehywɛ he tɛ̀ shom yé yē rɔ̀s, ko há ngow he sogo shom. 

2Jeng de mwât netsitsɛng e ha, ha mo he tā, ko nû tɔn gwarwang ha vit a to. 

3Dagwi Darwey e bɛrɛng kagwa, e bɛrɛng beves na berat. 

4Hâ nehywɛ ha sé sede tîn cɔgɔt de yé nɔngɔs neken. Ko há ngow he wey na 

gabik mwat. 

5Tɔ̂n hwey he byɛs tabâk dâ hɛ, ko womo de e simo be tɛ̀ ɛ e gwong, a vɔk 

netsitsɛng. 

6E lɔ̂ wo necik ba vɔk pyɛ́ pyak e gban, ko reyɔm e ra mwat vwes na pyɛ de a 

sɛ̀. 

7Neha bemat netsitsɛng ne shara tɔ́k, ko a sé ano na betɔn wɛt. 

8Nɔrɔ̂ bemat beves ha sé pyɛ byɛm-byɛm na Dagwi Darwey, ko wôn mwat de 

a sila gyat he pɛngɛ a yɛ yey. 

9Gwông mwat vwes gwa sé pyɛ byɛm-byɛm na Dagwi Darwey, ko e tɛ̀ yey na 

womo de e ra pyɛ́ cik. 

10Womo de a ye reng yi e gwong, bê tabak hɛ vɛ̀t. Womo de a kyɛ́ ɛ gyong ê 

wey. 

11Dagwi Darwey e tɔk pyɛ neyaang yɛ kwɔ̂n bevuvwel, sɛ́ de ê tik nà di neyey 

bemasi ɛ? 

12Mwat de e tos to e simo gyong wɛt, e sang jama vô redu vê netsitsɛng wɛt. 

13Yey pyɛng yé tɛ̀ bayis be sè vwɛs-vwɛs, ko yi na lashê yey rebek re tɛ́ ɛ gbɛrɛk. 

14Yey mwat de a vɔk netsitsɛng ye jama tɔk, ko pyɛ̂ re betɔn à netɔn. 

15Mwa nepɔlɔ̂ rezot na sé negbang, ko yêy dyɛngɛ yé re nuyel na pɛngɛ. 

16A dal naka hwo vɔk pyɛ tyɔng na sâp Dagwi Darwey, de hwo vɔk yele shɛrɛk 

e ji bɔrɔk yey. 

17A dal naka hwo re hwonong tanga bemat de ba vɔk tɛ̂ yey, de hwo re pyɛ̂ 

nzem de ba yong na repugu. 

18Mwât shom pep e vɛ̀sɛ na cuna, ko womo de e ra shom ziri wɛt e gas bemât 

râ yol. 

19Gwông riri gwa sé sede ba gwɔrɔ gwɛ na serogo, ko gwông vê sila gyat gwa 

sé tɛ́ɛl. 

20Hwêy netsitsɛng hɛ he pɛngɛ a da mɛ yey, ko tɔ̂n hwey he byɛs neng hɛ. 

21Netɔn na sé pyɛ yey pyɛng na womo de vit a tɔ́k-tsik, ko mwât netsitsɛng e kyè 

cik. 

22Sana vo redu, pyɛ́ de be yong yê gaba, ko na bemât badu pyak bê di wɛng. 

23Hwà nɔng hanat rat, he pɛngɛ yey, ko ha e tyɛ̂ng jeng, he ta e rɛ! 

24Gwông mwât netsitsɛng gwó tut vɔk e neken, ano e gas ɛ na kwɔ̂n bevuvwel. 

25Dagwi Darwey e rùnus lɔ̂ mwat tos to, ko e dul benap vê kuma. 

26Barê bemat beves ha sé pyɛ byɛm-byɛm na Dagwi Darwey, neha vê haalal 

né pɛngɛ a yɛ yey. 

27Mwat de e simo newàa neves, e tɛ̀ belɔ mɛ e ji reyɔm, ko mwat de e kyɛ́ ɛ pyɛ 

bang nu e ros e jey. 

28Bemat necik be bare gyam na be toyo na ha, ko nenu bemat beves ne shara 

neha neves. 

29Dagwi Darwey a sé yikyik na bemat beves, ko e wokos wôn bemat necik. 

30Shɛgɛsh hé pɛngɛ a mwat yey, ko yɛgɛt yat ye turu a yɛ bekup. 

31Womo de a tɛ̀ nehywɛ na gyong, a sé e ji vê netsitsɛng. 

32Mwat de a kyɛ́ ɛ basa a ga byɛs tó mɛ, ko womo de e sey gyong e gwɛ̌ 

netsitsɛng. 

33Sâp Dagwi Darwey he basa gwông netsitsɛng, ko dyɛng to he yɛnɛ na nerey. 

Cīnat Neha 16 

1Mwat e tɔk yong pyɛ de e ra, ko Dagwi yɛ e tala. 

2Mwat e tɔk bare pyɛ́ de e ra ya sé tyɛng, ko Dagwi Darwey e masa yey mɛ. 

3Nára a Dagwi Darwey tomong mō, ko pyɛ́ de hwà yong yê tumal. 

4Dagwi Darwey a ga yong gwong de kayɛ pyɛ yé sè, ey mwa na bemat beves 

yaga tûk reyɔm. 

5Kawɛ mwât paà kwas a sé pyɛ byɛm-byɛm na Dagwi Darwey, mwin, bê tik nà 

tabak hɛ wɛt. 

6Yi na tsak tɛ̂ yey na tsak o be tala banɛn, ko yi na sâp Dagwi Darwey mwat 

e gas ɛ na neves. 

7Jeng de negwɔn mwat na pɛngɛ a Dagwi Darwey yey, bemat repugu mɛ e tɛ̀ 

be sangal tyang na yɛ. 

8A dal naka hwo vɔk pyɛ tyɔng e ji necik, na sɛ̂ nerey pyak e gwông tsak o wɛt. 

9Mwasi e yong gwong mɛ, ko Dagwi Darwey e gyeng bɔrɔs mɛ. 

10Gwɔ̀m e yɛt ha na bes, e vɔk buru e yɛrɛ̂ shɔt wɛt. 

11Dagwi Darwey e simo pyɛ̂ mwa yê tsak o, a tɔk mwa pyɛ̂ masa yê mwat masa. 

12A sé pyɛ byɛm-byɛm de begwɔ̀m be ra banɛn, yaga gwofwa negwɔm gwa 

tumal e ra necik. 

13Gwɔ̀m e simo a wok hâ cik, ko a rɔda dal na simô mwat de e ha tyɛng. 

14Shôm gwɔ̀m ye yē puu, ye tɔk tɛ̀ be mɔrɔ mwat, ko mwât netsitsɛng e tɛ̀ yey 

mɛ ye yē rɔ̀s. 

15Jeng de bayis gwɔ̀m be nɛp yaga yey pyɛng, e nɔng bemat neken, dura nerat 

mɛ ha sé sede bale rwak de wa vey na nshi naswigi. 

16Vɔ̂k netsitsɛng ha dal celes dyam shinang, vɔ̂k tɔ́k-tsik ha sé pyɛ kasa e ra 

dyam pyɛng. 

17Bemat berat be kyè e gwong de gwa ye wek yi e neves, womo de e gyeng 

gwong mɛ e dul neken mɛ. 

18Dak kaa he kyè na mwat vɔk e wey, ko paà kwas he tɛ̀ mwat a gaba. 

19Duga hwo tɛ́ o gwining e ji bepɛng vê dyɛng to, a dal de hwô gas pyɛ́ de ba 

hashe na bemât paà kwas. 

20Womo de e tɛ̀ nehywɛ e basa ê re nuyel, ko wò wɛng à womo de e tɛ̀ gap e ra 

Dagwi Darwey. 

21Mwât netsitsɛng e yey be yila hɛ à mwat tɔ́k-tsik, ko bemat be sey há de ha 

tá. 

22Tɔ́k-tsik ha sé sede lwel nshî neken na womo de a vɔk hɛ, ko betɔn be tabak 

hɛn yi na netɔn mɛn. 

23Wo netsitsɛng e tē naka na ha mɛ, pyɛ de e ha ye hwɔtɔ nehywɛ bemat. 

24Ha rat ha ta mwɛɛsɛs sede shok, ha sé pyɛ yey pyɛng, pyɛ turû netyang rebek. 

25Gwong gwa sé de mwat e bare gwa sé rwat, ko e yɛnɛ mo gwó tala na reku. 

26Cwey rê pyɛ́ ye sɛlɛ mwat e fwom, ye tɛ̀ a rimi hɛ e ra fwom o. 

27Mwât zɔng-reng e yong begwong beves, ko hâ nu mɛ ha sé sede lêm kya. 

28Mwât nenu-neba e shara yol, ko mwât ryɔgɔt e gas begbɔng besa. 

29Mwât yol e tɔgɔs mwât vwara mɛ, ko a kyè na yɛ e gwong de gwà sé naka wɛt. 

30Womo de e tē mwɛt à bayis, e doysa pyɛ́, ko womo de e tang nu, e mwât véy 

na neves. 

31Shɔlɔ̂ rato ya sé kpin wo nerey, ya sé pyɔlɔ̂ bemat de ba sé cik. 

32Mwat de e ra shom ziri wɛt, a dal wo gap, ko mwat de e re negwɔm yey mɛ, 

a dal wo rê repomo e como. 

33Mwat e masa na begbɛrɛng, ko Dagwi Darwey pyɛ mɛ e de yɛrɛ. 

Cīnat Neha 17 

1Nduga hwo re cɛk tuk na yey e dyɛngɛ, a dal pyɛ̂ nzem e lɔ de be ra yol. 

2Sam wo netsitsɛng ê sɛ̀ reto e ra hwey de he ra pyɛ̂ rekyen, ko ê sɛ̀ numo mɛ 

hê nedanelɔ sede gwining e ji begwa mo. 

3Bé mara dyam shinang na dyam pyɛng na kya, ko ano arɔng Dagwi Darwey 

e masa neyey. 

4Mwat râ neves e wet betong na ha mwât banɛn, ko mwât kwɛlɛng e tɛ̀ nehywɛ 

mɛ e ra neha bɔs. 

5Mwat de e shɛgɛsh pwɛng e byɛs mwat de a yong ɛ, mwat de e feng na gawêy 

gwa mɛ, bé tik nà tabak hɛ wɛt. 

6Bemakuk be dak kaa na begal mɛn, ko nèy ne dak kaa na beda mɛn. 



1053 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

7Neha nerat na sé pyɛ na betɔn wɛt, ano neha bɔs na sé pyɛ na gwɔ̀m wɛt. 

8Pyɛ bâng nu ya sé sede pyɛ bɛs e dî mwat de e nɔng, na a di wɛng e ra kayɛ 

pyɛ. 

9Womo de e hala buru e jama tɛ̂ yey, ko womo de e hashe neha neroso e bidɛ 

besa. 

10Gyong hé yél a mwat de a vɔk netsitsɛng, he dal dak tɔn na zining zang naga. 

11Mwat vwes e jama sogô nehywɛ, ko bê tomo tom vwes e ra yɛ. 

12Nduga mwat a man na cwey de ba ga hashe a yɛ nèy, de hwo man na tɔn e ji 

neves mɛ. 

13Mwat de a tala pyɛ́ ryat na pyɛ́ vyes, neves nê sang gas ɛ na belɔ mō wɛt. 

14Pɛ́rɛ cuna ha sé sede kulu kwɔn de ba bang ɛ nshi, ano, rimi gyam yol ye 

sogo. 

15Womo de a yang mwat vwes à wò necik na womo de a yâng wò necik a mwat 

vwes, mwa yɛn beba ba sé pyɛ byɛm-byɛm e nuyel Dagwi Darwey. 

16A sé yapyi na tɔn a jut dyām a sey mɛ netsitsɛng, yaga a vɔk cwey masâ 

pyɛ́ wɛt. 

17Sá e tɛ̀ yey kayɛ jeng, ko gwà a sé yaga jeng reyɔm. 

18A sé mwat de vit a tɔ́k-tsik, de e vo nû tumal a mwât vwara mɛ e hwɔpɔ. 

19Mwat de e tɛ̀ yey na banɛn e tɛ̀ yey na cuna, ko womo de e toros to, e yong 

gaba mɛ. 

20Mwat de yey mɛ ya sé kang-gang e re nuyel wɛt, ko mwât nenu-neba ê yel 

e ji reyɔm. 

21Mwat de a tɔ tɔ̂n hwey pyɛ lashe yey ya ga sɛ̀ ɛ, ko dâ hɛ vit a hɛ na yey 

pyɛng. 

22Yey pyɛng ya sé hwal rwat, lashe yey he tɛ̀ nedem gbɛrɛk. 

23Mwat vwes e sey pyɛ bang nu e lɛrɛ, na a rigim mɛ gas badu e tē. 

24Mwât tɔ́k-tsik e tɛ̀ bayis e ra netsitsɛng, ko tɔn a sé kpɛɛ à hɛ. 

25Tɔ̂n hwey he vey a dâ hɛ na lashê yey, ko yey sit na neng tɔ mɛ. 

26Tɛ̂ mwât necik a tala pyɛ, a sé tyɛng wɛt, kɛ dâk bemat nuyel ha sé naka wɛt. 

27Mwât tɔk e nára há wɛt. Mwât tɔ́k-tsik e kaba to mɛ. 

28Ka tɔn a vɔk nu mɛ gak, bê jut ɛ mwât tɔk, jeng de a man nu mɛ, bê jut ɛ mwât 

netsitsɛng. 

Cīnat Neha 18 

1Mwat de a kang ɛ, cwey pyɛ̂ yey mɛ zɔng de e simo, ko e tó cuna e ra kayɛ 

pyɛ de ya sé tyɛng. 

2Tɔ́n pyɛ mɛ ya sé na tɔ́k-tsik wɛt, e dal simo a ha bare mɛ zɔng. 

3Jeng neves ne vey, byɛs he vey arɔng, vît nɔng nerey, rekyen re yel. 

4Neha nu mwat netsitsɛng na sé nshî ciwil, ne nɔng netsitsɛng sede rɔt he nɔng 

nshi. 

5A sé tyɛng na mwât shɔt a dyɛng mā á mwat vwes, kɛ a romɛ a wò cik na gas 

shɔt e tē. 

6Nû tɔn hé vey na cuna, he yila a yɛ dak. 

7Nû tɔn he vey a yɛ na wey, ko neha mɛ na sé sede segun na yɛ. 

8Neha mwat ryɔgɔt na sé sede pyɛ̂ re de ya ta, ne yel e ji rebek. 

9Mwât neriri e fwom, gwà mɛ a womo de e wey na pyɛ́. 

10Rezâ Dagwi Darwey ra sé gwotyɔ̌n gap, wò cik e tele wɔ e hwomo a sǎ tyang. 

11Nerêy mwât nedanerey ne a gap mɛ, na sé sede jwa-duk lwis de wo dul ɛ. 

12Gyam wey he vey mwat e pɛrɛ tôs to, ko dyɛ̂ng to hé kyè vey na nɔng nerey. 

13A sé netɔn na pyɛ rekyen, na mwat a toyo na ha, gyam e rɔngɔl na wok mwa 

há mo. 

14Mwat de a vɔk yey e niri e ji serɔ, ko wà e tɔk sɛlɛ mwât yêy fɛgɛt ɛ? 

15Mwat de a sé tsɛng-tsɛng e sɛ̀ tɔk, ko betong wo netsitsɛng be jama tɔk. 

16Nɔ̂ng nɔrɔ he wunta a mwat gwong, ko he vey na yɛ e nuyel begbɔng bemat. 

17Mwat de e tanga misang ha e duk shɔt, he sé sede e mwin, sɛ̌ jeng de sa mɛ 

a ra a yɛ nerangsal. 

18Mása na begbɛrɛng he gas cuna ko he gas tê bemat de ba vɔk reto. 

19Gwa de hwà lashe na yɛ e kang ɛ sede repomô dál, ko cuna ya vɔk gap sede 

kwɔrɔ̂ ri repomo. 

20Be tala hwo yi na hâ nu mō, ko pyɛ de ye nusu yi e bebɛrɛk mō yê sè pyɔlɔ 

mō. 

21Reku na neken na sé e tô lem, ko vemo de be tɛ̀ yey na rɛ, bê sɛ̀ mɛ. 

22Mwat de a sɛ̀ hwā a ga sɛ̀ pyɛ ryat, Dagwi Darwey a ga dura a yɛ nerat mɛ. 

23Bepɛng be dak gabɔk yaga sɛlɛ, ko bedaberey be toyo na ha na yol. 

24Besa behak ba sé e bayis zɔng, ko sa mō hwak a sé de a sé pang na hwo, a 

dal gwa mo. 

Cīnat Neha 19 

1A dal na mwat a sè pwɛng ko a sila gyat, e ra mwat de a vɔk nenu neba. 

2A sé naka na mwat a sè sana tɔ́k wɛt, mwat de e ra nefufǔl e rà pyɛ́, ê bidɛ 

buru wɛt. 

3Netɔ̌n mwasi ne wey na begwong mɛ, e rá shom na Dagwi Darwey. 

4Nedanerey ne vey na besa pyak, ko mwat pwɛng besa mɛ be ye zak a hɛ. 

5Mwât nuha bɔs e hywit a tabak wɛt, ko womo de e bere nebɔs bê tik ɛ nà 

tabak wɛt. 

6Bemat pyak be simo be sɛ̀ somo na mwat nuyel, ko kawɛ mwat a sé sa na 

mwât nɔngɔs nenɔrɔ. 

7Mwa câng mwat pwɛng be bɛɛ hé ves, tàga besa de ba sé yikyik na yɛ! E raa 

hɛn na neha mɛlɛm ko e ka sɛ̀ to mɛn wɛt. 

8Yɛ de e sɛ̀ netsitsɛng e tɛ̀ yey na to mɛ, yɛ de e gyeng tɔk ê re nuyel. 

9Mwât nuha bɔs ê kyè sana tábak wɛt, ko yɛ de e yɛt nebɔs ê wey. 

10A sé tyɛng na tɔn a sangal e ji wok neta wɛt, taga sam a re negwɔm e ra 

bemât nuyel. 

11Vɔ̂k tɔ́k-tsik he tɛ̀ mwat a ra shom ziri wɛt, ko a sé pyɛ nerey na yɛ a hala buru. 

12Shôm gwɔ̀m ya sé sede lúlum gukum, ko e ra mwat, nerat mɛ na sé sede 

mwɛngɛ e ra sɔng. 

13Tɔ̂n hwey ha sé pyɛ wey na da mɛ, ko hwā de a kat nu a sé sede rwâk kpam-

magèy. 

14Lɔ na nedanerey be re yi na beda, ko hwâ netsitsɛng a sé yi na Dagwi Darwey. 

15Neriri ne tɛ̀ a hwo nevwâ reku, ko mwat de e sangal bɛs ê re vyong. 

16Wo gyeng badu, wo gyeng neken mō, wo byɛs ha ê ku vwen. 

17Mwât wok nemwishish bepɛng a sé nɔngɔs hwɔpɔ vɔk na Dagwi Darwey, ko 

Dagwi ê tala hɛ yaga tomong mɛ rat. 

18Tabak hwey mō e jeng de sɛ̂t yey ha sé e ra yɛ, ko hwo kwon jut na shom 

sede hwô mɔrɔ hɛ wɛt. 

19Mwat de a kat shom ê tala byɛ mó, yaga ka hwà sey ɛ, hwô to ra ano gbak. 

20Wet betong na vô redu na hwo sey basa, na hwo bin sɛ̀ netsitsɛng e nuyel. 

21Begwông yong pyɛ́ ba sé pyak e barê yey mwat, ko pyɛ́ de Dagwi Darwey a 

simo, e yɛ̄ yê tumal ting. 

22Pyɛ de be simo na mwat, yɛ a tsak tɛ̂ yey, ko mwat pwɛng, a dal mwât yɛt 

nebɔs. 

23Sâp Dagwi Darwey he kyè na mwat wɔ e neken, ko womo de a vɔk hɛ, ê 

sangal vit a pyɛ vyes de yê ra ɛ. 

24Riri e tɛ̀ vwɔ mɛ e shǐ, ko e ka tɔk vɛ pyɛ́ vɔk e nu wɛt. 

25Fala mwât byɛs, ko betɔn bê masa netsitsɛng, gyong mwât tɔ́k-tsik, ko ê sɛ̀ 

tɔ́k. 

26Hwey de he dak dâ hɛ na he ro neng mɛ, he vey na rekyen. 

27À hwey hom, sede hwà wok gyong wɛt, hwô ye rɛng yi e neha tɔ́k. 

28Mwat nuha bɔs e tɛ̀ duk shɔt wo tɛ́ ɛ pyɛ shɛgɛsh, ko nû mwat vwes he simo 

banɛn sede be wɔ̀lɔk tuk. 

29Tábak ha sé yaga bemat de ba vɔk byɛs, ko zining yaga dâk mǎ betɔn. 

Cīnat Neha 20 

1Siring wo tɛ̀ a mwat shɛgɛsh byɛs na râ yol, mwat de siring wa tɛ̀ ɛ a ye rɛng a 

sé tɔn. 

2Shom pyep gbɔng gwɔ̀m ya sé sede lúlum gukum, kawɛ de a tɛ̀ ɛ a wok shom 

e bidɛ neken mɛ. 

3A sé pyɛ nɔ̂ng nerey na mwat a tele hɛ yol, ko kawɛ tɔn e simo tô cuna. 

4Riri e how cap naswigi wɛt, e masa yis nahywɛp vit a pyɛ. 

5Barê mwat hwak ha sé ciwil sede gworep, ko mwât tɔ́k-tsik ê pat hɛ yi e yey 

mɛ. 

6Bemat pyak be ha e ra tsak tɛ̂ yey mɛn, ko mwât tsak o, wà e tɔk sɛ̀ ɛ arɛt? 

7Mwât necik de e kyè e gwong tyɛng, nèy mɛ nê sè vê wɛng. 

8Gwɔ̀m e ra gwofwa shɔt, a tɔk gas pyɛ vyes na yat o. 

9Wa ê tɔk ye, “Ma ga tɛ̀ yey hom haalal, ma sé jɛkjɛk yi e banɛn hom a?” 

10Pyɛ̂ masa yê mɔt na yê kwɛlɛng, mwa yɛ ya sé pyɛ̂ byɛm-byɛm e nuyel Dagwi 

Darwey. 

11Ka hwêy mwa, be tɔk hɛ yi na tomông hɛ, sede negwɔn hɛ na sé naka na sé 

cik arɔng. 

12Betong wok na bayîs bɛrɛng, Dagwi Darwey a ga yong vɛ mwa. 

13Hwó simo wɔ̂ nevwa, hwô ba tɛ́ o pwɛng, sogo, na hwo ra fwom, ko hwô vɔk 

pyɛ̂ re pyak. 

14Mwât sey e tē, “Ya sé ryat wɛt ya kat dyām!” ko jeng de a ga sey, e dak kaa 

wɔgɔ ya sé lɛgɛm. 

15Dyam shinang ya sé, na dyengerê dyām pyak, ko nû tɔk ha sé dyéngere ryat 

sizɔng. 

16Mwat winde e vo nu na a tumal a kwɛnɛt e hwɔpɔ, gbing-gbing na be vɔk pyɛ́ 

mɛ e selek sɛ̌ jeng de ba tala badu mo. 

17Pyɛ̂ re de mwat a sɛ̀ e gwông kwɛlɛng ye ta, ko e bama jeng nu mō he tangal 

bazɛk. 

18Kayɛ pyɛ yong de bé vo ɛ redu ye ta to, na myak mwât netsitsɛng hwô to 

como. 

19Yɛ womo de e kyě ra ryɔgɔt, e paa nesang, yaga ano hwo ra nesa na yɛ wɛt. 

20Sede mwat e mok a da mɛ kɛ neng mɛ gawey, bê rimi kywa-kya neken mɛ ko 

ê sè e lwil tíbit. 

21Pyɛ̂ nedanelɔ de ba pere sɛ̀ dey-dey e susu mo, e yɛnɛ mo ye vɔk nerat wɛt. 

22Hwo kwon ye wɛt, “Mê tala neves”, tik a Dagwi Darwey, ko yɛ ê sɛlɛ hwo. 

23Dagwi Darwey e simo bemât mɔt e masâ pyɛ́ wɛt, ko pyɛ̂ mwa yê bɔs ya sé 

pyɛ̂ byɛm-byɛm na yɛ. 

24Kwɛngɛl mwat gwa sé yi na Dagwi Darwey, ko yi e rɛ̌ de mwat ê tɔk gwong 

mɛ ɛ? 

25A sé segun na mwat a ha vòrot: “A sé pyɛ jɛrɛ”, na a de bare e bama de a ga 

vo nu. 

26Gwɔ̀m de a vɔk netsitsɛng e tabak bemat beves, sede be wolom pyɛ̂ yeneng. 

27Gabik mwasi à kywa-kya e vwɔ̂ Dagwi Darwey, e jut hɛ na a jama báre de ha 

sé e ji mɛ. 

28Tsak tɛ̂ yey na tsak o ne gyeng gbɔng gwɔ̀m, ko gap gwofwa sangal mɛ à tsak 

tɛ̂ yey. 

29Nerêy bebot bemat à gap mɛn, ko pyɛ kaà bemakuk à shɔlɔ. 

30E dák de he yishing mwat yi e neves, ko zining wo tɛ̀ ɛ e jimo-jimo haalal. 

Cīnat Neha 21 

1Yêy gbɔng gwɔ̀m ya sé e vwɔ̂ Dagwi Darwey, e doyo yɛ sede rɔt e kagwa de 

e simo. 

2Kagwɛ gwông mwasi gwa sé tyɛng e di mɛ, ko Dagwi Darwey e masa neyey. 

3Râ necik na gâs badu e tē, Dagwi Darwey e dal na sêy yɛ e ra yas rangas. 

4Paà kwas na dâk gey, e kywa-kya bemat beves, ya sé banɛn zɔng. 

5Pyɛ de mwât tē ngyɛ́k e ra, ye vey na nedanerey pyak, ko mwât cwey 

nedanerey dey-dey e bidɛ. 

6Sɛ̂ nedanerey na nû nebɔs ha sé pyɔlɔ de ye kwey ziri sede sekyeng, ha sé 

sòro reku. 

7Yol bemat beves yê yishing hɛn e majey, yaga ba kyɛ́ ɛn nà ra pyɛ de ya sé 

tsak o. 

8Gwông mwat de a vɔk nɛn gwa sé gwɔdɔrɔk, ko negwɔn mwat de a sé haalal 

na sé tyɛng. 

9A dal na mwat a sangal nju mɛ e kwɔn de ha mak sé rat wɛt, de a sangal e lɔ 

na hwā de e shɔk jim. 

10Neyey bemat beves na vɔk cwey banɛn, ko be di nemwishish mwat vwara 

mɛn wɛt. 

11Jeng de be tabak wo byɛs, vê dunus be tɛ́ ɛn vê netsitsɛng, jeng de ba basa 

a mwât netsitsɛng, e sɛ̀ tɔ́k. 

12Dagwi wo necik e bɛrɛng lɔ mwat vwes wɛshɛrɛk, na a di ha wey. 

13Mwat de a bang betong na sîn mwat pwɛng, yɛ pyɛ mɛ ê tosho, ko bê wok ɛ 

arɔng wɛt. 

14Nɔ́rɔ e lɛ́rɛ he ye rɔ̀s à shom, ko nɔ̂ng pyɛ bang nu e gunung ye dyɛng shom 

pyep. 

15Jeng de ba gas shɔt e tē, e sè pyɛ yey pyɛng na vê cik, ko e sè pyɛ yɔɔtɔt na 

bengyip na vê ragas banɛn. 

16Mwat de e tē wek e gwông tɔ̂k pyɛ́ ê pɔnglɔ e kwɔ̂n tulâ bavin. 

17Mwât kat simô wok neta ê tɛ́ ɛ pwɛng womo de e simo nshi anap na něy ê tɛ̀ 

nedanerey wɛt. 

18Mwat vwes a sé pyɛ virî wo cik, vê ra tsak o wɛt ba sé yaga vê sila gyat. 

19A dal naka mwat a sangal e tê hêy gbingiring, de a vɔk hwā de a kat shom na 

hâ shɔk jim. 

20Pyɛ́ ryat de hwó bang, yé nàra e kwɔ̂n sangal wo netsitsɛng, ko tɔn e wɔlɔk 

yɛ. 

21Mwat de e raa necik na dura nerat, ê sɛ̀ neken na gbɔng nerey. 

22Mwat gwining wo netsitsɛng e re repomo de ra vɔk bemat como pyak, ko a 

gangas vwara de gwa dul repomo mo. 

23Womo de e gyeng nu mɛ na lem mɛ, e dul tó mɛ yi e reyɔm. 

24Mwât dak kaa na paà kwas be yila hɛ a mwât byɛs, womo de e ra pyɛ́ na tos 

to na netset. 

25Simô cwey pyɛ́ he wey na riri, yaga vɔ mɛ be kyɛ́ ɛn râ fwom. 

26Mwa woshô mwat vwes e sǎ e de marâ yis, ko wo cik e nɔng, e gunung 

vwɔ wɛt. 

27Nenɔrɔ̂ rangas yas wo neves na sé pyɛ byɛm-byɛm, taga a vey na nɛ na bare 

ves. 

28Mwât nuha bɔs ê wey, ko hâ mwat de e wok hê nàra. 

29Mwat vwes e dura sede a sé mwat rwat, ko womo de a sila gyat e bare 

begwong mɛ kayɛ jeng. 

30Vit a netsitsɛng, vit a tɔ́k, vit a redu, de ha vɔk sɛlɛ e repugu na Dagwi Darwey. 

31Bé yong bedwa yaga tuk como, ko wɛng ha sé yi na Dagwi Darwey. 

Cīnat Neha 22 

1Kasâ reza rerat ra dal sɛ̌ yas pyak, ko nemi nepɛng na dal dyam pyɛng kɛ 

dyam shinang. 

2Darwey na pwɛng be man, ko e Dagwi Darwey de a yong ɛn mwa. 

3Mwât nehywɛ e di galumla ko a lɛrɛ tó mɛ, ko vê dunus be rimi hɛn ko be sɔ 

reyɔm. 

4Pyɔlɔ yaga dyɛ̂ng to na bengyip Dagwi Darwey, ya sè yas, na nerey tanga 

neken. 

5Serogo na segun ba sé e gwông mwât kwɛlɛng, mwat de e gyeng to mɛ e sè 

yikyik na yɛ̄. 

6Masa a hwey gwong de ê raa, ko jeng de a kwop ê ye bam a gwɛ wɛt. 

7Darwey e re negwɔm e ra pwɛng, ko mwât hwɔpɔ a sé sam womo de a hwɔp 

ɛ. 

8Mwat de a tus neves ê yɛt bwâl rezot, ko gwelê shom mɛ gwô radɛ. 

9Mwat de a vɔk yêy toshô reyɔm bê tɛ̀ a yɛ nerat, yaga e gas pyɛ́ mɛ na bepɛng. 

10Pat mwât byɛs, ko yol yê tala hɛ, cuna na dusa bê sè wɛt. 

11Wo simô yêy haalal na wo neha nerat, gbɔng gwɔ̀m ê sè sā mɛ. 

12Bayîs Darwey be gyeng womo de a vɔk tɔ́k, ko e basak neha mwât kwɛlɛng. 

13Riri e ye, “Gukum wa sé e majey, wô wey na me e gwong!” 

14Nû jwâng hwā ha sé vɔng ciwil, womo de Dagwi Darwey e wok shom me ê 

gaba e hɛ. 

15Netɔn na sé e yêy hwey, ko tabak na gwele hé ro nɛ yikyik yi na hɛ. 

16Mwat de e ták a bepɛng na a gwɛ mɛ yas mɛ, kɛ e nɔngɔ̂s bedaberey nerey, 

ê ba tɛ́ ɛ pwɛng. 

Neha netsitsɛng kuru batat 
(C.Neha 22:17—24:34) 

17Wet betong mō, na hwo wok neha vê netsitsɛng, ko hwo tɛ̀ yey mō na basa 

hom, 

18yê sè a hwo yey pyɛng sede hwà gyeng yɛ̄, sede mwa yɛ ya sé e nu mō. 

19Na gap mō he bin sè e ra Dagwi Darwey, ma ga tɛ̀ hwo tɔk nɛ yunung, ey, ka 

hwo mwa. 

20Ma ga jɛ́k a hwo neha kuru batat nerey o, nè gyong na tɔ́k, 

21nê dura a hwo pyɛ de ya sé tyɛng, na tsak o, hwo bin nɔng tsak hanat na 

vemo de ba tomo hwo. 

Hâ hê mɛsɛng 

22Hwo kwon sey ɛ pyɛ pwɛng, yaga a sé mwat pwɛng, kɛ hwo midra vemo de 

vit a hɛn na sɛlɛ, 

23yaga Dagwi Darwey ê tumal a yɛn, ko ê ye mak a vemo de ba ye mak a 

bepɛng. 

Ha hê ba 

24Hwo ra nesa na mwat de a vɔk shom ziri, kɛ hwo kyè na mwât yey pep wɛt, 

25yaga hwô kwon masa negwɔn mɛn, na hwo hanas to mo e ji soro. 

Ha hê tat 

26Hwo kwon sè gwining e ji vane de be vos nu wɛt, vê tumal a bemât hwɔpɔs. 

27Ka sede hwà vɔk pyɛ tala wɛt, bê sey ɛ gwât dyɛngɛ mō. 

Ha hê naas 

28Hwo kwon sek tô cap hê raane wɛt, de bedabeda bá tɛ̀. 

Ha hê tungun 

29Hwó bɛrɛng mwât sekwɛl e fwom mɛ re? Ê ra fwôm begbɔng begwɔ̀m, ê ra 

fwôm bepɛng wɛt. 

Cīnat Neha 23 
Ha hê tyiimin 

1Jeng de hwà sé sangal na hwo re pyɛ́ tanga bemât nuyel, bɛrɛng naka pyɛ de 

ya sé e nuyel mō. 

2Sede hwà sé mwât rwéy hyùu, té naka na hwɔ́k mō. 

3Hwo kwon vɔk cwey pyɛ̂ halang mɛ wɛt, yaga ya sé pyɛ̂ re yê kwɛlɛng. 

Ha hâ taama 

4Hwo mɔrɔ bek mō e râ fwom na hwo sɛ̀ nedanerey wɛt, tɛ̀ netsitsɛng na hwo 

tik ra ano. 

5Sede bayis mō ba di nedanerey na ga kyè, sede nà vɔk bafabak na sogo na 

tele, sede gwakim vɔk e lagwi. 

Ha hê rwit 

6Hwo kwon re pyɛ̂ mwât shwey, kɛ hwo wok cwey pyɛ̂ halang mɛ wɛt, 

7sede remo de e bare e yey mɛ, e tang o, “Re na hwo sɔ!” Ko yey mɛ ya sé na 

hwo wɛt. 

8Hwô hwɔs pyɛ́ de hwà ga re, neha mō nerat na ga wey ɛ. 

Ha hâ shabetat 

9Hwo kwon ha há e wokos tɔn wɛt, yaga ê byɛs netsitsɛng neha mō. 

Ha hê kuru 

10Hwo kwon sek tô cap raane, kɛ hwo yel e cap nehyɛn wɛt, 

11yaga mwât sey mɛn a sé Dagwi wo gap, ê tumal a yɛn. 

Ha hê kuru na hɛ hining 

12Tɛ̀ bare mō e jamâ basa, ko betong mō e ra wôk há. 

Ha hê kuru na hɛ ba 

13Hwo kwon tik nà tabak hwey wɛt. Sede hwà dak hɛ na gwele, hê ku wɛt. 

14Sede hwà dak hɛ na gwele, hwô sey neken mɛ yi e bevuvwel. 

Ha hê kuru na hɛ tat 

15À hwey hom, sede netsitsɛng na sé e yey mō yey hom yê pɛngɛ arɔng. 

16Yey hom yê pɛngɛ jeng de nu mō he ha pyɛ de ya sé tyɛng. 

Ha hê kuru na hɛ naas 

17Hwo tik yey mō ye bɛɛ bemât ragas banɛn ves wɛt, ko re nuyel na sâp Dagwi 

Darwey mwa wosho. 

18Mwin jeng yat ye kyè vey, ko sɛ̂t yey mō hê dul hɛ wɛt. 

Ha hê kuru na hɛ tungun 

19Wok, à hwey hom, vɔk netsitsɛng, ko tɛ̀ bare e ji gwông cik. 

20Hwo kwon wuna to mo na bemat de ba kat sɔ̂ siring, kɛ bemat de ba kat cɛ̂s 

banama, 

21yaga wo sefeng na wo rê pyɛ́ datdat bê tɛ́ ɛn bepɛng, nevwa nê vos ɛn, ko 

jeng tyɔng yɛn e tɛ̀sɛ cɛk berugu. 

Ha hê kuru na hɛ tyiimin 

22Wet betong na hâ da mō, womo de a tɔ o, ko hwo byɛs neng mō wɛt jeng de 

a ga kwop. 

23Sey tsak o, hwo row wɛ wɛt, sey netsitsɛng na basa tanga tɔ́k-tsik. 

24Dâ hwêy necik e vɔk yey pyɛng sizɔng, womo de a vɔk hwêy netsitsɛng e dak 

kaa e ra hɛ. 

25Tik da mō na neng mō be vɔk yey pyɛng na hwo, ko tik nêng tɔ mō a dak kaa 

na hwo. 

Ha hê kuru na hɛ taama 

26À hwey hom, nɔng me yey mō, ko tik na bayis mō be bɛrɛng begwong hom. 

27Devwes a sé sede revɔng ciwil, ko hwā duk a sé sede hwês nengyɔgɔdɔk. 

28E wɛrɛm e waba sede gbik, ko e gwɛsɛ ɛ beras de vit a tsak o. 

Ha hê kuru na hɛ rwit 

29E wa na gawey ɛ? E wa na yey sit ɛ? E wa na cuna ɛ? E wa na gwɔrɔng ɛ? 

E wa na baram sana tin ɛ? E wa na bayis basinang ɛ? 

30E womo de e ros e de sɔ siring, e rɔnɔs e de jama sirîng púru. 

31Hwo kwon bɛrɛng siring wɛt, jeng de wo paa cúyu e keshi, wó gyiris wirititit 

e fwɔ. 

32E tala mō wo roros sede gwɔ̄m, ko wo tabas sede gàbak. 

33Bayis mō bê bɛrɛng pyɛ́ dyuk, hwô yɛt neha kpɛɛ e yey mo. 

34Hwô sè sede mwât dyɛngɛs e dwa-nshi e tê gworep, hwô kyè ra detangalang 

sede gul gwo pɛsɛl hwo. 

35Hwô ye, “Yɛn a gang me, ko ba mǎ me wɛt, yɛn a dak me, ko ma wok pyɛ wɛt. 

E yɛ̌ jeng mê sene ɛ? Mê jama pyɛ sɔ cak.” 

Cīnat Neha 24 
Ha hê kuru na hɛ shatat 

1Hwo kwon bɛɛ bemât banɛn ves, kɛ hwo vɔk cwey sangal tanga yɛn, 

2yaga yey mɛn yɛ jama yol, kayɛ jeng de yɛn a wunta nu mɛn, sɛ̌ yɛn a mǎ mwat 

hwak. 

Ha hê kuru baba 

3Yi na netsitsɛng be lɔk lɔ, ko yi na sekwɛl de be tɛ̀ retis hɛ, 

4yi na tɔ́k beduk o ba sila na mwa pyɛ́ ryat yê neta. 

Ha hê kuru baba na hɛ hining 

5Mwât netsitsɛng a dal mwât gap, ko mwât tɔ́k a vɔk reto, 

6yaga yi na kyê netsitsɛng hwó yel e tô como, e ji regyɛng bemât vos badu wɛng 

he sè. 

Ha hê kuru baba na hɛ ba 

7Netsitsɛng na sé a tɔn yikyik, vit a yɛ na nû hanat e duk shɔt. 

Ha hê kuru baba na hɛ tat 

8Womo de e yongos neves, bê yila hɛ a mwât nengyas. 

9Pyɛ de tɔn a yong ya sé banɛn, ko mwât byɛs a sé pyɛ byɛm-byɛm na bemat. 

Ha hê kuru baba na hɛ naas 

10Ka sede hwà tɛ́ o gbɛrɛk e tuk reyɔm, sɛ̌ hwà sé gbɛrɛk mwin. 

Ha hê kuru baba na hɛ tungun 

11Sey vemo de ba kyè na yɛn wɔ e reku, toyo na vemo de be tíi bol wɔ e kwɔ̂n 

yɛrɛ. 

12Sede hwà ye “Mwin, nu mot ha sé ɛ wɛt”, yɛ̀ wo masa neyey a di wɛt a? Womo 

de e bɛrɛng neken mō a tɔk, ko ê tala mwat tyɛng na fwom mɛ wɛt a? 

Ha hê kuru baba na hɛ tyiimin 

13À hwey hom re shok, yaga ya sé naka, ko nshi de ne tɔngɔt yi e hamal shok 

né ta e nu mō. 

14Tɔk wɔgɔ netsitsɛng na sé ano na neken mō, sede hwà sɛ̀ ne, nerat nê sè 

e nuyel, ko sɛ̂t yey mō hê gas ɛ wɛt. 

Ha hê kuru baba na hɛ taama 

15Hwo dyɛng e lɛrɛ sede mwat vwes de e ra repugû kwɔ̂n sangal wo cik, kɛ hwo 

ra yol e ra lɔ mɛ wɛt, 

16yaga wo cik e gaba zang taama ko zang taama a sè sogso, ko beves, reyɔm 

rê kyira hɛn. 

Ha hê kuru baba na hɛ rwit 

17Hwo kwon vɔk yey pyɛng jeng de wo repugu mō a gaba, kɛ hwo tik yey mō 

ye feng jeng de e tíi bol wɛt, 

18ka Dagwi Darwey a di, ko e doyo shom mɛ vey na hwo. 

Ha hê kuru baba na hɛ shatat 

19Hwo tik yey mō ye bɔrɔk hɛ yaga bemat beves wɛt, ko hwo kwon ra repugu 

na bemat beves wɛt, 

20yaga mwat vwes vit a yɛ na sɛt bayis e nuyel, kywa-kya mwat vwes gwô rimi 

hɛ. 

Ha hê kuru batat 

21À hwey hom sap Dagwi Darwey na gbɔng gwɔ̀m, ko hwo kwon byɛs hwak 

mɛn wɛt, 

22yaga yɛn ê tɔk wey na mwat hák, ko wa e tɔk neves de ne vey yi na yɛn ɛ? 

Neha netsitsɛng nehak gbak 

23Nemo na sé neha vê netsitsɛng arɔng; Simô to e shɔt ha sé naka wɛt. 

24Womo de a yang mwat vwes, “Vit a hwo na nɛn”, bemat bê mok a yɛ gawey, 

yere bemat jey bê wok nebyɛm-byɛm mɛ, 

25ko vemo de be gyong mwat vwes, bê vɔk yey pyɛng, ko nerat nê sè e ra yɛn. 

26Womo de e hanat tyɛng a sé sede sa de a kula hwo. 

27Yong fwom mō gyat e cap, sɛ̀ kayɛ pyɛ e yong yaga cwɛl mō, e bama mo hwo 

lɔk lɔ mō. 

28Hwo kwon nɔng nuha e ra mwât vwara mō vit a retin, kɛ hwo kwɛlɛng na nu 

mō wɛt. 

29Hwo ye wɛt, “Mê ra a yɛ sede a ra a me, mê tala mwat o yaga pyɛ de a ra a 

me.” 

30Ma kwey e cwɛ̂l riri, e bwî anap mwat de vit a to, 

31ko sɛ́ ɛ? Gwa sila na serɔgɔ, sɔng gwa bang vwel o, ko beta jwâ-bwi mó ba 

ga gabsa. 

32Ano ma di ko ma bare pyɛ mo, ma bɛrɛng ko ma masa pyɛ cak. 

33Nɔ̀t ɛ nevwa, na tē gumat tyɔng, gunung vɔ mo na hwo pɔnglɔ tyɔng, 

34ano nepɛng nê hwo e ra hwo sede gbik, ko nevit sede mwât como. 

Cīnat Neha 25 
Cīnat neha Sɔlɔmɔn o nehak 

(C.Neha 25—29) 

1Cīnat neha Sɔlɔmɔn nehak a nemo de bemât Hɛzɛkiya, gbɔng gwɔ̀m Yuda ba 

tula. 

2Gbɔng nerey Dagwi ne à lɛ́rɛ pyɛ́, ko nerey begbɔng begwɔ̀m nè a kúlu pyɛ́. 

3Sede hâ nelis sě lagwi, ko neciwil sě jey, ano yêy begbɔng begwɔ̀m, be tɔk 

ngyɛgɛt yɛ wɛt. 

4Pat serwik yi e ji dyam pyɛng, ko zu a vɔk pyɛ́ yông neshǐ pyɛ̂ re. 

5Pat mwat vwes yi e nuyel gbɔng gwɔ̀m, ko gwofwa negwɔm mɛ gwô se tɛ̂ retis 

e ra necik. 

6Hwo kwon jut to mō mwat rwey e nuyel gbɔng gwɔ̀m, kɛ hwo tumal e dem 

bemat berey wɛt. 

7A dal na be yang o, “Vey bagat na gwɔ̀m” de bê yang o, “Sogo yi e ngamo.” 

8Hwo kwon tele wô tɛ̂ sekun wɛt, e sɛ́ de hwô ra e yɛnɛ mo, jeng de repugu mō 

ra tɛ̀ o e ji rekyen ɛ? 

9Tɔrɔng há mō tanga mwat vwara mō mo, ko hwo kwon kulu pyɛ neyaang mwat 

hwak wɛt, 

10ka ano wɛt ko womo de e wokos hwo ê vey a hwo na rekyen, ko reza mō 

reves rê nàra vit a yɛnɛ. 

11Há tyɛng e jeng, ha sɛ́ sede pyɛ de ba wɔrɔ na wɔnɔ dyam shinang, de ba tik 

e ji dyam pyɛng. 

12Sede yɔbɔ̂ dyam shinang kɛ pyɛ de ba tɔrɔ na dyam shinang, à mwât gyong 

wo netsitsɛng vɔk na mwat de e wok ha. 

13Sede wût nemuk fwala e jeng hywɛp, ano de tom tsak o a sé na vemo de ba 

tomo hɛ. E tɛ̀ yêy dalɔ mɛ ye sɛ̀ wɛng-wɛng. 

14Mwât dak kaà râ nɔrɔ, ko vit à nɔng, a sé sede bale na gul, ko vit a rwak. 

15Dâk yey na niri hê sege barê gwɔ̀m, ko lêm há, hê tɔk kwɔrɔ kup. 

16Sede hwà sɛ̀ shok, sɔ pyɛ de yê vey a hwo, hwo kwon sɔ yē dal gap wɛt, yaga 

hwô de hwɔs. 

17Hwo dop e lɔ mwat vwara mo wɛt, ka ano wɛt ê ruru na hwo, ko ê bɛ̀ɛ hwo 

ves. 

18Mwât nuha bɔs e ra mwât vwara mɛ, a sé sede kpurung, kɛ wal, kɛ kwêt myol. 

19Tɛ̂ gap e ra mwat de vit a tsak o e jeng reyɔm, ha sé sede hwin vwes, kɛ bwol 

de gwa sé jógodok. 

20Rá a mwat de e lashe yey lwɛlɛ ha sé sede hywɛrɛm hɛ e jeng de jey ya sé 

ceere, sede nevwashe e ra ram. 

21Sede mwat repugu mō e wok vyong, nɔng ɛ pyɛ́ na a re, ko sede e wok yêy 

hwɔshɔ, nɔng ɛ nshi na a sɔ. 

22Hemo hê tɛ̀ cilâ kya e ra to mɛ, ko Dagwi Darwey ê tala hwo pyɔlɔ mō. 

23Gûl rwa bato gwo vey na rwak, ko mwât ryɔgɔt e vey na shom. 

24A dal naka mwat a sangal nju mɛ e kwɔn de ha mak sé rat wɛt, de a sangal 

e lɔ na hwā de e shɔk jim. 

25Sede nshî ceere na mwât yey hwɔshɔ, ano yɛgɛt yat yi e repomô yikyik. 

26Sede hwês nshî ruguduk kɛ lwêl nshi neves, a sé ano na wo cik de e nɔngɔs 

to mɛ e nuyel mwat vwes. 

27A sé naka na hwo sɔ shok pyak wɛt, kɛ simo nerey kayɛ jeng wɛt. 

28Mwat de e rɔgɔs yey wɛt, a sé sede repomo de jwâ rɛ wa ga gabsa. 

Cīnat Neha 26 

1Sede wut fwala nazɛng kɛ rwak e jêy hywɛp, ano nerey na jam yaga tɔn wɛt. 

2Sede wǔtut e de rini, sede kenon de ke sogo gbir, ano gawey de vit a retin. 

3Zining wa jam yaga dwa ko nerwey na jam yaga madung, ko gwele yaga mâ 

tɔn. 

4Hwo kwon hanat a tɔn tyɛng na netɔn mɛ wɛt, ka ano, hwô sè sede yɛ. 

5Hanat a tɔn tyɛng na netɔn mɛ, ano ê jut to mɛ sede a vɔk netsitsɛng. 

6Mwat de e tomsal tomo e vwɔ̂ tɔn, a sé re tô bol mɛ ko e sɔ reyɔm. 

7Cinat ha e nu tɔn ya sé vit a gap sede bwôl guruk. 

8Sede mwat a rɔgɔs gwofwa e gazik, a sé sede mwat de e nɔngɔ̂s tɔn nerey. 

9Sede serɔgɔ de he yel tsik e vwɔ̂ mwat de a ga feng siring, ano de cinat há 

e nû betɔn 

10Sede mwat tabas gbang de e mǎ kawɛ mwat, ano na mwat de a jut tɔn kɛ wo 

sefeng na a nɔng ɛ fwom. 

11Sede vu de wa to re hwɔ̂s wɛ, ano na tɔn de a to ra netɔn mɛ. 

12Hwó bɛrɛng mwat de e di to mɛ a vɔk netsitsɛng re? Sɛ̂t yey ha sé na tɔn e ra 

yɛ. 

13Riri a ye, “Gukum wa sé e gwong! Gukum wa sé e nehyok!” 

14Riri mwat e doysa kòng-gong e ra gwat, sede mǎ dyam hagât rwi duk. 

15Riri e tɛ̀ vwɔ mɛ e shǐ, ko e wok negbang pat gwɛ vɔk e nu. 

16Riri e di mɛ a dal na netsitsɛng, a dal bemat betaama de be tɔk hanat na 

nehywɛ. 

17Mwat de e yeles e cɛk de ya sé myɛ wɛt, a sé sede mwat de a sé kaba betong 

vu de wa tɔk ɛ wɛt. 

18Mwat lolong e tabas ket cila kya kpɛɛ, be mɔrɔ mwat, 

19ano, mwat de e kwɛlɛng mwât vwara mɛ, ko a de ye, “Ma ra jɔgɔ zɔng!” 

20Sede vit a cɔgɔt e kya hê ku ko sede vit a mwât ryɔgɔt, tôw nu he dyɛng. 

21Sede hwalang kɛ cɔgɔt e cilâ kya, ano mwât cɛk e tɛ̀ yol. 

22Neha mwat ryɔgɔt na sé sede pyɛ̂ re de ya ta, ne yel e ji yey. 

23Hâ mɛɛsɛs e nu ko yey vyes, a sé sede rwêy bwɔs de ba mɔmɔ na beving 

dyam pyɛng. 

24Mwât bɛɛ ves a vɔk nenu neba, e lɛrɛ nebɔs e ji yey mɛ. 

25Jeng de e ha ha rat, hwo sey tsak o na yɛ wɛt, yaga pyɛ̂ byɛm-byɛm tyaama 

ya sé e ji yey mɛ, 

26ka a bang bɛɛ ves mɛ na kwɛlɛng, neves mɛ ne kulu hɛ e tulâ bemat. 

27Mwat de e cing revɔng, ê gaba e ji rɛ, ko yɛ de a biring gwofwa gwô hwo e ra 

yɛ. 

28Mwat hâ nebɔs e kyɛ́ ɛ vemo de e ha e ra yɛn, ko mwat lem mɛɛsɛs e wey na 

yɛn. 

Cīnat Neha 27 

1Hwo kwon dak ragey e ra nahwol wɛt, yaga hwà tɔk pyɛ de pɔlɔ hining hê vey 

mɛ wɛt. 

2Tik mwat hwak a somo hwo, ko hwo tó mō wɛt, kwɛnɛt, ko hwo na nu mō wɛt. 

3Gwofwa gwa sé dirik, ko bezɛk ba dal, ko shôm tɔn ya dal ɛn mwa na nedirik. 

4Shom pep ya sé vyes, ya sé sede tɛmɛ-nshi, ko wa e tɔk tumal a repugu ɛ? 

5Nduga gyong wɛshɛrɛk e ra tɛ̂ yey e lɛrɛ. 

6Baram yi na sâ yey mō ba sé tsak o, ko kulâ wo repugu ha sé zɔng-reng. 

7Mwat de a ga sirik e bɛrɛng shok ya sé kis, ko na womo de e wok vyong, kayɛ 

pyɛ kpashak ya ta. 

8Sede non de ka hala rɛngɛ kɛ, a sé ano, na mwat de a hala lɔ mɛ. 

9Něy nesang hyɔɔlɔl ne tɛ̀ yey pyɛng, ko sâ mwin a dal cɔgɔ̂t nesang hyɔɔlɔl. 

10Sa mō, na sâ da mō hwo ye waa a hɛn wɛt, ko hwo kwon wɔ e lɔ gwa mō tuk 

de reyɔm ra sɛ̀ o wɛt. Nduga mwat vwara wo bagat e ra gwa de a sé yikyik. 

11À hwey hom vɔk netsitsɛng na hwo pɛngɛ a me yey, yaga na me vɔk nû hanat 

a womo de e haras a me. 

12Mwât nehywɛ e di kya ko a lɛrɛ tó mɛ, ko wo dunus e rimi hɛ zɔng, ko e nàra 

sɔ̂ reyɔm. 

13Mwat winde e vow na a tumal a kwɛnɛt e hwɔpɔ, gbing-gbing na be vɔk pyɛ́ 

mɛ e selek, sɛ̌ jeng de ba tala badu mo. 

14Mwat de e kyulsa sa mɛ na gbɔng fwɔ hywiinin nagasi, bê yang hɛ a môk 

gawey. 

15Sede rwâk kpam-magéy, ano de hwâ shom na shɔ̂k jim a sé, 

16na hwo tɛ̀ ɛ a sǎ yuu, a dal na sé begelek be kaba gul, kɛ be gunung něy 

e vwɔ. 

17Bá he lɔ̌ ba, ko mwat e masa yi na mumwɛ. 

18Womo de e gyenges retin regwi ê re nèy rɛ, ko womo de e bɛrɛng dalɔ mɛ 

naka bê nɔng ɛ nerey. 

19Sede remo bayis na rezinâ bayis e nshi, ano de yey mwat ye ra na yɛ. 

20Kwɔ̂n bevuvwel na wala be sang sirik wɛt, ano, bayis mwasi be sang sirik 

nesheneshey wɛt. 

21Be mara dyam pyɛng na dyam shinang na kya, ko hwó tɔk mwat yi na gwong 

de be somo hɛ. 

22To tɔn e lulum na rum sede pyɛ̂ yeneng, ko mwa ano netɔn mɛ nê gas ɛn na 

yɛ wɛt. 

23Tɔk naka sangâl kara mō, ko tɛ̀ nehywɛ mo na vyēl mō. 

24Nedanerey ne nára gbak-gbak wɛt, yaga kpin negwɔm wo sangal vɔk e mwa 

nezamang wɛt. 

25Jeng de sɔng gwa ga tɛ́ ɛ vit, ko pwas gwo turuk, ko ba ga bang sehwêy 

beraku de ba ga yɛt. 

26Nèy vyēl pyɛng nê nɔngɔs berugu mō, ko vyēl shi, dyâm sey cwɛl, 

27nevasal vyēl shi nê vey a hwo yaga pyɛ̂ re, pyɛ̂ re yaga belɔ mō tanga 

behwông fwom mō. 

Cīnat Neha 28 

1Bemat beves be tele ka de be ró ɛn wɛt, ko vê necik ba vɔk yey ting sede 

gukum. 

2Jeng de bemât vwel be ragas banɛn he vɔk negwɔm pyak, ko na mwât tɔ́k-

tsik, hê re nuyel. 

3Mwat pwɛng de e tak a pwɛng, a sé tyɛng na rwak gul de wo wey na pyɛ́. 

4Vemo de be hala badu be somo bemat beves, ko vemo de be gyeng vɛ, be ra 

kyisa na yɛn kayɛ jeng. 

5Bemat beves ba tɔk netsîk gas badu e tē wɛt, ko vemo de be jama Dagwi 

Darwey ba tɔk netsîk hɛ̄ mwa. 



1069 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

6Pwɛng de negwɔn mɛ na sila gyat, a dal darwey de begwong mɛ ba sé 

gwɔdɔrɔk. 

7Womo de e gyenges badu a sé hwêy netsitsɛng, ko nesa na bemât kat rwéy, 

be tɛ̀ a da mɛn rekyen. 

8Yɛ̀ de e gwɛsɛ nedanerey mɛ yi e ndi tanga pyɔlɔ, a sé wo dura a bepɛng nerat 

de e vɔk pyɛ́ mo mwa. 

9Sede mwat a bang betong mɛ yi e wok badu, ko won mɛ ha sé pyɛ byɛm-byɛm. 

10Womo de a tɛ̀ wo necik e gwong vwes, ê gaba e ji revɔng mɛ, ko vemo de ba 

sila gyat bê sey nedanelɔ nerat. 

11Darwey e di mɛ a vɔk netsitsɛng, ko pwɛng de a vɔk tɔ́k-tsik ê kulu hɛ. 

12Jeng de vê necik be di wɛng, gbɔng nerat ne sè, ko jeng de beves be tut, 

bemat be lɛsɛ bato mɛn. 

13Yɛ de e lɛsɛ neburu mɛ ê re nuyel wɛt, ko womo de e kulu, e gas ɛ na nɛ, bê 

tosho reyɔm mɛ. 

14Wo wɛng a womo de e sap Dagwi Darwey jojot, ko womo de a tɛ̀ yey mɛ 

kashalang ê gaba e ji reyɔm. 

15Sede gukum de wo lulum kɛ cwey de ye kyè vey hwo e ra pyɛ, ano gwɔ̀m 

vwes a sé na bemat bepɛng. 

16Gwɔ̀m de vit a netsitsɛng a sé wo midra, ko wo kyɛ́ ɛ marâ yis ê gwɛ̌ nelis 

nepɔlɔ mɛ. 

17Mwat de nemî mwat hwak na sé e ra yɛ, ko mwat hwak e sɛlɛ hɛ wɛt. 

18Womo de e kyè e gwông nɔng nerey bê sey ɛ, ko wo kwɛlɛng e gwong mɛ ê 

gaba e revɔng. 

19Mwat de e how cap mɛ ê vɔk pyɛ̂ re pyak, ko womo de e raa bemât nása bol 

ê vɔk nepɛng. 

20Mwât tsak o ê sila na nerat, ko womo de e vow e sɛ̀ nedanerey ziri, bê tik nà 

tabak hɛ wɛt. 

21Simô to ha sé naka wɛt, ko yaga kekpam-tuk de ka vey pyɛ wɛt behak be yel 

e buru. 

22Mwât remɛ̀ e vow e ra sɛ̂ nedanerey, ko e tɔk wɛt nepɛng nê hwo e ra yɛ. 

23Womo de e gyong mwat, e bama mo e vɔk nemi nepɛng, e ra womo de 

e rɔgɔm nu. 

24Mwat de a sey ɛ pyɛ̂ da kɛ neng mɛ na a ye, “A sé buru wɛt”, wane a sé sâ 

mwat wéy zɔng. 

25Mwât kat cwey e sogo na yol, ko womo de e tɛ̀ gap e ra Dagwi Darwey ê sè 

wɛng-wɛng. 

26Womo de e tɛ̀ gap e barê yey mɛ a sé tɔn, ko womo de e kyè e gwong 

netsitsɛng, bê séy ɛ. 

27Womo de e nɔngɔs bepɛng, ê bidɛ wɛt, ko womo de e bangas bayis mɛ be 

kyini hɛ. 

28Jeng de bemat beves be sɛ̀ nerey, bemat be lɛsɛ hɛn, ko jeng de vit a hɛn, vê 

cik be gwɛ̌ hɛn. 

Cīnat Neha 29 

1Yɛ womo de be gyong ɛ kayɛ jeng, ko e tɛ̀ yey mɛ gbarak, sana tɔk, bê kwɔrɔ 

hɛ, ko vit à hwal. 

2Jeng de vê cik ba sé e negwɔm, bemat be vɔk yey pyɛng, ko jeng de bemat 

beves be re negwɔm, bemat be rus na rezot. 

3Womo de a tɛ̀ yey e ra netsitsɛng e tɛ̀ da mɛ a vɔk yey pyɛng, ko womo de 

e wuna to na bedebeves e wey na nedanerey mɛ. 

4Yi na gas shɔt e tē, gbɔng gwɔ̀m e tɛ̀ vwel he tumal gak, ko womo de a kat 

seres té show e wey na vwel o. 

5Mwât ha na mwât vwara mɛ na nu mɛɛsɛs, e lásha a bol mwat o segun. 

6Mwat vwes, neburu mɛ nê vo ɛ, ko wo cik, e ra lwɛlɛ na yey pyɛng. 

7Wo cik e tɔk pyɛ de ya sé ye pwɛng, ko mwat vwes a vɔk tɔ́k-tsik hane wɛt. 

8Neha vê byɛs ne dak kya e repomo, ko wo netsitsɛng e tɛ̀ shom ye ye rɔ̀s. 

9Sede mwât netsitsɛng e tó cuna na tɔn, tɔn e ra wɔng, e lolong, ko be yong 

pyɛ cak wɛt. 

10Bemât shushu nemi be bɛɛ wo sila gyat ves, ko vê cik be tɛ̀ yey na yɛ. 

11Tɔ́n e dura shom mɛ mwa, ko wo netsitsɛng e yɛklɛ yey yuu. 

12Sede gwɔ̀m e wet betong na neha bɔs, mwa bemât fwom mɛ bê sè beves. 

13Mwat pwɛng na mwat de e tak a yɛ be man, ko Dagwi Darwey e nɔngɔs hɛn 

neken mwa hɛn. 

14Sede gbɔng gwɔ̀m e gas a bepɛng shɔt e tē, negwɔm mɛ nê tumal gak. 

15Tábak tanga gyong hé nɔng netsitsɛng, ko hwey de ba hala hɛ, hé vɛ̀sɛ a 

neng hɛ na rekyen. 

16Jeng de bemat beves be re negwɔm, neburu ne gwɛsɛ hɛn, ko vê cik bê 

bɛrɛng gaba mɛn. 



1071 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

17Tabak hwey mo ko hê nɔng o pɔngɔ, hê vey na neta. 

18Kwɔn de vit a negwi-ywey yi na Dagwi bemat o be tɛ́ ɛn kashalang, ko wo 

wɛng a womo de e gyeng Badu Dagwi. 

19Mwât fwom e wok tabâk nu zɔng wɛt, ka a ka tɔk retin há mo, ko e tɛ̀ tong wɛt. 

20Hwà di mwât myɛ̂t nu e há mɛ a? Tɔ́n a dal na sɛ̂t yey e ra yɛ. 

21Sede hwà kat râ nehywɛ na mwât fwom yi e nebot mɛ, ê jut to mɛ sede hwey 

mō. 

22Mwat yey-pep e vɛ̀sɛ na cuna, mwât shom bagat e vɛ̀sɛ na neburu pyak. 

23Dâk kaa mwat hé vey a yɛ na byɛs, ko wo dyɛ̂ng to ê sɛ̀ nerey. 

24Sâ gbik, e kyɛ́ ɛ tó mɛ, be tabak hɛ, e sǎ yuu e duk shɔt ko Dagwi e kyini hɛ. 

25Vɔ̂k bengyip mwasi he tɛ̀ a hwo segun, ko Dagwi Darwey e sey womo de a tɛ̀ 

gap mɛ e ra yɛ. 

26Pyak be jama nemi nepɛng yi na gwɔ̀m, ko yi na Dagwi Darwey mwat e sɛ̀ 

yɛrɛ shɔt e tē. 

27Mwat de vit a tsak o a sé pyɛ byɛm-byɛm na vê cik, ko womo de gwong mɛ 

gwa sé cik a sé pyɛ byɛm-byɛm na vê neves. 

Cīnat Neha 30 
Neha Agur 
(C.Neha 30) 

1Neha siitit nè Agur Yakɛ a nemo ngan: Ma ga ruru na tó hom, à Dagwi ma ga 

ruru na tó hom, ma ga sɔ́ me hywiri. 

2Mwin ma kat netɔn de bê yang me à mwasi, ma vɔk tɔ́k-tsik hê bemasi wɛt. 

3Ma ga masa netsitsɛng hɛ, kɛ ma vɔk tɔ̂k Wo Jɛrɛ wɛt. 

4Wa a ga tut e hwomo e lagwi na a to gyirik ɛ? Wa a ga gunung gul e vwɔ mɛ ɛ? 

Wa a ga gunung nshi e rugu mɛ ɛ? Wa a bomo retis neyɛnɛ jey ɛ? Reza mɛ a 
wa, ko rezâ hwey mɛ a wà ɛ? Mwin hwà tɔk! 

5Kahɛ hâ Dagwi he sè mwin, a sé ruga na vemo de be jama kwɔ̂n dal na yɛ. 

6Hwo gwɛ e ra neha mɛ wɛt, yaga ê kwon gyong o, ko bê sɛ̀ o mwât bɔs. 

Cinat neha mo nehak 

7Pyɛ́ bya de me rangal na hwo, hwo romɛ a me wɛt gyam me ku. 

8Gas me yikyik yi e sekwɛ́lɛng na bɔs, hwo nɔng me nepɛng kɛ nedanerey wɛt, 

re na me na pyɛ́ de ya jam a me, 

9me kwon sirik na me tono na hwo, me ye, “Wa a sé Dagwi Darwey ɛ?” Kɛ me 

sè pwɛng na me shigi, na me ra jɔgɔ na rezâ Dagwi hom wɛt. 

10Hwo kwònɛ mwât fwom e nuyel dalɔ mɛ wɛt, yaga ê mok gawey e ra hwo, ko 

bê tɛ̀ hwo sè wo renɛn. 

11Behak ba sé de be dusa beda mɛn, ko be ka dura a bede mɛn nerat wɛt. 

12Behak ba sé de e di mɛn ba sé haalal, ko ba ga pát ɛn yi e neligis mɛn wɛt. 

13Behak ba sé e yerê paa kwas na toros rato, be di, vit a mwat de a dal ɛn. 

14Behak ba sé de yìn mɛn ba sé wal, bètik mɛn ba sé neba, be tangal mɛ 

bepɛng, tanga vemo de vit a hɛn na sɛlɛ e jey. 

15Byàna ya vɔk nèy behwong neba, be yila hɛn a “Nɔng, nɔng.” Pyɛ́ tyat ye sang 

sirik wɛt, nyaas mwa de ye sang ye, “A ga vey ano wɛt.” 

16Kwɔ̂n bevuvwel, na sang-gwon hwā, na vwel hwogot de he sirik rwak wɛt, 

tanga kya de he sang ye “A ga vey ano wɛt.” 

17Ka sede hwêy tabas a da mɛ nengyas, he to byɛs neng hɛ, behwǎk nɛk bê 

pat hɛ ko bejagawey bê re hɛ. 

18Pyɛ́ tyat ya sé a me pyɛ langat sizɔng, nyaas mwa de ma tɔ́k-tsik yɛ wɛt, yɛ à: 

19Gwông kim e lagwi, gwông gwɔ̄m e ra gbondong, gwông dwa-nshi e ra berep, 

tanga gwông rwas na hwong. 

20Negwɔn jwâng hwā à nemo: e re, ko a yishing nu mɛ, ko e ye “Ma ga buru 

pyɛ wɛt.” 

21Pyɛ́ ya sé tyat de jey ye digis ɛ, nyaas mwa de ye tɔk niri mɛ wɛt, yɛ à: 

22Sam de a tɛ́ ɛ gbɔng gwɔ̀m, na tɔn de a sila na pyɛ̂ re, 

23hwā de be kyɛ́ ɛn hɛ, jeng de a ra weneng, hwông fwom de a sey ɛ rwâs delɔ 

mɛ. 

24Pyɛ́ nyaas e jey ya sé shɛl o, ko ya vɔk sɛ́ng tyɔng wɛt, yɛ a: 

25Cōlong de ya vɔk gap wɛt, ko ye tula pyɛ̂ re yɛ nazɛng, 

26shónong ya vɔk gap wɛt, ko ye yong nelɔ mɛn e tê beta, 

27rawal wa vɔk gbɔng gwɔ̀m wɛt, mwa ano wo kyè gwarwang mɛn, 

28be lɛ́mɛs de hwô tɔk jut e vwɔ mō, ko be sɛ̀ vɛ e nelɔ begbɔng begwɔ̀m. 

29Pyɛ́ tyat ya sé de kwɛngɛl yɛ gwa sé rwat e bɛrɛng, nyaas mwa de kwɛngɛl yɛ 

gwa sé pyɛ kaa, yɛ à: 

30Gukum de wa dal bwang ngyāma mwa na gap ko wo wok bengyip pyɛ wɛt, 

31gam, na rungat de be kyè kwɛngɛl kaa, tanga gbɔng gwɔ̀m de e kyè na bemat 

mɛ naka. 



1073 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

32Ka sede hwà kana sé tɔn hwà toros to mō, kɛ hwà kyě yong gwong vwes, ko 

kaba nu mō! 

33Jagat nevasal ko něy nê tula hɛn, pɛsɛl wol ko hê vey na sɔrɔng, té a mwat 

shom, ko ye sogo yol. 

Cīnat Neha 31 
Vo a gbɔng gwɔ̀m redu 

1Neha siitit ne Gbɔng Gwɔ̀m Lɛmwɛl a nemo ngan, nemo de neng-gwɔ mɛ a 

basa a yɛ: 

2E sɛ́ a hwey hom ɛ? E sɛ́ de hwó ra, a hwêy lāgey hom ɛ? À hwey de ma ra 

won na Dagwi ɛ! 

3Hwo kwon lashe gap mō na beha wɛt! Ba ga wey na begbɔng begwɔ̀m. Hwo 

kwon wey na dyam mō e ra yɛn wɛt! 

4À Lɛmwɛl, a jam na begbɔng begwɔ̀m be sɔ nshi anap kɛ begwɔ̀m be vɔk cwey 

siring wɛt! 

5Ka ba sɔ bê ye bam na badu, ko bê doyo tsak o, be midra a bepɛng. 

6Hala siring na vemo de ba sé e gwong reku, ko nshi anap na vemo de be wok 

reyɔm. 

7Tik na yɛn a sɔ na be ye bam à nepɛng mɛn, ko bê bare na reyɔm mɛn wɛt. 

8Hanat na hwo sɛlɛ vemo de vit a lêm há, yaga pyɛ vemo de ba hala hɛn 

gbingiring. 

9Hanat na hwo gas badu na necik, gyeng pyɛ́ de ya sé yê pwɛng na vê bidɛ. 

Somô hwā rwat 

10A sé negban na be sɛ̀ hwâ negwɔn nerat! A dal dyéngere ryat. 

11Rwas mɛ e tɛ̀ gap mɛ e ra yɛ, ê bidɛ pyɔlɔ wɛt. 

12Hwā mo e ra a yɛ pyɛ́ ryat, ko vyes wɛt, mwa neyɛnɛ neken mɛ. 

13E jama wuulu na toro, ko e ra fwom mɛ na yey pyɛng. 

14A sé sede bedwa-nshi ve nejik, e vɛ̀sɛ na pyɛ̂ re mɛ yikyik. 

15E sogo bwang túruk gwo sé rɔngɔl, e nɔ̂ng belɔ mɛ pyɛ̂ re, ko e gas a 

behwóng mɛ fwom. 

16E bɛrɛng cap naka ko a sey yɛ, ko dyām de e sɛ̀, e yong mɛ bwî anap. 

17E rɔgɔs wit mɛ na gap, ko e lɔk bato-vɔ mɛ. 

18A tɔk pyɛ̂ nejik mɛ ya vɔk pyɔlɔ, kywa-kya mɛ gwo ku wɛt mwa turuk. 

19E tabas shwêy wuulu mɛ pyɛ mɛ, e lɔk berugu na vɔ mɛ. 

20E viri vwɔ mɛ vɔk na bepɛng, vɔ mɛ be wul na vê jama sɛlɛ. 

21E ka sap neyɔɔtɔt yaga belɔ mɛ wɛt, yaga mwa belɔ mɛ ba vɔk berugû gul. 

22E yóng a tó mɛ pyɛ lasha e gwat, e tɛ̀sɛ berugû linen de ba sé zwey. 

23Be tɔk rwas mɛ e ruhûp repomo, de e sangal e ji bemakuk vwel o. 

24E lɔkɔs berugû linen ko a rɛsɛl vɛ, e tomsal na begyindi wɔ na bejik. 

25E tɛ̀ gap na nerey sede berugu mɛ, e ba shɛgɛsh e jeng de ye kyè vey. 

26E ha neha netsitsɛng, ko e basa tsak tɛ̂ yey. 

27E tē naka na begwông belɔ mɛ, ko e re pyɛ́ naka, a sé rɛs wɛt. 

28Nèy mɛ ne sogo ko ne yang ɛ, à wò wɛng, rwas mɛ e somo hɛ arɔng, e tē: 

29“Beha pyak ba ga ra naka sizɔng, ko hwà dal ɛn mwa.” 

30Hwɔtɔ̂ nehywɛ he kwɛlɛng, ko nezɛrɛ na sé yapyi, ko sómo hé jama hwā de 

e sap Dagwi Darwey. 

31Be nɔng ɛ nèy cɔ́gɔt ré, nè fwôm vɔ mɛ, tik be somo hɛ e ruhup repomo yaga 

fwom de a ra! 

Mwat Ngyɛgɛt Pyɛ́ 
Mwat Ngyɛgɛt Pyɛ́ 1 

1Neha Mwat Ngyɛgɛt pyɛ́, hwêy Davit gbɔng gwɔ̀m Yɛrusalɛm. 

2A sé yapyi, a sé yapyi zɔng, mwât ngyɛgɛt pyɛ́ a ye, yapyi zɔng mwa pyɛ́ ya 

sé yapyi. 

3Pyɔlɔ̂ sɛ́ de mwasi ê sɛ̀ e ji mwa fwom de e ra e jey ɛ? 

4Zamang he vey, zamang he kwey ko jey yê nàra gbak-gbak. 

5Gwi gwo nusu ko gwo gaba, gwo tele vɔk e kwɔ̂n nusu gwɛ. 

6Gul gwo pɛsɛl wɔ̀ e batin, gwo gwɔsɔ wɔ̄ e bato, gwo kyě gwɔsɔ ano, sɛ̌ gwa 

to toyo e kwɔn de gwa yi ɛ. 

7Mwa nerɔt ne tele nshi wɔ e gworep, ko gworep o gwo ka sila wɛt, nshi mo ne 

to toyo e kwɔn de na pɛrɛ nerɔt, ne to tele wɔ e gworep. 

8Kayɛ pyɛ ye ruru, mwat e tɔk ha ɛ wɛt, bɛ́rɛng he vey a bayis kɛ wokos he vey 

a fwong wɛt. 

9Kayɛ pyɛ de ya kana sé, yê re nuyel na sè, pyɛ de bá ra jeng de ya kwey, e yɛ 

de bê ra e nuyel, vit a pyɛ pyas e jey. 

10Gyeng bemat bê ye, “Di, pyɛ́ pyas à yemo a?” Wey, pyɛ́ mo ya ga ros, yà sé 

yimo gyam be tɔs ot. 

11Vit à bare na pyɛ́ de ya ga kwey, a remo vit a bare na nezamang de nà ga 

kwey, ko jeng ye kyè vey bê to bare na wot wɛt! 

Netsitsɛng na sé yapyi zɔng 

12Me, mwat ngyɛgɛt pyɛ́, ma sè gbɔng gwɔ̀m BeIsrayɛl e Yɛrusalɛm. 

13Ma tɛ̀ e yey hom na me jama, me ngyɛgɛt yi na tɔk na netsitsɛng, mwa pyɛ́ de 

be ra e jey. A sé pyɛ̂ gbang de Dagwi a tɛ̀ wot e kushu hot e de ra mo. 

14Ma ga di kayɛ pyɛ de be ra e jey, ko mwin, a sé yapyi na rô gul zɔng. 

15Pyɛ gwɔrɔdɔk be tɔk tɛ̀ ye cik wɛt, be tɔk bara vit wɛt. 

16Ma yang to hom, “Ma ga sɛ̀ netsitsɛng pyak, na dal nɛ kawɛ de a ga re 

negwɔm Yɛrusalɛm gyam me, ma ga wɔ yikyik e ji sɛ̂ tɔk tanga netsitsɛng.” 

17Ma tɛ̀ e yey hom na me gas e tê netsitsɛng na netɔn, na me gas e tê tɔk na 

selolong, ko ma to di, a sé rô gul zɔng arɔng. 

18Gwɛ̂ netsitsɛng, gwɛ̂ bɔrɔk yey, gwɛ̂ tɔk, gwɛ̂ reyɔm. 

Mwat Ngyɛgɛt Pyɛ́ 2 
Neta na sé yapyi 

1Ma ye, “Mê wok a to hom neta, na me tɔk e sɛ́ de ye nɔng yey pyɛng arɛt?” 

2Ma yâng shɛgɛsh a lolong, ko wok neta né gwɛ pyɛ ryat wɛt. 

3Ma tɛ̀ to hom e sɔ̂ nshi anap, ma wɔ̀ wul kwɔn hak; ma ra ano na me tɔk 

netsitsɛng tanga netɔn. Me bare e yey hom gwong rwat a gwomo de bemat be 
sangal e jey kepɔlɔ neken mɛn. 

4Ma ra gbɔng tomong, ma lɔk a to hom nelɔ, ko ma tus batîn anap, 

5ma how bɛ̌, ma yong nekwɔn sɔ gul ko ma tus ɛ mwa yerê nèy cɔ́gɔt. 

6Ma yong bekadung yaga tɛsɛ nshi e batin cɔ́gɔt o. 

7Ma sey besam beras na beha, ma vɔk nèy besam de ba tɔs e lɔ hom, ma to 

vɔk yas pyak de ya dal ye kawɛ mwat de a ga sangal e Yɛrusalɛm gyam me. 

8Ma tula a to hom dyam pyɛng na dyam shinang yi e bak bavwêl negwɔm hom, 

ma vɔk bemat ra a me lwɛlɛ beras na beha, ma vɔk bejɛn-beha de rwas ê mara 
ɛ yis. 

9Ano ma tɛ̀ nerey, ma dal vemo de ba kana sè e Yɛrusalɛm, netsitsɛng hom na 

gas ɛn na me wɛt. 

10Ko kayɛ pyɛ de yey hom ya simo ma nɔng yɛ, ma ro a neken hom na wok 

neta wɛt, yey hom ya pɛngɛ na mwa fwom de ma ra, pyɔlɔ hom à yane. 

11Ma bare na mwa pyɛ́ de ma ga ra na mwa fwom de ma sɔ reyɔ̂m ra mo, ko 

mwin, a sé yapyi, na rô gul zɔng, vit a gwɛɛ e jey mwa. 

12Ma sangal na me bare e ra netsitsɛng, na lolong tanga netɔn, ko ma di, mwat 

de ê tut e negwɔm ê raa pyɛ de begbɔng begwɔ̀m de ba tanga ra gyam yɛ. 

13E bama mo mwa, ma tɔk netsitsɛng na dal netɔn, sede remo de negbey na 

dal lwil. 

14Mwat netsitsɛng a tɔk pyɛ de e ra, ko tɔn a sé buu a hɛ, ko pyɛ jining yê sɛ ɛn 

mwa. 

15Ma yâng to hom, pyɛ de yé sɛ̀ tɔn, e yɛ yé sɛ̀ me arɔng ko sɛ́ à pyɛ ryat de ma 

vɔk yaga netsitsɛng hom o arɛt? Ma ye, hemo arɔng ha sé yapyi. 

16Be ye bam a mwât netsitsɛng na tɔn vɔk e jeng cak, ko mwa yɛn beba ba rɔda 

ba ye bam na yɛn e nepɔlɔ de ne kyè vey. Sede remo de mwât netsitsɛng e ku, 
a sé tyɛng ano na tɔn. 

17Yaga ano, neken na sé pyɛ na me wɛt, mwa fwom de be ra e jey gwa vey a 

me na pyɛ cak wɛt, yaga a sé yapyi na rô gul zɔng. 

Fwôm jamâ nerey gwa sé yapyi 

18Ma di kayɛ pyɛ de ma sɔ reyɔm e ra yɛ e jey, vit a pyɔlɔ de mê sɛ̀, mê tik a 

mwat de ê re nedanelɔ hom, 

19ko ma tɔk wɛt kɛ mwat de ê re nedanelɔ hom ê sè wo netsitsɛng kɛ tɔn ayi. Ê 

vɔk negwɔm e ra pyɛ́ mwa, de ma ra fwom na netsitsɛng hom e jey. Hemo arɔng 
ha sé yapyi. 

20Ano ma pat yey e ra fwom mwa de ma ga ra e jey. 

21Behak a bemat ba sé de be ra fwom na netsitsɛng na tɔk tanga sekwɛl, ko be 

tik a mwat hwak netâ pyɛ́ de a ra fwom o wɛt, hemo arɔng ha sé yapyi, gbɔng 
pyɛ vyes. 

22E sé de mwat ê sɛ̀ na mwa fwom de a pɛngɛ ra mo e jey ɛ? 

23Nepɔlɔ mɛ mwa na sila na sɔ̂ zot na bɔrɔk yey e ra fwom, naturuk a sɛ̀ yêy 

dyɛngɛ wɛt. Hemo arɔng ha sé yapyi. 

24Vit a pyɛ de ya dal a mwat na nerat, a re pyɛ́, a sɔ pyɛ̂ sɔ na a wok a neken 

mɛ netâ long mɛ, yé a pyɛ de Dagwi a simo a wot, 

25yaga sana yɛ, wa e re pyɛ́ na a sɛ̀ netâ sangal fwom mɛ ɛ? 

26Na mwat de a pɛngɛ a Dagwi yey, e gwɛsɛ a yɛ netsitsɛng na tɔk tanga yey 

pyɛng, ko tɔn e pɛngɛ hɛ e de râ fwom tula yas na a nɔng mwat de a pɛngɛ a 
Dagwi yey. Hemo arɔng ha sé yapyi na rô gul zɔng. 

Mwat Ngyɛgɛt Pyɛ́ 3 
Kayɛ pyɛ ya vɔk jeng 

1Kayɛ pyɛ ya vɔk jeng, jeng ya sé yaga kagwɛ fwom e jey. 

2Jeng tɔ, na ye reku, jeng tus, na ye luyu pyɛ de ba tus. 

3Jeng mɔbɔs, na ye tɛsɛ tyang, jeng gangas, na ye lɔkɔs. 

4Jeng tosho, na ye shɛgɛsh, jeng sesin, na ye nzem. 

5Jeng shara beta, na ye tula vɛ, jeng kula gey, na ye viri vɔ. 

6Jeng sɛ̀, na ye bidɛ, jeng tikis pyɛ́, na ye wesek yɛ̄. 

7Jeng hama, na ye yong, jeng sǎ yuu, na ye ha. 

8Jeng tɛ̂ yey na ye bɛɛ ves, jeng como, na ye sangal tyang. 

9Pyɔlɔ̂ sɛ́ de mwasi ê sɛ̀ e ji mwa fwom de a pɛngɛ hɛ e de ra e jey ɛ? 

10Ma ga bɛrɛng yere fwom de Dagwi a nɔng mwasi, na a kuyɛ e ra mo. 

11Ko pyɛ de Dagwi e ra, e ra tyɛng e jeng o, yɛ wɛ a tɛ̀ bare bes e yey mwat, ko 

mwa ano, wot e tɔk mwa tomong Dagwi yi e susu mo vɔk e yɛnɛ mo wɛt. 

12Ma sey tsak o, vit a pyɛ de ya dal de mwat e ra, sɛ̌ a vɔk yey pyɛng na a wok 

a to mɛ neta mwa nepɔlɔ neken mɛ, 

13ano kayɛ jeng de a sé re na sɔ, na a wok netâ fwom vɔ mɛ, mwa ya sé nɔrɔ̂ 

Dagwi. 

14Ma tɔk kayɛ pyɛ de Dagwi e ra, yê nàra gbak-gbak, vit a pyɛ de bê gwɛ kɛ be 

tɛt e ji mo, Dagwi a yong ɛ̀ ano yaga na bemat be sap ɛ. 

15Pyɛ de ya sé a remo, ya kana sè a raane, pyɛ de ye kyè vey, ya kana sè 

arɔng. Dagwi e jama pyɛ de ba ga ye bam. 

Vit a gâs badu e tē 

16Ma to bɛrɛng e jey, e kwɔn gas badu e tē, sɛ̌ neves, e kwɔn necik, sɛ̌ neves. 

17Ma ye e yey hom, Dagwi a rɔda ra a vê cik tanga beves shɔt, a ga tɛ̀ jeng kayɛ 

pyɛ na kavɛ tomong. 

18Ma ye e yey hom, e ra bemasi wɔgɔ, Dagwi a sé masa hɛn na a dura a yɛn, 

yɛn a sé ngyāma. 

19Pyɛ de ye sɛ̀ bemasi e yɛ ye sɛ̀ ngyāma, sede remo de mwasi e ku, ano na 

ngyama arɔng. Mwa yɛn ba vɔk nesong nining o, mwat a vɔk pyɛ de a dal mɛ 
ngyama wɛt, mwa a sé yapyi. 

20Mwa hɛn be wɔ e dem hining o. Mwa hɛn ba sé yi e fongol, mwa hɛn be to 

toyo vɔk e fongol. 

21Vit a mwat de a tɔk kɛ gabik mwat he vɔk e lagwi, kɛ he ngyama he vɔk e vwel. 

22Ano, ma tumal ma di, vit a pyɛ de ya dal a mwat, a vɔk yey pyɛng na fwom 

vwɔ mɛ, gwɛ a nu mo mɛ de Dagwi a nɔng ɛ a ra. Wà e tɔk dura a yɛ pyɛ de yê 
té e bama mɛ ɛ? 

Mwat Ngyɛgɛt Pyɛ́ 4 

1Ma to bɛrɛng, ma di de bemat be zǒt behak e jey. Ma di nemwishil vemo de be 

tak a yɛn, ko vit a yɛn na mwat de ê wɔrɔk hɛn. Reto ra sé na vemo de be tak 
a yɛn o, ko vit a yɛn na mwât wɔrɔk hɛn! 

2Ma bare na vemo de ba ga kushu ko ma ye, ba ga di wɛng ba dal vemo de ba 

rɔngɔl beken, 

3ko mwat de a dal ɛn mwa, e yɛ a womo de ba ga ka tɔ ɛ wɛt, bayis mɛ ba ga 

di neves banɛn de be ra e jey wɛt. 

4Ma di, mwa mwat fwom na mwa sekwɛl râ fwom mɛ a sé yaga e simo a dal 

mwat vwara mɛ na sɛ́. Hemo arɔng ha sé yapyi, rô gul zɔng. 

5Tɔ́n e sangal vit a ra fwom, ko e re vɔ. 

6Nduga hwo vɔk pyɛ́ tyɔng ko hwo sangal tyang, de hwo vɔk pyɛ́ pyak ko hwo 

ku o e de fwom, e de rô gul zɔng. 

7Ma to di pyɛ yapyi e jey, 



1079 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

8mwat de a sé nju mɛ zɔng, vit a hwey kɛ gwà, e ra fwom mwa jeng, ko e ka 

sang sirik na dyām wɛt. A ga sangal na a bare wɛt, “Yaga wa de ma sé ra fwom 
pwep gwomo ɛ? Yaga wà de ma se ró a rato hom wok neta ɛ?” Hemo arɔng ha 
sé yapyi, na bɔrɔk yey zɔng. 

9Be yɛnɛ fwom bemat beba wɛt, yaga bê sɛ̀ pyɔlɔ̂ fwom mɛn pyak. 

10Ka sede hwak a radɛ, hwak e ye cik a mumwɛ, ko womo de a sé nju mɛ, jeng 

de a radɛ, ko e ye waa zɔng, yaga vit a mwat de ê ye cik à hɛ. 

11Sede bemat beba ba dyɛng e gwat gwining, e sè a yɛn mɔɔ, ko e rɛ̌ de mwat 

nju mɛ e wok nemɔɔ ɛ? 

12Mwat gwining e kyɛm a di wɛng e ra mwât repugu mɛ, ko sede bemât repugu 

beba ba wuna hɛn e ra yɛ bê di wɛng, rwik de gwa vɔk nehǎl netat gwo tɔk tut 
ɛ kpɛgɛrɛk wɛt. 

13A sé naka be sɛ̀ bwot mwat pwɛng de a vɔk netsitsɛng a re negwɔm, a dal 

mwakuk de a sé tɔn, womo de e to sey vô redu wɛt. 

14Bwot mwat ê tɔk nusu yi e lɔ̂ ngyang, ko a pere re negwɔm mwa ano de a sé 

pwɛng e vwêl segwɔm. 

15Ma bɛrɛng bemat mwa be kyě wɔ́rɔng e jey, ko ma di hwak à bwot mwat 

e tumal e tē mɛn de ê tut e negwɔm, e bamâ bwot mwat wo mɛsɛng o. 

16A vɔk bemat vit a yɛnɛ, vemo de ba sè e nuyel mɛ, mwa ano vemo de bê vey 

e bama, bê vɔk yey pyɛng na pyɛ de a ra wɛt. Hemo arɔng ha sé yapyi na rô 
gul zɔng. 

Mwat Ngyɛgɛt Pyɛ ́5 
Sila vonu mo 

1Bare hywɛ pyɛ de hwà sé ra jeng de hwó yel e lɔ Dagwi. A dal naka na hwo 

vey bagat, na hwo wok, hwo gyeng, de hwô nára nɔrɔ sede tɔn. Tɔ́n a ka tɔk yɛ̀ 
a sé ra pyɛ vyes wɛt. 

2Hwo tele nu wɛt, bare naka e yey mō na hwo de vo a Dagwi nu. Dagwi a sé 

e lagwi, ko hwo e vwel, yaga ano, tik ha mo he sè bagat zɔng. 

3Hwà vɔk bɔrɔk pyak, hwó ranas negwi-ywey pyak. Hwà kat ha, hé tɛ̀ hwo ha 

neha netɔn. 

4Kayɛ jeng de hwà vo a Dagwi nu, ra dey-dey e ra pyɛ de hwà vo nu. Dagwi a 

vɔk yey pyɛng na netɔn wɛt. 

5A dal hwo vo nu wɛt, de hwo vo nu vit à sila. 

6Hwo simo na nu mo hɛ tɛ̀ hwo ra renɛn wɛt, hwo ha e nuyel piris wɔgɔ, “Ma ga 

dun de ma vo nu.” Hwo tɛ̀ Dagwi a tɛ̀ shom na hwo yaga hwà gyeng 
vonu mo wɛt, ê tɔk wey na kayɛ pyɛ de hwó ra. 

7Negwi ná gwɔrɔ-há pyak, be vey na neha pyak, ko hwo, hwo sap Dagwi. 

8Ka sede hwà di ba sé tak a bepɛng, bé gas a yɛn badu e tē wɛt, ba sey ɛ pyɛ 

de ya sé myɛn na retek, hwo langat hwo e ra pyɛ mo wɛt, wò nuyel a vɔk hwak 
e ra rak mɛ, ko yɛ arɔng a vɔk hwak e ra rak mɛ. 

9Pyɔlɔ̂ cap ya sé pyɛ bemat mwa, ko mwa ano, câp mwa de ba how ya vɔk dâ 

yɛ. 

10Sede hwó tɛ̀ yey e ra dyām, yê sang vey a hwo wɛt, kɛ hwó tɛ̀ yey e ra 

nedanerey, hwô sang sɛ̀ nerey de nê vey wɛt. Hemo ha sé yapyi arɔng. 

11Jeng de hwà gwɛ nerey pyɛ́, vê re mo bê gwɛ hɛn arɔng, ko da mo, mɛ́ à bayis 

zɔng. 

12Nevwa mwat fwom na tá, kɛ a sirik pyɛ̂ re, a sirik wɛt, ko ka darwey a sirik, ê 

pɔl bare vit a nevwa e yis mɛ. 

13Gbɔng neves à nemo de ma ga de di e jey, darwey e gyeng dyām mɛ de ye 

vuru hɛ wɛt, 

14ko dyām mɛ mo ya wey e gwong vwes, sede a vɔk hwey, hwey o hê sè vɔ 

sǎn arɔng. 

15Sede remo de hwey he nusu warap yi e jîm neng mɛ, ano de ê to toyo. Be tɔ 

hwey vit a pyɛ cak de he vey mɛ e jey, ano he to gas ɛ na jey e jeng reku. 

16Hemo ha sé pyɛ vyes arɔng. E sé ye a pyɔlɔ mwat fwom ɛ? A sé rô gul zɔng. 

Sede remo de a vey, ano e to toyo. 

17Mwa nepɔlɔ mɛ reku na sesin, na shom, na serɔ tanga bɔrɔ̂k yey ba gwɔrɔ 

hɛ. 

18Mwin pyɛ de ma ga bɛrɛng de ya dal naka de mwat e tɔk ra, e yɛ̀ a re, a sɔ na 

a wok netâ mwa fwom de Dagwi a nɔng ɛ e jey nepɔlɔ̂ neken mɛ, yaga gwông 
sangal mwasi a gwane. 

19Sede Dagwi a nɔ̂ng mwat dyām na yas, ko a nɔng ɛ reto na a wok neta yɛ na 

a sey nu mo mɛ, na a vɔk yey pyɛng e fwom mɛ, hemo ha sé nɔrɔ yi na Dagwi. 

20Mwin, Dagwi e nɔ̂ng mwat yey pyɛng sizɔng, ano e vɔk jeng na a bare e ra 

nepɔlɔ neken mɛ wɛt. 

Mwat Ngyɛgɛt Pyɛ́ 6 

1Neves a nemo de ma di e jey, ko na sé pɔk e ji bemat: 

2Dagwi e nɔng mwat dyām na yas tanga nerey, ko a bidɛ pyɛ cak de a vɔk 

cwey o wɛt, mwa ano a nɔng ɛ reto na a wok neta yɛ wɛt, ko mwat duk, yɛ wɛ 
e wok neta yɛ. Hemo ha sé yapyi, ha sé serɔ seves. 

3Sede mwat a tɔ nèy naga, a wul neshey pyak arɔng, ano de a ros pyak, ko a 

tɔk wok netâ wɛng o wɛt, ko ba lɛrɛ hɛ wɛt, ano e bare hom, hwey de ba pat hɛ 
e jim ha dal ɛ. 

4Ano ba yang tɔ ɛ e ji yapyi neken, ko a yang kyè e ji lwil reku, vit a tɔk reza mɛ. 

5A yang di gwi wɛt, a yang tɔk pyɛ cak wɛt, ko mwa ano, a yang sɛ̀ pɔngɔ de ha 

dal he mwat de a ros. 

6Ey, ka a ka ros neshey gu baba ko a wok neta mo ko tyɔng wɛt, kawɛ mwat 

e tala e kwɔn hining, hɛ à sak. 

7Mwa reyɔm de mwasi e sɔ ra sé yaga jim mɛ, ko mwa ano, re sang vey a 

yɛ wɛt. 

8Nerat nê nàra a wo netsitsɛng kɛ tɔn wɛt. E nɛ̌ nerat na sé yaga mwat pwɛng 

de a tɔk sangâl jey ɛ? 

9A dal naka hwo vɔk yey pyɛng na pyɛ de hwà vɔk, hwo vɔk negwi cwey pyɛ de 

hwà ga di wɛt. Hemo arɔng ha sé yapyi na rô gul zɔng. 

10Kayɛ pyɛ de ya kana sè, ba tɔk yɛ, ba tɔk gwong de mwasi a sé, ko ba tɔk 

arɔng, mwasi e tɔk gang womo de a dal ɛ na gap, na cuna wɛt. 

11Gwɛ̂ neha, gwɛ̂ yapyi. E nɛ̌ nerat de ne vey a mwat mɛ̀ ɛ? 

12Wà de a tɔk pyɛ de ya dal a mwat e nepɔlɔ̂ neken mɛ ne yapyi, nemo de ne 

kweres sede necam ɛ? Wà e tɔk ha a mwat pyɛ de yê té e jey, e bama de a ga 
ku arɛt? 

Mwat Ngyɛgɛt Pyɛ́ 7 

1Reza rat ra dal něy nesang hyɔɔlɔl. Tuk rekû mwat ha to dal tuk tɔ mɛ. 

2Nduga mwat a wɔ́ e lɔ̂ sesin de a wɔ́ e lɔ̂ nzem, yaga hane hê tɛ̀ kawɛ mwat 

de a sé kwen a bare, reku ra sé gyɛng kawɛ mwat. 

3Nduga sesin e ra shɛgɛsh, yaga lashê yey he vɛsɛ a mwat o na bare. 

4Yêy ve netsitsɛng ya sé e lɔ̂ sesin, ko yey betɔn ya sé e lɔ shɛgɛsh. 

5Nduga mwat a sɛ̀ vô tabak yi na bemat netsitsɛng, de a wok lɛlɛ̂ betɔn. 

6Shɛgɛsh betɔn ha sé sede taksal cɔ́gɔt kya. Hane arɔng ha sé yapyi. 

7Sede mwat netsitsɛng a mɔt mwat, a ga tɛ́ ɛ tɔn a wane. Ko ka sede a sey 

dyām bang nu, a ga lashe negwɔn mɛ. 

8Nduga yɛnɛ fwom e ra pɛrɛ mo. Nduga niri e ra tos rato. 

9Hwo vɔk shom bagat wɛt, yaga shom ya ga tɛ́ ɛ a tɔn rebek. 

10Hwo ye wɛt wɔgɔ, “Jeng raane ya dal ye remo na nerat yaga sɛ́ ɛ?” Yaga e hâ 

netsitsɛng a hane wɛt. 



1082 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

11Netsitsɛng na sé naka sede pyɛ nedanelɔ, na sé pyɔlɔ yaga vê neken. 

12Netsitsɛng ne gyep mwat sede dyām, tɔ́k he nɔngɔs mwat de a vɔk hɛ neken. 

13Bare na pyɛ de Dagwi a yong. Pyɛ de Dagwi a yong yɛ gwɔrɔdɔk wa e tɔk tɛ̀ 

yɛ cik ɛ? 

14E jeng nerat, vɔk yey pyɛng, ko e jeng reyɔm, bare a sé e Dagwi de a vey na 

yɛ mwa, yaga na mwat a tɔk pyɛ de ye kyè vey wɛt. 

Vit a mwat necik 

15Ma ga di pyɛ́ mwa e nepɔlɔ neken hom ne yapyi: Mwat cik a sé de e wey 

e necik mɛ, ko mwat vwes e vɔk neken nelis e ragas pyɛ́ vyes. 

16Hwo jama necik ne dal gap mō wɛt, hwo jama netsitsɛng ne dal mɛ̀ bemat wɛt. 

Yaga sɛ́ de hwô mɔrɔ to mo ɛ? 

17Hwo jama neves ne dal gap mō kɛ hwo dal na netɔn wɛt. Yaga sɛ́ de hwô ku 

vwen ɛ? 

18Gyeng vos badu vemo, ko na vere arɔng, yaga wò sap Dagwi e tele yi e pyɛ́ 

yemo mwa. 

19Netsitsɛng ne nɔngɔs mwat de a sé tsɛng-tsɛng gap, ne dal bemat kuru ve 

nuyel e ji repomo. 

20Vit a mwat cik e jey, de e ragas nerat zɔng sana ra nɛn. 

21Hwo kwon tɛ̀ betong na pyɛ́ de be ha wɛt, kɛ hwo wok neha de be ha e ra 

tɛt mo wɛt, gyɛng rɔ̌ hwô wok mwât fwom lɔ mo e hat o. 

22Hwo pyɛ mo hwà tɔk, zang pyak hwà ga hat behak. 

23Mwa pyɛ́ yemo ma ga masa yɛ yi na netsitsɛng, Ma simo na me té me mwât 

netsitsɛng, ko ya dal gap hom. 

24E wa e tɔk sɛ̀ pyɛ ano ɛ? Pyɛ de ya sé yikyik na ciwil ɛ? 

25Ma tɛ̀ e yey hom na me tɔk, me ngyɛgɛt, me jama netsitsɛng na retin pyɛ́ mwa, 

na me tɔk wɔgɔ, neves na sé netɔn ko netsitsɛng na sé lolong. 

Neha e ra beha 

26Ko ma to sɛ̀ pyɛ cak de ya dal reku na nekpashak — A sé hwā de yey mɛ ya 

sé sede segun, na soro, ko vɔ mɛ sede ngyâng vô mwat. Mwat de e pɛngɛ a 
Dagwi yey e hywit ɛ yi na hwā mo, ko mwât nɛn ê gaba e vwɔ mɛ. 

27Mwat Ngyɛgɛt Pyɛ́ a ye, “Ma ga sɛ̀ negbey pyɛ́ yemo hywɛ-hywɛ. 

28Ma jama pyɛ́ cak ko ma tɔk sɛ wɛt, e ji beras gu rining, ma sɛ mwat gwining 

zɔng de a sé cik, ko e ji beha, ma tɔk sɛ ko gwining wɛt. 

29Di pyɛ de ma tɔk masa a yemo. Dagwi a yong bemat be sè cik, ko yɛn ba 

lashe bato mɛn e begwong beves.” 

Mwat Ngyɛgɛt Pyɛ́ 8 

1Wa a tɔk pyɛ́ sede mwat netsitsɛng ɛ? Ko wa a tɔk nɔng cap-hâ pyɛ ɛ? Mwat 

de a vɔk netsitsɛng, bwang bayis mɛ gwo nɛp, ko ne tɛ̀ ɛ a vɔk yey pyɛng. 

Gyeng redu Gbɔng Gwɔ̀m 

2Gyeng redu gbɔng gwɔ̀m yaga Dagwi a ga vo a yɛ nu. 

3Jeng de bɔrɔk ha yel, kyè yi e nuyel mɛ, hwo lashe jeng wɛt, yaga gbɔng gwɔ̀m 

a vɔk reto na a ra pyɛ de e simo. 

4Hâ gbɔng gwɔ̀m ha vɔk reto, ko wa e kyɛm a yang ɛ, “E sé de hwà sé ɛ?” 

5Yɛ womo de e gyeng redu, vit a pyɛ de ye mǎ hɛ, ko báre mwat netsitsɛng hê 

tɔk tyɛng jeng, na gwông ra pyɛ. 

6Kayɛ pyɛ ya vɔk jeng yɛ na gwong o, mwa ano de reyɔm mwasi ra sé dirik e ra 

yɛ̄. 

7A tɔk pyɛ de yê té wɛt, yaga wa e tɔk ha a yɛ gwong de ye ba té ɛ? 

8Vit a mwat de a vɔk reto e ra pɔngɔ mɛ kɛ e ra tuk reku mɛ. E ji como be tɛ̀ 

mwat e gwong wɛt, ko vit a mwat de e sey to mɛ yi e neves de a ga ragas. 

Vê necik tanga beves 

9Mwa pyɛ́ yemo ma bɛrɛng, ma tɛ̀ nehywɛ hom e mwa pyɛ jey, mwat e tɛ́ ɛ wo 

nuyel e ra hwak, ko e yɛnɛ mo e sɛ̀ reneng yey zɔng. 

10Ko ma to di be lɛsɛ bemat beves, ko ba somo hɛn e gbɔng repomô jɛrɛ, kwɔn 

de ba kana ra neves mɛn. Hemo arɔng ha sé yapyi. 

11Be yɛrɛ shɔt e ra pyɛ vyes ziri wɛt, ko yaga ano, tɛ̂ yey mwasi he vɔk gap e ra 

pyɛ vyes. 

12Mwat banɛn e ra banɛn zang naga, ko a ros e jey, ko mwa ano ma tɔk mwin 

vemo de be sap Dagwi bê sangal tyang, 

13ko e sè tyang na bemat beves wɛt, be gwɛ̌ a yɛ pɔlɔ lis wɛt, ba sé sede necam, 

yaga ba sap Dagwi wɛt. 

14Yapyi a yemo de ye té e jey, behak a vê necik ko be ra na yɛn sede beves, 

ko beves ba sé de be ra na yɛn sede vê necik, hemo arɔng ha sé yapyi. 

15Ma vo redu, bemat be wok neta yaga vit a nerat e ji jey sɛ̌ rê pyɛ́, na sɔ̂ pyɛ́ 

tanga wok neta, yaga a sé mwa pyɔlɔ̂ fwom mɛ, mwa nepɔlɔ de Dagwi a nɔng 
ɛ e ji jey. 

Neyɛnɛ bemat mwa na sé tyɛng 

16Jeng de ma tɛ̀ nehywɛ hom mwa na me tɔk netsitsɛng, na me di fwom de be 

ra e jey, nagwi na naturuk ma tɔk wɔ nevwa wɛt, 

17ano ma bɛrɛng mwa fwom Dagwi, ko vit a mwat de a tɔk pyɛ de Dagwi a ga 

ra e jey, nepyak pyɛ de hwó ra na hwo ngyɛgɛt pyɛ́ mo hwó kyɛm hwo tɔk wɛt. 
Ka mwât netsitsɛng e jut wɔgɔ, a tɔk, ê kyɛm a tɔk yɛ wɛt. 

Mwat Ngyɛgɛt Pyɛ́ 9 

de ba sé cik na vê netsitsɛng tanga tomong mɛn mwa ba sé e vwɔ Dagwi. Pyɛ́ 
de be tɛ̀ yey e ra yɛ, kɛ pyɛ́ de be bɛɛ yɛ vyes, mwat a tɔk wɛt. Kayɛ pyɛ e nuyel 
mɛn ya sé yapyi. 

2Vit a detu, yɛnɛ mo ha sé hining o, bemat de ba sé cik na vemo de ba sé beves, 

na mwat rwat na wo banɛn, na womo de a sé haalal na womo de a sé ligis, 
womo de e nára nenɔrɔ rangas na womo de e ra wɛt. Sede remo de mwat rwat 
a sé, ano de wo banɛn arɔng, womo de a sira a dal womo de a tik nà sira wɛt. 

3Neves a nemo e pyɛ́ mwa de be ra e jey, pyɛ jining o yé hwo e ra yɛn mwa, 

neyey bemat arɔng na sila na neves, ko selolong sa sé e ji neyey mɛn, gbak 
neken mɛn, e bama mo be ku. 

4Ko womo de a sé kwen e jey yemo, a sɛt yey, vu de wa sé kwen wa dal gukum 

de wa ga ku. 

5Bemat de ba sé beken ba tɔk bê ku. Ko bavin ba tɔk pyɛ cak wɛt, ko ba to vɔk 

bwang pyɔlɔ wɛt, yaga ba ga ye bam a hɛn. 

6Tɛ̂ yey na bɛɛ ves tanga repugu mɛn ha ga tala hɛ, vit a hɛn na nû pyɛ cak 

nesheneshey e ra pyɛ́ mwa de bemat be ra e jey. 

7Ci re pyɛ́ mo na yey pyɛng, sɔ nshi anap mo na yêy dyɛngɛ, Dagwi a ga sey 

pyɛ de hwà ra. 

8Tik berugu mō be pɛngɛ kayɛ jeng, rato mō wo bidɛ něy wɛt. 

9Re jey mo na hwā de hwà tɛ̀ yey na yɛ mwa nepɔlɔ neken mo ne yapyi de 

Dagwi a nɔng o e jey, yaga nu mo mō hê sangal mō e jey, tanga fwôm yɔ́m mo 
de hwó sɔ e jey. 

10Kayɛ pyɛ de vwɔ mo gwa sɛ̀ yè ra, ra yɛ na gap mo, yaga vit a fwom, kɛ bare, 

kɛ tɔ́k, kɛ netsitsɛng e kwɔ̂n bevuvwel de hwà sé kyè vɔk ɛ. 

11Ma to bɛrɛng e jey. Wo ziri e sǎ rê setele wɛt, suga e sǎ rê como wɛt, wo 

netsitsɛng e sǎ rê pyɛ̂ re wɛt, wo sekwɛl e sǎ rê dyām wɛt, mwa hɛn, be kyè 
e begwong sangal jey. 

12Mwat a tɔk jeng mɛ wɛt sede betɔk de ba vos e ji segun, sede benon de ba 

vos e ji soro, ano de jeng vyes ye hwo e ra bemasi hak. 

Netsitsɛng na dal netɔn 

13Ma ga to di pyɛ dura netsitsɛng e jey, ko yá sè a me pyɛ ryey. 

14Kerepomo kehak ka kana sè kesɛl o, bemat tyɔng e ji mo. Ko gbɔng gwɔ̀m 

hwak á hwo kerepomo mo na como á gwɔrɔ ke, bá tula gwot beta wɔ wul yɛnɛ 
jwâ-pomo kɛ. 

15Mwat hwak á sè e ji kerepomo mo, mwat pwɛng de a vɔk netsitsɛng, ko yi na 

netsitsɛng mɛ a sey kerepomo mo. Mwa ano vit a mwat de a bare na pwɛng 
wane. 

16Ko ma ye, netsitsɛng na dal gap, mwa ano de ba byɛs netsitsɛ̂ng mwat pwɛng 

wane, ko ba wok ha mɛ wɛt. 

17Hâ mwat netsitsɛng de ba wok e ji nehywɛ ha dal dak sekûn gwɔ̀m betɔn. 

18Netsitsɛng na dal pyɛ̂ como, ko mwat banɛn gwining e lashe pyɛ́ ryat pyak. 

Mwat Ngyɛgɛt Pyɛ́ 10 

1Bavîn cíng be tɔk lashe něy nesang nerat na nè sè fwirting, ano de netɔn hyet 

ne tɔk lashe gbɔng nerat netsitsɛng. 

2Yêy wo netsitsɛng ye tɛsɛ hɛ e raa pyɛ́ ryat, ko yêy tɔn ye wɔ na yɛ e pyɛ́ vyes. 

3Ey, ka tɔn a sé kyè e gwong, netsitsɛng ne vey a yɛ wɛt, ko e dura kawɛ mwat 

a sé tɔn. 

4Sede shom gwɔ̀m ya sogo e ra hwo, hwo hala kwɔn o wɛt, dyɛ̂ng to hé vey na 

halsa banɛn. 

5Neves na sé de ma di e jey, buru de he yis yi na begwɔ̀m: 

6be nɔngɔs betɔn gbɔng nerey, ko bedâ dyām e nedem nesɛl o. 

7Ma ga di besam e ra bedwa, ko nèy lɔ gwɔ̀m ne kyè e bol sede besam. 

8Mwat de a cing gwovɔng nengyas e gaba e ji gwɛ, ko mwat de a gang vwarâ 

duk, gwɔ̄m wô rɔt ɛ. 

9Mwat de e dak beta, vɛ̀ bê mǎ hɛ, mwat de e vugus cɔ́gɔt a sé e ji kya. 

10Ka sede tyem mo ya sé tilis, ko hwà lɔ̌ ye wɛt, gbing-gbing hwo gwɛ̌ pat gap, 

ko netsitsɛng né sɛlɛ mwat a di wɛng. 

11Mwât mɛlɛ̂m gwɔ̄m e tɔk ra pyɛ cak wɛt, jeng de gwɔ̄m wa rɔt ɛ. 

12Neha nû wo netsitsɛng ne sɛ̀ a yɛ nemi nepɛng, be bɛrɛk nu tɔn bê wey na yɛ. 

13Pɛ́rɛ neha mɛ na sé netɔn, yɛnɛ ha mɛ ha sé neves tanga lolong. 

14Tɔ́n a kat neha, ko mwat a tɔk pyɛ de ye té wɛt, ko wa e tɔk há a yɛ pyɛ de yé 

té e bama mɛ ɛ? 

15Fwôm tɔn gwo tɛ̀ ɛ a ruru, e pere dun gwong wɔ e ji pomo. 

16Gawey e ra vwel de gwɔ̀m hɛ a sé hwey, ko bemat nuyel hɛ ba sê nzem rê 

neta yimo gasi. 

17Wo wɛng a vwel de gwɔ̀m hɛ a sé yi e lɔ ting, ko bemat nuyel hɛ be re tyɛng 

e jeng, vemo de be simo be sirik vit a sefeng. 

18Yi na neriri sɔrɔ̂ duk he gaba, ko yi na nerɛ̌s lɔ he tele nshi. 

19Be yong pyɛ̂ re na be wok neta, nshi anap na ne nɔng yêy dyɛngɛ, dyām à 

hwâl kayɛ pyɛ. 

20Hwo kwon dusa gwɔ̀m ka e ji yey mō, hwo dusa mwat dyām wɛt ka de hwà 

sé e duk pɔlɔ mo, yaga non lagwi ke kyè na fwɔ mo, kɛ pyɛ cen ye bafabak yé 
wɔ kulu ha mo. 

Mwat Ngyɛgɛt Pyɛ́ 11 
Pyɛ de mwat netsitsɛng e ra 

1Ba ye, ka hwà werek yére e ra vwel nshi, hwô to sɛ̀ yɛ e bama nepɔlɔ pyak. 

2Gas nenu mo na bemat betaama kɛ vɔk e rwit, yaga hwô tɔk jeng de reyɔm rê 

hwo e jey wɛt. 

3Ka sede bale ba sila larwak, be rop rwak e jey, sede cɔgɔt ya gaba e rwa bato 

kɛ e rwa batin, bak de ya gaba e yé dyɛng e hwomo. 

4Yɛ de e bɛrɛng gul e tus pyɛ wɛt, ko yɛ de e bɛrɛng bale, ê yɛt bwal wɛt. 

5Sede remo de hwà tɔk gwong de gabik hwey na bekup hɛ be ras e jim neng 

hɛ wɛt, ano hwà tɔk fwôm Dagwi de e yong kayɛ pyɛ wɛt. 

6Nagasi hwo tus yere mō ko hwo pɔnglɔ nahywegelek wɛt, yaga hwà tɔk wɛt kɛ 

e yɛ̌ mo yê ras, kɛ yemo kɛ yere, kɛ mwa yɛ yê sè ryat. 

7Negbey na ta, a sé pyɛ yey pyɛng, na bayis be bɛrɛng negbêy gwi. 

8Ka de mwat e ka ra neshey pyak, tik na a wok netâ nɛ mwa, ko tik a bare, 

nepɔlɔ̂ lwil nê ba sè pyak. Kayɛ pyɛ de yé té ya sé yapyi zɔng. 

Redu yaga bebot bemat 

9Vɔk yey pyɛng à bwot mwat e ji newen mō, tik hwo vɔk yey pyɛng e nepɔlɔ̂ 

nebot mo, ra pyɛ de yey mo ye simo, na pyɛ de bayis mo be di nerat yɛ. Ko hwo 
tɔk wɔgɔ, e ji mwa pyɛ́, Dagwi e vey na hwo e kwɔ̂n shɔt e ra mwa pyɛ́ mo. 

10Yaga ano, gas in na bɔrɔk yey, de yé vey a hwo na royo e rebek, yaga newen 

na se yapyi zɔng. 

Mwat Ngyɛgɛt Pyɛ́ 12 

1Bare na womo de a yong o e nepɔlɔ newen mō. Nepɔlɔ neves né vey, neshey 

ne vey, hwo kwon ye, “Me wok netâ nɛ̀ wɛt.” 

2Gwi, na negbey, na pwɛl tanga netangacɛn be tɛ́ ɛn mwangalang, ko bale be 

to man e bama rwak. 

3Bemat bɛ́rɛng lɔ bé vow rebek, ko bemat gap be ye gup, be tɛ́ ɛn gbɛrɛk. Behâ 

hwongo be hala fwom yaga ba tɛt nepyak mɛn, vemo de be tē bíi e bapɔk ba 
sé tɛ́ ɛn bebók. 

4Bê bang ri duk mwa, bê to wok fwɔ̂ hwongo yɛt wɛt. Lwɛlɛ̂ non zɔng gwo sene 

hwo, mwa fwɔ̂ behâ râ lɛlɛ gwô ye lɔ̀ɔ. 

5Be tele hɛn kwɔn de ha sé turus lis, gwong o arɔng gwo nɔngɔs bengyip. Hwô 

tɔk jeng neken mō yi e tîn rɔgɔ de he turuk. Yɔrɔ de ya kana gyilsit yê ngungu 
zɔng. Hwô vɔk cwey pyɛ cak wɛt, yaga mwat a sé e gwong wɔ e sak, kwɔn 
sangal mɛ hê nesheneshey, ko bemat sesin be kyě kyè e nehyok. 

6Rwik dyam pyɛng gwo tut ɛ, shǐ dyam shinang he mɔrɔ hɛ, tsung wo mɔrɔ hɛ 

e jɔt nshi, ko rwik vos nshi gwo tut ɛ e nû hwes. 

7Fongol gwo to toyo vɔk e fongol, sede raane, ko gabik he toyo vɔk na Dagwi 

de a nɔng hɛ. 

8A sé yapyi, a sé yapyi zɔng, mwat ngyɛgɛt pyɛ a ye, mwa pyɛ́ ya sé yapyi. 

Hâ yɛnɛ mo 

9E ra netsitsɛng mɛ, Mwat Ngyɛgɛt Pyɛ́ a to basa a bemat tɔk, na masâ pyɛ́, na 

ngyɛgɛ̂t pyɛ́, na ngyɛrɛ̂ cīnat neha e ji nehywɛ. 

10A jama batin ha vê neta, ko a jɛk tsak neha. 

11Neha bemât netsitsɛng na sé sede begbayìn bemât suga e ra bedwa, be kara 

mɛ vɛ na be gwɛ̌ tele. Nà sé sede begbayìn Gbɔng Suga pyɛ mɛ. 

12À hwey hom, tē naka, hwo wɔ́ yikyik e pyɛ́ yemo wɛt. Jɛkɛ̂s bebok-basa pyak 

ha vɔk yɛnɛ wɛt, ko kât ngyɛgɛt pyɛ́, he tɛ̀ rebek re ruru. 

13Há hê yɛnɛ mo à hemo, bwang o mwa ba ga wo. Hwo sap Dagwi, hwo gyeng 

badu mɛ, yaga hemo hɛ à fwom zɔng de gwa sé gbing-gbing na mwasi. 

14Dagwi ê vey na kavɛ tomong e nuyel shɔt, kayɛ pyɛ de ya sé e lɛrɛ, ryat o, kɛ 

vyes o. 

Lwɛlɛ Sɔlɔmɔn 
Lwɛlɛ Sɔlɔmɔn 1 

1Lwɛlɛ̂ Sɔlɔmɔn de gwa dal lɛlɛ mwa na neta, 

Lwɛlɛ gwô mɛsɛng 
Hâ Hwong 

2Ka hwà yang man ranang na me! Yaga tɛ̂ yey mo ha dal na neta e ra nshî 

anap. 

3Něy mɔmɔ mo ne ro nesang hyɔɔlɔl, wôk reza mo zɔng ha sé rat sede wok 

nesang něy. Yaga ano de beha mwa be tɛ̀ yey na hwo. 

4Jut me, na wot a nára hot! À gbɔng gwɔ̀m hom, yel na me e duk pɔlɔ mō, tik 

na wot vɔk yey pyɛng na wot ra nzem tɛ̂ yey mo, wot ê somo tɛ̂ yey mo hɛ dal 
nshî anap. A sé tyɛng be tɛ̀ yey na hwo. 

5À behwong Yɛrusalɛm, ma sé nèros bes, ko kasâng-hwong, nèros sede bûk 

hey e Kedar, ko zɛrɛ sede berugû tɔrɔ̂ lɔ Gbɔng Gwɔ̀m Sɔlɔmɔn. 

6Yin lòlo bayis e ra me yaga ma sé nèros wɛt, yaga e gwi gwɛ gwa tɛ̀ me ano. 

Begwa hom ba vɔk shom na me, ba tɛ̀ me mwât bɛrɛng bě anap, ko ma bɛrɛng 
to hom wɛt, sede bwi de ba hala gwɛ. 

7À wò yey hom, ha a me, kwɔn de hwó gyenges ɛ vyēl mo, na kwɔn de hwó tik 

yɛ ye dyɛng ɛ e necam nagwi. Ano mê kyě rɔ̀nɔs jáma mo e kara mó vè 
behak wɛt. 

Hâ Wen 

8Ka hwà tɔk wɛt, à hwo de hwà dal sé zɛrɛ e ji behwong, raa nekyɔ̌n kwarâ 

vyēl mo, hwô sɛ̀ a nèy vyēl mo kwɔn de hwô gyeng ɛ yɛ bagat na bǔk bemât 
gyeng vyēl. 

9À sa hom, ma tyɛngrɛ hwo sede gwining e ji bedwa de ba tɔrɔ na nzem yaga 

hwɔlɔ̂ kyɛkyɛ̂ Farawo. 

10Rànang mo ba sé rat na yɔ̄bɔ betong, fwɔ mo gwa sé rwat na lɛlɛ̂ fwɔ. 

11Tik na be yóng a hwo nerwěy ne dyam shinang, na be dak ɛ dyam pyɛng. 

Hâ Hwong 

12Jeng de gbɔng gwɔ̀m a sé e dyɛngɛ e ra gwat mɛ, e sɔ nesang hyɔɔlɔl něy 

nât nerat e rebek hom. 

13Wò yey hom e dyɛngɛ e tê bavasal hom, sede radîng něy mir. 

14Wò yey hom a sé sede gushuk bejamûk hey, de ba ga tabas e bwî anap Ɛn-

Gɛdi. 

Hâ Wen 

15À sa hom, hwà sé zɛrɛ, hwà sé zɛrɛ e ryat wɛt, bayis mo ba vɔk nehywɛ sede 

bebɔp. 

Hâ Hwong 

16À wò yey hom, hwà sé zɛrɛ, kasâng-wen, tik wot a jut sɔng lwâ hey sede gwat 

mot, 

17cɔ́gɔt sida sede sesêk lɔ mot, cɔ́gɔt fir sede yê kak o arɔng, 

Lwɛlɛ Sɔlɔmɔn 2 

1Ma sé zɛrɛ sede jamûk hêy Sharon, sede jamuk swinang e nɛk. 

Hâ Wen 

2Sede jamuk swinang e tê serɔgɔ, ano sa hom a sé e ji behwong. 

Hâ Hwong 

3Sede cɔgɔ̂t apɛl e tê cɔ́gɔt rehwot, ano wò yey hom a sé e ji bewen. Me simo 

sangal bagat na yɛ, me wok neta mɛ sede nèy apɛl. 

4A wɔ́ na me e duk rê pyɛ̂ nzem, a tɛ̀ yey e ra me sede tɛ̂ gút e cap. 

5Turu hin me na nèy anap nehwogot, nɔng me hin apɛl me re na a yang me 

wɛng-wɛng, gap hom ha ga tala hɛ yaga mân rebek. 

6Vwɔ mwɛlɛng mɛ gwa sé e tɛ̂t rato hom, a kura me na vwɔ yege mɛ. 

7À yin behwông Yɛrusalɛm, sira hom na bevow na begaros hey, yin sogo hot 

na yin dul mân rebek mot wɛt, sɛ̌ wot a yɛnɛ. 

Lwɛlɛ gwô neba 
Hâ Hwong 

8Wok! Fwɔ̂ wò yey hom! Á woro e kyè vey, e gyilsit e beraku, e tē lōm 

e berahwol. 

9Wò yey hom a sé sede davow kɛ bwôt ros, di ɛ e tumal e bamâ vwarâ duk mot. 

E tē byak e bapɔk, e bɛɛ e bewɔ́rɔ dúl. 

10Wò yey hom e ha, e tē: 

Hâ Wen 

Sogo, à sa hom! Vey, à zɛrɛ hom! 

11Di, zɛng ha ga kwey, swigi gwa ga vey. 

12Bejamuk ba ga tē gbuk e vwel, jeng lwɛlɛ ya ga vey, ko be wokos fwɔ̂ lwɛlɛ̂ 

wǔtut e sevwel mot. 

13Retîn regwi re tɔs nèy, retîn anap re turuk, re paa nesang hyɔɔlɔl. Sogo, à sa 

hom! Vey, à zɛrɛ hom! 

14À gwobɔp hom, e sangal e tákla beta, e lɛrɛ hɛ e zomzom beta. Tik me di 

bayis mo, tik me wok fwɔ mo, yaga fwɔ mo gwa sé wɛng-wɛng, ko bayis mo ba 
sé barat. 

15Vos in begam, de be wey na bwî anap, yaga batîn anap mot ba sé turuk. 

Hâ Hwong 

16Wò yey hom a sé nwang me, me arɔng ma sé mwɛ, e gyenges vyēl mɛ e ji 

bejamuk besinang. 

17Sɛ̌ gasi ha ye gbey, vit a di rezina, toyo vey na me ziri. À wò yey hom, ra dey 

sede davow kɛ bwôt ros e ra beraku de sarang ha sé e tê vɛ. 

Lwɛlɛ Sɔlɔmɔn 3 
Negwi ne mɛsɛng 

1Naturuk e ji nevwa ma rànas negwi, ma jama di wò yey hom, ma jama hɛ, ko 

ma sɛ̀ ɛ wɛt. 

2Mê sogo me gwɔrɔ repomo, mê raa nehyok na cwɛ̂l jɔgɔ, mê jama di wò yey 

hom. Ma ga jama, ko ma sɛ̀ ɛ wɛt. 

3Bemât gyêng repomo ba man na me, yɛn a sé gwɔrɔ, ko ma rangal hɛn, “Yin 

a ga di wò yey hom arɛt?” 

4Ras de ma sé kwey ɛn, ko ma sɛ̀ wò yey hom. Ma kura hɛ veng, ma hala 

hɛ wɛt, sɛ̌ ma wɔ wul na yɛ e lɔ neng-gwɔ hom, e ji duk womo de a tɔ me. 

5À yin behwông Yɛrusalɛm, sira hin na bevow na begaros hey, yin sogo hot na 

yin dul mân rebek mot wɛt, sɛ̌ wot a yɛnɛ. 

Lwɛlɛ gwô netat 
Hâ Hwong 

6E wà a wane de a sé nusu yi e hey ɛ? Sede kyeng de hé tugus vɔk e rak o, ha 

sila na nesang nerat ne mir tanga firankinsɛn, na pyɛ̂ nesang hyɔɔlɔl mwa yi na 
bejik. 

7Di woow! E Sɔlɔmɔn de ba jut ɛ, a sé kyè na bemât como kuru batyiimin, wò 

besugâ BeIsrayɛl. 

8Ba ga kyé ɛn e tô como, ba vɔk sekwɛl, kawɛ mɛn a ga gana wal mɛ e hagat, 

be bɛrɛng nekanang yaga jugu naturuk. 

9Gbɔng Gwɔ̀m Sɔlɔmɔn a yong pyɛ jut mɛ, a yong yɛ na cɔ́gɔt sida yi e Lɛbanɔn. 

10A yong sesêk yɛ na dyam pyɛng, retis yɛ na dyam shinang, kwɔ̂n sangal yɛ, 

ba bang na rugu zwey, behwông Yɛrusalɛm ba yong yɛ sizɔng. 

11“Tá in e majey à behwông Yɛrusalɛm, bɛrɛng hin Gbɔng Gwɔ̀m Sɔlɔmɔn de a 

tɛ̀ kpîn negwɔm, de neng-gwɔ mɛ á kana nɔng ɛ tûk weneng mɛ, tuk de á vɔk 
yey pyɛng sizɔng.” 

Lwɛlɛ Sɔlɔmɔn 4 
Lwɛlɛ̂ somo 

Hâ Wen 

1À sa hom, hwà sé zɛrɛ, hwà sé zɛrɛ e ryat wɛt! Bayis mo ba vɔk nehywɛ sede 

bebɔp, ba sé e lɛrɛ e ji rugû bang bayis. Setot mo sit sede kwarâ vyēl shi de yɛ 
gyiris yi e rakû Gileyat. 

2Yìn mo pɛng sede kwarâ shɛ̂p vyēl pyɛng de ba mɛsɛ̂ng yɛt a yɛ setot, ko ba 

ga kus yɛ. Kagwɛ mo gwa sɛ tyɛng, vit a hwak de gwa sé vit. 

3Bwɛrɛ̂k nu mo gwa sé sede shwey sinang, nu mo ha sé rat. Rànang mo e ji 

rugû bang bayis ba sé sede pomigiranet de ba vugu hɛ. 

4Fwɔ mo tabat sede tyɔ̌n Davit de ba lɔk yaga tɛ́sɛ pyɛ̂ como. Ba gana ɛ beruga 

gu, beruga besuga. 

5Bavasal mō ba sé barat sede beshambyâ vow e kwɔ̂n rê sehwey, e ji bejamuk 

besinang. 

6Sɛ̌ gasi ha ye gbey, vit a di rezina, mê kaba gwong wɔ e rakû mir, wɔ e rahwôl 

firankinsɛn. 

7À sa hom, kahɛ dem mo ha sé rat, vit a pyɛ cak vyes e ji mo. 

8À gwel hom, dopɛ e me yi e berakû Lɛbanɔn, dopɛ e me yi e berakû Lɛbanɔn, 

gyirik yi e ra tɛ̂t Raku Amana, yi e ra tɛ̂t Raku Senir tanga Raku Hɛrmɔn, yi 
e bavɔng begukum na tara cwēy. 

9Hwà ga yel a me e yey, à hwong hom, à gwel hom, hwà ga yel a me e yey na 

kurâ bayis mo, na dî lwɛlɛ̂ fwɔ mo. 

10Ma vɔk yey pyɛng na tɛ̂ yey mo, à hwong hom, à gwel hom! Tɛ̂ yey mo ha tá 

a me ha dal nshî anap, něy mɔmɔ mo na dal kagwɛ hwâl cɔ́gɔt nesang hyɔɔlɔl. 

11À gwel, bebɛrɛ̂k nu mo ba sé rɔkrɔk sede man-goro, relem mo re rɔgɔm sede 

shok na nevasal, berugu mo be ró nesang nerat sede Raku Lɛbanɔn. 

12À hwong hom, à gwel hom, hwà sé sede bwi de ba bang na makwili, lwêl nshi 

de gwa sé e lɛrɛ, hwês nshi de ba ga bang gwɛ. 

13Batîn cɔ́gɔt bwi mo ba vɔk nèy nerat, nezap o detidetu, bepomigiranet na 

hena tanga nât. 

14Safrɔn, kalamus na sinamɔn, na firankinsɛn na mir tanga alowe, na kayɛ yerê 

cɔgɔ̂t behal nesang hyɔɔlɔl. 

15Hwà sé sede hwês nshi e bwi, lwêl nshi jɛrɛ, nerɔt de ne tele nshi yi e Raku 

Lɛbanɔn. 

Hâ Hwong 

16À gûl bato, pɛsɛl, ko vey, à gwô rwa batin! Tik na nesang hyɔɔlɔl ne shara 

hɛn! Tik wò yey hom a vey e bwi mɛ, na a re nèy cɔ́gɔt de na ta a yɛ. 

Lwɛlɛ Sɔlɔmɔn 5 
Hâ Wen 

1À hwong hom, à gwel hom, ma ga vey e bwi hom, ma sé vos mir na behal 

cɔ́gɔt nesang hyɔɔlɔl, ma sé sɔ shok e ji bèhamal yɛ, ma sé sɔ nshî anap na 
nevasâl yas. 

Hâ Behwong 

À besa yeey, re in, sɔ in, sɛ̌ mân bek ha vey a yin. 

Lwɛlɛ gwô nenaas 
Negwi ne neba 

Hâ Hwong 

2Ma sè e ji nevwa, ma ranas negwi, ko ma wok fwɔ̂ wò yey hom e kwɔgɔt rwi 

duk, e tē: 

Hâ Wen 

Wunta a me, à gwa hom, à sa hom, gwobɔp hom, de gwa sé gyat. Rato hom 
wa ga sing ɛ na mwɛngɛ, setot hom sa ga sing ɛ na wut naturuk. 

Hâ Hwong 

3Ma ga pat berugu hom, ko sɛ̌ me to me tɛ̀ vɛ a? Ma ga kus bol hom, ko sɛ̌ me 

to me pɔrɔk vɛ a? 

4Wò yey hom a tɛ̀ vwɔ mɛ e pɔk hom, ma pere wok cwey mɛ. 

5Ma sogo na me wunta a yɛ. Vɔ hom be tɔngɔt něy mir, bekɛn vɔ hom be tele 

nshi mir, e ra gwông pɔk hom. 

6Ma wunta a wò yey hom, ko a ga kana ruru. A yang me gbɛrɛk de ma wok fwɔ 

mɛ wɛt, ma bɛrɛng, ko ma di ɛ wɛt, ma yila hɛ, ko a hanat wɛt. 

7Bemât gyêng repomo ba man na me, yɛn a sé gwɔsɔ, yɛn a dak me, ba zére 

me, bemât gyêng jwa-pomo ba sey ɛ rugû dûl rato hom. 

8À yin behwông Yɛrusalɛm, sira hin a me, ka yin a sɛ̀ wò yey hom, e sé de yin 

ê ha a yɛ ɛ? Yang in hɛ, me wok cwey mɛ. 

Hâ Behwong 

9À hwo zɛrɛ e ji beha, wò yey mo a dal wò behak a? Wò yey mo a dal wo behak 

ka hwó tɛ̀ wot a sira a? 

Lwɛlɛ̂ somo 
Hâ Hwong 

10Wò yey hom a sé zɛrɛ̂ wen, kasang a hɛ, e nusu zɛɛt e ji bewen gu kuru. 

11To mɛ sede dyam shinang, setôt rato mɛ gyisak, gwim-gwim sede mâ 

gwohwǎk. 

12Bayis mɛ sede bebɔp, de bà ga kus ɛn e ji nevasal yas, de be sangal e hagât 

rɔt kɛ kadung. 

13Ranang mɛ ba sé sede bwî cɔ́gɔt behal, de gwo ro nesang hyɔɔlɔl, bebɛrɛ̂k 

nu mɛ sede bejamuk besinang, de ba paa nesang nshi mir. 

14Vɔ mɛ ba sé sede bewɔ́rɔ dyam shinang, de ba tɛ̀ dyéngere ryat, rebek mɛ 

hyul-hyul sede hwîn gbin de ba tɔrɔ na safir. 

15Bol mɛ sede sesêk duk nɛp de ba gyisa vɛ e celes dyam shinang. Nerât bayis 

mɛ na sé sede sevwêl Lɛbanɔn, sede cɔgɔ̂t sida. 

16Hâ nu mɛ ha sé mwɛɛsɛs, vit a pyɛ de ya tik nà sé pyɛ somo e ji mɛ. E yɛ wɛ 

a wò yey hom, sa hom, à behwông Yɛrusalɛm! 

Lwɛlɛ Sɔlɔmɔn 6 
Hâ Behwong 

1À hwo zɛrɛ e ji beha, e gwɛ̌ gwong de wò yey mo á raa ɛ? E gwɛ̌ gwong de á 

doyo ɛ? Tik wot tanga hwo wot jama hɛ. 

Hâ Hwong 

2Wò yey hom a ga vɔk e bwi mɛ, e bwî cɔ́gɔt behal nesang hyɔɔlɔl, na a gyeng 

vyēl mɛ e bwi mo, na a tula ɛ̀ bejamuk besinang. 

3Wò yey hom a sé nwang, ko ma sé mwɛ. A sé gyeng vyēl mɛ e ji bejamuk 

besinang. 

Lwɛlɛ gwô netungun 
Lwɛlɛ̂ somo 

Hâ Wen 

4À sa hom, hwà sé zɛrɛ sede repomô Tirza, rwat sede Yɛrusalɛm, pyɛ sap sede 

rwâng regyɛng bemât como. 

5Tik bɛrɛng me, nehywɛ hom na ga vuru hɛ! Setot mo sit sede kwarâ vyēl shi 

de yɛ gyiris yi e Raku Gileyat. 

6Yìn mo pɛng sede kwarâ vyēl pyɛng de ba mɛsɛ̂ng yɛ́t a yɛ setot, ko ba ga kus 

yɛ. Kagwɛ mo gwa sé tyɛng, vit a hwak de gwa sé vit. 

7Rànang mo e ji rugû bang bayis ba sé sede pomigiranet de ba vugu hɛ. 

8Bedeberey ba sé kuru batyiimin na bejɛn-beha kuru bataama, tanga behwong 

vit à yɛnɛ. 

9E ji mɛn mwa gwining zɔng a sé wò tɛ̂ yey hom, gwobɔp hom, de gwa sé gyat, 

wò yêy neng-gwɔ mɛ, haalal e bayîs womo de a tɔ ɛ, behwong be di ɛ ko be 
somo hɛ, bedaberey na bejɛn-beha, be nɔng ɛ nerey wɔgɔ, 

10“E wa à wane de e nɛp sede rwa hwol gasi, rwat sede pwɛl, dyɛ̌t sede gwi, 

pyɛ sap sede rwâng regyɛng bemât como ɛ?” 

11Ma gyirik vɔk e kerehwôt gǎrum, na me bɛrɛng bejamuk de ba sé turuk 

e nɛk o, na me di kɛ retîn anap ra ga ye gbuk, kɛ nèy cɔ́gɔt bepomigiranet na 
sé e nû vél arɛt? 

12Sana tɔk, báre hom ha wɔ̀ tɛ̀ me e ji kyɛkyɛ e hagât gwɔ̀m. 

Hâ Behwong 

13To ò, to ò, à hwông BeShulam, To ò, to ò, na wot a di o! 

Hâ Hwong 

Sɛ́ ya tɛ̀ yin e simo bɛrɛng me WoShulam, de ma sé rɛ̌ e tê bemât bɛrɛng ɛ? 

Lwɛlɛ Sɔlɔmɔn 7 
Lwɛlɛ̂ somo 

Hâ Wen 

1À hwông lɔ gwɔ̀m bekpatak o ba sé a hwo berat e bol mo tyɔng wɛt, tà mo ba 

sé rat sizɔng sede dyéngere de mwât sekwɛl a yong. 

2Hwop mo ha sé hyul-hyul sede tsung, de be bidɛ nshî anap nerat wɛt, 

rebek mo sede gwɔ̂t alkama de bejamuk besinang ba gwɔrɔ hɛ. 

3Bavasal mo ba sé barat sede beshambyâ vow. 

4Fwɔ mo gwa sé sede tyɔ̌n de ba tɔrɔ na yìn gbin, bayis mo sede nshî bekadûng 

Hɛshbɔn e hagât rwi yêl Bat-Rabim, wol mo ha sé lis sede tyɔ̌n Lɛbanɔn de yɛ 
bɛrɛng rwa Damaskus. 

5Rato mo wa tɛ̀ hwà sé tabat sede Raku Karmɛl, tot lis mo ha sé sit, ha sé gwɛs-

gwɛs hé tɔk jut nehywɛ gbɔng gwɔ̀m. 

6Hwà sé pyɛ bɛrɛng, hwà sé zɛrɛ tyɔng wɛt, À wò yey hom, ma vɔk yey pyɛng 

na hwo. 

7Hwà hwo sede retîn tyet, bavasal mo sede gushuk nèy gǎrum. 

8Tik me tut e ra retîn tyet o, na me vos nèy nelang rɛ mwa. Bavasal mo gushuk 

sede nèy anap, nesang pɔngɔ mo na sɛ hyɔɔlɔl sede nèy apɛl. 

9Mân ranang na hwo ha dal nshî anap de na dal na neta, ne gyirik e fwɔ hom 

sede nshî anap nepas o, ne kweres hyuululul e bɛrɛk nu tanga yìn. 

Hâ Hwong 

10Wò yey hom a simo me, me arɔng ma sé mwɛ. 

11Vey, à wò yey hom, tik wot a kyè wo e hey, na wot a wɔ̀ tɛ̀ nepɔlɔ e nebapomo. 

12Wot ê sogo hywiinin nagasi wɔ e bwî anap na wot a di kɛ batîn anap ba ga 

turuk, ba ga paa cúyu, kɛ bepomigiranet ba ga paa cúyu. E hwomo mê nɔng to 
hom na hwo. 

13Nezap pyâl-gwi ye nɔngɔs nesang nerat, ko nèy cɔ́gɔt nerat sizɔng na gwɔrɔ 

ri duk mot, nepas mwa na neroso, ma ga ngyɛrɛ a hwo, à hwo wo yey hom. 

Lwɛlɛ Sɔlɔmɔn 8 

1Ka ma yang sè na hwo sede mwat na gwa, de wot a sɔ nevasal nining o, mê 

tɔk man ranang na hwo jeng de ma man na hwo e hyok, ko mwat hwak ê ye 
mwɛt à me wɛt. 

2Ma yang kyè na hwo, ma yang wɔ na hwo e lɔ neng-gwɔ hom, yɛ de a basa a 

me, mê nɔng o nshî anap de ba tɛ̀ hwâl nesang nerat na hwo sɔ, na nèy 
pomigiranet hom. 

3Vwɔ mwɛlɛng mɛ gwá sè e nɛ̂n rato hom, a kula me na vwɔ yege mɛ. 

4À yin behwông Yɛrusalɛm, yin sogo hot na yin dul man rebek mot wɛt, sɛ̌ wot 

a yɛnɛ. 

Lwɛlɛ gwô netyiimin 
Hâ Behwong 

5E wɛ̌ hwong à wane de e kyè vey yi e hey, e tē yɛndɛng e ra wò yey mɛ ɛ? 

Hâ Hwong 

Ma sene hwo yi e nɛ̂n cɔ́gɔt apɛl, e hwomo de neng-gwɔ mo a tɔ o. 

6Bana me e yey mō, sede tô gwɔ̀m e yey mō, yaga tɛ̂ yey he royo sede reku, 

ha vɔk gbɔng reyɔm sede kwɔ̂n bevuvwel, he tē belem à kya, he lolo sede kya 
he re hey. 

7Tɛmɛ-nshi wó tɔk rimi tɛ̂ yey wɛt, kɛ nshî rɔt ne tɔk re hɛ wɛt, ka mwat a ye ê 

nɔng yas na a ye ngyɛ́k a sey mɛ tɛ̂ yey, hê vey a yɛ na byɛs na shɛgɛsh. 

Hâ Begwâ Hwong 

8Wot a vɔk gwa mot hwong swɛl o, de a rɔngɔl nà ta bavasal. Wot ê ra sé yaga 

gwa mot hwong o e jeng pyap mɛ ɛ? 

9Ka a sé sede vwarâ duk wot ê lɔk ɛ tyɔ̌n dyam pyɛng, ko ka a sé sede rwi duk, 

wot ê gwɔrɔ gwɛ na bebak cɔ́gɔt sida. 

Hâ Hwong 

10Ey, ma sé sede vwarâ duk, ko bavasal hom ba sé tabat sede tyɔ̌n. Ano de wo 

yey hom ê di, ma ga vey hwā. 

Hâ Wen 

11Sɔlɔmɔn a vɔk bwî anap e ji Baal-Hamɔn, a tik gwɛ e vwɔ̂ bemât fwom, e yang 

kawɛ a tala dyam pyɛng gu rining yaga nèy o. 

12Sɔlɔmɔn, bê nɔng o gu dyam pyɛng, ko bemat fwom mo bê vɔkɔs kuru baba! 

Ko me arɔng, ma vɔk bwî anap gwô tó hom! 

13À hwo wo yey hom, de hwà sé sangal e ji bě anap, besa de ba sé tanga me, 

ba sé wet betong na fwɔ mo, tik na me wok gwɛ. 

Hâ Hwong 

14Ci ziri, à wò yey hom, ra dey sede davow kɛ bwot ros e ra berakû cɔ́gɔt behal 

nesang hyɔɔlɔl. 

Yɛshaya 
Yɛshaya 1 

ywey e ra Yuda na Yɛrusalɛm jeng de Uziya, na Yɔtam, na Ahas tanga Hɛzɛkiya 
ba re negwɔm Yuda. 

Dagwi a gyong yerê bemat jey mɛ. 

2Dagwi Darwey a ye, “À jey na lagwi, wet in betong naka, a sé Dagwi Darwey 

de a sé ha. Ma ras nèy, mà tɛ̀ nɛ̀ ne tɛ́ ɛn begbɔng o, ko nà ga sogo a me 
nehywɛ. 

3Berɔndɔng ba tɔk da mɛn, bemadung ba tɔk kwɔn de da mɛn e nɔngɔs hɛn ɛ̀ 

pyɛ́, ko BeIsrayɛl ba tɔk ano wɛt, bemat hom ba tɔk pyɛ cak wɛt. 

4Gawey e ra yin yerê bemat jey ye banɛn! Nedirîk banɛn min ne hwɔlɔ hin vey 

e vwel, yere yè bemât ragas neves, nèy lashê pyɛ́! Yin a ga ye waa a Dagwi 
Darwey, yin a byɛs WoJɛrɛ wo Israyɛl. Yin a ga doyo a yɛ ma. 

5Yaga sɛ́ de yin a simo be kyě dak in ɛ? Yaga sɛ́ de yin e sǎ sogo nehywɛ ɛ? À 

Israyɛl, to min ha sila na baram, yey min mwa ye royo. 

6Yi e tas bwol min vɔk e rato vit a dem de ha sé tyang. Bek min ha sila na 

baram, na nedem de na zére hɛn, na bebweykanang. Ba kus baram o na be 
bang vɛ wɛt, ba mɔmɔ vɛ na něy wɛt. 

7Ba ga lashe vwel min, ba ga dak kya e bapomo min hywiri. Yére dyuk ya sé re 

vwel min e bayis min, ya tɛ̀ kahɛ kwɔn he tɛ́ ɛ barin, ya wey na nɛ. 

8E Yɛrusalɛm zɔng de wa pɔl gbɔ́rɛy, sede bûk mwât gyeng e bwî anap, sede 

kekwɔn ye ngyɔk e bwî babe, sede pomo de ba gwɔrɔ na como. 

9Ka Dagwi Darwey, Dâ Jey Mwa a yâng tik a wot bwang bemat o behak be 

dal wɛt, ka ba yâng wey na wot hywiri, tyɛng sede bá ra a Sɔdɔm na Gɔmɔra.” 

Ba yila hɛn na be tosho gabɔk 

10À yin begwɔ̀m Yɛrusalɛm sede vê Sɔdɔm, wet in betong na hâ Dagwi Darwey! 

A yin bemât Yɛrusalɛm sede vê Gɔmɔra, wok in basâ Dagwi mot. 

11Dagwi Darwey a ye, “Mê ra sɛ́ na mwa nenɔrɔ̂ yas min ɛ? Beturuk de yin 

e rangas a me yaga nenɔrɔ̂ yas burang tanga sebwêp yas min de ya dal na 
nerat mwa ba ga kat a me. A ga yang me sha na nemî bemus, na ne vyēl min 
pyɛng o na shi mo. 

12E wa a rangal hin, pyɛ́ yemo mwa jeng de yin e vɛ̀sɛ re a me fongol ɛ? Yin 

e lashe Gbɔng Duk Re Fongol hom. 

13A sé yapyi de yin e vɛ̀sɛ na nenɔrɔ̂ yas nemo. Nesang pyɛ̂ hyɔɔlɔl min na sé 

a me byɛm-byɛm. Me tɔk niri na gyengês Nzem Pwɛl Pwas, na ne Shábat, tanga 
netula min ne raà Dagwi wɛt, yaga yin e wunsa netulâ raà Dagwi na banɛn. 

14“Me kyɛ́ me Nzem Pwɛl Pwas min, na ne Wusal min. Ya sé a me sede pyɛ̂ 

nedirik de ma ga ruru na hashe mo. 

15“Jeng de yin e nára vɔ min e gwi e de won, me doyo bayis hom e jey. Ka yin 

a ka ra won e rɛ̌ ayi, mê tɛ̀ tong na yin wɛt, yaga nemi na sé ríishish e vɔ min. 

16Kush in haalal. Tik in ragas tomong ves e bayis hom! Ey, tik in ragas neves! 

17Masa hin ragas nerat! Di in bé gas badu e tē! Sɛlɛ hin vemo de be mɔt ɛn! 

Nɔng in nehyɛn pyɛ́ de ya sé myɛn! Gyep in bekuma e de shɔt!” 

18Dagwi Darwey a ye, “Vey in remo na wot a ra badu. Mwa ano de banɛn min 

ba sé sede rugu swinang, ko ma rɔda kús in pes sede nemuk-fwala. Mwa ano 
de yin a senge zoyong na vɛ, ko yin ê to pɛngɛ sede toro. 

19Ka sede yin ê simo yin gyeng ha hom, ko yin ê re pyɛ́ ryat de vwel o he 

nɔngɔs. 

20Ko ka sede yin a kyɛ́ in na yin a sogo nehywɛ, ko wâl como wô re in vit, yaga 

e Dagwi Darwey de a ha ano.” 

Shɔt e ra Yɛrusalɛm 

21Gbɔng repomo de ra sé sede hwā de a man ɛ na rwas mɛ ra ga tɛ́ ɛ sede 

devwes! Raane gbɔng repomo mo rá sila na gâs badu e tē, ko naturuk e ji rɛ 
na sila na râ pyɛ́ cik, ko a remo e vê mɔbɔs bemat zɔng e ji mo. 

22À Yɛrusalɛm, raane hwá sè sede dyam pyɛng, ko a remo hwà to vɔk byɛ 

cak wɛt. Raane hwá sè sede nshî anap nerat, ko a remo hwà sé sede nshî 
rɛngɛt zɔng. 

23Bemât nuyel mo ba ga tɛ́ ɛn bemât sogô nehywɛ na besâ begbik. Yɛn e raa 

nenɔrɔ na pyɛ̂ bâng nu. Yɛn e nɔ̂ng nehyɛn pyɛ́ de ya se myɛn wɛt ko bé tɛ̀ tong 
na bekuma e de shɔt wɛt! 

24Yaga ano, wet betong na hwo wok pyɛ de Darwey Dagwi Darwey, Dâ Jey 

Mwa, Sugâ BeIsrayɛl a yɛ, “Haay, mê shusha shom hom e ra vê repugu hom, 
ko ma rɔda tala hɛn pyɔ̌n neves mɛn. 

25Mê nára vwɔ hom e ra hwo na me ra a hwo shɔt. Mê tɛ̀ o haalal sede remo 

de be rugut dyam na be paa gbàrak tanga neves o. 

26Mê to nɔng o bemat shɔt sede raane na bemât vôs badu yerê vemo de yin á 

kana vɔk. E bama mo, bê yila hwo à gbɔng repomo de ra sé cik ko ré ra pyɛ́ na 
tsak o.” 

27A sé e gas badu e tē de hê to sey Yɛrusalɛm ko a sé râ pyɛ́ cik de hê sey 

kawɛ mwat de a tosho gabɔk. 

28Ko Dagwi Darwey ê bunut vê râ pyɛ́ vyes na vê banɛn. A rɔda wey na kawɛ 

mwat de a ye waa à hɛ. 

29Hwô vo rekyen de hwá kana re a cɔ́gɔt ouk fongol na hwo nára a cī bě mo. 

30Yaga hwô hworok sede cɔgɔ̂t ouk de ra sé kyè wɔ̀ ku, kɛ sede pyɛ̂ bwi de vit 

à yɛ na nshi. 

31Sede remo de kecilâ kya ke re cugul hywiri, ano arɔng tom ves begbɔng 

bemat de ba vɔk reto sizɔng bê wey na yɛn, ko vit a mwat de ê tɔk dul wey na 
yɛn o. 

Yɛshaya 2 
Yêy dyɛngɛ gbak-gbak 

1Ha ma hemo de Yɛshaya Amotsi a sey e ji negwi-ywey e ra Yuda na 

Yɛrusalɛm, 

2“Jeng yɛnɛ mo ye kyè vey, raku de ba lɔk ɛ̀ Gbɔng Duk Re Fongôl Dagwi 

Darwey, wô sé gak, wô dal bwang o mwa e rak o, wô nusu kyɛrɛng e ra bwang 
berahwol mwa, yére bemât jey mwa yê dɔng vɔk e wɛ. 

3Ko yére bemat jey yê vey, ko yê ye: ‘Tik na wot a tút vɔk e rakû Dagwi Darwey, 

vɔk e Gbɔng Duk Re Fongôl Dagwî Israyɛl, na yɛ̀ a basa a wot begwong mɛ, 
na wot a bin kyè e ji vɛ̄.’ Yaga badu be yi e Siyɔn, ko hâ Dagwi Darwey yi 
e Yɛrusalɛm. 

4Ê gas shɔt e tê yére bemât jey, ko ê tabak bemât jey vê gap. Yɛn ê hashe 

bewal mɛn be turu mɛ ròn ko bebara mɛn be turu mɛ bebǎ bwal. Yerê bemât 
jey yê sang to wɔ̂ como na cak wɛt, bê sang to masa râ como wɛt.” 

Shɔt Dagwi e ra vemo de ba tos bato mɛn 

5À yerê Yakɔp, tik na wot a kyè e ji negbêy Dagwi Darwey. 

6À Dagwi, hwà ga ye waa à bemat mo yerê Yakɔp! Vwel o ha sila na ragas 

vyoshon yi e bavwêl Babilɔn na Filistya. Be raa negwɔn yere dyuk. 

7Vwel mɛn ha sila na dyam pyɛng na dyam shinang tyɔng wɛt, ko pyɛ̂ 

nedanerey mɛn ya vɔk yɛnɛ wɛt. Vwel mɛn ha sila na bedwa tyɔng wɛt, ko 
bekyɛkyɛ̂ bedwa mɛn ba vɔk yɛnɛ wɛt. 

8Vwel mɛn ha sila na cī, ko yɛn e re a pyɛ́ de yɛn a yong na vɔ mɛn fongol. 

9Kawɛ mwat a tɛ̀ tó mɛ pyɛ byɛs, na pyɛ rekyen. Hwo hala a yɛn wɛt à Dagwi 

Darwey! 

10Yɛn ê lɛsɛ hɛn e tara e berahwol de ba vɔk beta, kɛ be cing bavɔng e vwel na 

be jama gwông hywit ɛn yi e shôm Dagwi Darwey, na yɛn a lɛsɛ hɛn yi e reto 
na gbɔng nerat mɛ! 

11Tuk o ha sé kyè vey de bê yɛnɛ tôs batô bemasi, ko bê wey na dâk kaa mɛn 

arɔng. E bama mo, e Dagwi Darwey nju mɛ zɔng de bê nɔng ɛ nerey. 

12E tuk o, Dagwi Darwey, Dâ Jey Mwa ê tɛ̀ kawɛ mwat de a vɔk reto sizɔng, na 

womo de e tos rato, tanga womo de e dak kaa a dyɛng to mɛ. 

13Ê tɛ̀ vemo de ba sé sede batîn cɔ́gɔt sida Lɛbanɔn na mwa vemo de ba sé 

sede cɔ́gɔt ouk e vwêl Bashan be dyɛng to mɛn. 

14E tɛ̀ beraku na berahwol belis be dyɛng to mɛn, 

15ê tɛ̀ tyɔ̌n lyis tanga jwâ-pomô kahɛ kwɔ̂n dál be dyɛng to mɛn. 

16E tɛ̀ bedwa-nshi de ba dal na nerey tanga nerât bɛrɛng be ye pyɔp. 

17Tuk o he kyè vey de bê yɛnɛ tôs batô bemasi, ko be wey na dâk kaa mɛn 

arɔng. E bama mo, e Dagwi Darwey nju mɛ de bê nɔng ɛ nerey. 

18Cī mwa yê to sɛ̀ wɛt. 

19Bemat bê ba lɛsɛ hɛn e tara beta, kɛ be cing bavɔng e vwel na be jama gwông 

hywit ɛn yi e shôm Dagwi Darwey, na be lɛsɛ hɛn yi e reto na gbɔng nerat mɛ, 
jeng de e ba vey na a dugut jey. 

20Jeng de tuk o hê ba vey, yɛn ê ba bomos cī dyam shinang na dyam pyɛng de 

yɛn a ga kana yong, ko yɛn ê hala a bèpyam tanga berǎrit yɛ. 

21Bemat bê ba lɛsɛ hɛn e bavɔng berahwol tanga e tara beraku, na yɛn a jama 

gwông hywit ɛn yi e shôm Dagwi Darwey, na be lɛsɛ hɛn yi e reto na gbɔng 
nerat mɛ jeng de e ba vey dugut jey. 

22Hwo tɛ̀ gap mo e ra mwasi wɛt. E hɛ̌ gap de a vɔk ɛ? 

Yɛshaya 3 
Kawɛ e rá pyɛ de a di 

1À remo Darwey Dagwi Darwey, Dâ Jey Mwa, a sé kyè wɔ̀ jut kayɛ pyɛ, na kawɛ 

mwat de bemât Yɛrusalɛm tanga BeYuda be tɛ̀ gap mɛn e ra yɛ. A sé kyè wɔ̀ 
jut pyɛ̂ re na nshî sɔ mɛn, 

2kawɛ suga na kawɛ mwât como, kawɛ mwât shɔt na kawɛ zarap Dagwi, kawɛ 

mwât vyoshon na kawɛ mwakuk, 

3Kawɛ mwât nuyêl como na kawɛ mwât nuyêl vwel, kawɛ mwât badu na kawɛ 

mwât vwoshon, tanga kawɛ mwât sekwit. 

4Mê tɛ̀ bewen be sè bemat nuyel, ko nèy-vɔ ne re negwɔm e ra yɛn. 

5Kawɛ mwat ê mɔt mumwɛ, kawɛ na mwât vwara mɛ arɔng. Bebôt bemat bê 

tak a bemakuk mɛn, ko bemât zɔng-reng bê tak a bemat de ba dal ɛn arɔng. 

6Jeng ye kyè vey de bemât ruhup hwak bê kasa hwak e ji mɛn, be yang ɛ, 

“Nduga hwo hwà vɔk pyɛ de hwô tɛ̀, yaga ano, hwo sè mwât nuyêl gwɔ̂t fongol 
gwomo.” 

7Ko mwat o ê toyo a yɛn, a ye, “Wey ow, me wɛt! Mê tɔk sɛlɛ hin wɛt. Ma vɔk 

pyɛ̂ re kɛ berugu wɛt. Yin tɛ̀ me sè mwât nuyel min wɛt!” 

8Gawey ha ga hwo e ra Yɛrusalɛm, ko Yuda wa ga gaba! Kayɛ pyɛ de yɛn e ye, 

na yemo de yɛn e ra ya sé e ra Dagwi Darwey, yɛn e sogo a yɛ nehywɛ, mwa 
ano de a sé e tē mɛn na gbɔng nerat mɛ. 

9Yɛn e dura banɛn mɛn e bayis mɛn. Yɛn e ragas banɛn dɛdɛrɛng sede bemât 

Sɔdɔm, yɛn e lɛrɛ vɛ wɛt. Gawey e ra yɛn! Yaga yɛn a ga vey na neves e ra 
bato mɛn. 

10Yâng vemo de ba sé cik ba sé vê wɛng, yaga yɛn ê re nerât tomong mɛn. 

11Gawey e ra bemat beves! Yɛn ê di wɛng wɛt, yaga bê ra a yɛn pyɛ de ya sé 

tyɛng na tomong mɛn. 

12À bemat hom, bemât hwɔpɔ̂s dyām e ndi be mɔt in, ko bemat de be hwɔpɔs 

a yɛn pyɛ́ be re negwɔm e ra yɛn. À bemat hom, bemât nuyel min ba sé kwɛlɛng 
hin, yaga na yin a tɔk gwong de yin ê kwey ɛ wɛt. 

Dagwi Darwey e ra a bemat mɛ shɔt 

13Dagwi Darwey a ga yong ɛ́ na a tɛ̀ kun mɛn, a ga yong ɛ́ na a yɛrɛ a bemat 

mɛ shɔt. 

14Dagwi Darwey a sé pɛrɛ tɛ̂ kûn bemakuk na bemât nuyel wɔgɔ, “Yin a ga vos 

bwî anap na retek, ko yin a ga sila nelɔ min na pyɛ́ de yin a seres ɛ̀ yi na bepɛng. 

15Yaga sɛ́ de yin a bugut bemat hom, na yin a mɔt bepɛng ɛ? Me Darwey Dagwi 

Darwey, Dâ Jey Mwa ma ha ano.” 

Kun e ra behâ Yɛrusalɛm 

16Dagwi Darwey a ye, “Di kaa de behâ Yɛrusalɛm be dak! Yɛn e kyě kyè na 

bato e gwi. Be kyě bɛɛ ywey-ye-ywey be tē mwɛ̀ɛ na beras. Be kyě bɔrɔs bagat-
bagat yaga na nerwěy bol mɛn ne kyě tosho na bemat be wokos, 

17Darwey ê paa pyɛ̂ bâng bato mɛn. Dagwi Darwey ê hywɛrɛm hɛn.” 

18E tuk o, Darwey ê sey ɛ̀ yi e behâ Yɛrusalɛm o kayɛ pyɛ de yɛn e ra kaa na yɛ 

— yɛ à nerwěy bwol, na rwán, na bèlɛlɛ fwɔ, 

19na dyam tong, na nerwěy vɔ, na nerugû bâng bato mɛn, 

20na bediko mɛn, na balow de be tɛ̀sɛ e bègasɔ mɛn, tanga e berawit mɛn, na 

nefus něy nesang hyɔɔlɔl mɛn, na belɛl bekauri mɛn, 

21na yɔ̄bɔ de yɛn e tɛ̀sɛ e bekɛn vɔ mɛn, tanga e bawol mɛn, 

22na berugu berat mɛn, na bègbɔng berugu belis mɛn, na besháwùl banga mɛn, 

na begyɛm mɛn, 

23na berugu de ba sé zělzel de be tē mɛ jík, na berugû ji mo, na toro rato tanga 

besháwùl. 

24E tô nesang hyɔɔlɔl yɛn e ró nesang fwirting, e tô tsɛ́p yɛn ê rɔgɔs shwey, e tô 

tâk tot, bato mɛn bê sè hulhul, e tô berugu berat yɛn ê tɛ̀sɛ berugû sesin, e tô 
nerat yɛn ê wok rekyen! 

25Beras mɛn bê wey na bewal, ko besuga mɛn e de como. 

26Ri rùhup gbɔng repomo bê sila na sesîn bemakuk, ko mwa repomo mo rê sè 

sede hwā de ba hywɛrɛm hɛ ko a sé sangal e vwel tashak. 

Yɛshaya 4 

1Jeng ye kyè vey de beha betaama bê vo rwas gwining, be yang ɛ, “Wot ê re 

pyɛ́ mot, wot jama berugu mot, ko jut ot sede beha mo zɔng, na hwo pat a wot 
rekyên nevît beras.” 

Gbɔng nerât vemo de ba dal 

2Jeng ye kyè vey de lâng Dagwi Darwey, wɔgɔ, bemat mo, hê sila na nerat 

tanga nerey, ko nèy vwel o nê sè pyɛ kaà BeIsrayɛl de ba dal. 

3Vemo de ba dal e Yɛrusalɛm, vemo de Dagwi Darwey a ga kana kasa, bê di 

ɛn sede bemat de ba sé jaram. 

4Darwey ê jut gas e tē mɛ tanga kya mɛ na a kus mɛ beving behâ Yɛrusalɛm 

tanga nemi de ba lusha e hwomo. 

5Ano arɔng, e ra Raku Siyɔn tanga e ra mwa bemat de ba tula hɛn e hwomo, 

Dagwi Darwey ê tɛ̀ rele nagwi, tanga relê kya naturuk. Gbɔng nerât Dagwi nê 
bang, ko nê gyep gbɔng repomo mo mwa. 

6Gbɔng nerat o nê sè sede buk de gwô tɛ̀ a rɛ necam yi e jey de ya fes nagwi, 

na ne tɛ̀ rɛ re sè kwɔn de bê sangal ɛ tyang, e jeng rwak tanga yè sombabos. 

Yɛshaya 5 
Lwɛlɛ̂ bwî anap gwô mɛsɛng 

1Wet in betong na me ra lwɛlɛ hom, lwɛlɛ̂ sâ yey hom na bwî anap mɛ: “Sa hom 

a vɔk bwî anap e rahwol de wa siri tyɔng wɛt. 

2A tow bwi mo ko a paa ɛ̀ beta, a tus ɛ̀ batîn anap de ba dal mwa na nerat. A 

lɔk tyɔ̌n bɛrɛng bwi mo, a kas revɔng farâng nèy anap o. E bama mo a de gyeng 
vêl nèy anap o, ko kahɛ hwêy anap o ha de sé jwaatat! 

3À yin bemât Yɛrusalɛm na BeYuda, ra in shɔt e tē hom na bwî anap hom. 

4Pyɛ cak ya sé de ma tik nà ra a gwɛ a? Ko yaga sɛ́ de gwa mara nèy de na sé 

jwaatat e tô nèy nerat de ma tɛ̀ yey mê sɛ̀ ɛ? 

5Di in pyɛ de mê ra a bwî anap hom o: Mê tow yép de ma gwɔrɔ mɛ gwɛ, me 

gangas jwa de ma dul gwɛ na wɛ, na me tik ngyāma ye re nèy o, na ye pigis 
gwɛ na bol yɛ. 

6Mê tik bèsɔng be vo gwɛ. Mê yong batîn anap o wɛt, kɛ me pwigis gwɛ wɛt. Mê 

tik shik na serɔgɔ be bang gwɛ. Mê tusa bale nà tik rwak wo rop e ra gwɛ. 

7Bwî anâp Dagwi Darwey, Dâ Jey Mwa gwɛ à BeIsrayɛl, BeYuda vɛ à batin 

anap de a tus o. A jama gas e tē, ko a sɛ̀ lashê yey; A jama râ necik ko a sɛ̀ 
begbik.” 

Neves de bemat be ra 

8Gawey e ra yin! Yin e gwɛsɛ lɔ na lɔ; hwiri na hwiri. E bamâ jeng bê sɛ̀ kwɔ̂n 

sangal wɛt, sɛ̌ yin nju min e vwel o. 

9Ma ga wok de Dagwi Darwey, Dâ Jey Mwa a ye, “Pyak e ji bègbɔng belɔ berat 

vemo bê sè hal vit à mwat. 

10Bwî anap gwô begàng cap betungun bê nɔng nshî anap tsung gwining zɔng. 

Gwoshit yére pyɛ́ gwining gwô nɔng yenêng pyɛ́ dap gwining zɔng.” 

11Gawey e ra yin! Yin e sogso bop nagasi na yin hwo jama siring, ko yin e rɔ̌ 

simo nshi anap pere vɔk e nawiri. 

12E jeng nzem min, yin e ra lwɛ̄lɛ na yom kwo, na yom shi, na kebing na ju tanga 

nshî anap. Ko yin e di nerât fwôm Dagwi Darwey wɛt. 

13Yaga ano, netɔ̌n bemat hom na ga tɛ̀ be tɛ́ ɛn besam. Vyong ye vos bemât 

nuyel min, ko yêy hwɔshɔ ye wey na bwang bemat min arɔng. 

14Jêy bevuvwel ya sé gyéng ɛn zii, ko ya ga wunta nû yɛ tɔɔng ye gyeng ɛn mɛ. 

Yé wɔlsɔk Yɛrusalɛm mwa — bemât nuyel, na bwang bemat, na gbɔng regyɛng 
de ra shusha jɔngɔl, na vemo de be ra nzem. 

15Ba rɔda tɛ̀ a kawɛ e ji mɛn rekyen, 

— begbɔng bemat tanga bwang o, ko mwa vemo de be dak kaa bê tɛ̀ yɛn a 
dyɛng bato mɛn. 

16Ko Dagwi Darwey, Dâ Jey Mwa, e dura gbɔng nerey mɛ yi na gas e tē mɛ, ko 

Dagwi Wo Jɛrɛ e dura nejɛrɛ mɛ yi na necik mɛ. 

17Bemat hom sede tyimit bê to re sehwey e kwɔn rat, ko nèy vyēl nê sɛ̀ pyɛ́ 

e nekwɔn de berɔndɔng de ba mɔsɔ ba ga kana wey mɛ. 

18Gawey e ra yin! Yin e ra fwom na gap min na yin a ra banɛn sede yin a sé 

hwɔlɔ vɛ na rǐk. 

19Yin e tē, “Tik na Dagwi Darwey a ra dey na a ra pyɛ de a ye ê ra, na wot a bin 

di yɛ. Tik na Dagwi WoJɛrɛ, wo Israyɛl a ra yɛ ziri!” 

20Gawey e ra yin! Yin e yila pyɛ́ vyes à ryat, ko pyɛ́ ryat à vyes. Yin e doyo lwil 

gwo sè negbey ko negbey ne sè lwil. Yin e tɛ̀ pyɛ̂ jwaatat ye ta, ko yê ta yɛ sè 
jwaatat. 

21Gawey e ra yin! Yin e bare, yin a vɔk netsitsɛng, yin a vɔk tɔk tyɔng wɛt. 

22Gawey e ra yin! Yin a sé besugâ sɔ̂ nshî anap! Yin a vɔk yey tîng purû siring! 

23Yin e yila mwat vwes à mwat de a sé cik yaga dyâm bâng nu, ko yin e kyɛ́ in 

nà di necik mwat de a sé cik. 

Dagwi ê tabak bemat mɛ 

24Sede remo de cugul na sɔng hwogot gwo gunus hɛ jeng de kya ha sé re gwɛ, 

ano arɔng bê wey na yin. Yin ê sè sede cɔgɔt de berinis o bê bɔsɔ, ko cúyu mo 
yê hworok ye gabsa. Ê sè ano yaga yin a ga kyɛ́ in basâ Dagwi Darwey, Dâ Jey 
Mwa, yin a ga byɛs hâ WoJɛrɛ, wo Israyɛl. 

25Dagwi Darwey a vɔk shom na bemat mɛ, ko a ga nára vwɔ mɛ na a tabak hɛn 

mɛ. Beraku bê digis, ko bê hala bavîn vemo de ba ga kushu e nehyok sede 
serwik. Mwa ano, shôm Dagwi Darwey yê ye rɔ̀s wɛt, ko vwɔ mɛ gwô sè e nára 
na gwo tabak hɛn. 

26Dagwi Darwey ê nára tuta na a yila yerê bemat jey yè yikyik. A ga pɛl durum 

na yɛn a vey yi e yɛnɛ̂ jey. Di, yɛn à vemo ba sé pomos ziriziri! 

27Vit a hwak de a ruru. Vit a hwak de a tiri bwol. Vit a hwak de ê vos nevwa, kɛ 

ê wɔ̂ nɛ wɛt. Gyindî hwak wa viri hɛ wɛt. Retsɛ̂p kpatâk hwak ra tut ɛ́ wɛt. 

28Ket mɛn ba sé myóm-myom, ko begbang mɛn ba sé gyat. Bèkwok bol bedwa 

mɛn ba sé gbarak sede besūlùp, ko bol bekyɛkyɛ̂ bedwa mɛn be tele hyiw sede 
wúla. 

29Bemât como mɛn be lulum sede begukum de ba ga mɔrɔ ngyama ko ba sé 

kyè mɛ vɔk e fwara, vit à mwât sêy yɛ. 

30E jeng o, yɛn ê lulum e ra Israyɛl sede wûs gworep. Bɛrɛng hin vwel hemo! 

Lwil na rezot! Negbey na ga tɛ́ ɛn lwil na bale. 

Yɛshaya 6 
Dagwi a yila Yɛshaya 

1E shey de Gbɔng Gwɔ̀m Uziya a ku, ma di Darwey. A sé sangal e ra gwofwa 

negwɔm mɛ e rak o, ko gwogbɔng gworugu mɛ gwa sila Gbɔng Duk Re Fongol. 

2Pyɛ́ cen cak de ye lolo kya ya gwɔrɔ hɛ, kayɛ mo ya vɔk bafabak batyiimin. Ya 

bang bwang bayis yɛ̀ na bafabak baba, rebêk yɛ na bafabak baba, ko baba mo 
ba sé yaga tele e gwi. 

3Pyɛ́ cen o mo ye yila bemɛn, ye tē: “WoJɛrɛ, WoJɛrɛ, WoJɛrɛ! Dagwi Darwey, 

Dâ Jey Mwa! Gbɔng nerat mɛ na sila jey mwa!” 

4Wûs yila mɛn ha tɛ̀ retîs Gbɔng Duk Re Fongol re digis, ko wa sila na sekyeng. 

5Ma hwo ye, “Gawey ha ga hwo e ra me! Ma ga tala mɛ! Yaga kahɛ ha de he 

nunus yi e nu hom ha sé ligis, ko ma sé sangal e tê bemat de kahɛ hâ nu mɛn 
ha sé ligis arɔng. Ko mwa ano, ma ga di Gbɔng Gwɔ̀m, Dagwi Darwey, Dâ Jey 
Mwa bayis na bayis.” 

6Ko cak e ji pyɛ́ cen o ya tele vey na me, ya vɔk cilâ kya de ya ga jut na kabra 

yi e ra gàgbang rangâs yas. 

7Ya ra nu hom na yɛ ko ya ye, “Yemo ya ga ra nu mo, ano buru mo ha ga ye 

vit, ko ba ga hala banɛn mo.” 

8Ko ma wok fwɔ̂ Darwey gwa ye, “Wa de mê tomo ɛ? E wa de ê sè tom mot ɛ?” 

Ma toyo a yɛ, ma ye, “Me à womo, tomo me!” 

9Ano kwong a yang me, me kyè na me wɔ̀ nɔ̂ng bemat o tomo hemo ngan: “Yin 

ê tɛ̀ betong sana wok. Yin ê bɛrɛng sana di!” 

10Tɛ̀ barê yêy bemat o he sè kpɛɛ, betong mɛn be sè rip, ko bayis mɛn be sè 

mwangalang, yaga ka sede ba tɛ̀ betong kɛ ba bɛrɛng ko bê di na be doyo wɛt 
na me tɛ̀ ɛn tyang. 

11Ma rangal, ma ye, “À Darwey, ê sè ano vɔk e yɛ̌ jeng arɛt?” A toyo a me, a 

ye, “Sɛ̌ bapomo mɛn ba ga tɛ́ ɛn barin, vit a mwat, sɛ̌ nelɔ mɛn nà tɛ́ ɛn vit à 
mwât sangal e ji mo, tanga sɛ̌ vwel o pyɛ hɛ ha tɛ́ ɛ hal. 

12Sɛ̌ me Dagwi Darwey ma tomo na bemat o yikyik, ko me tɛ̀ vwel o mwa he sè 

hal vit. 

13Ka bak gwining e ji kuru a nàra e vwel o, ko bê dak ɛ kya, ê sè sede gwokpɔ̀k 

retîn cɔgɔ̂t ouk.” Gwokpɔk o gwa sé e tô bwang bemât Dagwi de a tik jaram na 
be to ba turuk. 

Yɛshaya 7 
Há yaga Gbɔng Gwɔ̀m Ahas 

1Jeng de Gbɔng Gwɔ̀m Ahas Yɔtam Uziya a sè re negwɔm e Yuda, ko Rezin, 

gbɔng gwɔ̀m Sirya, na Pɛka Remaliya, gbɔng gwɔ̀m Israyɛl ba hwo Yɛrusalɛm 
na como, ko ba tɔk re wɛ wɛt. 

2Jeng de gbɔng gwɔ̀m Yuda de a re negwɔm Davit a wok, BeSirya ba ga wuna 

hɛn na BeIsrayɛl, yɛ na belɔ mɛ ba vo bengyip tyɔng wɛt, ko yɛn a vow sede 
cɔ́gɔt de gul gwo pɛsɛl yɛ. 

3Dagwi Darwey a hwo yâng Yɛshaya, “Jut hwey mo Sheyar Yashup na yin wɔ̀ 

man na Gbɔng Gwɔ̀m Ahas. Yin ê sɛ̀ ɛ́ e gwông kwɔ̂n bemât yông shwêy 
berugu, e bak yɛnɛ̂ rekang de re vɛ̀sɛ na nshi yi e dideng wo rak o. 

4Yang ɛ a bɛrɛng nekanang, ko a sǎ yaang, a vo bengyip kɛ a tik pyɛ mo ye 

bɔrɔk hɛ wɛt. Yaga shôm Gbɔng Gwɔ̀m Rezin na BeSirya mɛ tanga yê Gbɔng 

Gwɔ̀m Pɛka Remaliya ya vɔk neves de na dal ne sekyeng de sé tugus yi 
e bekpàrák beba wɛt. 

5BeSirya tanga BeIsrayɛl na gbɔng gwɔ̀m Israyɛl ba ga yong gwong vwes de 

yɛn ê ra a hwo. 

6Yɛn a vɔk e yey mɛn na be hwo Yuda, be wey na wɛ, na be tɛ̀ hwêy Tabeel 

e ra gwofwa negwɔm Yuda.” 

7Darwey Dagwi Darwey, a ye ngan, “Pyɛ yemo yê sang té wɛt. 

8Yaga gâp Sirya mwa hɛ à Damaskus ko gâp Damaskus mwa hɛ à Rezin. Ko 

di Israyɛl e ji neshey kuru batyiimin na nɛ netungun (65) bê shara hɛn vit. 

9Gâp Israyɛl mwa hɛ à Samariya, ko gâp Samariya mwa hɛ à Pɛka Remaliya. 

Ka sede yin a tɛ̀ gap e ra me wɛt ko yin ê vɔk gap wɛt.” 

Pyɛ dura yɛ à hwey Imanuwɛl 

10Dagwi Darwey a to tomo a Ahas na ha mo hak, a ye, 

11“Rangâl Dagwi Darwey, Dagwi mo na a nɔng o pyɛ dura. Yê tɔk sè yi e kwɔn 

hak — e nɛ̂n vwêl bevuvwel, kɛ e rak o e lagwi ayi.” 

12Ahas a toyo a yɛ, a ye, “Mê rangal pyɛ dura wɛt. Mê mara Dagwi Darwey wɛt.” 

13Ko Yɛshaya a toyo mɛ̀, a yɛ, “À yin yerê Gbɔng Gwɔ̀m Davit, wok in. A ga vey 

ano de yin e cɔgɔs bemat wɛt arɛt? Yin ê cɔgɔs Dagwi hom arɔng a? 

14Yaga ano, Darwey ê nɔng in pyɛ dura: Hwong hwak a vɔk jim ko ê tɔ hwey 

wen, ko hwo vo a hɛ rezâ Imanuwɛl. 

15Jeng de a ga ras, na a tɔk kasa pyɛ ryat, na a kyɛ́ ɛ pyɛ vyes, pyɛ̂ re mɛ yê sè 

nevasal pɔgɔdɔk na shok. 

16E jeng o, bavwêl begwɔ̀m vemo de bá kyě tɛ̀sɛ a hwo bengyip bê tɛ́ ɛn hal. 

17“Dagwi Darwey ê vey a hwo na nepɔlɔ̂ reyɔm, hwo na bemat mo, na mwa 

yerê lɔ gwɔ̀m mo; reyɔm o rê dal rê yimo jeng de segwɔm Israyɛl sa gas ɛ yi 
e sê Yuda. Dagwi Darwey ê vey a hwo na Da vwel Asirya. 

18“E jeng o, Dagwi Darwey ê ra sepwɛmɛl na a yila mɛ BeMisra yi e nû Gwɔrɔt 

Nil na yɛn a vey pyak sede cíng, tanga BeAsirya na yɛn a vey pyak sede shok. 

19Yɛn ê ye ship a bèkwɔbɔrɔ̂ng benɛk, na tara beta, ko yɛn a bang karɛ retîn 

rɔgɔ tanga kahɛ hêy bedwa. 

20“E jeng o, Darwey ê yila Da vwel Asirya yi e gurâ Gwɔrɔ̂t Ɛifaratɛs na a hwon 

negyɛk min, na setôt rato min, tanga hê rebek min mwa. 

21“E jeng o, ka mwât cap a ka tɛ́t ɛ̀ shep rɔndɔng jining, na vyēl bya, 

22ko yê nɔng nevasal sizɔng nemo de nê vey a yɛ. Ey, bwang bemat tyɔng de 

ba dal e vwel o bê re nevasal pɔgɔdɔk na shok de nê vey a yɛn. 

23“E jeng o, bě anap rat, de kagwɛ gwa vɔk batîn anap gu rining (1,000), ko 

kagwɛ gwa sé e nû cɛ̂k dyam pyɛng gu rining (1,000), shik na serɔgɔ bê vos vɛ̀. 

24Bemat bê kyese jàma na begbang na ket e hwomo, yaga vwel o mwa hê sila 

na shik na serɔgɔ, 

25ko bê sila — berahwol de bá kana tus ɛ pyɛ́ raane, ko vit à mwat de ê kyɛm a 

to wɔ̀ yel e ji vɛ. Bê sè kwɔ̂n gyengês berɔndɔng na tyīmit zɔng.” 

Yɛshaya 8 
Pyɛ dura yɛ à hwey ‘Pyɛ̂ jugu bɛ̀s, hashe ziri’ 

1Dagwi Darwey a yang me, “Jut pyɛ jɛk ryey o, ko hwo jɛk e ra yɛ na batîn jɛk 

begbɔng o ngan, ‘Pyɛ̂ jugu bɛs, hashe ziri’. 

2Jama Uriya piris na Zɛkarya Yɛbɛrɛkya na be sè bemât nuha.” 

3E bamâ jeng, ma yel na hwā hom, a hwo sey jim, ko a tɔ hwey wen. Ko Dagwi 

Darwey a yang me, “Vo a yɛ rezâ, ‘Pyɛ̂ jugu bɛs, hashe ziri.’ 

4Gyam na hwey o he wul jeng yila ‘Dara’ na ‘Dere’, ko Da vwel Asirya ê hashe 

mwa pyɛ̂ nedanerêy Damaskus na mwa pyɛ̂ jugû Samariya.” 

Da vwel Asirya e kyè vey 

5Dagwi Darwey a to ha a me. 

6A ye, “Remo de bemat vemo ba kyɛ́ ɛn nshi de ne tele yuuyuu e Rɔt Shilowa, 

ko be vow rebek e nuyêl Gbɔng Gwɔ̀m Rezin na Gbɔng Gwɔ̀m Pɛka Remaliya. 

7Me Darwey mê vey na Da vwel Asirya na bemât como mɛ mwa na be hwo e ra 

Yuda sede tɛmɛ-nshi Gwɔrɔ̂t Ɛifaratɛs de na bang bakwogom o. 

8Yɛn ê pe rung vwêl Yuda sede tɛmɛ-nshi de na wɔ̀ vo fwɔ̂ mwat. “Ko Dagwi a 

sé na wot! A wuma bafabak mɛ na a gyep mɛ vwel o. 

9“Tula hin na bengyip, à yin yére bemât jey! Wet in betong, à yin bemat jey vê 

yikyik! Yong in yaga yol, ko yin gaba! Yong in yaga yol, ko yin gaba! 

10Yong in badu, ko bê sè yapyi. Há in ha min, ko yê sang tē wɛt, yaga Dagwi a 

sé na wot.” 

Dagwi Darwey a tusa zarap mɛ 

11Jeng cak gbɔng retô Dagwi Darwey ra sé e ra me, ko a tusa me, a ye, “Hwo 

kyè e gwong bemât yere yemo wɛt. 

12Hwo dopse bare e ra bemat de be wuna to e ra bemat hom wɛt! Hwo vɔk 

bengyip pyɛ́ de yɛn e tele hɛn yɛ wɛt! 

13Ko bare, Dagwi Darwey, Dâ Jey Mwa, yɛ de hwô ye a sé jɛrɛ, yɛ de hwô wok 

bengyip mɛ, yɛ de hwô tele hwo hɛ. 

14Yaga gbɔng nejɛrɛ mɛ, yɛ a sé sede gwofwa de bemat be tiris bol e ra gwɛ. A 

sé sede segun de sê vos bemât segwɔm Yuda na Israyɛl tanga bemât 
Yɛrusalɛm arɔng. 

15Bemat pyak bê tiris bol, be gabsa, ko be kwɔrɔs hɛn. Bê vos ɛn na segun.” 

Vo a bemât masâ fwom redu 

16Gyeng nuha hom gak, lɛrɛ basa mo e neyey bemât masâ fwom hom. 

17Dagwi Darwey a ga lɛrɛ bayis mɛ yi na BeIsrayɛl, ko mê sɛt yey hom e ra yɛ. 

18Me à womo na nèy de Dagwi Darwey a ga nɔng me. Dagwi Darwey, Dâ Jey 

Mwa, de gwofwa negwɔm mɛ gwa sé e ra Raku Siyɔn, a ga tomo hot na wot a 
sè pyɛ dura na pyɛ langat vɔk na BeIsrayɛl. 

19Ko ka bemat ba yang in yin rangal neha detidetu yi na bemât hâ pyɛ́ de ye 

kyè ba té, na vê ha na bevuvwel, yɛn e kùnus sede cóngot ko be ha show-
show. Yɛn ê ye, “A sé naka bemat be rangsal neha yi na bedagwi mɛn, ko wot 
vê neken wot rangsal yi na vê reku.” 

20Yin ê toyo a yɛn ngan: “Wet in betong na yin a wok basa na nuha Dagwi 

Darwey!” Tik na vemo de be ha ano be to pɔl wɛt! 

21Bemat o bê kyě gǎ e ji vwel o, ê sè a yɛn gbɛrɛk, yɛn ê vɔk vyong arɔng. E ji 

vyong de yɛn ê wok, na e ji shom de yɛn ê wok arɔng, yɛn ê dùsa gbɔng gwɔ̀m 
na bedagwi mɛn. Yɛn ê lolo bayis e lagwi, 

22kɛ e vwel, ko yɛn ê di pyɛ cak wɛt sɛ̌ reyɔm zɔng na nemwangalang. 

Yɛshaya 9 
Gbɔng gwɔ̀m de e kyè vey 

1Vemo de bá kana sè e ji reyɔm, bê to sangal e ji newangalang wɛt. Ba ga kana 

byɛs bavwêl Zɛbulun na Naftali sede pyɛ́ shɛl, ko e jeng o bê nɔ̂ng yɛnɛ̂ vwel o 
nerey — kwogôm Gworep Tē, vwêl gurâ Rɔt Yɔrdan, tanga vwêl Galili de yére 
dyuk ya sangal ɛ. 

2Bemat de bá kyě kyè e ji lwil ba ga di gbɔng negbey. Vemo de ba sangal e lwil 

mwangalang, negbey na ga hwo e ra yɛn. 

3Hwà ga gwɛ̌ nepyak yere mo, hwà ga gwɛ̌ a yɛ yey pyɛng. Yɛn a vɔk yey pyɛng 

na pyɛ de hwà ra, sede vemo de ba ga yɛt bwal, kɛ vemo de ba sé gas pyɛ̂ 
jugu. 

4Yaga hwà ga pat nedirik e rafwɔ mɛn sede kwɔrɔ̂ swesêk vɔk berɔndɔng. Hwà 

ga re yere de ya kyě tak a bemat mo, tyɛng sede hwá re bemât comô Midyan. 

5Bekpatâk bemat de ba vey hwo ot na como mwa na berugu mɛn de bà vɔk 

nemi tyɔng wɛt, kya hê re yɛ sede sɔng. 

6Yaga ba ga tɔ a wot hwey, ba ga nɔng ot hwey wen! Ko yɛ ê re negwɔm. Bê 

yila hɛ à, “Mwât fwɔ̂ redu wo langat. Sugâ Dagwi, Dara Gbak-Gbak. Gwɔ̀m 
netyang.” 

7Segwɔm mɛ sê gwɛ́sɛ hɛ. Netyâng vwel o nê nàra gbak-gbak. Yɛ ê re negwɔm 

e tô Gbɔng Gwɔ̀m Davit. Ê tɛ̀ retîs negwɔm mɛ e ra gâs badu e tē na necik. Yi 
e remo vɔk e nesheneshey. Dagwi Darwey, Dâ Jey Mwa a ga tɛ̀ e yey na a ra 
ano. 

Dagwi Darwey a rɔda tabak Israyɛl 

8Darwey a ga tomo na ha e ra BeIsrayɛl ko ha gaba e ra lɔ Yakɔp. 

9Ko mwa bemat o ba tɔk hɛ — vemo de ba sangal e repomô Samariya, na 

BeIsrayɛl mwa — ko yɛn a tos bato mɛn, yɛn a kyɛ́ ɛn nà wok, yɛn e tē, 

10“Bāgat bwos beduk mot ba ga gabsa, ko wot ê lɔk e tô vɛ na beta. Babîm 

regwi beduk mot ba ga kwɔrɔs hɛn, ko wot ê lɔk e tô vɛ na sida.” 

11Ano, Dagwi Darwey a ga tɔgɔs bemât repugu mɛn e ra yɛn, a tɛ̀ ɛn be hwo 

e ra yɛn. 

12BeSirya e rwa rak na BeFilisti e rwa ta, ba ga wuma nenu mɛn na be re mɛ 

Israyɛl. Mwa ano, shôm Dagwi Darwey yê ye rɔ̀s wɛt, ko vwɔ mɛ gwô sè e nára 
na gwo tabak hɛn. 

13BeIsrayɛl ba rɔngɔl sana tosho a Dagwi Darwey, Dâ Jey Mwa gabɔk, yɛn a 

ga ka doyo vey na yɛ de a ga tabak hɛn wɛt. 

14E tuk hining zɔng Dagwi Darwey ê yɛnɛ na BeIsrayɛl mwa, sede a sé yɛt bato 

na bol tanga nelang tyet na sere, 

15wɔgɔ, bemakuk na begbɔng bemat yɛn vɛ a bato mo, ko bol o vɛ à bezarap 

mɛ de be basa a bemat hâ bɔs! 

16Vemo de be dura gwong ba ga buru, ko vemo de be raa gwong, a sé a yɛn 

kpɛɛ. 

17Yaga ano, Darwey ê tik bebot o be hywit ɛn wɛt, ko ê wok nemwishish bekuma 

na nehyɛn wɛt arɔng, yaga bemat o mwa ba wok bengyip Dagwi wɛt, ko be 
ragas neves, yɛn e ha hâ netɔn zɔng. Mwa ano, shôm Dagwi Darwey yê ye 
rɔ̀s wɛt, ko vwɔ mɛ gwô sè e nára na gwo tabak hɛn. 

18Neves o nê shara hɛ e vwel o sede kya de he re shik na serɔgɔ, kɛ sede kyâ 

rehwot de he paa rewûk sekyeng vɔk e rak o. 

19Yaga ano shôm Dagwi Darwey, Dâ Jey Mwa ye shara hɛ sede kya, ko 

bemat o be tɛ́ ɛn sede sɔ̂ng kya, vit à hwak de a tik mumwɛ. 

20E kawɛ bak sevwel o, bemat be tow kayɛ yerê pyɛ́ de yɛn a tɔk sɛ̀ na be re, 

ko yɛn e tɔk sirik wɛt. Ko yɛn e re nèy-vɔ mɛn mwa! 

21Bemât yerê Manase na vê yerê Ɛfrayim be ra yol na bemɛn, ko a remo yɛn a 

doyo e ra Yuda. Mwa ano, shôm Dagwi Darwey yê ye rɔ̀s wɛt, ko vwɔ mɛ gwô 
sè e nára na gwo tabak hɛn. 

Yɛshaya 10 

1Gawey e ra yin! Yin e tɛ̀sɛ badu baves, yin e jɛkɛs pyɛ̂ mɔ̂t bemat. 

2Yin e dul vê gbɛrɛk nà wɔ e duk shɔt, ko yin e ro bepɛng nà sɛ̀ gâs shɔt e tē. 

Yin e seres ɛ pyɛ̂ bekuma na nehyɛn. 

3Yin ê ba ra sɛ́ jeng de Dagwi Darwey ê ba vey ngyɛgɛt hin ɛ? Yin ê ba ra sɛ́ 

jeng de Dagwi Darwey ê ba vey na rezot yi e vwêl yikyik ɛ? Yin ê ba tele vɔk 
e gwa na yin ba sɛ̀ sɛlɛ ɛ? Yin ê ba lɛsɛ pyɛ̂ nedanerey min e gwa ɛ? 

4Bê ba mɔbɔs hin e de como, kɛ be hwɔlɔ hin vɔk e de sesam. Mwa ano, shôm 

Dagwi Darwey yê ye rɔ̀s wɛt, ko vwɔ mɛ gwô ba sè e nára na gwo tabak hin. 

Dagwi a rɔda ra fwom na Da vwel Asirya 

5Gawey e ra Asirya! Mê jut o sede gwele e ji shom hom, na sede kpurung na 

me tabak hɛn. 

6Mê tomo Asirya na a wɔ̀ hwo yére de ya wok bengyip Dagwi wɛt, yére de ya 

lashe a me yey. Mê tomo hɛn na yɛn a wɔ̀ shigshi pyɛ̂ jugu, na be hashe yɛ, na 
be bɔrɔs bemat o sede serwik de sa sé e nehyok. 

7Ko Da vwel Asirya a vɔk pyɛ mo myɛ vyes o de a ga yong e yey mɛ. A ga tɛ̀ 

e yey mɛ gak na a wey na yére bemât jey tyɔng wɛt. 

8E dak kaa, e tē, “Kawɛ mwât nuyêl bemât como hom a sé gwɔ̀m! 

9Ma ga re bapomô Kalno na Karkɛmish, bapomô Hamat na Arpat na como. Ma 

ga re Samariya na Damaskus arɔng. 

10Ma nára me, ma wɔ̀ tabak bavwêl segwɔm de be re a dagwi mɛn fongol, 

bedagwi mɛn o ba dal vê Yɛrusalɛm na Samariya na nepyak. 

11Ma ga wey na Samariya na bedagwi mɛn mwa, ko ma rɔda ra tyɛng ano na 

Yɛrusalɛm na bedagwi de yɛn a yong.” 

12Ko jeng de Darwey a yɛnɛ pyɛ de a sé ra e Raku Siyɔn tanga e Yɛrusalɛm, ko 

ê tabak Da vwel Asirya yaga mwa dâk kaa mɛ tanga mwa tôs rato mɛ. 

13Da vwel Asirya e tē, “Ma ga ra pyɛ́ yemo mwa pyɛ hom. Ma vɔk gap, ma tɔk 

pyɛ́, na netsitsɛng. Ma ga fugut gâs vwel e tê yerê bemât jey, ko ma hashe pyɛ̂ 
nedanerey mɛn. Ma ga bɔrɔs bemat o na bol sede mus. 

14Yerê bemât jey ya sé sede barɛngɛ̂ benon, ko ma tula pyɛ̂ nedanerey mɛn 

kpɛgɛrɛk sede mwat e tula bagyi e rɛngɛ. Vit à bafabâk gwonon de ba ye rwàk-
rwak a vɛ na be ro mɛ yi e dem o, ko vit a bèkwok nû gwonon de bà ta a me 
lwɛ́lɛ!” 

15Ko Dagwi Darwey a ye, “Tyěm yê ye, ya dal mwat de e ra fwom na yɛ a? Wâl-

yìn wa dal mwat de e yɛt pyɛ́ na wɛ a? Kpurûng wo tɔk jut mwat e gwi a? Gwele 
gwo tɔk jut mwasi a?” 

16Darwey Dagwi Darwey, Dâ Jey Mwa, a sé kyè wɔ̀ tomo serɔ na sē sɔ bemât 

como mɛ. Kya hê hwo re nerey mɛ. 

17Dagwi de a sé negbêy Israyɛl ê tɛ́ ɛ kya. WoJɛrɛ wo Israyɛl ê sè kyâ nebep, 

de hê re shik na serɔgɔ mɛ mwa e tuk hining. 

18Bê wey na bahwôt cɔ́gɔt na hiri de ba siri naka, tyɛng sede remo de serɔ 

seves sé wey na rebek mwat. 

19Bwang cɔ́gɔt de yê pɔl yê sè tyɔng zɔng, ko hwey sɛl zɔng hê tɔk bara nepyak 

yɛ. 

Bwang BeIsrayɛl de bê toyo 

20Jeng ye kyè vey de bwang BeIsrayɛl na vê lɔ Yakɔp de ba dal bê ye yɛndɛng 

e ra gwele de gwa ga dak ɛn. Yɛn ê ye yɛndɛng e ra Dagwi Darwey, Dagwi 
WoJɛrɛ wo Israyɛl. 

21Kebwang o kê toyo, kebwang BeIsrayɛl kê toyo vey na Sugâ Dagwi. 

22Mwa ano de BeIsrayɛl bá sè pyak sede bazɛ̂k gworep, kebwang o kê toyo. 

Ba ga yɛrɛ a yɛn gawey tanga gâs badu e tē. 

23E yɛnɛ̂ mwa vwel o, Darwey Dagwi Darwey, Dâ Jey Mwa, a rɔda vey na 

gawey e ra yɛn, sede remo de a ga ye ê ra. 

Dagwi Darwey a rɔda tabak Asirya 

24Darwey Dagwi Darwey, Dâ Jey Mwa, a ye, “À bemat hom, de yin a sé sangal 

e Siyɔn, yin wok bengyip BeAsirya wɛt, mwa ano de yɛn e dak in na gwele 
tanga kpurung sede BeMisra bá dak in raane. 

25Bwang jeng tyɔng zɔng de mê yɛnɛ lashê yey hom, ko shom hom yê doyo vɔk 

e ra yɛn. 

26Me, Dagwi Darwey, Dâ Jey Mwa mê dak ɛn na zining hom sede remo de má 

dak BeMidyan e gwofwa Orep. Ma sé jut gwele hom e ra gwɔrɔt Asirya sede 
remo de mà ra e Gworep Sere e Misra na me wey na yɛn. 

27Jeng ye kyè vey de mê viri hin washak yi e nedirîk Asirya, na a sè sede ma 

kwɔrɔ swesêk vɔk berɔndɔng.” 

Ba hwo ɛn na como 

28Bemât como ba ga re repomô Ayat. Yɛn a ga kwey e Migrɔn! Ko yɛn a pere 

tik pyɛ́ mɛn e Mikmash! 

29Yɛn a ga ye dɔ a vwâk beta ko yɛn a sé pɔl e Geba! Bemât Rama ba wok 

bengyip, ko bemât Gibeya, repomô Gbɔng Gwɔ̀m Saul ba ga tele. 

30Dak in sekun à yin bemât Galim! Wet in betong à yin bemât Layisha! Toyo hin 

a yɛn mɛ, à yin bemât Anatot! 

31Bemât Madmena na vê Gebim ba sé tele na be wɔ̀ sey neken mɛn. 

32Yunung vê repugu mo ba sé e repomô Nɔp, ko yi e hwomo yɛn e nása vɔ vɔk 

e Raku Siyɔn, de wa sé e gbɔng repomô Yɛrusalɛm. 

33Darwey Dagwi Darwey, Dâ Jey Mwa a rɔda tɛ̀ yɛn a gabsa vey e vwel sede 

nelang cɔgɔt de ba tow na nengyas. Vemo de ba dal mwa na dâk kaa, bê tow 
ɛn, be gabsa e vwel, ko be sè pyɛ byɛs. 

34Dagwi Darwey ê tow ɛn sede cɔgɔ̂t rehwot de ba tow yɛ na tyem; ko yɛn ê 

gabsa sede cɔ́gɔt Lɛbanɔn ryat! 

Yɛshaya 11 
Segwɔm netyang 

1Gbɔng gwɔ̀m pwas ê yi e yerê Davit sede kelang de ka turuk yi e kpɔk tîn cɔgɔt, 

ko gwolang o gwô sɛ̀ pyɛ́ yi e bwang berinis o. 

2Gabik Dagwi Darwey hê sangal e ra yɛ, Gabîk netsitsɛng na bɛrɛng yɛɛlɛl, 

Gabîk vô redu na hê gap. Gabîk tɔk, na bengyip Dagwi Darwey. 

3Yey mɛ yê pɛngɛ na bengyip Dagwi Darwey A rɔda ra shɔt yi na bɛrɛng 

bayis wɛt kɛ a yɛrɛ shɔt yi na pyɛ de a wok wɛt. 

4A rɔda ra a bepɛng shɔt na necik, ko a gas a vemo de be tak a yɛn badu e tē. 

Ê dak bemât jey na ha mɛ sede na gwele, ko ê wunta nu mɛ ê mɔrɔ vê neves. 

5Necik nê sè sede gyindi de a rɔgɔs mɛ wit mɛ, ko tsak o sede gyindi de wo 

rɔgɔs nɛ́n mɛ. 

6Gbɔng bwá tanga byôt tyimit ko cwey tanga hwêy vyel shi bê sangal tyang 

e dem hining. Hwêy rɔndɔng na hê gukum bê re pyɛ́ e dem o, ko hwey sɛl hê 
gyeng yɛ̄ mwa. 

7Benêng rɔndɔng na vê beyar bê re pyɛ́ e dem hining, ko nèy mɛn nê dyɛng 

tyang e kwɔn hining arɔng. Gukum wô re sɔng sede rɔndɔng. 

8Hwêy-vɔ hê ra jɔgɔ e dem dyɛngɛ̂ gàbak, ko hwey de ba ga kang hɛ hê tɛ̀ vwɔ 

e vɔng mazɛrɛ. 

9Ko vit a pyɛ de yê mǎ hɛ, kɛ pyɛ vyes cak yê sɛ̀ hɛ e ra raku hom wo jɛrɛ mwa. 

Vwel o ha rɔda sila na tɔ̂k Dagwi Darwey sede gworep gwa sila na nshi. 

Bwang bemat ba rɔda toyo 

10E jeng o lɔ̂ negwɔm Davit de ha sé rwinîs Yɛsɛ hê sè tuta e nuyêl yére bemât 

jey. Mwa yére bemât jey yê vey yang ɛ show, e gbɔng repomô negwɔm mɛ nê 
gbɔng nerey mɛ. 

11E jeng o, Darwey ê to nára vwɔ mɛ na a toyo na bwang bemat mɛ e lɔ, yɛn 

vemo de bà kana hala hɛn e Asirya, na Misra, na Sudan, na Etiyopya, na Ɛlam, 
na Babilɔn na Hamat, tanga bavwêl rekwogôm gworep. 

12Darwey ê nára túta na a yila yére bemât jey, ê tula BeIsrayɛl de ba ga kana 

shara vɛ, na a to toyo na BeYuda yi e jey mwa. 

13BeIsrayɛl bê to ra repugu na BeYuda wɛt, ko BeYuda bê to bɛɛ BeIsrayɛl 

ves wɛt. Repugu mɛn rê tala hɛ vit. 

14Yɛn ê wuna hɛn be hwo BeFilisti e rwa ta, ko be wɔ̀ jugu bemât rwa rak. Yɛn 

ê re BeƐdɔm na BeMowap na como, ko BeAmɔn bê gyeng ha mɛn. 

15Dagwi Darwey ê wey na nû Rep Sere hywiri, ko ê tɛ̀ gul pwep gwo tɛ̀ Gwɔrɔt 

Ɛifaratɛs gwo hworok, bê tik ɛ nerɔt netaama nesɛl o de bemat bê tɔk tē dɔ à 
nɛ e ji kwɛngɛl zɔng. 

16Ano, ê tɛ̀ gbɔng gwong yi e Asirya yaga bwang bemat mɛ BeIsrayɛl de ba tɛ́t 

ɛ̀ e hwomo, sede remo de bá ra a bedabeda mɛn jeng de yɛn á nusu yi e Misra. 

Yɛshaya 12 
Lwɛlɛ̂ feng 

1E jeng o, hwô ye: “Mê nɔng o nerey, à Dagwi Darwey! Hwá kana vɔk shom na 

me, ko shom mo ya ga tala hɛ, hwà sé wɔrɔk me. 

2Mwin, a sé mwât sey me; Mê tɛ̀ gap hom e ra yɛ sana bengyip. Yaga Dagwi 

Darwey, Dagwi a sé reza mɛ. Yɛ a sé gap hom na tîn lwɛlɛ hom. E yɛ de a sey 
me. 

3Yin ê sɛ̀ yey pyɛng yi e sey min, sede be vos nshi yi e hès.” 

4Ko e jeng o, yin ê ye, “Nɔng în Dagwi Darwey nerey, Yila hin reza mɛ Ha in a 

yére bemât jey pyɛ́ de a ga ra! Ha in a yɛn, yɛ a sé rwey o tyɔng wɛt! 

5Ra in a Dagwi Darwey lɛlɛ̂ somo, yaga pyɛ̂ gbɔng nerat de a ga ra. Tik na jey 

mwa ye wok yɛgɛt yemo! 

6Tik kawɛ mwat de a sangal e Siyɔn: Ye in ngyat na râ lwɛlɛ, Yin de yin a sangal 

e Siyɔn, WoJɛrɛ wo Israyɛl a sé gbɔng o, ko a sé sangal e tê bemat mɛ.” 

Yɛshaya 13 
Ha siitit e ra tabâk Babilɔn 

1Hâ siitit e ra Babilɔn de Dagwi Darwey a ha a Yɛshaya Amotsi e ji negwi-ywey 

à hemo: 

2Nára hin túta e ra rak rahwol de wa sé gbɛngɛrɛng! Moklo á bemât como, na 

hwo nára vwɔ mo e rak o na hwo dura a yɛn, na yɛn a hwo como e ruhûp gbɔng 
repomo de ra kat dâk kaa. 

3Dagwi Darwey a ga yila bemât como mɛ vê jɛrɛ, ko be tó yêy râ como wɛt, 

yaga ba sé ra fwôm shôm Dagwi Darwey. 

4Wok in rewɔng e beraku — rewɔ̂ng gbɔng regyɛng bemat, rewɔ̂ng yére bemât 

jey pyak na bemât bavwêl begwɔ̀m detidetu de ba sé tula hɛn. Dagwi Darwey 
a sé tula bemât como mɛ yaga tô como. 

5Yɛn a sé kyè vey yi e bavwel yikyik vê yɛnɛ̂ jey. Dagwi Darwey a sé kyè vey 

na pyɛ̂ fwôm shom mɛ na a vey bugut vwel o mwa. 

6Dak in sekun yaga jeng Dagwi Darwey ya ga vey lɛs, yê sè jeng wey yi e Wo 

Reto Mwa. 

7Vɔ kawɛ mwat bê sè gbɛrɛk, ko vit a mwat de ê to vɔk yey ting. 

8Kawɛ mwat ê vo bengyip ko ê ririm na nepep, sede hwā de e rus na jîm tɔ. Yɛn 

ê bɛrɛng bemɛn na bengyip, ko bayis mɛn bê sila na rekyen. 

9Jeng Dagwi Darwey ya sé kyè vey — jeng vyes, na jeng shom tanga jeng lashê 

yey. Jey yê tɛ́ ɛ barin, ko bê wey na kawɛ mwât banɛn. 

10Kawɛ tangacɛn tanga karɛ regyɛng netangacɛn bê to lolo negbey wɛt, gwi gwô 

sè mwangalang jeng de gwa sé nusu, ko pwɛl arɔng gwô nɔng negbey wɛt. 

11Dagwi Darwey a ye, “Mê tabak nevês jey mwa tanga banɛ̂n bemat beves. Mê 

tɛ̀ kawɛ mwat de e dak kaa a dyɛng to mɛ, 

12Mê tɛ̀ bemat be sè tyɔng zɔng sede celes dyam shinang, ko nekên mwasi nê 

sè pyak wɛt sede dyam shinang ye sevwêl Ofir. 

13Yaga ano, mê tɛ̀ lagwi wo vow na bengyip, ko jey ye digis, jeng de me Dagwi 

Dâ Jey Mwa mê dura shom hom. 

14“Bemât yére dyuk de ba sangal e Babilɔn bê tele vɔk e bavwel mɛn, be shara 

hɛn sede bevow de ba sé tele yi na begbam, sede vyēl de ya vɔk lwek wɛt. 

15Kawɛ mwat de ba sɛ̀ ɛ, bê luga hɛ, ko kawɛ mwat de ba vo ɛ bê mɔrɔ hɛ na 

wal. 

16Yɛn ê bɛrɛng yɔɔt be sè basak nèy-vɔ mɛn e ra beta. Bê jugu nelɔ mɛn, ko be 

dyɛngɛs na beha mɛn na retek.” 

17Dagwi Darwey a ye, “Ma sé tɔgɔs BeMedya na be hwo Babilɔn na como. Yɛn 

a tɛ̀ dyam pyɛng ya sé a yɛn pyɛ wɛt, ko bê tɔk tɔgɔs hɛn na dyam shinang 
arɔng wɛt. 

18Yɛn ê mɔbɔs bebôt bemat na begbang. Yɛn ê tosho reyɔ̂m nèy-vɔ wɛt, kɛ be 

wok nemwishish nèy. 

19Yɛnɛ̂ segwɔm Babilɔn sa dal bwang segwɔm mwa na nerât bɛrɛng ko bemat o 

bá ra kaa na sɛ̄ sizɔng. Ko sê tɛ́ ɛ sede Sɔdɔm na Gɔmɔra jeng de Dagwi a 
bugut hɛn. 

20Vit a mwat de ê sang to sangal e hwomo gbak-gbak, vit a lwêk yas de ê tɛ̀ 

buk mɛ e hwomo, ko vit a lwêk vyēl de ê wɔ̀ gyeng yɛ e hwomo. 

21Ngyāma yê sangsal e hwomo, ko nelɔ mo nê sila na ngyāma vyes — beying-

gyi, na bengyuwa, ko vyēl shî hey yê kyě gyilsit ɛ̀. 

22Bemurum bê tosho, ko nevu-hey bê bǔ e nelɔ negwɔm mɛn. Jeng Babilɔn ya 

ga vey lɛs, yê ros wɛt.” 

Yɛshaya 14 
Tóyo yi e de sesam 

1Dagwi Darwey a rɔda tosho reyɔ̂m Yakɔp, ko ê to kasa BeIsrayɛl na be sè 

bemɛ. Ê tík ɛn be to sangal e vwel mɛn. Bemât yére dyuk bê sangal ɛ̀ tanga yɛn 
ko be man ɛn na lɔ Yakɔp. 

2Yére bemât jey pyak yê sɛlɛ BeIsrayɛl o na be toyo e vwêl Dagwi Darwey, ko 

e hwomo, yére bemât jey o yê ra a BeIsrayɛl fwôm sesam. Vemo de bá kana 
hashe BeIsrayɛl e como raane, BeIsrayɛl o bê re ɛn a remo arɔng, ko BeIsrayɛl 
bê re negwɔm e ra vemo de bá kana tak a yɛn raane. 

Gbɔng gwɔ̀m Babilɔn e kwɔ̂n bevuvwel 

3Jeng de Dagwi Darwey ê nɔ́ng in, yin BeIsrayɛl pɔngɔ yi e reyɔm na rezot 

tanga fwom de gwa kat de bá tɛ̀ in gbing-gbing yin ra raane, 

4e jeng o yin ê ha cinat ha e ra gbɔng gwɔ̀m Babilɔn, yin ye: “Di in de gbɔng 

gwɔ̀m vwes a ga gaba! Ê sang to tak a mwat hwak wɛt! 

5Dagwi Darwey a ga kwɔrɔ gwelê negwɔm mwat vwes, na tô gwɔ̀m vê rê 

negwɔm o. 

6Yɛn vemo de bá tak a bemat o na shom vyes, bê tɛ̀ kwɔ̂k tak a yerê bemât jey 

de yɛn á re na como wɛt. 

7Ko a remo bemât jey mwa ba sé wok netâ pɔngɔ na yêy dyɛngɛ, tanga lɛlɛ̂ yey 

pyɛng. 

8Batîn cɔ́gɔt fir na sida Lɛbanɔn be feng e ra gaba mo, yaga vit a mwat de ê to 

kpɔgɔm hɛn! 

9“Jêy bevuvwel ya sé yong ɛ na ye sey o. Begabîk vemo de bá vɔk reto hyiw 

e jey raane ba sé sensa, ba sé sogso yi e beta negwɔm mɛn. 

10Mwa vɛ ba sé remo hɛ, be tē: ‘A remo hwà ga tɛ́ o gbɛrɛk sede wot! Hwà ga 

tɛ́ o hwak e ji mot! 

11Bá nɔngɔs hwo nerey raane na râ lɛlɛ̂ yōm, ko di a remo, hwo à womo e jêy 

bevuvwel. Ba lásha hwo e ra gwât bekpùrus, ko ba bang o na pyɛ banga ye 
bekǔt.’ 



1116 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

12“À dàt bop nagasi, hwà ga gaba yi e lagwi! Raane hwá tak a yére bemât jey, 

ko a remo ba ga barak hwo vey e vwel. 

13Hwá tɛ̀ e yey mo na hwo tút vɔk e lagwi, na hwo wɔ̀ tɛ̀ gwofwa negwɔm mo 

e kwɔn de ha dal hê kawɛ tangacɛn na neyikyik. Hwá bare, hwô sangal sede 
gbɔng gwɔ̀m e ra rakû kwɔ̂n tula bedagwi e rwa bato. 

14Hwá ye, hwô tut vɔk e ra rak bale, na hwo sè sede Dagwi De A Dal Na Reto 

Mwa. 

15Ko di, ba ga vey na hwo e vwel, e tîn hwês ciwil. 

16“Bevuvwel bê lolo bayis mɛn e ra hwo ko be bɛrɛng hwo kpɔrɔk. Yɛn ê rangal, 

be ye, ‘E mwat a womo de á digis jey, na a tɛ̀ segwɔm jey sē vow a? 

17E mwat a womo de á wey na bagbɔng bapomo, ko á tɛ̀ jey ye tɛ́ ɛ gbingiring a? 

E mwat a womo de á sang tik besam como na be kyè wɛrɛn wɛt a?’ 

18“Mwa begbɔng begwɔ̀m jey ba sé e dyɛngɛ e besak mɛn vê gbɔng nerat, 

19ko di, hwà vɔk sak wɛt, ba ga barak revin mo na re bɔsɔ. Bavîn bemât como 

de ba mɔbɔs ba ga bang revin o mó, ba ga bomos vɛ mwa e beta e tîn hwes, 
sede bavin de ba byɛs vɛ. 

20Bê lɛrɛ hwo sede bwang begbɔng begwɔ̀m wɛt, yaga hwà ga wey na 

sevwel mo, hwà ga mɔbɔs bemat mo pyɛ mo. Hwak e ji yere mo vyes a kwon 
dal wɛt! 

21Tik na be hwo mɔbɔs nèy gbɔng gwɔ̀m yaga banɛ̂n beda mɛn. Hwak e ji mɛn 

a kwon to re negwɔm e ra jey, kɛ a lɔk bagbɔng bapomo mɛ mwa wɛt.” 

Dagwi Darwey a rɔda wey na Babilɔn 

22Dagwi Darwey, Dâ Jey Mwa a ye, “Ma rɔda hwo Babilɔn na como, na me wey 

na wɛ. Mê tɛ̄t ɛ̀ pyɛ cak wɛt — mê wey na yěp mɛn mwa. Me, Dagwi Darwey 
ma ha ano. 

23Mê tɛ̀ Babilɔn wo tɛ́ ɛ bèy, ko beying-gyi bê sangal e hwomo. Mê jut gwɛs de 

gwô yishing kayɛ pyɛ Babilɔn vɔk e jey. Me Dagwi Darwey Dâ Jey Mwa ma ha 
ano.” 

Dagwi Darwey a rɔda wey na BeAsirya 

24Dagwi Darwey Dâ Jey Mwa a ga sira, a ye, “Pyɛ de ma ga yong, yê té ano. 

Pyɛ de ma ga tɛ̀ e yey na me ra, mê ra yɛ ano. 

25Mê wey na BeAsirya e vwel hom, ko bê fɔnɔt hɛn e ra beraku hom. Mê viri 

bemat hom sede yi e swesêk vɔk berɔndɔng de BeAsirya ba tɛ̀ a yɛn tanga pyɛ 
de ya sé dirik e batô vɔ mɛn. 

26Pyɛ de ma yong yaga jey à yemo, ko ma ga nára vwɔ hom na me tabak mɛ 

yerê bemât jey.” 

27Dagwi Darwey Dâ Jey Mwa a ga yong na a ra, ko wà ê fugut pyɛ mo ɛ? A ga 

nára vwɔ mɛ na a tabak hɛn mɛ, ko vit a mwat de ê tɔk tusa hɛ. 

Dagwi Darwey a rɔda wey na BeFilisti 

28E shey de Gbɔng Gwɔ̀m Ahas á ku, ma sey hâ siitit hemo: 

29À yin bemât Filistya, wɔ́rɔ dyam de bá dak in mɛ wa ga kwɔrɔ hɛ, ko a kwon 

sè a yin pyɛ yey pyɛng wɛt! Gwɔ̄m hwak wo ku, ko gàbak gwó yi e tô wɛ! Regyi 
gwɔ̄m rê kwɛk yùmung! 

30Dagwi Darwey ê sè lwêk bemat mɛ de ba sé bepɛng, ko ê tik ɛn na yɛn a 

sangal e ji netyang. Ê tomo na vyong vyes e ra yin BeFilisti, yin ê kushu, ko 
bwang min bê kushu arɔng. 

31Dak in sekun, na yin a tosho yaga sɛlɛ, à mwa yin bapomô BeFilisti! Vɔk in 

bengyip sizɔng mwa hin! Sekyeng sa sé tugus e rwa bato — ra sé regyɛng 
bemât como de re kyè vey, ko mwa hɛn ba sé besuga. 

32Wot ê toyo á betom de ba yi e vwêl yére dyuk na wot yi e Filistya na sɛ́ ɛ? 

Wot ê yang ɛn, Dagwi Darwey a ga tɛ̀ retis mɛ e Siyɔn, ko bemat mɛ de be tak 
a yɛn bê sɛ̀ kwɔ̂n sangal tyang e hwomo. 

Yɛshaya 15 
Dagwi Darwey a rɔda wey na Mowap 

1Hâ siitit hemo ha sé e ra Mowap. Ba wey na bapomô Ar na Kir e túruk hining, 

ko vwêl Mowap ha ga wɛrɛ yuu. 

2Bemât Dibon ba ga tut vɔk e rahwol na be wɔ̀ tosho e nekwɔn sekwit sede 

behwong. Bemât Mowap be dak sekun e ra bapomô Nebo na Medeba, yɛn a 
ga wula bato na negyɛk mɛn yaga sesin o. 

3Bemat de be kyě kyè e nehyok ba tɛ̀sɛ berugû sesin, ko bemat ba sé kyě tosho 

na râ sesin e majêy repomo tanga e ra beragyip nelɔ mɛn. 

4Bemât Hɛshbɔn na Ɛlɛyalɛ ba sé dak sekun, ko be wokos sɛ̄ yikyik vɔk e Yahas 

mwa. Bemât como mwa arɔng ba sé vow, vit à yey ting. 

5Yey hom ye tosho e ra Mowap! Bemat o ba ga tele vɔk e repomô Zowar, na 

Eglat Shɛlishiya. Behak ba raa gwong wo tut vɔk e Luhit, ba kyè ba raa be 
tosho. Behak ba hywit ɛn vɔk e Hɔrɔnayim, ba raa be tosho ngyat-ngyat. 

6Kadûng Nimrim ha ga hworok, sɔ̂ng bahagat o gwa ga tē nɔɔshɔsh, ko sɔng 

lwa gwa to sɛ́ wɛt. 

7Bemat o be tē dɔ e Nɛk Cɔ́gɔt Babɔnɔng be jama gwông hywit ɛn na nedok 

nekyɔrɔk mɛn mwa de yɛn a sɛ̀. 

8Kawɛ bak e yɛnɛ̂ vwel Mowap be wokos lwɛ́lɛ sesin. Be wok gwɛ e bapomô 

Eglayim na Beerelim. 

9E repomô Dibon nshî rɔt mɛn na senge na nemi, ko Dagwi a rɔngɔl vɔk tabak 

de ha dal hemo na neves e ra bemat o. Ey, bê mɔbɔs bwang bemat mwa de ba 
pɔl e Mowap. 

Yɛshaya 16 

1Tomo na byot tyīmit vɔk na gwɔ̀m vwel o, yi e Sela, e hêy gbingiring, vɔk 

e Raku Siyɔn. 

2E kwɔ̂n ye dɔ̂ Rɔt Arnɔn, behâ Mowap bê sè sede benon de be kyě rini, sede 

nenon de ba ga ro nɛ e barɛngɛ mɛn. 

3Bê tē, “Vo a wot hin redu, gas a wot hin badu e tē, Tɛ̀ necam mo e ra wot sede 

naturuk e tê-gwi, lɛrɛ vemo de ba ga ro ɛn e jey, hwo row vemo de be kyě tele 
kpɛɛ wɛt. 

4Tik vê Mowap de be kyě tele kpɛɛ, be sangal na yin, sè kwɔ̂n lɛrɛ yaga yɛn, yi 

na vê wey na yɛn.” Jeng de mwât tak a yɛn a to sé wɛt, ko ba ga tik wey na yɛn, 
jeng de bemât wey na yɛn ba ga hala vwel o. 

5Ano bê tɛ̀ gwofwa negwɔm gwo tsak tɛ̂ yey, e bûk Davit, ko mwât shɔt wo 

tsak o ê sangal e ra gwɛ, ê gas badu e tē ê ra pyɛ́ de ya sé cik dey-dey. 

6Wot a ga wok dâk kaa Mowap — e dak kaa tyɔng wɛt! Wot a ga wok dâk gèy, 

na dâk kaa, na dúsa mɛ, tôs to mɛ ha sé hê bɔs zɔng. 

7Yaga ano tik na Mowap wo dak sekun, tik kawɛ e ji mɛn a dak kun yaga 

Mowap. Be tosho, be lashe yey, yaga bagàt regwi Kir-Hareset de ba shumung 
bê to sè wɛt. 

8Hirî anap Hɛshbɔn na batîn anap Sibma ba ga hworok, Nshî anap mɛn ná vos 

bedaberêy yére bemât jey. Batîn anap o bá nǎ vɔk e Yazɛr raane, ko bá wɔ̀ wul 
hêy gbingiring, nelang o ná shara hɛn kpɛɛ nè wɔ ye dɔ à gworep. 

9Ano mê tosho yaga batîn anap Sibma, sede remo de me tosho yaga Yazɛr. 

Mê vɔ́n in na nemwishil hom, à yin Hɛshbɔn na Ɛlɛyalɛ, yaga lwɛ́lɛ bemât bwâl 
nèy anap min, na gwô vê bwâl pyɛ̂ yeneng min gwa ga wɛrɛ yuu. 

10Yey pyɛng na shɛgɛsh ba to sé e hirî pyɛ́ min rat wɛt, ko e hirî anap min be ra 

lɛlɛ wɛt, be to wok gbɔ̂ bemat wɛt, be to farang nèy anap e nekwɔn farang o wɛt, 
tâ lwɛ́lɛ bemât bwal ha ga yɛnɛ hɛ. 

11Yaga ano, yey hom ye dak sede yòm yaga Mowap, simo hom mwa arɔng 

yaga Kir-Hareset. 

12Jeng de BeMowap bê kyese e nekwɔn sekwit mɛn ne rahwol, ko be yel 

e kwɔ̂n rê fongol mɛn na be ra won, ko yɛn ê sɛ̀ nerat nehak wɛt. 

13Hâ Dagwi Darwey à hemo e ra Mowap raane. 

14Ko a remo Dagwi Darwey a ye, e ji neshey netat, sede neshey mwât fwôm 

byɛ, gbɔng nerât Mowap nê tɛ́ ɛn pyɛ byɛs, mwa na nepyak bemat mɛ, ko vemo 
de ba tɛt ɛ, bê sè tyɔng zɔng, vit à gap. 

Yɛshaya 17 
Ha siitit e ra Damaskus 

1Ha siitit e ra Damaskus a hemo. Di, Damaskus wô to sè gbɔng repomo wɛt, ko 

wô sè gwɔ̂t barin. 

2Bê hala bapomô wɛ hal gbak-gbak, bê tɛ́ ɛn nekwɔn vyēl, yê dyɛngɛs ɛ̀, ko vit 

a mwat de ê tɛ̀sɛ a yɛ bengyip. 

3Kwɔ̂n dál hê to sè e Israyɛl wɛt, ko Damaskus wô vɔk segwɔm wɛt, ko bwang 

Aram wô sè sede gbɔng nerât BeIsrayɛl. Dagwi Darwey, Dâ Jey Mwa a ye ano. 

4E jeng o, gbɔng nerât Yakɔp nê tɛ́t ɛn, ko sebwêp bek mɛ sê tala hɛ. 

5Ê sè sede jeng de bemât bwal ba sé yɛt pyɛ̂ yeneng de ya rɔngɔl ko a ga yɛt 

bwang pyɛ́ mo na vwɔ mɛ, kɛ sede womo de a sé kyě yɛt nemɔ pyɛ̂ yeneng, 
e Nɛk Rɛfayim. 

6Yɛn ê sè sede bagbát regwi e ra cɔgɔt bama de ba ga dak nèy o, bagbàt o 

baba kɛ batat e lang o, banaas kɛ batungun e gbɔng lâng cɔgɔt o. Dagwi 
Darwey, Dagwi wo Israyɛl a ha ano. 

7E jeng o, bemat bê bɛrɛng á womo de a yong ɛn, ko bê doyo bayis mɛn vɔk na 

yɛ WoJɛrɛ wo Israyɛl. 

8Yɛn ê to bɛrɛng á begagbang rangâs yas wɛt — pyɛ́ de yɛn a yong na vɔ mɛn, 

kɛ pyɛ́ de nekɛn vɔ mɛn na yong, yɛ à sesêk Ashera kɛ begagbang rangâs pyɛ̂ 
nesang hyɔɔlɔl. 

9E jeng o, bagbɔng bapomô dál mɛn vê gap bê sè sede nekwɔn de ba ga hala 

nɛ hal, ne BeHivi na ne BeAmɔr, de yɛn á hala jeng de BeIsrayɛl bá sè kyè wɔ̀ 
hwo e ra yɛn, kayɛ pyɛ yê sè hal. 

10Yaga yin a ye waa a Dagwi de a sey in, yin a ye bam à Gwofwa, kwɔ̂n lɛrɛ 

min. Yaga ano, mwa ano de yin a tus pyɛ́ ryat e bě min yaga cī, yin a zep cɔ́gɔt 
ryat yaga dagwi dūk. 

11Mwa ano de yin a tɛ̀ yɛ ye hwo ras e tûk zep o, ko yin tɛ̀ ye tá cúyu e nagasî 

zep o, mwa ano, nèy o nê hworok e tuk de rɔ na royo de he ye rɔ̀s wɛt ha hwo 
e ra nɛ. 

12Wok in, lulûm regyɛng bemat! Be lulum sede gbara e gworep. Wok in lulûm 

yére bemât jey! Lulum o ha sé sede hê nshî gworep! 

13Yére bemât jey ye lulum sede hê tɛmɛ-nshi, ko Dagwi ê gyong ɛn, ko yɛn ê 

tele e jey yikyik, bê ro ɛn sede byɛmɛ e beraku gyam na gul gwo hwo, na sede 
bûm wúla gyam na gûl rwak gwo hwo. 

14Nahywegelek kayɛ pyɛ yê sè kpɛɛ, ko gyam nagasi, bê to sè wɛt. Pyɛ de yê 

té na vemo de be jugu hot a yemo, pyɛ de yê té na vemo de ba hashe pyɛ́ mot 
na retek a yemo. 

Yɛshaya 18 
Ha siitit e ra Etiyopya 

1Gawey e ra vwel wûs bafabâk rawal de ha sé e nuyêl nerɔt Etiyopya. 

2He tomsal betom hɛ e ra nshi e Gwɔrɔt Nil e bedwa-nshi vê sere! Ci in, à yin 

betom ziri, vɔk na yerê bemât jey belis o, vê bek hyul-hyul, vɔk na bemat de be 
wok bengyip mɛn bagat na yikyik, yerê bemât jey ye gap, ye rê como, yemo de 
nerɔt nà kyě gas vwel mɛn o. 

3Mwa yin bemât jey, yin de yin a sangal e vwel o, yin ê di jeng de ba sé tɛ̀ tula 

e ra beraku, yin ê wok jeng de ba sé pɛl durum. 

4Yaga Dagwi Darwey a yang me ngan: “Mê bɛrɛng yuu yi e kwɔ̂n sangal hom, 

sede nevɛ̌t gwi nagwi, sede relê mwɛngɛ e jeng nefɔɔ bwal. 

5Yaga gyam jeng bwal, jeng de cúyu anap o ya ga gabsa, ya ga tɛ̀ nèy anap de 

na ga hwo vel. Yɛ ê yɛt vɔ anap o na ba, ko ê tow nelang de na kyě nǎ hɛn. 

6Bê hala mwa yɛ á benon rê yɛ vè beraku, tanga ngyāma jey. Ko benon rê yɛ 

bê sangal e hwomo nahywɛp, ko mwa ngyāma jey yê re nazɛng e ra yɛ.” 

7E jeng o, bê vey nɔ̂ng Dagwi Darwey, Dâ Jey Mwa nenɔrɔ yi na bemat belis 

vê bek hyul-hyul, yi na bemat de be wok bengyip mɛn bagat na yikyik, yerê 
bemât jey ye gap, ye rê como, yemo de nerɔt na kyě gas vwel mɛn, vɔk e Raku 
Siyɔn, kwɔ̂n rezâ Dagwi Darwey, Dâ Jey Mwa. 

Yɛshaya 19 
Ha siitit e ra Misra 

1Ha siitit e ra Misra a hemo. Di, Dagwi Darwey a sé laga rele de re tele dey-

dey, na a vey e Misra, ko pyɛ̂ sekwît Misra yê vow e nuyel mɛ, ko neyey 
BeMisra mo nê ye ywey e ji mɛn. 

2Mê tɛ̀ BeMisra be ra repugu na bemɛn ko yɛn ê ra yol, hwak na mumwɛ, mwât 

vwara na mwât vwara mɛ, repomo na repomo, segwɔm na segwɔm, 

3ko gabîk BeMisra hê nusu yi e ji mɛn, ko mê suk pyɛ́ de yɛn e yong, yɛn ê vos 

badu na cī na begabîk bevuvwel, na bevwoshon tanga vê begabik beves. 

4Mê nára BeMisra e vwɔ̂ dalɔ vwes, Gbɔng gwɔ̀m vwes ê re negwɔm e ra yɛn, 

Darwey Dagwi Darwey, Dâ Jey Mwa a ye ano. 

5Nshî Gwɔrɔt Nil nê ye jɔng, ko gwɔrɔt o gwô tele e nedem nehak ko nehak ne 

hworok. 

6Gwòng nshi de yɛn a yong bê ro nesang hwoolol, ko nelang gwɔrɔt o nê tɛ́ ɛn 

nesɛl o, ne hworok, sere na sɔ̂ng rɔt bê bɔsɔ. 

7Nekwɔn nehak e bakwogôm gwɔrɔt o nê sè hal sana pyɛ́, e bahagât gwɔrɔt o 

mwa, ko kayɛ pyɛ de ba tus e bakwogom o yê hworok, gul gwô gangas yɛ, ko 
ye to sè wɛt. 

8Bemât vôs betɔk bê ra sesin, mwa vemo de be nása begúk mɛn e gwɔrɔt o bê 

lashe yey, ko vemo de be shara bagun e ra nshi mo ê yang ɛn jwɛɛnɛn. 

9Bemât fwôm shwey ê sè a yɛn waa ko vê tabâs shwey o na vê nekwɔn lɔk bê 

gyɔrɔs. 

10Bemat lɔkɔs berugu ê yang ɛn yɔɔt, ko mwa vê râ fwôm byɛ, be lashe yey. 

11Bemât fwôm gwɔ̀m Zowan ba sé betɔn tyɔng wɛt, bemât vôs badu Farawo de 

ba sé tsɛng-tsɛng be vos badu baves. Yi e rɛ̌ de hwô yâng Farawo, “Ma sé hwak 
e ji vê tɔ́k tyɔng wɛt, wo yerê begwɔ̀m raane ɛ?” 

12Bemat min vê tɔ́k tyɔng wɛt o ba sé e gwa a remo ɛ? Tik na yɛn a ha a hwo, 

na hwo dura pyɛ de Dagwi Darwey, Dâ Jey Mwa a ga yong e ra Misra. 

13Bemât fwôm gwɔ̀m Zowan ba ga tɛ́ ɛn betɔn, ko bemât fwôm gwɔ̀m Mɛmfis 

ba ga kwɛlɛng hɛn, vemo de ba sé bedâ yere mo, ba ga tɛ̀ Misra wo vuru gwong. 

14Dagwi Darwey a ga shushu hɛn na gabîk súk ɛn, ko yɛn a ga tɛ̀ Misra wo tē 

tàrak e kayɛ pyɛ de wó ra, sede mwât sefeng e tē tarak e ra hwɔs. 

15Vit à pyɛ de hwak e Misra ê tɔk ra, kɛ a sé rwey kɛ swɛl ayi. 

16E jeng o, BeMisra bê sè sede beha, ko bê vow na bengyip e nuyêl vwɔ de 

Dagwi Darwey, Dâ Jey Mwa ê nára e ra yɛn. 

17Ko sevwêl Yuda sê sè a BeMisra mo pyɛ bengyip, kawɛ mwat de ba ha a yɛ 

hâ sɛ̀ ê wok bengyip yaga pyɛ de Dagwi Darwey, Dâ Jey Mwa a sé yong e ra 
yɛn. 

Nerat e ra Misra, na Asirya tanga Israyɛl 

18E jeng o, bê vɔk bapomo batungun e sevwêl Misra de be ha lêm Kanaan ko 

ba ga sira na be gyeng hâ Dagwi Darwey, Dâ Jey Mwa. Bê yila hak e ji vɛ à 
Repomô Gwi. 

19E jeng o, bê vɔk ɛ̀ gàgbang rangas yas Dagwi Darwey e tê vwêl Misra, na 

swesek vɔk na Dagwi Darwey e yɛnɛ̂ hɛ. 

20Gwô sè pyɛ dura na ye nuha vɔk na Dagwi Darwey, Dâ Jey Mwa e vwêl Misra, 

jeng de yɛn a tosho á Dagwi Darwey yaga be tak a yɛn, ê tomo a yɛn na mwât 
sey ɛn, ko ê gyep ɛn, a sey ɛn arɔng. 

21Dagwi Darwey ê tɛ̀ BeMisra be tɔk ɛ, ko yɛn ê tɔk ɛ e jeng o, yɛn ê re a yɛ 

fongol na nɔrɔ̂ rangâs yas, na hê rangâs yas burang, ko yɛn ê sisa hɛn na Dagwi 
Darwey, ko be sila sisa mo. 

22Dagwi Darwey ê fala Misra, ê fala ko a to tɛ̀ ɛn tyang, yɛn ê to toyo vey na 

Dagwi Darwey, ko ê wet betong na newon mɛn ko a tɛ̀ ɛn tyang. 

23E jeng o, bê vɔk gbɔng gwong yi e Misra vɔk e Asirya, ko WoAsirya ê vey 

e Misra, ko WoMisra ê wɔ e Asirya, ko BeMisra bê re fongol na vê Asirya. 

24E jeng o, Israyɛl wô sè wo netat tanga Misra na Asirya vê nerat e tê jey, 

25de Dagwi Darwey, Dâ Jey Mwa a tɛ̀ a yɛ nerat, a ye, “Vê yey pyɛng a BeMisra 

bemat hom, na BeAsirya fwôm vɔ hom tanga BeIsrayɛl pyɛ̂ nedanelɔ hom.” 

Yɛshaya 20 
Yɛshaya a dura rê Misra na Etiyopya e como 

1E shey de gwɔ̀m como de Gbɔng Gwɔ̀m Sargɔn wo Asirya a vey e Ashdot na 

a ra como na repomo mo, na a re rɛ — 

2e jeng o, Dagwi Darwey a ga ha na Yɛshaya Amotsi, a ye, “Ci wɔ̀ viri berugû 

sesin yi e rawit mo, na hwo paa bekpatâk bol mo”, ko a ga ra ano, a kyè kpimit 
na bol hal. 

3Ko Dagwi Darwey a ye, “Sede remo de mwât fwom hom Yɛshaya a ga kyè 

kpimit na bol hal neshey netat, sede pyɛ dura na ye túsa e ra Misra na Etiyopya, 

4ano de gbɔng gwɔ̀m Asirya ê kyè na BeMisra sede bemât ngyang na 

BeEtiyopya sede besam mwa bebot bemat na bemakuk, bê sè kpimit na bol 
hal na balus pyot, na a sè a Misra pyɛ rekyen. 

5Ko ê sè a yɛn kpɔrɔk na kpɛɛ yaga Etiyopya de yɛn a sɛt yey e ra wɛ, tanga 

Misra de yɛn a dak kaa na wɛ. 

6E jeng o bemât sangal e gurâ gworep o bê ye, ‘Di, pyɛ ma yemo de ya té na 

vemo de wot a sɛt yey e ra yɛn tanga womo de wot a tele vɔk na yɛ e de jama 
sɛlɛ na a sey ot yi e gbɔng gwɔ̀m Asirya! Ko wot, wot ê hywit ot e rɛ̀?’ ” 

Yɛshaya 21 
Neha siitit e ra Babilɔn, na Ɛdɔm tanga Arabya 

1Ha siitit e ra hêy gbingiring e vwarâ gworep. Sede remo de wúla gwo kyě 

yishing pyɛ́ e gwông gwɛ e Nɛgɛf, gwó yi e vwêl gbingiring, yi e vwel de ha sé 
pyɛ bengyip. 

2Ba dura a me pyɛ de ya sé vyes, mwât jugu e jugu, mwât wey na pyɛ́ e wey 

na yɛ. À Ɛlam, tut! À Medya, gwɔrɔ pomo mó na como! Mwa vôs yey de ha ga 
vey mɛ, ma ga tɛ̀ kwɔ̂k hɛ. 

3Yaga ano jim hom ya sé pyep, me rus na royô yɛ sizɔng sede hwā e rus na jîm 

tɔ. Ma ga ye ngyuk, ano me wok ha wɛt. A sé a me kpɛɛ, ano me tɔk di wɛt. 

4Báre hom he kyě doysa, neves o ne nɔngɔs me bengyip. Ma sɛt bayis hom 

e ra nawiri de jey ye kuyɛ, ko na ga tɛ́ ɛn a me jeng vôw rebek. 

5Yɛn a ga yong kwɔ̂n rê pyɛ́, yɛn a ga shara beput, yɛn e re, yɛn e sɔ. Sogo hin, 

à bemât nuyêl como! Yong in beruga min na něy! 

6Yaga Darwey a yang me ngan: “Ci, wɔ̀ tɛ̀ mwât nekanang, tik na a ha pyɛ de 

e bɛrɛng. 

7Sede a di bemat comô bedwa, bemat bibeba e ra bedwa, bemat e ra 

bemadung, bemat e ra bemaryat, tik na a wet betong naka, a tɛ̀ nehywɛ mɛ 
naka tyɔng wɛt.” 

8Ano mwât nekanang o e moklo, a ye, “À Darwey, me tumal e ra tyɔ̌n nekanang 

kayɛ jeng nagwi, me nàra e kwɔ̂n fwom hom mwa turuk. 

9Di, á vane vey pom, bemât comô bedwa, bemat bibeba e ra bedwa!” Ko a toyo 

mɛ̀, a ye: “Wà ga gaba, Babilɔn wa ga gaba! Mwa na pyɛ́ de ba yong yê bedagwi 
mɛ a ga shara yɛ tɔ̌l e vwel.” 

10Áa, à hwo de ma ga dak sede pyɛ̂ yeneng, ko ma ga wolom, pyɛ de ma ga 

wok na Dagwi Darwey, Dâ Jey Mwa, Dagwi wo Israyɛl, e yɛ̀ de ma sé ha a hwo. 

E ra Ɛdɔm 

11Ha siitit e ra Duma. Mwat hwak a sé yila me yi e Seyir, e tē: “À mwât 

nekanang, túruk o ha sé e rɛ? À mwât nekanang, túruk o ha sé e rɛ?” 

12Mwât nekanang a ye: “Nagasi ne kyè vey, ano naturuk arɔng. Ka sede hwô 

simo to rangal, ra ano, to toyo.” 

E ra Arabya 

13Ha siitit e ra Arabya. À yin bagyɛng bemât kwɛngɛl BeDedan, yin ê ye ngyɔk 

e hêy gbingiring hê tyɛl. 

14À yin bemât sangal e vwêl Tema Sey in vê tele yi e vwel mɛn de ba vɔk yêy 

hwɔshɔ na nshi, man in na yɛn na kpam-tuk. 

15Yaga yɛn a tele yi e bewâl como, yi e bewal de ba ga hwɔlɔ vɛ, yi e begbang 

de bê tā, tanga yi na fês como. 

16Yaga Darwey a yang me ngan: “E ji shey hining, sede remo de mwât fwôm 

byɛ e bara neshey, mwa gbɔng nerât Kedar nê tala hɛn, 

17ko bwang begbang bemât comô Kedar bê tɛt ɛ tyɔng zɔng. Yaga e Dagwi 

Darwey, Dagwi wo Israyɛl, a ha ano.” 

Yɛshaya 22 
Tusa e ra wey na Yɛrusalɛm 

1Ha siitit e ra nɛk negwi-ywey. E sɛ́ de yin e bare de yin a tút mwa hin, e raduk, 

2yin de yin e ta lwɛ́lɛ, gbɔng repomo de re gbɔ, repomo de re wàshey ɛ? Ba 

mɔbɔs bavîn bemat min na wal wɛt, ba kushu e como wɛt. 

3Begwɔ̀m min mwa ba ga tele, ba vos ɛn sana ra fwom na begbang. Mwa hin 

de ba sɛ̀ in, ba ga vos in, mwa ano de yɛn a ga kana tele yikyik. 

4Yaga ano ma ye: “Doyo hin bayis min yi na me, tik in me tosho na nemwishil 

tyɔng wɛt, yin jama wɔrɔk me yaga wey na bemât yey hom wɛt. 

5Yaga Darwey Dagwi Darwey, Dâ Jey Mwa a vɔk tûk rewɔng, na fɔnɔ̂t bemat 

tanga nekpɛɛ e nɛk negwi-ywey, tûk gangâs varâ duk, tanga dâk kun vɔk 
e beraku. 

6BeElam ba vɔk bezìng ket, na bekyɛkyɛ bedwa tanga bemât bedwa, ko BeKir 

ba vibis beruga. 

7Benɛk de ba dal na nerat ba sila na bekyɛkyɛ bedwa, ko bemât bedwa ba tumal 

e rwi repomo. 

8Dagwi a ga wunta pyɛ bangâ Yuda.” E jeng o, hwà ngyɛgɛt pyɛ̂ como yê Lɔ̂ 

Rehwot, 

9ko hwà di bavɔng pyak e gbɔng repomô Davit, ko hwà vɛ nshî dideng wò batin. 

10Hwà basa nelɔ Yɛrusalɛm ko hwà gangas nehak na be gwɛ̌ a jwâ-pomo mo 

gap. 

11Hwà yong kwɔ̂n tulâ nshi e tê bejwâ-pomo beba mo yaga nshî dideng roso. 

Ko hwà bɛrɛng a mwat de a ra fwom o, kɛ hwo vɔk bare e ra mwat de a yong 
pyɛ mo yimo raane wɛt. 

12E jeng o Darwey Dagwi Darwey, Dâ Jey Mwa a yila na be tosho, na be ra 

sesin, na be wula bato, na be tɛ̀ berugû sesin, 

13ko ba ra yey pyɛng na nzem e negya, ba yɛt behywarak na tyimit, ba re 

banama na sɔ̂ nshî anap, ba tē: “Tik na wot re wot sɔ, yaga nahwol wot ê 
kushu.” 

14Dagwi Darwey, Dâ Jey Mwa a ga dura tó mɛ wɛshɛrɛk e betong hom, a ye: 

“Mwin bê hala a yin buru hemo wɛt sɛ̌ yin a kushu.” Darwey Dagwi Darwey, Dâ 
Jey Mwa a ha ano. 

Ha e ra Shɛbna 

15Darwey Dagwi Darwey, Dâ Jey Mwa a ye ngan: “Vey, wɔ na mwât fwôm lɔ 

womo, vɔk na Shɛbna, de e bɛrɛng lɔ mó, na hwo yang ɛ: 

16‘Retô sɛ́ de hwà vɔk e ngamo ɛ? Beva à cáng mo e ngamo de hwà ga kas a 

tó mo sak e ngamo, hwà ga kas sak e ji beta e rak o, na hwo yong a tó mo kwɔ̂n 
sangal e ji gwofwa ɛ? 

17Dagwi Darwey a sé kyè wɔ̀ barak hwo e jey na gap, à mwat hom. Ê kaba hwo 

kpá, 

18a vigim hwo pyak, ko a bomo hwo sede púnung vɔk e vwel tes, e hwomo hwô 

ku, ko e hwomo arɔng bekyɛkyɛ̂ bedwa mo berat o bê wey arɔng, à hwo de hwà 
sé pyɛ byɛs e lɔ dalɔ mo! 

19Mê gang o na retek yi e kwɔ̂n fwom mo, ko bê pat o yi e fwom mo. 

20“ ‘E jeng o mê yila mwât fwom hom Ɛliyakim Hilkiya, 

21ko mê tɛ̀ a yɛ rugû fwom mo, na me rɔgɔs hɛ na gyindi mo, na me nára a yɛ 

retô fwom mo, ko yɛ a rɔda sè dâ bemât sangal e Yɛrusalɛm, na e ra lɔ Yuda. 

22Mê nɔ́ng ɛ vɔ̂k makwilî lɔ Davit e ragey mɛ, ê wunta ko vit a mwat de ê bang, 

ê bang ko vit à mwat de ê wunta. 

23Mê man ɛ́ sede kwagam e kwɔn de wô sè ɛ gak, ko yɛ ê sè sede gwofwa 

negwɔm gwo nerey e lɔ̂ yere mɛ. 

24Ko yɛn ê tɛ̀ e rafwɔ mɛ mwa nedirik lɔ̂ yere mɛ, na nèy mɛ mwa, na kakɛ keshi, 

yi e bekwɔ̂p vɔk e pyɛ̂ bangas neshǐ. 

25E jeng o, Dagwi Darwey, Dâ Jey Mwa a ye, kwagam de ba tɛs wɛ e kwɔn de 

wô sè gak wô nusu hɛ, bê tow wɛ, wô gaba, ko pyɛ̂ dirik de yá kana sè e ra wɛ 
yê wey, yaga Dagwi Darwey a ha ano.’ ” 

Yɛshaya 23 
Ha siitit e ra Tur 

1Dak in sekun! À yin bedwa-nshî Tarshish, yaga ba ga wey na nekwɔn dál min. 

Jeng de yɛn a vey yi e Kipirus, yɛn a wok ha mó. 

2Sè in tin, à yin bemât sangal e kwogom. À yin bejik Sidɔn, betom min ba ga ye 

dɔ à gworep, 

3ko yɛn a sé e gwogbɔng gworep. Dyâm yel min yɛ a pyɛ̂ yenêng Shihor, bwâl 

Gwɔrɔt Nil, yin vɛ a bejik yére bemât jey. 

4Vo rekyen, à Sidɔn, yaga gworep gwa ga hanat, kwɔ̂n dâl gworep ha ye: “Ma 

ga rus tɔ́ kɛ ma ga tɔ wɛt, ma ga ras bewen kɛ behwong wɛt.” 

5Jeng de há mo hê wul Misra, yey mɛn yê lɔl e ra rehâ Tur. 

6Yē in dɔ vɔk e Tarshish — dak in sekun, à yin bemât sangal e kwogom! 

7Gbɔng repomo min á hemo de há sè e ji yey pyɛng sizɔng, de há susu yimo 

raane, de há kyè na bol hɛ wɔ̀ sangal yikyik arɛt? 

8E wa de á yong pyɛ́ yemo e ra Tur, de wá nɔngɔs bekpîn negwɔm, de bejik wɛ̀ 

bá sè bemât fwôm gwɔ̀m, de bemât byɛ̂ wɛ bá sè vemo de bá nɔ́ng ɛn nerey 
e jey arɛt? 

9Dagwi Darwey, Dâ Jey Mwa de a yong ano — na a tɛ̀ kaà gbɔng nerat mwa 

ligis, na a nɔ̂ng mwa vê nerêy jey rekyen. 

10Yē in dɔ vɔk e vwel min, à yin bedwa-nshî Tarshish, ngamo ê to se kwɔ̂n 

pɔngɔ̂ bedwa-nshi wɛt. 

11Dagwi Darwey a ga nára vwɔ mɛ e ra gworep, a ga digis segwɔm detidetu. A 

ga nɔng nu e ra Kanaan na a wey na nekwɔn dâl wɛ. 

12A ye: Yin ê to vɔk yey pyɛng sizɔng wɛt, à yin behwông Sidɔn de be tak a yin, 

sogo hin, yē in dɔ vɔk e Kipirus — ko e hwomo mwa yin ê sɛ̀ pɔngɔ wɛt. 

13Di in vwêl BeBabilɔn! E yɛn a bemat o, e BeAsirya wɛt. Yɛn a yong ɛ̀ na Tur 

wo sè kwɔ̂n ngyāma. Yɛn a lɔk tyɔ̌n bâng repomo mo, ko ba gangas nelɔ 
negwɔm o, ba tɛ̀ nɛ ne tɛ́ ɛ barin. 

14Dak in sekun, à yin bedwa-nshî Tarshish, yaga ba ga wey na nekwɔn dál min. 

15Yi e tuk hane, ba rɔda ye bam a Tur neshey kuru bataama, neshey rôs gwɔ̀m 

gwining. E yɛnɛ̂ neshey o, ê té na Tur sede e lwɛ̄lɛ devwes gwomo: 

16“Jut yom, kyě kyè e gbɔng repomo, a hwo devwes de ba ga ye bam a hwo! 

Rá lwɛ̄lɛ de gwa tá, rá lɛlɛ pyak, yaga na be bare na hwo.” 

17E yɛnɛ̂ neshey kuru bataama mo, Dagwi Darwey ê to wɔ́ e Tur, ko wô to toyo 

e de byɛ̂ wɛ, ko wô to re nuyel na nedeneves wɛ̀ na mwa segwɔm de sa sé 
e jey o mwa. 

18Pyɛ̂ nejik wɛ na dyām de be talsâ wɛ bê nára a Dagwi Darwey yɛ, pyɔlɔ̂ wɛ bê 

bang yɛ kɛ bê sǎ e de tula mo wɛt, ko pyɛ̂ nejik wɛ yê nɔngɔs pyɛ̂ re shɛrɛk, na 
berugu berat, yaga mwa vemo de be ra a Dagwi Darwey fwom. 

Yɛshaya 24 
Shɔt Dagwi Darwey e ra jey 

1Di in, a remo Dagwi Darwey a sé kyè wɔ̀ bugut jey o na a hala yɛ hal, ê kyě 

tsip ra rak yɛ ko a shara bemât sangal e yɛ. 

2Ko ê sè ano na bemat o, na bepiris, na besam, tyɛng na beda nelɔ mo, na 

behwông fwom, tyɛng na beneng o, na bemât serês pyɛ́, tyɛng na bemât rɛsɛl o, 
na bemat nɔngɔ̂s hwɔpɔ, tyɛng na bemât serês hwɔpɔ mo, na bemat nɔngɔ̂s 
badu, tyɛng na bemât serês badu mo. 

3Bê bugut jey o mwa vit, ko bê jugu yɛ hywiri, yaga e Dagwi Darwey de a ha ha 

hemo. 

4Vwel hê ra sesin ko he hworok, jey yê tē nɔɔshɔsh ko ye hworok, belagwi bê 

wey mwa na berahwôl vwel o. 

5Vwel o hê tɛ́ ɛ ligis yi na bemât sangal e hɛ, yaga yɛn a ga gyili badu Dagwi, 

ba tik sana gyeng nu mɛ, ba kwɔrɔ wuna-na-sira hê nesheneshey. 



1127 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

6Yaga ano gawey ha sé re vwel, ko bemât sangal e yɛ be re yɔ́m yaga buru 

mɛn, yaga ano bemât sangal e jey o ba ga gyɔrɔs, bwang mɛn tyɔng zɔng de 
ba pɔl. 

7Nshî anap na ga tala hɛn, batîn anap ba ga tē nɔɔshɔsh, mwa vê feng na nɛ 

be vos yey. 

8Wûs bebing yey pyɛng ha ga ye yuu, lwɛ́lɛ vê feng gwa ga tɛ́ ɛ vit, wûs yòm ha 

ga tumal. 

9Bé to sɔ nshî anap na râ lwɛ̄lɛ wɛt; siring wa ga tɛ́ ɛ a vê sɔ̂ wɛ kpashak. 

10Gbɔng repomo de ra sé kpɛɛ ra ga gabsa vit, ba ga bang kahɛ lɔ na mwat a 

tɔk yel ɛ wɛt. 

11Bemat be dak kun e nehyok yaga vit a nshî anap, mwa shɛgɛsh ha ga wɛrɛ 

vit sede nawiri, mwa yey pyɛ̂ng jey ya ga wɛrɛ yuu sede e ji sesam. 

12Ba ga hala gbɔng repomo hal, ba ga kwɔrɔ ri ruhup o. 

13Yaga ê sè ano e vwel o na e tê yére bemât jey, sede jeng de ba ga dak tîn 

regwi, sede jeng nemɔ sede jeng de ba ga yɛnɛ vôs nèy anap. 

14Yɛn a ra lɛlɛ̂ yey pyɛng na gap, yɛn a gbɔ yi e rwa ta e ra gbɔng nerey Dagwi 

Darwey. 

15Yaga ano e rwa rak, nɔng în Dagwi Darwey gbɔng nerat, e bakwogôm 

gworep, nɔng în rezâ Dagwi Darwey, Dagwî Israyɛl gbɔng nerat. 

16Yi e neyɛnɛ̂ vwel wot e wok lɛlɛ̂ somo, vè gbɔng nerat vɔk na WoCik. Ko ma 

ye, ma sé tɛ́ me gbɛrɛk, ma sé tɛ́ me gbɛrɛk. Gawey e ra me! Yaga vê kwɛlɛng 
be kwɛlɛng na neves, be re nuyel na kwɛlɛng na neves. 

17Bengyip beves, na revɔng tanga segun ba sé e ra yin, a bemât sangal 

e vwel o! 

18Kawɛ de a tele ras de a wok lwɛ́lɛ bengyip o, ê gaba e ji revɔng o, ko kawɛ de 

a nusu yi e revɔng o bê vo ɛ́ e ji segun o. Yaga bapɔk lagwi ba sé pyot, ko batîs 
vwel o be vow. 

19Ba ga shara vwel o vit, ba ga hama hɛ mwa, ba ga dugut vwel o na gap. 

20Vwel o he tē tàrak sede mwât sefeng, he kyé rɛ̌ sede buk. Burû hɛ ha sé dirik 

e ra hɛ, hê gaba, ko hê to sogo wɛt. 

21E jeng o, Dagwi Darwey ê tabak regyɛng lagwi e lagwi, ko e vwel begwɔ̀m 

vwel o. 

22Bê tula hɛn e dem hining sede bemât ngyang e revɔng, bê bang ɛn e lɔ̂ 

ngyang, ko e bamâ nepɔlɔ pyak bê tabak hɛn. 



1128 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

23Pwɛl gwô tɛ́ ɛ pyɛ byɛs, ko gwi gwô vo rekyen, yaga Dagwi Darwey, Dâ Jey 

Mwa ê re negwɔm e ra Raku Siyɔn na e Yɛrusalɛm, ko e nuyêl bemakuk mɛ ê 
dura gbɔng nerat mɛ. 

Yɛshaya 25 
Lwɛlɛ̂ feng 

1À Dagwi Darwey, hwo wɛ̀ a Dagwi hom, Mê nɔng o nerey, mê somo reza mo, 

yaga hwà ga ra pyɛ̂ langat, pyɛ́ de hwá yong raane, na tsak o na negāk. 

2Hwà ga tɛ̀ gbɔng repomo re tɛ́ ɛ regwɔt, ko repomô dál barin, lɔ̂ negwɔm yére 

dyuk ha to sé gbɔng repomo wɛt, bê sang to lɔk rɛ wɛt. 

3Yaga ano bemât gap bê nɔng o nerat, bagbɔng bapomô yére bemât jey de ya 

vɔk nemwishish wɛt yê wok bengyip mo. 

4Yaga hwà sé kwɔ̂n lɛrɛ̂ bepɛng, kwɔ̂n lɛrɛ̂ vemo de be jama pyɛ́ zii e ji rezot 

mɛn, bûk ye ngyɔk yi e gûl rwak na necam yi e nefɔɔ. Yaga nesong vê 
nemwishish wɛt na sé sede gûl rwâk nabolos, 

5ko lwɛ́lɛ yére dyuk gwa sé sede nefɔɔ e dem hwogot, hwà tɛ́t nefɔɔ mo na 

necam bale, lwɛlɛ̂ vê nemwishish wɛt gwa ye yuu. 

Dagwi ê yong gbɔng nzem rê pyɛ 

6E ra raku womo Dagwi Darwey, Dâ Jey Mwa ê yong a yére bemat mwa nzem 

pyɛ̂ re ryat, nzem nshî anap de na ga ros naka, ne pyɛ̂ re ryat de ya vɔk sɔrɔng 
bekup sɔ̀ksɔk, ne nshî anap de na ga ros naka de ba ga tɛrɛ nɛ gwiiri. 

7E ra raku womo ê hama kerugû bemât sesin de kà bang yére bemat mwa, 

kerugu de ba shara kɛ e ra mwa yére bemât jey. 

8Ê wey na reku neshey gbak-gbak, ko Darwey Dagwi Darwey ê yishing 

nemwishil yi e mwâ bayis. Ê pat yi e mwa jey dusâ bemat mɛ. Dagwi Darwey a 
ha ano. 

9E jeng o bê ye: “Di, Dagwi mot à womo, wot a ga gyeng ɛ yaga na a sey ot. 

Dagwi Darwey à womo de wot a ga gyeng ɛ, tik na wot vɔk yey pyɛng de a ga 
sey ot. 

10Yaga vwɔ̂ Dagwi Darwey gwô sǎ e ra raku womo, ko bê bɔrɔs BeMowap 

e kwɔn mɛn sede be bɔrɔs cugul e vɔng beving. 

11Mwa ano de yɛn ê nása vɔ mɛn e tê pyɛ́ yemo, sede bemât sefwa be nása vɔ 

mɛn e de sefwa, kaa mɛn hê gaba mwa na sekwɛl nása vɔ mɛn o. 

12Ê gangas bejwâ-pomô BeMowap de ba lɔk vɛ e rak o na be gyep ɛn, ê gangas 

vɛ e vwel na be sè tyɛng na fongôl vwel.” 

Yɛshaya 26 
Dagwi a rɔda nɔ̂ng bemat mɛ wɛng 

1E jeng o vemo de ba sé e vwêl Yuda bê ra lwɛlɛ gwomo: Gbɔng repomo mot 

ra vɔk gap! Sêy nekên yi na Dagwi hê dal jwâ-pomo wo gap. 

2Wuma hin ri ruhup o! Tík in yerê bemat jey ye raà Dagwi na tsak o ye yel! 

3Vemo de barê yey mɛn ha sé tiing, hwo Dagwi hwô gyeng ɛn e ji yêy dyɛngɛ 

yêy dyɛngɛ yaga yɛn a tɛ̀ gap mɛn e ra hwo. 

4Tɛ̀ in gap min e ra Dagwi Darwey nesheneshey, yaga Dagwi Darwey a sé 

gwofwa gbak-gbak. 

5A ga gang vemo de ba sangal e repomô dál mɛn, repomô rê rak o de be tɔk 

wul rɛ wɛt. A ga gangas rɛ vey e vwel, ko ra gaba e fongol. 

6Bé bɔrɔs rɛ na bol, bol vemo de ba ga tak a yɛn, na vè bepɛng. 

7Gwông vê cik gwa sé rwat. Hwo, wo nerat hwà tɛ̀ gwông vemo de ba sé cik 

gwo sè hyuulul. 

8Wot e raa gwông shɔt mo, À Dagwi Darwey, wot a sɛt bayis mot e ra hwo, 

Reza mo, na báre mot na hwo zɔng de yey mot ye simo. 

9Naturuk yey hom ye lingsit vey na hwo, gabik hom e ji hom he jama hwo 

sizɔng. Yaga jeng de hwà nɔ̂ng jey badu mo, bemât sangal e ji yɛ be masa 
necik. 

10Hwó ra a mwa bemat beves pyɛ́ ryat, ko yɛn a ga masa necik wɛt. E vwel de 

be ra pyɛ́ na necik, ko yɛn e ragas pyɛ́ na tsak o wɛt, yɛn e di gbɔng nerêy 
Dagwi Darwey wɛt. 

11À Dagwi Darwey, hwà ga nára vwɔ̂ wɛng mo ko yɛn a di gwɛ wɛt. Tik na yɛn 

a di tɛ̂ yey mo na bemat mo, na yɛn a vo rekyen. Tik na kyâ repugu mo he re 
ɛn. 

12À Dagwi Darwey, hwô nɔng ot yêy dyɛngɛ, kayɛ pyɛ ryat de wot a vɔk ya yi 

na hwo. 

13À Dagwi Darwey, Dagwi mot, bedaberey beduk ba ga re negwɔm e ra wot, 

ko a remo wot ê yila reza mo nju rɛ. 

14Bavin be to vɔk neken wɛt, bazina mɛn be to sogo wɛt. Hwà ga tabak hɛn, ko 

hwo wey na yɛn, hwà ga fugut bare na yɛn. 

15À Dagwi Darwey, hwà ga gwɛ̌ nerêy yere bemât jey mot, hwà ga gwɛ̌ nerêy 

yere bemât jey mot na ne gwɛ̌ gbɔng nerat mo, hwà ga gwɛ̌ netês yɛnɛ̂ 
sevwel o. 

16À Dagwi Darwey, yɛn a doyo vey na hwo e jeng rezot mɛn, yɛn a nɔng bato 

mɛn e de won jeng de hwà sé tabak hɛn. 

17Sede hwâ jim de e ririm, e tosho na jîm tɔ, ano de wot á sè e vɔ mo, à Dagwi 

Darwey. 

18Wot á vɔk jîm tɔ, wot á ririm, ko wot á tɔ gul. Wot a ga di wɛng hak wɛt, wot a 

ga gang begwɔ̀m behak wɛt. 

19À bemat hom, bemat min de ba ga kushu bê to sè beken, bavin mɛn bê sogo. 

À yin vê sangal e fongol, sene hin na yin ra lwɛlɛ̂ yey pyɛng! Sede remo de 
mwɛngɛ de gwo nɛp gwo gaba e ra sɔng, ano de yin ê tɛ̀ mwɛngɛ de gwo nɔng 
neken gwo gaba e ra vemo de ba ga kushu. 

20Vey in à bemat hom, yel in e beduk ji mo min, ko bang in ri duk o. Lɛsɛ hin 

e hwomo yaga jeng tyɔng sɛ̌ shôm Dagwi Darwey ya ga kwey. 

Dagwi Darwey ê tabak jey na gworep 

21Di in, Dagwi Darwey ê nusu yi e kwɔn mɛ na a tabak bemât jey yaga neves 

mɛn. Vwel hê dura nemi de ba lusha e ra hɛ, hê to bang vemo de ba ga 
mɔbɔs wɛt. 

Yɛshaya 27 

1E jeng o Dagwi Darwey ê jut wal mɛ de wa sé vwes, rwey o, wò gap, ê tabak 

mɛ Gwalwel, gwogwɔ̀m ji gworep de gwa tsip ɛ ko gwó kyě mirik hɛ. 

Lwɛlɛ̂ bwî anap gwô neba 

2E jeng o: Ra lwɛlɛ e ra bwî anap rwat. 

3Me, Dagwi Darwey me bɛrɛng gwɛ, me tɛ̀sɛ a gwɛ nshi kayɛ jeng. Me gyeng 

gwɛ nagwi na naturuk na mwat hwak a mǎ gwɛ wɛt. 

4Ma lashe yey na gwɛ wɛt. Ko ka gwa nɔng me rɔgɔ na shik, mê wɔ̀ hwo gwɛ 

na como, mê dak kya e gwɛ. 

5Tik gwo man ɛ́ na me na me gyep gwɛ! Tik gwo gang-nshi na me, na gwo 

sangal tyang na me! 

6E jeng o, yerê Israyɛl yê sè sede tîn cɔgɔt ryat, yê tɛ̀ berinis, yê túruk, yê tá 

cúyu, ko yê sila jey mwa na nèy. 

7A ga tow bemat mɛ sede remo de a tow vemo de ba tow ɛn a? Kɛ a ga mɔbɔs 

bemat mɛ sede remo de a mɔbɔs vemo de ba mɔbɔs hɛn a? 

8Dagwi Darwey a tabak bemat mɛ na neves, na sesam. A paa ɛn sede na gûl 

rak de gwa fes ding-ding. 

9Ano BeIsrayɛl bê fugut banɛn mɛn, pyɔlɔ̂ halâ pyɛ́ vyes mɛn à yemo: bê 

hwongo beta begagbang nása nenɔrɔ̂ yas be tɛ́ ɛn fongol, bê to tik sesêk 
Ashera na gàgbang rangâs pyɛ̂ nesang hyɔɔlɔl e tumal wɛt. 

10Ba ga hala gbɔng repomô dál, ba ga tik nelɔ mɛn barin sede hêy gbingiring, 

berɔndɔng be re ɛ̀ sehwey, be dyɛngɛs ɛ̀, be wey na nelang cɔ́gɔt o. 

11Jeng de nelang o na ga hworok, ne kwɔrɔs hɛn, beha be vɛ́sɛ mɛ cɔ́gɔt kya. 

Bemat vemo ba tɔk pyɛ cak wɛt, yaga ano, womo de a yong ɛn e wok 
nemwishish mɛn wɛt. 

12E jeng o Dagwi Darwey ê dak bemat mwa sede pyɛ̂ yeneng yi e Gwɔrɔt 

Ɛifaratɛs vɔk e Nɛk Misra, na a tula hin bemat mɛ vivining sede yére. 

13E jeng o, bê pɛl durum rɛng-rɛng ko vemo de ba ro ɛn vɔk e vwêl Asirya, na 

vemo de ba ro ɛn vɔk e vwêl Misra bê vey re a Dagwi Darwey fongol e raku wo 
jɛrɛ e Yɛrusalɛm. 

Yɛshaya 28 
Tusa e ra bemât sefeng Israyɛl 

1Gawey e ra bemât sefeng Israyɛl, de be dak kaa na kpîn jamuk wo gbɔng nerat 

de wo tē zùt, vemo de ba mɔsɔ na pyɛ́ ryat, na vemo de be feng nshî anap. 

2Di in, Darwey a sé tomo gbɔng mwat wo gap hwak, a sé sede gûl rwâk fwala, 

wúla de wó wey na kayɛ pyɛ, sede gworwak de gwó tɛ̀ tɛmɛ-nshi, yi na vwɔ mɛ 
ê gangas hɛn e vwel. 

3Bê bɔrɔs kpîn jamuk mɛn na bol, bemât sefeng Israyɛl de be dak kaa na wɛ. 

4Ko kpîn jamuk wo gbɔng nerat e batô vê mɔsɔ wô yē zùt wô sè sede nèy regwi 

de ne tanga vel nahywɛp, kawɛ mwat de a di nɛ, e re nɛ ras de a ga vos nɛ 
e vwɔ. 

5E Jeng o Dagwi Darwey, Dâ Jey Mwa ê ba sè kpîn jamuk wo gbɔng nerat, ê 

ba sè rwat e tɔrɔ̂ bwang bemat mɛ. 

6Yɛ ê sè gabîk gas badu e tē yaga vemo de be ra shɔt, ko ê sè gap yaga vemo 

de be dul bemât como e ruhûp repomo. 

Tusa e ra bemât sefeng Yuda 

7Behak arɔng be feng na nshî anap ko be tē tàrak na siring, bepiris na bezarap 

mɛ be feng siring, he tɛ̀ yɛn a ha kpɛɛ, yɛn e tē tàrak, he tɛ̀ yɛn a bɛɛ pyɛ́ kpɛɛ, 
yɛn e buru e de yɛ̂t shɔt. 

8Mwa kwɔ̂n sɔ mo ha ga sila na hwɔs, vit à kwɔn de ha sé hal. 

9“Yɛn ê basa a beva tɔ́k ɛ? Yɛn ê misang a beva há ɛ? Yɛn ê há a nèy de ba 

mɛsɛng kang nɛ a? Yɛn ê basa a nemo de ba sé tùt a nɛ nevasal a? 

10A sé jama na a basa a wot, tîn jɛk, tin jɛk, gwong jɛk, gwong jɛk, regâp jɛk, 

regâp jɛk” vit à to. 

11Yaga ano, Dagwi Darwey ê ha na bemat mɛ, na lêm yére dyuk yi e vwêl yikyik. 

12A ga yang ɛn: “Pɔngɔ à hemo, nɔng in vemo de ba sé gbɛrɛk pɔngɔ. Sangâl 

yêy dyɛngɛ à hemo”, ko yin a kyɛ́ in nà wok. 

13Yaga ano, hâ Dagwi Darwey hê sè a yɛn, “Tin jɛk, tîn jɛk, gwong, gwong, gap, 

gap” vit à to, yaga na yɛn a gabsa na bama, be kwɔrɔs bekup mɛn, bê wɔ̀ rɔnɔ 
hɛn, be vos ɛn besam. 

14Yaga ano, wok in hâ Dagwi Darwey, à yin bemât kaa, yin de yin e re negwɔm 

e ra bemat vemo e Yɛrusalɛm. 

15Yin a ga ye, “Wot a ga wuna hot na sira na reku, wot a ga ra gafiri na kwɔ̂n 

bevuvwel. Jeng de gawey ha sé kwey, hê wul ot wɛt, yaga bɔs hɛ à kwɔ̂n dál 
mot, ko kwɛlɛng hɛ de hê lɛrɛ hot.” 

16Yaga ano, Darwey Dagwi Darwey a ye: Di in, ma sé bomo gwofwa retis 

e Siyɔn, ba ga mara gwɛ naka, gwa sé gwofwa to-kwɔng gworwat, gwo retîs 
nerat sizɔng. “Vemo de ba tɛ̀ gap e ra gwɛ, bê vɔ bengyip wɛt.” 

17Mê tɛ̀ gas badu e tē he sè sede rwîk masa, ko necik ne sè sede nedirik o, 

rwâk fwala wô yishing kwɔ̂n dâl hɛ̂ retîs bɔs, ko tɛmɛ-nshi hê rung kwɔ̂n lɛrɛ hê 
retîs kwɛlɛng. 

18Ano bê gang wuna-na-sira min na reku, ko gafiri min na kwɔ̂n bevuvwel hê 

tumal wɛt. Jeng de gawey hê sè kwey, ko hê gangas hin e vwel vit. 

19Kayɛ jeng de ha sé gyiris, hê vos in yaga gasi e ra gasi tanga nagwi na naturuk 

bê kweres. Hê basa a yin ha de hê nɔngɔs hin bengyip. 

20Yaga gwat min gwa radɛ bwit na mwat a nàta hɛ ɛ, ko pyɛ banga min ya sé 

yɔ́lsɔng na a gunung hɛ mɛ. 

21Dagwi Darwey ê sogo na shom sede á ra e Raku Pɛrazim, ê ra nu sede á ra 

e nɛk Gibɛyɔn, na a ra pyɛ yey mɛ — pyɛ bes na a ra fwom mɛ — fwom duk o! 

22Ko di, tik dâk kaa mo, ka ano wɛt bê gwɛ̌ rɔgɔs hwo na ngyang gak, yaga ma 

ga wok redu wéy na vwel o mwa yi na Darwey, Dagwi Darwey, Dâ Jey Mwa. 

Netsitsɛ̂ng mwât cap 

23Wet betong, na hwo wok fwɔ hom, tɛ̀ nehywɛ, na hwo wok ha hom. 

24Womo de e how cap tûs pyɛ́ e sǎ e de how o a? E sǎ e de vugus na bugût 

cap o a? 

25Jeng de a ga tɛ̀ yɛ tas, e bere ɛ dyara lyu na shɔngɔl ko e tus alkama na baale 

e kwɔn mɛn, na dyarâ bàk e bato mo wɛt a? 

26A ga masa fwom o naka, Dagwi mɛ a ga basa a yɛ gwɛ. 

27Be dak dyara na gbɔng gwele wɛt! Be ngwɔgɔt shɔngɔl na kyɛkyɛ̂ 

rɔndɔng wɛt! Wey! Be rwagat dyara na cwang, be dak shɔngɔl na bīlik. 

28Be dak alkama yaga kpam-tuk, ko be sǎ e de dak o gbak-gbak wɛt, be 

ngwɔgɔt wɛ na kyɛkyɛ̂ rɔndɔng, ko be bunut mɛ wɛ wɛt. 

29Yemo ya sé nɔrɔ arɔng yi na Dagwi Darwey, Dâ Jey Mwa, e vos badu vê 

langat, ko netsitsɛng mɛ na sé nerat vit à yere mo. 

Yɛshaya 29 
Pyɛ de yê té na Yɛrusalɛm 

1Gawey e ra Ariyɛl, Ariyɛl repomo de Davit a ye ɛ ngyɔk! Tik na shey he raa 

shey, tik na nezap nzem ne re nuyel. 

2Ko mê vey na rezot e ra Ariyɛl, bê tosho, be dak sekun, ko Yɛrusalɛm wô sè a 

me sede Ariyɛl, gàgbang rangâs yas. 

3Ko sede Davit, mê hwo e ra hwo, mê rɔnɔ hwo na tyɔ̌n como, mê rɔnɔ jwâ-

pomo mo na gwofongol yaga como. 

4Ano hwô ha yi e hwomo e nɛ̂n vwel, neha mo nê nunus yi e búm, fwɔ mo gwô 

wus yi e vwel sede gwô wovuvwel ko batîn ha mo bê nunus shɛng-gɛt yi e búm. 

5Ko regyɛng vê repugu mo rê sè pyak sede búm, ko regyɛng besuga mɛn rê 

vey sede byɛmɛ. 

6Ko e ji jeng tyɔng, Dagwi Darwey, Dâ Jey Mwa, ê vey tabak hin, na gbara, na 

digîs jey, na rewɔng, na wula, na gûl rwak, na balêm kya de be wey na kayɛ 
pyɛ. 

7Ko bagyɛng yére bemât jey mwa de ba tó como na Ariyɛl, mwa vemo de ba tó 

como na yɛ, na kwɔ̂n dal mɛ, ko be tɛ̀ a yɛ rezot, bê sè sede negwi — negwi-
ywey ne naturuk. 

8Sede remo de mwât vyong e ranas negwi rê pyɛ́ ko e sene na vyong o gbak, 

kɛ wo yêy hwɔshɔ de e ranas negwi sɔ̂ nshi, ko e sene gbɛrɛk, na yêy 
hwɔshɔ mo, ano de bagyɛng yére bemât jey mwa bê sè, de ba tó como na Raku 
Siyɔn. 

BeIsrayɛl ba kyɛ́ ɛn tusa 

9Tɛ́ in betɔn, tɛ́ in bebók, sede a jam a yin ano! Feng in, ko yi na nshî anap wɛt, 

tɛ̄ in tàrak, ko yi na siring wɛt! 

10Yaga Dagwi Darwey a ga shushu hin na gabîk nevwa ding-ding. Bezarap 

Dagwi ba sé sede bayis min, bemât bɛrɛng ba sé sede bato min, ko Dagwi a 
ga bang bayis na bato mo. 

11Mwa pyɛ̂ dura yemo ya sé a hwo sede neha de ba man ne e ji bwok-basa. Ka 

sede ba nɔ̂ng mwat de a tɔk basa, ko be nɔng ɛ nu, “Basa womo”, ko ê ye, “Mê 
kyɛm wɛt, yaga ba man wɛ.” 

12Ko ka sede ba nɔ̂ng womo de a tɔk basa wɛt, be yang ɛ, “Basa womo”, ê ye, 

“Ma tɔk basa wɛt.” 



1134 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

13Darwey a ye: Bemat vemo be vey bagat na me na hâ nu mɛn, ko be nɔng me 

nerey na bebɛrɛ̂k nu mɛn, ko neyey mɛn na sé yikyik na me, ko sâp Dagwi min 
ha sé yi na badu mwasi de yɛn a masa na rato zɔng. 

14Yaga ano, mê to ra pyɛ̂ langat na bemat vemo, ê sè a yɛn yɔɔt, na pyɛ̂ bes, 

Netsitsɛ̂ng vê tsɛng-tsɛng mɛn nê wey, ko tɔ̂k pyɛ̂ vê tɔk mɛn hê bang ɛ. 

Sɛ̂t yey e nuyel 

15Gawey e ra vemo de be lɛrɛ a Dagwi Darwey pyɛ de yɛn e yong na be ra, 

vemo de tomong mɛn ba sé ve lwil, ko yɛn e tē, “Wà e bɛrɛng hot ɛ̀, wa a tɔk 
tomong mot ɛ?” 

16Yin e doyo pyɛ́ gup! Bê bɛrɛng mwât lɔ̂k nerwey sede secwem a? Pyɛ de ba 

yong, yê yang mwât yong o, “Hwà yong me wɛt”, kɛ pyɛ mo ye yang da mo, “A 
tɔk pyɛ cak wɛt” a? 

17E jeng tyɔng vwêl Lɛbanɔn hê tɛ́ ɛ hwiri de gwo marâ pyɛ́ pyak, ko hwiri mó 

gwô marâ pyɛ́ pyak de bê tang gwɛ à rehwot. 

18E jeng o, bekpey bê wok neha bwok-basa, ko bebók bê nusu yi e newàa na 

nehywiinin mɛn ko bayis mɛn bê bɛrɛng jey. 

19Vê dyɛ̂ng to bê sɛ̀ yey pyɛng pyas yi na Dagwi Darwey. Ko vemo de be jama 

pyɛ́ zii, bê ra biibi na WoJɛrɛ wo Israyɛl. 

20Yaga wo gap ves ê to sè wɛt, ko wo nengyas ê tala hɛ. Ko mwa vemo de ba 

ga yong ɛn na be ra neves bê ro ɛn. 

21Vemo de be tɛ̀ mwat a re shɔt wɛt, vemo de be rene mwât yông hâ shɔt 

e ruhûp repomo, bê tɛ̀ be gang mwât cik na shɔt vit à tin. 

22Yaga ano Dagwi Darwey de a viri Abraham a yâng yerê Yakɔp ngan: “Yerê 

Yakɔp yê to vo rekyen wɛt, bwang bayis mɛ gwô to dura bengyip wɛt. 

23“Yaga jeng de ê to di nèy mɛ, fwôm vɔ hom, e lɔ na yɛ, ko yɛn ê tɛ̀ reza hom 

jɛrɛ. Yɛn ê tɛ̀ WoJɛrɛ wo Yakɔp jɛrɛ, ko yɛn ê sap Dagwi wo Israyɛl. 

24Ko vemo de gabik mɛn ha ga buru, bê vey tɔk pyɛ́, ko vemo de be gwɔrɔng, 

bê sey hâ basa.” 

Yɛshaya 30 
Netɔ̌n tɛ̂ gap e ra Misra 

1Dagwi Darwey a ye, “Gawey e ra nèy sogô nehywɛ, yɛn e yong pyɛ̂ ra, sana 

jama bare hom, yɛn e ra gafiri, ko yi na simo hom wɛt, be gwɛsɛ banɛn e ra 
banɛn mɛn. 

2Yɛn a yong ɛn na be kyè vɔk e Misra, sana rangal vô du hom. Yɛn ê wɔ̀ rangâl 

Farawo na a gyep ɛn, na yɛn a sɛ̀ dem sangal tyang e necam Misra. 

3Gyêp Farawo hê sè a yin pyɛ rekyen, ko dem sangal tyang e necam Misra nê 

sè a yin pyɛ byɛs. 

4Mwa ano de bemât fwom mɛ ba sé e Zowan, ko betom mɛ ba wul Hanes, 

5ko kawɛ mwat ê vo rekyen yi na bemat o yaga bê sè pyɔlɔ na yɛn wɛt, bê vey 

a yɛn na sɛlɛ kɛ pyɔlɔ cak wɛt sɛ̌ rekyen na byɛs zɔng.” 

6Ha siitit à hemo e ra ngyāma Nɛgɛf. “E ji vwêl reyɔm na rezot, hê gukum na 

hwā mɛ de be lulum, hê gàbak na yùmung. Yɛn e hashe yas mɛn e ra 
bemadung, ko pyɛ̂ nedanerey mɛn e ra bagûng bemaryat vɔk na bemat de bê 
nɔng ɛn pyɔlɔ wɛt. 

7Yaga sɛlɛ̂ Misra mo ha sé yapyi, ha sé rat wɛt, yaga ano ma vo a Misra mo 

rezâ ‘Gwalwel-nshi.’ ” 

Bwok-basâ nuha e ra Israyɛl 

8Kyè a remo, jɛk sogô nehywɛ mɛn e ra fwà bagasak, jining hɛ e bwok-basa, 

yaga na he ba sè e jeng de ye kyè vey, na he sè nuha e ra yɛn nesheneshey. 

9Yɛn a sé bemât sogô nehywɛ, nèy bɔs, nèy de ne kyɛ́ ɛn nà wok basâ Dagwi 

Darwey. 

10Nemo de ne tâng bemât bɛrɛng, “Yin kwon bɛrɛng wɛt.” Ko ne tâng bezarap 

Dagwi, “Yin kwon yis a wot na ha de ha sé mwin wɛt. Ha a wot hin pyɛ de ya 
tá, yis in na hâ neshɔngɔlɔng, 

11hala hin gwong, ye in rɛng yi e gwɛ, yin kwon to ha ha e ra WoJɛrɛ wo 

Israyɛl wɛt.” 

12Yaga ano WoJɛrɛ wo Israyɛl a ye: “Yin a kyɛ́ in ha hom, yin a tɛ̀ gap e ra mɔt 

na kwɛlɛng, yin a raa yɛ e negya. 

13Ano neves nemo nê sè a yin sede vwarâ duk lwis de gwa takla, gwa ga sek 

e jey, ko gwa vey bagât gaba, gwô gaba sana tɔk, e ji jeng tyɔng, 

14gwô mɔbɔs hɛ sede rwêy mwât lɔ̂k nerwey, de ha bunut hɛ tyɔng wɛt, ba tɔk 

sɛ̀ bàk o hwak de bê vɛ́ mɛ kya e vû kya, kɛ be vɛ mɛ nshi e revɔng wɛt.” 

15Yaga Darwey Dagwi Darwey, WoJɛrɛ wo Israyɛl a ye: Doyo hin vey na me 

yuu-yuu ko mê sey neken min. Tɛ̀ in gap min e ra me ko yin ê sangal ting, ko 
yin a kyɛ́ in, 

16yin a ye: “Wey! Wot ê tele vɔk e hwomo e ra bedwa”, Ano tele hin! “Wot ê laga 

bedwa de be tele hyiw.” Ano bemat de bê ro in bê tele dey-dey. 

17Bemat gu rining bê tele sede mwat gwining a shìra hɛn, ka sede bemat 

betungun ba shìra hin, ko yin ê tele, a dal ano, sɛ̌ ba wɔ̀ hala hin sede 
gwocwang tula e raku, sede pyɛ dura e rahwol. 

Vonû Dagwi e ra Siyɔn 

18Yaga ano Dagwi Darwey a sé gyeng na a nɔng in nɔrɔ rat mɛ — yaga ano ê 

sogo na a dura a yin toshô reyɔm mɛ. Yaga Dagwi Darwey a sé wo gâs badu 
e tē. Vê wɛng à vemo de ba sɛt bayis mɛn e ra yɛ! 

19Mwin, à yin bemât Siyɔn, vê sangal e Yɛrusalɛm, yin ê to tosho wɛt. Ê nɔng 

in nɔrɔ rat mɛ mwin jeng de a wok yin a sé tosho, ê wok na a vey. 

20Darwey ê nɔng in kpam-tûk negbang na nshî reyɔm. Mwat-basa min ê to lɛrɛ 

tó mɛ wɛt, ko bayis min bê di ɛ. 

21Ko jeng de yin a doyo e vwɔ yege, kɛ mwɛlɛng, betong min bê wok retîn ha 

e bama min, he tē, “Gwong a gwomo, kyè in e gwɛ.” 

22Ano yin ê tɛ̀ ligis cī min de yin a lolom na dyam pyɛng, tanga yemo de yin a 

lolom na dyam shinang. Yin ê shara yɛ sede cɛ̂k rugu ríshik-rishik, yin ê yâng 
yɛ, “Kyè in e jey!” 

23Ê nɔng rwak yaga yére de yin e tus, na pyɛ̂ yeneng — pyɛ̂ hwiri, de yê vo 

yeneng naka ko ye sè pyak arɔng. E jeng o, berɔndɔng min bê re pyɛ́ e nekwɔn 
netes, 

24ko behywarak na bemadung de be how cap bê re sehwey de ba ga báng a 

vɛ, hemo de ba ga tā hɛ na cebut na cebut-yìn. 

25E ra kawɛ raku lwis, na kawɛ rahwol lwis bê sɛ̀ nerɔt de ne tele nshi — e tûk 

mɔbɔs bemat pyak, jeng de nekwɔn dál na ga gabsa. 

26Ano arɔng negbêy pwɛl nê sè sede nè gwi, ko negbêy gwi nê dal ano zang 

taama, sede negbêy nepɔlɔ netaama, e jeng de Dagwi Darwey ê rɔgɔs barâm 
bemat mɛ, ko a tɛ̀ baram de a ga mǎ hɛn mɛ be vel. 

Dagwi a rɔda tabak Asirya 

27Di, rezâ Dagwi Darwey re yis yikyik, ré re kya na shom, na sekyeng pyak de 

sé tugus vɔk e rak o, bebɛrɛ̂k nu mɛ ba sila na yol, ko lem mɛ ha sé sede kya 
de he re. 

28Nesong mɛ na sé sede rɔt de ha tá nshi de na wul fwɔ — ê jàngat yere bemât 

jey na pyɛ jangât gawey, ê tɛ̀ a bèkarin mɛn nerwěy de ne kyè na yɛn e regyeng. 

29Hwô ra lwɛlɛ yerê gwo naturûk nzem Dagwi, na yey pyɛng sede mwat de 

e nusu jeng de ba pɛl ju na be wɔ́ e rakû Dagwi Darwey, vɔk e Raku Israyɛl. 

30Ko Dagwi Darwey ê tɛ̀ be wok fwɔ̂ negwɔm mɛ, na be di vwɔ mɛ de gwa sé 

gyirik wɔ̀ tabak mwat, e ji shom vyes na nebelem kya de ne wey na pyɛ́, na wûk 
rele, na gûl rwak tanga fwala. 

31Bengyip bê hwo e ra BeAsirya mo sizɔng ras de ba wok fwɔ̂ Dagwi Darwey, 

na jeng de ba rusu hɛn na wɔ́rɔ dyam. 

32Ko e ra kahɛ rusu na gwelê tabak de Dagwi Darwey e rá ɛn mɛ, BeIsrayɛl bê 

dak bebing na yōm e ji como de ê ra na yɛn na vwɔ mɛ de a ga jut e rak o. 

33Yaga ba ga kana yong kwɔ̂n kya mɛ, mwin ba ga yong hɛ yaga gbɔng gwɔ̀m o, 

ba ga yong gàgbang rangâs revin mɛ twes o, ko ciwil arɔng, ba vɔk ɛ̀ kya na 
cɔ́gɔt kya mo shɛrɛk, ko nesong Dagwi Darwey sede rɔt kyâ negang nê tɛ̀ 
kya mo he sey. 

Yɛshaya 31 
Netɔn gafiri na Misra 

1Gawey e ra vemo de ba kyè vɔk e Misra e de jamâ sɛlɛ, ko yɛn a tɛ̀ gap mɛn 

e ra bedwa, yɛn a tɛ̀ gap mɛn e ra bekyɛkyɛ̂ bedwa yaga ba sé pyak, na e ra 
bemât bedwa yaga yɛn a vɔk gap pyak, ko yɛn a bɛrɛng á WoJɛrɛ wo Israyɛl wɛt, 
kɛ ba doyo vɔk na Dagwi Darwey wɛt! 

2Mwa ano, yɛ a vɔk netsitsɛ̂ng véy na rezot, ê toyo na bama e ra ha mɛ wɛt, ko 

ê sogo e ra lɔ̂ vê ragas neves, na e ra vê sɛlɛ̂ vê ragas tom banɛn. 

3BeMisra ba sé bemasi, ba sé Dagwi wɛt, bedwa mɛn ba sé renama, ba sé 

gabik wɛt. Sede Dagwi Darwey a nára vwɔ mɛ mwât sɛlɛ ê ye jògodok, ko womo 
de e sɛlɛ ê gaba, ko mwâ hɛn bê wey e dem o. 

Ha e ra Asirya 

4Dagwi Darwey a yang me ngan: “Sede remo de gukum kɛ bwôt gukum wo 

lulum e ra vyel de wa ga vo, ko jeng de lwek o a yila bemɛn e ra wɛ, wô wok 
bengyip gbɔ mɛn kɛ wo tele hɛ lwɛ́lɛ mɛn wɛt. Ano, Dagwi Darwey, Dâ Jey Mwa 
ê gyirik na a ra como e ra Raku Siyɔn. 

5Sede remo de non ke kyě rini e rak o na ke gyeng rɛngɛ̂ kɛ, ano de Dagwi 

Darwey, Dâ Jey Mwa ê gyep Yɛrusalɛm, ê gyep wɛ na a sey wɛ, ê gyili wɛ na 
pyɛ ye mǎ wɛ wɛt.” 

6À yin BeIsrayɛl, to doyo hin vey na womo de yin a sogo a yɛ nehywɛ! 

7Yaga e tuk hane, mwâ hin yin ê basak cī min yê dyam pyɛng na yê dyam 

shinang, de yin a yong na vɔ min e ji banɛn. 

8Ano BeAsirya bê gaba na wal wo mwat wɛt, ko wal, wo mwasi wɛt wô re ɛn. 

Yɛn ê tele yi e wal o, ko bê tɛ̀ bewen mɛn be ra fwôm retek. 

9Bemât nuyel mɛn bê hala gwofwa mɛn, ko bemât fwom mɛn bê hala túta mɛn 

na bengyip. Dagwi Darwey, de kya mɛ ha sé e Siyɔn ko fwam-ju mɛ gwa sé 
e Yɛrusalɛm, a ye ano. 

Yɛshaya 32 
Gbɔng Gwɔ̀m wo cik 

1E jeng o gbɔng gwɔ̀m ê re negwɔm na necik, ko bemât fwom mɛ bê gas badu 

e tē. 

2Kawɛ e ji mɛn ê sè sede kwɔ̂n lɛrɛ yi e gul, kwɔ̂n sangal tyang yi e gûl rwak, 

sede nerɔt nshi e kwɔn hwogot, sede necam gwogbɔng gwofwa e vwêl hal. 

3Ano vê bɛrɛng bê di, ko vê wêt betong bê wok ha. 

4Neyey vê râ pyɛ́ na nefufǔl nê tɔrɔng pyɛ́ hywɛ. Balêm vê jɔgɔy bê ha dey-dey, 

ko hê sè tɛɛrɛ. 

5Bê yâng tɔn à gbɔng mwat wɛt, kɛ hwêy-gul be yang hɛ a mwat rwat wɛt. 

6Yaga betɔn be ha yapyi, ko neyey mɛn ne yong pyɛ̂ banɛn, na be ragas pyɛ́ de 

ya sé ligis, na be ha neha buru e ra Dagwi Darwey, na be hala vê simô pyɛ́ na 
vyong, na be shîm vê yêy hwɔshɔ nshi. 

7Kayɛ pyɛ nèy-gul ya sé vyes, yɛn e yong pyɛ́ vyes, na be wey na bepɛng na 

neha bɔs, mwa ano de ha mɛn ha sé tyɛng. 

8Ko mwat rwey o e ra pyɛ́ ryey o zɔng, ko yɛ e tumal e ra pyɛ́ ryey o arɔng. 

Tusa vɔk na behâ Yɛrusalɛm 

9Sogo hin, yin behâ sangal sana reyɔm, wet in betong na neha hom, yin 

behwong de yin a sé sangal bɛs, wok in pyɛ de ma sé ha. 

10E bamâ shey hining na kèbwang, yin ê vow, yin vê sangal bɛs, yaga jeng vôs 

nèy anap yê sè wɛt, jeng vôs nèy cɔ́gɔt yê vey wɛt. 

11Vow in, yin behâ sangal e ji netâ yas, digis hin na bengyip, yin vê sangal bɛs, 

hywɛrɛm hin, na yin sè kpimit, na yin tɛ̀ berugû sesin e berawit. 

12Tɛ̀ in sekun yaga hiri de ba sé rat — bê wey! Tɛ̀ in vɔ e to yaga batîn anap de 

be mara — bê to sè wɛt! 

13Yaga vwêl bemat hom rɔgɔ na shik ha sé ras ɛ, ko yaga mwa nelɔ yey pyɛng 

e gbɔng repomo de be shɛgɛsh ɛ̀. 

14Bê kyini lɔ gwɔ̀m, be hala gbɔng repomo de ra sila na bemat, kwɔ̂n dál na 

tyɔ̌n nekanang yê tɛ́ ɛ regyeng nesheneshey, kwɔ̂n kyé kyè bemadung bɛs, 
kwɔ̂n rê sehwêy vyēl. 

15Ê sè ano sɛ̌ Dagwi Darwey a shushu gabik e ra wot, yi e rak o, ko hêy 

gbingiring hê tɛ́ ɛ hwiri de gwô mara pyɛ́ pyak, ko hwiri mó gwô mara pyɛ́ pyak 
de bê tang gwɛ à rehwot. 

16Ano gâs badu e tē na necik bê sè e kahɛ kwɔn, yi e hêy gbingiring vɔk e hwiri 

de gwó mara pyɛ́ pyak. 

17Necik nê vey na sangal tyang, ko pyɔlɔ̂ necik yê sè neyaang na yêy dyɛngɛ 

gbak-gbak. 

18Bemat hom bê nàra e kwɔ̂n sangal tyang, e nelɔ yêy dyɛngɛ, na e nekwɔn 

pɔngɔ sana reyɔm. 

19Fwala gwô wey na rehwot, ko gbɔng repomo mo rê gaba e vwel. 

20Yin a di wɛng de yin e tus pyɛ́ e nekwɔn nshi naka, Yin a vɔk yey pyɛng de 

yin e tɔk hala berɔndɔng na bemadung be kyě re sehwey kagwa. 

Yɛshaya 33 
Wôn jamâ sɛlɛ 

1Gawey e ra hwo! Hwo de hwó wey na behak, ko ba ga wey na hwo wɛt, hwo 

de hwó kwɛlɛng behak, ko ba ga tɔk kwɛlɛng hwo wɛt! Jeng de hwà ga tik nà 
wey na behak, bê wey na hwo, ko jeng de hwà tik nà kwɛlɛng behak, ko bê 
kwɛlɛng hwo arɔng. 

2À Dagwi Darwey, wok nemwishish mot, wot a sɛt bayis e ra hwo. Sè vwɔ̂ gap 

mot kayɛ jeng, wò sey ot jeng reyɔm. 

3E jeng lwɛ́lɛ sogô nehywɛ, yére bemât jey ye tele, jeng de segwɔm mo se sogo, 

yére bemât jey ye shara hɛ. 

4Ba tula pyɛ̂ jugu, sede bekǔt be tula, sede rewûk rawal, bemat bê hwo e ra yɛ. 

5Dagwi Darwey a sé sangal e rak o yikyik e kwɔ̂n nerey mɛ. A sila Siyɔn na gâs 

badu e tē na necik. 

6Yɛ̀ ê tɛ̀ vwel min he sè tɛk, e jeng min. Ê sila hɛ na sêy neken, na netsitsɛng 

na tɔ́k, bengyip Dagwi Darwey vɛ̀ à yas mwin. 

7Di in! Vê gap bé ra sesin e jey mwa, betom sangal tyang bé tosho na lashê 

yey. 

8Bègbɔng begwòng ba ga hala vɛ̀ hal, vit à bemât kwɛngɛl e gwòng o. Ba ga 

kwɔrɔ wuna-na-sira, ba ga byɛs vê nuha sira mo, bé gyeng nekên mwasi wɛt. 

9Vwel o he ra sesin, ha ga tɛ́ ɛ yapyi, bahwot Lɛbanɔn, ba ga tē nɔɔshɔsh, ba 

ga lashe hɛn. Tyɛl Sharon ya ga tɛ́ ɛ hêy gbingiring, ko cɔ́gɔt Bashan na yê 
Raku Karmɛl, ya ga tē zùt a berang mɛn. 

10Dagwi Darwey a ye, “A remo mê sogo, a remo mê jut kwɔn hom e rak o, a 

remo mê jut nerey hom. 

11Yin a sey jim ko yin a tɔ, ko yere min o ya sé byɛmɛ na cugul zɔng, Nesong 

min na sé sede kya de hê re in. 

12Ko yere bemat o bê sè sede kya ha re ɛn ba tɛ́ ɛn fongol pwɛng, sede rɔgɔ de 

ba tow hɛ, ba bomo hɛ e kya.” 

13À yin vê yikyik, wok in pyɛ de ma ga ra, À yin vê bagat, di in gap hom. 

14Bemât banɛn e Siyɔn ba vɔk bengyip, Vôw rebek ha ga vo vê ligis. “Wà e ji 

mot de ê tɔk sǎ na kya hemo de he re pyɛ̂ mwa ɛ? Wà e ji mot ê tɔk sǎ na 
nebelem kya nemo nesheneshey ɛ?” 



1140 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

15Womo de e kyè cik ko e ha tsak o, womo de e byɛs pyɔlɔ̂ mɔ̂t bemat, womo 

de e gang pyɛ bâng nu e jey e tô sêy yɛ̀, womo de e dul betong mɛ yi e wôk hâ 
lushâ nemi, ko e bang bayis mɛ yi e bɛrɛng neves, 

16yɛ ê sangal e kwɔ̂n garang tyang, kwɔ̂n dal mɛ hê sè e sɔ̂s beta, bê nɔngɔs 

hɛ pyɛ̂ re mɛ, yɛ ê bidɛ nshi wɛt. 

Gbɔng gwɔ̀m Yɛrusalɛm de e kyè vey 

17Bayis min bê di gbɔng gwɔ̀m e ji nerat mɛ, yɛn ê di vwel de ha nára hɛ yikyik. 

18Yey min yê vɔk bengyip jeng de a di tomông Dagwi Darwey. “Mwat de á bara 

hot o á wɛ̀? Mwat de á masa nedirîk yas mot á wɛ? Mwat de á bara tyɔ̌n yas 
mot á wɛ̀?” 

19Yin ê to di bemât kaa vane wɛt, bemat de be ha na lem sɔgɔlɔk, lêm negbang, 

bemât jɔgɔy e lem de hwà tɔk hɛ wɛt. 

20Tɛ̀ bayis e ra Siyɔn, gbɔng repomô nzem mot detidetu. Bayis mo bê di 

Yɛrusalɛm, kwɔ̂n sangal rat, buk de gwô sek wɛt, gwomo de bê sang hwɔlɔ 
bekpɛk o be paa vɛ wɛt, ko vit a rwîk gwɛ hwak de gwô tùt ɛ. 

21Ko e hwomo, Dagwi Darwey ê sangal e ji mot e ji segwɔm mɛ. Ê sè kwɔ̂n 

nerɔt netes o, ko bedwa-nshi bê tɔk wɔ e nɛ wɛt, ko bedwa-nshî begwɔ̀m bê tɔk 
kwey nɛ wɛt. 

22-23Rǐk bedwa-nshî vê repugu mot bê vibis hɛn dɔshɔk, bê tɔk kaba swesêk 

dwa-nshi mo gak wɛt, kɛ bê kaba berugû vôs gul o pyot wɛt. Yi ano wot ê sɛ̀ 
pyɛ̂ jugu pyak de wot ê gas, bemât yɔmɔng mwa bê gabsa e ra pyɛ̂ jugu mo. 
Yaga Dagwi Darwey ê sè wò shɔt mot, Dagwi Darwey ê sè wò nɔngɔ̂s badu, 
Dagwi Darwey ê sè gbɔng gwɔ̀m mot, e yɛ de ê sey ot. 

24Vit a mwât e hwomo de ê ye, “A sé a me tyang wɛt.” Dagwi Darwey ê hala a 

yɛn banɛn mɛn. 

Yɛshaya 34 
Shɔt e ra yére bemât jey 

1Vèy in bagat na yin a wok, à yin yére bemât jey. Wet in betong à yin bemat! 

Tik na jey ye wok, na pyɛ̂ mwa de ya sila yɛ. Tik na sevwel se wok na pyɛ̂ mwa 
de ya vɔk neken e sɛ. 

2Yaga Dagwi Darwey a vɔk shom na mwa yére bemât jey, e lashe yey e ra 

bagyɛng mɛn mwa, a ga sira na a wey na yɛn hywiri, a ga nára hɛn na be mɔbɔs 
hɛn, sede nɔrɔ̂ rangas. 

3Bê bomos bavin mɛn e majey, ko nesang bavin o nê tugus, beraku bê senge 

na nemi mɛn de ne tele. 

4Mwa regyɛng lagwi rê bɔsɔ, ko larwak wô gunus hɛ sede bwok-basa. Mwa 

regyɛng wɛ rê ye nɔɔshɔsh, sede gworwang e ra tîn anap, gwô gaba, kɛ sede 
nèy regwi e ra tin o. 

5Jeng de wal hom wa ga sila fwom shom wɛ e lagwi, ko wô hwo e ra Ɛdɔm, 

yaga râ shɔt, e ra bemat de Dagwi a yɛrɛ a yɛn wey hywiri. 

6Dagwi Darwey a vɔk wal de nemi na ga bang wɛ, de wa ga tɛ́ ɛ tɔlɔt na sebwep, 

na nemî byôt vyel pyɛng na shi, na sebwêp pyîk beturuk. Yaga Dagwi Darwey 
a yong nɔrɔ̂ yas e repomô Bɔsra, gbɔng yɛ̂t yas e vwêl Ɛdɔm. 

7Bemus hey bê wey ɛ̀ tanga yɛn, na berɔndɔng mwa na bemùs lɔ, vwel mɛn o 

hê sing ɛ na nemi, ko fongol o gwô sè tɔlɔt na sebwep. 

8Yaga Dagwi Darwey a vɔk tûk talâ pyɔ̌n, shêy virî Siyɔn yi e kûn bɔs. 

9Ko nerɔt Ɛdɔm nê tɛ́ ɛn negang, ko fongol o gwo tɛ́ ɛ kya, ko vwel mwa hê tɛ́ ɛ 

negang de kya he re. 

10Nagwi na naturuk bê tɔk rimi hɛ wɛt, sekyêng hɛ sê turus e rak o sana yɛnɛ. 

Yi e zamang hemo vɔk e het, hê nàra gbingiring, vit a mwat de ê kwey e hɛ 
nesheneshey. 

11Ko kwɛng na ying-gyi bê sè e hɛ, ying-gyi na hwǎk be sangal ɛ. Ê nára rwîk 

masâ nètabat na pyɛ dirik o na a tɛ̀ vwel o gbingiring sede jeng susu mo. 

12Yɛn ê yila rɛ à Vwêl Tɔɔlɔl, vit a segwɔm. 

13Jaal yê ras e nelɔ begwɔ̀m, rɔgɔ na shik e nekwɔn dál o. Hê sè kwɔ̂n sangâl 

nèvu-hey na nelɔ bengyuwa. 

14Shálum yê manas na bemurum e hwomo, vyêl-cēng yê tosho e ra bemɛn, 

ying-gyi-chit yê wɔ e hwomo ye sɛ̀ kwɔ̂n pɔngɔ. 

15Ying-gyi yê tɛ̀ rɛngɛ e hwomo, ye tɛ̀sɛ bagyi, ye kwɛk vɛ, ye ras nèy o e necam 

yɛ. E hwomo bekim bê tula hɛn ɛ, kawɛ na hwā mɛ. 

16Jama hin na yin basa bwok-basâ Dagwi Darwey: Vit à cak e ji pyɛ́ yemo de 

yê sè vit, vit a cak de yê sè sana hwā mɛ. Dagwi Darwey a nɔng nu ano, ko 
gabik mɛ ha tula yɛ̄ ano. 

17Yɛ̀ a ga gas a yɛn yɛ mwa, vwɔ mɛ gwa ga nɔ̂ng kayɛ mo nu mo mɛ. Yɛn ê 

vɔk yɛ nesheneshey, yi e zamang vɔk e zamang yɛn ê sangal e vwêl Ɛdɔm de 
ba ga wey mɛ. 

Yɛshaya 35 
Gwông Nejɛrɛ 

1Tik na hêy gbingiring na bavwel bahwogot be vɔk yey pyɛng! Tik na hêy gbarak 

he feng ko he tá pyɛ́, sede bejamuk de be tē gbuk! 

2Hê tā pyɛ́ tyɔng wɛt, ko he feng, na yey pyɛng, na râ biibi! Bê nɔ̂ng hɛ gbɔng 

nerât Lɛbanɔn, na nɛ̂p Raku Karmɛl tanga hê Tyɛl Sharon. Yɛn ê vɔk gbɔng 
nerât Dagwi Darwey na nɛ̂p Dagwi mot. 

3Nɔ́ng în vɔ de ba ga ruru gap, na yin tɛ̀ bakwot de ba sé gbɛrɛk ting! 

4Yang în vemo de neyey mɛn na vɔk bengyip: “Vɔk in gap, vɔk in bengyip wɛt! 

Dagwi min à womo ê vey na a tala tomong ves, na a tala tomong rat — ê vey 
na a sey in.” 

5Ano bayîs bebók bê to di, ko betong bekpey bê to wok. 

6Vê yɔmɔng bê gyilsit sede bevow, ko balêm bebébe bê ra lwɛlɛ̂ yey pyɛng. 

Yaga nshi nê takla yi e hey hwogot, ko nerɔt nê sè e hêy gbingiring; 

7bazɛk de ba fes sizɔng bê tɛ́ ɛn dideng, ko vwel hwogot he tɛ́ ɛ lel nshi, kwɔ̂n 

sangâl nevû-hey hê tɛ́ ɛ bèy, sɔng o gwô sè sere na bedɛnɛ. 

8Gbɔng gwong gwô sè e hwomo, ko bê tâng gwɛ à Gwông Nejɛrɛ. Vê ligis na 

betɔn bê kyè e gwɛ wɛt, ko gwô sè yaga vê raà gwong o. 

9Vit a gukum de wô sè e gwɛ, kɛ ngyāma rê banama yê vey e gwɛ, ko e vemo 

de ba ga vibis hɛn de bê kyè e gwɛ. 

10Ko vemo de Dagwi Darwey a ga sey ɛ̀ hɛn bê toyo, ko bê vey e Siyɔn na râ 

lwɛlɛ, bê tɔrɔ bato mɛn na bekpîn yey pyɛng, yɛn ê vɔk yey pyɛng na feng de 
vit à yɛnɛ, ko lashê yey na vôs yey bê tele e jey. 

Yɛshaya 36 
Da Vwel Senakerip a hwo e ra vwêl Yuda na como 

(2Gwɔ̀m 18:13-37; 2Neha 32:1-19) 

1E shey hê kuru na hɛ naas de Hɛzɛkiya a re negwɔm e Yuda, Da vwel Asirya, 

Senakerip a vey hwo e ra vwel o, a vo karɛ repomo de ba gwɔrɔ na jwâ-pomo 
sɛ̌ Yɛrusalɛm nju wɛ de a re wɛt. 

2Ko mwa ano, Da vwel Asirya mo a tomo begbɔng bemât nuyel mɛ betat yi 

e Lakish tanga gbɔng regyɛng bemât como, na be kyè vɔk e Yɛrusalɛm. Jeng 
de yɛn a pom, begbɔng o mo ba tumal bagat na cwɛl de ba kus ɛ berugu 
e gwông nshi de gwa yi e kadûng bato. 

3Yɛn a tomo, ba simo be ha na Gbɔng Gwɔ̀m Hɛzɛkiya. Ko bemât nuyel mɛ 

betat ba nusu, na be wɔ man na yɛn, hwak e ji mɛn à Ɛliyakim Hilkiya, de a sé 
mwât bɛrɛng lɔ gwɔ̀m, bwang beba mo ba sé Shɛbna, mwat-jɛk, tanga Yowa 
Asaf, mwat-jɛk pyɛ̂ bare yê negwɔm arɔng. 

4Hwak e ji bemât nuyêl BeAsirya mo a ha a yɛn, “Ma vɔk neha yaga Hɛzɛkiya 

yi na gbɔng o, Da vwel Asirya. Yang ɛ ngan: ‘Hwà tɛ̀ gap mō e ra wa arɛt? 

5Hwó bare, hwó yong begwong como, na hwo re yɛ na nu zɔng a? E wa de a 

rɔda sɛlɛ hwo a remo de hwà ga sogo a gbɔng gwɔ̀m Asirya nehywɛ ɛ? 

6Hwó tɛ̀ gap mō e ra Misra tanga gbɔng gwɔ̀m mɛn a? A sé sede mwat de a tē 

yìk e ra cwang sere. Wô kwɔrɔ hɛ zɔng, ko wô sɔklɔ hɛ e vwɔ. Ano de gbɔng 
gwɔ̀m Misra a sé a mwa vemo de ba tɛ̀ gap mɛn e ra yɛ. 

7“ ‘Kɛ gyeng hwô yang me, “Wot a sé tɛ̀ gap e ra Dagwi Darwey, Dagwi mot.” 

Ko di, e hwo de hwà tɛ̀ be gangas nekwɔn re a yɛ fongol tanga nekwɔn nása a 
yɛ nenɔrɔ wɛt a? E hwo de hwà yang bemât Yɛrusalɛm tanga BeYuda be re a 
yɛ fongol e kwɔn hining e Yɛrusalɛm wɛt ɛ? 

8“ ‘Tik na hwo yong ɛ na darwey hom, Da vwel Asirya. A rɔda nɔng o bedwa gu 

baba (2,000), ka sede hwô sɛ̀ bemât lagsa vɛ. 

9Hwô ka tɔk re mwât nuyêl como mot swɛl o wɛt! Hwo de hwà ye yɛndɛng e ra 

BeMisra, na be nɔng in bekyɛkyɛ̂ como na bedwa arɔng. 

10Hwó bare, darwey hom a hwo e ra vwel hemo, na a wey na hɛ, ko Dagwi 

Darwey sana nɔng ɛ nu a? Kée wey! A sé Dagwi Darwey pyɛ mɛ de a nɔng ɛ 
nu ano!’ ” 

11Ɛliyakim na Shɛbna tanga Yowa ba yang ɛ, “Gabɔk, ha na wot e lêm BeAram. 

Wot a tɔk hɛ. Hwo ha e lêm BeIbrani wɛt, yaga bemat de ba sé e ra jwâ-pomo 
ba sé wokos ha mō.” 

12Ko mwât nuyêl BeAsirya mo a toyo a yɛn, a ye, “Darwey hom a tomo me, na 

me vey ha na bemât mwa, ko na darwey min tanga yin bemât nuyel nju min 
zɔng wɛt. Bemat vemo ba vey bagât re beving mɛn, na be sɔ nshî-tɔs mɛn tanga 
mwa yin betat vemo!” 

13Ko a to gwɛ ha na gbɔng fwɔ rɛng-rɛng yaga na kawɛ mwat a wok e lêm 

BeIbrani, a ye, “Wok in pyɛ de gbɔng o, Da vwel Asirya a ye: 

14Yin kwon tɛ̀ tong na hâ kwɛlɛng Hɛzɛkiya wɛt! A rɔda tɔk sey in yi e vwɔ 

hom wɛt. 

15E tang in, yin tɛ̀ gap min e ra Dagwi Darwey de ê sey in. E to tang in, gbɔng 

repomo remo rê gaba e vwɔ̂ Da vwel Asirya wɛt. 

16“Kyɛ́ in nà wok ha mɛ, tɛ̀ in betong na hâ Da Vwel hom e negya. Ha mɛ ma 

hemo ngan: Nɔng in bato min e vwɔ hom, nusu hin yi e repomo mo! Ko kawɛ 
e ji min ê tɔk re nèy cɔ́gɔt anap na ne regwi mɛ, ê to sɔ nshî hwes mɛ arɔng. 

17Sɛ̌ jeng de ma rɔda ba hashe hin vɔk e vwel de ha sé tyɛng na min, kwɔn de 

yin ê how ɛ pyɛ̂ yeneng. Yin ê tus ɛ cɔ́gɔt anap na yê regwi, ko yin ê sɛ̀ kpam-
tuk, na nshî anap, na něy pwat tanga shok arɔng. Wok in ha hom, ko yin ê 
sangal beken, yin ê wey wɛt. “Yin tɛ̀ tong na hâ Hɛzɛkiya wɛt! E kwɛlɛng hin 
zɔng, jeng de e tang in, Dagwi Darwey a rɔda sey in. 

18Cī yerê bemât jey cak ya ga sang dul bavwel mɛn yi na Da vwel Asirya arɛt? 

19E sɛ́ de ya té na cī bapomô Hamat tanga Arpat ɛ? E sɛ́ de ya té na cī 

Sɛfarvayim, na Hena tanga Iva ɛ? Ya tɔk dul me nà re Samariya arɛt? 

20Vit à cak e ji yɛ de ya tɔk sey bemat mɛn yi e vwɔ hom. Ko yin e bare, Dagwi 

Darwey, Dagwi min ê tɔk sey Yɛrusalɛm yi e vwɔ hom a?” 

21Bemat de ba sé e hwomo ba sǎ yuu. Vit a hwak de a hanat pyɛ cak, yaga 

Gbɔng Gwɔ̀m Hɛzɛkiya a kana nɔng nu, be sǎ yuu. 

22Ɛliyakim na Shɛbna tanga Yowa ba hama berugu mɛn yaga lashê yey. Yɛn a 

wɔ̀ ha a Hɛzɛkiya mwa pyɛ́ de mwât nuyêl BeAsirya mo a ga ha. 

Yɛshaya 37 
Gbɔng Gwɔ̀m Hɛzɛkiya a jama vô du na Yɛshaya, zarap Dagwi 

(2Gwɔ̀m 19:1-37; 2Neha 32:20-23) 

1Sede Gbɔng Gwɔ̀m Hɛzɛkiya a wok neha nane, a vɛ̌ hama gworugu mɛ yaga 

lashê yey, a tɛ̀ rugû sesin, ko a kyè wɔ̀ yel e Gbɔng Duk Re Fongôl Dagwi 
Darwey. 

2A hwo tomo Ɛliyakim, mwât bɛrɛng lɔ gwɔ̀m, na Shɛbna mwat-jɛk, tanga 

begbɔng o vê bepiris wɔ na Yɛshaya Amotsi, zarap Dagwi. Ba tɛ̀sɛ berugû 
sesin. 

3Bē ha a yɛ neha Hɛzɛkiya nemo ngan: “Yunung a sé tûk reyɔm, tûk tabak tanga 

tûk sɔ̂ rekyen. Wot a ga tɛ́ ot sede hwā de a ga vey bagât tɔ, ko vit a gâp tɔ̂ 
hwey o. 

4Di, Da vwel Asirya a ga tomo mwât nuyel mɛ, na a vey dusa Dagwi wo neken. 

Ka Dagwi Darwey, Dagwi mō a yâng wok neha dusa de a ga ye, ka a yang 
tabak hɛ e ra pyɛ́ de a ha mo! Gabɔk ra a wot vemo de wot a rɔngɔl won na 
Dagwi Darwey.” 

5Bemât nuyel o ba wɔ̀ há a Yɛshaya ha hane. 

6Yɛ kwong a toyo a yɛn na ha de Dagwi Darwey a ha a gbɔng gwɔ̀m hemo 

ngan: “Hwo kwon wok bengyip yaga tabâs nengyas betom Da vwel Asirya vane 
e ra me wɛt. 

7Ma rɔda lashe a yɛ yey na rehâ pyɛ́ de yê té e vwel mɛ. A rɔda toyo hɛ, ko 

e hwomo ma rɔda tɛ̀ be mɔrɔ hɛ.” 

8E ji jeng yane, mwât nuyêl comô Asirya a wok, Da Vwel mɛ a ga tik repomô 

Lakish, ko a sé tó como na Libna. A vɛ̌ kyè vɔk e Libna mo. 

9E jeng ano, Da vwel Asirya a wok, Gbɔng Gwɔ̀m Tirhaka wo Kush a sé kyè 

vey hwo e ra yɛ. Ano kwong, a tomo betom behak na bwok-rwang vɔk na 
Hɛzɛkiya, a jɛk ngan: 

10“Hwo kwon tɛ̀ gap e ra Dagwi mō wɛt! Hwo tik ɛ, a kwɛlɛng hwo wɔgɔ, a rɔda 

dul Yɛrusalɛm yi na me wɛt! 

11Hwà tɔk pyɛ de Beda vwel Asirya ba ga ra na bwang bavwel wɛt a? Ba wey 

na vɛ hywiri. Ko hwo, hwó bare hwô hywit o a? 

12Jeng de Beda vwel Asirya de bá sè e nuyel hom bá wey na bapomô Gozan, 

na Haran, na Rɛzɛf, tanga BeEden de ba sangal e Telasar, cī mɛn ya tɔk sey 
ɛn wɛt. 

13Ko begbɔng begwɔ̀m Hamat, na Arpat, na Sɛfarvayim, na Hena tanga Iva 

mwa hɛn ba ga ye bit vit.” 

Won de Hɛzɛkiya a ra 

14Hɛzɛkiya a sey bwok-rwang o. E bama de a ga basa gwɛ, a vɛ̌ jut gwɛ vɔk 

e Gbɔng Duk Re Fongol, a wɔ̀ wunta gwɛ e nuyêl Dagwi Darwey. 

15A ra won, a ye, 

16“À Dagwi Darwey, Dagwî Israyɛl, hwo de kwɔ̂n sangal mō ha sé e ra bekɛrup. 

Hwo wɛ nju mo zɔng, à Dagwi, hwó re negwɔm e ra negwɔm jey mwa. Hwà 
yong lagwi tanga jey mwa arɔng. 

17Ko di, pyɛ de ye té na wot! Wok neha Senakerip de a sɛ dùsa hwo, hwo de 

hwà sé Dagwi de hwà sé kwen! 

18“Ey, mwin à Dagwi Darwey, Beda vwel Asirya ba ga doyo bavwêl mwa yére 

bemat o be tɛ́ ɛn barin. 

19Ba ga wey na pyɛ̂ sekwit de ba yong na cɔ́gɔt tanga yê beta, yemo de bemât 

bavwel vane ba yong, na be re a yɛ fongol. 

20Ko hwo, à Dagwi Darwey, Dagwi mot, wot a sé rangal na hwo sey ot yi e vwɔ̂ 

Da vwel Asirya! Ano kwong, kawɛ mwat e kahɛ segwɔm e jey a rɔda tɔk, e hwo 
nju mo zɔng de hwà sé Dagwi!” 

Dagwi a toyo a Hɛzɛkiya na won mɛ 
(2Gwɔ̀m 19:20-34) 

21Yɛshaya Amotsi a tomo na ha, na be wɔ̀ ha a Hɛzɛkiya pyɛ de Dagwi Darwey, 

Dagwi Israyɛl a ha, a ye, “Ma ga wok won mō e ra Da Vwel Senakerip wo Asirya. 

22Di pyɛ de ma sé ha a Da Vwel wane mo: “Bemât Yɛrusalɛm ba byɛs o, ba sé 

shɛgɛsh e bama mō. 

23E wǎ de hwà dusa hɛ ɛ? E wǎ de hwà tabas a yɛ nengyas ɛ? E wǎ a wane de 

hwà mok e ra yɛ ano ɛ? E wǎ de hwà paa a yɛ bayis ano ɛ? E me Dagwi Wo 
Jɛrɛ wo Israyɛl! 

24Hwà dusa me, Dagwi Darwey yi e nû betom mō. Hwà ye, ‘Me, Senakerip, na 

bekyɛkyɛ̂ bedwâ como hom pyak, ma ga tut vɔk e ra beraku, vɔk e ratɛ̂t berakû 
Lɛbanɔn. Ma tow batîn cɔ́gɔt sida de ba dal na nelis mwa, ma tow batîn cɔ́gɔt 
fir de ba dal na nerat mwa. 

25Me, ma ga cing hes, ma ga sɔ nshi e bavwel baduk. Ma ga tɛ̀ bol hom e ra 

nerɔt Misra, ko nà hworok mwa.’ ” 

26“Di, à hwo Senakerip, hwà tɔk pyɛ cak a? Ma ga ros e de tɛ̂ pyɛ́ yemo, ma ga 

yong yɛ yimo. A remo ma sé tɛ̀ yɛ ye té. E me de ma tik o na hwo gangas 
bagbɔng bapomo de ba dul na jwâ-pomo. 

27Bemat mɛn ba tɛ́ ɛn gbɛrɛk, a sé a yɛn kpɔrɔk, rekyen ra kyiri hɛn. Ba tɛ́ ɛn 

sede bejamuk, sede sɔng bwot de gwa tá e ragyip duk gwo hworok yi na gûl 
rak de gwa pɛl. 

28Ma tɔk o mwa jeng de hwó sogo kɛ hwó sangal, jeng de hwó nusu kɛ hwó yel, 

ko ma tɔk o jeng de hwà puu o me. 

29Ey, hwà puu o me, ma wok rehâ paà kwas mō. A remo, mê tɛ̀ rwey e wol mō 

na nerwěy e nu mō, ko mê hwɔtɔ hwo mɛ vɔk e kwɔn de hwà kana yi ɛ.” 

30Yɛshaya a yâng Hɛzɛkiya, “Ma rɔda ha a hwo pyɛ de ye kyè wɔ̀ té. Di, e shey 

hemo, yin a rɔda re jirî pyɛ́. E nak, yin ê to ba re jiri de ya tabas e kwɔn o. Ko 
e shey hê tat, yin ê bere pyɛ̂ yeneng, na yin bǒ bwal o, yin ê tus cɔ́gɔt anap, na 
yin re nèy o. 

31Bemat de ba dalas e vwêl Yuda ba rɔda se sede cɔgɔ̂t anap de ya tɛ̀ berinîs 

yɛ e ji vwel yikyik, ko ya tɔs nèy. 

32Ey, bemat de ba dalas o bê shara hɛn yi e Raku Siyɔn e Yɛrusalɛm, bê to 

sangal e vwel o. Dagwi Darwey, Dâ Jey Mwa a rɔda tɛ̀ pyɛ́ mo ye té ano, yaga 
a tɛ̀ yey na bemat mɛ ding-ding.” 

33Ko Yɛshaya a to ye: “Mê to ha a hwo pyɛ de yê té na Da vwel Asirya. A rɔda 

yel e Yɛrusalɛm wɛt, ê ka ta kwet gwining e ji repomo mo yi e jey wɛt. Ê ka rɔnɔ 
rɛ, na a yong ɛ na a bin hwo e ra rɛ wɛt. 

34A rɔda toyo hɛ e gwong de a kana vey ɛ, ko a rɔda yel e Yɛrusalɛm wɛt. Me 

Dagwi Darwey, ma ha ano. 

35Ma rɔda dul rɛ yaga nerey hom, ko yaga tɛ̂ yey na mwât fwom hom Davit 

arɔng.” 

Rekû Da Vwel Senakerip 
(2Gwɔ̀m 19:35-37) 

36E ji turuk hane, tom-lagwi Dagwi Darwey a vey e bǔk comô BeAsirya, ko a 

mɔbɔs bemat gu naga na gu kuru rwit na vɛ batungun (185,000) e ji mɛn. E nusû 
gasi, bǔk o ba vɛ̌ sila na bavin. 

37Bamâ hane, Da Vwel Senakerip a toyo vɔk e Asirya, a wɔ sangal e gbɔng 

repomô Nineve. 

38Tuhak, á sè e duk re a ci mɛ Nisrɔk fongol. E jeng o, nèy mɛ Adaramɛlɛk tanga 

Sharɛzɛr ba mɔrɔ hɛ na bewal. Ba tele, ba wɔ̀ dalas e sevwêl Ararat, ko sɔ mɛ 
Asarhadon a re negwɔm e to mɛ. 

Yɛshaya 38 
Hɛzɛkiya a ro ɛ 

(2Gwɔ̀m 20:1-11; 2Neha 32:24-26) 

1E jeng yane, Hɛzɛkiya a hwo serɔ, a vey bagât ku. Yɛshaya Amotsi, zarap 

Dagwi a wɔ̀ ha a yɛ, a yang ɛ, “Dagwi Darwey a ye, ‘Yong lɔ mō, yaga hwô dal 
yi e rɔ hemo wɛt. Hwó kyè wɔ ku.’ ” 

2Hɛzɛkiya a hwo doyo vɔk e vwarâ duk, ko a ra won, a ye, 

3“Gabɔk wɛt, à Da, hwà tɔk, ma ga raa hwo sana tô yey. Ma ga ra pyɛ́ de hwo 

simo na mwa yey hom. Ma to ra kayɛ pyɛ de hwà ye, ya sé ryat.” Ko a hwo 
tosho sizɔng. 

4Ano Dagwi Darwey a nɔ̂ng Yɛshaya nu, a ye, 

5“Toyo na hwo wɔ̀ yang Hɛzɛkiya ngan: Ma sé Dagwi Darwey, Dagwi de dâ 

beda mō Davit á re a yɛ fongol. Ma wok won mō, ko ma to di nemwishil mō. Mê 
gwɛ a hwo neshey kuru na nɛ netungun. 

6Ko mê sey o tanga gbɔng repomo remo yi na Da vwel Asirya. Mê gyep gbɔng 

repomo mó arɔng. 

7“Pyɛ dura á hwo à yemo yi na Dagwi Darwey wɔgɔ, yɛ̀ ê ra pyɛ de a vo nu e ra 

yɛ. 

8Pyɛ dura de ê nɔng o à yemo: Ê tɛ̀ necam gwi ne hwɔtɔ hɛn e nekwɔn bɔrɔs 

kuru e ra Kwɔ̂n Turus hê Ahas. Ano necam gwi na toyo na bama e nekwɔn 
bɔrɔs kuru mo.” 

9Bama de Hɛzɛkiya a ga tɛ̀ tyang yi e serɔ mo, ko a jɛk lwɛlɛ̂ somo gwomo: 

10“Ma bare e jeng neras hom naka mê kyè, bê kaba me e ruhûp kwɔ̂n bevuvwel, 

e bwang neshey hom. 

11Ma bare, mê to di Dagwi Darwey e vwêl vê neken wɛt, mê to bɛrɛng bemat 

beken e tê bemat jey wɛt. 

12Ba ga lut rebêk sangal hom, be sey ɛ hɛ e me, sede bûk lwêk vyēl. Dagwi 

Darwey a ga gunus me sede mwât lɔ̂k rugu na pyɛ de a ga yɛnɛ yɛ, nagwi na 
naturuk, hwó tak a me. 

13Me tosho yaga sɛlɛ sɛ̌ nagasi, sede gukum, e kwɔrɔs mwa bekup hom, nagwi 

na naturuk, hwó tak a me. 

14Me tosho yuu sede shwɛl, me kùnus sede wǔtut. Bayis hom ba ga ruru na 

bɛrɛng e rak o. À Darwey, bé tak a me, vey sɛlɛ me! 

15Ko mê ye ala ɛ? A ga ha na me, ko a ra ano arɔng. Mwa nevwa hom na ga 

tele, yaga yey hom de ye lashe hɛ. 

16À Darwey bemat be vɔk neken yi na tomong mo me pyɛ hom me vɔk neken 

yi e vɛ̀ arɔng. Áaa, toyo a me na netyang, na hwo tik me sè kwen! 

17Rezot hom ra ga tɛ́ ɛ a me nerat, ko hwà ga gyep neken hom yi e vɔng gawey. 

Hwà ga gangas mwa banɛn hom e bama mō. 

18Yaga kwɔ̂n bevuvwel hê tɔk feng a hwo wɛt, reku rê tɔk somo hwo wɛt. Vemo 

de ba ga gyirik vɔk e revɔng bê tɔk sɛt yey e ra tsak o mo wɛt. 

19Vê neken, ey vê neken bé feng a hwo, sede remo de me ra yunung, beda be 

dura á nèy mɛn tsak o mo. 

20Dagwi Darwey ê sey me, ko wot ê ra lwɛ̄lɛ na yōm, mwa nepɔlɔ̂ neken mot, 

e Gbɔng Duk Dagwi Darwey.” 

21Hɛzɛkiya a ra lwɛlɛ mo e bama de Yɛshaya a ga kana yang ɛn, “Tɛ̀ in regat 

nèy regwi, e ra gwonot o, yaga na a tɛ̀ tyang”, 

22ko Hɛzɛkiya arɔng a ga kana ye, “Pyɛ dura ma yɛ̀ wɔgɔ, mê to wɔ́ e Gbɔng 

Duk Re Fongol wo Dagwi Darwey ɛ?” 

Yɛshaya 39 
Betom yi e vwêl Babilɔn 

(2Gwɔ̀m 20:12-19) 

1Jeng de Mɛrɔdak Baladan, Da vwel Babilɔn a wok, Hɛzɛkiya a kana ro ɛ, ko a 

ga tɛ̀ tyang, a hwo tomo betom na bwok-rwang tanga nenɔrɔ vɔk na yɛ. 

2Hɛzɛkiya a sey betom o na yey pyɛng, ko a dúsa a yɛn mwa pyɛ̂ nedanerey 

mɛ, yɛ̄ à dyam pyɛng, na dyam shinang, na pyɛ̂ nesang hyɔɔlɔl tanga něy 
nesang nerat de ya sé e gban mɛ. A to gwɛ dura a yɛn pyɛ̂ como mɛ, na mwa 
bwang pyɛ́ de a vɔk e begban mɛ. Vit a pyɛ de a tik nà dura a yɛn e lɔ gwɔ̀m, 
na e segwɔm mɛ mwa. 

3Ko Yɛshaya a vey na Hɛzɛkiya, a rangal hɛ, a ye, “Bemat vemo ba yi e gwa 

rɛt? E sɛ́ de yɛn e simo ɛ?” Hɛzɛkiya a toyo na ha, a ye, “Yɛn a vey yi e hwomo 
yikyik, yi e Babilɔn.” 

4Yɛshaya a to rangal hɛ, a ye, “E sɛ́ na sɛ́ de yɛn a di e lɔ mō ɛ?” Hɛzɛkiya a 

toyo a yɛ, a ye, “Yɛn a di kayɛ pyɛ. Vit a pyɛ e begban hom de ma tik nà dura a 
yɛn.” 

5Ano kwong, Yɛshaya a yang ɛ, “Ma vɔk a hwo ha yi na Dagwi Darwey: 

6Tuhak, ba rɔda ba hashe pyɛ̂ mwa de hwo na bedabeda mō ba kana bang, 

vɔk e Babilɔn. Ey, Dagwi Darwey a ye, vit a pyɛ jining de ba rɔda tɛt ɛ. 

7Ba rɔda ba hashe nèy mō nehak vɔk e Babilɔn arɔng. E hwomo, bê byɛs nɛ, 

bê tɛ̀ nɛ, ne ra fwom e lɔ gwɔ̀m.” 

8Hɛzɛkiya a yâng Yɛshaya, “Ha de hwà vey a me mɛ yi na Dagwi Darwey ha sé 

naka.” A to yâng to mɛ, “Ko sangâl netyang hê sè e jeng hom.” 

Yɛshaya 40 
Dagwi e wɔrɔk bemat mɛ 

1Dagwi min a ye: “Wɔrɔk bemat hom, wɔrɔk hɛn. 

2Há in a bemât Yɛrusalɛm neha gwɛ̂ gap, mok in a yɛn, jeng reyɔm mɛn ya ga 

yɛnɛ hɛ, ba ga tala buru mɛn, yɛn a ga sey yi e vwɔ̂ Dagwi Darwey tabak zang 
ba yaga mwa banɛn mɛn.” 

3Fwɔ gwa moklo, gwa ye, “Yong in a Dagwi Darwey gwong e hey, tɛ̀ in yaga 

Dagwi mot gbɔng gwong cik e hêy gbingiring. 

4Bê sila kawɛ nɛk, ko bê gangas kawɛ raku na rahwol, vwel de ha vɔk bagwɔ̀s 

bê tɛ̀ hɛ tas, ko nekwɔn de na kyě turus be tɛ̀ nɛ tɛ̀l. 

5Ano Dagwi Darwey ê dura gbɔng nedyɛt mɛ, ko mwa bemat bê di nɛ̀ e dem o. 

E Dagwi Darwey de a ha ano.” 

6Fwɔ hwak gwó tē, “Mok!” Ko ma ye, “Me mok sɛ́ ɛ?” Yē, “Mwa bemasi ba sé 

sede sɔng, rós mɛn ha sé sede hê bejamuk e hey. 

7Sɔng o gwó hworok, ko bejamuk o bé ye jwɛ̀k jeng de nesong Dagwi Darwey 

ne pɛsɛl gwɛ, mwin bemat o ba sé sede sɔng zɔng. 

8Sɔng o gwó hworok, ko bejamuk o bé ye jwɛ̀k, ko hâ Dagwi mot hê nàra gbak-

gbak.” 

9À Siyɔn wo sharâ yɛgɛt yat, tut e ra raku lwis o! À Yɛrusalɛm wo sharâ yɛgɛt 

yat, mok ngyat-ngyat! Mok, hwo wok bengyip wɛt! Yâng bapomô Yuda, “Dagwi 
min à womo!” 

10Di, Darwey Dagwi Darwey ê vey na gbɔng reto, vwɔ mɛ gwô re a yɛ negwɔm, 

a sé kyè na pyɛ̂ jugu mɛ. 

11Ê gyeng vyēl me naka sede lwek rwat, ê tula nèy vyēl o e vɔ mɛ, ko a hashe 

nɛ e ragey mɛ, ê kyè na beneng o hywɛ. 

Nedyɛt nerey Dagwi 

12Wà e tɔk mara mwa nshi e tas vwɔ mɛ, na e mara jey na netês vwɔ, na e tɔk 

mara mwa bûm jey, na beraku, tanga berahwol e pyɛ marâ nedirik ɛ? 

13Wà e tɔk ha a gabik Dagwi Darwey pyɛ de hê ra ɛ? Wɛ̌ mwât vo redu ê tɔk 

misang hɛ pyɛ de ê ra ɛ? 

14A ga rangâl wà a tɛ̀ a yɛ negbey e ra pyɛ cak, kɛ wà a ga basa a yɛ gwông 

gas badu e tē ɛ? Wà a masa a yɛ gwông tɔ́k ɛ? 

15Yére bemât jey ya sé sede tɔngtɔ̂ nshi e shǐ, ya sé sede búm e ra pyɛ masa. 

Di, nedirîk bazik, nà sé sede nemuk e bayis mɛ. 

16Mwa ngyāma Lɛbanɔn ya ka vey nára a yɛ̀ nɔrɔ̂ rangas wɛt, ko mwa bahwot 

wɛ ba ka vey cɔ́gɔt kya mo wɛt. 

17Mwa yére bemât jey ya sé pyɛ cak e nuyel mɛ wɛt, na yɛ̀, ya ka vey be bara 

yɛ̄ wɛt, vit à pyɛ. 

18Hwô tyɛngrɛ Dagwi na wà, kɛ a sé sede wà ɛ? 

19A sé sede cit a? 

— E mwât fwom vwɔ de a yong, ko zu dyam shinang a de lolom yɛ, ko a turu á 
yɛ bèlɛlɛ dyam pyɛng. 

20Mwat pwɛng e nɔng nɔrɔ̂ cɔgɔt de ye bɔsɔ wɛt — ko e de jama mwât sekwɛl 

na a yong a yɛ ci de yê tē gyèndéng wɛt. 

21Hwà ga tɔk wɛt a? Hwà ga wok wɛt a? Ba ga ha a hwo yi e susu mo wɛt a? 

Hwà ga tɔk pɛrɛ̂ jey wɛt a? 

22E Dagwi Darwey de e sangsal e ra rak jey mwa, ko vê sangal e yɛ̄ ba sé sede 

yɔ́rɔ e bayis mɛ, e viri lagwi sede rugû bánga, ko e lásha yɛ̄ sede buk de be 
sangal ɛ. 

23E weres na nèy gwɔ̀m, ko e tɛ̀ vê rê negwɔm jey be sè pyɛ wɛt. 

24Yɛn a sé sede pyɛ́ de ba mɛsɛng tus, ba mɛsɛng zep, Dagwi e pɛl gul e ra yɛ̄, 

ko ye hworok, ko wula gwo kyè na yɛ sede byɛmɛ. 

25Wo Jɛrɛ a ye, “Hwô tyɛngrɛ me na wà, kɛ ma sé sede wà ɛ? 

26Yē in ganga à lagwi na yin a di, E wà de a yong pyɛ́ mo ɛ? Yɛ̀ de a vey na 

nezap yɛ̄ a yila yɛ̄ mwa na baza. Vit a jining de ya vuru hɛ, yaga yɛ̀ a vɔk gap 
hyiw, na gbɔng reto arɔng.” 

27À BeIsrayɛl yaga sɛ́ de yin e gwɔrɔng ɛ? À BeYakɔp, yaga sɛ́ de yin e tē: 

“Dagwi Darwey e di pyɛ́ de ye té na me wɛt, Dagwi hom e to bare na me wɛt” ɛ? 

28Yin a tɔk wɛt a? Yin a ga wok wɛt a? Dagwi Darwey a sé Dagwi sana susu kɛ 

yɛnɛ. A yong yɛnɛ̂ jey mwa. E yang ɛ gbɛrɛk wɛt, e ruru wɛt, be tɔk ngyɛgɛt 
netsitsɛng mɛ vɔk e yɛnɛ mo wɛt. 

29E nɔngɔ̂s vê gbɛrɛk reto, ko e gwɛsɛ a vê mɛrɛk gap. 

30Bewen mwa e yang ɛn jwɛɛnɛn, ko be ruru, ko beras arɔng be gaba na 

negbɛrɛk. 

31Ka a ka té ano, ko vemo de be tɛ̀ gap mɛn e ra Dagwi Darwey, bê turu gap 

mɛn, bê turus na gap sede kim na bafabak mɛ, yɛn ê tele, ko ê tang ɛn 
jwɛɛnɛn wɛt, yɛn ê kyè, ko ê sè a yɛn gbɛrɛk wɛt. 

Yɛshaya 41 
Dagwi ê sɛlɛ BeIsrayɛl 

1Dagwi Darwey a ye: Sǎ hin yuu, na yin wet betong na me, à yin bemât 

bakwogôm bavwel! Tik na yin a yong in, vey in bagat, na yin a hanat, tik na wot 
mwa wot a vey bagat yaga shɔt. 

2E wà de a ga yila wo wɛng yi e rak, na a vey ra a yɛ fwom ɛ? E nɔngɔs yére 

bemât jey e vwɔ mɛ, ko e bɔrɔs begwɔ̀m na bol mɛ. E tɛ̀ ɛn sede bum na wal 
mɛ, sede byɛmɛ de gbang mɛ wo gangas. 

3E ro ɛn ko e kweres ziri tyang, e mâk ra gwong o na bol mɛ wɛt. 

4E wà de a ga yong na a ra pyɛ yemo, a yong a bezamang gwong yi 

e susu mo ɛ? A sé me, Dagwi Darwey à wo pɛrɛ mo, ko mê sè wo yɛnɛ mo. 

5Bemât bakwogom mwa ba ga di ko ba ga vo bengyip. Neyɛnɛ̂ bavwel ne di ko 

ne vow, ko yɛn a ga vey bagat na be tɔk pyɛ de ma ra. 

6Kawɛ e sɛlɛ mumwɛ, be tâng bemɛn: “Tɛ̀ yey ting!” 

7Mwât fwôm cɔ́gɔt e gwɛ̌ a zu dyam shinang gap, womo de e yong na tsɛ̀k, 

e gwɛ̌ a mwât remos gap, e tâng mwât sól o: “Yà sé naka!” ko yɛn e manas 
cī mo na bekpɛk, na yē kwon digis wɛt. 

8Ko hwo, lɔ̂ Israyɛl, mwât fwom hom, hwo lɔ̂ Yakɔp womo de ma kasa, hwo yerê 

Abraham, sa hom. 

9Hwo de ma jut yi e neyɛnɛ̂ jey, ko ma yila hwo yi e rǎ gul naas. Ma yang o: 

“Hwà sé mwât fwom hom, ma ga kasa hwo, ko mê ró o wɛt.” 

10Hwo vo yey wɛt, yaga ma sé tanga hwo, hwo vɔk bengyip wɛt, yaga ma sé 

Dagwi mo. Mê gwɛ a hwo gap, mê sɛlɛ hwo, mê kaba hwo na vwɔ yege hom 
gwô wɛng. 

11Di, mwa vemo de be bɛɛ hwo ves, bê vo rekyen, bê sè pyɛ byɛs. Vemo de be 

ra repugu mo, bê sè sede pyɛ cak wɛt, bê wey. 

12Vemo de be kyɛ́ ɛn hwo, ko hwô to di ɛn wɛt. Vemo de be tó como na hwo, 

bê sè sede pyɛ ko tyɔng wɛt. 

13Yaga me, Dagwi Darwey, Dagwi mo, ma kaba vwɔ mo. E me de ma yang o, 

“Hwo wok bengyip wɛt, mê sɛlɛ hwo.” 

14Hwo vo bengyip wɛt, à hwo Yakɔp gbɛrɛk sede pyongol, à hwo Israyɛl buruk 

sede kǔt! Mê sɛlɛ hwo, me Dagwi Darwey ma ye ano, mwât viri mo, yɛ̀ à Wo 
Jɛrɛ wo Israyɛl. 

15Di, mê tɛ̀ hwo sè sede gwelê dâk pyɛ́ pwaso, de gwa sé rwat. Hwô dak beraku 

ko hwo bunut vɛ, ko hwo tɛ̀ berahwol sede byɛmɛ. 

16Hwô wolom vɛ ko gul gwô tele na vɛ, ko gûl rwak gwô shara vɛ. Ano hwô vɔk 

yey pyɛng na Dagwi Darwey, hwô dak kaa na Wo Jɛrɛ wo Israyɛl. 

17Jeng de bepɛng na vê tak reyɔm bê jama nshi, bê jama nshi, ko vit à nɛ, ko 

balem mɛn ba ga hworos na yêy hwɔshɔ. Me Dagwi Darwey mê wok ɛn, me 
Dagwi wo Israyɛl mê ye waa a hɛn wɛt. 

18Mê wuma nerɔt e ra berahwôl gbingiring, na lel nshi e tê benɛk. Mê tɛ̀ hêy 

gbingiring he vɔk dideng, ko vwel hwogot, jɔ̂t nshi. 

19Mê tus cɔ́gɔt sida, na batîn rɔgɔ, na fɔ̀ tanga pat e hêy gbingiring, mê zep 

cɔ́gɔt fir na plen tanga sayprɛs e hey o arɔng, 

20Yaga na mwa bemat be bin di, na be tɔk, mwa be bɛrɛng, na be ye ey, e vwɔ̂ 

Dagwi Darwey de gwa ra ano, Wo Jɛrɛ wo Israyɛl de a yong yɛ̄. 

Netɔ̌n cī 

21Dagwi Darwey, Gbɔng Gwɔ̀m Yakɔp a ye: Tɛ̀ in kun min ó vey in na pyɛ̂ dura 

min. 

22Tik na yin a vey na cī min, na ye ha a wot pyɛ́ de yê té. Tik na yē há a wot pyɛ̂ 

raane, ya sé sɛ́ ɛ? Yaga na wot a tɔk pyɛ́ de yê té. 

23Ha in a wot pyɛ de yê vey e ngamo-nuyel, ano wot ê tɔk, yin a sé bedagwi! 

Ra in pyɛ cak, ryat kɛ vyes, na wot a bin ye lot, wot a bin vɔk bengyip! 

24Mwin, yin a sé pyɛ wɛt, ko fwom min gwa sé yapyi zɔng. Kawɛ mwat de a 

kasa hin, a sé pyɛ byɛm-byɛm. 

25Ma kasa mwat hwak e vwêl rwa rak, ko be yila hɛ na reza hom, ma yila hɛ na 

a vey yi e rwa bato, ko a ga pom. Ê bɔrɔs begwɔ̀m sede sebwos, sede mwât 
lɔk nerwey e bɔrɔs secwem. 

26E wa e ji min de à dura ano e susu mo, yaga na wot a tɔk, kɛ à dura gyam, 

na wot a bin ye, “A ra tyɛng” ɛ? Vit à hwak de à dura ano, vit à wo sharâ ha mo, 
vit à womo de à wok neha min. 

27Ma tanga dura ano e Siyɔn, ko ma nɔ̂ng Yɛrusalɛm mwât sharâ yɛgɛt yat. 

28Ko jeng de me bɛrɛng, ko vit a mwât vô redu. Ko jeng de me rangal, ko vit a 

wò toyo mɛ. 

29Wěy, mwa hɛn ba sé vê bɔs, tom mɛn ba sé pyɛ̂ bɔs arɔng. Cī mɛn ya sé hal 

sede gul. 

Yɛshaya 42 
Lwɛlɛ̂ mwât fwom Dagwi gwô mɛsɛng 

1Dagwi Darwey a ye: Mwât fwom hom à womo, de ma gwɛ̌ a yɛ gap, womo de 

ma kasa, ko yey hom ya pɛngɛ na yɛ. Ma ga tɛ̀ gabik hom e ji mɛ, yɛ̀ ê gas a 
yére bemat jey badu e tē. 

2A rɔda tā lwɛ́lɛ, kɛ a gbɔ, kɛ a ha ngyat-ngyat e nehyok wɛt. 

3Ê kwɔrɔ mapak de ba ga bugut wɛ, kɛ ê rimi kekyǎ de ka vey bagat ku wɛt, ko 

ê gas badu e tē na tsak o, 

4Ê yang ɛ sha kɛ a ye waa wɛt, sɛ̌ a tɛ̀ retîs gâs badu e tē e jey, ko bemât 

bakwogom yikyik bê gyeng badu mɛ. 

Retô Dagwi Darwey 

5Dagwi, Dagwi Darwey a ye, Yɛ de a yong lagwi ko a lasha wɛ, yɛ de a lasha 

jey, na pyɛ de ya sé e yɛ̄. Yɛ de e nɔngɔ̂s bemât yɛ nesong, na gabik vɔk na 
vemo de be kyè e yɛ̄. 

6“Ma sé Dagwi Darwey, ma yila hin e ji necik, ma ga kaba hin na vwɔ ko ma 

gyeng in. Ma ga tɛ̀ yin sè gwông wuna-na-sira hom vɔk na bemat mwa, sede 
negbey vɔk na yére bemat jey, 

7yaga wumâ bayis bebók, na yaga paà bemat de ba sangal hywiinin, yi e nelɔ 

ngyang, 

8Me wɛ à Dagwi Darwey, reza hom à rane, me nɔ̂ng mwat hwak gbɔng nerat 

hom, kɛ somo hom vɔk na cī wɛt. 

9Di, pyɛ̂ raane ya ga kwey, ko ma sé dura pyas o, gyam na ye nusu, ma sé há 

a yin e ra yɛ̄.” 

Lwɛlɛ̂ somo 

10Ra in a Dagwi Darwey lwɛlɛ pwas, be somo hɛ yi e yɛnɛ̂ jey! Tik gworep na 

kayɛ pyɛ e ji gwɛ ye wus, bakwogôm yikyik na bemât vɛ mwa. 

11Tik na bemât hêy gbingiring na vê bapomô hɛ be somo Dagwi na tɔ mɛn, na 

bemat mwa vê nebapomô Kedar. Tik bemât Sela be ra lwɛlɛ̂ yey pyɛng, na yɛn 
a gbɔ yi e ra rak beraku. 

12Tik na yɛn a nɔ̂ng Dagwi Darwey gbɔng nerat, na yɛn a dura somo mɛ 

e bakwogom yikyik. 

13Dagwi Darwey e bɔrɔs sede suga, sede mwât como de a sé yong ɛ yaga yɛ. 

E mok como, e gbɔ ngyat-ngyat, e dura tó mɛ na gap e ra vê repugu mɛ. 

Dagwi ê sɛlɛ bemat mɛ 

14Dagwi Darwey a ye, “Ma ga sǎ yuu, ma ga bān yuu, ma tumal tiing. Ko a remo 

ma sé pɛl kun sede hwâ tɔ, ma sé rus ko ma sé vos yey. 

15Mê gangas beraku na berahwol, ko mê tɛ̀ pyɛ́ mɛn mwa ye hworok, mê tɛ̀ 

nerɔt ne tɛ́ ɛn begwong, ko mê tɛ̀ bedideng be hworos. 

16Mê hwɔlɔ bebók e gwong de ba tɔk wɛt, mê gyép ɛn e nekwɔn de yɛn a 

tɔk wɛt. Mê doyo lwil gwo tɛ́ ɛ negbey, nedem bagwɔ̀s ne sè tɛ́l. Pyɛ́ de mê ra 
à yemo, ko mê ye waa a hɛn wɛt. 

17Vemo de ba tɛ̀ gap mɛn e ra cī bê toyo na bama. Vemo de be tâng cī yê dyam 

à bedagwi mɛn, bê vo rekyen sedesi.” 

BeIsrayɛl ba kyɛ́ ɛn nà masa pyɛ cak 

18À yin bekpey, wet in betong. À yin bebók, bɛrɛng hin na yin a di! 

19E wa de a sé bwok sede mwât fwom hom, de ma kasa kɛ kpey sede tom hom, 

mwât fwôm Dagwi Darwey ɛ? 

20E bɛrɛng pyɛ́ pyak, ko e di pyɛ cak wɛt, e wet betong ko e wok pyɛ cak wɛt. 

21A jam a Dagwi Darwey ano, yaga nerât vê cik mɛ, na a gwɛ̌ nerât badu mɛ, 

na be vɔk gbɔng nerat. 

22Ko mwa ano ba ga hashe pyɛ̂ bemat mɛ na retek, ba ga jugu hɛn arɔng. Bemat 

mɛ ba ga báng ɛn e bavɔng, ko ba ga lɛrɛ hɛn e nelɔ ngyang, Ko yɛn a ga tɛ́ ɛn 
pyɛ̂ jugu de vit a mwât sey ɛn, besam begbik de vit a mwat de e yē, “Toyo hin 
na yɛn!” 

23E wa e ji min de ê wok ɛ, wa ê tɛ̀ nehywɛ na a wet betong e ngamo nuyel ɛ? 

24Wa a nára BeYakɔp na vê jugu, ko BeIsrayɛl na begbik ɛ? A sé e Dagwi 

Darwey, de wot a ra a yɛ banɛn wɛt a? Ba kyɛ́ ɛn nà raa begwong mɛ, ko ba 
kyɛ́ ɛn nà gyeng badu mɛ wɛt a? 

25Yaga ano, a shushu a yɛn nepêp shom mɛ, na nevês como, nà rɔnɔ hɛn na 

kya mwa, ko yɛn a ka tɔk wɛt, ha rangas hɛn, ko yɛn a masa ɛ pyɛ wɛt. 

Yɛshaya 43 
Dagwi ê gyep bemat mɛ 

1Ko di, Dagwi Darwey, yɛ de a yong o, à Yakɔp yɛ de a tɛ̀ hwo sè pyɛ, à Israyɛl, 

a ye: “Hwo vo bengyip wɛt, yaga ma ga viri hwo, ma ga yila hwo na za mo, hwà 
sé nwang. 

2Jeng de hwô kwey e nshi, mê sè na hwo, na e nerɔt, nê re o wɛt, jeng de hwô 

kwey e kya, hê re o wɛt, ko balêm kya mo bê wey na hwo wɛt. 

3Yaga e me wɛ à Dagwi Darwey, Dagwi mo, Wo Jɛrɛ wo Israyɛl, mwât sey o. 

Ma nára Misra na me viri hwo, Etiyopya na Seba e to mo. 

4Remo de hwà sé rwat e bayis hom, wo nerey, ko me tɛ̀ yey na hwo, me nɔng 

bemat e to mo, yére bemât jey e tô neken mo. 

5Hwo vo bengyip wɛt, yaga ma sé na hwo. Mê vey a hwo na yére mo, yi e rwa 

rak, ko yi e rwa ta mê tula hin. 

6Mê yang rwa bato, ‘Hala hɛn!’ ko rwa batin, ‘Ro na yɛn wɛt!’ Vey na nèy bewen 

hom ne yikyik na behwóng hom vê yɛnɛ̂ jey — 

7kawɛ de be yila hɛ na reza hom, womo de ma yong yaga gbɔng nerat hom, 

womo de ma tɛ̀ a sé pyɛ, ko ma yong ɛ́. 

8Vey in na bemat hom de ba vɔk bayis, ko yɛn a sé bebók, yɛn a vɔk betong, 

ko yɛn a sé bekpey! 

9Tik na yére bemât jey ye tula hɛ, ko bemat mwa be man. E yɛ̌ e ji cī mɛn ya 

dura pyɛ́ yemo ko ya ha a wot pyɛ́ gyam ye té ɛ? Tik na ye vey na vê nuha yɛ, 
na be ha tyɛng ano, ko tik na bemat be vey na be ye, ‘A sé mwin.’ ” 

10Dagwi Darwey a ye: “Yin a sé vê nuha hom, na bemât fwom hom de ma kasa, 

yaga na yin a tɔk, na yin a sey tsak o na me, na yin a tɔk tsɛng-tsɛng e me à yɛ̀. 
Ba tanga yong dagwi hwak e ra me, kɛ bê sɛ̀ hwak e bama hom wɛt. 

11Me, me wɛ̀ à Dagwi Darwey, vit a mwât sey hwak sɛ̌ me. 

12Me pyɛ hom ma dura wɛshɛrɛk, ma sey, ko ma shara ha mó, jeng de yin á 

vɔk dagwi duk e tē min wɛt, yin a sé vê nuha hom.” Dagwi Darwey a ye ano. 

13“Ma sé Dagwi, ko e ngamo-nuyel ma sé yɛ̀, vit à hwak de ê tɔk sey hwak yi 

e vwɔ hom. Me ra fwom ko wa ê dul ɛ?” 

Ba rɔda wey na Babilɔn 

14Dagwi Darwey de a viri hin, Wo Jɛrɛ wo Israyɛl a ye: “Yaga yin, mê tomo vɔk 

e Babilɔn ko mê kwɔrɔs mwa bewɔ́rɔ lɔ̂ ngyang, ko lwɛ́lɛ̂ shɛgɛsh BeBabilɔn 
gwô tɛ́ ɛ sesin. 

15Me wɛ Dagwi Darwey, Wo Jɛrɛ min, Wo yông yerê BeIsrayɛl, Gbɔng Gwɔ̀m 

min.” 

Núsu pas yi e Misra 

16Dagwi Darwey, de à yong gwong e gworep, na kwɔ̂n kwey e bagung nshi, 

17yɛ̀ a hwɔtɔ bekyɛkyɛ bedwa na bedwa mo, na bemat como de yɛn a kasa, yɛn 

a gabsa, ba sang to sogo wɛt, ba ga rimi hɛn, sede kyâ kywa-kya. 

18Yin bare na pyɛ́ de ya ga kwey zɔng, kɛ yin tɔrɔng e ra pyɛ́ ryoso zɔng wɛt. 

19Di, me kyè wɔ̀ ra pyɛ́ pyas, a remo ya ga nusu, hwà sé di yɛ wɛt a? Mê tɛ̀ 

gwong e hey, na nerɔt e hêy gbingiring. 

20Ngyāma yê nɔ́ng me nerey, nevu-hey na bengyuwa, yaga mê nɔng nshi 

e hey, na nerɔt e hêy gbingiring, ko mê nɔ̂ng bemat de ma kasa nshi, 

21yɛn bemat de ma yong yaga tó hom, yaga na yɛn a dura wɛshɛrɛk somo hom! 

BeIsrayɛl ba dura feng wɛt 

22Dagwi Darwey a ye: “Mwa ano, à BeYakɔp, yin a re a me fongol wɛt, à 

BeIsrayɛl, yin a ga ruru na me! 

23Yin a ga vey nɔng me tyīmit min yaga nɔrɔ̂ rangas, kɛ yin a nɔng me nerey na 

nenɔrɔ min wɛt. Ma tɛ̀ a yin nedirik na pyɛ̂ nɔrɔ, kɛ ma tɛ̀ in gbɛrɛk na jamâ nɔrɔ̂ 
pyɛ̂ nesang hyɔɔlɔl wɛt. 

24Yin a ga sey a me mapâk nesang hyɔɔlɔl na dyām, kɛ yin dyɛng a me yey na 

sebwêp nenɔrɔ min wɛt. Ko yin a ga yɛklɛ me na banɛn min, yin a ga tɛ̀ me 
gbɛrɛk na neburu min. 

25Me, a sé me de me fugut neburu min yaga nerey hom, ko mê to bare na banɛn 

min wɛt. 

26Tɛ̀ in sekun hom, tik na wot wɔ̂ shɔt, ha in pyɛ kun o, yaga na yin dura yin a 

ra tyɛng. 

27Dâ beda min wo susu mo à ra banɛn, ko bezarap min ba sogo a me nehywɛ. 

28Yaga ano ma tɛ̀ bemât nuyel kwɔ̂n jɛrɛ hom ligis, ma nára Yakɔp na be wey 

na yɛ, ko Israyɛl a sè pyɛ dúsa.” 

Yɛshaya 44 
Nerât Dagwi Darwey e ra BeIsrayɛl 

1À hwo mwât fwom hom Yakɔp, wet betong! À hwo Israyɛl de ma kasa! 

2Dagwi Darwey de a yong o, de a tɛ̀ be sey jim mo, de ê sɛlɛ hwo, a ye: “Hwo 

vo bengyip wɛt, à Yakɔp mwât fwom hom, à yerê yey hom de ma kasa. 

3Mê shushu nshi pyak e ra cap cogot, na nerɔt e ra vwel hwogot. Mê shushu 

gabik hom e ra nèy min, tanga nerat hom e ra yére min. 

4Yɛn ê tulu wɛ́kwɛk sede sɔ̂ng gwim-gwim, sede cɔ́gɔt babɔnɔng e hagât nerɔt 

de ne tele nshi. 

5Womo ê ye: Ma sé wo Dagwi Darwey, bê yila woro na rezâ Yakɔp, ko womo 

gbak ê jɛk e ra vwɔ mɛ, ‘Wo Dagwi Darwey’, ko woro ê raa yere mɛ yi e Israyɛl.” 

6Dagwi Darwey, Gbɔng Gwɔ̀m Israyɛl, na mwât viri hɛ, Dagwi Darwey, Dâ Jey 

Mwa a ye: “Ma sé wo susu na wo yɛnɛ mo, vit à dagwi hwak sɛ̌ me. 

7Wa a sé sede me ɛ? Tik na a ha ano, tik na a dura, na a nɔng nuha mɛ e nuyel 

hom. E wà á ha na bes yi e raane pyɛ́ de yê té ɛ? Tik na yɛn a ha a wot pyɛ́ de 
ya rɔngɔl nà té. 

8Hwo vo bengyip, kɛ hwo sap wɛt. Ma ga kana ha a yin yimo wɛshɛrɛk wɛt a? 

Yin a sé vê nuha hom! Dagwi hwak a sé sana me a? Vit a gwofwa gwohwak, 
ma tɔk gwohwak wɛt.” 

Netɔ̌n sâp cī 

9Mwa vemo de be yong cī ba sé yapyi, ko pyɛ́ de yɛn a vɔk yey pyɛng na yɛ ya 

vɔk pyɔlɔ wɛt. Vê sâp yɛ be bɛrɛng kɛ be tɔk wɛt, ko yaga ano bê vo rekyen. 

10Yaga sɛ́ de bê yong dagwi kɛ bê turu ci de yê tɔk ra pyɛ cak wɛt ɛ? 

11Di, bê nɔ̂ng mwa bemât raa yɛ̄ rekyen, bemât yong pyɛ́ mo ba sé bemasi 

arɔng. Tik na mwa hɛn be tula hɛn, tik na yɛn a tumal, yɛn ê vo bengyip, mwa 
hɛn bê vo rekyen. 

12Zu e yong yɛ̄, e turu yɛ na kyâ hwalang, e kyě dak yɛ na bamos ko e yong yɛ 

na gâp vwɔ mɛ, e wok vyong ko gap mɛ he tɛ́t ɛ, e sɔ nshi wɛt ko e yang ɛ 
gbɛrɛk. 

13Mwât fwom cɔ́gɔt e mara cɔgɔt, e wɔrɔ yɛ na kwet, e tsep yɛ na tsɛ̀k, e masa 

bagap o, e yong yɛ sede mwasi na nerât mwasi sizɔng, na a bin wɔ̀ tik e dem 
rê fongol mɛ. 

14E tow cɔgɔ̂t sida kɛ e kasa yè mátàng, kɛ ouk de ya ras naka na gap e ji cɔ́gɔt 

rehwot. E tus cɔgɔ̂t cɔ̀m ko rwak wo tɛ̀ ye ras naka. 

15E bama mo e vɛ cɔ́gɔt na yɛ, e wok mɛ kya mɔɔ, e kyé mɛ kpam-tuk, ko e jut 

cak a yong mɛ dagwi, e re a yɛ fongol, e tsep ci na cak ko e tē á yɛ guduruk. 

16E lolo kya na rebit o, e rangas mɛ nama, e re hɛ, a sirik. E wok kya mo mɔɔ 

ko e ye: “Ey yàa, ma ga wok mɔɔ, me wok nefɔɔ kya mo!” 

17Bwang cɔgɔt o e yong mɛ dagwi, ci mɛ, e tē a yɛ guduruk na a re a yɛ fongol, 

e ra a yɛ won, e tē, “Séy me, e hwo à dagwi hom!” 

18Yɛn a tɔk wɛt, yɛn e bare yɛɛlɛl wɛt, yaga bayis mɛn ba sé e banga, ko barê 

yey mɛn ha sé ano arɔng, yɛn a tɔk tɔk pyɛ cak wɛt. 

19Vit a hwak de e bare, vit à wo tɔk na bɛ́rɛng pyɛ́ yɛɛlɛl de ê ye, “Ma pɛl kya na 

rebit o, ma halang kpam-tuk e ra hwalang o, ma rangas nama de ma ga re. A 
remo a sé naka na me jut bwang o na me yong mɛ pyɛ byɛm-byɛm a? A sé 
naka na me gaba e nuyêl kpɔk cɔgɔt a?” 

20Rê fongol mɛn ha sé sede rê fongol-pwɛ̀ng, yey mɛn ya ga kwɛlɛng hɛn na be 

ye rɛng yi e gwong, ko yɛn ê tɔk sey bato mɛn wɛt, kɛ be ye, “Pyɛ yemo e vwɔ 
yege hom ya sé bɔs zɔng wɛt a?” 

Dagwi Darwey a ye bam na BeIsrayɛl wɛt 

21Dagwi Darwey a ye: “Bare pyɛ́ yemo à Yakɔp, na Israyɛl, yaga hwà sé mwât 

fwom hom. Ma yong o, hwà sé mwât fwom hom, À Israyɛl mê ye bam à hwo wɛt. 

22Ma ga gang neburu min sede rele, ko banɛn min sede wút. Toyo hin vey na 

me, yaga ma ga viri hin.” 

23“À lagwi, ra in a Dagwi Darwey lwɛlɛ, a ga ra ano. À nɛ̂n vwel, gbɔ in ngyat-

ngyat! Ra in pee, à yin beraku, na yin bahwot, tanga mwa batîn cɔ́gɔt! Yaga 
Dagwi Darwey a ga viri Yakɔp, ko ê dura gbɔng nerat mɛ e Israyɛl.” 

Dagwi Darwey a yong jey mwa 

24Dagwi Darwey, Wo viri mo, de a yong o e ji jim, a ye: “Me, Dagwi Darwey, ma 

yong pyɛ̂ mwa, me nju hom ma lasha lagwi. Jeng de ma yong jey, wà a sé tanga 
me ɛ? 

25Me buru neha bemât bɛ́rɛng, ko me tɛ̀ bevwoshon be sè betɔn, me dɔnɔ vê 

netsitsɛng, ko me tɛ̀ tɔ́k mɛn yapyi. 

26Me ye ey à neha mwat fwom hom, ko me tɛ̀ pyɛ de zarap hom a ha ye sila 

gyat. Mê yang Yɛrusalɛm, ‘Bemat bê to sangal e ji mo.’ Ko bapomô Yuda, ‘Bê 
to lɔk in, ko mê to ye cik à barin min.’ 

27Mê yang gworep ciwil, na nerɔt mwa — ‘Ye in jɔng!’ 

28Mê yang Sairus, ‘Hwà sé lwek hom, ko hwô ra mwa pyɛ de ma ga yong.’ Mê 

yang Yɛrusalɛm, ‘Bê to lɔk o,’ ko Gbɔng Duk Re Fongol, ‘Bê to bomo retis mo.’ 
” 

Yɛshaya 45 
Dagwi Darwey a nɔ̂ng Sairus fwom 

1Hâ Dagwi Darwey à hemo vɔk na Sairus, gbɔng gwɔ̀m de a kasa, ko a shushu 

hɛ na něy: “Ma ga nɔ̂ng vwɔ yege mo gap, na hwo re yére bemat jey yê 
nuyel mo, na hwo sey ɛ̀ negwɔm o, mê wuma ri bavwel o gyam hwo wul, ano 
bê to bang rùhup o e nuyel mo wɛt. 

2Mê kyè e nuyel mo, ko mê tɛ̀ beraku mó tas. Mê bunut ri dyam pama ko me 

kpɔgɔm bewɔ́rɔ dyam o. 

3Mê nɔng o yas de ya sé e lɛrɛ mwangalang, na pyɛ̂ nedanerey de ba lɛrɛ 

e nekwɔn yaang, yaga na hwo tɔk, e me Dagwi Darwey pyɛ hom, Dagwi wo 
Israyɛl de ma yila hwo na reza mo. 

4A sé yaga mwât fwom hom Yakɔp na Israyɛl de ma kasa, Ma yila hwo na 

reza mo, ko ma jut o na hwo sè hwey hom, mwa ano de hwà tɔk me wɛt. 

5Ma sé Dagwi Darwey, ko vit a hwak hom, vit a dagwi hwak sɛ̌ me. Ma nɔng o 

pyɛ̂ como, mwa ano de hwà tɔk me wɛt, 

6yaga na yɛn a tɔk, yi e nusû gwi, na yi e rwa ta, vit a hwak sede me, me wɛ à 

Dagwi Darwey, ko vit à hwak. 

7Ma tɛ̀ negbey ko ma yong lwil, me nɔng nerat, ko me yong gawey, me Dagwi 

Darwey me ra pyɛ́ yemo mwa. 

8Tik vwel he sila na necik sede rwak. Tik jey ye wunta hɛ, na ye sey neken. Tik 

sêy neken he wunta hɛ sede jamuk. Tik necik ne karak arɔng. Me Dagwi 
Darwey ma yong mwa yɛ.” 

Gbɔng retô Dagwi Darwey e yông jey tanga neha raane 

9Gawey e ra womo de e tó cuna na womo de a yong ɛ́, nerwèy secwem na 

mwât yông nɛ! Cwem hê yâng mwât râ fwom na hɛ̄: Hwà sé yong sɛ́ ɛ? kɛ: Pyɛ 
de hwà yong ya sé ryat wɛt a? 

10Gawey e ra womo de e yâng da hwak: Hwà tɛ̀ sɛ́ e ji hwā mó ɛ? Kɛ a yâng 

hwā hwak: Yaga sɛ́ de hwà sé rus tɔ́ ɛ? 

11Dagwi Darwey, Wo Jɛrɛ wo Israyɛl, na wo yong ɛ́, a ye, “Hwô rangal me e ra 

nèy hom, kɛ hwô nɔng me nu e ra fwôm vɔ hom ɛ? 

12Ma tɛ̀ jey, ko ma yong mwasi e ra yɛ. A sé vɔ hom de ba lasha lagwi, ko ma 

nɔ̂ng mwa bagyɛng yɛ nu. 

13Ma dukta Sairus e ra gwông necik, ko mê tɛ̀ begwong mɛ be sè tɛ̀l, yɛ ê lɔk 

gbɔng repomo hom, na a hala bemat hom besam washak, ê ra ano yaga byɛ 
kɛ pyɔlɔ wɛt.” Dagwi Darwey, Dâ Jey Mwa a ye ano. 

14Dagwi Darwey a ye: “À BeIsrayɛl, Yas Misra na pyɛ̂ byɛ̂ Etiyopya, na yê 

BeSeba de ba sé belis, bê vey na yin na be sè bemin, bê raa hin, bê vey na 
ngyang na be ye á yin guduruk. Yɛn ê ra won na yin, be ye: ‘Dagwi a sé na hwo 
nju mo, ko vit à dagwi hwak sɛ̌ yɛ.’ 

15Mwin, hwà sé Dagwi de e lɛsɛ tó mɛ, à hwo Dagwî Israyɛl, wo sêy bemat. 

16Yɛn a ga vo rekyen, ko yɛn a ga tɛ́ ɛn pyɛ byɛs, mwa vê yông cī a sé a yɛn 

kpɛɛ. 

17Ko BeIsrayɛl à, Dagwi Darwey a ga sey ɛn na a vɔk ɛn sana yɛnɛ. Yɛn ê vo 

rekyen, ko yɛn ê sè pyɛ byɛs neshey gbak-gbak wɛt. 

18Yaga Dagwi Darwey, wo yông lagwi, yɛ a sé Dagwi, yɛ a tɛ̀ jey, ko a yong yɛ, 

a tɛ̀ yɛ gak, a yong yɛ na ye suk ɛ́ kpɛɛ wɛt, a yong yɛ na be sangal tyang e ji mo. 
Ma sé Dagwi Darwey, vit à hwak. 

19Ma ha e neyaang, e vwêl mwangalang wɛt. Ma yâng yerê Yakɔp wɛt wɔgɔ, 

‘Jama me hin e nekpɛɛ wɛt. Me Dagwi Darwey, me ha tsak o, me ha wɛshɛrɛk 
pyɛ de ya sé tyɛng.’ ” 

Cī yê tɔk sey Babilɔn wɛt 

20“Tula hin, na yin a wuna hin, vey in bagat, yin bwang yére bemat jey! Yɛn a 

vɔk tɔk wɛt, yɛn de be kyě kyè na cī mɛn yê cɔ́gɔt, ko be kyě ra won na dagwi 
de e tɔk sey ɛn wɛt. 

21Há in, tɛ̀ in kûn ha min, tik na be vo badu na bemɛn! E wà á kana ha ano 

raane ɛ? E wà à dura wɛshɛrɛk ano e bèkūk ɛ? E me Dagwi Darwey wɛt a? Vit 
a dagwi hwak sɛ̌ me. Dagwi wo cik, wo sêy bemat, vit a hwak sɛ̌ me. 

22Doyo hin vey na me na me sey in à mwa bemât yɛnɛ̂ jey! Yaga e me wɛ a 

Dagwi, ko vit a hwak. 

23Ma sira na tó hom, ma ha na necik ha de be sege hɛ wɛt wɔgɔ: Kawɛ mwat ê 

ye guduruk e nuyel hom, karɛ relem rê sira na reza hom zɔng.” 

24Kawɛ ê ye: “E ji Dagwi Darwey zɔng de be sɛ̀ wɛng na gap, sɛ̌ mwa vemo de 

bá kana ye zak à me ba vey na me na rekyen. 

25E ji Dagwi Darwey de yerê Israyɛl yê sɛ̀ wɛng na dâk kaa.” 

Yɛshaya 46 
Gabâ Babilɔn 

1Cī mɛn ye tē gyèndéng e ra bemadung na berɔndɔng Bɛl wa ye guduruk, ko 

Neba wa ye det. Cī mo ya sé dirik e ra yas de ya sé gbɛrɛk. 

2Yé tē det, ko ye tē guduruk mwa yɛ, ko ye tɔk sey pyɛ́ de ya yang gyep yɛ wɛt, 

yɛ̄ pyɛ yɛ̄ yé kyè wɔ̂ sesam. 

3Wet in betong na me, à yin yerê Yakɔp, yin mwa bwang yerê Israyɛl. Ma ga 

vɔk in naka yi e tɔ́ min, ma kyě kyè na yin yi e nusu min e jim. 

4Vɔk e jeng kwopa min, mê sè Dagwi, sɛ̌ jeng shɔlɔ min, mê gyeng in. Ma yong 

in, ko mê gyep in, me pyɛ hom mê vɔk in, ko mê sey in. 

5Yin ê wuna me na wà na wot sè tyɛng, na yin tyɛngrɛ hot sede wot a sé tyɛng ɛ? 

6Vemo de be zugut dyam shinang yi e berabak, na be masa dyam pyɛng na 

pyɛ masâ nedirik, yɛn e jut zu dyam pyɛng e byɛ na a yong a yɛn mɛ dagwi, na 
yɛn a ye guduruk be re a yɛ fongol! 

7Yɛn e jut yɛ̄ e rasanat na be kyè mɛ, yɛn e tik yɛ e kwɔ̂n yɛ, ko ye tumal 

e hwomo, ye tɔk ye ngyaram yi e dem o wɛt. Ka mwat a tosho á yɛ̄, ko ye toyo 
na pyɛ, kɛ ye sey mwat o yi e reyɔm wɛt. 

8Bare hin na pyɛ yemo na yin a tumal ting, yin vê sogô nehywɛ, bɛrɛng hin 

yemo: 

9Bare hin na pyɛ́ de yá té yimo raane, yaga ma sé Dagwi, vit à hwak, ma sé 

Dagwi, ko vit à hwak sede me. 

10Yi e susu mo, ma dura pyɛ́ de yê té, ko yi e raane, ma ha pyɛ́ de ya rɔ́ɔ nà té, 

ma ye, “Pyɛ de ma tɛ̀ e yey, yê sè ano, ko mê sila pyɛ de ya sé e yey hom.” 

11Mê yila mwat sede gwonon rê banama yi e rwa rak, mwat de ma vɔk e yey, 

yi e vwêl yikyik. Pyɛ de ma ga ye, mê tɛ̀ ye té, pyɛ de ma ga yong, mê ra yɛ. 

12Wet in betong na me, yin vê neyey kashalang, yin de yin a sé yikyik yi e tɔ̂k 

nerat hom. 

13Mê vey bagat na yin na me sey in, ma sé yikyik wɛt, mê rɛn me wɛt. Mê tɛ̀ 

Siyɔn wo sè kwɔ̂n sêy neken, mê tɛ̀ Israyɛl a sè yere ye gbɔng nerat hom. 

Yɛshaya 47 
Shɔt e ra Babilɔn 

1Dagwi Darwey a ye: Gyirik na hwo sangal e fongol, à zing-hwông Babilɔn! 

Sangal e vwel sana gwofwa negwɔm, à zing-hwông BeBabilɔn! Yaga bê to 
sang ye hwà sé hywɛ na mɛrɛk wɛt. 

2Jut vwɔ̂ fwa na hwo hwongo mɛ pyɛ́, pat kerugû bâng to mo, hywɛrɛm hwo, 

hala bol mo pyot, ye dɔ à nerɔt o. 

3Bê bɛrɛng nekpimit mo, ko bê di rekyen mo, mê tala hwo neves mo, ko mê tik 

hwak e ji mo wɛt. 

4Wo viri mot — Dagwi Darwey, Dâ Jey Mwa, à reza mɛ — yɛ à Wo Jɛrɛ, wo 

Israyɛl. 

5Sǎ yuu, na hwo lɛrɛ tó mo e lwil, hwo hwông BeBabilɔn! Yaga bê to yila hwo à 

gbɔng gwɔ̀m hwâ segwɔm wɛt. 

6Ma tɛ̀ shom na bemat hom, ma kyini vê nedanelɔ hom, ma nára hɛn e vɔ mo, 

hwà wok nemwishish mɛn wɛt. E ra vemo de ba ga kwopos, hwà tɛ̀ pyɛ̂ nedirik 
e ra yɛn. 

7Hwà ye, “Mê sè gbɔng gwɔ̀m hwā nesheneshey, ano hwá tɛ̀ pyɛ́ de yê vey 

e yey mo kɛ hwá bare yɛnɛ̂ yɛ wɛt. 

8“A remo, wok, hwo de hwà kat simô neta, hwó sangal gyat, hwó tē e yey mo, 

‘E me wɛ, ko vit a hwak sede me. Mê sè kuma kɛ mê tɔk rekû nèy wɛt.’ 

9Pyɛ́ bya yemo yê hwo e ra hwo, e kejeng tyɔng, e tuk hining: Rekû nèy na 

nekuma yê hwo e ra hwo kyip, mwa na yerê bes mo na gbɔng retô vyoshon mo. 

10“Á sè a hwo gyat e de neves mo, hwá ye, ‘Vit à mwat de e bɛɛ me.’ 

Netsitsɛng mo ná tɔ́k mo ná tɛ̀ hwo ye rɛng, ko hwá ye e yey mo, ‘E me wɛ, ko 
vit a hwak sede me.’ 

11Sana tɔk neves nê hwo e ra hwo nemo de hwô tɔk ra hwâl nɛ̀ wɛt. Gawey hê 

hwo e ra hwo, hemo de hwô tɔk gang e jey wɛt, ko reyɔm rê hwo e ra hwo hák, 
de hwà tɔk pyɛ cak e ra rɛ wɛt. 

12“Ci na tô bes mo, na nepyak balów mo, de hwá pɛngɛ hwo e ra yɛ yi 

e newen mo, gyeng hwô kyɛm hwo di wɛng, gyeng hwô shisa hɛn mɛ. 

13A sé a hwo gbɛrɛk na nepyak vôs badu mo, tik vemo de be ngyɛgɛt lagwi be 

sogo na be sey o, vemo de be bɛrɛng netangacɛn, ko e kagwɛ pwɛl pwas be 
ha pyɛ de yê té na hwo. 

14“Di, yɛn a sé de cugul, kya he re ɛn, be tɔk sey bato mɛn yi e retô balêm 

kya mo wɛt. Ha sé kyâ wôk nemɔɔ wɛt, e kyâ sangal bagat na hɛ wɛt! 

15Ano de bevwoshon o bê sè a hwo, yɛn de yin á pɛngɛ hîn fwom na yɛn yimo 

newen min, kawɛ a ga kaba gwong mɛ, vit a winde ê sey o.” 

Yɛshaya 48 
Dagwi a tɔk pyɛ de yê té 

1Wet in betong na ha hemo, à yin belɔ Yakɔp, de bé yila hin na rezâ Israyɛl, ko 

yin a raa yere min yi e Yuda, Yin e sisa na rezâ Dagwi Darwey, ko yin e ra won 
na Dagwî Israyɛl, mwa ano de yin e ra ano na tsak o, kɛ necik wɛt. 

2Yaga yɛn e tâng bato mɛn à bemât gbɔng pomô jɛrɛ, ko be tē yɛndɛng e ra 

Dagwi wo Israyɛl, Dagwi Darwey, Dâ Jey Mwa à reza mɛ. 

3Pyɛ́ de ya ga kwey a remo, ma dura yɛ wɛshɛrɛk raane, yá nusu yi e nu hom, 

ko ma tɛ̀ be tɔk yɛ, ma ra yɛ ziri, ko ya ga kwey. 

4A remo de ma tɔk yin a sé gbàrak, ko tɔ min ba sé sede rwinîs dyam, ko batili 

min sede dyam pama. 

5Ma dura a yin yɛ raane, gyam na ye té, ma ha a yin yɛ, yaga na yin a bin ye wɛt 

wɔgɔ, “E ci hom de ya ra yɛ̄, pyɛ de ma tsep, na yemo de ma turu ya nɔng nu 
e ra yɛ̄.” 

6Yin a ga wok, na yin a ga di pyɛ́ yemo mwa, ko yin ê dura yɛ̄ wɛt a? E ngamo 

nuyel, mê tɛ̀ yin wok pyɛ́ pyas, pyɛ̂ lɛrɛ de yin a kana tɔk wɛt. 

7Bá yong yɛ raane wɛt, a sé mɛsɛng yong yɛ a remo, Gyam yunung yin a ga 

sang wok yɛ wɛt, ano yin ê tɔk ye wɛt wɔgɔ, “Ma kana tɔk yɛ.” 

8Yin a ga sang wok, kɛ yin a ga sang tɔk wɛt, yimo raane betong min bá sè 

pyot wɛt. Yaga ma tɔk yerê kwɛlɛng mo, ko bá yila hwo à wo sogô nehywɛ yimo 
tɔ mo. 

9Yaga reza hom ma ka tik shom hom, yaga nerey hom mê niri na yin, yaga na 

me kyini hin wɛt. 

10Di, ma ga rugut hin, ko sede dyam pyɛng wɛt, ma ga mara hin e kyâ ju, e kyâ 

ju hê reyɔm. 

11Yaga me, me pyɛ hom me ra ano, yaga sɛ́ de bê tɛ̀ reza hom ligis ɛ? Mê nɔ̂ng 

hwak gbɔng nerat hom wɛt. 

Dagwi Darwey a rɔda viri Israyɛl 

12Wet in betong na me, à yerê Yakɔp, na BeIsrayɛl de ma yila! Ma sé Dagwi, 

ma sé wo susu mo, ko ma sé wo yɛnɛ mo. 

13Vwɔ hom gwa bomo retîs jey, ko vwɔ yege hom gwa lasha lagwi, sede ma 

yila hɛn, yɛn e tumal ting. 

14Tula hin mwa hin, wok in! Wa e ji mɛn de a dura pyɛ́ yemo ɛ? Dagwi Darwey 

a tɛ̀ yey na mwât fwom mɛ. Yɛ̀ ê ra pyɛ de a simo e ra Babilɔn, ko vwɔ mɛ gwô 
gawey gwô sè e ra BeBabilɔn. 

15Ey, e me, e me de ma hanat, ma yila hɛ, ma ga vey na yɛ, ê di wɛng 

e begwong mɛ. 

16Vey in bagat, wok in! Yi e susu mo, ma ga ha e lɛrɛ wɛt, jeng de pyɛ́ mo yá té, 

má sè e hwomo, ko a remo, Darwey Dagwi Darwey, a ga tomo me tanga Gabik 
mɛ. 

17Dagwi Darwey wo viri hin, Wo Jɛrɛ wo Israyɛl a ye: Ma sé Dagwi Darwey, 

Dagwi min, womo de e basa a yin, yaga nerat min, womo de e kyè na yin 
e gwong de yin ê kwey ɛ. 

18Káa, ka yin a wet betong na badu hom! Ka nerey min nà yang sila sede rɔt, 

ko wɛng min ha yang hwo na gap sede bagun nshî gworep. 

19Nèy min na yâng sè pyak sede bazɛk, ko yére min ye sè bɛɛrɛ sede yenêng 

bazɛk o. Bê sang fugut, kɛ be wey na reza mɛn e nuyel hom wɛt. 

20Nusu hin yi e Babilɔn, tele hin yi e Babilɔnya. Dura hin ano na môk yey pyɛng, 

shara hin ha mo mwa. Tomo hin hɛ vɔk e neyɛnɛ̂ jey, yē in, “Dagwi Darwey a 
ga viri Yakɔp mwât fwom mɛ.” 

21Yɛn á wok yêy hwɔshɔ jeng de ma kyè na yɛn e hêy gbingiring wɛt. Á tɛ̀ nshi 

ne tele a yɛn yi e gwofwa, á vugu gwofwa mo, ko nshi ná dɔng. 

22Dagwi Darwey a ye, “Vit à yêy dyɛngɛ na vê ragas neves!” 

Yɛshaya 49 
Lwɛlɛ̂ mwât fwôm Dagwi gwô neba 

1Wet in betong na me, à yin bemât bakwogom mwa! Tɛ̀ in nehywɛ, à yin bemât 

yikyik! Dagwi Darwey á yila me gyam tɔ́ hom, á vo a me reza, jeng de ma sè 
rɔngɔl e jim neng hom. 

2A yong nu hom hywɛ sede wâl vootot, a lɛrɛ me e necam vwɔ mɛ. A yong me 

hywɛ sede kwet de ba turu gyat, a lɛrɛ me sede e zing ket mɛ. 

3Ko a yang me, “Hwà sé mwât fwom hom, Israyɛl, de e tɛ̀ a me gbɔng nerat.” 

4Ko ma ye, “Ma yɔ́m me e de fwom, ma ga wey na gap hom e ra yapyi. Mwa 

ano, hâ dûl to hom hê yi na Dagwi Darwey, ko pyɔlɔ hom yê yi na Dagwi hom.” 

5Dagwi Darwey de a yong me e jim na me sè mwât fwom mɛ, na me toyo na 

yére Yakɔp na yɛ, na be to wuna BeIsrayɛl na yɛ, yaga ma vɔk nerey e bayîs 
Dagwi Darwey ko Dagwi hom a ga tɛ́ ɛ gap hom, 

6e tē: “À mwât fwom hom, a sé pyɛ begelek de hwô ye cik a yerê Yakɔp zɔng 

na hwo to toyo na bwang BeIsrayɛl. Mê nɔng o sede negbey na yére bemât jey 
mwa, na sêy neken hom he wul neyɛnɛ̂ jey.” 

7Dagwi Darwey, wo virî Israyɛl, na Wo Jɛrɛ mɛ a yâng vemo de ba sé besam 

begwɔ̀m de ba byɛnɛng hɛn, vemo de ba kyɛ́ ɛn hɛn. “Begbɔng begwɔ̀m bê di, 
pyɛ de yin a tɛ́ in, ko bê sogo e tumal, begwɔ̀m tanga yɛn bê ye guduruk, yaga 
Dagwi Darwey de a sé tsak o, Wo Jɛrɛ wo Israyɛl, de a kasa hin.” 

Bê toyo na nèy Siyɔn e lɔ 

8Dagwi Darwey a ye: E jeng de yê jám a me, mê wok won min, e tûk sêy neken 

mê sɛlɛ hin, mê gyeng in, mê nɔng in vɔk na bemat o sede pyɛ durâ wuna-na-
sira hom, na yin a to yong vwel o, na yin a to toyo na benap de ba ga lashe vɛ, 

9na yin a yâng bemât ngyang, “Nusu hin.” vemo de ba sé e ji lwil, “Vey in na 

wot a di in.” Yɛn ê kyě re pyɛ́ e bahagât begwong sede tyīmit, ko nedem sehwey 
mɛn nê sè berahwol mwa. 

10Yɛn ê wok vyong kɛ yêy hwɔshɔ wɛt, ko nevɛ̌t gwi kɛ gul nê mǎ hɛn wɛt, yaga 

yɛ de e wok nemwishish mɛn ê kyè na yɛn, ko ê gyep yɛ vɔk e lel nshi. 

11Ko mê doyo mwa beraku be sè gwong, ko mê yong gbɔng gwong hom e rak o. 

12Di! Yɛn à vemo vey pom yi e nedem yikyik, ko di, vemo yi e rwa rak na rwa 

ta, na vemo yi e vwêl Sinim. 

13Ra in lwɛlɛ̂ yey pyɛng, à belagwi, na yin somo hɛ, à jey. Takla hin lwɛlɛ̂ feng, 

à beraku! Yaga Dagwi Darwey ê wɔrɔk bemat mɛ, ko ê tosho reyɔ̂m bemat mɛ 
de be tak a yɛn. 

14Ko bemât Siyɔn be tē, “Dagwi Darwey a ga ye waa à hot, Darwey mot a ga 

ye bam à hot.” 

15Bare hin na hwā, ê tɔk ye bam a hwey de e ngas, kɛ a tik nà tosho reyɔ̂m 

hwêy jim mɛ a? Ko ka hwā a ye bam à hwey mɛ, ko mê ye bam à hin wɛt. 

16Di, ma ga jining hin e tas vɔ hom, bejwâ-pomo mo ba sé e bare hom kayɛ 

jeng. 

17Bemât lɔk mo bê kwey vê gangas o, vê wey na hwo bê kwɔ̂k kyè. 

18Jut bayis e rak o na hwo gwɔrɔ na bɛrɛng, bemat min ba sé tula hɛn mwa, be 

kyè vey na hwo. Dagwi Darwey a ye: Ma sira na tó hom, hwô vɔk yey pyɛng na 
yɛn mwa sede dyéngere ryat, sede gwel, hwô tɔrɔ hwo na yɛ̄. 

19Mwin, nekwɔn min de ba ga lashe, na barin min, na vwel min de ba ga wey 

na hɛ, a remo kwɔn o hê radɛ yaga bemat min de bê sangal ɛ, ko vemo de bá 
wey na yin bê wɛrɛn yikyik. 

20Nèy de ba tɔ e jeng sesam, nê ba yang o, “Kwɔn o ha ga radɛ a wot, nɔng ot 

kwɔn na wot a sangal ɛ.” 

21Ko hwô ye e yey mo, “E wa de a tɔs a me nèy nemo ɛ? Nèy hom na weres, 

ko ma tɛ́ me sang-gwon. Ba pat me yi e lɔ hom, vɔk e de sesam, ko e wa de a 
ras nèy nemo ɛ? Bá hala me gbɔ́rɛy, ko nèy nemo na yi e gwa ɛ?” 

22Darwey Dagwi Darwey a ye: “Di, mê nára vwɔ hom e rak o na me yila yére 

bemât jey, mê pɛl durum hom vɔk na bemat, ko yɛn ê vey na nèy bewen min 
e beragey mɛn, ko bê jut nèy behwong min e ra sanat mɛn. 

23Begbɔng begwɔ̀m bê sè a hwo beda mo, ko beha-berêy begwɔ̀m, 

beneng mo. Na bato det yɛn ê ye guduruk e nuyel mo, na be lɛlɛ fongôl bol mo. 
Ano de yin ê tɔk, me wɛ à Dagwi Darwey, ko vemo de ba sɛt bayis e ra me bê 
vo rekyen wɛt. 

24“Bê tɔk sey ɛ̀ pyɛ̂ jugu yi na mwât como, kɛ sam como yi e vwɔ̂ suga a?” 

25Ko Dagwi Darwey a ye: “Ey, bê sey ɛ̀ pyɛ̂ jugû mwât como, na sam como yi 

e vwɔ̂ suga. Me pyɛ hom mê ra yol na bemât yol min, ko mê sey nèy min. 

26Mê tɛ̀ vê tak a yin be re banamâ rebek mɛn pyɛ mɛn, ko nemi mɛn nê vo ɛn 

sede nshî anap. Ano kawɛ mwat ê tɔk, me wɛ à Dagwi Darwey, wo sey in, na 
wo viri hin, Wo Reto Mwa wo Yakɔp.” 

Yɛshaya 50 

1Dagwi Darwey a ye: “À nèy hom, bwok-rwang gâs wenêng neng-gwɔ mo a 

gwɛ̀, de ma tɛ̀ ɛ e gwong na gwɛ ɛ? Kɛ na wɛ̌ mwat de e rangal me dyām de ma 
row in ɛ? Wey, a sé yaga banɛn min de ba row in, ko a sé yaga neburu min de 
ba tɛ̀ neng min e gwong. 

2Yaga sɛ́ de vit à mwat e hane jeng de má vey ɛ? Yaga sɛ́ de vit a mwat de á 

toyo mɛ̀ jeng de ma yila ɛ? Vwɔ hom gwa sé bwit de gwô tɔk viri wɛt a? Kɛ ma 
vɔk gâp sey in wɛt a? Di, na gyong zɔng me tɔk tɛ̀ gworep gwo hworok, me tɛ̀ 
nerɔt gbingiring. Betɔk mɛn be bɔsɔ yaga nevît nshi, be kushu na yêy hwɔshɔ. 

3Ma tɛ̀ a jey nesi sede rugu, ko ma bang ɛn na rugû sesin.” 

Lwɛlɛ̂ mwât fwôm Dagwi gwo netat 

4Darwey Dagwi Darwey a nɔng me lêm mwât basa na me tɔk wɔrɔk vê gbɛrɛk. 

Nagasi na nagasi e sensa me na me wok, na me wet betong sede nèy basa a 
yɛn. 

5Darwey Dagwi Darwey a ga yong me na me wok ha mɛ, ko ma sogo 

nehywɛ wɛt, ma doyo na bama wɛt. 

6Ma hala mā hom na vê dak me, ko ranang hom na vê luyû negyɛk hom. Ma 

lɛrɛ bayis hom yi e vê dusa me wɛt, ko ma hala vê tulus me na netey. 

7Darwey Dagwi Darwey e sɛlsɛ me, yaga ano ma ga tɛ́ me pyɛ byɛs wɛt. Ano 

ma ga sɛt bayis hom sede sulup, ko ma tɔk bê nɔng me rekyen wɛt. 

8Yɛ̀ womo de e ye ma sé cik, a sé bagat! Wa ê tɛ̀ kun hom ɛ? Tik na wot a tumal 

na yɛ! Beva à bemât repugu hom ɛ? Tik na yɛn a vey sɛ̀ me! 

9A sé e Darwey Dagwi Darwey de e sɛlsɛ me, e wa de ê dura, ma vɔk nɛn ɛ? 

Mwa hɛn bê wey sede rugu, tangapurus wô ré ɛn vit. 

10Wɛ e ji min e wok bengyip Dagwi Darwey, na a gyeng fwɔ̂ mwât fwom mɛ ɛ? 

Wɛ e ji min e kyè e lwil, sana di negbey ɛ? Tik na a tɛ̀ gap mɛ e ji rezâ Dagwi 
Darwey, na a ye yɛndɛng e ra Dagwi mɛ! 

11Di, mwa yin de yin e pɛl kya, ko yin tɛ̀sɛ kya de he tabas, kyè in e negbêy kya 

min o, na e tê hê tabas de yin a pɛl o! Pyɛ de yin ê sey e vwɔ hom à: Rezot 
zɔng! 

Yɛshaya 51 
Neha wɔrɔk Yɛrusalɛm 

1Wet in betong na me, yin de yin e tē ngyɛ́k e necik, yin de yin e jama Dagwi 

Darwey. Bare hin gwofwa de ba tow in yi e gwɛ, na kwɔ̂n dâk beta de ba cing 
in ɛ. 

2Bare hin na Abraham da min, na Sara de a tɔ in. Jeng de ma yila hɛ, á sè yɛ 

nju mɛ, ma tɛ̀ a yɛ nerat, ko ma tɛ̀ a karak. 

3Mwin, Dagwi Darwey ê wɔrɔk Siyɔn, ê wɔrɔk bemât barîn hɛ. Ko ê tɛ̀ hêy hɛ 

he sè sede bwî Ɛdɛn, hêy gbingirîng hɛ sede bwî Dagwi Darwey. Bê sɛ̀ yey 
pyɛng na shɛgɛsh e ji hɛ, feng na fwɔ̂ lwɛ̄lɛ arɔng. 

4Tɛ̀ in nehywɛ na me, à bemat hom, na yin a wet betong na me, à yerê bemat 

hom yaga redu rê nusu yi na me, ko gâs badu hom e tē hê sè negbêy bemat. 

5Gâs badu hom ha ga vey lɛs, sêy neken min ha ga nusu wɛshɛrɛk, ko vwɔ hom 

gwô vey na shɔt e ra bemat. Bemât bakwogom mwa bé gyeng me, ko yɛn e sɛt 
yey mɛn e ra vwɔ hom. 

6Jut in bayis min vɔk e lagwi, na yin a bɛrɛng jey e nɛn o arɔng. Yaga lagwi wô 

ye bit sede kyeng, jey yê hama hɛ sede rugu, vemo de ba sé e ji yɛ bê kushu 
sede ngyána. Sêy neken hom hê sè gbak-gbak, ko viri hom hê sang yɛnɛ 
hɛ wɛt. 

7Wet in betong na me, yin de yin a tɔk necik, yin bemat de yin a vɔk basa hom 

e neyey min, yin wok bengyip gyông bemat wɛt, ko yin langat hin yol behak wɛt. 

8Yaga tangapurus wô re ɛn sede rugu, ko kǔt gwô re ɛn sede shwey, Víri hom 

hê sè nesheneshey, ko sêy neken hom vɔk na bezamang pyak. 

9Sene, sene, tɛ̀ gap, à Dagwi Darwey! Sene sede jeng raane, bezamâng raane! 

E hwo de hwà yɛt Gwalwêl Nshi cɛk o cɛk o, hwà luga gwalwel wɛt a? 

10E hwo de hwà tɛ̀ gworep gwo hworok, nshi de na sé ciwil. Hwà tɛ̀ retîs gworep 

re tɛ́ ɛ gwong, na vemo de hwà kana viri be ye dɔ. 

11Ano vemo de Dagwi Darwey a viri bê toyo, ko bê vey e Siyɔn na lwɛlɛ, bê vɔk 

yey pyɛng sana yɛnɛ, yɛn ê sɛ̀ yey pyɛng na seshɛgɛsh, ko lashê yey na vôs 
yey yê tele e jey. 

12Dagwi Darwey a ye: “Me, e me wɛ me wɔrɔk hin, yaga sɛ́ kwong de yin e wok 

bengyip mwasi zɔng de ê ku, mwasi de ê wey sede sɔng ɛ? 

13Yin a ga ye bam à Dagwi Darwey, de a yong in, yɛ de a shara lagwi, ko a 

bomo retîs jey. Yin e sǎ e de bengyip pere wɔ̀ bomo gwi, yaga shôm wò tak a 
yin, womo de a tɛ̀ to mɛ e de wey na yin. Ko shôm wò tak a yin o á yɛ ɛ? 

14Bê viri vê reyɔm dey-dey, yɛn ê kushu na be kyè vɔk e revɔng wɛt, ko yɛn ê 

bidɛ kpam-tuk wɛt. 

15Me wɛ à Dagwi Darwey, Dagwi min, de e suk nshî gworep na bagung o be 

lulum — Dagwi Darwey, Dâ Jey Mwa à reza hom. 

16Ma ga tɛ̀ neha hom e nenu min, ko ma lɛrɛ hin e necam vwɔ hom. Ma shara 

lagwi, ma bomo retîs jey, ko ma yâng bemât Siyɔn, ‘Yin à bemat hom.’ ” 

Yɛnɛ̂ reyɔ̂m Yɛrusalɛm 

17Sene, sene! Sogo e tumal, à hwông Yɛrusalɛm, hwo de hwà ga sɔ keshi shom 

e vwɔ̂ Dagwi Darwey, hwà ga sɔ vɔk e cet o, shǐ té dèndes. 

18Vit à hak de hê gyeng ɛ́, e ji mwa nèy de a tɔs. Vit à hak de hê kaba a yɛ vwɔ, 

e ji nèy de nà ras e vwɔ mɛ. 

19Pyɛ́ bya yemo ya ga hwo e ra hwo: Gawey na lashê vwel mo, vyong na wal, 

wa ê wok nemwishish mo, kɛ wà ê wɔrɔk hwo ɛ? 

20A ga yâng nèy mo cwɛ̀ɛ, yɛn a dyɛngɛs e tô kahɛ hyok sede vow e segun. Yɛn 

a sila na shôm Dagwi Darwey, na gyông Dagwi mo. 

21Yaga ano, wet in betong, yin de ba ga mǎ hin, de yin e feng, ko na nshi 

anap wɛt. 

22Ano Darwey min, Dagwi Darwey, Dagwi min de a tumal a bemat mɛ e ra ha 

mɛn, a ye: “Di ma ga sey yi e vwɔ min keshi té dèndes. Yin ê to sɔ ko tyɔng wɛt, 
yi e shǐ shom hom. 

23Ko mê tɛ̀ shǐ shom hom o e vɔ vê tak a yin reyɔm, yɛn de ba yang in, ‘Ye in 

ngyuk, na wot a kyè e ra yin.’ Ko yin a tɛ̀ nèma min sede vwel, tanga sede hyok 
de yɛn ê kyè ɛ.” 

Yɛshaya 52 

1Sene, sene! Tɔrɔ hwo na gap à Siyɔn! Tɛ̀ berugu mo de ba dal na nerat, à 

Yɛrusalɛm, gbɔng pomô jɛrɛ, yaga bemandul na vê ligis bê to yel e ji mō wɛt. 

2Pagat búm mo, sogo, à Yɛrusalɛm de ba ga vo e sesam! Viri ngyang yi 

e fwɔ mo, à hwông Siyɔn de ba ga vo e sesam! 

3Dagwi Darwey a ye, “Ba row in e ra dyām wɛt, ko bê viri hin na dyām 

arɔng wɛt.” 

4Darwey Dagwi Darwey a ye, “Raane bemat hom bá wɔ̀ sangal e vwêl Misra 

sede bekɛnɛt, ko BeAsirya arɔng bá tak a yɛn reyɔm sana tin.” 

5Dagwi Darwey a ye, “À bemat hom, yin a sé ra sɛ́ e ngamo à remo de ba ga 

hashe hin sana tin ɛ? Bemât nuyel min be dak kaa, ko be wusal e de byɛ̂s reza 
hom kahɛ tuk. 

6Yaga ano, e jeng de ye kyè vey, mê tik na bemat hom be tɔk reza hom. 

E jeng o, yɛn ê tɔk, e me de me ha: Me à womo!” 

7Sɛ́ ya dal na nerat na be di tom de e kyè vey e beraku, tom yɛgɛt yat, e ha hâ 

yêy dyɛngɛ, tom yɛgɛt yat e ha hâ sêy neken, e tâng Siyɔn: “Dagwi mo e re 
negwɔm.” 

8Wet betong! Bemât gyeng mo be gbɔ, mwa hɛn be ra lwɛlɛ̂ yey pyɛng, yaga 

yɛn e bɛrɛng wɛshɛrɛk tóyo Dagwi Darwey vey e Siyɔn. 

9Takla hin mwa na lwɛlɛ, à yin barîn Yɛrusalɛm! Yaga Dagwi Darwey a ga wɔrɔk 

bemat mɛ, a ga viri Yɛrusalɛm! 

10Dagwi Darwey a ga dura wɛshɛrɛk vwɔ mɛ gwô jɛrɛ e bayîs yére bemat jey 

mwa. Ko neyɛnɛ̂ jey mwa nê di sêy nekên Dagwi mot. 

11Kyè in, kyè in, nusu hin yi e vwêl Babilɔn! Ra in pyɛ ligis cak wɛt. Nu in yi e tê 

yɛ̄, fung in bato min, yin de yin e hashe pyɛ̂ Gbɔng Duk Re Fongôl Dagwi 
Darwey. 

12Ko yin nu in na nefufǔl wɛt, yin nu in na tele wɛt, yaga Dagwi Darwey ê kyè 

e nuyel min, ko Dagwî Israyɛl ê bang a yin ma. 

Lwɛlɛ̂ mwât fwôm Dagwi gwô naas 

13Di, mwât fwom hom ê vɔk wɛng, bê nɔng ɛ nerey, bê jut ɛ tɛ́rɛ̄, ko ê sè e rak o 

sizɔng. 

14Sede remo de á sè a bemat kpɔrɔk na yɛ, bá mǎ hɛ sizɔng, bá tɔk tɔk ɛ wɛt, 

á to sè sede mwasi wɛt. 

15Ano yére bemat jey pyak yê langat hɛn hɛ, begwɔ̀m bê ban yuu e nuyêl mɛ, 

yaga yɛn a ga di pyɛ de ba kana ha a yɛn gyam wɛt, ko yɛn ê tɔk retin pyɛ de 
yɛn a ga kana wok wɛt. 

Yɛshaya 53 

1E wa ê yâng sey tsak o na pyɛ de wot a wok ɛ? Na beva de ba ga yâng di vwɔ̂ 

Dagwi Darwey e pyɛ́ yemo ɛ? 

2A ras e nuyel mɛ sede kecɔgɔt, sede shɛshɛ e vwel hwogot. A vɔk nerey nehak 

kɛ nerat de nê tɛ̀ wot bɛrɛng hɛ wɛt. Vit a pyɛ cak e bɛrɛng mɛ de yê tɛ̀ wot simo 
di ɛ. 

3Ba byɛnɛng hɛ ko behak ba ye zak à hɛ, mwât rezot, a ga tɔ́k ɛ na nerɔ, sede 

hwak de be doyo bayis yi na yɛ, ba byɛnɛng hɛ, ko wot a jut ɛ a sé pyɛ cak wɛt. 

4Mwin a ga hashe nerɔ mot e rato mɛ, ko a ga jut nedirîk reyɔm mot. Wot a bare 

e Dagwi de a tabak hɛ, e Dagwi de a dak ɛ, a tak a yɛ reyɔm zìgit. 

5Ko nerɔ mɛ na sé yaga sogô nehywɛ mot, ba tɛ̀ a yɛ rezot yaga banɛn mot, a 

sé yi na tak a yɛ de wot a sé gyat, ko yi na baram mɛ de wot a ga tɛ̀ tyang. 

6Wot mwa sede tyīmit wot a ga vuru gwong, kawɛ e ji mot a ga doyo e gwong 

mɛ, ko Dagwi Darwey a ga tɛ̀ banɛn mot mwa e ra yɛ. 

7Ba ngyɔ hɛ, ko ba tak a yɛ, mwa ano a tùt nu wɛt. Sede byot tyīmit de be kyè 

wɔ̀ yɛrɛ, na sede tyimit e nuyêl bemat yɛ̂t tôt yɛ, ya nàra yuu, ano a tùt nu 
mɛ wɛt. 

8Yi na shɔt bɔs ba kyè na yɛ. Wǎ e ji bezamang mɛ à tɛ̀ tong ɛ? Ba tùt ɛ yi e vwêl 

beken, ba dak ɛ yaga burû bemat hom. 

9Ba yong sak me tanga vê neves, ko ba lɛrɛ hɛ na bedaberey, mwa ano de a 

kana ra yol wɛt, ko a kana ha bɔs wɛt. 

10Mwa ano, a sé simô Dagwi Darwey na a sɔ rezot na nerɔ. A nɔng neken mɛ 

na nè se pyɛ nɔrɔ yaga banɛn. A rɔda di nèy mɛ, ko nepɔlɔ mɛ nê gwɛ hɛn, ko 
simô Dagwi Darwey hê karak e vwɔ mɛ. 

11Ê di pyɔlɔ̂ ririm mɛ ko yê jam a yɛ. Wo cik, mwât fwom hom, ê tɛ̀ bemat pyak 

be sè cik yi na tɔk ɛ, ko ê jut nedirîk banɛn mɛn. 

12Yaga ano, mê nɔng ɛ nu mó mɛ na bedaberey, ko ê gas pyɛ̂ jugu na vê gap. 

Yaga a shushu neken mɛ vɔk e reku, ko ba jut ɛ sede hwak e ji vê sogô nehywɛ, 
ko mwin a jut banɛ̂n bemat pyak, ko a ra won yaga vê sogô nehywɛ. 

Yɛshaya 54 
Lwɛlɛ̂ yêy pyɛ̂ng sang-gwon 

1À Yɛrusalɛm, à hwo sang-gwon, ra lwɛlɛ̂ yey pyɛng, takla lwɛlɛ na hwo mok, 

hwo de hwà ga rus tɔ wɛt! Nèy hwā de ba kyini nê dal ne hwâ weneng na 
nepyak. Hâ Dagwi Darwey à hemo. 

2Gwɛ̌ kwɔ̂n buk mo, gwɛ̌ rugû bâng kwɔ̂n sangal mo, hwo tɛt kwɔn o wɛt, gwɛ̌ 

nelîs rǐk o, na hwo gwɛ̌ tɛs bekwagam o. 

3Yaga hwô shara hwo vɔk e yege na mwɛlɛng, ko yére mo yê vɔk yére bemat 

jey o, ko yê sangal e bapomo de ba ga kana hala. 

4Hwo vo bengyip wɛt, yaga hwô vo rekyen wɛt. Hwo ye waa wɛt, yaga bê 

byɛs o wɛt. Yaga hwô ye bam a rekyên nehwong mo, ko hwô to bare na byɛ̂s 
nekuma mo wɛt. 

5Yaga wo yong mo ê sè a hwo sede rwas mo, Dagwi Darwey, Dâ Jey Mwa à 

reza mɛ. Wo Jɛrɛ wo Israyɛl à wo viri mo, be yila hɛ à Dagwi wo jey mwa. 

6Yaga Dagwi Darwey a ga yila hwo, sede hwā de ba ga hala hɛ na lashê yey. 

Sede hwā de rwas o a ró ɛ a sè rɔngɔl pwas. Dagwi mo a ye ano. 

7Ma kyini hwo kejeng tyɔng, ko yi na gbɔng tosho reyɔm mê to jut o. 

8Na shom ding-ding yaga kejeng, ma lɛrɛ bayis hom yi na hwo, ko yi na tɛ̂ yey 

gbak-gbak mê tosho reyɔm mo. Hâ Dagwi Darwey, wo viri mo a hemo. 

9Mê ra sede e nagasî Nɔwa: Tyɛng sede mà sira wɔgɔ, nshî Nɔwa nê sang to 

bang jey wɛt. Ano ma ga sira mê to vo shom na hwo wɛt, ko mê to gyong o wɛt. 

10Ka beraku ba yang tɔk sè vit, ko ba yang gangas berahwol arɔng, ko tsak tɛ̂ 

yey hom hê gas ɛ na hwo wɛt, ko wuna-na-sira hom hê sangal tyang hê sè 
vit wɛt. Hâ Dagwi Darwey, wo toshô reyɔm mo a hemo. 

Yɛrusalɛm pwas 

11À Yɛrusalɛm wo reyɔm, de tɛmɛ-nshi na gangas, vit à wo wɔrɔk, di, me kyè 

wɔ̀ tɛ̀ beta mo e ra dyengerê agat, ko me bomo retis mo e ra dyengerê safir. 

12Mê tɛ̀ búshu mo na dyengerê rubi, rùhup mo na dyéngere de ye lolo, ko jwâ-

pomo mo na beta berat. 

13Dagwi Darwey ê basa a mwa nèy mo, ko nèy mo nê sangal e ji netyang. 

14Hwô tumal ting e ra necik, vit a mɔt, hwô tele hwo pyɛ cak wɛt, vit à bengyip, 

bê vey bagat na hwo wɛt. 

15Ka sede mwat hwak a hwo e ra hwo, ko ê sè yi na me wɛt, ka sede mwat 

hwak a hwo o na yol, ko ê gaba, mê gyep o. 

16Di e me de ma yong zu, womo de e ruk kyâ hwalang, na a yong pyɛ̂ como, ko 

e me de ma yong mwât como, na a wey na pyɛ́ mo arɔng. 

17Vit a pyɛ como de ba yong yaga hwo de yê mǎ hwo, hwô gang kahɛ ha e ra 

hwo e duk shɔt. Vonu à hemo e ra bemât fwom Dagwi Darwey, ko wɛng mɛn 
hê yi na me. Hâ Dagwi Darwey à hemo. 

Yɛshaya 55 
Dagwi e yila vê yêy hwɔshɔ 

1Óoo, mwa yin vê yey hwɔshɔ! Vey in e dem nshi! Ko yin de yin a vɔk dyām wɛt, 

vey, sey in na yin re! Vey, sey in nshî anap, na nevasal, sana dyām, sana byɛ! 

2Yaga sɛ́ de yin e wey na dyām min e ra pyɛ de ya sé kpam-tuk wɛt, na dyâm 

fwom min e ra pyɛ de ye vey á yin wɛt ɛ? Wet in betong hywɛ na me, na yin a 
re pyɛ́ de ya sé ryat, na yin a wok netâ pyɛ́ ryat. 

3Tɛ̀ in betong, na yin a vey na me, wet in betong, na yin a sè beken. Mê wuna 

me na sira na yin neshey gbak-gbak, na be sila mɛ̀ tsak tɛ̂ yey hom na Davit. 

4Di, ma tɛ̀ ɛ́ wò nuha na yére bemat, gwɔ̀m na wo nuyêl como yaga yére 

bemat o. 

5Di, yin ê yila yére bemat jey de yin a tɔk wɛt, ko yére bemat jey de ya tɔk in wɛt 

yê tele vey na yin, yaga Dagwi Darwey, Dagwi min, Wo Jɛrɛ wo Israyɛl, e yɛ̀ de 
a ga nɔ́ng in nerat. 

6Jama hin Dagwi Darwey e jeng de bê tɔk sɛ̀ ɛ, yila hin hɛ a remo de a sé bagat. 

7Tik bemat beves be hala begwong mɛn, vemo de ba sé cik wɛt be hala báre 

mɛn. Tik na yɛn a toyo vey na Dagwi Darwey, yaga na a wok nemwishish mɛn. 
Tik na yɛn a toyo vɔk na Dagwi arɔng, yaga e hala banɛn dey-dey. 

8Yaga bare hom ha sé sede min wɛt, kɛ begwong min ba sé sede benang wɛt. 

Hâ Dagwi Darwey à hemo. 

9Sede remo de lagwi wà dal jey e rak o, ano begwong hom ba dal bemin, ko 

bare hom ha dal min arɔng. 

10Sede remo de rwak na fwala be gyirik yi e lagwi, ko be to ɛn wɛt sɛ̌ ba ga nɔ̂ng 

vwel nshi, be tɛ̀ he ye rùk, ko pyɛ́ ye tē gbuk, ye nɔng pyɛ̂ yeneng de be tus, na 
kpam-tuk de bê re. 

11A sé ano na ha de he nunus e nu hom. Hê toyo vey na me hal wɛt, ko hê sila 

pyɛ de ma tɛ̀ e yey, na he di wɛng e ra pyɛ de ma tomo mɛ hɛ. 

12Ey, yin ê nusu na yey pyɛng, ko bê kyè na yin na yêy dyɛngɛ. Beraku na 

berahwol e nuyel min bê takla lwɛ̄lɛ, ko mwa cɔ́gɔt yê dak vɔ. 

13E tô tin-á-rɔ́gɔ, ko cɔgɔ̂t sayprɛs yê ras, e tô shik, ko cɔgɔ̂t gbirin yê ras, ko yê 

sè pyɛ bare, na Dagwi Darwey, pyɛ dura gbak-gbak de bê tɔk pat yɛ wɛt. 

Yɛshaya 56 
Vonu Dagwi vɔk na yére dyuk 

1Dagwi Darwey a ye: Gas in badu e tē, na yin a ra necik. Yaga sey hom hê vey 

bagat, ko bê dura viri min wɛshɛrɛk. 

2Wo wɛng à mwasi de e ra ano, womo de e kaba há mo gak, womo de e gyeng 

Tuk Shábat, e tɛ̀ hɛ ligis wɛt, ko e kyɛ́ ɛ nà ra pyɛ vyes. 

3Wo yere dyuk de a man ɛ na Dagwi Darwey ê sang to ye wɛt wɔgɔ, “Mwin 

Dagwi Darwey ê kang me na bemat mɛ.” Ano arɔng, hwo kwon tik rɛmɛt a ye: 
“Di, ma sé sede cɔgɔt sana yére zɔng.” 

4Yaga Dagwi Darwey a ye: Vɔk na berɛmɛt de be gyeng Negasi Shábat hom, 

yɛn de be kasa pyɛ́ de yé pɛngɛ a me yey, ko yɛn de be gyeng wuna-na-sira 
hom, 

5mê nɔng ɛn, e lɔ hom, na e jwâ Gbɔng Duk Re Fongol hom mwa, pyɛ bare, na 

reza de ya dal nèy bewen na behwong. Mê nɔng ɛn reza rê gbak-gbak, de bê 
tɔk pat rɛ wɛt. 

6Ko yére dyuk de ya man ɛn na Dagwi Darwey, de ye ra a yɛ fwom, de ye tɛ̀ 

yey na rezâ Dagwi Darwey, de ye sè yê fwom mɛ, na mwa vemo de be gyeng 
Tuk Shábat, ko be tɛ̀ hɛ ligis wɛt, ko be gyeng wuna-na-sira hom, 

7e yɛn vɛ de mê vey mɛ̀ e rakû jɛrɛ hom, ko mê nɔng ɛn yey pyɛng e duk won 

hom. Nɔrɔ̂ pyɛ̂ rangas mɛn na nenɔrɔ mɛn, bê sey yɛ e gàgbang rangas yas 
hom, yaga bê yila lɔ hom à lɔ̂ won yaga yére bemat mwa. 

8Dagwi Darwey de e tula BeIsrayɛl de ba shara hɛn, a ye, “Behak ba sé de mê 

tula hɛn e ra vemo de ma ga kana tula.” 

Nevês bemât nuyêl BeIsrayɛl 

9Vey re in, à yin ngyāma, mwa yin ngyāma rehwot! 

10Vê bɛrɛng nekanâng Israyɛl ba sé bebók, mwâ hɛn vit à tɔ́k, mwâ hɛn sede 

bevû gyeng yuu-yuu, be tɔk bǔ wɛt, be ranas negwi, be dyɛngɛs, be tɛ̀ yey na 
nevwa. 

11Bevu de ba kat serwéy, pyɛ́ ye vey a yɛn wɛt. Belek o arɔng ba vɔk tɔk wɛt, 

mwa ba ga doyo e begwông vɛ, kawɛ e de jamâ pyɔlɔ mɛ. 

12Yɛn e tē, “Vey in na wot a jama nshî anap, tik wot a sila hot na siring. Nahwol 

wô ba sè pyɛ langat sede yunung, wô ba dal mwa!” 

Yɛshaya 57 
Dagwi Darwey a kyɛ́ ɛ sâp cī BeIsrayɛl 

1Mwat de a sé cik e wey, ko vit a mwat de e tɛ̀ tong. Be kyè na vê tsak o, ko vit 

à mwat de e bare mɛ. Be hashe vê cik yi e neves, 

2ko yey mɛn ye dyɛng, yɛn de be kyè cik, bê pɔng e ra gat mɛn. 

3Ko di yin kē, vey in e ngamo, yin nèy bemât vyoshon, yin yerê vê nejwang na 

nedeneves. 

4Yin e tabas a beva nengyas ɛ? Yin e wuma nenu tɔɔng e ra beva na yin a nása 

balem e jey ɛ? Yin a sé nèy neburu, na yere ye bɔs wɛt a? 

5Yin de cwey pyɛ́ vyes ye re in sede kya e tê cɔ́gɔt ouk, e nɛ̂n kayɛ cɔgɔ̂t berang 

pyak. Yin de yin e mɔbɔs nèy min e benɛk, e nɛ̂n nesarâng beta. 

6Basulup bèvwɛngɛ ba sé bak o mwin, ey, e vɛ de ba sé nu mo min. E ra vɛ de 

yin a shusha ɛ̀ nu mo hê beda min. Yin a ga vey na nɔrɔ̂ pyɛ̂ yeneng. Pyɛ́ yemo 
yê dyɛng a me yey a? 

7E ra beraku belis e ra rak o, yin a ga shara beput min, ko e hwomo yin a tút wɔ̀ 

nára nɔrɔ̂ rangas. 

8E bamâ rwi na swesek rwi mó yin a tɛ̀ pyɛ durâ ci min. Yi na hála hom, yin a 

hywɛrɛm hin, yin a tút e ra gwat twes mɛn. Yin a ra byɛ na vemo de yin a tɛ̀ yey 
na yɛn, na yin a bɛrɛng nekpimit mɛn, na yin a ragas pyɛ́ vyes na yɛn. 

9Yin a kyese a Molek na nèy, ko yin a tē shɛrɛk na pyɛ̂ nesang hyɔɔlɔl min, yin 

a tomo betom min yikyik, vɔk e kwɔ̂n bevuvwel pyɛ hɛ. 

10Yin a tɛ́ in gbɛrɛk yi e kyé gǎ min, ko mwa ano yin a ye, “Ha sé yapyi”, wɛt. 

Yin a sɛ̀ pyɛ́ de yin e simo tyɔng wɛt, ko a nɔng in gap pas. 

11E yɛ̌ ci de yin e tele hin, yin e wok bengyip yɛ, ano yin e vɛ́sɛ a me bɔs, ko yin 

e bare na me kɛ yin e tɔrɔng na me wɛt ɛ? Ma ga ban-yuu jeng pyak wɛt a? Ano 
yin e wok bengyip hom wɛt. 

12Ka ma ka dura necik min na tomong min, ko yê sɛlɛ hin wɛt. 

13Jeng de yin ê dak sekun, tik na nezap cī min ye sey in! Gul gwô kyè na yɛ, ko 

nesong nê gangas yɛ e jey. Ko kawɛ de a lɛrɛ hɛ e ji hom ê vɔk vwel o, ko ê re 
nedanelɔ raku hom wo jɛrɛ. 

Sêy nekên vê gbɛrɛk 

14E jeng o Dagwi ê ye: “Lɔk in, lɔk in gwong o, paa in mwa pyɛ̂ té nàgarak 

e gwông bemat hom!” 

15Yaga wo lagwi, wo rak o, de a sé gbak-gbak, reza mɛ à Wo Jɛrɛ a ye: Me 

sangal e lagwi e kwɔ̂n jɛrɛ, tanga mwa vemo de ba dyɛng bato mɛn, na be wok 
rekyên banɛn mɛn, na me sene gabîk vê dyɛ̂ng to, na me sene neyey vemo de 
ba wok rekyên banɛn mɛn. 

16Yaga mê sǎ e de tɛ́sɛ kun kɛ e de shom wɛt, ka ano wɛt ko gabik min de ma 

yong hê tɛ́ ɛ gbɛrɛk, mwa na neken min de ma yong arɔng. 

17Yaga nevês marâ yis mɛn, ma vo shom, ma fala hɛn, ma lɛrɛ me, ko ma vo 

shom, ko mwa ano yɛn a sǎ e de doyo vɔk e begwong mɛn. 

18Ma ga di begwong beves mɛn, ko mwa ano mê tɛ̀ ɛn tyang, mê kyè na yɛn, 

ko mê tala hɛn na wɔ́rɔk, yɛn na mwa vemo de be tosho, mê tɛ̀ yɛn a ra lɛlɛ̂ yey 
pyɛng. 

19Dagwi Darwey a ye: Netyang na yêy dyɛngɛ nê sè na vê yikyik tanga vê bagat, 

ko mê tɛ̀ ɛn tyang. 

20Ko vê neves ba sé sede gworep de gwó kyě ra gògólóm gwó tɔk sǎ tiing wɛt, 

nshî gwɛ ne vɛ̀sɛ na yɛ̀mɛl tanga bwɔrɔk. 

21Dagwi Darwey a ye, “Vit a yêy dyɛngɛ na vê ragas neves!” 

Yɛshaya 58 
Tik rê pyɛ́ de he pɛngɛ a Dagwi yey 

1Dagwi Darwey a ye: Mok in ngyat-ngyat, na gap min mwa! Gbɔ in sede fwɔ̂ 

durum! Há in a bemat hom rehâ sogô nehywɛ mɛn, na lɔ Yakɔp banɛn mɛn! 

2Yɛn e jama me kahɛ tuk, yɛn a vɔk yêy hwɔshɔ̂ tɔ̂k begwong hom. Ka sede yɛn 

a yâng sé yerê bemat de ye ra pyɛ́ cik, ka yɛn a yâng hala badu Dagwi mɛn wɛt. 
Yɛn e rangal me badu de ba sé cik, yɛn e simo be sè bagat na Dagwi. 

3“Yaga sɛ́ de wot e tik rê pyɛ́ ko hwà di wɛt ɛ? Yaga sɛ́ de wot e dyɛng bato mot 

ko hwà tɛ̀ tong wɛt ɛ?” Di, e tûk tik rê pyɛ́ mó yin e ra pyɛ́ de yin e simo ko yin 
e mɔt mwa bemât fwom min. 

4Di, yin e tik rê pyɛ́ na yin a ra nu na yin a ra yol zɔng, na yin a dak bemin na vɔ 

neves. Yerê tik rê pyɛ́ de yin e ra yunung hê tɛ̀ me wok fwɔ min e lagwi wɛt. 

5E yerê tik rê pyɛ́ de ma kasa, tuk de yin e dyɛng bato min a? Ha vey a me na 

yin a yâng bato det sede bwɛshɛ̂ yara, na yin a dyɛng na berugû sesin e fongol 

pwɛng a? Yin ê yila ra ano, à tik rê pyɛ́, tuk de ha sé pyɛ ryat e bayîs Dagwi 
Darwey a? 

6Yerê tik rê pyɛ́ de ma kasa a hemo wɛt a? Ha sé na be kwɔrɔs ngyâng neves, 

na be pat gûk swesêk vɔk berɔndɔng, na be hala washak vemo de be mɔt ɛn, 
na be pat kayɛ swesêk vɔk berɔndɔng. 

7Ha sé na be gas kpam-tuk na vê vyong, na be vey na bepɛng sana lɔ e nelɔ 

min, sede yin a di vê warap ko yin bang ɛn, ko yin lɛrɛ hin yi e cáng min wɛt. 

8Ano negbey min nê sè sede zang-gwi gasi, ko baram min bê vel dey-dey, necik 

min nê kyè e nuyel min, ko gbɔng nerêy Dagwi Darwey nê bang a yin ma. 

9Yi ano yin ê yila, ko Dagwi Darwey ê toyo mɛ, yin ê tosho e de jamâ sɛlɛ, ko ê 

ye, “Me à womo.” Ka sede yin a tik tak a bemin, na nára vwɔ̂ yol, na hâ ha ves, 

10ka yin a nɔngɔ̂s vê vyong pyɛ́ de ya vey a yɛn, na yin a nɔngɔ̂s vê reyɔm pyɛ́ 

de be simo, ano negbey min nê nusu e ji lwil, ko lashê yey min hê tɛ́ ɛ sede tê-
gwi. 

11Dagwi Darwey ê kyè na hwo kayɛ jeng, e hêy gbingiring ê nɔng o pyɛ de yê 

vey a hwo, ê tɛ̀ bekup mo gbarak, ko hwô sè sede bwi de gwa vɔk nshi polos, 
sede jɔt nshi de ye ye jɔng wɛt. 

12Barin min vê raane bê to lɔk vɛ, yin ê to ye cik à batîs bezamang pyak, bê yila 

hwo a wò yông nekwɔn de ba wey na nɛ, wò toyo na nehyok de bê sangal ɛ. 

Nɔrɔ yaga gyêng Tuk Shábat 

13Dagwi Darwey a ye: Ka sede yin a tik nà lashe Tuk Shábat, yi na râ pyɛ́ de 

yin e simo tuk wusal hom, ka sede yin a yila Tuk Shábat à tûk yey pyɛng, na 
yin a nɔ̂ng tûk jɛrɛ̂ Dagwi Darwey nerey, ka sede yin a nɔ̂ng hɛ nerey, sana kyě 
kyè e begwong min, e de jamâ pyɛ̂ yey min, kɛ yin kyě ha hâ tó min, 

14ano yin ê vɔk tsak yey pyɛng e ji Dagwi Darwey, ko mê tɛ̀ yin a kyè e ra rak 

jey o mwa. Mê shɔk in na pyɛ̂ nedanerêy dâ beda min Yakɔp. Me Dagwi Darwey 
ma ha ano. 

Yɛshaya 59 
Dagwi Darwey ê tabak mwa neves 

1Di in, vwɔ̂ Dagwi Darwey gwa radɛ bwit nà sey in wɛt, kɛ betong mɛ ba sé rip 

nà wok. 

2Neburu min na dul tē min na Dagwi min e negya, ko banɛn min ba ga bang 

bayis mɛ yi na yin, ano a tɔk wok in wɛt. 

3Yaga vɔ min ba sé ligis na nemi, ko nekɛn vɔ min ná buru. Bèbɛrɛ̂k nu min be 

ha bɔs, ko balem min be ha há ves. 

4Vit a mwat de e tɛ̀ kun cik, vit a wò wɔ̂ shɔt na tsak o. Mwa hɛn be tɛ̀ gap mɛn 

e ra neha yapyi, yɛn e vɛ́sɛ bɔs, be sey jîm gawey ko be tɔ neves. 

5Yɛn e kwɛk bagyi gwɔ̄m-rwey, yɛn e lɔk rugu na shwêy nàrang. Kawɛ de a re 

bagyi vɛ ê ku, regyi de ra mɔrɔ hɛ re kwɛk gàbak. 

6Be tɔk lɔk rugu na benarang mɛn wɛt, yɛn e tɔk báng ɛn na pyɛ de ba lɔk wɛt. 

Tom mɛn ba sé ve banɛn, ko tomông yol ba sé e vɔ mɛn. 

7Bol mɛn be tele vɔk e de neves, ko yɛn e tē kyùk e de lushâ nemî bemat sana 

nɛn. Barê yey mɛn ha sé hê buru, kahɛ kwɔn de yɛn a wɔ́ he sè shɛ́rɛk-shɛrɛk 
na gawêy wey mɛn. 

8Yɛn a tɔk gwông netyang na yêy dyɛngɛ wɛt, ko vit à shɔt tsak o e gwòng mɛn. 

Yɛn a ga yong gwòng mɛn de ba tē rɛ̌t, ko vit à mwat de e raa vɛ de e sɛ̀ 
netyang. 

9Yi ano, gâs badu e tē ha sé yikyik na wot, ko wot e sɛ̀ necik e kwɔn hak wɛt. 

Wot e gyeng negbey, ko mwa a sé mwangalang, newɛshɛrɛk, ko wot e kyè 
e lwil. 

10Wot e mɔgɔm sede bebók e varâ duk, wot e ra kìkap sede vê bayis wɛt. Wot 

e tiris bol tê-gwi sede e nèwil, e ji vê gap, wot a sé sede bavin o. 

11Mwa hot wot e lulum sede bebeyar, sede begumurus wot e kùnus. Wot 

e gyeng gâs badu e tē, ko wís, yaga sêy neken, ko na sé yikyik na wot. 

12Yaga neburu mot e nuyel mo na sé hyɔt, ko banɛn mot be nɔng nuha e ra 

wot. Mwin neburu mot na sé na wot, ko wot a tɔk banɛn mot, 

13na neburu mot, na tono na Dagwi Darwey, na doyo yi e raà Dagwi mot, na hâ 

neha mɔt, na sogô nehywɛ, na gwɔrɔ̂ng neha bɔs, na hâ nɛ e yey mot. 

14Ba ga gang gâs badu e tē e bama, necik na tumal yikyik, tsak o wa ga tiri bwol 

e dúra, ko hâ mwin he tɔk yel e hwomo wɛt. 

15Vit à tsak o, ko be tak a vemo de ba kyɛ́ ɛn nà ra neves. Dagwi Darwey a di 

pyɛ́ mo mwa, ko ya lashe a yɛ yey, de vit a gâs badu e tē. 

16A di vit a mwat, a lashe yey de vit a wo tɛ̂ nu, ano vwɔ mɛ pyɛ mɛ gwa nɔng ɛ 

wɛng, ko a ra fwom na necik mɛ. 

17A jut necik sede dyam pamâ bâng ragey, na sêy neken sede bong dyam gyêp 

rato. A jut rugû talâ pyɔ̌n sede rugu lwis, ko a hanas rebek mɛ na shom sede 
gworugu. 

18Ê tala kawɛ mwat tyɛng na tomong mɛ, shom yaga vê repugu mɛ, talâ pyɔ̌n 

na vê sogô nehywɛ. Vɔk na vê bakwogom mwa, ê tala hɛn pyɔ̌n tomong mɛn. 

19Ano vê rwa ta bê wok bengyip rezâ Dagwi Darwey, ko vê rwa rak, vê gbɔng 

nerat mɛ. Yaga ê vey sede rɔt de ha ga sila na nshi de gûl Dagwi Darwey gwo 
gangas. 

20Ko ê vey e Siyɔn sede wo viri hɛn, na vê Yakɔp de ba doyo yi e buru. Hâ 

Dagwi Darwey à hemo. 

21Ko di me Dagwi Darwey ma ha, wuna-na-sira hom na bemat hom: Gabik hom 

de ha sé e ra yin, na neha hom de ma ga tɛ̀ e nenu min, nê nu ɛn yi e nenu min, 
kɛ nenu nèy min, kɛ nenu nèy nèy min wɛt, yi e remo vɔk e nesheneshey. Hâ 
Dagwi Darwey a hemo. 

Yɛshaya 60 
Gbɔng nerât Yɛrusalɛm e jeng de ye kyè vey 

1À Yɛrusalɛm, sogo, lòlo, yaga negbey mo na ga vey, ko gbɔng nerât Dagwi 

Darwey na ga nusu sede gwi! 

2Di, lwil gwô bang jey, ko lwil kyibit gwô bang yére bemat jey. Ko di hwo à, 

Dagwi Darwey ê vey sede negbey e ra hwo, ko gbɔng nerat mɛ nê sè e ra hwo. 

3Yére bemat jey yê vey e negbey mo, ko begbɔng begwɔ̀m bê vey e nedyɛt bop 

nagasi mo. 

4Di na hwo kyě bɛrɛng, yɛn a tula hɛn mwa, yɛn e kyè vey na hwo, nèy 

bewen mo nê yi yikyik, ko nèy behwong mo nê vey e ra vɔ belek mɛn. 

5Ano hwô di ko hwô vɔk yey pyɛng, yey mo yê dak, ko yê feng, yaga bê vey a 

hwo na nepyak pyɛ̂ gworep, ko pyɛ̂ nedanerêy yére bemat jey yê vey na hwo. 

6Regyɛng bemaryat rê bang o, bebôt bemaryat Midyan na Ɛfa, mwa vɛ vê 

Sheba bê vey. Bê vey na dyam shinang na pyɛ̂ nesang hyɔɔlɔl, ko bê shara 
yɛgɛ̂t somô Dagwi Darwey. 

7Bê tula a hwo mwa vyêl Kedar, beturuk Nabayɔt bê sè nenɔrɔ̂ yas mo, mê sey 

vɛ e gàgbang rangâs yas hom, ko mê gwɛ̌ gbɔng nerêy lɔ hom. 

8E beva à vemo de be tele e gwi sede bale, na sede bèbɔp vɔk e bapɔk vɛ̀ ɛ? 

9Yaga vê bakwogom mwa bê gyeng me, bedwa-nshî Tarshish bê sè vê mɛsɛng 

na be vey na nèy mo yi e yikyik, na dyam pyɛng tanga dyam shinang mɛn, yaga 
rezâ Dagwi Darwey, Dagwi min, na yaga Wo Jɛrɛ wo Israyɛl, de a ga nɔng o 
gbɔng nerat. 

10Yére dyuk yê to lɔk bejwâ-pomo mō, ko begbɔng begwɔ̀m mɛn bê ra a hwo 

fwom, yaga a sé yi na shom hom de ma tabak hwo, ko a remo ma wok 
nemwishish mo yi na tɛ̂ yey hom. 

11Ri ruhup mo bê sè e wuma kayɛ jeng, nagwi na turuk bê bang vɛ wɛt, yaga 

yére bemat jey yê vey a hwo na pyɛ̂ nedanerey mɛn, ko begbɔng begwɔ̀m mɛn 
bê sey yel. 

12Yerê bemat jey na segwɔm de yê ra a hwo fwom wɛt yê wey, bê wey na yére 

jey sevwel o vit. 

13Gbɔng nerât cɔ́gɔt Lɛbanɔn nê to ɛn na hwo, ne cɔ́gɔt sayprɛs, na plen tanga 

fir, na be tɔrɔ mɛ Gbɔng Duk Re Fongol hom ko mê nɔ̂ng kwɔ̂n pɔngɔ̂ bol hom 
gbɔng nerat. 

14Yére vemo de ba tak a hwo yê vey tɛ̄ ngyuk e nuyel mo, na mwa vemo de bá 

byɛs o bê ye guduruk e bol mo. Yɛn ê yila hwo à gbɔng repomô Dagwi Darwey, 
Siyɔn wo Wo Jɛrɛ wo Israyɛl. 

15Mwa ano de ba kyini hwo, ba ye zak a hwo, vit a mwat de á kwey e ji mo, ko 

mê tɛ̀ hwo vɔk nedyɛt nerat gbak-gbak, mê tɛ̀ hwo sè pyɛ yey pyɛng 
nesheneshey. 

16Hwô sɛ̀ nerât begbɔng begwɔ̀m yére bemat jey, sede hwey he ngas neng hɛ. 

Ko hwô tɔk me Dagwi Darwey à wò sey mo, na wo viri mo, Wo Reto Mwa wo 
Yakɔp. 

17E tô dyam pama mê vey na dyam shinang, e tô dyam zɔng mê vey na dyam 

pyɛng, e tô cɔgɔt, mê vey na dyam pama, e tô beta, mê vey na dyam. Mê tɛ̀ 
Yêy-dyɛngɛ ye sè mwât kyé na hwo, na Necik ne sè mwât bɛrɛng fwom mo. 

18Bê to wok yol e vwel mo wɛt, búgut kɛ wey e yɛnɛ̂ vwel mo wɛt. Hwô yila 

bejwâ-pomo mo à Sey-neken, ko rùhup mo à Sómo. 

Dagwi à gbɔng nerât Siyɔn 

19Gwi gwô to nɔng o negbey nagwi wɛt, ko pwɛl gwô sè negbey mo naturuk wɛt, 

yaga Dagwi Darwey ê sè negbey mo sana yɛnɛ, ko Dagwi pyɛ mɛ ê sè gbɔng 
nerat mo. 

20Hwô to tɔk gabâ gwi wɛt, kɛ yé tsîk pwɛl ayi, yaga Dagwi Darwey ê sè negbey 

min sana yɛnɛ, ko nepɔlɔ̂ sesin min nê tɛ̀ kwɔk. 

21Bemat min mwa bê sè cik, ko bê vɔk vwel o gbak-gbak. Yɛn a sé túlu pyɛ́ de 

ma tus, fwôm vɔ hom, yaga gbɔng nerat hom. 

22Vemo de ba dal mwa na nesɛl bê tɛ́ ɛn ruhup rwey, ko vemo de ba dal mwa 

na negbɛrɛk bê tɛ́ ɛn yerê bemat jey, sede jeng o ya vey, me Dagwi Darwey mê 
tɛ̀ pyɛ́ yemo ye té dey-dey! 

Yɛshaya 61 
Yɛgɛt Yat yi na Dagwi 

1Gabik Darwey Dagwi Darwey ha sé e ra me, yaga Dagwi Darwey a ga shushu 

me na něy, a ga tomo me na me vey a bepɛng na yɛgɛt yat na me wɔrɔk vê vôs 
yey, na me shara a vemo de ba ga rɔgɔs hɛn rehâ sangal washak, na rehâ vibis 
vemo de ba sé e lɔ̂ ngyang. 

2Na me shara rehâ shêy nerât Dagwi Darwey, na tûk talâ neves yi na Dagwi 

mot, na a wɔrɔk vê sesin. 

3Na me vey e Siyɔn, na me nɔ̂ng vê sesin bèlɛlɛ jamuk vè nzem e tô fongol 

pwɛng, na něy mɔmɔ ne yey pyɛng e tô sesin, na gworugû somo e tô yêy fɛgɛt. 
Bê yila hɛn à vê cik sede cɔgɔ̂t ouk, pyɛ́ de Dagwi Darwey a tus yaga gbɔng 
nerat mɛ. 

4Yɛn ê lɔk barin baroso, yɛn ê ye cik a pyɛ́ de bá wey mɛ raane. Yɛn ê to yong 

barîn bapomo, pyɛ́ de bá wey mɛ bezamang pyak. 

5Bemat beduk bê vey gyeng vyēl min, yére dyuk yê how cāp min, ko yê yong 

batîn anap min. 

6Ko bê yila hin à bepiris Darwey, bê yang in à bemât fwôm Dagwi mot. Yin ê 

wok netâ pyɛ̂ nedanerêy yére bemat jey, ko yin ê dak kaa e negbɔng nerat mɛn. 

7E tô rekyen min, yin ê sɛ̀ nerat zang ba, e tô byɛs, yin ê mok na yey pyɛng. Ey, 

yin ê vɔk bebak beba e vwel min o, ko yin ê vɔk yey pyɛng sana yɛnɛ. 

8Yaga me Dagwi Darwey me tɛ̀ yey na gâs badu e tē, me ye zak à séy ɛ̀ pyɛ́ na 

retek tanga râ pyɛ́ na buru. Ko mê tala hɛn pyɔlɔ mɛn na tsak o, mê wuna me 
na sira na yɛn neshey gbak-gbak. 

9Bê tɔk yére mɛn e ji yére bemat jey, ko nèy mɛn e ji bemat o. Mwa vemo de 

ba di ɛn bê tɔk, yɛn à bemat de Dagwi Darwey a tɛ̀ a yɛn nerat. 

10Mê vɔk yey pyɛng sizɔng na Dagwi Darwey, gabik hom mwa hê somo Dagwi 

hom. Yaga a ga tɛ̀ a me sêy neken sede rugu, a ga bang me na necik sede 
rugu lwis, sede rwâs gwel a tɛ̀ bèlɛlɛ jamuk, na sede gwel a tɔrɔ hɛ na bèlɛlɛ 
dyéngere ryat. 

11Sede remo de vwel he ta pyɛ́, na sede bwi de gwo tɛ̀ pyɛ́ de ba tus ye tulu, 

ano Darwey Dagwi Darwey ê tɛ̀ necik ná somo, be tabas e nuyêl yére bemat 
jey mwa. 

Yɛshaya 62 

1Yaga Siyɔn, mê sǎ yuu wɛt, ko yaga Yɛrusalɛm mê pɔnglɔ wɛt, sɛ̌ necik hɛ na 

lolo sede zang-gwi gasi, ko sêy hɛ sede kyâ semwol. 

2Yére bemat jey yê di necik mo, ko begbɔng begwɔ̀m mwa bê di gbɔng 

nerat mo. Bê yila hwo na za pas de Dagwi Darwey ê nɔng. 

3Hwô sè pyɛ ryat sede kpîn dyam shinang e vwɔ̂ Dagwi Darwey, sede bong 

negwɔm e vwɔ̂ Dagwi mo. 

4Bê to yila hwo à Ba-kyini-hɛ wɛt, bê to yila vwel o à Gbingiring wɛt, ko bê yila 

hwo a Wo-yey-hom, ko vwel o à Gwel-pwas. Yaga Dagwi Darwey ê vɔk yey 
pyɛng na hwo, ko vwel mo hê sè tyang sede gwel pwas. 

5Sede remo de wen e ra wenêng hwong, ano Dagwi de a lɔk o ê ra weneng mo. 

Ko sede remo de rwâs gwel e vɔk yey pyɛng na gwel mɛ, ano de Dagwi mo ê 
vɔk yey pyɛng na hwo. 

6E ra bejwâ-pomo mo à Yɛrusalɛm, ma ga tɛ̀sɛ bemât nekanang, mwa gwi na 

mwa turuk, yɛn ê sang sǎ yuu wɛt. Yin vê báre a Dagwi Darwey vonu mɛ, yin 
kwon jut pɔngɔ wɛt, 

7ko yin ê nɔng ɛ́ pɔngɔ wɛt sɛ̌ a yâng Yɛrusalɛm cik, na a tɛ̀ be somo wɛ e yɛnɛ̂ 

jey mwa. 

8Dagwi Darwey a ga sira na vwɔ yege mɛ, na vwɔ mɛ gwô gap. “Mê to nɔng 

pyɛ̂ yeneng min ye sè pyɛ̂ rê vê repugu min wɛt, ko yére dyuk yê sɔ nshî anap 
de yin a ga yɔ́m in ɛ wɛt. 

9Ko vê bwâl yɛ bê re yɛ, bê somo Dagwi Darwey, ko vemo de ba vos nèy anap o 

bê sɔ nshi mo e nelalâ Gbɔng Duk Re Fongol hom wo jɛrɛ.” 

10Kwey in, kwey in e ruhup o! Yong in a bemat gwong o. Lɔk in, lɔk in gbɔng 

gwong o! Paa in beta mo. Nára hin tuta e rak o na bemat o be vey. 

11Dagwi Darwey a ga shara vɔk e yɛnɛ̂ jey: Yang in hwông Siyɔn, “Di, sêy 

neken mo ha ga pom, a sé vey na vemo de a ga sey ɛn.” 

12Bê yishi hɛn à “Bemât Jɛrɛ, vemo de Dagwi Darwey a ga viri hɛn”. Ko bê yishi 

hwo à, “Gbɔng repomô yêy Dagwi, gbɔng repomo de ba kyini rɛ wɛt.” 

Yɛshaya 63 
Shɔt yére bemat jey 

1E wà à womo de a nusu yi e Ɛdɔm, yi e Bɔsra na berugu besinang zoyong ɛ? 

E wà a womo de a tɛ̀ berugu belis yɔ̀kyɔk, e kyè na gbɔng reto ɛ? “E me wɛ me 
ha rehâ necik, na reto de re sey bemat.” 

2Yaga sɛ́ de berugu belis mo ba senge, ko berugu mo sede ve mwât farang nèy 

anap e kwɔ̂n piri mo ɛ? 

3“Ma ga farang nèy anap e kwɔn o nju hom, ko e ji bemat o mwa, vit à winde á 

sè na me. Ma farang nɛ e ji shom hom, ko ma bɔrɔs nɛ na lashê yey hom. 
Nshi mo na tabas e ra berugu hom, ko na liring mwa berugu belis hom. 

4Yaga tûk talâ neves há sè e yey hom, ko shêy fwôm viri hom ha ga pom. 

5Ma bɛrɛng, ko vit à mwât sɛ́lɛ, ma lòlo bayis, ko vit à wo raa me, ano vwɔ hom 

gwa nɔng me wɛng, ko shom hom ya raa me. 

6Ma bɔrɔs bemat e ji shom hom, ma bugut hɛn e ji lashê yey hom, ko ma shushu 

nemi mɛn e vwel.” 

Toshô reyɔm Dagwi e ra BeIsrayɛl 

7Mê ha reha tsak tɛ̂ yey Dagwi Darwey, ko mê somo hɛ, yaga mwa pyɛ́ de 

Dagwi Darwey a ga ra a wot, na gbɔng nerat mɛ vɔk na lɔ̂ Israyɛl, yi na toshô 
reyɔm mɛ, na nepyak tsak tɛ̂ yey mɛ. 

8Yaga a ye, “Mwin, yɛn a sé bemat hom, nèy de nê rów me wɛt, ko a ga tɛ́ ɛ wo 

sey ɛn, 

9e mwâ reyɔm mɛn. A sé e tom hwak kɛ tom lagwi wɛt, ko e yɛ̀ pyɛ mɛ. E ji tɛ̂ 

yey mɛ na nemwishish mɛ, yɛ pyɛ mɛ a viri hɛn. A jut ɛn e rak o ko a kyè na yɛn 
mwa nepɔlɔ̂ raane. 

10Ko yɛn a sogo a yɛ nehywɛ, yɛn a lashe yêy gabik mɛ hê jɛrɛ. Ano a tɛ́ ɛ wo 

repugu mɛn, yɛ pyɛ mɛ a tó como na yɛn. 

11Ano yɛn a bare na nepɔlɔ̂ raane, na Mose mwât fwom mɛ, yɛ womo de a sey 

belêk vyēl mɛ yi e gworep á wɛ? Yɛ womo de a tɛ̀ e ji mɛn gabik jɛrɛ mɛ mo á 
wɛ̀? 

12Yɛ womo de a tɛ̀ vwɔ̂ gbɔng nerat mɛ, gwo kyè e vwɔ yegê Mose, yɛ de a gas 

nshi mo e nuyel mɛn, na a sɛ̀ a tó mɛ reza nesheneshey. 

13A kyè na yɛn e gworep ciwil, sede dwa e hêy gbingiring, yɛn a tíi bol wɛt. 

14Sede berɔndɔng de ba kyè vɔk e nɛk, gabîk Dagwi Darwey ha nɔng ɛn pɔngɔ. 

Ano hwà kyè na bemat mo, na hwo sɛ̀ a tó mo rezâ gbɔng nerat.” 

Won jamâ sɛlɛ 

15Bɛrɛng det yi e lagwi na hwo di, yi e kwɔ̂n sangal mo hê jɛrɛ, hê gbɔng nerat. 

Tɛ́ ngyɛ́k na gap mo ma hɛ ɛ? Símo tyɔng wɛt na toshô reyɔm mo ma hɛ ɛ? 
Hwo ye bam à hot wɛt, 

16yaga hwà sé da mot. Mwa ano de Abraham a yâng tɔk ot wɛt, ko Israyɛl a 

yâng sey ot mwin wɛt. Hwo wɛ à Dagwi Darwey, da mot, wo viri hot yimo yi 
e raane à reza mo. 

17Yaga sɛ́, à Dagwi Darwey, de hwó tɛ̀ wot a ye rɛng yi e begwong mo, ko hwo 

tɛ̀ neyey mot gbarak, yaga na wot a wok bengyip mo wɛt ɛ? Doyo yaga bemât 
fwom mo, yére de ya sé pyɛ̂ nedanelɔ mo. 

18Bemat mo bá vɔk kwɔ̂n jɛrɛ mo jeng tyɔng, ko a remo vê repugu mot ba ga 

bɔrɔs hɛ. 

19Wot a ga ros sede vemo de hwó re negwɔm e ra yɛn, kɛ vemo de be yila hɛn 

na reza mo wɛt. 

Yɛshaya 64 

1Káa, ka hwà yang hama lagwi na hwo gyirik, yaga na beraku be digis 

e bayis mo. 

2Sede remo de kya ha hwo e ra nelang cɔgɔt, ko kya mo he tɛ̀ nshi ne tē puu, 

na he tɛ̀ vê repugu mo be tɔk reza mo, yaga na yére bemat jey ye vow 
e bayis mo. 

3Jeng de hwá ra pyɛ̂ langat de wot á bare yê té wɛt, hwá gyirik, ko beraku bá 

digis e bayis mo. 

4Yi e neshey de na kwey, vit à mwat de a ga wok, vit à fwong de gwa ga mùkta, 

vit a yis de ha ga di Dagwi hwak sede hwo, de e ra ano a vemo de ba tɛ̀ gap 
mɛn e ra yɛ. 

5Hwó man na vê yey pyɛng de be ra necik, vemo de be bare na kyé e begwong 

de be pɛngɛ a hwo yey. Hwà tɛ̀ shom, ko wot a sǎ e de râ banɛn, wot a ga ros, 
sey ot! 

6Mwa hot wot a ga tɛ́ ot ligis ko tomông necik mot mwa ba sé sede cɛ̌k rugu 

ligis. Mwa hot wot e tē zùt sede berang, ko neburu mot ne kyè na wot e jey 
sede gul. 

7Vit à winde e yila e ra reza mo, kɛ a mara kába gwong mo, yaga hwà ga lɛrɛ 

bayis mo na wot, ko hwà ga nára hot e vwɔ̂ tomông neburu mot. 

8Mwa ano, à Dagwi Darwey, hwà sé da mot, wot a sé secwem, ko hwo à mwât 

lɔk mot, mwa wot a sé fwôm vwɔ mo. 

9Hwo kwon vo shom ding-ding na wot wɛt, à Dagwi Darwey, ko hwo bare buru 

nesheneshey wɛt. A remo bare wot a sé bemat mo mwa. 

10Bapomô jɛrɛ mo ba ga tɛ́ ɛn hêy gbingiring, Siyɔn wa ga tɛ́ ɛ hêy gbingiring, 

Yɛrusalɛm wa ga tɛ́ ɛ barin hal. 

11Gbɔng Duk Re Fongol mot wo jɛrɛ wo gbɔng nerat kwɔn de bedabeda mot bá 

kyě somo hwo ɛ, ba ga dak kya e wɛ, ko mwa nekwɔn nerat mot na ga tɛ́ ɛn 
barin. 

12À Dagwi Darwey, hwô dul tó mo bamâ pyɛ́ yemo mwa a? Hwô sǎ yuu, na hwo 

tabak hot ding-ding ano a? 

Yɛshaya 65 
Shɔt Dagwi ye cik 

1Dagwi Darwey a ye: “Ma dura tó hom na vemo de ba jama me wɛt. Ma ye, ‘Me 

à womo, me à womo’, na yerê bemat jey de ya yila e ra reza hom wɛt. 

2Kahɛ tuk ma nára vɔ hom vɔk na yere ye sogô nehywɛ, yemo de ye kyè 

e gwong de gwa jam wɛt, ye raa pyɛ́ de ya yong pyɛ yɛ̄. 

3Bemat de be sǎ e de cɔgɔs me, na nása nɔrɔ̂ pyɛ̂ rangas e bě, na nása pyɛ̂ 

nesang hyɔɔlɔl e ra gàgbang rangas wo bagàt bwos. 

4Yɛn e sangsal e ji besak, ko be pɔlɔs e nekwɔn lɛrɛ. Yɛn e re banamâ zà, na 

lêng pyɛ̂ byɛm-byɛm e neshǐ mɛn. 

5Yɛn e tē, ‘Sangal hin e jey, yin vey bagat na me wɛt, yaga ma sé jaram e ra 

yin.’ Bemat o ba sé sede sekyeng e bawol hom, sede kya de he lolo kayɛ jeng. 

6Di, ba jɛk yɛrɛ̂ shɔt mɛn ngan: Mê sǎ yuu wɛt, ko mê tala hɛn. Mwin, mê tala 

hɛn e ra bol mɛn, 

7banɛn mɛn na vê bedabeda mɛn mwa. Hâ Dagwi Darwey à hemo. A remo de 

yɛn a rangas pyɛ̂ nesang hyɔɔlɔl e ra beraku, ko ba dùsa me e berahwol. Mê 
mara e ra bol mɛn pyɛ̂ tala mwa yaga tom mɛn. 

8Dagwi Darwey a ye: Sede remo de be sɛ̀ vwɔ̂ nèy anap de nshi mo na rɔngɔl 

e ji mo, ko bemat bé ye, ‘Hwo kwon wey na gwɛ wɛt, yaga pyɛ ryat ya se 
e ji mo.’ Mê ra ano yaga nerât bemât fwom hom, ko mê wey na yɛn mwa wɛt. 

9Mê yi na yere yi e Yakɔp ko yi na Yuda, bemât rê nedanelɔ beraku hom. Vemo 

de ma kasa bê re nedanelɔ yɛ̄, ko bemât fwom hom bê sangal e hwomo. 

10Nɛk Sharon wô sè kwɔ̂n sehwêy vyēl, ko Nɛk Akɔr kwɔ̂n dyɛngɛ̂ berɔndɔng, 

yaga bemat hom de ba jama me. 

11Ko yin de yin a ye waa à Dagwi Darwey, yin a ye bam à raku hom wo jɛrɛ, yin 

a yong kwɔ̂n rê pyɛ́ yaga Gat, ko yin a sila nekyɔ̂k nshi anap de ba ga puru 
yaga Meni, ci min. 

12Mê tɛ̀ yɛnɛ min he sè na wal, ko mwa yin yin ê ye ngyuk na be yɛt in, yaga 

jeng de ma yila ko yin á toyo a mɛ wɛt, jeng de ma ha, yin á wet betong wɛt, ko 
yin á ra pyɛ de ya sé vyes e bayis hom, ko yin á kasa pyɛ de ma vɔk yey pyɛng 
na yɛ wɛt. 

13Yaga ano Darwey Dagwi Darwey a ye: Bemât fwom hom bê re, ko yin ê wok 

vyong, bemât fwom hom bê sɔ, ko yin ê vɔk yêy hwɔshɔ, bemât fwom hom bê 
vɔk yey pyɛng, ko yin ê sɔ rekyen. 

14Bemât fwom hom bê ra lwɛlɛ na yey pyɛng, ko yin ê tosho na nepêp yey, ko 

yin ê dak sekun na lashê gabik. 

15Yin ê tik zá min sede pyɛ dúsa na vemo de ma kasa, ko Darwey Dagwi 

Darwey ê mɔbɔs hin, ko na bemât fwom mɛ ê nɔng ɛn reza detu. 

16Kawɛ de a jama nerât tó mɛ e vwel o, ê jama nɛ yi na rezâ Dagwi wo tsak o, 

Kawɛ de a sira e vwel o ê sira na rezâ Dagwi wo tsak o. Yaga ba ga ye bam à 
yɔ́m hê raane, ko ha sé e lɛrɛ na me.” 

Lagwi pwas na jey pyas 

17Di, ma sé kyè wɔ̀ yong lagwi pwas na jey pyas arɔng. Pyɛ̂ raane bê to bare 

na yɛ, kɛ yê to vey e yey wɛt. 

18Ko vɔk yey pyɛng na hwo shɛgɛsh gbak-gbak, e ra pyɛ́ de ma sé yong, yaga 

ma sé kyè wɔ̀ yong Yɛrusalɛm na wo sè pyɛ yey pyɛng, na bemat o be sè pyɛ 
nerat. 

19Mê vɔk yey pyɛng e Yɛrusalɛm, ko mê di nerât bemat hom, Bê to wok lwɛ́lɛ 

sesin e ji mo ko tyɔng wɛt, kɛ sesîn lashê yey ayi. 

20Bê sang to sɛ̀ hwey e ji mo de hê sè ken nepɔlɔ tyɔng zɔng wɛt, kɛ mwakuk 

de a wul jeng kwopa mɛ wɛt, yaga womo de ê ku na neshey naga bê di ɛ sede 
wen, ko womo de a radɛ neshey naga bê di ɛ sede wò gawey. 

21Yɛn ê lɔk nelɔ be sangal e nɛ, yɛn ê tus bě anap ko be re nèy o. 

22Yɛn ê lɔk nelɔ, ko behak be sangal ɛ wɛt, yɛn ê tus pyɛ́ ko behak be re wɛt, 

yaga sede nepɔlɔ̂ cɔgɔt ano nepɔlɔ̂ bemat hom nê sè, ko vemo de ma kasa bê 
ros e de wôk netâ fwom vɔ mɛn. 

23Bê pɛngɛ hɛ̂n fwom e nɔrɔ wɛt, kɛ bê tɔs nèy de ba yong a nɛ gawey, yaga 

yɛn ê sè yerê vê nerât Dagwi Darwey ko nèy mɛn nê sè ano arɔng. 

24Gyam na yɛn a yila mê toyo mɛ, yɛn a sè rɔ̌ ha mê wok. 

25Gbɔng bwá na byot tyimit bê re pyɛ́ jining o, gukum wô re hwéy sede hywàrak, 

ko gàbak, pyɛ̂ re gwɛ yê sè búm! Yɛn ê mǎ, kɛ be wey na pyɛ e ra mwa raku 
hom wo jɛrɛ wɛt. Hâ Dagwi Darwey à hemo. 

Yɛshaya 66 
Rê fongol de Dagwi e simo 

1Dagwi Darwey a ye: Lagwi wa sé gwofwa negwɔm hom, ko jey ya sé kwɔ̂n tîk 

bol hom. E yerê hɛ̌ lɔ de yin ê lɔk a me, ko e yerê hɛ̌ kwɔn de mê pɔng ɛ ɛ? 

2Mwa pyɛ́ yemo, e vwɔ hom de gwa yong, yaga ano, mwa ye ya sé nyang. Hâ 

Dagwi Darwey à hemo. Ko bayis hom ba sé e ra mwat de a dyɛng to mɛ, ko a 
vɔk gabîk tosho gabɔk, womo de e sap ha hom. 

3Bemat behak be yɛrɛ mus ko behak be yɛrɛ mwasi, behak be nára nɔrɔ̂ byot 

tyimit, ko behak be kwɔrɔ fwɔ̂ vu, behak be nára nɔrɔ̂ pyɛ̂ yeneng, ko behak, 
nɔrɔ̂ nemi zà, behak be nɔng pyɛ̂ bare yê nesang hyɔɔlɔl, ko behak be tɛ̀ a ci 
nerat. Mwa bemat vemo ba ga kasa begwong o bemɛn, ko yɛn e wok netâ râ 
pyɛ̂ byɛm-byɛm. 

4Me arɔng me wok netâ tabak hɛn, na me vey a yɛn na pyɛ de yɛn e tele hɛn 

yɛ. Yaga ma ga yila ko vit a winde a toyo a mɛ, jeng de ma hanat, yɛn a wet 
betong wɛt. Ko yɛn a ra pyɛ de ya sé vyes e bayis hom, yɛn a kasa pyɛ de ya 
dyɛng a me yey wɛt. 

Bê pat a Siyɔn negbang 

5Wet in betong na hâ Dagwi Darwey, yin de yin e vow e ra ha mɛ. Begwa min 

de ba ye zak a hin, ko yɛn a kyɛ́ ɛn hin yaga reza hom, ba ye, “Tik na Dagwi 
Darwey a dura gbɔng nerat, yaga na wot a di yey pyɛng min.” Ko e yɛn de bê 
tɛ̀ a yɛn rekyen. 

6Wet in betong! Lwɛ́lɛ yi e gbɔng repomo! Fwɔ yi e Gbɔng Duk Re Fongol! Fwɔ̂ 

Dagwi Darwey! A vey na tabâk vê repugu mɛ! 

7Gyam na Siyɔn a wok royô jîm tɔ, ko a ga tɔ, gyam na jîm tɔ ye firik hɛ, a ga tɔ 

hwey wen. 

8Wà a ga wok pyɛ yemo ɛ? Wà a ga di pyɛ yerê yemo ɛ? Bê tɔ vwel tuk 

hining a? Bê tɔ yerê bemat jey e kejeng a? Mwa ano, ras de Siyɔn a hwo ririm 
na jîm tɔ, a ga tɔs nèy mɛ. 

9Mê vey na hwo e jeng tɔ, ko mê tik hwo tɔ wɛt a? Hâ Dagwi Darwey à hemo. 

Mê vey na tɔ, ko mê bang jim o a? Hâ Dagwi min à hemo. 

10Shɛgɛsh hin na Yɛrusalɛm, na yin a vɔk yey pyɛng yaga yɛ, mwa yin de yin a 

tɛ̀ yey na yɛ, shɛgɛsh hin na yɛ na yey pyɛng mwa yin de yin a tosho hɛ! 

11Yaga na yin a ngas, yin a sirik, yi e vasâl Siyɔn de he wɔrɔk hin, yaga na yin 

a sɔ pyak na yêy dyɛngɛ, yi e vasâl gbɔng nerat mɛ. 

12Yaga Dagwi Darwey a ye: Di, mê tɛ̀ sangal tyang e ra yɛ sede rɔt, na gbɔng 

nerât yére bemat jey ne dɔ́ng e ra yɛ sede nshî rɔt. Yin ê ngas ko Siyɔn ê vɔk 
in e vɔ mɛ, na yin a ra jɔgɔ e ra bol mɛ. 

13Sede neng e wɔrɔk hwey mɛ, ano de mê wɔrɔk hin e Yɛrusalɛm. 

14Yin ê di ko yey min yê pɛngɛ, bagap min bê ras naka sede sɔng, ko bê tɔk, 

vwɔ̂ Dagwi Darwey gwa sé na bemât fwom mɛ, ko shom mɛ ya sé e ra vê 
repugu mɛ. 

15Di in, Dagwi Darwey ê vey e ji kya ko bekyɛkyɛ̂ bedwa mɛ sede wúla, na a 

tala shom mɛ dey-dey, na gyong mɛ e balêm kya. 

16Yaga a sé na kya de Dagwi Darwey ê yɛrɛ shɔt mɛ, ko e rá na wal mɛ e ra 

bemasi mwa, ko vemo de Dagwi Darwey ê mɔbɔs bê sè pyak. 

17Vemo de ba fung bato mɛn ko ba tɛ̀ bato mɛn jaram na be yel e bě mo, be raa 

womo de a sé e tê vemo de be re banamâ bazà, na ngyāma rê banama, tanga 
cū bê wey mwa. Hâ Dagwi Darwey à hemo. 

18Yaga ma tɔk tomong na bare mɛn, ko ma sé kyè vey tula mwa yére bemat jey 

na balem mwa, ko yɛn ê vey, bê di gbɔng nerat hom. 

19Ko mê tɛ̀ pyɛ dura e tē mɛn. Yi na yɛn mê tomo bwang o vɔk na yére bemat 

jey, vɔk e Tarshish, na Libya tanga Lut — de be tabas na begbang — na Tubal, 
tanga Giris, vɔk na bemât bakwogom mwa yikyik de ba ga wok rehâ reza hom, 
kɛ ba di gbɔng nerat hom wɛt. Ko yɛn ê shara gbɔng nerat hom e ji yére bemat 
jey. 

20Yɛn ê vey na mwa cáng min yi e mwa yére bemât jey sede pyɛ̂ nɔrɔ vɔk na 

Dagwi Darwey, e ra bedwa, na e ra bekyɛkyɛ̂ bedwa, na e bewágùn de ba 
bang, na e ra bedwa-madung, tanga e ra bemaryat vey e Yɛrusalɛm rakû jɛrɛ 
hom, tyɛng sede BeIsrayɛl be vey na nɔrɔ̂ pyɛ̂ yeneng e neshǐ jɛk jɛk vey e lɔ 
Dagwi Darwey. 

21Ko ma rɔda jut behak e ji mɛn sede bepiris tanga BeLevi. Hâ Dagwi Darwey 

à hemo. 

22Sede remo lagwi pwas na jey pyas de mê yong, yê nàra e nuyel hom, ano de 

yére mō na reza mō bê nára. Hâ Dagwi Darwey à hemo. 

23Yi e pwɛl pwas vɔk e pwɛl pwas, na yi e Shábat vɔk e Shábat, mwa bemasi 

bê vey re fongol e nuyel hom. Hâ Dagwi Darwey à hemo. 

24Yɛn ê nusu e jey ko be bɛrɛng bavîn bemat de ba ga sogo a me nehywɛ, yaga 

bekǔt rê babek mɛn bê ku wɛt, bê rimi kya mɛn o arɔng wɛt, ko yɛn ê sè pyɛ̂ 
byɛm-byɛm na mwa bemasi. 

Yirmiya 
Yirmiya 1 

1Neha Yirmiya Hilkiya a nemo, yɛ á sè hwak e ji bepiris e repomo Anatot e yɛnɛ 

sevwel Bɛnyamin. 

2Dagwi Darwey a ha na yɛ e shey he kuru na hɛ tat de Yɔsiya Amɔn a se gbɔng 

gwɔ̀m Yuda, 

3ko a to ha na yɛ e jeng de Yɛhɔyakim Yɔsiya á sè gbɔng gwɔ̀m. E bama mo, 

Dagwi Darwey a to ha na yɛ, pere vɔk e shey he kuru na hɛ hining he negwɔm 
Zɛdɛkiya Yɔsiya. A sé e ji pwɛl gwo netungun gwo shey hane mo de ba hashe 
bemat Yɛrusalɛm vɔk e de sesam. 

Dagwi a yila Yirmiya 

4Dagwi a ha na Yirmiya, a ye, 

5“Ma tɔ̀k o gyam na hwo se kwen e jim neng mo, ma tik o jaram gyam na be 

tɔ o, Ma tɛ̀ hwo se zarap hom vɔk na yére bemat jey.” 

6Ma toyo a yɛ, ma ye, “Áaa, à Dagwi Darwey! Ma tɔk há wɛt. Ma sé hwey zɔng.” 

7Ko Dagwi Darwey a yang me, “Hwo ye hwà sé hwey zɔng wɛt. Ko ci na bemat 

de ma tomo hwo na yɛn, na hwo ha a yɛn kayɛ pyɛ de ma nɔng o nu e ra yɛ. 

8Hwo wok bengyip mɛn wɛt, yaga mê sè na hwo, na me gyep o. Me Dagwi 

Darwey ma ha ano!” 

9Ano kwong, Dagwi Darwey a nára vwɔ mɛ, a ra mɛ bebɛrɛk nu hom, ko a yang 

me, “Di, ma ga tɛ̀ ha hom e nu mo. 

10Di, yunung ma nɔng o reto e ra yere bemat jey na e ra segwɔm detidetu, yaga 

na hwo luyu, hwo gangas, hwo wey mɛ, hwo bugut, hwo to lɔk, hwo to tus 
arɔng.” 

11Dagwi Darwey a rangal me, a ye, “À Yirmiya, e sɛ de hwà di ɛ?” Ma toyo a yɛ, 

ma ye, “Ma di lâng cɔgɔt almɔn.” 

12Ko Dagwi Darwey a ye, “Ey, hwà di yɛt, yaga ma sé bɛrɛng naka na me di de 

neha hom nê sila mwin.” 

13Ano arɔng, Dagwi Darwey a to ha na me, a ye, “E sɛ́ de hwà di arɔng ɛ?” Ma 

toyo a yɛ, ma ye, “Ma di rwey de he tē puu e rwa bato, ko ha sé sede hê ye 
gyèbet vey e rwa batin.” 

14Ko a yang me, “Gawey ha rɔda ye puu, e rwa bato ko he lusha hɛ e ra mwa 

bemat de ba sangal e sevwel semo, 

15yaga ma sé yila mwa yére bemat jey yê rwa bato na be vey. Begbɔng begwɔ̀m 

mɛn ba rɔda ba tɛ̀ beta negwɔm e rùhup Yɛrusalɛm, na be gwɔrɔ mɛ jwâ-
pomo mo, tanga mwa bapomô Yuda. 

16Mê tabak bemat hom yaga yɛn a ga ra banɛn; yɛn a ga kyini me, ba ga nása 

a bedagwi beduk nenɔrɔ pyɛ̂ rangas, yɛn a ga yong cī na vɔ mɛn ko yɛn a re a 
yɛ fongol. 

17À Yirmiya, yong o, ci wɔ ha a yɛn kayɛ pyɛ de ma nɔng o nu na hwo ha a yɛn. 

Hwo wok bengyip mɛn a remo wɛt, ka hwà ra ano ko mê tɛ̀ hwo gwɛ̌ vo bengyip 
jeng de hwà sé na yɛn. 

18À Yirmiya, di, ma ga tɛ̀ hwo sè sede repomo de ba gwɔrɔ na jwa, na sede 

swesek dyam, na sede jwa-pomo wo dyam pama, na hwo tumal e ra mwa 
vwel o e ra begwɔ̀m Yuda, na nèy lɔ gwɔ̀m, na bepiris mɛn, tanga mwa bemât 
vwel o. 

19Yɛn ê se sede bemat tô como na hwo, ko yɛn ê di wɛng e ra hwo wɛt, yaga 

ma sé tanga hwo, me Dagwi Darwey ma ha ano, yaga na me gyep o.” 

Yirmiya 2 
Dagwi a bɛrɛng BeIsrayɛl 

1Dagwi Darwey a yang me: 

2Ci wɔ̀ shara ha hemo na kawɛ mwat e Yɛrusalɛm. “Dagwi Darwey a ye ngan: 

Ma bare na tsak o mo jeng de hwá rɔngɔl bwot, ma bare na tɛ̂ yey mo jeng de 
hwá rɔngɔl gwel. Hwá raa me vɔk e hey gbingiring, e tê hey de be tus ɛ pyɛ wɛt. 

3À Israyɛl, ma kana tik o jaram yaga me nju hom, hwà sé nwang me sede bwâl 

mɛsɛng. Ma tomo na reyɔm tanga gawey e ra kawɛ mwat de a mǎ hwo. Me 
Dagwi Darwey ma ha ano.” 

Banɛn bedabeda BeIsrayɛl 

4Wet in betong na hâ Dagwi Darwey, à yin yerê Yakɔp, na mwa yin rùhup 

Israyɛl. 

5Dagwi Darwey a ye, “Bedabeda min bá tɛ̀sɛ sekun hom e ra sɛ́ ɛ? E sɛ́ ya tɛ̀ 

yɛn a doyo yi na me ɛ? Yɛn a re a cī yê yapyi fongol, ko yɛn pyɛ mɛn ba tɛ́ ɛn 
yapyi arɔng. 

6Yɛn a sang ye wɛt wɔgɔ, ‘Dagwi Darwey á wɛ, de á vey na wot yi e vwêl Misra, 

de á kyè na wot e hey, e vwel gbingiring, hê bavɔng, e vwel de ha hworok ko 
ha sé mwangalang, kwɔn de vit a mwat de e kwey ɛ, ko vit a mwat de e sangal 
ɛ arɔng.’ 

7Ma vey na yin e vwel de ha siri naka, na yin a re nèy cɔ́gɔt hɛ, na bwang pyɛ 

ryat de he nɔngɔs. Ko e jeng de yin a yel e hɛ, yin a tɛ̀ hɛ ligis, yin a tɛ̀ nap hom 
wo se pyɛ byɛm-byɛm. 

8Bepiris min ba ka rangal wɛt, be ye, ‘Dagwi Darwey á wɛ ɛ?’ Vemo de ba tɔk 

badu hom ba tɔk me wɛt. Bemat nuyel mɛn ba sogo a me nehywɛ. Bezarap ba 
ha na rezâ Baal, ko yɛn a re a yapyi pyɛ̂ sekwit fongol.” 

Shɔt Dagwi e ra bemat mɛ 

9Yaga ano, me Dagwi Darwey, ma to sé tɛ̀ sekûn bemat hom e nuyêl shɔt. Ma 

to sé tɛ̀ sekun nèy nèy min. 

10Kyè in e rwa ta vɔk e rezik Kipirus, tomo hin mwat e rwa rak vɔk e sevwel 

Kedar, na yin a di, kɛ bá sang ra pyɛ cak yere yemo raane arɛt? 

11Yere bemat jey cak ya ga sang sege dagwî yɛ, mwa ano de pyɛ mo ya sé 

dagwi mwin wɛt a? Ko bemat hom ba ga sege wo gbɔng nerat mɛn, e tô ci de 
ye tɔk ra a yɛn pyɛ wɛt. 

12Yaga ano, ma nɔ̂ng lagwi nu na wo digis na nevês pyɛ yemo, na a yang ɛn 

yɔɔt, na a sè a yɛn pyɛ langat. Me Dagwi Darwey ma ye ano. 

13Bemat hom ba ga ra banɛn baba, yɛn a ga ye waa a me, me de ma sé lwel 

nshi neken. Ko yɛn a ga cing a to mɛn hès. Hes de ba ga taksal, ko bé tɔk vɔk 
nshi ko tyɔng wɛt. 

Byɛ̂ neves Israyɛl 

14“Israyɛl a sé sam a? Ba tɔ ɛ e ji sesam a? Yaga sɛ́ de a ga tɛ́ ɛ pyɛ jugu ɛ? 

15Yɛn e lulum e ra yɛ sede begukum; yɛn e lulum na gap. Yɛn a ga tɛ̀ vwel mɛ 

gbingiring, ko bapomo mɛ ba ga tɛ́ ɛn barin de ba ga hala vɛ mwa hal. 

16Ey, bemat Mɛmfis na Tapanhes ba ga takla gwokup to mō. 

17À Israyɛl, e hwo de hwà vey na pyɛ́ yemo e rato mo pyɛ mo! Hwà kyè hwo 

hala me, Dagwi Darwey, Dagwi mo, e jeng de ma sé kyè e nuyel mo e gwong. 

18E sɛ́ de hwô sɛ̀ e wɔ́ mo e Misra, na hwo wɔ sɔ nshi Gwɔrɔt Nil a? Kɛ e sɛ de 

hwô sɛ e wɔ́ mo e Asirya, na hwo wɔ sɔ nshi Gwɔrɔt Ɛifaratɛs a? 

19Bê tabak hwo yaga neves mo. Bê gang o na shɔt yaga hwà doyo a me ma. 

Ano de hwô di ko hwo tɔk a sé pyɛ vyes, de ya sé kpashak, na hwo gas o na 
me Dagwi Darwey, Dagwi mo. Hwà vɔk bengyip hom e yey mo wɛt. Me Darwey 
Dagwi Darwey, Wo Reto Mwa ma ha ano.” 

Israyɛl a kyɛ́ ɛ nà re a Dagwi fongol 

20Dagwi Darwey a ye, “À Israyɛl, yimo raane, hwà kyɛ́ o nà dyɛng to mo, hwá 

gas nesa mot sede ba kwɔrɔ swesêk vɔk berɔndɔng, ko hwá ye, ‘Mê ra a hwo 
fwom wɛt.’ E ra tɛ̂t kawɛ rahwol, na e nɛ̂n kayɛ cɔgɔt ryey ye berang pyak, hwó 
kwonot e de ragas nejwang. 

21Ma kana tus o sede cɔgɔt anap ryat, yi e yere de ya dal mwa na nerat. Ko di 

de hwà ga tɛ́ o vwes, hwà ga tɛ́ o cɔgɔt anap ye hey. 

22Mwa ano de hwó kus o na netow; ko hwó ra fwom na fulukus pyak, mê sǎ 

e de bɛrɛng bavis neves mo. Me Darwey Dagwi Darwey ma ha ano. 

23Yi e rɛ̌ de hwô ye, ‘Ma ga pɔrɔk to hom wɛt, ma ga sang re a Baal 

fongol wɛt ɛ?’ Di gwong de hwá ra banɛn e ji nɛk; di pyɛ de hwà ga ra. Hwà sé 
sede maryat hey e jeng gwot de wo kyě tele kpɛɛ, 

24kɛ sede hwâ madung de wa ga tɔ́k ɛ na hey gbingiring, wo kyě wokos nesang 

rwas e gul! Wa ê kyɛm a dul gwôt wɛ ɛ? Vemo de be jama wɛ be bɔrɔk tó 
mɛn wɛt, yaga yɛn ê sɛ̀ wɛ e pwɛl o. 

25À Israyɛl, hwo yɔ́m bol mo, kɛ hwo tik fwɔ mo gwo hworok wɛt. Ko hwà ye, 

‘Wey gyà! Mê tik wɛt, ma ga tɛ̀ yey na vê yére dyuk, ko mê raa vɛ zɔng.’ ” 

A jam na be tabak Israyɛl 

26Dagwi Darwey a ye, “Sede remo de be tɛ̀ a gbik rekyen jeng de be vo ɛ, ano 

arɔng bê tɛ̀ a BeIsrayɛl rekyen. Yɛn na begwɔ̀m mɛn, na bemat nuyel fwom 
mɛn, na bepiris mɛn, tanga bezarap mɛn arɔng. 

27Mwa na yin de yin e tâng retin cɔgɔt, ‘Hwà sé da hom.’ ko yin e tâng gwofwa, 

‘Hwà tɔ me.’ Yaga yɛn a ga doyo a me ma, ko bayis mɛn wɛt. Ko e jeng reyɔm 
mɛn, yɛn e tē, ‘Vey sey ot.’ 

28Pyɛ̂ sekwit á yɛ, de yin a ga yóng a bato min ɛ? Tik na ye vey sey in e jeng 

reyɔm, ka sede yê tɔk! Yaga yin a vɔk bedagwi pyak sede remo de yin a vɔk 
bapomo pyak, à yin BeYuda. 

29Yin e tɛ̀ sekun hom e ra sɛ́ ɛ? Yin a ga sogo nehywɛ e ra me wɛt a? Me Dagwi 

Darwey ma ha ano. 

30Ma tabak nèy min zɔng-reng, yɛn a sey yóng ɛn o wɛt. Yin a ga mɔbɔs 

bezarap Dagwi min, sede gukum de vyong ya ga hwo wɛ. 

31À yin zamang hemo, wet in betong na hâ Dagwi Darwey. Ma ga tɛ́ me sede 

hey gbingiring na yin BeIsrayɛl, kɛ sede vwel de ha sé gyibilik ding-ding a? Yaga 
sɛ́ kwong de yin e tē, ‘Wot a sé washak, wot ê sang to vey na hwo wɛt ɛ?’ 

32Hwong e tɔk ye bam a pyɛ̂ tɔrɔ mɛ, kɛ gwel a ye bam a yɔ̀m weneng mɛ bɛ? 

Ko mwa ano, bemat hom ba ga ye bam a me, nepɔlɔ kpɛɛ sana tɔk basa nɛ. 

33Ey, yin a tɔk raà beras yey min. Ko beha de ba dal mwa na neves, yin a ga 

masa a yɛn negwɔn neves min. 

34Berugu min ba vɔk bavis, nemî bepɛng vê renɛn rehak wɛt, mwa ano de yin 

a vos ɛn e de shigi wɛt. Ko mwa e ra pyɛ́ yemo zɔng, 

35yin a ye, ‘Ma ga ra pyɛ cak vyes wɛt, ko ma tɔk tsɛng-tsɛng Dagwi Darwey a 

to vɔk shom na me wɛt.’ Ko mê tabak hwo yaga hwó tē ‘Ma ga ra banɛn wɛt.’ 

36Yaga sɛ́ de yin e sǎ e de rip in e de segsa begwong min ɛ! Misra wô nɔng in 

rekyen tyɛng sede remo de Asirya wa ra a yin. 

37Yin ê toyo yi e Misra na vɔ min e rato. Yaga me Dagwi Darwey ma ga kyɛ́ me 

zakzak vemo de yin a tɛ̀ gap min e ra yɛn, yin ê sɛ nedenerey nehak na yɛn wɛt.” 

Yirmiya 3 
Hwā sana tɛ̂ yey 

1Dagwi Darwey a ye, “Ka sede mwat a tɛ̀ hwā mɛ e gwong, ko hwā mo a hala 

hɛ, ko a wɔ̀ ra wenêng mwat hwak, mwat woro mo ê tɔk to toyo na hwā mo wɛt. 
Ka sede a ra ano, a ga tɛ̀ vwel o mwa ligis. Ko hwo Israyɛl, hwà ga vɔk bemât 
yey mo pyak ko hwó simo hwo to toyo na me a? 

2Bɛrɛng batɛ̂t berahwol na hwo di! Kwɔ̂n hwak ha sɛ́ de hwà ga tik nà wɔ ra ɛ 

nejwang a? Hwà ga sǎ e de gyenges bemât yey mo e varâ gwong, sede 
WoArap de e gyeng mwat e hey gbingiring. Hwà ga pɔrɔk vwel o na nejwang 
tanga neves mo. 

3Pyɛ ma yane de ya ro na rwak, ko nerwak naswigi nà ka rop wɛt arɔng. Bɛ́rɛng 

bayis mo ha sé yere hê devwes, ko hwó ka wok rekyen mwa wɛt. 

4Ko a remo hwà yang me, À da hom, hwá tɛ̀ yey na me yimo me bwot o. 

5Hwô wokos shom na me gbak-gbak a? Hwô lashe yey na me nesheneshey a? 

À Israyɛl pyɛ de hwà ye, à yane, ko hwà ga ra yere neves mwa de hwà tɔk ra.” 

Dagwi a shonong Israyɛl na Yuda be tosho gabɔk 

6E jeng negwɔm Yɔsiya, Dagwi Darwey a yang me, “Hwà ga di pyɛ de Israyɛl, 

devwes wane a ga ra a? A ga doyo a me ma, a ga ra nejwang e ra tɛ̂t kawɛ 
rahwol, na e necam kayɛ cɔgɔt. 

7Ma bare e bama de a ga ra pyɛ́ yemo mwa, a rɔda toyo vey na me, ko a ga 

toyo wɛt. Ko gwa mɛ Yuda de a sé sede yɛ arɔng a bɛrɛng pyɛ mo mwa. 

8Yuda arɔng a di de ma gas weneng na Israyɛl, ko ma tɛ̀ ɛ e gwong yaga a ga 

doyo a me ma, a ga tɛ́ ɛ devwes. Ko Yuda, gwa Israyɛl de a sé vwes o tyɛng 
ano arɔng, a ka vo bengyip wɛt. Yɛ arɔng a ga tɛ́ ɛ devwes, 

9ko a ka vo rekyen ko tyɔng wɛt. A ga tɛ̀ vwel o ligis, ko a ga ra nejwang yi na 

re a beta tanga cɔ́gɔt fongol. 

10Ko e bamâ pyɛ yemo mwa, Yuda gwa Israyɛl de a ragas neves, a dura sede 

a sé to vey na me, a ra ano na tsak o wɛt. Me Dagwi Darwey ma ha ano.” 

11E bama mo, Dagwi Darwey a yang me, “Mwa ano de Israyɛl a ga doyo a me 

ma, a ga dura wɛshɛrɛk a dal gwa mɛ Yuda wo neves. 

12Wɔ̀ yang Israyɛl, segwɔm rwa bato, “À Israyɛl wo neves, toyo vey na me. Mê 

vo shom na hwo wɛt, yaga ma sé wo tosho reyɔm. Mê vɔk shom na hwo 
nesheneshey wɛt. 

13Tik na hwo dura buru mo zɔng, ko hwà ga sogo nehywɛ Dagwi Darwey, 

Dagwi mo, ko hwà ga dusa simo mo na bemat beduk e necam kayɛ cɔgɔt, ko 
hwà ga gyeng nu de ma nɔng o wɛt.” Me Dagwi Darwey ma ha ano. 

14“À yin nèy neves, toyo hin, yin a sé benang. Mê jut gwining e ji min yi e karɛ 

repomo, na bemat beba yi e kagwɛ ruhup, ko mê toyo na yin vey e Raku Siyɔn. 

15“Ma rɔda nɔng in belêk yey hom, ko yɛn ê gyeng in na netsitsɛng tanga tɔk. 

16E bama mo, jeng de yin a ga tɛ́ in pyak e vwel o, ko bemat bê to kyě ha e ra 

Kundung Wuna-na-Sira hom wɛt. Yɛn ê to kyě ha hâ gwɛ, kɛ be to bare na 
gwɛ wɛt. Yɛn ê to ka jama gwɛ wɛt, kɛ be ka yong gwohwak wɛt. 

17Sede jeng o ya pom, bê yila Yɛrusalɛm a ‘Gwofwa negwɔm Dagwi Darwey’, 

ko mwa yére bemat jey yê tula hɛ e hwomo na be re a me fongol. Yɛn ê to ra 
pyɛ́ de neyey mɛn ne ha a yɛn wɛt, neyey mɛn nemo de na sé gbarak, ko na sé 
neves arɔng. 

18E jeng yane, BeIsrayɛl bê wuna hɛn na vê Yuda, ko mwa hɛn bê vey yi e de 

sesam e vwel rwa bato, na yɛn a toyo vey e vwel de ma nɔng bedabeda mɛn 
na sē sè nap mɛn gbak-gbak.” 

19Dagwi Darwey a ye, “Ma bare, gwong de mê wuna hin na nèy hom, na me 

nɔng in vwel rat, vwel de ha dal mwa hê yere bemat jey na he sè nap min. Ma 
bare yin ê yila me, à da hom, ko yin ê sang to doyo a me ma wɛt. 

20Ko di sede remo de hwā de e ragas neves, e hala rwas mɛ, a sé ano de yin 

yerê Israyɛl yin a ra a me neves arɔng. Me Dagwi Darwey ma ha ano.” 

21Ba wok fwɔ yi e ra tɛ̂t berahwol, a sé e BeIsrayɛl de ba sé tosho, be ra won 

yaga yɛn a ga sangal sangal ves e ji banɛn, ko yɛn a ga ye bam a Dagwi 
Darwey, Dagwi mɛn. 

22Toyo hin, yin de yin a ga kana doyo a Dagwi Darwey ma, yɛ ê tɛ̀ in tyang, na 

a tɛ̀ yin a to sè bemɛ. Há in, “Wot a sé toyo vey na hwo, yaga hwà sé Dagwi 
Darwey Dagwi mot. 

23Mwin berahwol ba sé pyɛ kwɛlɛng zɔng, ano na rewɔ̂ng beraku. E Dagwi 

Darwey de a sé Dagwi mot, e yɛ a wo sêy Israyɛl.” 

24Pyɛ́ de bedabeda mot ba ra a yɛ̄ fwom ya ga wey na rekyen yimo wot sè 

rɔngɔl bebot o, vyēl na berɔndɔng mɛn, nèy mɛn bewen na behwong mwa 
arɔng. 

25Tik na wot a dyɛng e ji rekyen mot, tik na neves mot ne kyiri hot. Wot a ga ra 

a Dagwi Darwey, Dagwi mot banɛn, wot na bedabeda mot, yi e nebot mot vey 
e yunung, wot a ga wet betong na fwɔ̂ Dagwi Darwey, Dagwi mot wɛt. 

Yirmiya 4 
Tosho hin gabɔk 

1Dagwi Darwey a ye, “À yin BeIsrayɛl, ka sede yin a doyo, yin a toyo vey na 

me, ka sede yin a paa pyɛ̂ byɛm-byɛm min e bayis hom, ko yin a to yey wɛt, 

2ko ka sede yin a sira na reza Dagwi wo neken, na tsak o, na gâs badu e tē, 

tanga necik, ê tɛ̀ a yere bemat jey nerat, ko yê dak kaa na yɛ.” 

3Dagwi Darwey a yang BeYuda na bemat Yɛrusalɛm ngan: “Hów in hiri min de 

ba rɔngɔl nà how, yin tus pyɛ́ e serɔgɔ wɛt. 

4Yosom hin bato min yaga Dagwi Darwey, paa in nevês neyey min sede hwô 

yósom, à yin BeYuda na bemat Yɛrusalɛm. Ka ano wɛt, ko shom hom yê tabas 
sede kya, hê re ko vit a mwat rimi mo, yaga neves pyɛ de yin a ragas. 

5Pɛl in durum e yɛnɛ vwel o mwa! Mok in na gap rɛng-rɛng! Ha in a BeYuda na 

bemat Yɛrusalɛm, be tele vɔk e bapomo de ba gwɔrɔ vɛ. 

6Nára a yɛn vwɔ vɔk e Siyɔn! Tele hin vɔk e kwɔn dal! Yin ra jɔgɔ wɛt! Dagwi 

Darwey a sé kyè vey na rezot, na gbɔng gawey yi e rwa bato. 

7Sede gukum de wa sé nusu yi e rehwot de wó lɛsɛ hɛ ɛ, ano de mwât wey na 

yere bemat jey a ga nusu. A sé kyè vey yi e kwɔn mɛ. Bê hala bapomô Yuda 
e barin, ko vit a mwat de ê sangal e ji vɛ. 

8Yaga ano, tɛ̀ in berugû sesin, tosho hin na yin a dak sekun, yaga shom vyes 

ye Dagwi Darwey ya ga doyo yi e Yuda wɛt.” 

9Dagwi Darwey a ye, “E jeng o begwɔ̀m na bemat nuyel mɛn ba rɔda vɔk yey 

ting wɛt, bepiris hom bê ye lot ko bezarap hom bê langat hɛn.” 

10Ko ma ye, “À Darwey Dagwi Darwey hwà ga kwɛlɛng bemât Yɛrusalɛm 

tyɔng wɛt! Hwà ga kana ye, bê sangal tyang, ko di wâl como à womo e tɔ mɛn.” 

11Jeng ye kyè vey de bê há a bemat Yɛrusalɛm wɔgɔ, gul de gwa fes gwa sé 

pɛsɛl yi e hey gbingiring vey na yɛn. Gwô se gul swɛl o de gwo gangas byɛmɛ 
zɔng wɛt, 

12gul de Dagwi Darwey ê nɔng gwɛ nu na gwo nusu, gwô dal gwomo mo na 

gap! A sé e Dagwi Darwey pyɛ mɛ de a sé yɛrɛ a bemat mɛ shɔt. 

Bemat repugu ba gwɔrɔ Yuda 

13“À mwasi, tosho na hwo dak sekun, yaga wal o wa sé yaga mɔbɔs bemat 

hom, na mwa bemat nuyel Israyɛl. Bê mɔbɔs hɛn na bwang bemat hom mwa. 
Ányéyêy! Tɛ̀ in vɔ e to! 

14À Yɛrusalɛm, kus neves e yey mo, yaga na be bin sey o. Vɔk e yɛ̌ jeng de 

hwô sǎ e de barê pyɛ̂ banɛn de hwà tik e yey mo ɛ? 

15Betom be mok yi e gbɔng repomo Dan, be shara ha rezot yi e berahwol 

Ɛfrayim. 

16Ha in a yére bemat jey, shara hin hɛ̄ e ra Yɛrusalɛm. Vê repugu be kyè vey yi 

e vwêl yikyik, yɛn e mok como e ra bapomo Yuda. 

17Yɛn a ga vey gwɔrɔ hɛ, sede bemat gyeng hwiri, yaga ha ga sogo a me 

nehywɛ. Me Dagwi Darwey ma ha ano. 

18Begwong mo na pyɛ́ de hwó ra ba ga vey na pyɛ́ yemo e ra hwo. Gawey mo 

a hemo, ha sé kpashak tyɔng wɛt. Ha ga luga hwo e yey!” 

Yirmiya a lashe yey yaga bemat mɛ 

19Yee, rezot ow! Me tɔk niri na rezot o wɛt! Yee, yey hom ow! Yey hom ye dak 

kpɛɛ zɔng! Me tɔk ban-yuu wɛt. Me wok bedurum, na sekûn como. 

20Rezot remo re raa rehak, ba ga hala sevwel o mwa e barin. Ba ga langat bǔk 

mot sana tɔ́k mot, ba ga hama berugû bangas bapɔk vɛ̄ cɛk o cɛk o. 

21Mê ros e rɛ̌ e de bɛrɛng como de ya sé pep-pep, na me wokos wûs 

bedurum ɛ? 

22Dagwi Darwey a ye, “Bemat hom ba sé betɔn, yɛn a tɔk me wɛt. Yɛn a sé 

sede nèy de na vɔk bato gbarak, yɛn e tɔk pyɛ wɛt. Yɛn a sé begwɔ̀m ragas pyɛ́ 
vyes, ko yɛn a sé berɛs e ra ragas pyɛ́ ryat.” 

23De ma bɛrɛng jey o, ko ma di ya sé barin zɔng, hal a yɛ. Ma bɛrɛng lagwi 

arɔng, ko ma di vit a negbey. 

24Ma bɛrɛng beraku ko ma di ba sé digis. Ma bɛrɛng berahwol ko ma di ba sé 

kyě ra rerɛgɛ. 

25Ma bɛrɛng, ko vit a bemat, ko benon mwa ba ga tele yi e hwomo. 

26Ma bɛrɛng, ko vwel de ha kana siri, ha ga tɛ́ ɛ gbingiring, mwa bapomo mɛn 

ba ga tɛ́ ɛn barin, e nuyel Dagwi Darwey, e nuyel shom vyes mɛ. 

27Yaga Dagwi Darwey a ye, “Vwel o mwa, hê tɛ́ ɛ barin, ko mwa ano, mê wey 

na hɛ hywiri wɛt. 

28“Jey yê ra sesin, lagwi wô tɛ́ ɛ mwangalang. Dagwi Darwey a ha ano, ko ê 

sege bare yey mɛ wɛt, a ga yong pyɛ de ê ra, ko ê toyo na bama wɛt.” 

29Jeng de bê wok lwɛ́lɛ bemat bedwa, na gwô bemat begbang, kawɛ mwat ê 

tele. Behak bê tele vɔk e rehwot, ko behak bê turus be lɛsɛ hɛn e sarang beta. 
Bê hala karɛ repomo hal, ko vit a mwat de ê to ba sangal e ji vɛ. 

30À Yɛrusalɛm, gawey e ra hwo! Yaga sɛ́ de hwó tɛsɛ yɔ̀m shinang zoyong ɛ? 

Yaga sɛ́ de hwó tɔrɔ hwo na pyɛ̂ dyam shinang na hwo mɔmɔ bayis na būm ɛ? 
Hwà sé tɔrɔ tó mo na hwo se rwat zɔng-reng! Bemat yey mo be byɛnɛng hwo, 
ko be simo be mɔrɔ hwo. 

31Ma wok sesin sede sê hwā de jim tɔ́ ya kaba hɛ. Ma wok rus sede hê hwā de 

a sé tɔ hwey negel mɛ. A sé sesin Yɛrusalɛm, de wa sé gapsing sana nesong, 
wó nása vɔ e gwi ko wo tē, “Gawey e ra me! Mê ku, yɛn a sé kyè vey mɔrɔ me!” 

Yirmiya 5 

Banɛn Yɛrusalɛm na Yuda 

1À bemat Yɛrusalɛm, tele hin e nehyok min. Bɛrɛng hin kagwa na yin a tē naka! 

Ngyɛgɛt hin nekwɔn rɛsɛl pyɛ́ kɛ yin ê sɛ̀ mwat gwining de e ra pyɛ́ de ya sé 
ryat, de e tē ngyɛ́k na a raa Dagwi na tsak o a? Ka sede yin a sɛ̀ ɛ, ko Dagwi 
Darwey ê hala a Yɛrusalɛm banɛn mɛn. 

2Mwa ano de yɛn e tē, “E ji reza Dagwi Darwey wo neken”, mwa ano, yɛn e sisa 

hin na bɔs zɔng. 

3À Dagwi Darwey, e tsak o de hwó jama wɛt a? Hwà rusu hɛn, ko yɛn a ka 

rus wɛt. Hwà tabak hɛn, ko yɛn a ka wok hɛ wɛt. Yɛn a tɛ̀ bayis mɛn be se 
gbarak, be dal gwofwa, ko yɛn a kyɛ́ ɛn nà tosho gabɔk. 

4E bama mo, ma bare, ko ma yɛ, “Bemat vemo ba sé bepɛng zɔng, ba sé betɔn 

arɔng, yaga yɛn a tɔk gwong Dagwi Darwey wɛt, na pyɛ́ de Dagwi mɛn e simo. 

5Yaga ano, mê wɔ na bemat nuyel na me ha na yɛn, yɛn a tɔk gwong Dagwi 

mwin gwɛ a gyêng badu mɛ.” Ko mwa hɛn ba ga kwɔrɔs sesêk vɔk berɔndɔng, 
na ngyang negwɔm mɛ. 

6Yaga ano, gukum yi e rehwot wô mɔbɔs hɛn, bwá yi e hey gbingiring wô hama 

hɛn, ko cwey yê kyě gyenges bemat e bapomo mɛn, kawɛ mwat de a nusu 
e jey, yê hama hɛ cɛk o cɛk o, yaga banɛn mɛn ba sé pyak, yɛn a ga sǎ e de 
doyo a Dagwi ma. 

7Dagwi Darwey a rangal, a ye, “Yaga sɛ́ de mê hala a bemat hom banɛn mɛn ɛ? 

Yɛn a ga kyini me, ko yɛn a re a pyɛ̂ sekwit de ya sé dagwi wɛt fongol. Sede ma 
nɔng ɛn pyɛ̂ re ba sirik, ko yɛn a wɔ̀ ra nejwang, yɛn a dɔng vɔk e nelɔ 
bedebeves. 

8Yɛn a sé sede beras bedwa de ba siris naka, ko kawɛ e ji mɛn e mara yis hwâ 

mwat vwara mɛ. 

9A sé naka na me tabak hɛn yaga pyɛ́ yemo wɛt a? Na me tala yere bemat jey 

yemo pyɔlɔ̂ neves mɛn wɛt a? Me Dagwi Darwey ma ha ano. 

10Mê tomo vê repugu na be yɛt bě anap bemat hom o, ko yɛn a wey na vɛ 

hywiri wɛt. Yɛn ê kwɛrɛng nelang o zɔng, yaga na sé nenang wɛt. 

11Yére Israyɛl na yê Yuda ya ga row me vit. Me Dagwi Darwey ma ha ano.” 

Dagwi Darwey a ga kyɛ́ ɛ Israyɛl 

12Bemat Dagwi Darwey ba ga tono na yɛ, ba ye, “Ê ra pyɛ wɛt. Wot ê di reyɔm 

rehak wɛt, wot ê di como kɛ wot wok vyong wɛt.” 

13Yɛn a ga ye, “Bezarap Dagwi ba sé pyɛ wɛt, yɛn a sé sede gul zɔng ko yɛn a 

vɔk hâ Dagwi wɛt. Tik na pyɛ́ yemo ye té na yɛn pyɛ mɛn!” 

14Yaga ano, Dagwi Darwey, Da Jey Mwa a ye, “À remo de yɛn a ha ano, Mê tɛ̀ 

neha hom e nu mō ne tɛ́ ɛn kya, bemat o bê se sede cɔgɔt, ko kya hê re ɛn.” 

15À yin BeIsrayɛl, Dagwi Darwey ê vey a yin na yere bemat jey yè yikyik na ye 

hwo e ra yin. Yere mo ya vɔk gap ko ya ga ros, yere de yin a tɔk lem yɛ wɛt, ko 
yin ê tɔk pyɛ de ye ha wɛt. 

16Bemat como begbang mɛn bê wey na bemat pyak, mwa hɛn ba sé bemat 

como hyiw. 

17Yɛn ê re pyɛ̂ bwal min na yê re min, yɛn ê re nèy min bewen na behwong, yɛn 

ê re kara vyēl na berɔndɔng min, yɛn ê re nèy batin anap na nèy batin regwi 
min, yɛn ê wey na bapomo de yin a gwɔrɔ na jwa e como, bapomo de yin a tɛ̀ 
gap min e ra vɛ. 

18Dagwi Darwey a ye, “Mwa ano, e nepɔlɔ nane mo, mê wey na bemat hom 

hywiri wɛt. 

19Jeng de bwang mɛn ba rangal pyɛ de ya tɛ̀ ma ra pyɛ́ yemo mwa, ko hwo 

Yirmiya hwô yang ɛn, ‘Sede remo de yin a ye waa a Dagwi, ko yin a ra a 
bedagwi beduk fwom e vwel min, ano yin ê ra a yere dyuk fwom e vwel de ha 
sé min wɛt.’ ” 

Dagwi a tusa bemat mɛ 

20Dagwi Darwey a ye: “Ha a yére Yakɔp, ha a BeYuda ngan: 

21Wok in, à yin betɔn, sana netsitsɛng, yin a vɔk bayis, ko yin e bɛrɛng wɛt, yin 

a vɔk betong, ko yin e wokos wɛt.” 

22Dagwi Darwey a ye: “Yin e wok bengyip hom wɛt a? Yin e vow e nuyel 

hom wɛt a? Ma tɛ̀ bazɛk be sè yɛnɛ̂ gworep, yɛnɛ̂ vwel de nshi mo ne tɔk ye 
dɔ wɛt. Mwa ano de bagun nshi bê tɛs vara mo ko bê gyili yɛnɛ mo wɛt. Mwa 
ano de bagun o bê lulum, bê tɔk kwey yɛnɛ mo wɛt. 

23Ko di bemat vemo ba vɔk yey kashalang na hê sogo nehywɛ, yɛn a ga doyo 

e hagat, ko yɛn a ga kyè yi na me. 

24Yɛn e tē e neyey mɛn wɛt wɔgɔ, ‘Tik na wot a wok bengyip Dagwi Darwey, 

Dagwi mot, yɛ de e nɔngɔs hot rwak e jeng wɛ, rwak naswigi na wo nahywɛp 
ko e tikis a wot, jeng de a tɛ̀ yaga bwal.’ 

25Neburu min na ga gang pyɛ́ yemo e jey, ko banɛn min ba ga dul in nà di pyɛ 

ryat yemo. 

26Ey, bemat beves ba sé e ji bemat hom, yɛn e seres ɛ pyɛ̂ behak, yɛn e tɛ̀sɛ 

bagun sede bemat jama, yɛn e vos mɛ bemat. 

27Sede mwat jàma de a sila nenon e rɛngɛ mo, ano de nelɔ mɛn na sila na pyɛ̂ 

jugu. Yɛn a ga tɛ́ ɛn bedaberey, vê reto pyak yi na ra ano. 

28Yɛn a mɔsɔ, ko ba sé ferep, yɛn a vɔk yɛnɛ̂ ragas neves wɛt, yɛn e ra shɔt na 

tsak o wɛt. Yɛn e nɔ̂ng nehyɛn pyɛ́ de ya sé myɛn wɛt, ko yɛn e gas a vemo de 
be mɔt ɛn shɔt e tē wɛt.” 

29Dagwi Darwey a ye: “Mê tabak hɛn yaga pyɛ́ de yɛn e ra wɛt a? Na me tala 

pyɔ̌n neves yere nemo e ra yere bemat jey yemo wɛt a? 

30Pyɛ vyes na pyɛ byɛm-byɛm sizɔng ya ga té e vwel o. 

31Bezarap Dagwi be ha hâ bɔs zɔng, ko be nɔ̂ng bepiris nû bɔs arɔng. Bemat 

hom be simo be ra a yɛn ano tyɔng wɛt. Ko sɛ̌ yɛn ê ba ra sɛ́ e jeng yɛnɛ mo ɛ?” 

Yirmiya 6 
Bemat repugu ba gwɔrɔ Yɛrusalɛm 

1“À yin BeBɛnyamin, tele hin vɔk e kwɔn dal yi e tê Yɛrusalɛm. Pɛl in durum 

e Tekowa, na yin tɛ̀ sekyeng pyɛ dura e Bet-Hakɛrɛm. Rezot re lulum e rwa 
bato, na gbɔng gawey arɔng. 

2Ma ga tyɛngrɛ Siyɔn na kwɔn sehwey de ha dal mwa na nerat. 

3Belek na kara vyēl mɛn bê vey hwo e ra kwɔn o, yɛn ê tɛ̀ bǔk mɛn bē gwɔrɔ mɛ 

hɛ, kawɛ e ji mɛn ê ye ngyɔk e dem de a simo. 

4Yong in yaga como e ra hɛ, sogo hin na wot a hwo hɛ e tê-gwi! Gawey e ra 

wot, gwi gwa ga wɔ̂ wɔ, ko necam nahywegelek na sé gwɛ̌ tɛ́ ɛn nelis. 

5Sogo hin, na wot a hwo hɛ naturuk, na wot a wey na nelɔ begwɔ̀m mɛn!” 

6Dagwi Darwey, Da Jey Mwa, a ye: “Tow in batin cɔ́gɔt hɛ! Yong in pyɛ gang 

jwa gbɔng repomo Yɛrusalɛm. E hɛ de wot ê tabak, bé mɔt bemat zɔng e ji hɛ. 

7Sede remo de hwes gwo gyeng nshî gwɛ naka, ano de Yɛrusalɛm wo gyenges 

neves wɛ arɔng. Be wokos reha yol na wey na pyɛ́ e ji hɛ, nerɔ na baram ba sé 
e ji hɛ kayɛ jeng. 

8À bemat Yɛrusalɛm, wok in túsa, ka ano wɛt mê kyini hin, me tɛ̀ pomo mó he 

tɛ́ ɛ gbingiring, dem de vit a mwat de ê sangal ɛ.” 

BeIsrayɛl ba sogo nehywɛ 

9Dagwi Darwey, Da Jey Mwa a ye: “Kyě jama hin bagbat BeIsrayɛl sede remo 

de be jama bagbat nèy anap. Rá sede mwat vos nèy anap de e to raa na vɔ 
mɛ, nelang de a ga kana vos. 

10Mê ha na me tusa beva na yɛn a bin wok ɛ? Di betong mɛn ba sé rip, yɛn e tɔk 

wet vɛ wɛt. Hâ Dagwi Darwey ha sé a yɛn pyɛ byɛs, yɛn e wok nerat hɛ wɛt. 

11Yey hom ya sila na shom Dagwi Darwey, ko me tɔk re nuyel na vɔk yɛ wɛt. 

Shusha yɛ e ra nèy e nehyok, na e ra netula bewen arɔng. Bê hashe beras na 
beha, mwa na bemakuk kpushuk. 

12Bê nɔng bemat behak nelɔ mɛn, hiri mɛn tanga beha mɛn arɔng. Mê nára vwɔ̂ 

tabak hom e ra bemat vwel o. Me Dagwi Darwey ma ha ano. 

13Yi e swɛl o vɔk e rwey o mɛn, kawɛ e ji mɛn a vɔk cwey pyɔlɔ vyes. Yi na 

zarap, vɔk na piris, kawɛ e ji mɛn e vɛ́sɛ bɔs. 

14Yɛn e rɔgɔs baram bemat hom yɛt wɛt, be tē, ‘Netyang, kayɛ pyɛ ya sé tyang’, 

ko vit a pyɛ de ya sé tyang. 

15Yɛn a ra pyɛ̂ rekyen, yɛn a ra pyɛ̂ byɛm-byɛm, ko mwa ano, yɛn a vo 

rekyen wɛt, yɛn a wok neves râ pyɛ̂ byɛm-byɛm wɛt. Yaga ano, yɛn ê gabsa 
sede vemo de ba ga gabsa arɔng, e jeng de mê tabak hɛn, ko yɛn ê gabsa e jey 
arɔng. Me Dagwi Darwey ma ha ano.” 

16Dagwi Darwey a ye ngan: “Tumal hin e gasang gwong na yin bɛrɛng, ko yin 

rangal gwong roso, e dem de gwa kwey ɛ, ko yin raa gwɛ, na yin a sɛ̀ a begabik 
min pɔngɔ. Ko yɛn a ye: Wot ê raa gwɛ wɛt. 

17Ano arɔng, ma tɛ̀ a yin vê bɛrɛng nekanang. Tē in naka na wûs durum! Ko yɛn 

a ye: Wot ê tē naka wɛt. 

18Yaga ano, wok in, à yin yére bemat jey, na yin a tɔk, à yin regyɛng bemat, pyɛ 

de yê té na yɛn. 

19À bemat jey, wok in, ma sé kyè wɔ vey na gawey e ra bemat, sede pyɔlɔ 

begwong beves de yɛn a yongos, yaga yɛn a tɛ̀ tong na neha hom wɛt, ko e ra 
reha Badu hom, yɛn a ga ye zak à vɛ. 

20Nerat sɛ́ de pyɛ̂ nesang hyɔɔlɔl de be yis mɛ e Sheba na vɔk a me, kɛ pyɛ̂ 

nesang nerat yi e vwel yikyik ɛ? Me sey nɔrɔ yas de yin e rangas wɛt, kɛ nenɔrɔ 
de yin e nása, nɛ́ pɛngɛ a me yey wɛt.” 

21Yaga ano, Dagwi Darwey a ye: “Di, ma sé tɛ̀ e nuyel bemat vemo pyɛ tiris bol 

de yɛn a tiris ɛ bol, beda na nèy e dem o, mwat vwara na sa mɛ bê wey.” 

22Dagwi Darwey a ye: “Di, bemat ba sé kyè vey yi e vwel rwa bato, yere bemat 

jey ryey de ya sé yikyik ya sé yóng ɛ yaga tô como. 

23Yɛn a ga hashe begbang na bebara, yɛn a sé beves sizɔng, vit a nemwishish, 

lulum mɛn ha sé sede hê gworep. Yɛn e tele e ra bedwa, na yɔ̀m bemat como 
vɔk e de como e ra yin bemat Siyɔn! 

24Wot a ga wok reha mɛn, ko vɔ mot ba ga tɛ́ ɛn gbɛrɛk, wot e ririm na rezot, na 

nepep yere ne hwâ tɔ. 

25Hwo kwon kyè wɔ e hey, kɛ hwo kyè e gwong wɛt, yaga wal wò repugu mo 

wo tē bwerep, ba ga tɛ̀ a wot bengyip e kawɛ bak.” 

26Dagwi Darwey a yâng bemat mɛ, “Tɛ̀ in berugu sesin, na yin biring e fongol 

pwɛng, ra in sesin yere hê hwey hining zɔng, tosho hin sizɔng, yaga womo de 
e kyè vey wey na yin, ê hwo e ra yin pút.” 

Yíla Yirmiya 

27“À Yirmiya, ma ga tɛ̀ hwo sè mwat mára na wo yong bemat hom, yaga na hwo 

bin tɔk, na hwo mara begwong mɛn. 

28Yɛn a kú ɛn e de sogo nehywɛ, be kyě kyè na sedusa. Yɛn a sé gbarak sede 

dyam pama tanga dyam, mwa hɛn be ragas neves. 

29Begaruk mɛn be pɛsɛl kya mo na gap, kya mo he wey na dyam o, be re nuyel 

na rugut o zɔng-reng, yaga gbàrak dyam o wo nusu wɛt. 

30Bê tang ɛn a gbàrak dyam pyɛng, yaga Dagwi Darwey a ga ye zak a hɛn.” 

Yirmiya 7 
Yirmiya a basa e Gbɔng Duk Re Fongol 

1Dagwi Darwey a ha na Yirmiya a ye, 

2“Ci wɔ̀ tumal e ruhup Gbɔng Duk Re Fongol Dagwi Darwey na hwo shara reha 

remo ngan, hwo ye, “Wok in reha Dagwi Darwey, à yin BeYuda, yin mwa de yin 
e yeles e rùhup vemo, na yin a re a Dagwi Darwey fongol. 

3Dagwi Darwey, Da Jey Mwa, Dagwi Israyɛl a ye: Yong in begwong min na 

tomong min, ko mê tík in na yin a re nuyel na sangal e ngamo. 

4Yin re nuyel wɛt na tɛ̂ gap min e ra neha bɔs nemo, na yin a tē, ‘Wot a sé 

sangal tyang! Gbɔng Duk Re Fongol Dagwi Darwey à womo, Gbɔng Duk Re 
Fongol Dagwi Darwey à womo, Gbɔng Duk Re Fongol Dagwi Darwey à womo!’ 
” 

5“Sege hin gwong sangal min gwô remo, na yin a tik râ pyɛ́ de yin a sé ra. Rá 

in a bemin pyɛ́ e gwong de gwa sé tsak o. 

6Yin mɔt bemât yere dyuk, na nehyɛn tanga bekuma wɛt. Yin mɔbɔs bemat de 

ba ga ra pyɛ cak vyes wɛt e vwel hemo. Yin re a bedagwi beduk fongol wɛt, 
yaga ra ano hê wey na yin. 

7Ka sede yin a sege begwong min o, ko mê tik in na yin a re nuyel na sangal 

e ngamo e vwel de ma kana nɔng bedabeda min na he sè benap min 
nesheneshey. 

8“Di, yin a ga tɛ̀ gap min e ra neha bɔs. 

9Yin e shigshi, yin e mɔbɔs bemat, yin e ragas nejwang, yin e sisa na bɔs, yin 

e nása nɔrɔ pyɛ̂ rangas vɔk na Baal, ko yin e re a bedagwi de yin a kana tɔk 
vɛ wɛt fongol. 

10Yin e ra pyɛ́ yemo de ma kyɛ́ me yɛ, ko e bama mo, yin e vey tumal e nuyel 

hom, e Gbɔng Duk Re Fongol hom, ko yin e tē, ‘Wot a sé gyat!’ Yin a sé gyat 
na yin a ragas pyɛ́ vyes yemo a? 

11Yin e bare Gbɔng Duk Re Fongol hom wa sé kwɔn de begbik bê lɛsɛ hɛn ɛ a? 

Ma sé kyě bɛrɛng pyɛ́ de yin a sé ra. 



1199 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

12Ci in e Shilo, kwɔn hê mɛsɛng de ma kasa na be re a me ɛ fongol, na yin a 

wɔ̀ di pyɛ de ma ga ra a repomo mo, yaga banɛn de bemat hom BeIsrayɛl ba 
ra e hwomo. 

13Yin a ga ra mwa yere banɛn vemo, ko mwa ano de ma ga ha na yin zang 

pyak, ko yin a kyɛ́ in nà wet betong na me. Yin e ka toyo a me, jeng de ma yila 
hin wɛt. 

14Yaga ano, pyɛ de ma ra a Shilo, mê ra a Gbɔng Duk Re Fongol womo de be 

yila wɛ na reza hom, womo de yin a tɛ̀ gap min e ra wɛ, de ma kana nɔng in na 
bedabeda min arɔng. 

15Mê ro in yi e bayis hom, tyɛng sede remo de ma ra a begwa min BeIsrayɛl.” 

Shom Dagwi e ra raà cī 

16Dagwi Darwey a ye, “À Yirmiya, hwo ra a bemat vemo won wɛt. Hwo tosho, 

kɛ hwo lolo me yaga yɛn wɛt, hwo shonong na me e ra yɛn wɛt, yaga mê wet 
betong na hwo wɛt. 

17Hwà sé bɛrɛng pyɛ de yɛn a sé ra e bapomo Yuda na e nehyok 

Yɛrusalɛm wɛt a? 

18Nèy mɛn ne jāma cɔ́gɔt, beda mɛn be pɛl kya na yɛ, ko beha mɛn be rigit 

nemuk na be halang mɛ̀ negat kpam-tuk rɔkrɔk yaga dagwi mɛn hwā de be yila 
hɛ à Gbɔng Gwɔ̀m Hwâ Lagwi. Yɛn e shusha a bedagwi o behak nɔrɔ nshi anap 
arɔng, yaga na yɛn a mǎ me mɛ. 

19Ko e me de yɛn a sé mǎ bɛ̀? Wey, yɛn a sé mǎ bato mɛn, yɛn e tɛ̀sɛ a bato 

mɛn rekyen. 

20Yaga ano, me Darwey Dagwi Darwey, mê shusha shom hom vyes e ra Gbɔng 

Duk Re Fongol womo. Mê shusha yɛ e ra bemat, na e ra ngyāma rining o, mwa 
na e ra batin cɔ́gɔt tanga e ra pyɛ̂ hiri arɔng. Shom hom o yê sè sede kya de bê 
tɔk rimi hɛ wɛt.” 

Ba rɔda tabak Yuda yaga sogo nehywɛ 

21Dagwi Darwey, Da Jey Mwa, Dagwi Israyɛl a ye: “Yas de yin e nása sede nɔrɔ 

rangas, na yemo de be nɔng in reto na yin a re banama mo. Ko di, à remo de 
gwa ga tɛ́ ɛ ano, re in yɛ̄ mwa zɔng hyów. 

22Ma nɔng bedabeda min nu e ra nɔrɔ pyɛ́ de be rangas, kɛ e ra nenɔrɔ 

nehak wɛt, jeng de ma pat ɛn e Misra. 

23Ko ma nɔng ɛn nu na yɛn a gyeng ha hom, yaga na me sè Dagwi mɛn, na yɛn 

a sè bemat hom arɔng. Ko ma ha a yɛn, na yɛn a sangal e gwong de ma kana 
nɔng ɛn nu, yaga na kayɛ pyɛ ye kyè a yɛn tyɛng. 

24Ko yɛn a gyeng ha hom wɛt, kɛ ba tɛ̀ nehywɛ mɛn e ra hɛ wɛt. Ko yɛn a ra 

kayɛ pyɛ de yey mɛn de ya sé gbarak, ko ya sé vyes, ya dura a yɛn e negya. 
Yɛn a gwɛ̌ ra pyɛ́ de ya sé vyes e to râ pyɛ́ ryat. 

25Yimo yi e tuk de bedabeda min bá nusu yi e sevwel Misra vey e yunung, ma 

ga dopse tomsal a yin na bemat fwom hom, bezarap hom. 

26Mwa ano, vit a mwat de a wet betong na ha hom, kɛ a tɛ̀ nehywɛ mɛ e ra hɛ. 

Yin a gwɛ̌ tɛ́ in gbarak, bemat sogo nehywɛ e ra bedabeda min. 

27“Ano, hwô ha a bemat hom neha nemo ko yɛn ê wet betong na hwo wɛt; hwô 

yila hɛn, ko yɛn ê toyo a hwo wɛt. 

28Hwô ha a yɛn wɔgɔ, yére bemat jey mɛn bé gyeng ha hom wɛt, me Dagwi 

Darwey, Dagwi mɛn, ko yɛn a masa pyɛ cak yi e tabak mɛn wɛt. Yɛn a to sey 
tsak o na me wɛt, ko bemat bé to wok hâ tsak o e nu mɛn wɛt.” 

Banɛn de ba ra e Nɛk Hinɔm 

29À bemat Yɛrusalɛm, tosho hin, yɛt in setot rato min na yin a bomos sɛ. Rá in 

lwɛlɛ sesin e ra berahwol, yaga me, Dagwi Darwey ma vɔk shom na yin, ma ga 
kyɛ́ mɛ bemat hom. 

30Dagwi Darwey a ye, “BeYuda ba ga ra pyɛ́ vyes e bayis hom. Yɛn a ga wɔ̀ tɛ̀ 

cī mɛn de me kyɛ́ me yɛ e Gbɔng Duk Re Fongol wo reza hom, ko yɛn a ga tɛ̀ 
wɛ ligis. 

31Yɛn a ga lɔk gàgbang rangas yas de be tâng wɛ a Tɔfɛt e Nɛk Hinɔm, yaga 

na yɛn a bin nása ɛ nɔrɔ rangas nèy mɛn bewen na behwong e kya. Ma nɔng 
ɛn nu be ra ano wɛt — ma ka tɔk bare pyɛ yere yane wɛt. 

32Ano kwong, tē naka, jeng ya sé kyè vey de bemat bê to yila kwɔn o à Tɔfɛt kɛ 

Nɛk Hinɔm wɛt, ko bê tang hɛ a Nɛk Mɔbɔs Bemat, yaga yɛn a rɔda lɛsɛ bavin 
bemat e Tɔfɛt, sɛ̌ kwɔn o ha sila. 

33E bama mo, bavin bemat o bê tɛ́ ɛn pyɛ̂ re benon na ngyāma, ko vit à mwat 

de ê ro ɛ̀ yɛ. 

34Mê tɛ̀ be to wok lwɛ̄lɛ yey pyɛng na seshɛgɛsh e hwomo wɛt, kɛ be wok fwɔ̂ 

gwel na gwo was gwel e bapomo Yuda tanga e nehyok Yɛrusalɛm wɛt, yaga 
sevwel o sê tɛ́ ɛ barin.” 

Yirmiya 8 

1Dagwi Darwey a ye, “E jeng yane, bê paa bekup begwɔ̀m Yuda na vɛ bemat 

nuyel mɛn, vɛ bepiris hom, na vɛ bezarap hom, tanga vɛ bemat Yɛrusalɛm yi 
e besak mɛn. 

2Bê tɛnɛ vɛ e gwi, na e pwɛl tanga e mwa netangacɛn lagwi, pyɛ́ yemo de 

bemat o bá kana tɛ̀ yey na yɛ, ko yɛn á ra a yɛ fwom, yɛn á kana raa yɛ, bá 

kyese vos badu na yɛ, ko yɛn á re a yɛ fongol arɔng. Bê tula bekup o kɛ be 
rangas vɛ wɛt, ko bê nàra sede bagwɔt fongol e vwel. 

3Ko yere bemat jey vyes, yemo de ya dal, ko yɛn a sé sangal e nekwɔn de ma 

ga shara hɛn vɔk ɛ, bê dal na simo be kushu e tô re nuyel na sangal beken. Me 
Dagwi Darwey, Da Jey Mwa ma ha ano.” 

Banɛn na tabâk BeIsrayɛl 

4“Hwô yang ɛn, Dagwi Darwey a ye ngan: Sede bemat be gaba, be to 

sogo wɛt a? Ka sede ba vuru gwong, be to ɛn wɛt a? 

5Yaga sɛ́ de yin bemat hom yin a doyo yi na me, yin a nàra e de doyo yi na 

me ɛ? Yɛn a ga kaba kwɛlɛng na vɔ ba, yɛn a ga kyɛ́ ɛn nà toyo. 

6Ma ga wet betong hywɛ, ko yɛn e ha tsak o wɛt. Vit à womo de e doyo yi 

e neves, e tē, ‘Ma ga ra sɛ́ ɛ!’ Kawɛ e ji mɛn a ga doyo e begwong mɛ, sede 
dwa de wo tele na yol wɔ̀ yel e ji como. 

7Shwɛ́l de ye tele e lagwi ya tɔk jeng de ye toyo, ko bewǔtut, na nenon bakwɔk, 

tanga belarwat yɛn e gyeng jeng toyo mɛn, ko bemat hom ba tɔk Badu Dagwi 
Darwey wɛt. 

8Yi e rɛ de yin e tē, ‘Wot a sé tsɛng-tsɛng, ko wot a tɔk Badu Dagwi Darwey ba 

sé na wot’, ko e ji ha min, bemat-jɛk ba ga segsa Badu mo na bɔs. 

9Bê nɔng ve netsitsɛng rekyen, ê sè a yɛn yɔɔt, ko bê vos ɛn. A vemo de yɛn a 

ga kyɛ́ ɛn hâ Dagwi Darwey, ko e nɛ̌ netsitsɛng de yɛn a vɔk ɛ? 

10Yaga ano, mê nɔng bemat beduk beha mɛn, ko hiri mɛn, na bemat de ba re 

ɛn e como. Yaga yi e swɛl vɔk e rwey o mɛn kawɛ e ji mɛn a vɔk cwey pyɔlɔ 
vyes. Yi e zarap, vɔk e piris, kawɛ e ji mɛn e vɛ́sɛ bɔs. 

11Yɛn e rɔgɔs baram bemat hom yɛt wɛt, be tē, ‘Netyang, kayɛ pyɛ ya sé tyang’, 

ko vit à pyɛ de ya sé tyang. 

12Yɛn e ra pyɛ̂ rekyen, yɛn e ra pyɛ̂ byɛm-byɛm, ko mwa ano, yɛn e vo 

rekyen wɛt, yɛn dura vô rekyen wɛt. Yaga ano yɛn ê gabsa sede vemo de be 
gabsa e jeng de mê tabak hɛn, ko ê sè yɛnɛ mɛn à hane. Me Dagwi Darwey ma 
ha ano. 

13Jeng de ma kana simo tula hɛn, ko yɛn á sè sede retin anap de ra tɔs wɛt, 

sede retin regwi de ra mara wɛt, berang o mwa ba ga ye nɔɔshɔsh, ko ma ga 
nɔ̂ng bemat beduk gwong na be sey ɛ vwel o. Me Dagwi Darwey ma ha ano. 

14Bemat Yɛrusalɛm ba rangal ba ye: ‘Yaga sɛ́ de wot a sé sangal bɛs ɛ? Vey in, 

na wot wɔ̀ lɛrɛ hot e bapomo de ba gwɔrɔ vɛ, na wot a wey e hwomo, yaga 
Dagwi Darwey, Dagwi mot a ga gang ot na shɔt reku, ko a ga nɔng ot nshî 
nedɔm na wot a sɔ, yaga wot a ga ra a Dagwi Darwey banɛn.’ 

15Wot a jama sangal netyang, ko vit à nerat, wot a jama tɛ́ tyang ko vit, sɛ̌ 

bengyip zɔng! 

16Be wokos pɛsɛl bawol bedwa mɛn e Dan, vwel o mwa he digis na tosho 

bedwa mɛn. Yɛn a ga vey wey na vwel o, na kayɛ pyɛ de ya sila hɛ̄, vê gbɔng 
repomo mo tanga ve sangal e ji rɛ. 

17Di, ma sé hala begwɔ̄m e tē min, bègàbak de be tɔk ra hwal vɛ wɛt, ko bê 

roros hin. Me Dagwi Darwey ma ha ano.” 

Lɛlɛ sesin Yirmiya 

18Bê tɔk tɛ̀ lashe yey hom tyang wɛt. Yey hom ye royo mɛ̀. 

19Wet in betong! Me wok sesin bemat hom e yɛnɛ vwel o mwa. “Dagwi Darwey 

a to sé e Siyɔn wɛt a? Gbɔng Gwɔ̀m Siyɔn a to sé e hwomo wɛt a?” Dagwi 
Darwey, Gbɔng Gwɔ̀m mɛn a toyo, a ye, “Yaga sɛ́ de yin a tɛ̀ me lashe yey yi 
na re a cī fongol, tanga yi na té guduruk a bedagwi bavwel baduk de ba sé 
yapyi ɛ?” 

20Nahywɛp na ga kwey, bwal gwa ga tala hɛ, ko ba ga sey neken mot wɛt. 

21A remo de ba ga ngwɔgɔt bemat hom, mwa na me arɔng, ma sé ra sesin a 

sé a mɛ kpɔrɔk mwa. 

22Vit a hwal dyɛ̂ng yey e Gileyat a? Vit a vwoshon e hwomo a? Yaga sɛ́ kwong 

de ba ga tɔk tɛ̀ bemat hom tyang wɛt ɛ? 

Yirmiya 9 

1“Káa, ka to hom ha sé hwes nshi, ko bayis hom ba sé jɔt nemwishil, na me tɔk 

tosho mɛ̀ nagwi na naturuk, yaga bemat hom ba ga mɔbɔs hɛn. 

2Káa, ka ma yang sɛ̀, kwɔn sangal bekɛnɛt hey, kwɔn de mê lɛrɛ me ɛ̀ yi na 

bemat hom, na me kyè yi na yɛn. Mwa hɛn yɛn e ra pyɛ́ na tsak o wɛt, yɛn a sé 
regyɛng bemat rɛsɛl bemɛn. 

3Yɛn a sé e yong ɛn kayɛ jeng na yɛn a há hâ bɔs. Be re negwɔm e ra vwel o 

na bɔs e tô tsak o. Bemat hom be ra neves e ra neves, ko yɛn a tɔk me wɛt. Me 
Dagwi Darwey ma ha ano. 

4Kawɛ mwat e tē naka na wo vwara mɛ, ko hwak e tɔk tɛ̀ gap mɛ e ra gwa 

mɛ wɛt. Yaga kawɛ gwa, a sé mwat kwɛlɛng, ko kawɛ e ha ha ves e ra besa mɛ. 

5Mwa hɛn be kwɛlɛng ve vwara mɛn, ko vit à womo de e ha tsak o. Yɛn a ga 

masa a balem mɛn vɛ́sɛ bɔs, yɛn e ragas banɛn, ko a sé a yɛn rè tosho 
gabɔk wɛt. 

6Yɛn e ra pyɛ vyes cak e ra cak, hâ bɔs hak he raa hak! Yɛn a kyɛ́ ɛn nà tɔk me. 

Me Dagwi Darwey ma ha ano.” 

7Yaga pyɛ́ yemo, Dagwi Darwey, Da Jey Mwa a ye: “Mê fung na me mara bemat 

hom, e sɛ́ kwong de mê ra na yɛn ɛ? 

8Balem mɛn ba sé sede ket nedɔm neves, yɛn e ha hâ bɔs kayɛ jeng. Kawɛ 

e ha mɛɛsɛs na mwat vwara mɛ, ko e ji ha mwin, a sé tɛ̀sɛ a yɛ segun. 

9Mê tabak hɛn yaga pyɛ́ yemo wɛt a? Mê tala yere bemat jey yemo pyɛ de yɛn 

a ra a me wɛt a? Me Dagwi Darwey ma ha ano. 

10Ma ye: Mê tosho me dak sekun yaga beraku, mê tosho yaga nekwɔn gyeng 

yas e hey nà ga hworok, na ga tɛ́ ɛn vit a nerat nehak, be to wok sesin 
berɔndɔng wɛt. Benon mwa na ngyāma ya ga tele, ya ga kyè arɔng. 

11Me Dagwi Darwey ma ye: Mê tɛ̀ Yɛrusalɛm wo tɛ́ ɛ gwɔt barin, kwɔn sangal 

nevu-hey. Mê tɛ̀ bapomo Yuda be tɛ́ ɛn barin, kwɔn de vit à mwat.” 

Ba rɔda kyè na BeYuda vɔk e de sesam 

12E wa de a vɔk netsitsɛng yɛ́t na a tɔk pyɛ́ yemo ɛ? E wa de Dagwi Darwey a 

ga basa a yɛ, na a tɔk misang pyɛ́ yemo ɛ? Yaga sɛ́ de ba ga lashe vwel o, be 
hala hɛ hal sede hey gbingiring de vit a mwat de ê tɔk kyè e hɛ ɛ? 

13Dagwi Darwey a ye, “A sé yaga yɛn a ga wuba Badu hom de ma nɔng ɛn. Yɛn 

a ga gyeng ha hom, kɛ be raa Badu hom wɛt. 

14Yɛn a ga raa negbarak neyey mɛn, yɛn a raa Baal, sede remo de beda mɛn 

bá kana masa a yɛn.” 

15Yaga ano, pyɛ de Dagwi Darwey, Da Jey Mwa, Dagwi Israyɛl a ye a yemo, 

“Di, mê tɛ̀ bemat vemo be re pyɛ́ de ya sé kpashak, na yɛn a sɔ nshi de na vɔk 
nedɔm arɔng. 

16Mê shara hɛn e ji yére bemat jey de yɛn, kɛ beda mɛn bá tɔk yɛ wɛt, ko mê tɛ̀ 

bemat como be ro ɛn, sɛ̌ ma wey na yɛn mwa hywiri.” 

Bemat Yɛrusalɛm ba tosho na Dagwi a sey ɛn 

17Dagwi Darwey, Da Jey Mwa a ye, “Bare hin na pyɛ́ de ya sé té! Yila hin beha 

de be ra sesin na yɛn a vey. Yila hin vê lɛlɛ sesîn vemo de ba ga kushu.” 

18Bemat o ba ye, “Yang in hɛn be ra a wot lwɛlɛ sesin dey-dey, sɛ̌ bayis mot ba 

sila na nemwishil, ko bekwôk bayis mot ba tɛ́ ɛn varak na sesin.” 

19Wet in betong na rewɔng sesin e Siyɔn, be tē, “Wot a ga wey! Ba ga tɛ̀ a wot 

rekyen tyɔng wɛt! Ba ga ro ot e vwel o, ba ga gangas nelɔ mot.” 

20Ko ma ye: “À yin beha, wet in betong na Dagwi Darwey, na yin a tɛ̀ nehywɛ 

min e ra neha mɛ. Masa hin a nèy behwong min sesin, na yin a masa a bemat 
vwara min râ lwɛlɛ sesin arɔng. 

21Reku ra ga tut, ra yel e bapɔk nelɔ mot, ra ga yel e nelɔ begwɔ̀m mot arɔng. 

Ra ga mɔbɔs nèy e nehyok, na bebot bemat e nekwɔn rɛsɛl pyɛ́.” 

22Dagwi Darwey a ye, me ha ngan: “Bavin bemat ba kyě shara hɛn kagwa, sede 

bagwɔt yǔk e hiri, sede pyɛ́ de bemat bwal ba yɛt, be kyě bomos kpɛɛ vit a mwât 
tula mo.” 

23Dagwi Darwey a ye: “Bemat netsitsɛng be dak kaa na netsitsɛng mɛn o wɛt, 

kɛ vê gap na gap mɛn, kɛ bedaberey na yas mɛn wɛt! 

24Ko tik womo de e simo a ra kaa, a ra hɛ ngan, yaga a tɔk me, ko a tɔk begwong 

hom, me dura tsak tɛ̂ yey, me gas badu e tē, ko me ra pyɛ́ na necik e vwel o, 
yɛ̄ à yemo de ye pɛngɛ a me yey. Me Dagwi Darwey ma ha ano.” 

25Dagwi Darwey a ye, “Jeng ye kyè vey de mê tabak vemo de be kyese e cwɛl 

e rebek zɔng. 

26Yɛn vɛ a BeMisra na BeYuda, na BeƐdɔm, na BeAmɔn, na BeMowap tanga 

bemat hey gbingiring de be yɛt setot rato mɛn bit o. Mwa bemat vemo be kyese 
e cwɛl, ko mwa ano, be wɔ́ a yɛn e cwɛl e neyey mɛn wɛt. Ko BeIsrayɛl arɔng 
ba ga wɔ́ a yɛn e cwɛl e neyey mɛn wɛt.” 

Yirmiya 10 
Cī tanga Dagwi wo neken 

1À yin BeIsrayɛl, wok in ha de Dagwi Darwey a vɔk yaga yin, 

2a ye ngan: “Yin raa begwông yere bemat jey behak wɛt, yin tɛ̀ bengyip na pyɛ́ 

dyuk de yin ê di e lagwi wɛt, mwa ano de yére bemat jey cak yê wok bengyip 
yɛ. 

3Yaga negwɔn bemat o na sé yapyi zɔng. Yɛn e tara cɔgɔt e rehwot ko mwat 

fwom cɔ́gɔt e tsep yɛ na shùbuk mɛ. 

4Yɛn e tɔrɔ yɛ na dyam pyɛng tanga dyam shinang, ko yɛn a manas yɛ na remos 

tanga bekpɛk, yaga na ye kwon shara hɛ wɛt. 

5Pyɛ̂ sekwit yane ya sé sede pyɛ réne pyɛ e bwi bàbe, ko ye tɔk ha wɛt. Be kyě 

hashe yɛ zɔng, yaga ye tɔk kyè wɛt. Hwo wok bengyip yɛ wɛt, yê tɔk mǎ 
hwo wɛt, ko yê tɔk ra a hwo pyɛ cak ryat arɔng wɛt.” 

6À Dagwi Darwey, vit a mwat hwak sede hwo. Hwà vɔk reto sizɔng, ko reza mo 

ra sé rerey. 

7E wa de ê tik nà nɔng o nerey, à hwo gbɔng gwɔ̀m yére bemat jey ɛ? A sé 

tyɛng na be nɔng o nerey. Vit a hwak sede hwo, e ji ve netsitsɛng ve yére bemat 
jey, na e ji segwɔm mɛn mwa, vit à hwak sede hwo. 

8Mwa hɛn ba sé betɔn sana netsitsɛng. Yɛn ê tɔk masa sɛ́ na cī de ba yong na 

cɔgɔt ɛ? 

9Ba lolom yɛ na dyam pyɛng yi e Tarshish, na dyam shinang yi e Ufas. Mwa ya 

sé pyɛ̂ bemat sekwɛl, na yê vwɔ zu dyam shinang, ba tɔrɔ yɛ na gworugu 
gwoswinang, na gwozwey de bemat sekwɛl ba lɔk. 

10Ko hwo, Dagwi Darwey, à Dagwi wo mwin. Hwà sé Dagwi wo neken, na 

gbɔng gwɔ̀m gbak-gbak. Jeng de hwó vo shom, ko jey mwa ye vow, yere bemat 
jey ye tɔk nàra na shom mo wɛt. 

11À yin bemat, ha in a yɛn, bê wey na bedagwi de ba tɔk yong jey na lagwi wɛt. 

Yɛn ê wey e jey na e nɛ̂n lagwi mwa. 

Lwɛlɛ somo Dagwi 

12Dagwi Darwey a yong jey na reto mɛ, a yong jey na netsitsɛng mɛ, ko a shara 

lagwi mwa na tɔ́k mɛ. 

13Nshi larwak ne lulum ras de a nɔng nɛ nu, e vɛ̀sɛ na bale yi e neyɛnɛ jey. E tɛ̀ 

gbara wo tē dɛbɛt e ji rwak, ko e tomsal na gul yi e gban mɛ. 

14Sede bemat bé di ano, be bɛrɛng bato mɛn sede betɔn, sana netsitsɛng, bezu 

dyam shinang be vo rekyen pyɛ́ mɛn o, yaga pyɛ́ mo ya sé bɔs zɔng, vit a 
nesong e ji yɛ. 

15Ya vɔk nerat nehak wɛt, ya sé pyɛ byɛs zɔng, bê wey na yɛ, jeng de Dagwi 

Darwey ê tabak yɛ. 

16Dagwi Darwêy Yakɔp a sé sede yɛn wɛt. E yɛ wɛ de a yong kayɛ pyɛ, ko a ga 

kasa BeIsrayɛl na be sè bemat mɛ pyɛ mɛ. Reza mɛ à Dagwi Darwey, Da Jey 
Mwa. 

Jeng sesam de ye kyè vey 

17À yin bemat Yɛrusalɛm, tula hin pyɛ́ min, ba ga rɔnɔ hin na como. 

18Dagwi Darwey a ye: “Mê lagam hin yin bemât vwel hemo e jeng yemo, ko mê 

vey na rezot e ra yɛn yaga na yɛn a wok nepep o.” 

19Bemat Yɛrusalɛm ba ye, “Yaa kukuuk! Ba ga mǎ hot tyɔng wɛt! Baram mot bê 

vel wɛt! Mwin tabak mot à hemo, ko wot ê niri na hɛ. 

20Ba ga wey na bǔk mot, rǐk rɔgɔs o ba ga tuyu hɛn. Mwa nèy mot na ga kyè, 

ko hak ha tɛt ɛ wɛt. Vit à winde ê to tɛ̀ buk hom, na a to tɛ̀ berugû bang gwɛ.” 

21Ma ye, “Bemat nuyel mot ba sé betɔn, yɛn e rangal Dagwi Darwey pyɛ wɛt, 

yaga ano yɛn a tɔk sɛ̀ pyɛ wɛt, ko bemat mot sede tyīmit ba ga shara hɛn. 

22Wet in betong! Lwɛ́lɛ gwo kyè vey, gbɔng sogo nehywɛ yi e vwel rwa bato, na 

be tɛ̀ bapomo Yuda hey gbingiring, kwɔn sangal nevu-hey.” 

23À Dagwi Darwey, ma tɔk begwong mwat ba sé e vwɔ mɛ wɛt, vit à mwat de a 

vɔk reto e ra neken mɛ pyɛ mɛ. 

24À Dagwi Darwey, yong buru bemat mo, tyɛng na gap mot, hwo tabak hot e ji 

shom wɛt, yaga hwô wey na wot hywiri. 

25Doyo shom mo e ra yére bemat jey de ye re a hwo fongol wɛt, na e ra vemo 

de ba kyɛ́ ɛn nà yila e ra reza mo. Yaga yɛn a ga wey na Yakɔp, yɛn a ga wey 
na yɛ pere wɔ̀ yɛnɛ hɛ, ko yɛn a ga wey na kwɔn sangal mɛ arɔng. 

Yirmiya 11 
Ba ga kwɔrɔ wuna-na-sira na Dagwi 

1Dagwi Darwey a yang Yirmiya, 

2“Wet betong na batin hâ wuna-na-sira hemo. Ha a BeYuda na bemat 

Yɛrusalɛm, 

3Me Dagwi Darwey, Dagwi Israyɛl, ma ga tɛ̀ gawey e ra kawɛ mwat de a tik nà 

gyeng batin hâ wuna-na-sira 

4hemo de mà nɔng bedabeda min, jeng de mà kana pat ɛn yi e sevwel Misra, 

sevwel de sà kana sè a yɛn pep-pep sede kyâ fwam-ju. Mà yang ɛn, yɛn a 
gyeng ha hom, na yɛn a ra kayɛ pyɛ de ma nɔng ɛn nu e ra yɛ. Ano de yɛn ê sè 
bemat hom, ko me arɔng, mê sè Dagwi mɛn. 

5Yi ano, mê gyeng sira de mà kana ra a bedabeda mɛn, na me nɔng ɛn vwel 

de ha vɔk pyɛ́ shɛrɛk ko ha siri naka, e hɛ a vwel de yin a vɔk a remo.” Ko ma 
ye, “Ey, a sé ano, à Dagwi Darwey.” 

6Dagwi Darwey a yang me, “Ci vɔk e bapomo Yuda na e nehyok Yɛrusalɛm. 

Shara reha hom e hwomo, na hwo ha a bemat o be wet betong na batin ha 
wuna-na-sira mo, yaga na yɛn a gyeng vɛ. 

7Jeng de mà pat bedabeda mɛn yi e Misra, mà tusa hɛn na sira na yɛn a gyeng 

ha hom, ko ma sé sǎ e de tusa hɛn ano pere vey e yunung. 

8Ko yɛn a wet betong, kɛ yɛn a gyeng ha mo wɛt. Kawɛ e ji mɛn a re nuyel na 

negbarak tanga neves sede raane. Ma ga kana nɔng ɛn nu na be gyeng wuna-
na-sira mo, ko yɛn a kyɛ́ ɛn. Yaga ano, ma tɛ̀ tabak de ba misang hɛ e ji wuna-
na-sira mo he hwo e ra yɛn.” 

9E bama mo, Dagwi Darwey a yang me; “BeYuda na bemat Yɛrusalɛm ba sé 

yong pyɛ́ vyes e ra me. 

10Yɛn a ga to toyo e de raà banɛn bedabeda mɛn, yɛn vemo de bà kyɛ́ ɛn nà ra 

pyɛ de ma ha a yɛn. Yɛn e re a bedagwi behak detu fongol. BeIsrayɛl mwa na 
BeYuda ba ga kwɔrɔ wuna-na-sira de mà kana ra na bedabeda mɛn. 

11Yaga ano, me Dagwi Darwey, ma sé tusa hɛn, ma sé kyè wɔ̀ vey na gawey 

e ra yɛn, ko yɛn ê tɔk hywit ɛn wɛt. Ko jeng de yɛn a hwo tosho a me, na me 
sɛlɛ hɛn, ko mê wet betong na yɛn wɛt. 

12Ano kwong, BeYuda na bemat Yɛrusalɛm ba rɔda wɔ na bedagwi de yɛn 

e nása a vɛ nɔrɔ yas, na yɛn a wɔ̀ tosho a vɛ, na be sɛlɛ hɛn. Ko bedagwi 
vane mo bê kyɛm be sey ɛn jeng de gawey hê hwo e ra yɛn wɛt. 

13BeYuda ba vɔk bedagwi pyak sede nepyak bapomo mɛn. Ko bemat sangal 

e Yɛrusalɛm arɔng ba ga lɔkɔs a dagwi mɛn Baal de a sé shagarak tyɔng wɛt, 
begàgbang rangas yas pyak sede nepyak nehyok gbɔng repomo mo. 

14“À Yirmiya, hwo ra a me won, kɛ hwo rosol mɛ yaga bemat vemo mo wɛt. 

Jeng de yɛn e sè e ji reyɔm ko yɛn e yila mɛ, na me sɛlɛ hɛn, ko di mê tɛ̀ tong 
na yɛn wɛt.” 

15Dagwi Darwey a ye: “Womo de ma tɛ̀ yey na yɛ a sé ra pyɛ́ vyes. E wa de a 

nɔng ɛ reto na a sè e lɔ hom ɛ? Yɛn e bare, yɛn ê tɔk dul gawey nà hwo e ra 
yɛn yi na ragas sisa detidetu tanga yi na nása nenɔrɔ̂ yas a? E bama ra ano, 
yɛn ê vɔk yey pyɛng a? 

16Raane ma kana yila hɛn à cɔgɔt pwat de ya vɔk berang naka, ko ya mara 

sizɔng. Ko a remo, mê tɛ̀ kya e berang o, na me kwɔrɔs nelang o arɔng, sede 
gbara de wa lumla e ra yɛ̄. 

17“E me, Dagwi Darwey, Da Jey Mwa de ma tus Israyɛl na Yuda, ko a remo, 

ma sé shìsa hɛn na me wey na yɛn. Yɛn a ga vey na gawey hemo e ra bato 
mɛn, yaga yɛn a ga buru, yɛn a ga nɔng me shom yi na nása a Baal nɔrɔ̂ yas 
de be rangas.” 

Ba yong ɛn na be mɔrɔ Yirmiya 

18Dagwi Darwey a ha a me, ko ma tɔk begwong beves de bemat repugu hom 

ba sé yong e ra me. 

19Ma sé sede ketyimit kerat de ba sé jut wɔ̀ yɛrɛ, ko ma ka tɔk wɛt, yɛn a sé 

tang me, “Tik na wot a cɛgɛt cɔgɔt o ye sè rɔngɔl ryat naka, tik na wot a wey na 
yɛ e vwel o yaga na mwat hwak a to bare na yɛ wɛt.” 

20Ko ma hwo ra won ma ye, “À Dagwi Darwey, Da Jey Mwa, hwo wɛ hwó gas 

badu e tē, hwó masa barê yey na pyɛ́ de mwasi e ra. Ma ga tik ha hom e vɔ mo, 
yaga ano, tik na me bɛrɛng de hwô tala bemat vemo neves mɛn. 

21“Bemat Anatot ba simo be mɔrɔ me, ko yɛn a ha a mɛ, yɛn ê mɔrɔ me ka sede 

ma sǎ e de sharâ ha Dagwi Darwey.” 

22Ko Dagwi Darwey, Da Jey Mwa a ye, “Mê tabak hɛn! Bê mɔbɔs bewen mɛn 

e como ko nèy mɛn bewen na behwong nê kushu na vyong. 

23Ma ga tɛ̀ jeng de mê vey na gawey e ra bemat Anatot, ka sede jeng o ya sila, 

ko vit à hwak e ji mɛn de ê dal.” 

Yirmiya 12 
Yirmiya a rangal Dagwi pyɛ cak 

1“À Dagwi Darwey, hwó ra pyɛ́ tyɛng jojot, jeng de ma vey na sekun hom e ra 

hwo. Mwa ano, mê ha na hwo remo de hwó gas badu e tē. Yaga sɛ́ de bemat 
beves ba vɔk pyɛ̂ nedanerey pyak ɛ? Yaga sɛ́ de bemat bɔs be re nuyel naka ɛ? 

2Hwà ga tus ɛn, ko yɛn a ga tɛ̀ berinis naka, yɛn e ras, ko yɛn e mara naka 

arɔng. Yɛn e ha ha rat e ra hwo e nenu mɛn, ko yɛn e kyɛ́ ɛn hwo e neyey mɛn. 

3Ko, à Dagwi Darwey, hwà tɔk me, hwó bɛrɛng pyɛ́ de me ra, na yerê tɛ̂ yey 

hom vey na hwo. Hwɔlɔ bemat beves vemo yi na hwo, sede tyīmit de be kyè 
wɔ yɛt. Gyep ɛn naka, sɛ̌ jeng yɛt mɛn ya vey. 

4Vɔk e yɛ̌ jeng de vwel mot hê nàra hwogot, ko sɔ̂ng kayɛ cap gwa ga hworok ɛ? 

Ngyāma na benon ya sé kushu yaga neves bemat mot vemo de be tē, ‘Dagwi 
e bɛrɛng pyɛ́ de wot a sé ra wɛt.’ ” 

5Dagwi Darwey a ye: “À Yirmiya, ka sede hwà ga ruru e de setele na bemat, ko 

yi e rɛ̌ de hwô ra setele na bedwa ɛ? Ka sede hwó tiris bol e vwel de ha sé tyɛl, 
yi e rɛ̌ de hwô kyɛm hwo kyè cik e rehwôt bahagât Rɔt Yɔrdan ɛ? 

6Ko di begwa mo, na bemat lɔ mo, ba ga row o, yɛn a ga wuna hɛn na bemat 

beduk e de yol na hwo. Hwo kwon tɛ̀ gap mo e ra yɛn wɛt, mwa ano de be ha 
ha rat e ra hwo.” 

Dagwi Darwey a lashe yey na bemat mɛ 

7Dagwi Darwey a ye: “Ma ga kyini Israyɛl ma ga kyɛ́ mɛ bemat de ma ga kana 

kasa. Ma ga nɔng bemat de ma kana tɛ̀ yey na yɛn e vɔ vê repugu mɛn. 

8Bemat de ma kana kasa ba ga tɛ́ ɛn a me sede gukum e rehwot. Yɛn e lulum 

e ra me, yaga ano, ma kyɛ́ me hɛn arɔng. 

9Bemat o ba sé sede nenon jɛ̌tjɛ̌t de bekwɛ́ng be vos e kawɛ bak! Ci wɔ̀ tula 

ngyāma, na ye vey re pyɛ̂ nzem o! 

10Begwɔ̀m bavwel baduk pyak ba ga wey na bwi anap hom. Yɛn a ga pigis cāp 

hom na bol mɛn. Yɛn a ga tɛ̀ vwel hom de ha sé rat sedesi hɛ tɛ́ ɛ hêy gbingiring. 

11Yɛn a ga tɛ̀ hɛ he tɛ́ ɛ hal, he ra sesin, he tosho e nuyel hom. Vwel o mwa ha 

ga tɛ́ ɛ gbingiring, ko pyɛ mó ya ka bɔrɔk a hwak mɛn yey wɛt. 

12Bemat ba ga vey jugu, e ra kavɛ berahwol de ba sé gbingiring. Bemat como 

Dagwi Darwey ba ga wey na hɛ, yi e bak vwel o womo vɔk e woro, vit à wo 
sangal e hɛ na yey dyɛngɛ. 

13Bemat hom ba how alkama ko ba yɛt bwal serɔgɔ, yɛn a ra fwom na gap mɛn 

mwa, ko ba ka sɛ̀ pyɛ cak wɛt. Yɛn ê vo rekyɛ̂n bwal de yɛn a sɛ̀ yaga shôm 
Dagwi Darwey de ye beseng hɛn.” 

Vonû Dagwi Darwey e ra bemat vwara Israyɛl 

14Dagwi Darwey a ye: “Ma vɔk pyɛ cak de mê ha e ra bemat vwara Israyɛl de 

ba ga wey na vwel de ma nɔ̂ng bemat hom BeIsrayɛl na he se benap mɛn. Mê 
hashe bemat beves vane mo yi e bavwel mɛn sede pyɛ̂ hwiri de ba luyu, ko mê 
sey ɛ̀ Yuda yi e vɔ mɛn. 

15E bama de ma ga jut ɛn vɔk e jey, ko mê tosho reyɔm mɛn. Mê toyo na kayɛ 

yere bemat jey e vwel mɛn, benap mɛn. 

16Ko ka sede yɛn a sey begwong raa vê bemat hom na yey mɛn mwa, ko yɛn a 

sira na reza Dagwi Darwey zɔng, sede remo de bá kana basa a bemat hom na 
be sira na rezâ Baal, yɛn ê sè e ji bemat hom arɔng, ko yɛn ê sɛ̀ pyɛ̂ nedanerey. 

17Ko ka sede yere bemat jey cak ya kyɛ́ ɛ nà gyeng ha hom, ko ma rɔda lut yɛ 

hywiri na me wey na yɛ. Me Dagwi Darwey ma ha ano.” 

Yirmiya 13 
Rugû linen 

1Dagwi Darwey a yang me, “Ci wɔ̀ sey bak rugû linen na hwo rɔgɔs e rawit mo, 

ko hwo tɛ̀ wɛ e ji nshi wɛt.” 

2Ko ma wɔ̀ sey wɛ, ma tɛ̀ e rawit. 

3Ano arɔng, a to ha na me, a ye, 

4“Ci e Gwɔrɔt Ɛifaratɛs na hwo wɔ̀ lɛrɛ rugu mo e sarâng beta.” 

5Ko ma kyè, ma wɔ̀ lɛrɛ wɛ bagat na gwɔrɔt o sede remo de a ha a me. 

6E bama jeng, Dagwi Darwey a yang me, “Ci e Gwɔrɔt Ɛifaratɛs o na hwo wɔ̀ 

jut bak rugu de ma tɛ̀ hwo lɛrɛ e hwomo. 

7Ko ma wɔ́. Jeng de ma sɛ̀ kwɔn de ma kana lɛrɛ ɛ wɛ, ma di wa ga lashe hɛ, 

bê tɔk to ra pyɛ cak na wɛ wɛt.” 

8Dagwi Darwey a to ha na me, a ye, 

9“A sé ano de mê wey na dak kaà Yuda tanga gbɔng dak kaà Yɛrusalɛm. 

10Yɛn bemat beves vemo ba ga kyɛ́ ɛn nà gyeng ha hom. Yɛn a ga nàra e de 

kyɛ́ ɛn gbarak e de ragas neves. Yɛn a sé re nuyel e de re a bedagwi beduk 
fongol na yɛn a ra a yɛn fwom. Yi ano, yɛn ê sè sede bak rugu wane de bê tɔk 
to ra pyɛ cak na wɛ wɛt. 

11Sede remo de bak rugu mo wa kaba hwo naka gak e rawit, a sé ano de ma 

kana bare, mwa BeIsrayɛl na BeYuda bê kaba me naka gak arɔng. Ma ra ano 
yaga na yɛn a bin sè bemat hom de ba rɔda tɛ̀ be somo me, na be nɔ̂ng reza 
hom nerey, na be sè pyɛ kaa hom. Ko mwa ano, yɛn a tɛ̀ tong na me wɛt.” 

Gwofus nshî anap 

12Dagwi Darwey, Dagwi Israyɛl a yang me ngan, “À Yirmiya, ha a BeIsrayɛl be 

sila kagwɛ gwofus na nshi anap. Yɛn ê toyo a hwo wɔgɔ, yɛn a tɔk bê sila kagwɛ 
gwofus na nshi anap. 

13Ano arɔng, hwo yang ɛn, me Dagwi Darwey, mê sila bemat sevwel semo na 

nshi anap sɛ̌ na vo ɛn: yɛn begwɔ̀m de ba sé vê yerê Davit, na bepiris na 
bezarap hom tanga mwa bemat Yɛrusalɛm. 



1210 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

14Ko mê mɔbɔs hɛn sede be mɔbɔs bètus e ra bemɛn, bemakuk na nèy mwa 

rining o. Mê tik báre rat, kɛ nemwishish, kɛ tosho reyɔm he dul mɛ nà mɔbɔs 
hɛn wɛt.” 

Ba tusa BeIsrayɛl e ra dak kaa 

15Dagwi Darwey a yang BeIsrayɛl, Wet in betong, dyɛng in bato min! 

16Nɔng in Dagwi Darwey, Dagwi min gbɔng nerey, gyam na a tɛ̀ jey ye ye 

mwangalang, gyam na yin tiris bol min e beraku nawiri, jeng de yin e jama 
negbey, e doyo nɛ ne tɛ́ ɛn hywi, e tɛ̀ nɛ ne tɛ́ ɛn lwil mwangalang. 

17Ka sede yin ê wet betong wɛt, ko mê tosho e lɛrɛ yaga kaa min, mê tosho 

sizɔng, ko nemwishil hom nê dɔng, yaga ba ga hashe bemat Dagwi Darwey 
sede tyīmit vɔk e de sesam. 

18Ha in a gwɔ̀m na neng mɛ, “Sangal hin e dem sɛl o, yaga bekpîn negwɔm min 

vê gbɔng nerat ba ga gabsa yi e bato min.” 

19Ba ga bang bapomo Nɛgɛf na como, vit à mwat de ê wuma vɛ, ba ga hashe 

BeYuda mwa vɔk e de sesam, ba ga kyè na yɛn mwa hywiri. 

20Yang in bato cik na yin a di, vemo de ba vey yi e rwa bato. Bemat sede kwara 

de ba tik e vɔ mō, kwara rwat o ma gwɛ ɛ? 

21Hwô ye ala jeng de ba vey tabak hwo, hwo de hwà kana basa a yɛn ɛ? Yɛn 

de bá sè besa mo bê tā o e yel, ko rezot rê vo o, sede rê hwâ tɔ wɛt a? 

22Ko ka sede hwà ye e yey mo, “Yaga sɛ́ de pyɛ́ yemo ya hwo e ra me ano ɛ?” 

A sé yaga gbɔng neves min, de ba ga hama berugu min, na be ra pyɛ́ vyes na 
yin. 

23Mwat swi ê tɔk sege rehwô bek mɛ, kɛ cwey ye paa nebwat-bwat rehwô yɛ a? 

Ko yin, yin ê tɔk ra nerat a remo de yin a ga tɔ́k in na neves a? 

24Mê waram hin sede byɛmɛ, de gul hey gbingiring gwo gangas yɛ. 

25Nu mó min à hemo, bak o de ma ga masa a yin yaga yin a ga ye bam a me, 

ko yin a tɛ̀ gap min e ra nebɔs. Me Dagwi Darwey ma ha ano. 

26Me pyɛ hom mê gang rugu min de gwa bang bayis min, na yin a vo rekyên 

nekpimit min. 

27Ma ga di pyɛ̂ byɛm-byɛm min, nejwang min, na rús min e de nɛ̀ na gwot de 

yin e ragas kpɛɛ sana rekyen, e berahwol na e tê dyɛng. À yin bemât 
Yɛrusalɛm, gawey e ra yin! Yin ê sǎ ano vɔk e yɛ̌ jeng, na yin de ba tɛ́ in 
haalal ɛ? 

Yirmiya 14 
Nehwogot neves 

1Ha de Dagwi Darwey a ha na Yirmiya e ra nehwogot a hemo, 

2“Yuda a sé tosho, bapomo mɛ ba ga lashe hɛn. Bemât vɛ ba sé e dyɛngɛ 

e vwel e de lashe yey, ko Yɛrusalɛm wó tosho na gbɔng fwɔ, wó jama be sɛlɛ 
wɛ. 

3Bedaberey be tomsal bemat fwom mɛn e de jama nshi, be kyese e hes, ko yɛn 

e sɛ̀ nshi wɛt, be tòros hɛn na betsung mɛn hal. A sé a yɛn gbɛrɛk, na kpɛɛ, ko 
yɛn e bangas bato mɛn. 

4Vwel o ha ga taksal yaga vit a rwak e hɛ, a sé a bemât cap gbɛrɛk, na kpɛɛ, 

yɛn e bangas bato mɛn. 

5Ròs e tê hey wa kyini hwey de wa mɛsɛ̂ng tɔ, yaga vit a sehwey. 

6Bemadung ba wɔ̀ tumal e ra tɛ̂t berahwol besán o, be gapsing sana gul sede 

nevu-hey. Ba tɔk bɛrɛng yɛt wɛt, yaga ba ga re pyɛ wɛt. 

7Mwa ano de banɛn mot be nɔng nuha e ra wot, ko à Dagwi Darwey, sɛlɛ hot, 

sede remo de hwà ga kana sira. Wot a ga doyo a hwo ma zang pyak wot a ga 
ra a hwo banɛn. 

8E hwo zɔng de BeIsrayɛl ba sɛt ɛ yey, e hwo zɔng à wo sey ot e jeng reyɔm. 

Yaga sɛ́ de hwà sé sede kwɛnɛt e vwel mot, kɛ sede mwât kwɛngɛl de a pere 
pɔl hining zɔng ɛ? 

9Yaga sɛ́ de hwà sé sede mwat de pyɛ langat cak ya pere sɛ̀ ɛ, kɛ sede mwât 

como, de a tɔk sey mwat hwak wɛt ɛ? A sé mwin, à Dagwi Darwey, hwà sé e tē 
mot, be yila hot na reza mo, Hwo kwon kyini hot wɛt!” 

10Dagwi Darwey a ye ngan e ra bemat vemo, “Yɛn a kat simô tele yi na me, ko 

yɛn e tɔk gyeng bol mɛn wɛt. Yaga ano, ma vɔk yey pyɛng na yɛn wɛt. Mê bare 
na buru detidetu de yɛn a ga ragas, ko mê tabak hɛn yaga banɛn mɛn.” 

11Dagwi Darwey a yang me, “Hwo ra won na me sɛlɛ bemat vemo wɛt. 

12Ka yɛn a ka tik rê pyɛ́ mwa, ko mê tɛ̀ tong na sesin mɛn, na me sɛlɛ hɛn wɛt. 

Ka yɛn a ka nása a me nɔrɔ yas de be rangas, mwa na he pyɛ̂ yéneng, ko yey 
hom yê pɛngɛ na yɛn wɛt. Mê mɔbɔs hɛn e como, na vyong tanga serɔ”. 

13Ko ma ye, “À Darwey Dagwi Darwey, hwà tɔk, bezarap mo be tang bemat o 

wɔgɔ, como kɛ vyong yê hwo e ra yɛn wɛt. Yɛn a ye, Dagwi a sira, yɛn ê sangal 
tyang zɔng e vwel mɛn.” 

14Ko Dagwi Darwey a toyo mɛ̀, a ye, “Bezarap hom ba sé vɛ́sɛ bɔs e ji reza 

hom; ma tomo hɛn wɛt, kɛ ma nɔng ɛn nu, kɛ ma hanat na yɛn wɛt. Pyɛ de yɛn 
a ye, yɛn a ga di na negwi-ywey ya sé bɔs, yɛn e bɛrɛng na tô zɔng-reng, yɛn 
e ra ano na kwɛlɛng bato mɛn zɔng. 

15Me Dagwi Darwey ma sé ha a hwo pyɛ de mê ra na bemat de e me de ma 

tomo hɛn wɛt, ko mwa ano, yɛn a ha e ji reza hom. Yɛn a ye, como na vyong 
yê hwo e ra vwel hemo wɛt. Ko di, mê mɔbɔs hɛn na como tanga vyong arɔng. 

16Bemat de be sey neha mɛn o, bê mɔbɔs hɛn e begwong vining o. Bê bomos 

bavin mɛn e nehyok Yɛrusalɛm, ko bê sɛ̀ mwat de ê lɛsɛ hɛn wɛt. Pyɛ́ yemo yê 
té na kawɛ e ji mɛn — mwa na beha mɛn, na nèy mɛn bewen na behwong. Mê 
tɛ̀ yɛn a tala pyɔ̌n neves mɛn.” 

17Dagwi Darwey a nɔng mɛ nu na me ha a bemat o reha lashe yey hom, ngan, 

“Tik na bayis hom be sǎ e de tele nemwishil nagwi na naturuk. Tik na me sang 
tik nà tosho wɛt, yaga ba ga mǎ ding-ding bemat hom de ba sé mɛrɛk sede 
kehwong, ko yɛn e ririm na gbɔng rām. 

18Jeng de ma nusu e hey, ko ma di bavin bemat como. Jeng de ma wɔ́ e ji 

bapomo, ko ma di rɔ̂ vyong. Bezarap hom, na bepiris hom ba sé re nuyel na 
tom dyām mɛn e vwel o, ko yɛn a ka tɔk báre hom wɛt.” 

Bemat o ba ra won na Dagwi Darwey 

19À Dagwi Darwey, hwà ga kyɛ́ o Yuda mwa a? Yey mo ya ga nu ɛ vit e ra 

bemat Siyɔn a? Yaga sɛ́ de hwà ga mǎ hot ding-ding ano, de wot ê tɔk tɛ̀ 
tyang wɛt ɛ? Wot a jama sangal tyang, ko wot a sɛ̀ pyɛ cak ryat wɛt. Wot a jama 
be tɛ̀ ot tyang, ko wot a sɛ̀ pyɛ bengyip. 

20À Dagwi Darwey, wot a ga ra a hwo banɛn. Wot a sé kulu banɛn mot, tanga 

ve bedabeda mot. 

21Bare na sira mo, ko hwo byɛnɛng hot wɛt. Hwo tɛ̀ gwofwa gbɔng nerat mo 

gwo sè pyɛ rekyen wɛt. Hwo kwɔrɔ wuna-na-sira de hwà kana ra na wot wɛt. 

22Vit a cī yére bemat jey cak de yê tɔk tomo na rwak. Lagwi pyɛ wɛ wô tɔk tɛ̀ 

rwak wo rop wɛt. À Dagwi Darwey, Dagwi mot, a sé e hwo wɛt a? Wot a ga sɛt 
yey mot e ra hwo, yaga e hwo de hwó ra pyɛ́ yemo mwa. 

Yirmiya 15 
Gawey e ra BeYuda 

1E bama mo Dagwi Darwey a yang me, “Ká Mose na Samwɛl ba ka sé e tumal 

e ngamo, ba sé ra won na me, ko mê ka tosho reyɔm bemat vemo wɛt. Yang 
ɛn be kyè e jey; tɛ̀ ɛn be kyè yi e bayis hom! 

2Ka sede yɛn a rangal hwo kwɔn de yɛn ê kyè vɔk ɛ, ko yang ɛn, ma ga ye ngan, 

‘Vê serɔ, bê kyè e serɔ! Vê como, bê kyè e como! Vê vyong, bê kyè e vyong! 
Vê sesam, bê kyè e sesam!’ 

3“Me Dagwi Darwey ma ga tɛ̀ pyɛ́ nyaas yê wey na yɛn, yɛ a como na ye mɔbɔs 

hɛn, bevu na be hama hɛn, benon tanga ngyāma na ye re bwang pyɛ de ya pɔl. 

4Mê tɛ̀ mwa yére bemat jey ye kyɛ́ ɛn hɛn, yaga pyɛ de Manase Hɛzɛkiya á ra 

e Yɛrusalɛm jeng de á sè gbɔng gwɔ̀m Yuda.” 

5Dagwi Darwey a ye, “E wa de ê wok nemwishish min, yin bemat Yɛrusalɛm, 

ko e wa de ê lashe yey e ra yin ɛ? E wa de ê tɛ̀ nehywɛ na yin na a rangal reha 
netyang min ɛ? 

6Yin a ga kyɛ́ in me, yin a ga doyo a me ma. Yaga ano, mê kaba hin na me wey 

na yin, ma ga ruru na tik in ano. 

7Mê bɛ́m ɛn na bworo, e rùhup bapomo sevwel o. Mê tɛ̀ nèy mɛn ne kushu, mê 

wey na bemat hom, yaga yɛn a ga tik râ tomong ves mɛn wɛt. 

8Mê tɛ̀ bekuma mɛn, be dal bazɛk gworep na nepyak. Mê vey a beneng bebot 

bemat na womo de ê wey na yɛn e tê-gwi, Mê vey na sap tanga gwazɛrɛk de 
bê hwo e ra yɛn hák. 

9Neng nèy netaama de nà wey a sé kushu, a sé gapsing sana nesong. Gwi mɛ 

gwa ga gaba, ko jey ye sè rɔngɔl gbey, ba nɔng ɛ rekyen, ko ba byɛs ɛ. Mê tɛ̀ 
bwang mɛn be wey e como, e nuyel ve repugu mɛn. Me Dagwi Darwey ma ha 
ano.” 

Yirmiya a tosho a Dagwi Darwey 

10Kɛ̀ɛ ɛ́, à neng hom! Yaga sɛ́ de hwà vey na me e jey ɛ? Me sǎ e de râ lwɛ́lɛ 

na cuna na kawɛ mwat e vwel hemo. Ma ga hwɔ́p a mwat hwak dyām, kɛ ma 
hwɔp yɛ̄ arɔng wɛt, ko mwa ano kawɛ mwat e dùsa me. 

11À Dagwi Darwey, tik na sedusa mɛn sē hwo e ra me, ka sede ma ga ra won 

na hwo na hwo sɛlɛ bemat repugu hom wɛt, jeng de yɛn a sé e ji reyɔm kɛ rezot 
ayi. 

12Wa ê tɔk kwɔrɔ gap dyam kɛ dyam pama de ye kyè vey hwo e ra wot yi e rwa 

bato ɛ? 

13Dagwi Darwey a yang me, “Mê tomo ve repugu na yɛn a vey hashe pyɛ̂ 

nedanerey na yas bemat hom, yaga na me tabak hɛn mɛ, yaga banɛn de yɛn a 
ga ra e yɛnɛ vwel o mwa. 

14Mê tɛ̀ yɛn a ra a ve repugu mɛn fwom e vwel de yɛn a tɔk pyɛ cak e ra hɛ wɛt, 

yaga shom hom ya sé sede kya, ko hê lolo gbak-gbak.” 

15Ko ma hwo ye, “À Dagwi Darwey, hwà tɔk pyɛ̂ mwa, bare na me, na hwo sɛlɛ 

me, tik na hwo toyo a vemo de ba tak a me, na neves mɛn. E ji niri mo, hwo tik 
be wey na me wɛt, tɔk wɔgɔ, a sé yaga hwo de be haras a me. 

16Ma ga sey reha mo, ko ma ga re rɛ, ko ra pɛngɛ a me yey, yaga be yila me 

na reza mo, à Dagwi Darwey, Dagwi Da Jey Mwa. 

17Ma sangal na bemat beves e de seshɛgɛsh, kɛ na me vɔk yey pyɛng na 

yɛn wɛt, ma sangal nju hom e vɔ mo, yaga hwà ga sila yey hom na shom na 
pyɛ́ de hwà ga ra. 

18Yaga sɛ́ de me sǎ e de tak reyɔm, ko ba tɔk tɛ̀ baram hom tyang wɛt, ba kyɛ́ 

ɛn nà vel ɛ? Mwin, hwà sé a me sede jɔt-nshi ye bɔs, sede nshi de ne tē jɔng.” 

19Ko Dagwi Darwey a toyo a me ngan, “Ka sede hwà toyo, ko mê to sey o, ko 

hwô to sè mwat fwom hom. Ka sede hwà ha neha nerat, ko nè yapyi wɛt, ko 

hwô to sè mwat nuha hom. A sé e bemat o de bê doyo vey na hwo, ko e hwo 
de hwô jama hɛn wɛt. 

20Mê tɛ̀ hwo sè a bemat o sede vwara duk dyam pama gwô gap. Yɛn ê ra yol 

na hwo, ko yɛn ê di wɛng wɛt, yaga ma sé tanga hwo, na me sey ɛ̀ hwo, na me 
sey o arɔng. 

21Mê sey o e vɔ bemat beves, na me viri hwo e vɔ vê yol. Me Dagwi Darwey 

ma ha ano.” 

Yirmiya 16 
Jeng gbɔng rezot 

1Dagwi Darwey a to ha na me a ye, 

2“Hwo kwon ra weneng, kɛ hwo tɔs nèy bewen na behwong e dem hemo wɛt. 

3Yaga Dagwi Darwey a ye ngan e ra nèy bewen na behwong de bê tɔ e dem 

hemo, na e ra beneng na beda de ba tɔs nɛ e vwel o: 

4Yɛn ê kushu na nerɔ neves sizɔng, ko vit à mwat de ê tosho nɛ, kɛ a lɛrɛ nɛ. 

Bavin mɛn bê dyɛngɛs sede bagwɔt yǔk e vwel. Bê mɔbɔs hɛn e como, kɛ be 
kushu na vyong, ko bavin mɛn bê tɛ́ ɛn pyɛ̂ re benon lagwi na ngyāma.” 

5Dagwi Darwey a ye ngan, “Hwo kwon yel e lɔ̂ sesin, kɛ hwo tosho hɛn, kɛ hwo 

lashe yey e ra yɛn wɛt, yaga ma ga pat yey dyɛngɛ hom e bemat o, mwa na tɛ̂ 
yey na nemwishish hom e ra yɛn. 

6Bedaberey na bepɛng bê kushu e vwel o, bê lɛsɛ hɛn wɛt, ko vit a mwat de ê 

tosho hɛn. Vit à mwat de ê gabsa e de sesin mɛn, kɛ a wula to na a dura mɛ 
lashe yey. 

7Vit a mwat de ê vey re na a sɔ na hwak e ji mɛn na a wɔrɔk hɛ yaga mwât yey 

mɛ a ku. Vit à mwat de ê tosho reyɔm mɛn, bê ka tosho reyɔm mwat de da mɛ 
kɛ de mɛ a ku wɛt. 

8“Hwo kwon yel e lɔ̂ nzem, na hwo sangal na yɛn, na hwo re, na hwo sɔ wɛt. 

9Yaga Dagwi Darwey, Da Jey Mwa, Dagwi Israyɛl a ye, ‘E dem hemo, 

e bayis mo, e jeng mo, mê tɛ̀ rewɔng yey pyɛng mwa re ye yuu, yɛ̄ à lwɛlɛ, na 
seshɛgɛsh, na fwɔ̂ rwas gwel, tanga gwo gwel mɛ.’ ” 

10Jeng de hwà ha a bemat o pyɛ́ yemo, ko yɛn a rangal hwo, ba ye, “Yaga sɛ́ 

de Dagwi Darwey a nɔng nu na gbɔng rezot remo re hwo e ra wot ɛ? E sɛ́ de 
wot a ra naka wɛt ɛ? E hɛ̌ nɛn de wot a ga ra a Dagwi Darwey, Dagwi mot ɛ?” 

11Ko hwô toyo a yɛn ngan, “A sé yaga bedabeda min bá ye waa a me, ko yɛn á 

raa bedagwi beduk, yɛn á ra a vɛ fwom ko yɛn á re a vɛ fongol. Yɛn á ye waa a 
me, ko yɛn á gyeng Badu hom wɛt. 

12Ko di yin e bak o mwin, yin a ga ra pyɛ de ya dal ye bedabeda min na neves. 

Di, kawɛ e ji min e raa negbarak tó mɛ, na neves yey mɛ, sana wet betong na 
me. 

13Yaga ano, mê ye zɛ́p a hin e vwel hemo vɔk e vwel de yin kɛ bedabeda min 

ba tɔk hɛ wɛt, ko e hwomo, yin ê ra a bedagwi beduk fwom nagwi na naturuk, 
yaga mê to dura a yin nerat hom wɛt.” 

Dagwi a toyo na BeIsrayɛl yi e de sesam 

14Dagwi Darwey a ye, “Jeng ye kyè vey de bemat bê to be sira na me ‘Dagwi 

wo neken de a pat BeIsrayɛl yi e Misra wɛt.’ 

15Yɛn a rɔda sira na me ‘Dagwi wo neken de a pat BeIsrayɛl yi e sevwel sehak 

sê rwa bato, tanga yi e mwa bwang bavwel de ma ga kana shara hɛn vɔk ɛ.’ 
Ma rɔda toyo na yɛn vey e sevwel mɛn, e sevwel de ma kana nɔng bedabeda 
mɛn.” 

Tabak de he kyè vey 

16Dagwi Darwey a ye, “Ma sé yila bemat vos betɔk pyak, na yɛn a vey vos 

bemat vemo. E bama mo, mê yila begbam pyak, na be ra jàma mɛn e ra kawɛ 
raku na rahwol tanga e tara e ji beta. 

17Me bɛrɛng kayɛ pyɛ de yɛn e ra. Pyɛ cak ya sé e lɛrɛ na me wɛt, banɛn mɛn 

arɔng ba sé e lɛrɛ na me wɛt. 

18Mê tɛ̀ yɛn a tala pyɔlɔ banɛn mɛn na neves mɛn zang ba. Yaga yɛn a ga tɛ̀ 

benap hom gbiridik na pyɛ̂ sekwit de ya vɔk neken wɛt, sede bavin pyɛ́, ko yɛn 
a ga sila vɛ̄ na bedagwi mɛn de ba sé a me byɛm-byɛm.” 

Yirmiya a ra won na Dagwi 

19À Dagwi Darwey, gap hom na kwɔn dál hom, kwɔ̂n lɛrɛ hom e jeng reyɔm. 

Yére bemat jey yê vey na hwo, yi e neyɛnɛ jey, ye tē: “Bedabeda mot bá re 
nedanelɔ pyɛ́ cak wɛt sɛ̌ bɔs zɔng, pyɛ̂ yapyi de vit à pyɔlɔ. 

20Bemasi bê tɔk yóng a bato mɛn bedagwi a? Pyɛ́ yane ya sé bedagwi wɛt!” 

21Wet in betong a remo, mê tɛ̀ yɛn a tɔk, e jeng yemo mê tɛ̀ yɛn a tɔk vwɔ̂ gap 

hom na reto hom, yi ano, yɛn ê tɔk, Dagwi Darwey à reza hom! 

Yirmiya 17 
Banɛ̂n BeYuda na tabak mɛn 

1Dagwi Darwey a ye, “Ba ga jɛk banɛn BeYuda na kwet-jɛk dyam, na nû kwet o 

he dyengerê dɛmɔn e neyey mɛn, na e ra badúk begagbang rangas yas mɛn, 

2ko nèy mɛn ne bare na begagbang rangas yas mɛn, na sesêk Ashera, ci 

hwā mo, e necam kayɛ cɔgɔt ryey, na e ra tɛt berahwol, 

3tanga e ra tɛt kawɛ raku e hey. Mê tɛ̀ bemat repugu min be hashe pyɛ̂ 

nedanerey min mwa na yas min, yaga mwa banɛn de yin a ga ragas e yɛnɛ 
sevwel min. 

4A rɔda sè a yin gbing-gbing yin hala vwel de ma nɔng in, ko mê tɛ̀ yin ra a 

bemat repugu min fwom e vwel de yin a tɔk pyɛ cak e ra hɛ wɛt, yaga shom 
hom ya sé sede kya, ko hê re gbak-gbak.” 

Neha detidetu 

5Dagwi Darwey a ye, “Gawey e ra vemo de ba ye yɛndɛng e ra bemasi, yɛn 

e dak kaa na gap mwasi, ko neyey mɛn na ga doyo yi na Dagwi Darwey. 

6Yɛn ê sè sede reburuk e hey gbingiring, yɛn ê tɔk jeng de nerat nê pom wɛt. 

Yɛn ê sangal e nedem nehwogot ne hey gbingiring e vwel nevwashe de vit à 
mwat. 

7Vê yey pyɛng a vemo de ba tɛ̀ gap mɛn e ra Dagwi Darwey, mwa vemo de ba 

ye yɛndɛng e ra yɛ. 

8Yɛn ê sè sede cɔgɔt de ba tus e vwa rɔt, ye nása berinis yɛ vɔk e rɔt o. Ye wok 

bengyip jêy fes wɛt, ko berang o be nàra gwim-gwim, e shey nehwogot pyɛ cak 
ye bɔrɔk yɛ wɛt, ko ye nàra nà mara wɛt. 

9Yey mwasi ya dal kayɛ pyɛ na sekwɛ́lɛng, ya vɔk rɔ ves sedesi. E wà de ê kyɛm 

a tɔk tô yɛ ɛ? 

10Me Dagwi Darwey me ngyɛgɛt bare yey, me masa yɛ arɔng, na me tala kawɛ 

mwat tyɛng na pyɛ de a ra, tyɛng na yere tomong mɛ arɔng. 

11Mwat de e sɛsɛm yas mɛ e begwông tsak o wɛt, a sé sede gwonon de gwó 

dyɛng e bagyi de gwa tɛ̀sɛ vɛ wɛt. Yas o yê tala hɛ, yɛ e newen mɛ, ko 
e yɛnɛ mo, ê sè tɔn zɔng. 

12Gwofwa negwɔm gbɔng nerat, gwo nerey yi e susu mo, gwɛ̀ a Gbɔng Duk Re 

Fongol mot! 

13À Dagwi Darwey, BeIsrayɛl ba sɛt yey e ra hwo! Mwa vemo de ba ye waa a 

hwo bê vo rekyen. Vemo de ba doyo a hwo ma, bê jɛ́k ɛn e kwɔn bevuvwel, 
yaga yɛn a ga ye waa à hwo, hwo Dagwi Darwey, lwel nshi neken.” 

Yirmiya a ra wôn sɛlɛ 

14“À Dagwi Darwey, tɛ̀ me tyang, ko mê sè tyang gyat, sey me, ko mê sè yɔ́kyɔk, 

yaga e hwo de me somo! 

15Di de bemat o be tang me: ‘Neha Dagwi Darwey ma nɛ? Tik na a ha nɛ a 

remo!’ 

16Ma ga sang shonong hwo vey na rezot e ra yɛn, kɛ jeng reyɔm o ye vey wɛt. 

Hwà tɔk hâ nu hom ha sé e lɛrɛ na hwo wɛt, ha sé kyɛrɛng e bayis mo. 

17Hwo sè a me pyɛ bengyip wɛt, e hwo wɛ à kwɔn dál hom e jeng rezot. 

18Tik na a sè a vemo de be tak a me kpɔrɔk, hwo tik me vo bengyip wɛt, tik na 

a sè a yɛn kpɛɛ, ko hwo tik a sè a me kpɛɛ wɛt. Vey na jeng rezot e ra yɛn, wey 
na yɛn, wey na yɛn zang ba!” 

Ha e ra gyeng Tuk Shábat 

19Dagwi Darwey a yang me, “À Yirmiya, ci wɔ̀ shara ha hom e Ruhup Bemat de 

begwɔ̀m Yuda be yeles ɛ e gbɔng repomo, ko be to nunus ɛ. E bama mo, hwo 
kyè vɔk e bwang rùhup Yɛrusalɛm o. 

20Ha a begwɔ̀m, mwa na BeYuda tanga kawɛ mwat de a sangal e Yɛrusalɛm, 

yɛn vemo de be kweres e rùhup vemo, na yɛn a wet betong na pyɛ de mê ha. 

21Ha a yɛn, ka sede yɛn a tɛ̀ yey na neken mɛn, ko yɛn a kwon tos pyɛ́ cak Tuk 

Shábat wɛt. Yɛn a kwon tos pyɛ́ cak na be yel mɛ e rùhup Yɛrusalɛm wɛt, 

22kɛ be tos pyɛ́ cak na be nusu mɛ e nelɔ mɛn Tuk Shábat wɛt. Yɛn a kwon ra 

fwom Tuk Shábat wɛt. Yɛn a rɔda gyeng hɛ sede tuk Dagwi, tyɛng sede remo 
de mà kana nɔng bedabeda mɛn nu. 

23Bedabeda mɛn bà wet betong na ha hom wɛt, kɛ bà gyeng hɛ wɛt. Ko yɛn à 

tɛ́ ɛn gbàrak, yɛn à kyɛ́ ɛn nà gyeng ha hom, ko yɛn à sey tabak wɛt. 

24“Ha a bemat o, a sé gbing-gbing na yɛn a gyeng mwa nu de ma nɔng ɛn. Yɛn 

a sang tos pyɛ cak be kwey mɛ e rùhup gbɔng repomo remo Tuk Shábat wɛt. 
A sé gbing-gbing na yɛn a tik Tuk Shábat jaram, ko yɛn a sang ra fwom hwak 
ko tyɔng wɛt. 

25Yi ano, begwɔ̀m mɛn na nèy lɔ gwɔ̀m mɛn bê yeles e rùhup Yɛrusalɛm, ko yɛn 

ê vɔk retô rê negwɔm yerê remo de Davit á vɔk. Yɛn na BeYuda na bemat 
Yɛrusalɛm, bê lagsa bekyɛkyɛ bedwa, na bedwa mo arɔng, ko gbɔng 
repomo mo ra rɔda sila na bemat kayɛ jeng. 

26Bemat bê vey yi e bapomo Yuda na yi e nebapomo de na gwɔrɔ Yɛrusalɛm 

yɛn a rɔda yi e yɛnɛ sevwel Bɛnyamin, yi e tɔ berahwol, yi e beraku, na yi e rwa 
batin wo sevwel Yuda. Yɛn ê vey nɔng e Gbɔng Duk Re Fongol nenɔrɔ yas de 
be rangas burang, na nenɔrɔ detidetu, na nenɔrɔ pyɛ̂ yéneng, na ne pyɛ̂ nesang 
hyɔɔlɔl mwa na nenɔrɔ feng e Gbɔng Duk Re Fongol wo Dagwi Darwey. 

27Ko tik na yɛn a raa ha hom, na yɛn a tik Tuk Shábat jaram. Yɛn a kwon tos 

pyɛ́ cak, be kwey mɛ e rùhup Yɛrusalɛm tuk o wɛt, yaga ka sede yɛn a ra ano, 
ko ma rɔda tɛ̀ kya he re rùhup Yɛrusalɛm. Kya mo hê re nelɔ negwɔm 
Yɛrusalɛm, ko vit a mwat de ê tɔk rimi hɛ.” 

Yirmiya 18 
Yirmiya e lɔ mwat lɔk nerwey 

1Dagwi Darwey a yang me, 

2“Sogo, kyè wɔ̀ gyirik vɔk e lɔ mwat lɔk nerwey, ko mê ha na hwo e hwomo.” 

3Yaga ano, ma kyè vɔk e hwomo, ko ma wɔ̀ di mwat lɔk nerwey a sè ra fwom 

mɛ na pyɛ̂ fwom mɛ. 

4Kayɛ jeng de mwat o a di rwey de a sé lɔk ha lashe hɛ, e mɔrɔ hɛ, a jut 

secwem o, ko a yong mɛ pyɛ cak de a di ya jam a yɛ. 

5Ano arɔng, Dagwi Darwey a yang me, 

6“Ma vɔk reto na me ra na yin BeIsrayɛl pyɛ de mwat lɔk nerwey a ga ra na 

secwem mɛ wɛt a? À yin BeIsrayɛl, yin a sé e vɔ hom sede secwem e vɔ mwat 
lɔk nerwey. 

7Ka sede e jeng cak ma ye mê lut, kɛ mê gang, kɛ mê wey na yere bemat jey 

cak, kɛ segwɔm sehak, 

8ko e bama mo yere bemat jey yane mo ya doyo yi e neves de ya sé ra, ko mê 

ra pyɛ de ma kana ye mê ra wɛt. 

9Ano arɔng, ka sede ma ye, mê lɔk, kɛ mê tus yere bemat jey cak, kɛ segwɔm 

sehak, 

10ko e bama mo, yere mo ya kyɛ́ ɛ nà gyeng ha hom, ko ya ra neves, ko mê ra 

pyɛ de ma ga ye mê ra wɛt. 

11Ko di a remo, ha a BeYuda na bemat Yɛrusalɛm, ma sé yong begwong beves 

e ra yɛn, ko ma sé yóng me na me tabak hɛn. Ha a yɛn, yɛn a doyo yi e begwong 
beves, yɛn a sege begwong mɛn, na pyɛ́ de yɛn a sé ra. 

12Yɛn ê toyo a me, bê ye, ‘Wěy, yaga sɛ́ de wot ê sege ɛ? Wot mwa wot ê re 

nuyel na negbarak mot, na ragas neves de wot e simo.’ ” 

Bemat o ba ye zak à Dagwi 

13Yaga ano, Dagwi Darwey a ye, “Rangal e ji kayɛ yere bemat jey, kɛ mwat 

hwak a ga sang wok yere pyɛ yemo bɛ? BeIsrayɛl ba ga ra pyɛ vyes sizɔng! 

14Beraku Lɛbanɔn de ba vɔk beta belis o bà ga sang sè sana fwala a? Nerɔt 

beraku mɛn de ba sumal ne sang ye jɔng a? 

15Mwa ano, bemat hom ba ga ye bam à me; yɛn e rangas a pyɛ̂ sekwit pyɛ̂ 

nesang hyɔɔlɔl. Yɛn a ga tiris bol e begwong de yɛn e kweres ɛ, yɛn e to raa 
begwong raane wɛt. Yɛn e kyě kyè e negwong hey, be kyɛ́ ɛn gbɔng gwong. 

16Yɛn a ga tɛ̀ vwel o hē tɛ́ ɛ pyɛ byɛm-byɛm, de bê byɛs hɛ nesheneshey. Mwa 

bemat de be kweres e ji hɛ e yang ɛn yɔɔt, be rugum bato mɛn na neves o. 

17Mê shara bemat hom o e nuyel ve repugu mɛn, sede búm de gul rak gwo 

pɛsɛl gwɛ. Mê doyo a yɛn ma, ko bayis wɛt, jeng de rezot o rê hwo.” 

BeIsrayɛl ba yong neves e ra Yirmiya 

18E bama mo, bemat o ba ye, “Tik na wot a ra a Yirmiya womo pyɛ cak! Ba rɔda 

vɔk bepiris kayɛ jeng de bê basa a wot, na bemat de ba vɔk netsitsɛng de bê 
vos a wot badu, tanga bezarap Dagwi na be shara a wot hâ Dagwi. Tik na wot 
jama pyɛ de wot ê tɛ̀ kun mɛ na yɛ. Wot wet betong na neha mɛ wɛt.” 

19Yaga ano, ma ra won, ma ye: “À Dagwi Darwey, wok pyɛ de ma sé ha, na 

hwo wet betong na hâ ve repugu hom! 

20Bé tala neves na nerat a? Ko mwa ano, yɛn a ga cing revɔng na me gaba ɛ. 

Bare na jeng de ma vey e nuyel mo, na me ha ha rat e ra yɛn, na hwo hala 
shom mo na yɛn. 

21Ko di, tik nèy mɛn ne kushu na vyong, gangas nɛ na ne kushu e como, tik 

beha mɛn be sè sana nèy, na be sè bekuma, tik na beras o be kushu na serɔ, 
na be mɔbɔs bebot mɛn e de como arɔng. 

22Tik na be wok sesin e nelɔ mɛn jeng de hwà vey na vê jugu gobok e ra yɛn! 

Yaga yɛn a ga cing revɔng na me gaba ɛ, yɛn a ga tɛ̀ bagun na be vo me mɛ. 

23Mwa ano, à Dagwi Darwey, hwà tɔk, mwa begwong de ba yong na be mɔrɔ 

me. Hwo hala banɛn mɛn wɛt, hwo fugut banɛn mɛn e bayis mo wɛt. Tɛ̀ be 
bomos hɛn e nuyel mo, teshe na yɛn e jeng shom mo.” 

Yirmiya 19 
Tsung de ba ga mɔrɔ wɛ 

1Dagwi Darwey a yang me: “Ci wɔ̀ sey tsung secwem. Jut behak e ji bemakuk 

na bekinat behak e ji bepiris arɔng, 

2na hwo kwey na yɛn e Ruhup Gwokywa vɔk e Nɛk Hinɔm. E hwomo hwô shara 

ha de mê ha a hwo. 

3Hwô ye: ‘À yin begwɔ̀m Yuda na yin bemat Yɛrusalɛm, wet in betong na pyɛ 

de me, Dagwi Darwey, Da Jey Mwa, Dagwi Israyɛl ma rɔda ha. Mê vey na 
gbɔng rezot rehak e kwɔn hemo, yere hemo de kawɛ mwat de a wok reha hɛ, 
ê yang ɛ yɔɔt. 

4Ma sé kyè wɔ̀ ra ano, yaga bemat o ba ga ye waa a me, yɛn a ga tɛ̀ kwɔn o 

ligis na nása a bedagwi beduk nezap nenɔrɔ detidetu. Ko bedagwi vane mo ba 
sé vemo de yɛn pyɛ mɛn, kɛ bedabeda mɛn, kɛ begwɔ̀m Yuda ba tɔk pyɛ cak 
e ra vɛ wɛt. Yɛn a ga sila kwɔn hemo na nemi nèy de na tɔk pyɛ wɛt. 

5Yɛn a ga lɔk a Baal nekwɔn nása nenɔrɔ yaga na yɛn a rangas nèy mɛn e ra 

kya mo sede pyɛ̂ nɔrɔ vɔk na yɛ. Ma sang nɔng ɛn nu na be ra ano wɛt. Barê 
pyɛ yere yane ha ga ka vey e yey hom wɛt, 

6yaga ano, jeng ye kyè vey de bê to ba yila kwɔn hemo na reza Tɔfɛt kɛ Nɛk 

Hinɔm wɛt, bê tâng hɛ a Nɛk Mɔbɔs Bemat. 

7A sé e kwɔn a hemo de mê lashe begwong de BeYuda na bemat Yɛrusalɛm 

ba yong. Mê tɛ̀ bemat repugu mɛn be di wɛng e ra yɛn, ko be mɔbɔs hɛn e como. 
Mê nɔng benon lagwi na ngyāma bavin mɛn na be sè pyɛ̂ re mɛn. 

8Mê vey na gawey ves o tyɔng wɛt e ra gbɔng repomo remo, ko kawɛ mwat de 

a sé kwey e ji rɛ ê sè a yɛ kpɔrɔk, ko ê langat hɛ sedesi. 

9Bemat repugu bê rɔnɔ gbɔng repomo mo, ko yɛn ê jama be mɔbɔs bemat rɛ 

arɔng. Rɔ́nɔ gbɔng repomo mo hê sè ves sizɔng, ko bemat de ba sé e ji rɛ bê 
re bemɛn, mwa na nèy mɛn pyɛ mɛn.’ ” 

10E bama mo, Dagwi Darwey a yang me, me mɔrɔ tsung o e nuyel bemat de ba 

sé tanga me, 

11na me ha a yɛn wɔgɔ, Dagwi Darwey, Da Jey Mwa a ye: “Mê mɔrɔ bemat 

vemo na gbɔng repomo remo, ko yɛn ê sè sede tsung de wa ga mɔrɔ hɛ cɛk o 
cɛk o de bê tɔk to wuna wɛ wɛt. Bemat bê lɛsɛ bavin bemat mɛn e Tɔfɛt mwa, 
yaga vit a kwɔn hak de bê lɛsɛ ɛ vɛ. 

12Ma sira, mê tɛ̀ gbɔng repomo remo na bemat rɛ be sè sede Tɔfɛt. 

13Nelɔ Yɛrusalɛm, na nelɔ begwɔ̀m Yuda, na mwa nelɔ arɔng de ba ga rangas 

a netangacɛn nɔrɔ pyɛ̂ nesang hyɔɔlɔl e beraduk mɛn, mwa na nekwɔn de ba 
ga shusha ɛ nshi anap sede pyɛ̂ nɔrɔ vɔk na bedagwi beduk. Mwa nekwɔn o nê 
sè ligis sede Tɔfɛt.” 

14E bama pyɛ́ yane, ma hala Tɔfɛt, kwɔn de Dagwi Darwey a ga tomo me na 

me wɔ̀ shara ɛ reha mɛ. Ma wɔ́, ko ma wɔ̀ tumal e lalâ Gbɔng Duk Re Fongol, 
ko ma ha a bemat o mwa wɔgɔ, 

15Dagwi Darwey, Da Jey Mwa, Dagwi Israyɛl a ye: “Mê vey a gbɔng repomo 

remo, na karɛ repomo de ra sé bagat, na mwa tabak de ma ga ye mê vey mɛ, 
yaga yin a sé gbàrak, ko yin e wet betong na pyɛ de me ha wɛt.” 

Yirmiya 20 
Yirmiya na Pash-hur ba ra nu 

1Jeng de Pash-hur Imer, piris, de á sè mwat nuyel bemat fwom Gbɔng Duk Re 

Fongol, a wok Yirmiya a sè shara neha nemo, 

2ko a hwo tɛ̀ be dak ɛ, be tɛ̀ bol me e tê sesek e lɔ ngyang bagat na Ruhup 

Bɛnyamin gwo rak o gwo Gbɔng Duk Re Fongol. 

3Nusu hwol, bama de Pash-hur a ga tɛ̀ be viri a yɛ ngyang o, ko a hwo yang ɛ, 

“A sé e Dagwi Darwey de á vo a hwo reza Pash-hur wɛt. Reza de á vo a hwo à 
‘Tɛ̀ Bengyip e Kawɛ Bak.’ ” 

4Dagwi Darwey pyɛ mɛ a ye: “Mê tɛ̀ hwo sè pyɛ bengyip ye tó mo, na ye 

besa mo, ko hwô di de ve repugu bê mɔbɔs hɛn mwa hywiri e como. Mê tɛ̀ 
BeYuda mwa be sè e nɛn reto gbɔng gwɔ̀m Babilɔn. A rɔda hashe behak mɛn 

a kyè mɛ, na be wɔ̀ tɛ́ ɛn bemat ngyang e sevwel mɛ, ko a rɔda mɔbɔs behak 
mɛn e como arɔng. 

5Mê tik bemat repugu mɛn be hashe pyɛ̂ nedanerey gbɔng repomo remo e jugu, 

na yɛn a seres ɛ mwa nedok nekyɔrɔk na pyɛ̂ mwa de yɛn a vɔk, mwa na pyɛ̂ 
nedanerey begwɔ̀m Yuda, ko yɛn a rɔda hashe yɛ pyɛt vɔk e Babilɔn. 

6Ko di hwo, à Pash-hur kē, hwo na belɔ mo mwa, bê vos in e jugu, ko be kyè 

na yin vɔk e Babilɔn arɔng. Hwô ku e hwomo, ko be lɛrɛ hwo ɛ, mwa yin na 
besa mo de hwà sangal e de vɛ́sɛ a yɛn nebɔs hyiw!” 

Yirmiya a tosho a Dagwi Darwey 

7“À Dagwi Darwey, hwà ga kwɛlɛng me, ko ma ga ye rɛng. Hwà dal me na gap, 

ko hwà ga dal gap hom. Kawɛ mwat e haras a me, be shɛgɛsh me mwa wosho. 

8Kayɛ jeng de me hanat, ko sɛ̌ ma ye ngyat, me gbɔ me tē, ‘Yol na Gawey!’ 

Yaga hâ Dagwi Darwey ha ga tɛ́ ɛ a me, pyɛ neves na ye sedusa kahɛ tuk. 

9Ko jeng de me ye, ‘Mê to ha ha mɛ wɛt, kɛ mê to ha e ji reza mɛ wɛt’, ko ha mo 

ha sé sede kya de he re e hwomo e yey hom, ba bang hɛ e bekup hom. E sè a 
me gbɛrɛk e de bang hɛ ko me kyɛm me ra ano wɛt. 

10Me wok kawɛ mwat e ha show-show wɔgɔ: ‘Tɛ̀ a bemat bengyip e kagwa! 

Tono reza mɛ! Tik wot tono na yɛ!’ Mwa besa hom vê bagat be gyeng na be di 
gaba hom. Yɛn e tē, ‘Gyeng wot ê tɔk kwɛlɛng hɛ, na wot a de vo ɛ, na wot a 
tala hɛ pyɛ de a ga ra a wot.’ 

11Ko Dagwi Darwey a sé e hagat hom sede suga, ko vemo de be tak a me bê 

ye bugurɛk, ê sè a yɛn yɔɔt de ba di wɛng wɛt. Bê vo rekyen sizɔng, yaga yɛn 
a di wɛng wɛt. Bê tɔk ye bam a rekyen de bê nɔng ɛn wɛt. 

12Ko hwo, à Dagwi Darwey, Da Jey Mwa, hwó masa vê cik, hwó bɛrɛng neyey 

na báre mɛn, tik na me di de hwô tala ve repugu hom, yaga ma ga tik ha hom 
e vɔ mo. 

13Ra in a Dagwi Darwey lwɛ̄lɛ, somo hin Dagwi Darwey! Yaga a ga sey neken 

bepɛng, yi e vɔ bemat beves. 

14Gawey e ra tuk de bà tɔ me! Ye bam à tuk de neng-gwɔ hom à tɔ me! 

15Gawey e ra mwat de a wɔ̀ há a da hom, ‘Ba ga tɔ a hwo hwey wen’. Ha mo 

ha nɔng ɛ yey pyɛng sizɔng. 

16Tik na a sè sede bagbɔng bapomo de Dagwi Darwey a wey mɛ sana wok 

nemwishish vɛ. Tik na a wok sesin pyɛ de ye royo nagasi, na durum como e tê-
gwi, 

17yaga a tik nà mɔrɔ me e jim, ka jim neng hom ya yang sè sak hom, ka a yang 

vɔk jim o nesheneshey. 

18Yaga sɛ́ de ma nusu yi e jim o, na me di tâk reyɔm na lashe yey, na nepɔlɔ 

hom ne yɛnɛ hɛn na rekyen ɛ?” 

Yirmiya 21 
Bê ba re Yɛrusalɛm e como 

1Hâ Dagwi Darwey vɔk na Yirmiya à hemo jeng de Zɛdɛkiya gbɔng gwɔ̀m Yuda 

a tomo a yɛ Pash-hur Malkiya na Tsefanya Maaseya piris na yɛn a wɔ̀ rangal 
hɛ ngan: 

2“Gabɔk wɛt, ha na Dagwi Darwey yaga wot, yaga Nɛbukadnɛzar gbɔng gwɔ̀m 

Babilɔn na bemat como mɛ ba sé rɔnɔ gbɔng repomo mot na como. Gyeng rɔ̌ 
Dagwi Darwey ê ra a wot pyɛ bes mɛ cak de yê tɛ̀ gbɔng gwɔ̀m o a toyo yi na 
wot.” 

3Ano kwong, Yirmiya a yang ɛn, 

4yɛn a yang Zɛdɛkiya ngan, “Dagwi Darwey, Dagwi Israyɛl, a ye, ‘À Zɛdɛkiya, 

ma sé kyè wɔ̀ re bemat como mo de ba sé tó como na gbɔng gwɔ̀m Babilɔn na 
bemat como mɛ. Mê tɛ̀ be tula regwɔt pyɛ̂ como bemat mo e tê gbɔng repomo. 

5Mê tó como na hwo na gap hom mwa, na lashe yey hom mwa, na shom hom 

de ya sogo sizɔng. 

6Mê wey na kawɛ mwat de a sangal e gbɔng repomo remo; ko bemat mwa na 

yas bê kushu na tumbang. 

7Ko di hwo, na bemat fwom mo, na mwa vemo de ba hywit ɛn e como, na 

vyong, tanga tumbang — mê tik Gbɔng Gwɔ̀m Nɛbukadnɛzar a vos in, yɛ na ve 
repugu min de be simo be mɔbɔs hin. Nɛbukadnɛzar ê wey na yin. A rɔda tik 
hwak e ji min a hywit ɛ wɛt, ê tosho reyɔm, kɛ a wok nemwishish hwak e ji 
min wɛt. Me Dagwi Darwey ma ha ano!’ ” 

8Ano de Dagwi Darwey a ha a me na me ha a bemat o, me ye, “Wet in betong! 

Me Dagwi Darwey ma sé nɔng in kasa e tê gwong de gwo kyè vɔk e neken, na 
gwomo de gwo kyè vɔk e reku. 

9Kawɛ mwat de a sangal e gbɔng repomo mo, bê mɔrɔ hɛ na como, kɛ na 

vyong, kɛ na tumbang ow. Ko kawɛ mwat de a nusu e jey, na a nára a BeBabilɔn 
tó mɛ, yɛn vemo de ba sê como na gbɔng repomo mo, bê mɔrɔ hɛ wɛt; ko ê 
hywit ɛ na neken mɛ. 

10Ma ga tɛ̀ e yey hom mê tik gbɔng repomo remo re nàra wɛt, ko mê wey na rɛ. 

Mê nára a gbɔng gwɔ̀m Babilɔn rɛ, ko ê tɛ̀ kya e rɛ hywiri. Me Dagwi Darwey 
ma ha ano.” 

Ba ga yɛrɛ a lɔ gwɔ̀m Yuda shɔt 

11Dagwi Darwey a yang me me há a lɔ gwɔ̀m Yuda ha hemo ngan, “Wet in 

betong na ha de ma sé ha: 

12À yerê Davit! Dagwi Darwey a ye ngan: “ ‘Gas in shɔt e tē kahɛ tuk, sey in 

mwat de ba sé mɔt ɛ, yi e vɔ womo de e tak a yɛ, ka ano wɛt ko shom hom yê 
sogo sede kya, hê re ko vit à mwat de ê tɔk rimi hɛ, yaga pyɛ́ vyes de yin 
e ragas. 

13Di, ma sé ra nu na hwo, à hwo wo sangal e nɛk, sede gwofwa de gwa nusu 

garang e tyɛl, hwo de hwó tē: Wà ê tɔk vey hwo e ra me, kɛ wà ê kyɛm a yel 
e nekwɔn dál hom ɛ? 

14Mê tabak hwo, tyɛng na neves tom mo, mê tɛ̀ kya e lɔ gwɔ̀m mo de be tang 

hɛ à rehwot, ko hê re kayɛ pyɛ de ya rɔnɔ hɛ buruk. Me Dagwi Darwey ma ha 
ano.’ ” 

Yirmiya 22 
Hâ Yirmiya vɔk na belɔ gwɔ̀m Yuda 

1Dagwi Darwey a yang me: “Ci e lɔ gwɔ̀m Yuda, na hwo ha ha hemo: 

2‘Wet betong na hâ Dagwi Darwey, à hwo gbɔng gwɔ̀m Yuda, de hwà sé sangal 

e ra gwofwa negwɔm Davit, hwo na bemat fwom mo tanga bemat mo de be 
yeles e rùhup vemo. 

3Me Dagwi Darwey ma nɔng o nu, hwo ra pyɛ́ na necik na hwo gas badu e tē 

arɔng. Gyep mwat de ba sé mɔt ɛ yi e mwat de a sé shigi a yɛ mo. Hwo ra pyɛ 
vyes cak kɛ hwo ra yol na bemât yére dyuk, kɛ bekuma, kɛ hwo mɔt ɛn wɛt, kɛ 
hwo mɔbɔs bemat de ba ra pyɛ wɛt e kwɔn hemo. 

4Ka sede hwà ra pyɛ de ma nɔng nu e ra yɛ mwin, ko yere Davit yê re nuyel na 

re negwɔm. Ko yɛn, mwa na bemat fwom mɛn na bemat mɛn, bê re nuyel na 
kweres e rùhup lɔ gwɔ̀m hemo e ra bekyɛkyɛ bedwa tanga e ra bedwa mɛn 
arɔng.’ 

5Ko ka sede hwà gyeng nu hom wɛt, ko ma sira me, lɔ gwɔ̀m hemo hê gaba, 

hê tɛ́ ɛ barin. Me Dagwi Darwey ma ha ano.” 

6Ey, pyɛ de Dagwi Darwey a ha e ra lɔ gwɔ̀m Yuda à yemo: “Hwà sé a me sede 

Gileyat, sede rà rak Raku Lɛbanɔn. Ko ma sira mê tɛ̀ hwo sè gbingiring, gbɔng 
pomo de vit à mwat. 

7Mê yong bemât wey na hwo, mwa na pyɛ̂ como mo. Yɛn ê yɛt cɔ́gɔt sida mō 

de ya dal na nerat, na yɛn a bomos yɛ e kya. 

8“E bama mo, bemat yére dyuk pyak bê kweres ko be rangsâl bemɛn pyɛ de ya 

tɛ̀ me, Dagwi Darwey ma ra a gbɔng repomo remo pyɛ yere yemo. 

9Ko yɛn ê toyo mɛ̀, be ye, a sé yaga yin a ga ye waa a wuna-na-sira min na me, 

Dagwi Darwey, Dagwi min, ko yin a ga re a pyɛ̂ sekwit fongol, yin a ga ra a yɛ 
fwom arɔng.” 

Hâ Yirmiya e ra Yɛhɔwahas 

10“À yin BeYuda, yin kwon tosho Gbɔng Gwɔ̀m Yɔsiya de a ga ku wɛt, yin ra 

sesîn reku mɛ wɛt. Tosho hin Gbɔng Gwɔ̀m Yɛhɔwahas Yɔsiya yaga ba ga kyè 
na yɛ, ko ê to toyo wɛt, ê sang to di vwêl tɔ́ mɛ wɛt.” 

11Dagwi Darwey a ha ano e ra Yɛhɔwahas Yɔsiya, yɛ de a re negwɔm da mɛ 

ne gwɔ̀m Yuda, a ye, “A ga kyè yi e ngamo, ko ê sang to toyo wɛt. 

12A rɔda ku e vwel de ba jut ɛ vɔk ɛ, ko ê sang to di vwel hemo wɛt.” 

Hâ Yirmiya e ra Yɛhɔyakim 

13“Gawey e ra mwat de e lɔk lɔ mɛ e ra gwong de gwa sé cik wɛt, ko beduk 

rak o e ra gwô tsak o wɛt, yɛ de e tɛ̀sɛ bemat vwara mɛ be ragas a yɛ fwom 
e nɔrɔ, ko e talsa hɛn byɛ mɛn wɛt. 

14Gawey e ra womo de e tē, ‘Mê lɔk a tó hom gbɔng lɔ, na beduk rak o betes.’ 

Ano a tɛ̀ bapɔk bates e lɔ mo, a tɔrɔ vara mo na cɔ́gɔt sida, ko a mɔmɔ hɛ na 
būm swinang. 

15Hwó bare hwô sè gwɔ̀m rwat ka sede hwà lɔk nelɔ na cɔ́gɔt sida a? Da mo á 

vɔk pyɛ̂ re na nshî sɔ, nshî sɔ shɛrɛk ko á gas badu e tē na a ra necik wɛt a? 
Yaga ano, pyɛ̂ mwa ya sè á yɛ naka. 

16Á ragas a bepɛng na vê nevit pyɛ́ shɔt tsak o, yi ano, kayɛ pyɛ ya kyè a yɛ 

gyat. Pyɛ ma yane de be tâng yɛ wɔgɔ, mwat o a tɔk me. Me Dagwi Darwey ma 
ha ano. 

17Ko di hwà sɛt bayis mo na yey mo e ra jama pyɔlɔ̂ bɔs, na e ra shushu nemi 

bemat berat, tanga e ra mɔt bemat, na yol. 

18Yaga ano, pyɛ de Dagwi Darwey a ha e ra Yɛhɔyakim Yɔsiya, gbɔng gwɔ̀m 

Yuda a yemo: Bê tosho hɛ wɛt, be tē: Yaa kukuuk, à gwa hom wen! Yaa kukuuk, 
à gwa hom hwong! Bê tosho hɛ wɛt, be tē: Yaa kukuuk, à darwey! Yaa kukuuk, 
à gbɔng gwɔ̀m! 

19Bê lɛrɛ hɛ sede madung — bê hwɔlɔ hɛ, be wɔ bomo e bama ri Yɛrusalɛm.” 

Hâ Yirmiya e ra Yɛrusalɛm 

20“À bemat Yɛrusalɛm, nusu hin vɔk e beraku Lɛbanɔn na yin wɔ̀ dak sekun, 

kyè in vɔk e beraku Bashan, na yin wɔ̀ tosho; yila hin yi e beraku Mowap, yaga 
ba ga re besâ como min mwa. 

21Ma tusa hin jeng de kayɛ pyɛ ya sé a yin gyat, ko yin a ye, ‘Wot ê wet 

betong wɛt!’ Begwong min ba sé ano yimo newen min, yin a ga gyeng ha 
hom wɛt. 

22Gul gwô gangas bemat nuyel min e jey sede belek na yas mɛn, ko besâ como 

min bê kyè vɔk e de sesam. Ano yin ê vo rekyen, yin ê tɛ́ in pyɛ byɛs, yaga mwa 
neves de yin a ragas. 

23Yin de yin a sangal e Lɛbanɔn, yin a lɛsɛ hin e nelɔ de ba tɔrɔ na cɔ́gɔt sida, 

yin ê ba gwɔrɔng jeng de nepêp royo na hwo in, nepep yere ne hwā de e kyè 
wɔ tɔ.” 

Shɔt Dagwi e ra Yɛhɔyakin 

24Dagwi Darwey a yang Gbɔng Gwɔ̀m Yɛhɔyakin Yɛhɔyakim wo Yuda, “Ma sira 

na neken hom, ka hwà ka sé yɔbɔ̂ tô gwɔ̀m ye kwɛn vwɔ yege hom, mê pat o 
na gap, 

25ko mê nɔng o na bemat de hwó tele hwo hɛn, yɛn de be simo be mɔrɔ hwo. 

Mê nára hwo e vwɔ Gbɔng Gwɔ̀m Nɛbukadnɛzar wo Babilɔn, na BeBabilɔn na 
bemat como mɛ. 

26Mê tɛ̀ o, na neng-gwɔ mo e ji sesam na retek. Yin ê kyè vɔk e vwel de ba tɔ 

hwak e ji min e ji hɛ wɛt, ko mwa hin yin ê kushu e hwomo. 

27A rɔda to sè a yin cwey di vwel hemo, ko yin ê sang to toyo ɛ wɛt.” 

28Ma ye: “Sɛ̌ mwat womo, Gbɔng Gwɔ̀m Yɛhɔyakin a ga tɛ́ ɛ pyɛ byɛs sede gwɛt 

tsung, rwey de vit a mwat de e to simo a? Yaga sɛ́ de ba kyɛ́ ɛn hɛ na nèy mɛ 
be wɔ bomos hɛn e vwel de yɛn a tɔk hɛ wɛt ɛ? 

29Káa à vwel, à vwel, à vwel! Wet betong na hâ Dagwi Darwey!” 

30Dagwi Darwey a ye ngan: “Jɛk mwat womo sede mwat nà hwey, mwat de ê 

vɔk nerat wɛt mwa nepɔlɔ mɛ e jey. Yaga vit a hwak e ji nèy mɛ, de ê di wɛng, 
de ê sangal e ra gwofwa negwɔm Davit, na a to re negwɔm Yuda.” 

Yirmiya 23 
Toyô bwang vemo de ba pɔl 

1Dagwi Darwey a ye, “Gawey e ra belek de ba sé wey, ko ba to sé shara tyīmit 

hom e kwɔn sehwey hom!” 

2Pyɛ de Dagwi Darwey, Dagwi Israyɛl a ha a belek de be gyeng bemat mɛ à 

yemo, “A remo de yin a ga shara kwarâ tyīmit hom, yin a ro yɛ, ko yin a gyeng 
yɛ hywɛ wɛt, mê tabak hin yaga neves de yin a ra. 

3Me pyɛ hom mê tula bwang kwara mo yi e mwa bavwel de ma ga kana shara 

hɛn ɛ, ko mê toyo na yɛ vey e dem gyenges yɛ̄ hê neta de yê tɔs nèy na ye 
karak. 

4Mê tɛ̀ a yɛ belek de bê gyeng yɛ naka, ko yê to wok bengyip kɛ ye tē lot wɛt, 

ko cak yê to vuru hɛ arɔng wɛt. Me Dagwi Darwey ma ha ano.” 

5Dagwi Darwey a ye, “Jeng ye kyè vey, de mê kasa gbɔng gwɔ̀m de a sé cik yi 

e yerê Davit, sede lang rat yi e cɔgɔt. Gbɔng gwɔ̀m de ê re negwɔm, na 
netsitsɛng, na a ra necik, na a gas badu e tē e sevwel o. 

6E jeng mɛ, bê sey neken Yuda, ko Israyɛl ê sangal tyang. Reza de bê yila hɛ 

mɛ à remo: Dagwi Darwey à necik mot.” 

7Dagwi Darwey a ye, “Jeng ye kyè vey de bemat bê sira na me ‘Dagwi wo neken 

de a pat BeIsrayɛl yi e Misra’ wɛt. 

8Yɛn ê sira na me ‘Dagwi wo neken de a pat BeIsrayɛl yi e sevwêl sehak sê rwa 

bato, tanga yi e mwa bwang bavwel de ma ga kana shara hɛn vɔk ɛ.’ Mê toyo 
na yɛn e sevwel mɛn.” 

Hâ Yirmiya e ra bezarap bɔs 

9E ra reha bezarap Dagwi, “Yey hom ya ga tùt ɛ, mwa bekup hom be vow. Ma 

ga tɛ́ me sede mwat de a ga feng siring, mwat de a ga sɔ nshi anap pyak. Yaga 
Dagwi Darwey, tanga yaga ha mɛ hê jɛrɛ. 

10Yaga vwel o ha sila na bemat ragas nejwang na sap cī, vwel o he tosho yaga 

Dagwi Darwey a ga kyini hɛ, nekwɔn gyenges yas e hey gbingiring na ga 
hworos. Yɛn a tɛ̀ rágas neves e neyey mɛn, yɛn e ra fwom na gap mɛn 
e begwong de ba jam wɛt.” 

11Dagwi Darwey a ye, “Bezarap hom mwa na bepiris hom be sap me wɛt. Ma 

ga vos ɛn e de ragas neves e duk re fongol. 

12Yaga ano, gwòng mɛn bê sè a yɛn, sede vè tɔlɔt e jey hywiinin, Bê gangas 

hɛn e vɛ̀ ko bê gabsa, yaga mê vey na gawey e ra yɛn e shey tabak mɛn. Me 
Dagwi Darwey ma ha ano. 

13E ji bezarap ve Samariya, ma ga di pyɛ́ vyes sizɔng. Yɛn a ga ha e reza Baal, 

ko yɛn a ga tɛ̀ bemat hom BeIsrayɛl be hala gwong hom. 

14Ko e ji bezarap hom ve Yɛrusalɛm, ma ga di pyɛ de ya dal na neves. Yɛn 

e ragas nejwang, ko be vɛ́sɛ bɔs yɛn e sɛlɛ bemat na be buru, na vit a mwat de 
a tik nà ra pyɛ vyes. Mwa hɛn yɛn a sé a me beves sede bemat Sɔdɔm, ko 
bemat kwɔn o sede vê Gɔmɔra arɔng. 

15Yaga ano, pyɛ de Dagwi Darwey, Da Jey Mwa a ye e ra bezarap mɛn à yemo, 

Mê nɔng ɛn pyɛ̂ re de ya sé kpashak, na yɛn a sɔ nshi de na vɔk nedɔm. A sé 
yi na bezarap hom ve Yɛrusalɛm, de neves nà shara hɛ e yɛnɛ sevwel o mwa.” 

16Dagwi Darwey, Da Jey Mwa a ye: “Yin wet betong na ha de bezarap hom be 

ha a yin wɛt, yɛn e kwɛlɛng hin, yɛn e ha negwi-ywey ne tó mɛn, ko e pyɛ de ye 
yis e nu Dagwi Darwey wɛt. 

17Be tâng vê byɛs ha Dagwi Darwey, ‘Yin ê vɔk yey dyɛngɛ’, na mwa vemo de 

be raa negbarak mɛn, ‘Gawey hê ra in wɛt!’ 

18E wa de á ga sè e de badu Dagwi Darwey na a di, kɛ a wok ha mɛ ɛ? Wa a 

ga gyɛng vô du mɛ na a shara hɛ ɛ? 

19Di in, gul rwak Dagwi Darwey, gwa sé sede shom vyes mɛ, sede wúla de wo 

pɛsɛl na gap, gwô takla e bato bemat beves. 

20Shom Dagwi Darwey yê ye rɔ̀s wɛt, sɛ̌ a ra kayɛ pyɛ de e simo, tyɛng na pyɛ 

de ya sé e yey mɛ. E jeng ye yɛnɛ mo bê tɔk cap-ha mo wɛshɛrɛk. 

21Ma tomo bezarap vemo wɛt, ko mwa ano yɛn a tele wɔ̀ ha. Ma ha na yɛn wɛt, 

ko mwa ano yɛn a wɔ yis na ha. 

22Ko ka yɛn a yang sè e de vô du hom, ka yɛn a yang shara a bemat neha hom, 

ko yɛn a yang doyo yi e gwòng ves mɛn, na yi e pyɛ́ vyes de yɛn e ragas.” 

23Dagwi Darwey a ye, “Ma sé Dagwi wo bagat zɔng, ma sé wo yikyik wɛt a? 

24Mwat e tɔk lɛrɛ tó mɛ e vwak hwak de mê kyɛm me di ɛ wɛt a? Ma sila lagwi 

na jey mwa wɛt a? 

25Ma tɔk pyɛ de bezarap vane ba ga ye, yɛn de be vɛ́sɛ bɔs e ji reza hom, be 

tē: ‘Ma ga ranas negwi! Ma ga ranas negwi yi na Dagwi!’ 

26Vɔk e yɛ̌ jeng de bɔs hê nusu yi e neyey bezarap bɔs de be ha neha bɔs de 

na sé e neyey mɛn ɛ? 

27“Yɛn e bare, negwi de yɛn e ha nê tɛ̀ bemat hom be ye bam à me sede remo 

de beda mɛn bá ye bam a me, ko bá doyo e de raà Baal. 

28A sé naka na zarap Dagwi a ye, a sé e negwi de a ranas zɔng, ko zarap de a 

wok ha hom, a ha hɛ na tsak o arɔng. Bê tɔk tyɛngrɛ cugul na alkama a? 

29Há hom ha sé sede kya, tanga sede remos de re mɔbɔs beta cɛk o cɛk o. 

30Ma ga sogo cik e ra bezarap de be hashe neha bemɛn, ko be shara nɛ sede 

neha hom. 

31Ano arɔng, ma ga sogo cik e ra bezarap de be ha neha mɛn ne tó mɛn, ko be 

tē, na yi na me. 

32Wet betong na pyɛ de ma ye, Dagwi Darwey a ye, ‘Ma ga sogo cik e ra 

bezarap de be ha negwi mɛn de na sila na nebɔs. Yɛn e ha negwi o ko yɛn 
e tɛ̀sɛ bemat hom be tē rɛng yi na nebɔs tanga dâk kaa mɛn. Ma tomo hɛn, kɛ 
ma nɔng ɛn nu be kyè wɛt, ko yɛn a vɔk hâ sɛlɛ hak ko tyɔng vɔk na bemat o wɛt. 
Me Dagwi Darwey ma ha ano.’ ” 

Barê yey Dagwi Darwey 

33Dagwi Darwey a yang me, “À Yirmiya, ka sede hwak e ji bemat hom, kɛ zarap 

kɛ piris ayi a rangal hwo, a ye, ‘Barê yey Dagwi Darwey ha sé e rɛ ɛ?’ Ko hwo 
yang ɛ, ‘Bare yey mɛ ha sé yin pyɛ min — yin à bare lashe yey mɛ! Ko yɛ ê 
bomo hin e jey.’ 

34Ka sede hwak e ji bemat hom kɛ zarap, kɛ piris a ka ra fwom na batîn ha vemo 

wɔgɔ, ‘Bare yey Dagwi Darwey’, ko mê tabak hɛ, yɛ na belɔ mɛ. 

35Ko kawɛ mɛn a rangal besa mɛ bemat vwara mɛ, a ye, ‘Dagwi Darwey a ga 

toyo na ha wɔgɔ, ala arɛt? Dagwi Darwey a ga ye ala ɛ?’ 

36Ko yɛn a kwon to ha wɔgɔ, ‘Bare yey Dagwi Darwey’ wɛt, yaga ka sede mwat 

hwak a ra ano, ko mê tɛ̀ ha hom he sè a yɛ barê lashe yey mwin. Bemat o ba 
ga sege neha Dagwi mɛn, Dagwi wo neken, Dagwi Darwey, Da Jey Mwa. 

37Hwo rangâl bezarap ngan, ‘Dagwi Darwey a toyo a yin na sɛ́ ɛ? Dagwi Darwey 

a ye ala ɛ?’ 

38Ko ka sede yɛn a ye, ‘Bare yey Dagwi Darwey.’ Ko me Dagwi Darwey ma ye, 

A remo de yin a tē, ‘Bare yey Dagwi Darwey’, jeng de ma ga tusa hin e ra té 
ano, 

39ko mê hashe hin mwin, mê basak hin yikyik yi na me, yin na mwa gbɔng 

repomo de ma nɔng in, yin tanga bedabeda min. 

40Mê tɛ̀ yin a tɛ́ in pyɛ sedusa na ye rekyen de bê sang ye bam a yɛ wɛt.” 

Yirmiya 24 
Sháp regwi bya 

1E bama de Nɛbukadnɛzar gbɔng gwɔ̀m Babilɔn a vo Yɛkɔniya Yɛhɔyakim 

gbɔng gwɔ̀m Yuda e Yɛrusalɛm, a kyè na yɛ vɔk e de sesam, yɛ na bemat nuyel 
Yuda, na bemat fwôm vwɔ, na bezu, a kyè na yɛn mwa vɔk e Babilɔn. Ko Dagwi 
Darwey a dura a me e negwi-ywey sháp bya yê nèy regwi de ba tik e nuyel 
Gbɔng Duk Re Fongol. 

2Shap ye mɛsɛng ya vɔk nèy regwi nerat de nà tanga vel, ko ye neba ya vɔk 

nèy regwi neves de bê tɔk re nɛ wɛt. 

3Ko Dagwi Darwey a yang me, “À Yirmiya, hwà di sɛ́ ɛ?” Ma toyo a yɛ, ma ye, 

“Nèy regwi. Nerat o na sé nerat sizɔng, ko neves o, na sé neves de bê tɔk re 
nɛ wɛt.” 

4Ano kwong, Dagwi Darwey a yang me, 

5“Me Dagwi Darwey, Dagwi Israyɛl ma sé bɛrɛng bemat de ba hashe vɔk e vwel 

BeBabilɔn ba sé sede nèy regwi nerat nemo, ko mê teshe na yɛn na nerat. 

6Mê gyeng ɛn, na me ba toyo na yɛn e vwel hemo. Mê lɔk ɛn naka, ko mê 

gangas hɛn e vwel wɛt. Mê tus ɛn, ko mê luyu hɛn wɛt. 

7Mê nɔng ɛn yey de yɛn ê tɔk, me wɛ ma sé Dagwi Darwey. Ano yɛn ê sè bemat 

hom, ko mê sè Dagwi mɛn, yaga yɛn ê toyo vey na me na yey mɛn mwa. 

8“Me Dagwi Darwey mê teshe na Zɛdɛkiya gbɔng gwɔ̀m Yuda na bemat nuyel 

mɛ tanga bwang bemat de ba pɔl e Yɛrusalɛm na mwa vemo de ba kyè vɔk 
e Misra, mwa hɛn mê teshe na yɛn sede nèy regwi neves de bê tɔk re nɛ wɛt. 

9Mê tɛ̀ yɛn a sè pyɛ byɛm-byɛm na pyɛ vyes e nuyel yére bemat jey mwa. Yɛn 

ê sè pyɛ sedusa, bê haras a yɛn, bê shɛgɛsh hɛn, bê sè kis e mwa nekwɔn de 
mê shara hɛn vɔk ɛ. 

10Mê vey na como, na vyong tanga tumbang e ra yɛn, sɛ̌ yɛn a wey hywiri yi 

e sevwel de ma nɔng ɛn, yɛn na beda mɛn.” 

Yirmiya 25 
Neshey sesam kuru bataama 

1E shey he naas de Yɛhɔyakim Yɔsiya á sè gbɔng gwɔ̀m Yuda, Dagwi Darwey 

a ha na Yirmiya e ra BeYuda. Shey o hɛ a he susu de Nɛbukadnɛzar á hwo re 
negwɔm Babilɔn. 

2A sé e shey o de Yirmiya zarap Dagwi a ha na mwa BeYuda, na mwa vemo 

de ba sangal e Yɛrusalɛm, a yang ɛn, 

3“A sé neshey kuru baba na nɛ netat a remo yimo yi e shey hê kuru na hɛ tat 

he negwɔm Yɔsiya Amɔn, gbɔng gwɔ̀m Yuda, pere vey e yunung de Dagwi 
Darwey a ha na me, ko ma ga sang tik nà ha a yin pyɛ de a ha wɛt. Ko yin a tɛ̀ 
tong na ha mo wɛt. 

4Yin a wet betong, kɛ yin a tɛ̀ nehywɛ wɛt, mwa ano de Dagwi Darwey a re nuyel 

na tomsal a yin na bemat fwom mɛ, bezarap mɛ. 

5A tang in, ‘Tik na kawɛ e ji min a doyo yi e negwɔn neves na tomong ves de 

e ragas, yaga na a bin re nuyel na sangal e vwel de Dagwi Darwey a ga nɔng 
in na bedabeda min yi e raane vey e remo na hɛ tɛ́ ɛ benap min gbak-gbak. 

6A yang in, yin raa bedagwi behak, yin ra a vɛ fwom, na yin a re a vɛ fongol wɛt, 

yin kwon nɔ́ng me shom yi na re a cī de yin a yong fongol. Ka yin a yang kana 
gyeng ha hom, ka ma yang kana tabak hin wɛt.’ 

7Ko Dagwi Darwey pyɛ mɛ a ye, ‘Yin a kyɛ́ in nà wet betong na me. Yin a nɔng 

me shom na pyɛ̂ sekwit min o, yi ano, yin a ga hwɔtɔ tabak hom e bato min.’ 

8“Ano kwong, a remo de yin a ga kyɛ́ in nà wet betong na me, Dagwi Darwey, 

Da Jey Mwa. 

9Ma sé kyè wɔ tomo be yila mwa yére bemat rwa bato tanga mwat fwom hom 

Nɛbukadnɛzar wo Babilɔn. Mê vey na yɛn, na yɛn a tó como na Yuda na bemat 
sevwel o, tanga na mwa yére bemat jey de ya gwɔrɔ hɛn. Mê wey na yére 
bemat jey yemo na bemat vwara mɛn, na me hala hɛn e barin gbak-gbak, yɛn 
ê sè pyɛ byɛm-byɛm na pyɛ byɛs tanga pyɛ sedusa nesheneshey. Me Dagwi 
Darwey ma ha ano. 

10Mê tɛ̀ lwɛlɛ yey pyɛng mɛn na seshɛgɛsh mɛn be wɛrɛn yuu, mwa na lɛlɛ jɔgɔ 

rwas gwel na gwel mɛ. Bê to wok wus beta hwongo mɛn wɛt, ko bekywa-kya 
mɛn bê sè shung arɔng. 

11Bê hala gbɔng vwel o mwa e barin, ko bê sè pyɛ bengyip. Yére bemat jey de 

ya gwɔrɔ hɛn yê ra a gbɔng gwɔ̀m Babilɔn fwom neshey kuru bataama. 

12Ano e bama neshey kuru bataama mo, mê tabak gbɔng gwɔ̀m Babilɔn na 

vwel mɛ, hɛ à vwel BeBabilɔn, yaga banɛn mɛn, Mê tɛ̀ hɛ he sè barin gbak-
gbak. 

13Mê vey na mwa pyɛ́ vyes sizɔng de ma kana ye mê vey mɛ e vwel o, na mwa 

pyɛ́ de ba jɛk e bwok-basa gwomo, yemo de Yirmiya a yi mɛ na Dagwi e ra yére 
bemat jey mwa. 

14Yɛn pyɛ mɛn bê tɛ́ ɛn besam yére bemat jey na vê begbɔng begwɔ̀m mɛn. Mê 

tala hɛn tyɛng na tomong mɛn tanga pyɛ́ de yɛn a ra na vɔ mɛn.” 

Shɔt de Dagwi ê yɛrɛ e yére bemat jey 

15Dagwi Darwey, Dagwi Israyɛl a yang me: “Nā keshi kemo de ba sila kɛ na 

nshi anap na shom hom. Kyè na ke vɔk na mwa yére bemat jey de mê tomo 
hwo na yɛn, na hwo tɛ̀ ɛn be sɔ nɛ. 

16Bama de yɛn a ga sɔ nɛ, yɛn ê ra didan, ko yɛn ê tɔk pyɛ de yɛn a sé ra wɛt, 

yaga como de mê tɛ̀ ye hwo e tē mɛn.” 

17Ano kwong, ma sey keshi mo e vwɔ Dagwi Darwey, ma nɔng mwa yére bemat 

jey de a tomo mɛ na yɛ, ko ma tɛ̀ ɛn be sɔ nshi mo. 

18Ma tɛ̀ gbɔng repomo Yɛrusalɛm na mwa bapomo Yuda, na mwa begwɔ̀m mɛn, 

na bemat nuyel mɛn be sɔ nshi mo, yaga na yɛn a tɛ́ ɛn sede hey gbingiring, 
pyɛ bengyip, pyɛ byɛm-byɛm, pyɛ byɛs na pyɛ de ba ga kyini. A sé ano pere vey 
e yunung. 

19-26Nepyak bwâng vemo de bê tɛ̀ ɛn be sɔ nshi ma vemo: Farawo gbɔng gwɔ̀m 

Misra, bemat fwom mɛ na bemat nuyel mɛ; mwa bemat Misra na mwa bemat 
yére dyuk de ba sé e hwomo, mwa begwɔ̀m sevwêl Us, mwa begwɔ̀m bapomo 
BeFilisti — vɛ à Ashkɛlɔn, na Gaza, na Ɛkrɔn, na bwang pyɛ de ya tɛt ɛ 
e Ashdot; mwa bemat Ɛdɔm, na Mowap, tanga Amɔn; mwa begwɔ̀m Tur na 
Sidɔn; mwa begbɔng begwɔ̀m bavwel Gworep Tē — bapomo Dedan, na 
Teman, tanga Bus, mwa bemat de be yɛt tôt bato mɛn bit o, mwa begwɔ̀m 
Arabya; mwa begwɔ̀m yére bemat hey gbingiring; mwa begwɔ̀m Zimri, na Ɛlam, 
tanga Medya; mwa begwɔ̀m rwa bato — ve bagat na ve yikyik e gwarwang mɛn. 
Kayɛ yere bemat de ba sé e jey bê sɔ nshi mo. E yɛnɛ mo, gbɔng gwɔ̀m Babilɔn 
ê sɔ nɛ arɔng. 

27E bama mo, hwo yang bemat o, “Dagwi Darwey, Da Jey Mwa, Dagwi Israyɛl 

a ye, ‘Sɔ in nshi mo sɛ̌ na vo in, na yin a hwɔs, sɛ̌ yin a gabsa sana tɔk sogso, 
yaga yere como de ma sé tomo e ra yin.’ 

28Ko ka sede yɛn a kyɛ́ ɛn nà sey keshi mo e vwɔ mō, ko hwo ha a yɛn wɔgɔ, 

‘Dagwi Darwey, Da Jey Mwa a ye: A sè gbing-gbing na yin sɔ nɛ. 

29Mê susu fwôm wey na vwel o yi e gbɔng repomo hom. Yin e bare yin ê nusu 

hin hyɔl sana tabak a? Wey, bê tik nà tabak hin wɛt, yaga ma sé kyè wɔ tomo 
na como e ra mwa bemat jey. Me Dagwi Darwey, Da Jey Mwa ma ha ano.’ ” 

30Ko hwo Yirmiya, shara kayɛ pyɛ de ma ga ha wɔgɔ, “Dagwi Darwey ê lulum 

yi e lagwi, ê wus yi e kwɔn sangal mɛ hê jɛrɛ. Ê lulum e ra bemat mɛ. A rɔda 
gbɔ sede vemo de ba sé farang nèy anap, kawɛ mwat e jey ê wok ɛ. 

31Lwɛ́lɛ mo gwô wus vɔk e neyɛnɛ jey, yaga Dagwi Darwey a vɔk shɔt na yére 

bemat jey. A rɔda tɛ̀ be ra a bemat o mwa shɔt, ko be mɔbɔs vemo de be ra pyɛ́ 
vyes. Dagwi Darwey a ha ano!” 

32Dagwi Darwey a ye: “Di rezot ra sé shara hɛ, yi e yere bemat jey yemo vɔk 

e yere. Bale rwak sizɔng ba sé tula hɛn, yi e bebak yére jey vê yikyik. 

33“E tuk hane, bavin bemat de Dagwi Darwey a ga mɔbɔs bê shara hɛn yi e yɛnɛ 

jey hemo vɔk e here. Vit a mwat de ê tosho hɛn, ko bê hashe hɛn be wɔ̀ lɛsɛ wɛt. 
Bê dyɛng tɔɔlɔl e vwel sede bagwɔt yǔk. 

34“À yin belek bemat hom, tosho hin, dak in sekun! Biring hin e vwel, à yin bedâ 

kwara, yaga jeng de bê yɛt in na be kangat hin ya ga vey, ko yin ê gabsa sede 
beturuk berat. 

35Vit à kwɔn dál yaga belek o, vit a dem de beda mo bê hywit ɛn ɛ! 

36Wet in betong! Belek ba sé tosho, na dâk sekûn beda kwara mo! Yaga Dagwi 

Darwey a ga tik kwɔn sehwey ó hal, 

37ko nekwɔn dyɛngɛs tyīmit o na ga nàra yuu, yaga nepep shom Dagwi Darwey. 

38Gukum wa ga hala fwara wɛ, yaga vwel o ha ga tɛ́ ɛ gbingiring, yi na wal como 

e ra hɛ, yi na nepep shom Dagwi e ra hɛ arɔng.” 

Yirmiya 26 
Ba jama begwong na be vo Yirmiya 

1E susu rê negwɔm Yɛhɔyakim Yɔsiya wo Yuda, ha hemo ha yi na Dagwi 

Darwey vɔk na Yirmiya wɔgɔ, 

2“Dagwi Darwey a ye ngan: ‘Tumal e lala Gbɔng Duk Re Fongol, na hwo shara 

mwa pyɛ de ma nɔng o nu, na hwo ha a bemat de ba yi e mwa bapomo Yuda, 
na be ba re fongol e hwomo. Ha a yɛn kayɛ pyɛ de ma nɔng o nu e ra yɛ, hwo 
tik pyɛ cak sana ha a yɛn wɛt. 

3Gyeng rɔ̌ bemat o bê wet betong, na be hala begwong beves mɛn. Ka sede 

yɛn a ra ano, ko mê sege bare hom e ra reha gawey de ma ga yong, na me vey 
mɛ e ra yɛn yaga mwa tomong ves mɛn.’ ” 

4Dagwi Darwey a yang me, me ha a bemat o ngan, “Me Dagwi Darwey ma ye: 

Gyeng in Badu hom yi na raà pyɛ de ma ga nɔng in, 

5na yi na tɛ̂ nehywɛ e ra reha de bemat fwom hom, bezarap, de ma ga sǎ e de 

tomsal a yin mɛ. Yin a ga sang gyeng pyɛ de yɛn a ha wɛt. 

6Ano, ma rɔda wey na Gbɔng Duk Re Fongol womo sede pyɛ de ma kana ra 

e Shilo, ko mwa yére bemat jey bê tɛ̀ reza gbɔng repomo re sè pyɛ sedusa.” 

7Bepiris, mwa na bezarap Dagwi, tanga mwa bemat o ba wok de Yirmiya a sé 

ha pyɛ́ yemo e Gbɔng Duk Re Fongol. 

8Ko ras de Yirmiya a yɛnɛ mwa neha de Dagwi Darwey a nɔng ɛ nu na a ha, 

mwa hɛn ba vo ɛ, ba tá mɛ lwɛ́lɛ, ba ye, “Wot ê mɔrɔ hwo! 

9Yaga sɛ́ de hwà ga ha e ji reza Dagwi Darwey wɔgɔ, Gbɔng Duk Re Fongol 

womo wô tɛ́ ɛ sede Shilo, ko bê wey na gbɔng repomo remo, ko vit a mwat de 
ê sangal e ji rɛ ɛ?” Ko bemat o ba gushung hɛn, ba tɛ̀ ɛ e tē e Gbɔng Duk Re 
Fongol Dagwi Darwey. 

10Sede bemat nuyel Yuda ba wok pyɛ́ yemo yɛn a nára hɛn dey-dey yi e lɔ 

gwɔ̀m vey e Gbɔng Duk Re Fongol, ko yɛn a sangal e nuyel Ruhup Pwas. 

11E bama mo, bepiris, na bezarap Dagwi ba yang bemat nuyel na bwang 

bemat o, “A sé naka be yɛrɛ a mwat womo shɔt reku, yaga a ga ha ha ves e ra 
gbɔng repomo remo. Yin a wok ha mo na betong min.” 

12Ko Yirmiya a ha na mwa bemat nuyel o, na bwang bemat o a ye, “A sé 

e Dagwi Darwey de a pat me na me shara kayɛ pyɛ de yin a wok ma ha e ra 
Gbɔng Duk Re Fongol womo, na e ra gbɔng repomo remo. 

13Yaga ano, sege hin begwong sangal min, na pyɛ́ de yin a sé ra, na yin a gyeng 

hâ Dagwi Darwey, Dagwi min. Ka yin a ra ano, ko a rɔda sege bare yey mɛ e ra 
reha gawey de a ye ê vey mɛ e ra yin. 

14Ko di me, ma sé e vɔ min! Ra in a me pyɛ de yin a di ya sé naka, ko ya sé a 

yin tyɛng. 

15Ko tik na yin a tɔk tsɛng-tsɛng, ka sede yin a mɔrɔ me, ko bê gang in na gbɔng 

repomo remo tanga mwa bemat de ba sé e ji rɛ na shɔt losho nemi mwat de a 
sé cik, yaga e ji ha mwin, a sé e Dagwi Darwey de a tomo me na me ba ha 
neha nemo e betong min.” 

16Ko bemat nuyel, na bwang bemat o ba yang bepiris na bezarap Dagwi ngan, 

“Mwat womo a ra pyɛ de bê mɔrɔ hɛ wɛt, yaga a ha na wot e ji reza Dagwi 
Darwey, Dagwi mot.” 

17Ko behak e ji bemakuk ba sogo e tumal, ba yang mwa bemat de ba ga tula 

hɛn e hwomo, 

18“Jeng de Hɛzɛkiya á sè gbɔng gwɔ̀m Yuda, Mika na Moreshet, zarap Dagwi 

á ha a bemat wɔgɔ, Dagwi Darwey, Da Jey Mwa à kana ye, “ ‘Bê ba how Siyɔn 
sede hwiri, Yɛrusalɛm wô ba tɛ́ ɛ gwɔt fongol, ko rahwôl Gbɔng Duk Re Fongol 
wô ba tɛ́ ɛ rehwot.’ 

19“Hɛzɛkiya gbɔng gwɔ̀m Yuda kɛ mwa BeYuda bá kana mɔrɔ hɛ a? Hɛzɛkiya 

á wok bengyip Dagwi Darwey, ko á jama nerat mɛ wɛt a? Ko Dagwi Darwey á 
tik nà vey na gawey de á kana ha e ra yɛn wɛt a? Di, wot a ga vey bagat vey 
na tumbang e ra bato mot!” 

20Ko di mwat o hwak á sè de bá tang ɛ à Uriya Shemaniya yi e Kiriyat Yɛyarim, 

yɛ á ha e ji reza Dagwi Darwey e ra gbɔng repomo mo, na e ra vwel o tyɛng 
sede remo de Yirmiya a ra. 

21Jeng de Gbɔng Gwɔ̀m Yɛhɔyakim, na bemat como mɛ tanga begbɔng bemat 

fwom mɛ bá wok pyɛ de Uriya mo á ha, ko gwɔ̀m o á jama begwong de ê tɛ̀ be 
mɔrɔ hɛ. Ko Uriya á wok nehywɛ́ mo, ko á vɔk a tele na bengyip, á wo lɛrɛ hɛ 
e Misra. 

22Gbɔng Gwɔ̀m Yɛhɔyakim á tomo Ɛlnatan Akbɔr na bemat behak vɔk e Misra, 

na be wɔ jama hɛ. 

23Yɛn á toyo na yɛ na Gbɔng Gwɔ̀m Yɛhɔyakim, ko á tɛ̀ ba mɔrɔ hɛ, be bomo 

revin mɛ e dem lɛsɛ bemat. 

24Ko a remo de Ahikam Shafan a dyɛng ɛ̀ ma e Yirmiya, ko a nára hɛ e vɔ bemat 

na be mɔrɔ hɛ wɛt. 

Yirmiya 27 
Yirmiya a rɔgɔs swèsek berɔndɔng e ra fwɔ mɛ 

1E mɛsɛng negwɔm Zɛdɛkiya Yɔsiya, gbɔng gwɔ̀m Yuda, Dagwi Darwey a ha a 

Yirmiya ha hemo. 

2“Dagwi Darwey a yang me me yong a tó hom swesêk vɔk berɔndɔng, ko me 

tɛ̀ gwɛ na baguk e rafwɔ hom. 

3E bama mo a ye me tomo vɔk na begwɔ̀m Ɛdɔm, na Mowap, na Amɔn, na Tur 

tanga Sidɔn, e nu betom mɛ de ba sé sangal e bavwel o, ko ba vey di Gbɔng 
Gwɔ̀m Zɛdɛkiya wo Yuda e Yɛrusalɛm. 

4Nɔng ɛn nu vɔk na bedanelɔ mɛn ngan: Dagwi Darwey, Da Jey Mwa, Dagwi 

Israyɛl a yang ɛn be ha a begwɔ̀m mɛn wɔgɔ: 

5‘A sé me, yi na gbɔng reto hom, na vwɔ gap hom de ma yong jey, na mwasi, 

tanga mwa ngyāma de ya sé e jey o, ko ma nɔng kawɛ mwat de ma kasa yɛ̄. 

6Ko di e me wɛ ma nɔng mwa bavwel vemo e vɔ Gbɔng Gwɔ̀m Nɛbukadnɛzar 

wo Babilɔn mwat fwom hom, ko ma ga tɛ̀ ngyāma mwa ye ra a yɛ fwom. 

7Yére bemat jey mwa yê ra a yɛ fwom, ko yɛn ê ra a hwey mɛ tanga hwêy hwey 

mɛ fwom, sɛ̌ jeng ya vey de yere bemat jey mɛ yê gaba arɔng. Ano de yére 
bemat mɛ bê ra a yére bemat jey na begbɔng begwɔ̀m de ba dal ɛn na reto 
fwom arɔng.’ 

8“ ‘Ko ka sede yere bemat jey cak, kɛ segwɔm sehak ba rɔda dyɛng bato mɛn 

e nɛn segwɔm mɛ sede swesêk vɔk berɔndɔng wɛt, ko mê tabak yere bemat 
jey yane mo na como, na vyong, tanga tumbang, sɛ̌ ma tik Nɛbukadnɛzar a wey 
na yɛn mwa vit. Me Dagwi Darwey ma ha ano. 

9Yin wet betong na bezarap min, kɛ kawɛ mwat de e tē e tɔk ha pyɛ́ de ye kyè 

vey e ngamo nuyel, kɛ yi e negwi, kɛ yi na yishi bevuvwel, kɛ yi na vyoshon ayi. 
Ko mwa hɛn yɛn e tang in, Yin kwon dyɛng bato min na gbɔng gwɔ̀m 
Babilɔn wɛt. 

10Yɛn a sé kwɛlɛng hin na hâ bɔs zɔng, na be tɛ̀ be ba hashe hin, be kyè mɛ 

yikyik yi e vwel min. Mê ro in e jey, ko bê wey na yin. 

11Ko kayɛ yere bemat jey de yê dyɛng tô yɛ e nɛn gbɔng gwɔ̀m Babilɔn sede 

swesêk vɔk berɔndɔng, na yɛ ra a yɛ fwom, ko mê tik ɛn be sangal e vwel mɛn, 
na be how hɛ, na be to sangal e hɛ arɔng. Me Dagwi Darwey ma ha ano.’ ” 

12Ma ha a Gbɔng Gwɔ̀m Zɛdɛkiya wo Yuda pyɛ jining o, ma ye, “Dyɛng to mo 

e nɛn gbɔng gwɔ̀m Babilɔn sede swesêk vɔk berɔndɔng. Ra a yɛ na bemat mɛ 
fwom, ko hwô nàra kwen. 

13Yaga sɛ́ de hwo na bemat mo yin ê kushu e como, kɛ na vyong, kɛ na 

tumbang ɛ? Pyɛ ma yemo de Dagwi Darwey a ye yê té na yere bemat jey de 
ya dyɛng tô yɛ na gbɔng gwɔ̀m Babilɔn wɛt. 

14Yin kwon wet betong na bezarap Dagwi de be tang in, yin dyɛng bato min na 

yɛ wɛt. Yɛn a sé kwɛlɛng hin zɔng. 

15Dagwi Darwey pyɛ mɛ a ga ha wɔgɔ, e yɛ de a tomo hɛn wɛt, yɛn a sé vɛ́sɛ a 

yin bɔs zɔng e ji reza mɛ. Yaga ano, ê ro in e jey, ko bê mɔbɔs hin, yin na 
bezarap de ba sé vɛ́sɛ a yin nebɔs nemo.” 

16E bama mo, ma ha a bepiris, na bemat o wɔgɔ, “Dagwi Darwey a ye ngan, 

‘Yin wet betong na bezarap Dagwi de be tē, “Ba ga vey bagat toyo na pyɛ̂ 
nedanerey Gbɔng Duk Re Fongol Dagwi Darwey yi e Babilɔn.” Yɛn a sé vɛ́sɛ a 
yin bɔs. 

17Yin tɛ̀ tong na ha mɛn wɛt! Dyɛng in bato min na gbɔng gwɔ̀m Babilɔn, ko yin 

ê sǎ tyang! Yaga sɛ́ de gbɔng repomo remo rê tɛ́ ɛ barin ɛ? 

18Ka sede yɛn a sé bezarap Dagwi mwin, ka yɛn a sɛ̀ ha yi na Dagwi Darwey, 

ko tik na yɛn a rangal Dagwi Darwey, Da Jey Mwa, de a tik be hashe pyɛ̂ 
nedanerey de yá rɔngɔl e Gbɔng Duk Re Fongol, na e lɔ gwɔ̀m tanga 
e Yɛrusalɛm mwa vɔk e Babilɔn wɛt.’ ” 

19“Yaga Dagwi Darwey, Da Jey Mwa, a ha e ra besesek duk, na gwokwɛngɛ 

dyam pama, na pyɛ́ de gwa sé e rak yɛ, na bwang pyɛ̂ nedanerey de ba tik 
e gbɔng repomo remo, 

20de Gbɔng Gwɔ̀m Nɛbukadnɛzar wo Babilɔn a hashe wɛt, jeng de á kyè na 

Gbɔng Gwɔ̀m Yɛkɔniya Yɛhɔyakim wo Yuda vɔk e de sesam, yɛ na bemat nuyel 
Yuda na Yɛrusalɛm. 

21Wet betong na pyɛ de me, Dagwi Darwey, Da Jey Mwa, Dagwi Israyɛl, ma ha 

e ra pyɛ̂ nedanerey de ba hala e Gbɔng Duk Re Fongol, na e lɔ gwɔ̀m Yuda, 
tanga e Yɛrusalɛm. 

22Bê hashe hɛn vɔk e Babilɔn ko bê nàra e hwomo sɛ̌ jeng de ma doyo nehywɛ 

hom vɔk na yɛn. E bama mo mê toyo na yɛn, mê to ba tik ɛn e kwɔn hemo. Me 
Dagwi Darwey ma ha ano.” 

Yirmiya 28 
Hananiya, zarap bɔs 

1E shey hane, e pwɛl gwo netungun gwo shey he naas de Zɛdɛkiya á sè gbɔng 

gwɔ̀m Yuda, Hananiya Azur, zarap Dagwi yi e repomo Gibɛyɔn, a ha na me 
e Gbɔng Duk Re Fongol wo Dagwi Darwey, e nuyel bepiris, tanga bemat mwa, 
a yang me, 

2“Dagwi Darwey, Da Jey Mwa, Dagwi Israyɛl, a ye ngan: ‘Ma ga pat reto gbɔng 

gwɔ̀m Babilɔn sede ba kwɔrɔ swesêk vɔk berɔndɔng. 

3E ji neshey neba, mê toyo vey e ngamo na mwa pyɛ̂ nedanerey Gbɔng Duk 

Re Fongol Dagwi Darwey de Gbɔng Gwɔ̀m Nɛbukadnɛzar á kana hashe vɔk 
e Babilɔn. 

4Mê toyo na Yɛhɔyakin Yɛhɔyakim gbɔng gwɔ̀m Yuda, mwa na BeYuda de bá 

hashe vɔk e de sesam e Babilɔn. Ey, mê pat reto gbɔng gwɔ̀m Babilɔn sede be 
kwɔrɔ swesêk vɔk berɔndɔng. Me Dagwi Darwey, ma ha ano.’ ” 

5Ano kwong, Yirmiya, zarap Dagwi a ha na Hananiya e nuyel bepiris, na mwa 

bemat de ba sé tumal e Gbɔng Duk Re Fongol Dagwi Darwey: 

6Ko Yirmiya, zarap a ye, “Ano! Tik na Dagwi Darwey a ra ano! Tik na Dagwi 

Darwey a sila neha de hwà ga yi mɛ na yɛ, na a toyo na pyɛ̂ nedanerey ye 
Gbɔng Duk Re Fongol Dagwi Darwey, mwa na bemat de bá kana hashe vɔk 
e sesam. 

7Ko wet betong na pyɛ de me ha a hwo tanga bemat vemo mwa. 

8Bezarap Dagwi vê raane, gyam jeng mot yemo, yɛn á yis na ha wɔgɔ, como, 

na vyong tanga tumbang yê vey hwo e ra bemat yére bavwel, na e ra bavwel 
begbɔng begwɔ̀m de ba vɔk reto sizɔng. 

9Ko ka sede mwat a ye Dagwi a ye wɔgɔ, ‘Netyang nê sè’ ko ha mo ha sila, ko 

bê tɔk e Dagwi Darwey de a tomo hɛ mwin.” 

10E bama mo, Hananiya a pat swesêk vɔk berɔndɔng o yi e rafwɔ Yirmiya, ko a 

kwɔrɔs gwɛ cɛk o cɛk o. 

11Ko Hananiya a ha e nuyel bemat mwa, a ye, “Dagwi Darwey a ye, ‘Gwong a 

gwomo de ê kwɔrɔ swesek dirik de Gbɔng Gwɔ̀m Nɛbukadnɛzar a ga tɛ̀ e rafwɔ 
mwa yére bemat jey e ji neshey neba.’ ” E jeng o, Yirmiya zarap Dagwi a vɛ̌ kyè 
e begwong mɛ. 

12Jeng de Hananiya zarap Dagwi a ga kwɔrɔ swesek o yi e rafwɔ̂ Yirmiya, ko 

Dagwi Darwey a yang Yirmiya zarap mɛ, 

13“Kyè wɔ̀ ha a Hananiya, yang ɛ, ‘Dagwi Darwey a ye, Hwà tɔk kwɔrɔ swesek 

cɔgɔt, ko bê sege gwɛ na bewɔ́rɔ dyam! 

14Dagwi Darwey, Da Jey Mwa, Dagwi Israyɛl a ye: Ma ga tɛ̀ swesek dyam e ra 

mwa berafwɔ yére bemat jey yaga na yɛn a ra a Gbɔng Gwɔ̀m Nɛbukadnɛzar 
wo Babilɔn fwom, ko yɛn ê ra a yɛ fwom mwin. Ma ga tɛ̀ ngyāma mwa ye ra a 
Nɛbukadnɛzar o fwom arɔng.’ ” 

15Ko Yirmiya zarap Dagwi a yang Hananiya zarap o arɔng, a ye, “Wet betong, 

à Hananiya! Dagwi Darwey a ga tomo hwo wɛt, ko mwa ano hwà ga tɛ̀ bemat 
vwel hemo be sey tsak o na bɔs. 

16Yaga ano, Dagwi Darwey a ye, ‘Ma sé kyè wɔ pat o yi e jey yemo. E ji shey 

hemo hwô ku, yaga hwà ga ha a bemat be sogo a Dagwi Darwey nehywɛ.’ ” 

17Ko Hananiya zarap Dagwi a vɛ̌ ku e pwɛl gwo netaama gwo shey o. 

Yirmiya 29 
Bwok-rwang Yirmiya vɔk na BeYuda e Babilɔn 

1Neha bwok-rwang a nemo de Yirmiya zarap Dagwi a jɛk vɔk na bwang 

bemakuk e de sesam, na bepiris na bezarap Dagwi, tanga mwa bwang bemat 
de Nɛbukadnɛzar a kana hashe e sesam yi e Yɛrusalɛm vɔk e Babilɔn. 

2A jɛk gwɛ e bama de ba ga jut Gbɔng Gwɔ̀m Yɛhɔyakin, na neng mɛ, na 

begbɔng bemat fwom lɔ gwɔ̀m, na bemat nuyel Yuda na vê Yɛrusalɛm, tanga 
bemat fwom vwɔ, mwa na bezu vɔk e de sesam. 

3A nɔng Ɛlasa Shafan na Gemariya Hilkiya gwɛ. A sé e yɛn vɛ de Gbɔng Gwɔ̀m 

Zɛdɛkiya wo Yuda á sè tomo vɔk na Gbɔng Gwɔ̀m Nɛbukadnɛzar wo Babilɔn. 
Ba jɛk ɛ ngan: 

4“Dagwi Darwey, Da Jey Mwa, Dagwi Israyɛl a sé há a mwa bemat de yɛ a simo 

na Nɛbukadnɛzar a hashe e sesam yi e Yɛrusalɛm vɔk e Babilɔn. 

5‘Lɔk in nelɔ na yin a sangal ɛ. How in bě na yin a re pyɛ́ de yin a tus ɛ. 

6Ra in weneng na yin a tɔs nèy bewen na behwong, vos in a bewen min beha, 

ko yin nɔngɔs behwong min e weneng na yɛn a tɔs nèy bewen na behwong 
arɔng. Gwɛ̌ hin na nepyak, yin tɛt in wɛt. 

7Ra in fwom yaga nerat gbɔng repomo de ma tomo hin ɛ sede besam. Ra in 

won na Dagwi Darwey yaga rɛ, yaga ka sede yɛn a sɛ̀ nerat, ko yin ê sɛ̀ nerat 
arɔng. 

8Me Dagwi Darwey, Da Jey Mwa, Dagwi Israyɛl me tusa hin, yin tik bezarap de 

ba sé sangal na yin, kɛ behak de be tē, yɛn e tɔk ha pyɛ de ye kyè ba té, be 
kwɛlɛng hin wɛt. Yin wet betong na neha negwi mɛn wɛt. 

9Yɛn a sé vɛ́sɛ bɔs e ji reza hom. Me ma tomo hɛn wɛt. Me Dagwi Darwey, ma 

ha ano.’ ” 

10“Dagwi Darwey a ye, ‘Jeng de neshey Babilɔn kuru bataama na kwey, ma 

rɔda to bare na yin, mê gyeng sira hom, na me toyo na yin vey e kwɔn hemo. 

11Me nju hom zɔng de ma tɔk pyɛ de ma ga yong yaga yin, begwông nerat, ko 

vê neves wɛt, begwong de bê vey a yin na pyɛ́ ryat na sɛ̂t yey.’ 

12“E bama mo, yin a rɔda yila me. Yin a rɔda vey ra a me won, ko mê toyo a yin 

na pyɛ de yin a rangal. 

13Yin a rɔda jama me, ko yin ê sɛ mɛ, yaga yin ê jama me na yey min mwa. 

14Ey, ma ye, yin a rɔda sɛ mɛ, ko ma rɔda toyo a yin na sevwel min. Ma rɔda 

tula hin yi e kasɛ̌ sevwel, na yi e kahɛ kwɔn de ma ga kana shara hin vɔk ɛ, ko 
ma rɔda toyo na yin e kwɔn de ma kana shara hin vɔk ɛ e de sesam. Me Dagwi 
Darwey ma ha ano. 

15“Yin e tē, Dagwi Darwey a ga nɔng in bezarap e Babilɔn. 

16Wet in betong na pyɛ de Dagwi Darwey e ha e ra gbɔng gwɔ̀m de a sé sangal 

e ra gwofwa negwɔm Davit na e ra bemat gbɔng repomo remo, yɛn vɛ à cáng 
min de bá hashe hɛn vɔk e de sesam tanga yin wɛt. 

17Dagwi Darwey, Da Jey Mwa a ye, ‘Ma sé kyè vey na como, na vyong tanga 

tumbang e ra yɛn, ko mê tɛ̀ yɛn a sè sede nèy regwi de na ga bɔsɔ de bê kyɛm 
be re nɛ wɛt. 

18Ma rɔda ro ɛn na como, na vyong tanga tumbang, ko yɛn ê sè pyɛ byɛm-byɛm 

na mwa yére bemat jey. E kahɛ kwɔn de ma shara hɛn vɔk ɛ, a rɔda sè a 
bemat o yɔɔt, na pyɛ bengyip na pyɛ de ya ga té na yɛn. Bemat ba rɔda shɛgɛsh 
hɛn, ko reza mɛn rê sè pyɛ sedusa. 

19Pyɛ yemo ya rɔda té na yɛn yaga yɛn a gyeng neha de ma sǎ e de tomsal a 

yɛn e nenu bezarap hom wɛt. Yɛn a kyɛ́ ɛn nà wet betong arɔng. 

20Mwa yin, de ma kana tomo yi e Yɛrusalɛm vɔk e de sesam e Babilɔn, wet in 

betong na pyɛ de me, Dagwi Darwey me ha.’ 

21“Dagwi Darwey, Da Jey Mwa, Dagwi Israyɛl, a ga ha reha e ra Ahap Kɔlaya 

na Zɛdɛkiya Maaseya de be há a yin bɔs e ji reza mɛ. A ga ye, ‘Mê nára hɛn 

e nɛn reto Gbɔng Gwɔ̀m Nɛbukadnɛzar wo Babilɔn de a rɔda mɔbɔs hɛn e bayis 
min.’ 

22Sede bemat de bá hashe hɛn yi e Yɛrusalɛm vɔk e Babilɔn e de sesam be 

simo be dùsa mwat hwak, ko yɛn e ye, ‘Tik na Dagwi Darwey a teshe na hwo 
sede Zɛdɛkiya na Ahap, de gbɔng gwɔ̀m Babilɔn a rangas hɛn na kya beken!’ 

23Pyɛ de yê té na yɛn à yemo, yaga ba ga gang ɛn na shɔt banɛn baves e ji 

Israyɛl — yɛn a ga ra nejwang na beha bemat vwara mɛn, ko yɛn a ga ha neha 
bɔs e ji reza hom, ma sé wò tɔ̂k pyɛ́ de yɛn a ga ra ko ma sé nuha e ra yɛn. 
Dagwi Darwey a ha ano.” 

Bwok-rwang Shemaya 

24-25Dagwi Darwey, Da Jey Mwa, Dagwi Israyɛl a nɔng me ha vɔk na Shemaya 

wo Nɛhɛlam, de a ga kana tomo bwok-rwang e ji reza mɛ vɔk na mwa bemat 
Yɛrusalɛm, na piris Tsefanya Maaseya tanga mwa bwang bepiris o wɔgɔ, 

26“À Tsefanya, Dagwi Darwey a tɛ̀ hwà sé piris e tô Yɛhɔyada, ko a remo hwo 

wɛ a gwɔ̀m bemat fwom e Gbɔng Duk Re Fongol Dagwi Darwey. A sé fwom mo 
na hwo di, kawɛ mwat lolong de e tē a sé zarap Dagwi, be rɔgɔs hɛ na ngyang 
na be tɛ̀ a yɛ rwéy dyam e fwɔ. 

27Yaga sɛ́ de hwà ga ra ano na Yirmiya wo Anatot, de a sê bûm ha a bemat 

sede piris wɛt ɛ? 

28Yaga a ga ha a bemat e Babilɔn wɔgɔ, yɛn a rɔda sè e de sesam e hwomo 

jeng tyɔng wɛt, ko yaga ano, yɛn a lɔk nelɔ, be sangal ɛ e hwomo, be how bě, 
na be re pyɛ́ de yɛn a tus ɛ.” 

29Piris Tsefanya a hwo basa a zarap Yirmiya bwok-rwang o. 

30Ko Dagwi Darwey a ha na Yirmiya a yang ɛ, 

31-32a tomo a mwa bemat de ba sé e de sesam e Babilɔn ha hemo e ra 

Shemaya. “Me Dagwi Darwey, ma rɔda tabak Shemaya na yere mɛ mwa. Ma 
tomo hɛ wɛt, ko a ha na yin sede yɛ a sé zarap hom, ko a tɛ̀ yin a sey tsak o na 
hâ bɔs. A rɔda vɔk yere e ji min wɛt. A rɔda nàra kwen na a di pyɛ́ ryat de ma 
sé kyè wɔ ra a bemat hom wɛt, yaga a ha a yɛn be sogo a me nehywɛ. Me 
Dagwi Darwey ma ha ano.” 

Yirmiya 30 
Dagwi ê to suna bemat mɛ 

1Dagwi Darwey, Dagwi Israyɛl, 

2a yang Yirmiya, “Jɛk e bwok-basa kayɛ pyɛ de ma ga ha a hwo. 

3Yaga jeng yé kyè vey de ma rɔda toyo na bemat hom, yɛn Israyɛl na Yuda. Ma 

rɔda toyo na yɛn vey e sevwel de ma kana nɔng bedabeda mɛn, ko yɛn a rɔda 
to vɔk benap mɛn. Me Dagwi Darwey, Dagwi Israyɛl ma ha ano.” 

4Dagwi Darwey a ha e ra BeIsrayɛl na BeYuda ngan: 

5“Me wok sesin rezot, sesin bengyip, ko sê netyang wɛt. 

6A remo, tumal na hwo bare! Rwas e tɔk tɔ hwey a? Yaga sɛ́ kwong de me 

bɛrɛng kawɛ rwas na vɔ e ra jim mɛ sede hwā de e rus tɔ ɛ? Yaga sɛ́ de kawɛ 
mwat e bɛrɛng yɔɔm ɛ? 

7Gbɔng gasi ves he kyè vey bê tɔk tyɛngrɛ tuhak na hɛ wɛt, jeng reyɔm yaga 

bemat hom, ko mwa ano yɛn a rɔda dal.” 

8Dagwi Darwey, Da Jey Mwa a ye, “Jeng de tuk hane ha rɔda ba pom, mê kwɔrɔ 

swesek de gwa sé e rafwɔ mɛn, me pat ngyang mɛn, ko yɛn ê to sè besam yére 
dyuk wɛt. 

9Yɛn a rɔda ra a me fwom, me Dagwi Darwey, Dagwi mɛn, tanga womo de ma 

rɔda tɛ̀ ɛ e ra gwofwa negwɔm Davit sede gbɔng gwɔ̀m. 

10“À bemat hom, yin wok bengyip wɛt, à BeIsrayɛl, yin ye lot wɛt. Mê sey ɛ hin, 

yi e vwel yikyik, yi e vwel de yin a sé ɛ besam. Yin ê to vɛ hin e lɔ, na yin a 
sangal e ji netyang. Bê gyep in naka, ko vit a mwat de ê shira hin. 

11Mê vey na yin na me sey in, Mê wey na yére bemat jey mwa, yi e nedem de 

ma kana shara hin ɛ, ko mê wey na yin wɛt. Mê hala hin sana tabak wɛt, ko jeng 
de mê tabak hin, mê ra ano e gwong de gwa sé tyɛng. Me Dagwi Darwey ma 
ha ano.” 

12Dagwi Darwey a yang bemat mɛ, “Baram min bê vel wɛt, nedem de yin a mǎ 

hin ɛ nê tɛ̀ tyang wɛt. 

13Vit a mwat de ê bɛrɛng hin naka, vit a hwal yaga bweykanang min. Ba ga ye 

waa a reha tɛ́ min tyang. 

14Mwa vê tɛ̂ yey min ba ga ye bam a hin, yɛn e to ka bare na yin wɛt. Ma ga 

hwo e ra yin sede mwat repugu, ba ga tabak hin na neves. Yaga banɛn min ba 
sé pyak, ko neves min na sé nerey. 

15Yin to gwɔrɔng yaga baram min wɛt, vit a hwal de gwô tɛ̀ in tyang. Ma tabak 

hin ano, yaga banɛn min ba sé vɛ̀t. Ko tomong ves min ba sé pwoy. 

16Ko di a remo, mwa vemo de be re in, bê re ɛn arɔng. Ko mwa vê repugu min, 

bê hashe hɛn sede besam arɔng. Mwa vemo de ba tak a yin, bê tak a yɛn, ko 
mwa vemo de ba jugu hin, bê jugu hɛn arɔng. 

17Mwa ano de vê repugu min be tē, ‘Ba ga kyini Siyɔn, vit a mwat de e bare na 

wɛ.’ Ko mê to tɛ̀ in tyang, mê tɛ̀ baram min tyang. Me Dagwi Darwey ma ha 
ano.” 

18Dagwi Darwey a ye, “Mê toyo na bemat hom e sevwel mɛn, ko mê wok 

nemwishish kahɛ lɔ. Bê to lɔk Yɛrusalɛm e ra raku wɛ, ko bê toyo na lɔ gwɔ̀m 
rɛ. 

19Bemat de ba sangal e hwomo bê ra lwɛlɛ somo, yɛn ê mok na yey pyɛng, Yɛn 

ê gwɛ pyak yi na nerat hom e ra yɛn, Nerat hom nê tɛ̀ be nɔng ɛn nerey. 

20Mê toyo a nèy mɛn na reto mɛn rê raane, na me to tus ɛn gbarak. Mê tabak 

mwa vemo de be tak a yɛn. 

21Gwɔ̀m mɛn ê yi e yere mɛn. Wò rê negwɔm ê sè yi e ji mɛn arɔng. A rɔda vey 

na me, jeng de ma yila hɛ, yaga e wa de ê kyɛm a vey sana yila hɛ ɛ? 

22Yɛn ê sè bemat hom, ko mê sè Dagwi mɛn. Me Dagwi Darwey ma ha ano.” 

23Shom Dagwi ya sé sede wula, gul de gwo pɛsɛl na gap tyɔng wɛt de gwo 

hwosom e ra bato bemat beves. 

24Gwô tik kwɔk wɛt sɛ̌ a ra kayɛ pyɛ de a ga tɛ̀ e yey na a ra. E jeng de ye kyè 

vey, bemat mɛ bê tɔk pyɛ́ yemo mwa kyɛrɛng. 

Yirmiya 31 
BeIsrayɛl bê toyo vɛ hɛn 

1Dagwi Darwey a ye, “Jeng ye kyè vey de mê sè Dagwi mwa yére Israyɛl, ko 

yɛn ê se bemat hom arɔng.” 

2Dagwi Darwey a ye: “Bemat de ba dal e como, ba sɛ̀ nɔrɔ rat e hêy gbingiring, 

jeng de BeIsrayɛl ba jama pɔngɔ, 

3Dagwi Darwey a dura a yɛn tó mɛ yɛn a se rɔ̌ yikyik, Ma tɛ̀ yey na yɛn na tɛ̂ yey 

sana yɛnɛ, ko ma sé re nuyel na tsak tɛ̂ yey o. 

4Mê to lɔk in, ey, bê to lɔk in, à hwo yorom-hwong Israyɛl! Yin ê to hashe nebing 

min, na yin nusu na rɛ̌ yey pyɛng. 

5Yin ê to how bě anap e ra berahwol Samariya, bemat tús o bê tus, ko yɛn ê re 

nèy anap o. 

6Ey, jeng ye kyè vey de bemât gyeng bê yila, e berahwol Ɛfrayim be ye: ‘Vey in 

na wot wɔ tut e Siyɔn vɔk na Dagwi Darwey, Dagwi mot.’ ” 

7Dagwi Darwey a ye: “Ra in lwɛ̄lɛ na yey pyɛng yaga Yakɔp, yere bemat jey de 

ya dal mwa na nerey! Ra lwɛlɛ! Somo hin! Mok in! ‘Dagwi Darwey a ga sey 
bemat mɛ. A ga sey ɛ mwa bwang BeIsrayɛl.’ 

8Mê vey na yɛn yi e vwel rwa bato ko me tula hɛn yi e neyɛnɛ jey. Bebók na 

vemo de be yɔmɔng bê raa hɛn, beha nejim na vemo de ba ga vey bagat tɔ, bê 
toyo sede regyɛng rey o. 

9Bemat o bê toyo na sesin, na won jeng de ma sé toyo na yɛn. Mê kyè na yɛn 

vey e nerɔt nshi, e ra gwòng tɛɛrɛ, sana tiris bol. Ma sé sede da na Israyɛl, ko 
Ɛfrayim a sé hwey negel hom.” 

10Dagwi Darwey a ye: “A yin yére bemat jey, wet in betong na me, na yin shara 

neha hom na bemat bakwogom yikyik. Ma ga kana shara bemat hom, ko mê to 
tula hɛn, mê gyeng ɛn sede lwek e gyeng kwara vyēl mɛ. 

11Ma ga viri Yakɔp ko ma ga séy ɛ yi e vɔ bemat de ba dal gap mɛ. 

12Yɛn ê vey ra lwɛlɛ̂ yey pyɛng e Raku Siyɔn, ko yey mɛn yê pɛngɛ na nerat 

Dagwi Darwey de mê nɔng ɛn — nenɔrɔ̂ pyɛ̂ yéneng, na nshi anap, tanga něy 
pwat, nenɔrɔ tyīmit na berɔndɔng. Yɛn ê se sede bwî nshi naka, yɛn ê tɔk nevît 
pyɛ wɛt. 

13Ko behwong bê rɛ̌ be vɔk yey pyɛng, ko beras, na bebot bemat, tanga 

bemakuk bê vɔk yey pyɛng arɔng. Mê tɛ̀ sesin mɛn sɛ tɛ́ ɛ seshɛgɛsh, mê wɔrɔk 
hɛn, me nɔng ɛn yey pyɛng bama reyɔm. 

14Mê sila bepiris mɛn na pyɛ̂ re de ya dal na nerat, ko nerat hom nê vey a bemat 

hom. Me Dagwi Darwey ma ha ano.” 

Toshô reyɔm Dagwi e ra BeIsrayɛl 

15Dagwi Darwey a ye: “Ba wok fwɔ e Rama, gwa sé gwô sesin na lashe yey 

ding-ding. A sé e Rahɛl de a sé tosho nèy mɛ. A kyɛ́ ɛ wɔrɔk, yaga nà to sé wɛt. 

16Tik sesin o ano na hwo yishing nemwishil mo, yaga bê tala hwo pyɔlɔ̂ 

fwom mo, yɛn ê toyo yi e vwel vê repugu mo. 

17Sɛt yey mo e ra jeng nuyel, nèy mo nê toyo e lɔ e sevwel mɛn. Me Dagwi 

Darwey ma ha ano. 

18Mwin ma wok Ɛfrayim e ha e ji lashe yey, e tē: ‘Hwà ga tabak me, ko ma sey 

tabak o, ma sé sede mus nà gbat wɛ. Toyo na me, tik na me toyo, yaga e hwo 
à Dagwi Darwey, Dagwi hom. 

19Yaga remo de ma doyo yi na hwo, ma tosho gabɔk. E bama de hwà ga tabak 

me, ma rusu bwol hom na lashe yey. Ma wok rekyen, ko ma tɛ̀ to hom pyɛ byɛs, 
yaga ma ra banɛn jeng de ma rɔngɔl wen.’ 

20Ɛfrayim a sé hwey yey hom wɛt a? Hwey de ma dal na tɛ̂ yey na hɛ wɛt a? 

Kayɛ jeng de me ha ha ves e ra hɛ, me bare na hɛ na tɛ̂ yey. Yey hom ye vɛ hɛ 
na hɛ, mê tosho reyɔm hɛ mwin, Me Dagwi Darwey ma ha ano. 

21Tɛ̀ pyɛ̂ dura, na hwo wɔrɔ mɛ gwong, na hwo to jama gwong de hwà kana 

nunus ɛ. Toyo, à hwo yorom-hwong Israyɛl. Vey e lɔ e bapomo de hwà yi ɛ. 

22Hwô sǎ e de tô yey vɔk e yɛ̌ jeng, hwo hwong nà tsak o ɛ? Yaga Dagwi 

Darwey a ga yong pyɛ pyas e jey, ya sé pyɛ langat sede hwā de e gyep rwas.” 

Nerey bemat Dagwi e ngamo nuyel 

23Dagwi Darwey, Da Jey Mwa, Dagwi Israyɛl a ye, “Jeng de ma toyo na bemat o 

e vwel mɛn, yɛn ê to ye e sevwel Yuda na e bapomo sɛ wɔgɔ: “ ‘Dagwi Darwey 
a tɛ̀ a hwo nerat, à hwo rahwol vê necik. À hwo rahwol wo jɛrɛ!’ 

24“Bemat bê sangal e Yuda, na e bapomo hɛ mwa, ko bemat cap, na belek vyēl, 

tanga kara mɛn bê sè ɛ arɔng. 

25Mê tɛ̀ vemo de ba sé gbɛrɛk be to tɛ́ ɛn wɛng-wɛng, ko kawɛ de a ga tɛ́ ɛ vit à 

gap yaga vyong, ê re pyɛ́ a sirik.” 

26Ano kwong, me Yirmiya ma sene ko ma di nevwa mo na jam a me. 

27“Me Dagwi Darwey ma ye, jeng ye kyè vey de mê sila sevwel Israyɛl na Yuda 

na bemat tanga yas. 

28Tyɛng sede remo de ma ra hywɛ na me luyu, me gangas, me wey, me bugut, 

na me vey na cɛk e ra yɛn, ano de mê ra naka na me lɔk ɛn, na me tus ɛn arɔng. 

29Sede jeng o ya pom, bemat bê to ye wɛt wɔgɔ: “ ‘Beda ba re nèy anap ne 

jwaatat, ko nà de kushu a nèy mɛn yìn.’ 

30“A sé e kawɛ mwat de a re nèy anap ne jwaatat, de yìn mɛ bê kushu, ko kawɛ 

mwat a rɔda ku yaga banɛn mɛ pyɛ mɛ.” 

31Dagwi Darwey a ye, “Jeng ye kyè vey de mê wuna me na sira pas na BeIsrayɛl 

tanga BeYuda. 

32A rɔda sè sede wuna-na-sira roso de mà ra na bedabeda mɛn wɛt jeng de mà 

jut ɛn na vwɔ hom, ko mà pat ɛn mɛ yi e sevwel Misra. Mwa ano de ma sè sede 
rwas mɛn, yɛn a gyeng wuna-na-sira mo wɛt. 

33Wuna-na-sira pas de mê ra na BeIsrayɛl hê se ngan: Mê tɛ̀ Badu hom e ji mɛn 

ko mê jɛk vɛ e neyey mɛn. Mê sè Dagwi mɛn, ko yɛn ê se bemat hom. 

34A rɔda sè a hwak e ji mɛn gbing-gbing na a basa a gwɛm mɛ na a tɔk 

Dagwi wɛt, yaga kawɛ e ji mɛn ê tɔk me, yi e swɛl mɛn vɔk e womo de a dal 
mwa na nerey. Mê hala banɛn mɛn, ko mê to bare na buru mɛn wɛt. Me Dagwi 
Darwey ma ha ano.” 

35Dagwi Darwey a ye: “Yɛ e nɔng gwi yaga negbey nagwi, e tɛ̀ pwɛl na 

netangacɛn na be lolo naturuk. E suk gworep, ko e tɛ̀ gwɛ gwo lulum. Reza mɛ 
à Dagwi Darwey, Da Jey Mwa.” 

36Dagwi Darwey a ye: “Sɛ̌ gwong de ma yong a pyɛ́ mo gwa tik fwom e bayis 

hom, ka ano wɛt ko yere Israyɛl yê tik nà se yere bemat jey e bayis hom 
nesheneshey wɛt. 

37Sɛ̌ ba tɔk mara lagwi tuhak, ko ba tɔk bɛrɛng nezɛɛt retis jey mwa, ka ano wɛt 

ko e jeng a yane de mê ye zak a yere Israyɛl, yaga pyɛ̂ mwa de ya ga ra wɛt. 
Me Dagwi Darwey ma ha ano.” 

38Dagwi Darwey a ye, “Jeng ye kyè vey de bê to ba lɔk Yɛrusalɛm mwa sede 

gbɔng repomo hom, yi e Tyɔ̌n Hananɛl e rwa ta vɔk e Ruhup To-Kwɔng. 

39Ko jɔt yɛnɛ vwel o ya rɔda re nuyel yi e hwomo e rwa ta vɔk e rahwol Garep, 

ko ye gwɔrɔ vɔk e Gowa. 

40Yi e nɛk o mwa burang, kwɔn de be lɛsɛ ɛ bavin bemat, ko bé lusha ɛ fongol, 

na mwa cɛl de ba sé e ra rak Kerɔt Kidrɔn pere vɔk e Ruhup Bedwa vɔk e rwa 
rak, mwa kwɔn o ha rɔda sè jaram yaga me. Bê sang to gangas, kɛ be wey na 
gbɔng repomo mo wɛt.” 

Yirmiya 32 
Yirmiya a sey hwiri 

1Dagwi Darwey a ha na Yirmiya e shey he kuru de Zɛdɛkiya á sè gbɔng gwɔ̀m 

Yuda, shey o há sè he kuru na hɛ rwit he Gbɔng Gwɔ̀m Nɛbukadnɛzar wo 
Babilɔn arɔng. 

2E jeng o, bemat como gbɔng gwɔ̀m Babilɔn bá rɔnɔ Yɛrusalɛm na como, ko bá 

bang Yirmiya e lala bemat gyeng lɔ gwɔ̀m Yuda. 

3Gbɔng Gwɔ̀m Zɛdɛkiya á tɛ̀ ɛ e ngyang e hwomo, ko á tɛ̀ sekun mɛ yaga á tē, 

“Dagwi Darwey a ga ye, ‘Ma sé kyè wɔ nɔ̂ng gbɔng gwɔ̀m Babilɔn gbɔng 
repomo remo, ko ê re rɛ e como. 

4Zɛdɛkiya gbɔng gwɔ̀m Yuda ê hywit ɛ e vwɔ̂ BeBabilɔn wɛt. Bê nára hɛ e vwɔ 

gbɔng gwɔ̀m Babilɔn, ê di ɛ bayis na bayis, ko ê ha na yɛ arɔng. 

5Ba rɔda jut Zɛdɛkiya vɔk e Babilɔn, ko ê nàra e hwomo sɛ̌ ma di na yɛ e ngyen. 

Ka a ka tó como na BeBabilɔn ko ê di wɛng wɛt. Me Dagwi Darwey ma ha ano.’ 
” 

6Yirmiya a ye, “Dagwi Darwey a ha na me, a ye: 

7‘Di Hanamɛl hwêy Shalum gwasha mo ê vey na hwo, ko ê yang o: Sey hwiri 

hom e Anatot, yaga e hwo de hwô tɔk viri gwɛ.’ ” 

8Ano kwong, tyɛng sede remo de Dagwi Darwey a ha, gwà hom Hanamɛl a vey 

na me, e kwɔn banga e lala bemat gyeng, ko a ye, “Sey hwiri hom e Anatot 
e vwel Bɛnyamin, yaga e hwo de hwô tɔk viri gwɛ, sey gwɛ.” Yi ano, ma tɔk a 
sé hâ Dagwi Darwey mwin. 

9Ma sey hwiri mo na Hanamɛl, gwà hom wo Anatot ko ma masa a yɛ dyâm gwɛ, 

dyām o ya wul shɛkɛl kuru na vɛ betaama. 

10Ma tɛ̀ vwɔ, na tô gwɔ̀m e ra byɛ mo, bemat nuha ba tɛ̀sɛ vɔ arɔng, ko ba masa 

dyām o e ra pyɛ masâ nedirik. 

11E bama mo, ma jut bebok-jɛ̂k byɛ mo mwa vɛ, bwok-jɛk gwo tô gwɔ̀m de ba 

jɛk ɛ badu sêy hwiri mo — na gwomo de gwa vɔk ɛ tô gwɔ̀m wɛt, 

12ko ma nɔ̂ng Baruk Neriya Maseya vɛ. Ma nɔng ɛ vɛ e bayis Hanamɛl, na 

bemat nuha de ba tɛ̀ vɔ e bebok-jɛk vè sey o, tanga bemat de bá se sangal 
e lala mo. 

13E nuyel mɛn mwa ma nɔng Baruk nu hemo, 

14“Dagwi Darwey, Da Jey Mwa, Dagwi Israyɛl a ga nɔng o nu na hwo sey 

bebok-jɛk o, mwa gwo sey o gwo tô gwɔ̀m, na gwo sana tô gwɔ̀m, na hwo tik 
vɛ e ji tsûng secwem, yaga na be tik vɛ gyat neshey de ne kyè vey. 

15Yaga Dagwi Darwey, Da Jey Mwa, Dagwi Israyɛl a ga ye: Ba rɔda to ba seres 

nelɔ, na hiri, tanga bě anap e vwel hemo.” 

Wôn Yirmiya 

16Bama de ma ga nɔ̂ng Baruk Neriya bebok-jɛk ve sêy hwiri mo, ma hwo ra 

won, ma ye, 

17“À Darwey Dagwi Darwey! Hwo wɛ hwà yong jey na lagwi na gbɔng reto mo, 

na gap mo. Pyɛ cak ya dal gap mo wɛt. 

18Hwà ga dura tɛ̂ yey mo de he sege hɛ wɛt na bemat gu kpɛɛ, ko hwó tabak 

bemat arɔng yaga banɛ̂n beda mɛn. Hwà sé gbɔng Dagwi wo reto sizɔng, 
reza mo a Dagwi Darwey, Da Jey Mwa. 

19Hwó yong pyɛ́ de hwô ra na netsitsɛng, ko hwó ra pyɛ́ ryey o tyɔng wɛt. Hwó 

bɛrɛng kayɛ pyɛ de bemat be ra, ko hwó tala hɛn tyɛng na tom mɛn. 

20Raane hwá ra pyɛ̂ bes na pyɛ̂ langat e Misra, ko hwà sé re nuyel na ragas yɛ 

pere vey e yunung, e ji Israyɛl na mwa e ji bwang bemat yére jey, yi ano ba 
tɔk o kagwa a remo. 

21Yi na râ pyɛ̂ langat na yê bes de ya nɔ̂ng bemat repugu mot bengyip, hwà ra 

fwom na reto mo na gap mo na hwo pat mɛ̀ bemat mo yi e Misra. 

22Hwà nɔng ɛn vwel rat de ha siri ko ha vɔk pyɛ́ shɛrɛk, sede remo de hwà kana 

sira a bedabeda mɛn. 

23Ko jeng de yɛn á vey e vwel o ko yɛn á sey ɛ nedanelɔ hɛ, yɛn á gyeng 

Badu mo kɛ ba sangal tyɛng na basa mo wɛt. Yɛn á ra pyɛ cak de hwà nɔng ɛn 
nu be ra wɛt. Yaga ano, hwà vey na gawey hemo mwa e ra yɛn. 

24“BeBabilɔn ba ga tula bagwɔt fongol, ba gwɔrɔ mɛ gbɔng repomo mo na be 

re rɛ, ko yɛn a sé tó como arɔng. Como, na vyong tanga tumbang bê tɛ̀ gbɔng 
repomo mo re gaba e vɔ mɛn. Hwà di de kayɛ pyɛ de hwà kana ha ya ga sila. 

25Ko di, à Darwey Dagwi Darwey, e hwo wɛ hwà nɔng me nu na me sey hwiri 

e bayîs bemat nuha, mwa ano de BeBabilɔn ba vey bagat re gbɔng 
repomo mo.” 

26E bama mo, Dagwi Darwey a yang me, 

27“Di, ma sé Dagwi Darwey, Dagwi bemasi mwa. Pyɛ cak ya dal gap hom a? 

28Ma sé kyè wɔ nɔng BeBabilɔn gbɔng repomo remo e vwɔ̂ Gbɔng Gwɔ̀m 

Nɛbukadnɛzar wo Babilɔn na bemat como mɛ, yɛn ê re rɛ, 

29ko bê dak kya e rɛ. Yɛn ê rangas rɛ buruk mwa na nelɔ sangal bemat de ba 

nɔngɔs me shom yi na rangas a Baal pyɛ̂ nesang hyɔɔlɔl e ra belarop beduk o, 
na shusha a bedagwi behak nenɔrɔ̂ nshi anap arɔng. 

30Yimo yi e newen mɛn, BeIsrayɛl na BeYuda ba ga sǎ e de lashe a me yey, be 

tɛ̀sɛ me wok shom na pyɛ de yɛn e ragas. 

31Bemat gbɔng repomo remo ba ga tɛ̀ me wok shom, ko me lashe yey sizɔng 

yimo yi e tuk de ba lɔk rɛ. Ma ga yong ɛ na me wey na rɛ e bayis hom, 

32yaga mwa neves de BeYuda na BeIsrayɛl ba ga ra, na be tɛ̀ yey hom ye 

beseng, yɛn mwa na begbɔng begwɔ̀m mɛn, na bemat nuyel mɛn, na bepiris 
mɛn, na bezarap mɛn, na BeYuda tanga bemât Yɛrusalɛm. 

33Yɛn a doyo a me mā, ko bayis mɛn wɛt, ko mwa ano de ma re nuyel na basa 

a yɛn, yɛn a tɛ̀ tong na be sey yong o wɛt. 

34Yɛn a pere wɔ tɛ̀ pyɛ̂ sekwit mɛn de ye lɔ́l a me yey e Gbɔng Duk Re Fongol 

de ba lɔk yaga re a me fongol, ko yɛn a ga tɛ̀ wɛ ligis. 

35Yɛn a ga lɔk nekwɔn nása nenɔrɔ pyɛ̂ rangas vɔk na Baal e Nɛk Hinɔm, na 

yɛn a nása ɛ nèy mɛn bewen na behwong vɔk na dagwi mɛn Molek. Ma nɔng 
ɛn nu be ra ano wɛt, ko ma ka bare, yɛn ê ka ra pyɛ́ yere yane, na be tɛ̀ BeYuda 
be ra renɛn wɛt. 

Vonu e ra sɛ̂t yey 

36“Di, a remo pyɛ de me Dagwi Darwey, Dagwi Israyɛl ma ye e ra gbɔng repomo 

remo de hwà ye, ‘Ba ga nɔng rɛ e vwɔ̂ gbɔng gwɔ̀m Babilɔn na como, na vyong 
tanga tumbang.’ 

37Ma sé kyè wɔ tula bemat o yi e bavwel de ma kana shara hɛn ɛ, e jeng shom 

hom, na lashe yey hom ding-ding, ko ma rɔda toyo na yɛn e kwɔn hemo, na me 
tik ɛn be sangal ɛ tyang. 

38Ano yɛn ê se bemat hom, ko mê se Dagwi mɛn. 

39Mê nɔng ɛn pyɛ ra jining e neyey mɛn: Be nɔng me nerey kayɛ jeng, yaga 

nerat mɛn pyɛ mɛn, tanga ne yére mɛn arɔng. 

40Mê wuna me na sira na yɛn gbak-gbak. Mê sang tik nà ra a yɛn pyɛ́ ryat wɛt, 

ko mê tɛ̀ yɛn a wok bengyip hom na yey mɛn mwa, yaga na yɛn a sang doyo yi 
na me wɛt. 

41Ma rɔda vɔk yey pyɛng e de râ pyɛ́ ryat yaga yɛn, ko mê tus ɛn ting-ting e vwel 

hemo na yey hom mwa na neken hom. 

42“Sede remo de ma ga vey na rezot remo e ra bemat o, ano de me kyè wɔ 

nɔng ɛn mwa pyɛ́ ryat de ma ga sira a yɛn e ra yɛ. 

43Bemat be tē, vwel hemo ha rɔda sè sede hey gbingiring de bemat na ngyāma 

ye sangal ɛ wɛt, ko bê nɔng BeBabilɔn hɛ. Ko bê to hwo seres hiri e vwel o. 

44Bemat bê seres vɛ, bê tɛ̀sɛ vɔ e bebok-jɛk ve row o, bê tɛ̀ tô gwɔ̀m, ko bemat 

nuha be tɛ̀sɛ vɔ arɔng. Pyɛ́ yemo yê té e yɛnɛ vwel Bɛnyamin, na e nebapomo 
de na gwɔrɔ Yɛrusalɛm, na e bapomo Yuda, na e bapomô vwel berahwol, na 
e nɛk berahwol tanga e bapomo Nɛgɛf. Mê toyo a bemat o na sevwel mɛn. Me 
Dagwi Darwey ma ha ano.” 

Yirmiya 33 
Ba rɔda toyo na râ pyɛ́ e Yɛrusalɛm 

1Jeng de Yirmiya á rɔngɔl e ngyang e lala na bemat gyeng, ko Dagwi Darwey 

a to ha na yɛ. 

2Dagwi Darwey de a yong jey, a tɛ̀ yɛ̄ ano, ko a sɛt yɛ̄ e kwɔn yɛ, a ha na me. 

Yɛ de reza mɛ à Dagwi Darwey, a ye, 

3“Yila me, ko mê toyo á hwo. Mê há a hwo pyɛ̂ langat na pyɛ̂ bes de hwà tɔk 

pyɛ cak e ra yɛ wɛt. 

4Me Dagwi Darwey, Dagwi Israyɛl, ma ye, bê gangas nelɔ Yɛrusalɛm na lɔ 

gwɔ̀m Yuda a remo de ba ga gwɔrɔ nɛ, ko ba sé tó como e ra nɛ. 

5Bemat o behak bê tó como na BeBabilɔn, ko yɛn ê silsa nelɔ mó na bavîn 

bemat de mê wey na yɛn na shom hom tanga nepep yey hom sizɔng. Ma ga 
doyo bayis yi e gbɔng repomo remo yaga pyɛ́ vyes de bemat o ba ga ra. 

6Ko mê tɛ̀ gbɔng repomo remo tyang na me to toyo a yɛn na netyang mɛn. Mê 

dura a yɛn yêy dyɛngɛ, ko mê gyéng ɛn naka. 

7Mê tɛ̀ Yuda na Israyɛl be vɔk nedanerey, ko mê to lɔk ɛn sede yɛn á kana sè 

raane. 

8Mê tɛ̀ yɛn a sè haalal yi e banɛn de yɛn a ga kana ragas a me, ko mê hala 

banɛn mɛn mwa na sogô nehywɛ mɛn. 

9Yɛrusalɛm wô se a me kwɔ̂n yey pyɛng, na nerey, na kaa, ko kayɛ yére bemat 

jey e jey yê wok bengyip, ko yê vow jeng de yɛn a wok reha pyɛ́ ryat de ma ra 
yaga bemat Yɛrusalɛm tanga reha nedanerey de ma rɔda vey a gbɔng 
repomo mo mɛ.” 

10Dagwi Darwey a ye, “Bemat be tē, kwɔn hemo ha sé sede hey gbingiring, vit 

a bemat kɛ yas e hɛ. Ko yɛn a ha tyɛng. Bapomo Yuda na nehyok Yɛrusalɛm 
ba sé hal, vit a bemat, vit a yas e sangal e vɛ. Ko e nedem o, yin ê to wok 

11lwɛ̄lɛ yey pyɛng na seshɛgɛsh na rewɔng yey pyɛng re rwas gwel na gwel o 

e nzem jut gwel. Yin ê wok bemat be ra lwɛ̄lɛ jeng de be kyè vey na nenɔrɔ̂ feng 
a me e Gbɔng Duk Re Fongol hom. Yɛn a rɔda tē: “ ‘Feng in a Dagwi Darwey, 
Da Jey Mwa, yaga Dagwi Darwey a sé wo nerat, tɛ̂ yey mɛ ha sé gbak-gbak!’ 
“Ma rɔda tɛ̀ vwel o he to vɔk nedanerey yere ne raane. Me Dagwi Darwey ma 
ha ano.” 

12Dagwi Darwey, Da Jey Mwa a ye, “E vwel hemo de ha sé sede hey gbingiring, 

hemo de vit a bemat kɛ yas de ya sangal ɛ, ba rɔda to vɔk cɛl sehwey de belek 
vyēl bê kyese na tyīmit mɛn. 

13E bapomo sevwel berahwol, na vê benɛk berahwol tanga vê Nɛgɛf e rwa 

batin, na e yɛnɛ vwel Bɛnyamin, na nebapomo de nà gwɔrɔ Yɛrusalɛm, tanga 
e bapomo Yuda. Belek vyēl bê to hwo bara tyīmit mɛn. Me Dagwi Darwey ma 
ha ano.” 

14Dagwi Darwey a ye, “Jeng ye kyè vey de mê sila vonu de ma ra a BeIsrayɛl 

na BeYuda. 

15E jeng o, mê kasa gbɔng gwɔ̀m yi e yere Davit de a sé cik, sede lang rat yi 

e cɔgɔt. Gbɔng gwɔ̀m o ê gas badu e tē na a ra necik e sevwel o. 

16Bê sey BeYuda na bemât Yɛrusalɛm, ko yɛn ê sangal e ji netyang. Bê yila 

gbɔng repomo mo a, ‘Dagwi Darwey à necik mot’. 

17“Me Dagwi Darwey ma sira wɔgɔ, Davit ê sang bidɛ mwat de ê sangal e ra 

gwofwa negwɔm lɔ Israyɛl wɛt, 

18ko bê sang bidɛ bepiris yi e yerê Levi de bê ra a me fwom, na be nása nenɔrɔ 

rangas, na ne pyɛ̂ yeneng, tanga nenɔrɔ rangas detidetu wɛt.” 

19Dagwi Darwey a to ha na Yirmiya a ye, 

20“Ma ga wuna me na sira tanga nagwi na naturuk yaga na yɛn a vɛ̀sɛ e jeng 

de ya sé tyɛng, ko bê sang kwɔrɔ sira mo wɛt. 

21Ano arɔng, ma wuna me na sira na mwat fwom hom Davit wɔgɔ, yɛ ê vɔk yere 

mɛ de a rɔda se gbɔng gwɔ̀m kayɛ jeng, ko ma ga wuna me na sira na bepiris 
hom yi e yere Levi wɔgɔ, yɛn ê ra a me fwom kayɛ jeng, ko bê tɔk kwɔrɔ wuna-
na-sira mo wɛt. 

22Mê gwɛ nepyak yere mwat fwom hom Davit, na nepyak bepiris yi e yere Levi, 

de bê tɔk basa nepyak mɛn wɛt, sede remo de be tɔk basa nepyak netangacɛn 
e lagwi kɛ yéneng bazɛk e rekwogom gworep wɛt.” 

23Dagwi Darwey a to yang Yirmiya, 

24“Hwà ga wok de bemat be tē, ma ga kyɛ́ me zakzak Israyɛl na Yuda, nelɔ 

neba de ma kana kasa a? Yaga ano, yɛn a sé byɛs bemat hom, ko yɛn e to 
bɛrɛng hɛn sede yere bemat jey wɛt a? 

25Ko me, Dagwi Darwey ma wuna me na sira na nagwi na naturuk ko ma ga 

yong badu de bê gyeng jey na lagwi, 

26tyɛng sede remo de ma ga ra pyɛ yemo ano mwin, a sé ano de mê gyeng 

wuna-na-sira hom na yerê Yakɔp tanga mwat fwom hom Davit. Mê kasa 
gwining e yere Davit na a re negwɔm e ra yére Abraham, na Yishak, tanga 
Yakɔp. Mê tosho reyɔm bemat hom, ko mê to nɔng ɛn pyɛ̂ nedanerey arɔng.” 

Yirmiya 34 
Ha vɔk na Zɛdɛkiya 

1Dagwi Darwey a ha na Yirmiya e jeng de Gbɔng Gwɔ̀m Nɛbukadnɛzar wo 

Babilɔn na bemat como mɛ, tanga bemat como yi e mwa yére segwɔm jey, na 
yére detidetu de ya sé e nɛn mɛ, ko yɛn e sɛlɛ hɛ. Yɛn á sè tó como e Yɛrusalɛm 
na bapomo de ba gwɔrɔ rɛ. 

2Dagwi Darwey, Dagwi Israyɛl a yang Yirmiya a wɔ̀ ha a Gbɔng Gwɔ̀m Zɛdɛkiya 

wo Yuda ngan, “Me Dagwi Darwey ma rɔda nára gbɔng repomo remo e vwɔ 
gbɔng gwɔ̀m Babilɔn, ko ê dak kya e rɛ. 

3Hwô hywit o wɛt, bê vo o, ko bê nára hwo e vwɔ mɛ. Hwô di ɛ bayis na bayis, 

ko hwo pyɛ mo hwô ha na yɛ, hwô kyè vɔk e Babilɔn. 

4À Zɛdɛkiya, wet betong na hwo wok pyɛ de me Dagwi Darwey me ha e ra hwo. 

Bê mɔrɔ hwo e de como wɛt, 

5hwô ku e ji netyang. Ko sede remo de bemat bá rangas pyɛ̂ nesang hyɔɔlɔl 

jeng de yɛn á lɛsɛ bedabeda mo, de bá sè begwɔ̀m e nuyel mo, ano de yɛn ê 
rangas pyɛ̂ nesang hyɔɔlɔl yaga hwo. Yɛn ê tosho hwo, be tē, ‘Yaa kukuuk! À 
darwey!’ Me Dagwi Darwey ma ha ano.” 

6Ano arɔng, Yirmiya a ha a Gbɔng Gwɔ̀m Zɛdɛkiya tomo hemo e gbɔng repomo 

Yɛrusalɛm, 

7e jeng de bemat como gbɔng gwɔ̀m Babilɔn bá sè tó como na rɛ, Lakish tanga 

Azeka, bwang bapomo de ba gwɔrɔ vɛ na jwa de bá tɛt ɛ e Yuda. 

Ba teshe na BeIbrani besam naka wɛt 

8Gbɔng Gwɔ̀m Zɛdɛkiya a wuna hɛ na sira na bemat Yɛrusalɛm, na be mok a 

yɛn rehâ hala hɛn washak 

9wɔgɔ, kawɛ e ji mɛn a hala sam mɛ WoIbrani rwas kɛ hwā washak, yaga na 

hwak mɛn a vɔk gwa mɛ WoIsrayɛl sede sam wɛt. 

10Bemat o mwa na bemat nuyel mɛn ba ye ey à sira mo na be hala besam mɛn 

washak, be sang to vɛ́ besam na yɛn wɛt. Yɛn a hala besam o mwa washak 
mwin. 

11Ko e bama mo, yɛn a sege barê yey mɛn, yɛn a to hashe hɛn, ba tɛ̀ ɛn be to 

tɛ́ ɛn besam. 

12Ko Dagwi Darwey a to ha na Yirmiya a ye: 

13Dagwi Darwey, Dagwi Israyɛl a ye, hwo ha a bemat o ngan, “Ma wuna me na 

sira na bedabeda min jeng de ma sey ɛ hɛn yi e Misra, ko ma hala hɛn washak 
yi e sesam. Ma ha a yɛn wɔgɔ, 



1249 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

14kanɛ neshey netaama yɛn a hala washak, kawɛ WoIbrani de a sé sam, ko a 

ga ra a yɛn fwom neshey netyiimin. Ko bedabeda min ba tɛ̀ nehywɛ mɛn vey na 
me, kɛ ba wet betong na pyɛ de ma ha wɛt. 

15A sé e nepɔlɔ tyɔng de na kwey de yin a sege barê yey min na yin a ra pyɛ 

de ya pɛngɛ a me yey. Mwa hin yin a simo yin a hala begwa min BeIsrayɛl 
washak, ko yin a wuna hin na sira e nuyel hom, e Gbɔng Duk Re Fongol e kwɔn 
de be re a me ɛ fongol. 

16Ko e bama mo yin a to sege neyey min, yin a kyɛ́ in nà nɔng me nerey. Mwa 

hin yin a to hashe besam beras na beha de yin a ga kana hala washak tyɛng 
na simo mɛn, ko yin a to tɛ̀ ɛn e ji sesam min. 

17Yaga ano, a remo, me Dagwi Darwey ma ye, yin a ga kyé in nà gyeng ha 

hom, yin a ga nɔ̂ng begwa min BeIsrayɛl sangâl tó mɛn washak wɛt. Ey, a jam 
ano, mê nɔng in sangal washak arɔng, sangal washak na yin a kushu na como, 
na tumbang tanga vyong. Mê tɛ̀ yin a sè pyɛ byɛm-byɛm e nuyel yére bemat jey 
mwa e ra pyɛ de mê ra a yin. 

18-19Begbɔng bemat fwom Yuda na ve Yɛrusalɛm, mwa na begbɔng bemat 

fwom lɔ gwɔ̀m, na bepiris, tanga mwa bemat nuyel, bá wuna hɛn na sira na me, 
ko bá kyè e tê bedɔ̀rɔ mus de bá yɛrɛ na be dura hɛ. Ko yɛn á kwɔrɔ sira mo, 
yɛn á gyeng batin hɛ wɛt. Yaga ano, mê ra a yɛn yere pyɛ de yɛn a ra a mus o. 

20Mê nára hɛn e vɔ bemat repugu mɛn, de be simo be mɔbɔs hɛn, ko benon na 

ngyāma yê re bavin mɛn. 

21Mê to nára Gbɔng Gwɔ̀m Zɛdɛkiya wo Yuda na begbɔng bemat fwom mɛ e vɔ 

vemo de be simo be mɔbɔs hɛn arɔng. Mê nára hɛn e vɔ bemat como Babilɔn 
de ba ga tik tô como na yin. 

22Mê nɔng ɛn nu, ko yɛn ê toyo vey e gbɔng repomo remo. Yɛn ê hwo e ra rɛ, 

be re rɛ, ko be dak kya e rɛ. Mê tɛ̀ bapomo Yuda be se sede hey gbingiring de 
vit a mwat de a sangal ɛ. Me Dagwi Darwey ma ha ano.” 

Yirmiya 35 
Yirmiya na BeRekap 

1Jeng de Yɛhɔyakim Yɔsiya á sè gbɔng gwɔ̀m Yuda, ko Dagwi Darwey a yang 

Yirmiya, 

2“Ci na bemat ruhup Rekap na hwo ha na yɛn. Ko hwo vey na yɛn e hwak e ji 

beduk Gbɔng Duk Re Fongol na hwo nɔng ɛn nshi anap na yɛn a sɔ.” 

3Ano ma wɔ jut mwa bemat ruhup Rekap, yɛn vɛ a Yaazaniya Yirmiya hwak de 

ba tâng da mɛ a Habaziniya, na mwa begwa mɛ tanga nèy mɛn, 

4ko ma vey na yɛn e Gbɔng Duk Re Fongol. Ma wɔ yel na yɛn e duk bemat 

masa fwom Hanan Igdaliya, zarap Dagwi. Duk o wá sè e ra rak wo Maaseya 

Shalum, mwat gyeng ruhup Gbɔng Duk Re Fongol o, ko wá sè bagat na beduk 
bemat gyeng behak arɔng. 

5Ano kwong, ma vey tik neshǐ na bèkɛt de ba sila vɛ na nshi anap e nuyel 

BeRekap o, ko ma yang ɛn, “Gang in yey na nshi anap nemo.” 

6Ko yɛn a toyo a me, ba ye, “Yēe wey ow, wot e sɔ nshi anap wɛt! Da beda mot 

Yonadap Rekap á nɔng ot nu, wot, kɛ yere mot, wot sang sɔ nshi anap ko 
tyɔng wɛt. 

7Á to ha a wot, wot lɔk nelɔ, kɛ wot how cāp wɛt, wot tus bě anap kɛ wot sey 

vɛ wɛt. Á nɔng ot nu gak, wot sangsal e bǔk, yaga na wot a bin nàra e vwel 
hemo de wot ê sangal ɛ sede bekɛnɛt. 

8Wot a ga gyeng mwa nu de Yonadap á nɔng ot. Wot pyɛ mot wot e sang sɔ 

nshi anap wɛt, kɛ beha mot, na nèy mot bewen na behwong mwa hot. 

9-10Wot e lɔk beduk na wot a vɛ mɛ nelɔ wɛt, wot e sangsal e bǔk zɔng, ko wot 

a vɔk bě anap, kɛ hiri, kɛ pyɛ̂ yeneng ko tyɔng wɛt. Wot a ga gyeng gyat kayɛ 
pyɛ de da beda mot Yonadap á nɔng ot nu e ra yɛ. 

11Ko jeng de Gbɔng Gwɔ̀m Nɛbukadnɛzar á hwo sevwel o na como, wot á yong 

ɛ̀ na wot a vey e Yɛrusalɛm yaga na wot a hywit ot yi e vɔ bemat como 
BeBabilɔn na BeSirya. Pyɛ ma yemo de ya tɛ̀ wot a sé sangal e ngamo 
e Yɛrusalɛm.” 

12-13E bama mo, Dagwi Darwey, Da Jey Mwa, Dagwi Israyɛl a yang me, me wɔ̀ 

ha a BeYuda na bemat Yɛrusalɛm ngan, “Me Dagwi Darwey me rangal hin pyɛ 
de ya tɛ̀ yin a kyɛ́ in nà wet betong na me, na yin a gyeng pyɛ́ de me basa a 
yin. 

14Yere Yonadap mwa ba ga gyeng nu de da beda mɛn a nɔng ɛn — yɛn a kwon 

sɔ nshi anap wɛt, ko pere vey e tuk hemo, vit a hwak mɛn de a ga sang wɔ̀t nɛ. 
Ko ma ga sǎ e de ha na yin sana ruru, ko yin a ga gyeng ha hom wɛt. 

15Ma sé re nuyel e de tomsal a yin na bemat fwom hom, bezarap hom, ko yɛn 

a ga tang in, yin hala begwong beves min na yin ra pyɛ de ya sé ryat. Yɛn a ga 
tusa hin, yin kwon re a bedagwi beduk fongol, kɛ yin ra a yɛn fwom wɛt, yaga 
na yin a re nuyel na sangal e vwel de ma nɔng in na bedabeda min. Ko yin a 
wet betong na me, kɛ yin a tɛ̀ nehywɛ min vey na me wɛt. 

16Yere Yonadap ba ga gyeng nu de da beda mɛn a nɔng ɛn, ko yin vemo, yin a 

ga gyeng ha hom wɛt. 

17Yaga ano, a remo, me Dagwi Darwey, Da Jey Mwa, Dagwi Israyɛl, mê vey a 

yin BeYuda na bemat Yɛrusalɛm na mwa gawey de ma ga kana sira e ra yin. 
Mê ra ano yaga yin a kyɛ́ in nà wet betong jeng de ma ha na yin, ko yin a kyɛ́ 
in nà ye ey jeng de ma yila hin.” 

18Ano kwong, ma ha a bemat ruhup Rekap wɔgɔ, Dagwi Darwey, Da Jey Mwa, 

Dagwi Israyɛl a ye ngan, “Yin a ga gyeng nu de da beda min Yonadap á nɔng 
in, yin a ga raa kayɛ pyɛ de á basa a yin na yin a ra, ko yin a ga ra kayɛ pyɛ de 
á nɔng in nu e ra yɛ. 

19Yaga ano, Me Dagwi Darwey, Da Jey Mwa, Dagwi Israyɛl, ma sira, Yonadap 

hwey Rekap a rɔda vɔk yere mɛ rwas o kayɛ jeng na a ra a me fwom.” 

Yirmiya 36 
Baruk a basa bwok-basa e Gbɔng Duk Re Fongol 

1E shey he naas de Yɛhɔyakim Yɔsiya a sé gbɔng gwɔ̀m Yuda, Dagwi Darwey 

a yang Yirmiya, 

2“Jut bwok-basa na hwo jɛk ɛ kayɛ pyɛ de ma ga há a hwo e ra Israyɛl na Yuda 

tanga yére bemat jey mwa, yi e jeng de ma susu ha na hwo, jeng de Yɔsiya á 
sè gbɔng gwɔ̀m, pere vey e remo. 

3Gyeng rɔ̌ jeng de BeYuda bê wok reha gawey mwa de ma vɔk e yey na me 

vey mɛ e ra yɛn, yɛn ê doyo yi e begwong beves mɛn. Ko mê hala a yɛn neves 
mɛn na banɛn mɛn.” 

4Ano kwong Yirmiya a yila Baruk Neriya ko a ha a yɛ, na a raa e jɛk, kayɛ pyɛ 

de Dagwi Darwey a ga ha a yɛ. Ko Baruk a jɛk yɛ̄ mwa e bwok-basa mo. 

5E bama mo Yirmiya a misang a Baruk pyɛ́ yemo: “Bé to simo a me na me wɔ 

e Gbɔng Duk Re Fongol wɛt. 

6Ko me simo hwo ba wɔ e hwomo e jeng de bemat be tik rê pyɛ́, de ye kyè vey. 

Hwô basa bwok-basa mo na gbɔng fwɔ, yaga na yɛn a bin wok kayɛ pyɛ de 
Dagwi Darwey a ga ha a me. Tik na BeYuda de ba vey yi e bapomo mɛn be 
wok há mo arɔng. 

7Gyeng yɛn ê ra a Dagwi Darwey won, na yɛn a doyo yi e begwong beves mɛn, 

yaga Dagwi Darwey a ga shìra bemat o na shom tanga yol vyes.” 

8Ano Baruk Neriya a basa neha Dagwi Darwey e Gbɔng Duk Re Fongol tyɛng 

na pyɛ de Yirmiya a ha a yɛ. 

9E pwɛl gwo shanetat gwo shey he tungun de Yɛhɔyakim á sè gbɔng gwɔ̀m 

Yuda, bemat o bá tik rê pyɛ́, e nuyel Dagwi Darwey. Mwa bemat de bá sangal 
e Yɛrusalɛm na mwa vemo de bá vey e hwomo yi e bapomo Yuda bá gyeng tik 
rê pyɛ́ mo. 

10Ko Baruk a hwo basa bwok-basa mo, kayɛ pyɛ de Yirmiya a ga ha. A ra ano 

e Gbɔng Duk Re Fongol, yi e duk Gemariya Shafan mwat-jɛk. Duk me mo wá 
sè e lala he rak o, bagat na Ruhup Pwas gwo Gbɔng Duk Re Fongol, kwɔn de 
bemat o mwa ba tɔk wok ha mɛ. 

Ba basa a begbɔng bemat fwom hâ bwok-basa mo 

11Mikaya Gemariya Shafan a wok Baruk á se basa e ji bwok-basa pyɛ de Dagwi 

Darwey a ga ha. 

12Ko a wɔ e lɔ gwɔ̀m, e duk mwat-jɛk de mwa begbɔng bemat fwom ba sé ra ɛ 

badu. Ɛlishama mwat-jɛk, na Delaya Shemaya, na Ɛlnatan Akbɔr, na Gemariya 
Shafan, na Zɛdɛkiya Hananiya tanga mwa bwang begbɔng bemat fwom ba sé 
ɛ. 

13Mikaya a ha a yɛn kayɛ pyɛ de a wok Baruk a basa a bemat o. 

14Ko begbɔng bemat fwom o ba tomo Yɛhudi Netaniya Shɛlɛmiya Kushi na a 

yang Baruk a vey na bwok-basa de a ga basa a bemat o. Baruk a vey a yɛn na 
gwɛ. 

15Yɛn a yang ɛ, “Sangal na hwo basa a wot gwɛ.” Ko Baruk a ra ano. 

16Bama de a ga basa gwɛ, yɛn a hwo bɛrɛng bemɛn na bengyip ko ba yang 

Baruk, “A sé gbing-gbing wot a ha a gbɔng gwɔ̀m pyɛ́ yemo.” 

17Ko yɛn a rangal hɛ, ba ye, “Ha a wot a remo, gwong de hwà ra na hwo jɛk pyɛ́ 

yemo. E Yirmiya de a ha a hwo yɛ ko hwo raa hwó jɛk a?” 

18Baruk a toyo a yɛn, “Yirmiya a ha a me kahɛ tin ha mo, ko ma raa na jɛk o na 

nshi-jɛk e bwok-basa mo.” 

19Ko yɛn a yang ɛ, “Yin na Yirmiya yin wɔ̀ lɛrɛ hin. Yin kwon tik mwat hwak a tɔk 

dem de yin a sé ɛ wɛt.” 

Gwɔ̀m a rangas bwok-basa mo 

20Begbɔng bemat fwom o ba tik bwok-basa mo e duk Ɛlishama mwat-jɛk, yɛn a 

kyè vɔk e lala lɔ gwɔ̀m, ko yɛn a ha a gbɔng gwɔ̀m kayɛ pyɛ. 

21Ko gbɔng gwɔ̀m a tomo Yɛhudi a wɔ vey na bwok-basa mo. A jut gwɛ e duk 

Ɛlishama, ko a basa a gbɔng gwɔ̀m na mwa begbɔng bemat fwom de ba sé 
e tumal, ba gwɔrɔ hɛ. 

22Á sè nabolos, ko gbɔng gwɔ̀m á sè sangal e lɔ gwɔ̀m he nabolos, á sè wok 

kya e gwokywa. 

23Sede Yɛhudi a tala basa regap o rehak ko gbɔng gwɔ̀m o a yɛrɛ rɛ na jang-

wal, ko a bomo e kya. A sǎ e de ra ano sɛ̌ a pere wɔ rangas bwok-basa mo 
mwa. 

24Ko gbɔng gwɔ̀m o, kɛ hwak e ji begbɔng bemat fwom mɛ de ba wok pyɛ de 

ba basa, a ka vo bengyip, kɛ a ka dura lashe yey wɛt. 

25Mwa ano de Ɛlnatan, na Delaya tanga Gemariya ba ra won na gbɔng gwɔ̀m 

na a rangas bwok-basa mo wɛt, ko a tɛ̀ tong na yɛn wɛt. 



1253 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

26E bama mo a nɔng Yɛramɛɛl, hwey gbɔng gwɔ̀m yɛn na Seraya Azariyɛl, na 

Shɛlɛmiya Abdeel nu na be vo Yirmiya, na mwat-jɛk mɛ Baruk, ko Dagwi 
Darwey a ga kana lɛrɛ hɛn. 

Yirmiya a to jɛk bwok-basa mo hwak 

27E bama de Gbɔng Gwɔ̀m Yɛhɔyakim a ga rangas bwok-basa de Yirmiya a ha 

a Baruk a raa a jɛk, Dagwi Darwey a yang Yirmiya, 

28a jut bwok-basa hwak na a to jɛk ɛ kayɛ pyɛ de ya kana sé e gwo mɛsɛng o. 

29Dagwi Darwey a yang Yirmiya a ha a gbɔng gwɔ̀m ngan, “Hwà ga rangas 

bwok-basa, ko hwà ga to rangâl Yirmiya, yaga sɛ́ de a jɛk wɔgɔ, gbɔng gwɔ̀m 
Babilɔn a rɔda vey wey na vwel hemo, na a mɔbɔs bemat hɛ mwa na yas hɛ ɛ? 

30Yaga ano a remo, me Dagwi Darwey ma sé ha a hwo, à Gbɔng Gwɔ̀m 

Yɛhɔyakim, vit a yere mo cak de yê sang to re negwɔm e ra segwɔm Davit. Bê 
bomo revin mo e jey, e kwɔn de gwi gwô ta hɛ nagwi ko neyɔkyɔ̂k fwala ne hwo 
e ra hɛ naturuk. 

31Mê tabak hwo, na yére mo tanga begbɔng bemat fwom mo yaga banɛn de 

mwa hin yin a ga ra. Hwo kɛ bemat Yɛrusalɛm na BeYuda yin a ga tɛ̀ nehywɛ 
min e ra netusa hom wɛt, yaga ano, mê vey a yin na rezot de ma kana shìra hin 
na hɛ.” 

32E bama mo Yirmiya a jut bwok-basa hwak, a nɔng Baruk mwat-jɛk mɛ, ko a 

jɛk ɛ kayɛ pyɛ de a ha a yɛ — kayɛ pyɛ de ya kana sé e gwo mɛsɛng o, na neha 
yere nining de Yirmiya a ha a yɛ na a raa a jɛk. 

Yirmiya 37 
Zɛdɛkiya a ra won na Yirmiya 

1Gbɔng Gwɔ̀m Nɛbukadnɛzar a tɛ̀ Zɛdɛkiya Yɔsiya a sè gbɔng gwɔ̀m Yuda e to 

Yɛhɔyakim Yɛhɔyakin. 

2Ko Zɛdɛkiya, kɛ begbɔng bemat fwom mɛ, kɛ bwang bemat o mwa ba gyeng 

ha de Dagwi Darwey a nɔng Yirmiya wɛt. 

3Gbɔng Gwɔ̀m Zɛdɛkiya a tomo Yɛhukal Shɛlɛmiya na Tsefanya Maaseya piris 

na be wɔ̀ ra won na Yirmiya wɔgɔ, “Ra a Dagwi Darwey, Dagwi mot won e to 
yére bemat jey mot.” 

4E jeng o ba ga kana tɛ̀ Yirmiya e lɔ ngyang wɛt, á sè rɔ̌ kyě kyè washak e ji 

bemat. 

5E jeng o arɔng, bemat como Farawo ba ga kana nusu yi e Misra, ko jeng de 

BeBabilɔn de ba gwɔrɔ Yɛrusalɛm na como ba wok yɛn à vane vey pom, ko yɛn 
a hwɔtɔ bemat mɛn yi e Yɛrusalɛm. 

6Ano, Dagwi Darwey a yang Yirmiya zarap mɛ ngan, 

7“Dagwi Darwey, Dagwi Israyɛl a ye: Há in a gbɔng gwɔ̀m Yuda de a tomo hin 

vey vo redu na me wɔgɔ: Bemat como Farawo ba sé kyè vey sɛlɛ hin a? Yɛn ê 
hala hin be kyè wɛrɛn e sevwel mɛn e Misra. 

8Ko BeBabilɔn bê toyo, be hwo e ra gbɔng repomo mo, be re rɛ, ko be dak kya 

e rɛ. 

9Me Dagwi Darwey ma sé tusa hin, yin kwon kwɛlɛng bato min na yin bare, 

BeBabilɔn bê nàra nà toyo, yaga yɛn ê toyo mwin. 

10Ka yin a ka re mwa BeBabilɔn mo na como, ko yin a hala ɛ̀ vemo de ba ga 

mǎ hɛn e dyɛngɛ e bǔk mɛn, yɛn ê sogo gbak, ko be dak kya e repomo mo 
buruk.” 

Ba vo Yirmiya ko ba tɛ̀ ɛ e ngyang 

11Bemat como BeBabilɔn bá to ɛn na bama yi e Yɛrusalɛm yaga bemat como 

Misra bá se kyè vey bagat. 

12Yaga ano, Yirmiya a hwo hala Yɛrusalɛm ko a kyè vɔk e yɛnɛ sevwel 

Bɛnyamin na a wɔ̀ sey nu mo mɛ he benap lɔ mɛ. 

13Ko jeng de a wul Ruhup Bɛnyamin, mwat nuyel bemat como de a vɔk fwom 

e kwɔn o, mwat de bá tang ɛ a Iriya Shɛlɛmiya Hananiya á yang ɛ a tumal ko á 
ye, “Hwà sé hala hot na hwo wɔ̀ sɛ BeBabilɔn!” 

14Yirmiya a toyo a yɛ, a ye, “Wey ow, a sé ano wɛt, ma sé tele wɛt!” Ko Iriya a 

wet betong na ha mɛ mo wɛt. A vo ɛ, ko a kyè na yɛ vɔk na begbɔng bemat 
fwom. 

15Yɛn a tɛ̀ shom sizɔng na Yirmiya, ba tè be dak ɛ, be bang ɛ e lɔ Yɔnatan, 

mwat-jɛk, de ba ga tɛ̀ lɔ mo he tɛ́ ɛ lɔ ngyang. 

16Ba wɔ̀ tik ɛ e keduk bang bemat ke vwel o, ko ba gyeng ɛ e hwomo jeng pyak. 

17E bama mo Gbɔng Gwɔ̀m Zɛdɛkiya a tomo be vey na Yirmiya, ko e hwomo 

e lɔ gwɔ̀m, a rangal hɛ e hagat yaang, a ye, “Hwà kyɛm hwo vɔk ha hak yi na 
Dagwi Darwey bɛ?” Yirmiya a toyo a yɛ, a ye, “Ey, bê nára hwo e vwɔ gbɔng 
gwɔ̀m Babilɔn.” 

18Ko Yirmiya a rangal hɛ arɔng, a ye, “E renɛn sɛ́ de ma ra a hwo, kɛ begbɔng 

bemat fwom mo, kɛ bemat vemo, de ra tɛ̀ yin a tɛ̀ me e ngyang ɛ? 

19Sɛ́ ya té na bezarap Dagwi min de bá ha a yin wɔgɔ, gbɔng gwɔ̀m Babilɔn a 

rɔda hwo in, kɛ sevwel semo na como wɛt ɛ? 

20Ko di a remo, à darwey, me ra won na hwo, wet betong na me, na hwo ra pyɛ 

de me ra won o na hwo. Gabɔk wɛt, hwo toyo na me e lɔ ngyang, e lɔ 
Yɔnatan wɛt sɛ̌ mê ku e hwomo.” 

21Ano Gbɔng Gwɔ̀m Zɛdɛkiya a nɔng nu be bang Yirmiya e lala lɔ gwɔ̀m. A 

sangal e hwomo, ko kahɛ tuk ba nɔng ɛ regat kpam-tuk yi e kwɔn kyeres o, sɛ̌ 
mwa kpam-tuk wa tala hɛ vit e gbɔng repomo mo. 

Yirmiya 38 
Yirmiya e ji hwes hwogot 

1A vane ano, Shefatiya Matan, na Gedaliya Pash-hur, na Yɛhukal Shɛlɛmiya 

tanga Pash-hur Malkiya yɛn a wok de Yirmiya a sé ha a bemat wɔgɔ, 

2Dagwi Darwey á kana ye, “Kawɛ mwat de a sangal gbak e gbɔng repomo remo 

ê ku e como, kɛ na vyong, kɛ na tumbang ayi. Ko kawɛ mwat de a nusu na a 
nɔng to me na BeBabilɔn, bê mɔrɔ hɛ wɛt, ko ê hywit ɛ na neken me.” 

3Yirmiya á to sè ha a yɛn wɔgɔ, “Dagwi Darwey a kana ye, ‘Ma sé kyè wɔ nɔng 

gbɔng repomo remo e vɔ bemat como Babilɔn, ko yɛn ê sey ɛ rɛ e como.’ ” 

4Begbɔng bemat fwom bá wɔ na gbɔng gwɔ̀m ko bá yang ɛ, “Tik be mɔrɔ mwat 

womo. A sé tɛ̀ bemat como gbɔng repomo remo gbɛrɛk na neha de e ha, ko a 
sé ra pyɛ jining o na bwang bemat de ba tɛt ɛ e gbɔng repomo mo. A sé jama 
a sɛlɛ bemat o wɛt, ko e simo a mǎ hɛn zɔng.” 

5Gbɔng Gwɔ̀m Zɛdɛkiya a toyo a yɛn, a ye, “Ey yàa, a jam ano! Ra in pyɛ de yin 

e simo na yɛ. Mê dul in wɛt.” 

6Ano yɛn a jut Yirmiya, ba gyira hɛ na rǐk e hwes Malkiya hwêy gbɔng gwɔ̀m, 

de gwa sé e lala lɔ gwɔ̀m. Vit a nshi e hwes o, sɛ̌ bwɔrɔk zɔng, ko Yirmiya a 
hwo kyè wɔ̀ ye pyɔp e ji gwɛ. 

7Ko Ɛbɛd-mɛlɛk wo Etiyopya, rɛmɛt de á ra fwom e lɔ gwɔ̀m, á wok ba ga gyira 

Yirmiya e hwes. E jeng o gwɔ̀m á sè e de badu e Ruhup Bɛnyamin. 

8Ɛbɛd-mɛlɛk a hwo wɔ na yɛ e hwomo, ko a yang gbɔng gwɔ̀m o, 

9“Neken gbɔng gwɔ̀m ne ros, pyɛ de bemat vemo ba ra ya sé tyɛng wɛt. Yɛn a 

ga gyira Yirmiya e hwes, e kwɔn de ê ku ɛ na vyong, a remo de vit a bwang pyɛ́ 
e gbɔng repomo.” 

10Ko gbɔng gwɔ̀m a nɔ̂ng Ɛbɛd-mɛlɛk nu a jut bemat betat tanga yɛ, na yɛn a 

wɔ hwɔlɔ hɛ vey e jey yi e hwes o gyam na a ku. 

11Ano Ɛbɛd-mɛlɛk a nára hɛ na bemat o vɔk e gban tikis pyɛ́ lɔ gwɔ̀m a wɔ vɛ 

bègɛt rugu, ko a nára a Yirmiya vɛ e hwes o mwa na rik o. 

12A yang ɛ a tɛ̀ vɛ e bebagam mɛ, yaga na rik o be mǎ hɛ wɛt. Yirmiya a ra ano, 

13ko yɛn a hwɔlɔ hɛ mɛ vey e jey yi e hwes o. E bama mo, ba tik Yirmiya a 

sangal e lala lɔ gwɔ̀m o. 

Zɛdɛkiya a to vo redu na Yirmiya 

14E jeng o cak, Gbɔng Gwɔ̀m Zɛdɛkiya a tɛ̀ be vey a yɛ na Yirmiya e rwi gwo 

netat gwô yel e Gbɔng Duk Re Fongol Dagwi Darwey, ko a yang ɛ, “Mê rangal 
hwo pyɛ cak, ko me simo hwo ha a me tsak o, hwo lɛrɛ a me pyɛ wɛt.” 

15Yirmiya a toyo a yɛ, “Ka sede ma ha a hwo tsak o, ko hwô mɔrɔ me, ko ka 

sede ma vo a hwo redu, ko hwô tɛ̀ tong na há mo wɛt.” 

16Ko Gbɔng Gwɔ̀m Zɛdɛkiya a sira a yɛ yaang, a ye, “Ma sira na Dagwi Darwey 

wo neken, Dagwi de a nɔng ot neken, mê mɔrɔ hwo, kɛ me nára hwo e vɔ bemat 
de ba sé jama neken mo wɛt.” 

17Ano kwong Yirmiya a ha a Zɛdɛkiya wɔgɔ, “Dagwi Darwey, Da Jey Mwa, 

Dagwi Israyɛl a ye ngan, ‘Ka hwà nɔng tó mo e vɔ begbɔng bemat fwom gbɔng 
gwɔ̀m Babilɔn, ko bê tik o kwen, ko bê dak kya e gbɔng repomo remo wɛt. Bê 
hala hwo na belɔ mo beken. 

18Ko ka sede hwà kyɛ́ o nà nɔng to mo, ko bê nára gbɔng repomo remo e vɔ 

BeBabilɔn, ko yɛn ê dak kya e rɛ vit, ko hwô hywit o e vɔ mɛn arɔng wɛt.’ ” 

19Ko gwɔ̀m a toyo a yɛ, a ye, “Me tele me bemât vwel mot de ba ga tele wɔ sɛ 

BeBabilɔn. Gyeng bê nára me e vɔ mɛn ko yɛn ê nɔng me rezot.” 

20Yirmiya a yang ɛ, “Bê nára hwo e vɔ mɛn wɛt. Gabɔk wɛt, gyeng hâ Dagwi 

Darwey, ko kayɛ pyɛ yê kyè a hwo naka, ko bê tik o kwen. 

21Ko di Dagwi Darwey a ga dura a me na negwi-ywey pyɛ de yê té ka sede hwà 

kyɛ́ o nà nɔng to mo e vɔ mɛn. 

22Ma di bwang beha mwa de ba tɛt ɛ e lɔ gwɔ̀m Yuda bá sè kyè na yɛn vɔk na 

begbɔng bemat fwom gbɔng gwɔ̀m Babilɔn. Wet betong na hâ lwɛlɛ de yɛn á 
kyě ha jeng de yɛn á se kyè: “Begbɔng besâ gbɔng gwɔ̀m ba kwɛlɛng hɛ, yɛn a 
tɛ̀ a ra pyɛ de yɛn e simo. Ko a remo de bol mɛ ba ga ye pyɔp e bwɔrɔk, besa 
mɛ mo ba ga hala hɛ!” 

23Yirmiya a to gwɛ ye, “Mwa beha mō na nèy mo bê hashe hɛn vɔk na 

BeBabilɔn, ko hwo pyɛ mo hwô hywit o yi na yɛn wɛt. Gbɔng gwɔ̀m Babilɔn ê 
vo o sede mwat ngyang, ko bê dak kya e gbɔng repomo remo buruk.” 

24Zɛdɛkiya a toyo a yɛ, a ye, “Hwo tik mwat hwak a tɔk berem de wot a ra wɛt, 

ka ano wɛt, ko bê wey na neken mo. 

25Ka sede begbɔng bemat fwom ba wok wot a ga ra berem na hwo, yɛn ê vey 

rangal hwo pyɛ de wot a ha. Yɛn ê sira, bê mɔrɔ hwo wɛt ka sede hwà ha a yɛn 
kayɛ pyɛ de wot a ha. 

26Ha a yɛn zɔng, hwá ga sè ra won na me, wɔgɔ, me to tomo na hwo e lɔ ngyang 

Yɔnatan na hwo wɔ ku e hwomo wɛt.” 

27Ano mwa begbɔng bemat fwom o ba wɔ na Yirmiya, ba rangsal hɛ pyɛ̂ mwa, 

ko a ha a yɛn tyɛng pyɛ de gbɔng gwɔ̀m a yang ɛ a ha. Vit a pyɛ cak de yɛn a 
tɔk ra, yaga vit a mwat de a wok nehywɛ́ berem mɛn o. 

28Ko ba tik ɛ e lala lɔ gwɔ̀m o sɛ̌ tuk de ba re Yɛrusalɛm na como. 

Yirmiya 39 
Gabâ Yɛrusalɛm 

1E pwɛl gwo kuru gwo shey he shanetat de Zɛdɛkiya á se gbɔng gwɔ̀m Yuda, 

Gbɔng Gwɔ̀m Nɛbukadnɛzar wo Babilɔn a vey na bemat como me mwa ko a 
hwo Yɛrusalɛm na como. 

2E tuk he shanetat he pwɛl gwo naas gwo shey he kuru na hɛ hining de Zɛdɛkiya 

á sè gbɔng gwɔ̀m, bá gangas jwa-pomo Yɛrusalɛm o. 

3Jeng de ba re Yɛrusalɛm, mwa begwɔ̀m gbɔng gwɔ̀m Babilɔn ba vey ko ba 

sangal e Ruhup Tē. Begwɔ̀m o vɛ à Nergal Sarezer, na Sangar Nebo, na 
Sarsekim dâ bemat fwom lɔ gwɔ̀m, tanga hwak de bá tang ɛ a Nergal Sarezer, 
dâ bemat tɔk netangacɛn, na mwa bwang begbɔng bemat como. 

4Jeng de Gbɔng Gwɔ̀m Zɛdɛkiya na mwa bemat como mɛ ba di pyɛ de ya sé 

té, yɛn a simo be hywit ɛn yi e gbɔng repomo mo naturuk. Yɛn a hwo nusu 
e gwong bwi lɔ gwɔ̀m, ba kwey gwong ruhup de gwa wuna bejwâ-pomo beba 
na yɛn a hywit ɛn e bak Nɛk Yɔrdan. 

5Ko bemat como Babilɔn ba ro ɛn, ba vo Zɛdɛkiya e tyɛl bagat na Yeriko. Ko 

yɛn a jut ɛ vɔk na Gbɔng Gwɔ̀m Nɛbukadnɛzar, de á sè e gbɔng repomo Ribla 
e yɛnɛ sevwel Hamat, ko Nɛbukadnɛzar a yɛrɛ a yɛ shɔt e hwomo. 

6A mɔrɔ nèy bewen Zɛdɛkiya e Ribla e bayis da mɛn, ko a tɛ̀ be mɔbɔs begbɔng 

bemat fwom Yuda arɔng. 

7Ano arɔng, a tɛ̀ be paa yéneng bayis Zɛdɛkiya, be tɛ̀ a yɛ ngyang, ko be kyè 

na yɛ vɔk e Babilɔn. 

8E jeng o arɔng BeBabilɔn ba dak kya e lɔ gwɔ̀m, na e nelɔ bemat, ko ba 

gangas jwa-pomo Yɛrusalɛm. 

9E yɛnɛ mo Nebuzaradan, gwɔ̀m bemat gyeng lɔ gwɔ̀m a hashe bwang bemat 

de ba tɛt ɛ e gbɔng repomo mo sede bemat ngyang, mwa na vemo de ba ga 
kana tele wɔ̀ sɛ ɛ. 

10A hala behak e ji bepɛng e sevwel Yuda mo, yɛn vemo de ba vɔk pyɛ 

nedanelɔ cak wɛt, ko a nɔng ɛn bě anap na hiri. 

Nɛbukadnɛzar a bɛrɛng Yirmiya naka 

11Ko Gbɔng Gwɔ̀m Nɛbukadnɛzar a nɔ̂ng Nebuzaradan, gwɔ̀m bemat gyeng lɔ 

gwɔ̀m nu na a nɔng redu remo ngan, 

12“Ci wɔ jama hin Yirmiya na yin a bɛrɛng hɛ naka. Yin kwon mǎ hɛ wɛt, ko ra 

in a yɛ kayɛ pyɛ de e simo.” 

13Ano Nebuzaradan na begwɔ̀m Nebushazban, dâ bemat fwom lɔ gwɔ̀m, na 

Nergal Sarezer, dâ bemat tɔk netangacɛn, na mwa bwang begbɔng bemat 
fwom gbɔng gwɔ̀m Babilɔn, 

14ba tɛ̀ be vey na Yirmiya yi e lala lɔ gwɔ̀m. Ba tik ɛ e vwɔ Gedaliya Ahikam 

Shafan na a kyè na yɛ tyang vɔk e lɔ mɛ, na a bɛrɛng hɛ naka. Yi ano, Yirmiya 
a sangal tyang e tē bemat o. 

Sɛ̂t yey Ɛbɛd-mɛlɛk 

15Jeng de Yirmiya a sè rɔngɔl e ngyang e lala lɔ gwɔ̀m, Dagwi Darwey a ha a 

yɛ, 

16a ha a Ɛbɛd-mɛlɛk wo Etiyopya wɔgɔ: “Dagwi Darwey, Da Jey Mwa, Dagwi 

Israyɛl a ye, ‘Tyɛng sede remo de ma ye mê ra, ma sé kyè wɔ vey a gbɔng 
repomo remo na gawey, ko nedanerey wɛt. Ko jeng de pyɛ́ yemo yê té, hwô ba 
se e hwomo na hwo di yɛ. 

17Ko me, Dagwi Darwey, mê gyep o, ko bê nára hwo wɛt e vɔ bemat de hwà 

vɔk bengyip mɛn. 

18Mê tik o tyang, ko bê mɔrɔ hwo wɛt. Hwô hywit o kwen yaga hwà ga tɛ̀ gap mo 

e ra me. Me Dagwi Darwey ma ha ano.’ ” 

Yirmiya 40 
Yirmiya a sangal na Gedaliya 

1Dagwi Darwey a ha na Yirmiya e bama de Nebuzaradan gwɔ̀m bemat gyeng 

lɔ gwɔ̀m a ga hala hɛ washak e Rama. Bá kana kyè na yɛ vɔk e hwomo 
e ngyang, mwa na bwang bemat yi e Yɛrusalɛm na Yuda vemo de bá se kyè 
na yɛn sede besam vɔk e Babilɔn. 

2Gwɔ̀m bemat gyeng lɔ gwɔ̀m o a kwey na Yirmiya e hagat ko a yang ɛ, “Dagwi 

Darwey, Dagwi mo a tɛ̀ a vwel hemo bengyip wey na hɛ, 

3ko a remo a ga ra pyɛ de a ye ê ra. Pyɛ́ yemo mwa ya té yaga bemat min bá 

ra a Dagwi Darwey banɛn, ko yɛn a kyɛ́ ɛn nà gyeng ha mɛ. 

4Ko di, a remo, ma sé kyè wɔ viri ngyang yemo e vɔ mo na me hala hwo 

washak. Ka sede hwô simo na hwo kyè tanga me vɔk e Babilɔn, ko hwô tɔk ra 
ano, ko mê bɛrɛng hwo naka. Ko ka sede hwô simo hwo wɔ wɛt, ko a sè a hwo 
gbing-gbing wɛt. Mwa sevwel o sa tɛnɛ hɛ e nuyel mo, kyè vɔk e kwɔn de hwà 
di ha jam a hwo.” 

5Sede Yirmiya a toyo a yɛ na pyɛ cak wɛt, ko Nebuzaradan a ye, “To o vɔk na 

Gedaliya Ahikam Shafan de gbɔng gwɔ̀m Babilɔn a ga tɛ̀ a sè gwɔmna bapomo 
Yuda. Hwô tɔk sangal na yɛ, na hwo sangal e ji bemat, kɛ hwô wɔ e kwɔn de 

hwó bare hwô wɔ ɛ.” Ko a nɔng ɛ nɔrɔ na pyɛ̂ re na a kyè mɛ, ko a tik ɛ a kyè 
vɔk e kwɔn de a simo. 

6Yirmiya a kyè wɔ sangal na Gedaliya Ahikam e Mizpa, ko a sangal na bwang 

bemat de ba tɛt ɛ e vwel o. 

Gedaliya a tɛ́ ɛ gwɔmna Yuda 
(2Gwɔ̀m 25:22-24) 

7Behak e ji begbɔng bemat fwom Yuda na bemat como ba ga kana nɔng bato 

mɛn wɛt. Yɛn a wok, gbɔng gwɔ̀m Babilɔn a ga tɛ̀ Gedaliya Ahikam a sè 
gwɔmna sevwel o, ko ba ga nɔng ɛ reto e ra mwa bwang bemat de ba ga hashe 
vɔk e Babilɔn wɛt — yɛn beras, na beha tanga nèy, na mwa vemo de ba dal na 
nepɛng e sevwel o. 

8Ko Ishmayɛl Nataniya, na Yohanan Kareya, na Seraya Tanhumet, na nèy Efayi 

wo Netofa, tanga Yezaniya yi e Maaka ba wɔ́ na bemat mɛn na Gedaliya 
e Mizpa. 

9Gedaliya Ahikam Shafan a yang ɛn, “Ma sira a yin, yin wok bengyip nɔ̂ng bato 

min na BeBabilɔn wɛt. Sangal hin e vwel o, ra in a gbɔng gwɔ̀m Babilɔn fwom, 
ko kayɛ pyɛ yê se a yin naka zɔng. 

10Me pyɛ hom mê sangal e Mizpa, ko mê se tom min jeng de BeBabilɔn ba vey 

e ngamo. Ko yin ê tɔk kyě vos, na yin a tula nshi anap, na nèy cɔ́gɔt tanga něy 
pwat, ko yin sangal e nebapomo de yin a sé ɛ.” 

11Ano kwong, mwa BeIsrayɛl de bá sè e Mowap, na Amɔn, na Ɛdɔm tanga 

bavwel bahak, bá wok de gbɔng gwɔ̀m Babilɔn a ga simo a BeIsrayɛl behak be 
sangal e Yuda, ko a ga tɛ̀ Gedaliya Ahikam Shafan a sè gwɔmna mɛn. 

12Ko yɛn a hala nekwɔn de yɛn a kana shara hɛn ɛ, ba to ɛn vey e Yuda. Yɛn a 

vey na Gedaliya e Mizpa, ko yɛn a tula nshi anap tyɔng wɛt, na gwakû nèy cɔgɔt 
e hywɛ̂p nɛ. 

Ba mɔrɔ Gedaliya 
(2Gwɔ̀m 25:25-26) 

13E bama mo, Yohanan Kareya na bemat nuyel bemat como de ba ga kana 

nɔng bato mɛn wɛt, ba vey na Gedaliya e Mizpa, 

14ko yɛn a yang ɛ, “Hwà tɔk, Gbɔng Gwɔ̀m Baalis wo Amɔn a ga tomo Ishmayɛl 

Netaniya na a vey mɔrɔ hwo wɛt a?” Ko Gedaliya Ahikam a sey tsak o na 
ha mo wɛt. 

15Ko Yohanan Kareya a ha na yɛ yaang, a yang ɛ, “Tik na me wɔ mɔrɔ Ishmayɛl 

Netaniya mo, ko vit a mwat de ê tɔk mwat de a ra ano. Yaga sɛ́ de bê tík ɛ a 
vey mɔrɔ hwo ɛ? Pyɛ mo yê tɛ̀ mwa BeIbrani de ba ga vey tula hɛn na hwo bê 
shara hɛn, ko ê vey na rezot e ra mwa bemat de ba tik ɛn e Yuda.” 

16Ko Gedaliya a toyo a yɛ, “Tsút, hwo ra ano wɛt! Pyɛ de hwà sé ha e ra 

Ishmayɛl ya sé mwin wɛt!” 

Yirmiya 41 

wak e ji bemat lɔ gwɔ̀m de a to sé hwak e ji begwɔ̀m gbɔng gwɔ̀m a wɔ e Mizpa 
na bemat kuru na a wɔ di Gwɔmna Gedaliya Ahikam. Jeng de mwa hɛn ba sé 
re pyɛ́ e dem hining, 

2ko Ishmayɛl Netaniya na bemat kuru de ba sé tanga yɛ ba hwɔlɔ bewal mɛn 

ko ba mɔrɔ mɛ Gedaliya Ahikan Shafan, yaga gbɔng gwɔ̀m Babilɔn a tɛ̀ ɛ a sè 
gwɔmna sevwel o. 

3Ishmayɛl a to mɔbɔs BeIsrayɛl mwa de ba sé na Gedali e Mizpa, mwa na 

bemat como BeBabilɔn de ba sé e hwomo. 

4Tuk het, gyam na mwat hwak a tɔk reha reku Gedaliya, 

5ko bemat kuru rwit ba pom yi e Shɛkɛm, na Shilo, tanga Samariya. Yɛn a ga 

hwon negyɛk mɛn, ba hama berugu mɛn, ko ba kyě jɔ́s babek mɛn na neba. 
Yɛn a sé kyè na pyɛ̂ yéneng, na pyɛ̂ nesang hyɔɔlɔl na be wɔ nára e Gbɔng 
Duk Re Fongol. 

6Ano Ishmayɛl a nusu yi e Mizpa na a wɔ man na yɛn, ko a sè kyě tosho. Jeng 

de a wul na yɛn, a ye, “Gabɔk wɛt, vey in na yin a di Gedaliya Ahikam.” 

7Ras de yɛn a yel e gbɔng repomo mo, Ishmayɛl na bemat mɛ ba mɔbɔs hɛn, 

ko ba bomos bavin o e hwes. 

8Ko bemat ba sé kuru e regyɛng mɛn de yɛn a yang Ishmayɛl, “Gabɔk wɛt, hwo 

mɔrɔ hot wɛt! Wot a vɔk alkama, na baale na něy pwat tanga shok de wot a lɛrɛ 
e hiri.” Ko a tik ɛn beken a mɔbɔs hɛn na bemɛn wɛt. 

9Hwes de Ishmayɛl Netaniya a bomos ɛ bavin bemat de a ga kana mɔbɔs, gwɛ 

a gbɔng hwes de Gbɔng Gwɔ̀m Asa á kana cing jeng de Gbɔng Gwɔ̀m Baasha 
wo Israyɛl á sè como na yɛ. Ishmayɛl a sila gwɛ na bavin bemat o. 

10Ko a tɛ̀ nèy behwong gwɔ̀m o na bwang bemat Mizpa be tɛ́ ɛn besam mɛ, 

vemo de Nebuzaradan gwɔ̀m bemat gyeng lɔ gwɔ̀m á kana tik e vwɔ Gedaliya 
Ahikam na a bɛrɛng hɛn naka. Ishmayɛl Netaniya a hashe hɛn e sesam ko a 
hwo kaba gwong na yɛn, na a ye dɔ vɔk e yɛnɛ sevwel BeAmɔn. 

11Sede Yohanan Kareya na mwa bemat nuyel bemat como de ba sé na yɛ ba 

wok reha pyɛ́ vyes de Ishmayɛl Netaniya a ga ra, 

12yɛn a sogo, ba hwo raa hɛ na bemat mɛn, ko yɛn a wɔ vo ɛ bagat na gbɔng 

dideng e Gibɛyɔn. 

13Jeng de bemat ngyang Ishmayɛl ba di Yohanan Kareya na bemat nuyel bemat 

como mo tanga yɛ, yɛn a vɔk yey pyɛng. 

14Ano, mwa bemat de Ishmayɛl a ga hashe e sesam yi e Mizpa ba doyo, ba 

toyo, ko ba wɔ́ na Yohanan Kareya. 

15Ko Ishmayɛl Netaniya na bemat mɛ rwit ba tele yi na Yohanan ko ba hywit ɛn 

vɔk na BeAmɔn. 

16E bama mo Yohanan Kareya na bemat nuyel bemat como de ba sé na yɛ ba 

jut nedirik bɛrɛng bemat de Ishmayɛl Netaniya a kana hashe na a kyè mɛ yi 
e Mizpa sede bemat ngyang bama de a mɔrɔ Gedaliya Ahikam, bemat o vɛ à 
bemat como, na beha, na nèy tanga berɛmɛt, ko a toyo na yɛn e Gibɛyɔn. 

17-18Yɛn á vɔk bengyip BeBabilɔn remo de Ishmayɛl a mɔrɔ Gedaliya, de gbɔng 

gwɔ̀m Babilɔn a tɛ̀ a sè gwɔmna sevwel o. Yaga ano, yɛn a tɛ̀ e yey mɛn be kyè 
vɔk e Misra na yɛn a kyè yikyik yi e BeBabilɔn. Yɛn a pe tumal e Kimham bagat 
na Bet-Lɛhɛm. 

Yirmiya 42 
Bemat o ba lolo na Yirmiya a ra a yɛn won na Dagwi 

1E bama mo mwa bemat nuyel bemat como, mwa na Yohanan Kareya tanga 

Azarya Hɔshiya, ba vey na nezap bemat mwa, yi e besɛl o vɔk e berey o, 

2yɛn a yang Yirmiya zarap Dagwi ngan, “Gabɔk wɛt, ra a wot pyɛ de wot ê won 

na hwo! Ra a Dagwi Darwey, Dagwi mot won yaga wot. Ra won yaga mwa hot 
de wot a nàra beken. Raane wot á sè pyak, ko a remo bwang mot tyɔng zɔng 
de wot a rɔngɔl ɛ, sede remo de hwà di ot. 

3Ra won yaga na Dagwi Darwey, Dagwi mot a bin dura a wot gwong de wot ê 

kwey ɛ, na pyɛ de wot ê ra.” 

4Yirmiya, zarap a toyo a yɛn, a ye, “Ey yaa, mê ra a Dagwi Darwey, Dagwi mot 

won mwin, tyɛng sede remo de yin a lolo, ko kayɛ pyɛ de a toyo mɛ, mê ha a 
yin. Mê lɛrɛ a yin pyɛ cak wɛt.” 

5Ko yɛn a yang ɛ, “Tik na Dagwi Darwey a sè mwat nuha wo mwin, na wo tsak o 

e ra wot, ka sede wot a tik nà gyeng mwa nu de Dagwi Darwey, Dagwi mot ê 
nɔng o yaga wot, 

6kɛ pyɛ mo ya jam a wot, kɛ ya jam wɛt ow, wot ê gyeng hâ Dagwi Darwey, 

Dagwi mot, de wot a sé lolo hwo na hwo ra a yɛ won. Kayɛ pyɛ yê sè a wot 
naka ka sede wot a gyeng ha mɛ.” 

Dagwi Darwey a toyo na wôn Yirmiya 

7E bama nepɔlɔ kuru, Dagwi Darwey a ha na Yirmiya, 

8ko a yila Yohanan Kareya na mwa bemat nuyel bemat como de ba sé na yɛ, 

na bwang bemat o mwa yi e besɛl o vɔk e berey o. 

9Ko a yang ɛn, “Dagwi Darwey, Dagwi Israyɛl de yin a tomo me na yɛ na won 

min a ye: 

10‘Ka sede yin e simo yin re nuyel na sangal e sevwel semo, ko mê to lɔk in, 

mê gangas hin wɛt; mê tus in, mê luyu hin wɛt. Gawey de ma vey mɛ e ra yin 
ha ga vey a me na lashe yey sizɔng. 

11Yin re nuyel na wok bengyip gbɔng gwɔ̀m Babilɔn wɛt. Ma sé tanga yin, na 

me sey in, na me sey ɛ hin e vwɔ mɛ. 

12Yaga mê tosho reyɔm min, ko mê tɛ̀ ɛ a tosho reyɔm min arɔng, na a to toyo 

na yin e sangal min. Me Dagwi Darwey, ma ha ano.’ 

13“Ko ka sede yin a ye: Wot ê sangal e vwel hemo wɛt, yin a kyɛ́ in nà gyeng 

fwɔ̂ Dagwi Darwey, Dagwi min, 

14ko yin e tē: Wey, wot ê kyè wɔ sangal e Misra, e kwɔn de wot ê di ɛ̀ como 

e ngamo nuyel wɛt, kɛ wot ê to wok durûm yila como wɛt, kɛ wot ê to vɔk 
vyong wɛt, wot ê sangal e hwomo. 

15Ka sede a sé ano, ko wok in hâ Dagwi Darwey, à yin bwang BeYuda, Dagwi 

Darwey, Da Jey Mwa, Dagwi Israyɛl a ye, ‘Ka sede yin a tɛ̀ tuushush na yin wɔ 
yel e Misra, na yin sangal e hwomo, 

16ko como de yin e tele hin yɛ yê hwo e ra yin e vwêl Misra mo, ko vyong de yin 

e kyɛ́ in yɛ tyɔng wɛt yê raa hin ɛ, ko yin ê kushu e hwomo e vwel Misra mo. 

17Mwa bemat de ba ga tɛ̀ e yey mɛn gak wɔgɔ, bê wɔ na be wɔ̀ sangal e Misra 

bê kushu e hwomo e como, kɛ na vyong, kɛ na tumbang ow, ko gwining ê nàra 
kwen wɛt, vit a bwang mɛn de bê hywit ɛn rezot de mê vey mɛ e ra yɛn arɔng.’ 

18“Dagwi Darwey, Da Jey Mwa, Dagwi Israyɛl a ye, ‘Tyɛng sede remo de ba 

shusha shom hom na lashe yey hom sizɔng e ra bemat Yɛrusalɛm, a sé ano de 
bê shusha lashe yey hom sizɔng e ra yin, ka sede yin a kyè vɔk e Misra. Yin ê 
sè sede beving, pyɛ byɛm-byɛm, pyɛ ha ves, na pyɛ sedusa. Yin ê sang to di 
kwɔn hemo wɛt.’ 

19“À yin bwang BeYuda, Dagwi Darwey a ye, ‘Yin wɔ e Misra wɛt. Yaga ano, 

tɔk in tsɛng-tsɛng ma sé tusa hin a remo; 

20ka sede yin a kyɛ́ in ha hemo, ko a sé e tô neken min. Yin á ra won na me, na 

me ra a Dagwi Darwey, Dagwi mot won yaga yin, ko yin á sira, yin ê ra kayɛ 
pyɛ de a ye hwo há a wot, ko wot ê ra yɛ. 

21Ko di a remo ma ga ha a yin, ko yin a sé kyɛ́ in nà gyeng kayɛ pyɛ de Dagwi 

Darwey, Dagwi min a tomo me ha a yin. 

22Yaga ano, tɔk in tsɛng-tsɛng yin ê kushu e como, kɛ na vyong, kɛ na tumbang 

ayi e sevwel de yin e simo yin kyè wɔ sangal ɛ.’ ” 

Yirmiya 43 
Ba kyè na Yirmiya vɔk e Misra 

1Jeng de Yirmiya a tala ha a bemat o kayɛ pyɛ de Dagwi Darwey, Dagwi mɛn a 

tomo hɛ na a ha a yɛn, 

2ko Azarya Hoshaya, na Yohanan Kareya, na mwa bwang bemat kaa mo ba 

yang Yirmiya, “Hwà sé vɛ́sɛ bɔs. Dagwi Darwey, Dagwi mot a tomo hwo na hwo 
ha a wot, wot wɔ sangal e Misra wɛt! 

3Baruk Neriya a ga tɔgɔs hwo e ra wot, yaga na BeBabilɔn be sɛ̀ reto e ra wot, 

yaga na yɛn a mɔbɔs hot, kɛ be hashe hot vɔk e de sesam e Babilɔn.” 

4Yaga ano, Yohanan Kareya, kɛ hwak e ji bemat nuyel bemat como, kɛ hwak 

e ji bemat o a gyeng nû Dagwi Darwey na yɛn a nàra e sevwel Yuda wɛt. 

5Ko Yohanan Kareya na mwa bemat nuyel bemat como ba jut kawɛ mwat de a 

tɛt ɛ e Yuda, ba kyè na yɛn vɔk e Misra, mwa na bemat de ba ga toyo yi e bwang 
yére bemat jey e nekwɔn de yɛn a kana shara hɛn vɔk ɛ: 

6yɛn à beras na beha na nèy, na nèy behwong gwɔ̀m. Yɛn a jut kawɛ mwat de 

Nebuzaradan gwɔ̀m bemat gyeng lɔ gwɔ̀m á kana tik ɛn e vɔ Gedaliya Ahikan 
Shafan na a bɛrɛng hɛn naka, mwa na Yirmiya zarap Dagwi tanga Baruk Neriya. 

7Yɛn á kyɛ́ ɛn nà gyeng nû Dagwi Darwey, ko yɛn a kyè vɔk e Misra, pere vɔk 

e gbɔng repomo Tapanhes. 

8E hwomo Dagwi Darwey a ha na Yirmiya, a yang ɛ, 

9“Hashe bègbɔng beta na vɔ mo, na hwo lɛrɛ vɛ e vwel e rwi yel e lɔ gwɔ̀m Misra 

hê Tapanhes, ko tik na bemat nuyel Yuda be bɛrɛng pyɛ de hwà sé ra. 

10Ko hwo ha a yɛn, ‘Me Dagwi Darwey, Da Jey Mwa, Dagwi Israyɛl, ma sé kyè 

wɔ vey na mwat fwom hom Gbɔng Gwɔ̀m Nɛbukadnɛzar wo Babilɔn e kwɔn 
hemo, ko yɛ a rɔda tɛ̀ gwofwa negwɔm mɛ e ra beta de hwà ga bang vɛ, ko ê tɛ̀ 
buk negwɔm mɛ e ra vɛ. 

11Nɛbukadnɛzar ê vey re Misra na como: “ ‘Bemat gawêy kushu na tumbang, 

bê kushu na tumbang, vê gawêy sesam bê ra nesam, ko vê gawêy mɔbɔs hɛn 
e como, bê mɔbɔs hɛn e como. 

12“ ‘Mê dak kya e ra begbɔng beduk re fongol bedagwi Misra, ko gbɔng gwɔ̀m 

Babilɔn ê tɛ̀ kya e ra bedagwi mɛn, kɛ a hashe vɛ a kyè mɛ ayi. Sede remo de 
lwek vyēl e paa ngyána haalal e berugu mɛ, ano de gbɔng gwɔ̀m Babilɔn ê paa 
pyɛ́ vyes haalal e Misra, ko a de kyè wɛrɛ na wɛ̂ng como. 

13A rɔda wey na pyɛ̂ dura yê beta mɛn e Heliyopolis e Misra, ko a rɔda dak kya 

buruk e ra begbɔng beduk rê fongol bedagwî BeMisra.’ ” 

Yirmiya 44 
Hâ Dagwi Darwey vɔk na BeIsrayɛl e Misra 

1Dagwi Darwey a ha na Yirmiya e ra mwa BeIsrayɛl de ba sé sangal e Misra, 

e bagbɔng bapomo Migdɔl, na Tapanhes tanga Mɛmfis tanga e vwel Patrɔs. 

2Dagwi Darwey, Da Jey Mwa, Dagwi Israyɛl a ye, “Yin pyɛ min yin a ga di gawey 

de ma vey mɛ e ra Yɛrusalɛm na mwa bwang bapomo Yuda. Bɛrɛng hin vɛ, 
pere vey e jeng yemo, ba rɔngɔl e barin, ko vit a mwat de a sangal e ji vɛ, 

3yaga bemat mɛn ba ra neves pyak, ko ba tɛ̀ ma wok shom. Yɛn a nása nɔrɔ 

yas vɔk na bedagwi behak, ko yɛn a ra a bedagwi de yɛn, kɛ yin, kɛ bedabeda 
min bá sang re a vɛ fongol wɛt. 

4Ma sǎ e de tomsal a yin na bemat fwom hom, bezarap Dagwi, de bá dopse 

tang in, yin kwon ra pyɛ́ vyes de ma kyɛ́ me yɛ zakzak wɛt. 

5Ko yin a wet betong, kɛ yin a tɛ̀ nehywɛ min wɛt. Yin a kyɛ́ in nà hala negwɔn 

neves, ne nása nɔrɔ yas de be yɛt vɔk na bedagwi beduk. 

6Yaga ano, ma shusha shom hom, na lashe yey hom e ra bapomo Yuda, na 

e ra nehyok Yɛrusalɛm, ko ma dak kya e ra vɛ. A remo ba ga lashe hɛn, ba ga 
tɛ́ ɛn barin.” 

7“Ano me Dagwi Darwey, Da Jey Mwa, Dagwi Israyɛl, ma sé rangal hin a remo 

pyɛ de ya tɛ̀ yin a sé ra a bato min pyɛ́ vyes yere yemo. Yin e simo yin a hwɔtɔ 
gawey e ra beras na beha, nèy na nèy vɔ, yaga na bwang behak e ji min ba tɛt 
ɛ wɛt a? 

8Yaga sɛ́ de yin e cɔgɔs shom hom, na tom vɔ min, yi na nása nɔrɔ yas de be 

yɛt a bedagwi beduk e ngamo e Misra, dem de yin a vey sangal ɛ arɛt? Yin e ra 
ano yaga na yin a wey na bato min, na kayɛ yere bemat jey ye shɛgɛsh hin, na 
ye dusa reza min a? 

9Yin a ga ye bam a mwa pyɛ́ vyes de bedabeda min ba ra e bapomo Yuda na 

e nehyok Yɛrusalɛm, na yê begwɔ̀m Yuda na beha mɛn, tanga myin na beha 
min a? 

10Ko pere vey e yunung, yin a ga dyɛng bato min wɛt. Yin a ga nɔng me nerey, 

kɛ yin a sangal tyɛng na Badu de ma nɔng in, yin na bedabeda min wɛt. 

11“Ano kwong, Me Dagwi Darwey, Da Jey Mwa, Dagwi Israyɛl, mê doyo e ra 

yin, na me wey na BeYuda hywiri. 

12E ra reha bwang BeYuda de ba tɛ̀ e yey mɛn gak na be kyè, be wɔ sangal 

e Misra, mê di ba wey na yɛn e hwomo mwa vit. Mwa hɛn, bê kushu e Misra, 
kɛ e como, kɛ na vyong ayi. Berey o na besɛl o bê kushu e como, kɛ na vyong, 
ko yɛn ê sè pyɛ byɛm-byɛm, pyɛ kis, bemat bê shɛgɛsh hɛn, ko bê dusa reza 
mɛn. 

13Mê tabak vemo de ba sé sangal e Misra, tyɛng sede remo de ma tabak 

Yɛrusalɛm na como, na vyong tanga na tumbang. 

14Vit a hwak e ji bwang BeYuda de ba vey sangal e Misra de ê hywit ɛ, kɛ a dal, 

ko gwining mɛn ê to ɛ́ vɔk e Yuda, e kwɔn de yɛn e simo be to wɔ sangal ɛ 
tyɔng wɛt. Vit a hwak de ê to ɛ́, sɛ̌ tyɔng de ba tele.” 

15Ko mwa beras de ba tɔk beha mɛn be nása nɔrɔ yas de be yɛt vɔk na bedagwi 

behak, na mwa beha de ba sé tumal e hwomo, mwa na BeIsrayɛl de ba sangal 
e Patrɔs wo Misra, yɛn a sé gbɔng regyɛng tyɔng wɛt, ba yang Yirmiya, 

16“Wot a kyɛ́ ot nà wet betong na pyɛ de hwà ga ha a wot e ji reza Dagwi 

Darwey. 

17Wot ê ra kayɛ pyɛ de wot a sira wot ê ra. Wot ê nára a dagwi mot hwā, Derwey 

Lagwi, nɔrɔ yas de be yɛt, ko wot ê shusha a yɛ nɔrɔ nshi anap, tyɛng sede 
remo de wot, na bedabeda mot, na begwɔ̀m mot, na bemat nuyel mot bá ragas 
e bapomo Yuda tanga e nehyok Yɛrusalɛm. E jeng o wot á tē shɛrɛk na pyɛ̂ re, 
wot a vɔk pyɛ̂ nedanerey, ko wot á vɔk reyɔm rehak wɛt. 

18Ko yimo jeng de wot a tik nása nɔrɔ yas de be yɛt vɔk na Derwey Lagwi, ko 

wot a tik shusha a yɛ nɔrɔ nshi anap, wot a to vɔk pyɛ́ wɛt, ko bemat mot ba ga 
kushu na como, tanga na vyong arɔng.” 

19Beha mo ba to ye, “Jeng de wot e halang kpam-tuk rɔkrɔk de be yong na wo 

sè sede Derwey Lagwi, na wot a nása nɔrɔ pyɛ́ de be yɛt vɔk na yɛ, na wot a 
shusha a yɛ nɔrɔ nshi anap, beras mot be tē ey à pyɛ́ de wot e ra mo wɛt a?” 

20Ko Yirmiya a yang mwa bemat o, beras na beha de ba toyo a yɛ na ha mo, 

21“E ra reha nenɔrɔ pyɛ̂ rangas de yin na bedabeda min, na begwɔ̀m min, na 

bemat nuyel min, na bemat sevwel o mwa, yin á nása e bapomo Yuda, na 
e nehyok Yɛrusalɛm, yin e bare, Dagwi Darwey a tɔk reha nɛ, kɛ a ga ye bam 
na nɛ bɛ? 

22Yunung vwel min ha sé barin, ko vit a mwat de a sangal e ji hɛ. Ha ga tɛ́ ɛ hal, 

na pyɛ byɛm-byɛm, na pyɛ sedusa yaga Dagwi Darwey a tɔk re nuyel na niri na 
nengyas tanga pyɛ́ vyes de yin a ragas wɛt. 

23Rezot remo ra hwo e ra yin yaga yin a nása a bedagwi behak nɔrɔ̂ pyɛ́ de be 

yɛt vɔk na Dagwi, yi ano yin a ra a Dagwi Darwey banɛn, yaga yin a kyɛ́ in nà 
gyeng mwa Badu mɛ, na nu de a nɔng in.” 

24Ko Yirmiya a ha a mwa bemat o, na mwa beha mo wɔgɔ, “Wet in betong na 

hâ Dagwi Darwey, mwa yin BeYuda de yin a sé sangal e vwel Misra. 

25Dagwi Darwey, Da Jey Mwa, Dagwi Israyɛl a ye, ‘Yin na beha min, tomong 

min ba ga sila pyɛ de yin a ha na nenu min, yin a tē: Wot a tɛ̀ e yey mot na wot 
a sila sira de wot a ga ra, na wot a nása nenɔrɔ yas de be yɛt vɔk na Derwey 
Lagwi, na wot a shusha a yɛ nɔrɔ nshi anap. Ey, cí in mɛ, sila hin sira min, na 
yin a nása a yɛ nenɔrɔ min. 

26“ ‘Ko a remo, wet in betong na hâ Dagwi Darwey, à mwa yin BeYuda de yin a 

sangal e Misra: Me Dagwi Darwey ma sira na gbɔng reza hom, mê to simi na 
WoYuda hwak de a sangal e Misra a to vo reza hom na nu mɛ wɛt, na a ye: E ji 
reza Darwey Dagwi Darwey wo neken! 

27“ ‘Ma rɔda ra na me di, yɛn a sɛ̀ pyɛ̂ nedanerey wɛt, ko na be wey na yɛn 

BeYuda de ba sangal e Misra e negya. Mwa hɛn yɛn ê kushu, kɛ e como, kɛ na 
vyong, sɛ̌ vit a hwak e ji mɛn de a tɛ́t ɛ. 

28Tyɔng e ji mɛn zɔng de bê hywit ɛn reku, ko bê toyo yi e sevwel Misra vey 

e sevwel Yuda. Ko bwang vemo de ba dal beken bê tɔk neha mwat de na sila 
mwin, kɛ nenang kɛ nemɛn! 

29Me Dagwi Darwey mê nɔng in pyɛ dura wɔgɔ, mê tabak hin e dem hemo, ko 

sira de ma ra wɔgɔ, mê vey na gawey e ra yin hê sila arɔng. 

30Me Darwey Dagwi Darwey, mê nára Farawo Hofra, gbɔng gwɔ̀m Misra e vɔ 

vê repugu mɛ de be simo be mɔrɔ hɛ, tyɛng sede remo de ma nára Gbɔng 
Gwɔ̀m Zɛdɛkiya wo Yuda e vwɔ Gbɔng Gwɔ̀m Nɛbukadnɛzar wo Babilɔn de á 
sè mwat repugu mɛ, de a simo a mɔrɔ hɛ arɔng.’ ” 

Yirmiya 45 
Dagwi a sira a Baruk 

1E shey he naas de Yɛhɔyakim Yɔsiya á sè gbɔng gwɔ̀m Yuda, Baruk Neriya á 

jɛk e bwok-basa pyɛ́ de Yirmiya zarap Dagwi a ha a yɛ. Ko Yirmiya a ha a yɛ 
wɔgɔ: 

2“Dagwi Darwey, Dagwi Israyɛl a ye ngan e ra hwo, ‘À Baruk, 

3hwà sé tē, Áaa me, ma ga wey ɛ̀! Dagwi Darwey a ga gwɛ̌ a me lashe yey e ra 

rezot hom. Ma ga tɛ́ me vit nà rus, ko me tɔk sɛ̀ pɔngɔ wɛt!’ ” 

4Yang ɛ ngan: “Dagwi Darwey, a ye, ‘A remo ma sé gangas pyɛ́ de ma ga lɔk, 

ko me luyu pyɛ́ de ma ga tus. Mê ra ano e jey mwa. 

5Hwà sé jama pyɛ́ ryey o, ryat o yaga tó mo a? Hwo jama yɛ wɛt. Ma sé kyè wɔ 

vey na rezot e ra bemasi mwa, ko hwo hwô hywit o na neken mo e kahɛ kwɔn 
de hwà wɔ́ ɛ. Me Dagwi Darwey ma ha ano.’ ” 

Yirmiya 46 
Ba re Misra e como 

1Dagwi Darwey a ha na Yirmiya e ra yére bemat jey. 

2A pɛrɛ na Misra. Pyɛ de a ha e ra bemat como Gbɔng Gwɔ̀m Neko wo Misra 

de Gbɔng Gwɔ̀m Nɛbukadnɛzar wo Babilɔn a re ɛ na como e Karkɛmish bagat 
na Gwɔrɔt Ɛifaratɛs, e shey he naas de Gbɔng Gwɔ̀m Yɛhɔyakim Yɔsiya á se 
gwɔ̀m Yuda a yemo: 

3“Yong in beruga min na yin kyè vɔk e de como! 

4Tɔrɔ hin bedwa min, laga hin vɛ. Ngyɛrɛ hin ko yin tɛ̀sɛ bebong dyam min! Tsep 

in bebara min! Tɛ̀ in yɔ̀m como min!” 

5Dagwi Darwey a rangal a ye: “E sɛ de me bɛrɛng ɛ? Yɛn a sé toyo na bama. 

Ba ga ro besuga mɛn ko yɛn a ga tele dey-dey. Yɛn e bɛrɛng bama wɛt, bengyip 
ba ga gwɔrɔ hɛn. 

6Vê tele hyiw ba tɔk ye kwas wɛt, vê como ba tɔ̀k hywit ɛn wɛt arɔng. E rwa 

bato, e hagat Gwɔrɔt Ɛifaratɛs, be tiris bol, be gabsa. 

7E wa de e turus sede Gwɔrɔt Nil, sede tɛmɛ-nshi gwɔrɔt bakwogom o ɛ? 

8Misra wo sogso sede Gwɔrɔt Nil sede nerɔt de na tɛ̀ tɛmɛ Misra wa ye, ‘Mê 

sogo, ko me bang jey, mê wey na bapomo, na bemat vɛ mwa.’ 

9À bedwa, nára hin, a bekyɛkyɛ bedwa wɔ́s in! Gang bemat como — BeEtiyopya 

na BeLibya vê beruga BeLidya vê tabas ket hyiw. 

10Hemo hɛ à tuk Darwey Dagwi Darwey, Da Jey Mwa tuk tala hɛn neves mɛn, 

tuk tabak ve repugu mɛ. Wal como mɛ wô ré ɛn sɛ̌ wa sirik, ko wô sɔ nemi mɛn 
sɛ̌ na vey a wɛ. Yaga Darwey Dagwi Darwey, Da Jey Mwa e nára nɔrɔ̂ yɛt, 
e vwel rwa bato e hagat Gwɔrɔt Ɛifaratɛs. 

11Tút in vɔk e Gileyat e de hwal, à yin BeMisra! Mwa behal min ba ga tɛ́ ɛn 

yúkyuk, vit a pyɛ de yê tɛ̀ in tyang. 

12Yére bemat jey ya ga wok reha rekyen min, kawɛ mwat a ga wok tosho min. 

Mwat como a tiri bwol e ra mumwɛ, ko mwa hɛn ba gabsa e vwel.” 

Babilɔn wô hwo Misra na como 

13Jeng de Nɛbukadnɛzar gbɔng gwɔ̀m Babilɔn á vey na a hwo Misra na como, 

Dagwi Darwey á ha na Yirmiya, a ye: 

14“Ha in ha mo e Misra, ko yin shara hɛ e Migdɔl, na Mɛmfis tanga Tapanhes. 

Yong in na yin a dul bato min, yaga como yê wey na vemo de ba gwɔrɔ hin. 

15Yaga sɛ́ de Afis, dagwi min a ga tele ɛ? Yaga sɛ́ de mus wo gap min a tumal 

ting wɛt ɛ? Yaga Dagwi Darwey a ga gang ɛ e vwel! 

16Bemat como min ba ga tiris bol, ba gabsa, kawɛ mo a yang mumwɛ, ‘Rá dey! 

Tik wot to ot na bemat mot vɔk e vwel tɔ́ mot, yaga como de ya sé wey na 
bemat.’ 

17Vo in a Farawo gbɔng gwɔ̀m Misra reza repas — Mwat Kaa nà Tɔk Jeng 

18Me Gbɔng Gwɔ̀m neken de reza hom a Dagwi Darwey, Da Jey Mwa, Ma sé 

kyè vey na gap, sede Raku Tabor e ji beraku, sede Raku Karmɛl bagat na 
gworep. 

19À yin BeMisra, yong in pyɛ́ min vɔk e de sesam. Pomo Mɛmfis hê tɛ́ ɛ 

gbingiring, barin de vit a mwat e ji mo. 

20Vwel Misra hê se sede shep rɔndɔng ryat, de yót yi e rwa bato ye roros yɛ. 

21Bemat comô byɛ mɛn mwa ba ga tɛ́ ɛn gbɛrɛk sede nèy ngyī. Yɛn a tumal na 

be tó como wɛt, mwa hɛn ba doyo, ba tele. Tuk gawey mɛn ha ga pom, jeng de 
bê tabak hɛn. 

22Misra wa ga tele, wó wus sede gwɔ̄m, jeng de bemat comô vê repugu ba vey 

bagat. Ba hwo e ra wɛ na tyém, sede bemat tow cɔ́gɔt. 

23Bê wey na yɛn sede gbɔng rehwot, mwa ano de bemat mɛn ba sé gyisik, 

bemat como mɛn ba dal rawal na nepyak, ba dal gap bara. 

24Ba ga tɛ̀ a BeMisra rekyen, bemat rwa bato ba ga re ɛn e como. Me Dagwi 

Darwey ma ha ano.” 

25Dagwi Darwey, Da Jey Mwa, Dagwi Israyɛl a ye, “Ma sé kyè wɔ tabak Amɔn, 

dagwi Tebes, mwa na Farawo, na Misra tanga bedagwi mɛ, na begwɔ̀m mɛ. 
Ma sé kyè wɔ jut gbɔng gwɔ̀m Misra na mwa vemo de ba tɛ̀ gap mɛn e ra yɛ. 

26Mê nára hɛn e vɔ vemo de be simo be mɔbɔs hɛn, vɔk na Gbɔng Gwɔ̀m 

Nɛbukadnɛzar wo Babilɔn na bemat como mɛ. Ko e bama jeng tyɔng, bemat ba 
rɔda to sangal e Misra sede remo de yɛn á ra e jeng de ya ga kwey. Me Dagwi 
Darwey ma ha ano.” 

Dagwi Darwey a rɔda sey bemat mɛ BeIsrayɛl 

27À hwo, mwat fwom hom Yakɔp, hwo vo bengyip wɛt. À hwo Israyɛl, hwo ye 

lot wɛt. Mê sey o yi e vwel yikyik, na yere mo yi e vwel sesam mɛn. Yakɔp ê 
toyo vey e lɔ, ê sangal tyang, na yey dyɛngɛ, ko vit a mwat de ê nɔng in bengyip. 

28Hwo vo bengyip wɛt, à Yakɔp mwat fwom hom, yaga ma sé tanga hwo, mê 

wey na mwa yére bemat jey, e ji vemo de ma gang o vɔk na yɛn, ko mê wey na 
hwo hywiri wɛt. Mê tabak hwo e gwong de gwa sé tyɛng, ko mê tik o sana 
tabak wɛt. Me Dagwi Darwey ma ha ano. 

Yirmiya 47 
Shɔt Dagwi Darwey e ra BeFilisti 

1Gyam na Farawo gbɔng gwɔ̀m Misra a hwo Gaza na como, Dagwi Darwey a 

ha na Yirmiya e ra BeFilisti. 

2A ye, “Di! Nshi na sé sogo e rwa bato, ko nê yi na gap sede rɔt de ha tɛ̀ tɛmɛ. 

Nê bang vwel o na kayɛ pyɛ de ya sé e ji hɛ, na gbɔng repomo tanga bemat de 
ba sangal e hwomo. Bemat bê dak sekun yaga sɛlɛ, kawɛ mwat e jey ê tosho 
ding-ding. 

3Yɛn ê wok wus bekwok bol bedwa, na lwɛ́lɛ bekyɛkyɛ bedwa, na nèngyágarak 

bol bekyɛkyɛ mo. Beda bê toyo yaga nèy mɛn wɛt, vɔ mɛn bê sè pang 
e bahagat mɛn. 

4Jeng ya ga vey na be wey na BeFilisti na be dul yi e Tur na Sidɔn mwa mwat 

sɛlɛ de a tɛt ɛ. Me Dagwi Darwey, mê wey na BeFilisti, na bwang vê bakwogom 
Kaftor. 

5Gbɔng lashe yey ha ga vey a bemat Gaza, ko bemat Ashkɛlɔn ba nàra yuu. 

Bwang BeFilisti yerê vê hwɔ̀k, vɔk e yɛ̌ jeng de yin ê yɛt babek min ɛ? 

6Yin ê tosho yin tē, ‘Wal como Dagwi Darwey! Hwô sǎ e de tow bemat vɔk e yɛ̌ 

jeng ɛ? To o vɔk e fwal mo, sangal e hwomo, na hwo pɔng!’ 

7Ko wô pɔng e rɛ, remo de ma ga nɔng wɛ fwom na wo ra ɛ? Ma ga nɔng wɛ nu 

na wo hwo e ra Ashkɛlɔn, na bemat de ba sangal e vwa gworep.” 

Yirmiya 48 
Shɔt Dagwi Darwey e ra BeMowap 

1Pyɛ de Dagwi Darwey, Da Jey Mwa, Dagwi Israyɛl a ha e ra Mowap a yemo: 

“Gawey e ra bemat Nebo, ba ga wey na repomo mɛn! Ba ga tɛ̀ a Kiriyatayim 
rekyen, ba ga re rɛ na como, ba ga gangas kwɔn dal mɛn, ko ba ga tɛ̀ a bemat o 
rekyen. 

2Nerey Mowap na ga tala hɛn, vê repugu ba sé yóng a Hɛshbɔn neves. ‘Tik wot 

wɔ̀ dul rɛ nà se yere bemat jey!’ Hwo repomo Madmɛn, hwà wɛro yuu, bemat 
como bê kwey e hwo. 

3Bemat Hɔrɔnayim be dak sekun be tē, ‘Como vyes! Gbɔng gawey!’ 

4Ba ga wey na Mowap, wet betong na sesin nèy mɛn. 

5Wok in lwɛ́lɛ vos yey mɛn, yɛn e turus vɔk e Luhit, yɛn e gyiris vɔk e Hɔrɔnayim, 

yɛn e wokos sesin reyɔm na rezot mɛn. 

6Yɛn a ye: ‘Dari hin dey, yaga neken min! Dari hin sede madung e hey 

gbingiring!’ 

7À Mowap, hwà tɛ̀ gap mo e ra reto mo, na yas mo, ko di a remo, hwo mwa bê 

re o na como. Dagwi mo Kɛmɔsh ê kyè vɔk e de sesam, mwa na bepiris mɛ, na 
begwɔ̀m mɛ. 

8Wo wey ê yel e kahɛ pomo, ko vit a hinde hê dal. Bê lashe nɛk ko bê wey na 

tyɛl arɔng. Me Dagwi Darwey ma ha ano. 

9Bere hin nevwashe e hiri Mowap, na yin wey na wɛ. Bê hala bapomo wɛ 

e barin, ko vit a mwat de ê to sangal e hwomo. 

10Wo gawey à mwat de e ra fwom Dagwi Darwey na yey mɛ mwa wɛt! Wo 

gawey a mwat de e tik wal mɛ nà lusha nemi!” 

Ba ga wey na bagbɔng bapomo Mowap 

11Dagwi Darwey a ye, “Sevwel Mowap sa ga dopse sangal tyang, ko ba ga 

sang kyè na se vɔk e de sesam wɛt. Sa se sede nshi anap de ba tik nɛ na ne 
sangal yaang zɔng, ko ba sǎ e de shusha nɛ yi e fùs gwomo vɔk e gworo wɛt. 
Netâ nɛ na ga gwɛ̌ hɛn wɛt, ko na ta e nu sede remo de ná sè yimo susu mo 
zɔng. 

12“Yaga ano, jeng ye kyè vey de mê tomo bemat na be losho Mowap sede nshi 

anap. Bê lusha bètus nshi anap o ko be mɔbɔs vɛ cɛk o cɛk o. 

13Ko a rɔda se a BeMowap o pyɛ rekyen na dagwi mɛn Kɛmɔsh, tyɛng sede 

remo de á se a BeIsrayɛl pyɛ rekyen na Bet-Ɛl, kwɔn bedagwi beduk de yɛn a 
tɛ̀ gap mɛn e ra yɛn. 

14“À yin beras Mowap, yaga sɛ́ de yin e tē yin a sé besuga, bemat yey ting de 

ba ga mara hin na como wɛt ɛ? 

15Ba ga wey na Mowap na bagbɔng bapomo mɛ mwa, ba ga mɔbɔs na wal 

bewen mɛn de ba dal na nerat mwa. Me Gbɔng Gwɔ̀m de reza hom à Dagwi 
Darwey, Da Jey Mwa ma ha ano. 

16Gawey Mowap he kyè vey pom, ko bê wey na vwel o dey-dey. 

17Ra in sesin hɛ, mwa yin yére bemat vwarâ hɛ, na mwa yin de yin a tɔk reza 

de ha vɔk. Yɛ in, ‘Ba ga gang negwɔm hɛ de ha vɔk reto sizɔng, gbɔng nerat 
hɛ, na gwele negwɔm de gwa ga kwɔrɔ hɛ!’ 

18Yin de yin a sangal e Dibon, gyirik hin yi e kwɔn nerey min, na yin sangal 

e vwel, e ji búm. Mwat wey na Mowap a ga pom, ko a ga gangas kwɔn dal min. 

19À yin de yin a sangal e Arower, tumal hin e gwong na yin gyeng! Rangal hin 

vemo de ba sé tele, rangal hin hɛn pyɛ de ya té. 

20Mowap wa ga gaba, wa ga tɛ́ ɛ pyɛ rekyen, tosho hin wɛ, dak in sekun! Ha in 

a Rɔt Arnɔn, ba ga wey na Mowap! 

21“Shɔt ya ga hwo e ra bapomo vwel tas e rahwol — vɛ à Hɔlɔn, na Yaza, tanga 

Mefat, 

22na Dibon, na Nebo, tanga Bet-Diblatayim, 

23Kiriyatayim, na Bet-Gamul, tanga Bet-Meyɔn, 

24Kɛriyɔt na Bɔsra. Shɔt ya ga hwo e ra mwa bapomo Mowap, vê bagat na vê 

yikyik. 

25Ba ga bugut gbɔng gap Mowap, ba ga wey na reto wɛ. Me Dagwi Darwey ma 

ha ano.” 

Mowap wa rɔda tɛ́ ɛ pyɛ byɛs 

26Dagwi Darwey a ye, “Tɛ̀ in Mowap wo feng siring, yaga wa ga sogo a me 

nehywɛ. Mowap wô biring e ra hwɔs wɛ, ko bemat bê shɛgɛsh wɛ. 

27À Mowap, hwó bare na remo de hwá shɛgɛsh BeIsrayɛl a? Hwá teshe na yɛn 

sede ba ga vos ɛn na regyɛng begbik, ko kayɛ jeng de hwó ha e ra yɛn, hwó 
rugum to mo! 

28“À yin bemat sangal e Mowap! Nusu hin e bapomo na yin wɔ sangal e bevwak 

beta. Sè in sede bebɔp de ba tɛsɛ barɛngɛ mɛn e bahagat vwɛngɛ. 

29Wot a ga dak kaa Mowap, de wó dak kaa tyɔng wɛt — na reha tos to, na kaa 

ves tanga netset, yey wɛ ya ga tɛ́ ɛ gbarak na neves. 

30Me Dagwi Darwey ma tɔk tôs to mɛ, dak kaa mɛ ha sé bɔs zɔng, tomong mɛ 

ba sé bɔs zɔng. 

31Yaga ano, me dak sekun yaga Mowap, me tosho yaga kawɛ WoMowap, me 

ra sesin yaga bemat Kir-Heres. 

32Mê tosho yaga tin anap Sibma, hê dal hemo de mê ra yaga bemat Yazɛr. 

Nelang mo nà ga ye dɔ a gworep, nà ga pere wɔ wul Yazɛr. Ko di wo wey a ga 
hwo, e ra nèy mo naswigi, na nèy anap mo arɔng. 

33Ba ga sey ɛ yey pyɛng na seshɛgɛsh mo, yi e sevwel Mowap de sa vɔk pyɛ́ 

shɛrɛk. Ma ga dul nshi anap yi e kwɔn piri mo, vit a mwat de e farang nɛ na yey 
pyɛng, lwɛ́lɛ de be ra gwa sé gwo yey pyɛng wɛt. 

34“Bemat Hɛshbɔn na Ɛlɛyalɛ ba dak sekun, ko ba tɔk wok hɛ yikyik e Yahas, 

bemat Zowar ba tɔk wok hɛ, ko ha wɔ́ vɔk e Hɔrɔnayim na Eglat Shɛlishiya 
arɔng. Ko nshi kerɔt Nimrim na pere wɔ hworok. 

35Mê ro BeMowap nà nɔngɔs nɔrɔ yas de be yɛt e nekwɔn re fongol mɛn ne 

rahwol, na yi na nása nɔrɔ yas de be yɛt vɔk na bedagwi mɛn arɔng. Me Dagwi 
Darwey ma ha ano. 

36“Ano de yey hom ye lashe hɛ yaga Mowap tanga bemat Kir-Heres, sede mwat 

de e ra lwɛlɛ sesin na yǔye, yaga kayɛ pyɛ de yɛn a vɔk ya ga kyè vit. 

37Mwa hɛn ba ga wula bato mɛn, ko ba ga yɛt setot negyɛk mɛn arɔng. Mwa 

hɛn ba ga kyě jɔs vɔ mɛn na neba, ko kawɛ e ji mɛn a tɛ̀ rugu sesin. 

38Vit a pyɛ de be di e ra tɛt beduk Mowap na e bemajey-jɔgɔ mɛn, sɛ̌ bemat 

sesin zɔng, yaga ma ga mɔrɔ Mowap sede fus de mwat hwak e simo wɛ wɛt. 

39Ba ga shara Mowap! Dak in sekun! Mowap wa ga tɛ́ ɛ pyɛ rekyen, wa ga tɛ́ ɛ 

barin, ko mwa yére bemat jey de ya rɔnɔ wɛ be shɛgɛsh wɛ. Me Dagwi Darwey 
ma ha ano.” 

Shɔt Dagwi Darwey e ra Mowap 

40Dagwi Darwey a ye: “Di, hwak ê yi na yol sede kim, ko ê shara bafabak mɛ 

e ra Mowap. 

41Bê re bapomo mo e como, ko be sey ɛ nekwɔn dal mɛn. E tuk o, neyey bemat 

como Mowap nê se sede ne hwā de e rus tɔ́. 

42Bê wey na Mowap, wô to se yere bemat wɛt, yaga wa sogo a Dagwi Darwey 

nehywɛ. 

43Bengyip, na bavɔng tanga sòro ba sé gyeng in, à yin BeMowap! Me Dagwi 

Darwey ma ha ano. 

44Kawɛ mwat de a tele a bengyip o, ê gaba e revɔng o, ko kawɛ mwat de a nu 

ɛ e revɔng o, ko soro wô vo ɛ shing! Yaga mê vey na pyɛ́ yemo e ra Mowap, 
e shey de mê tabak hɛn. Me Dagwi Darwey ma ha ano. 

45E necam Hɛshbɔn, bemât tele yi e vwel mɛn bê sangal ɛ gbɛrɛk, yaga kya ha 

ga nusu yi e Hɛshbɔn, lem kya yi e lɔ Sihɔn. Ha ga rangas berahwol Mowap 
sede tili wɛ, na beraku wɛ sede pɛt vê sogo nehywɛ. 

46Gawey e ra hwo, à Mowap, Bemat Kɛmɔsh ba ga wey, yaga ba ga hashe 

bewen min sede bemat ngyang, ko behwong min e sesam. 

47Mwa ano, mê to toyo a Mowap na nerat wɛ, e jeng de ye kyè vey. Me Dagwi 

Darwey ma ha ano.” Talâ shɔt e ra Mowap a yemo. 

Yirmiya 49 
Shɔt Dagwi Darwey e ra BeAmɔn 

1Vɔk na BeAmɔn, Dagwi Darwey a ye: “Israyɛl a vɔk bewen wɛt a? A vɔk wò re 

nedanelɔ wɛt a? Yaga sɛ́ de vê sáp Milkɔm ba sey ɛ vwel Gat, ko bemat mɛ ba 
sangal e bapomo mo ɛ? 

2Ano, jeng ye kyè vey, de mê pɛl durum como e ra Raba wo BeAmɔn. Wô tɛ́ ɛ 

gwɔt barin, ko bê dak kya e nebapomo mo. Ano de BeIsrayɛl bê to sey ɛ vwêl 
vemo de ba kana sey ɛ vwel mɛn. Me Dagwi Darwey ma ha ano. 

3Dák in sekun à yin bemat Hɛshbɔn, yaga Ai wa ga tɛ́ ɛ barin! Tosho hin, a yin 

bemat Raba! Tɛ̀ in berugu sesin, lashe hin yey, kyě tele hin kpɛɛ! Yaga bê jut 
dagwi min Milkɔm vɔk e de sesam mwa na bepiris mɛ na vê fwom mɛ. 

4Yaga sɛ́ de yin e dak kaa na gap min ɛ? Gap min o he kyè wɔ tala hɛ, À yin 

BeAmɔn sede hwong sana tsak o, yin a tɛ̀ gap min e ra yas min, yin e tē: E wa 
de ê kyɛm a hwo e ra wot ɛ? 

5Me kyè wɔ vey na gwazɛrɛk e ra yin, yin na mwa bemat vwara min, ko bê shara 

hin kawɛ e remɛ, vit a mwat de ê toyo na bemat min de ba ga tele. Me Darwey 
Dagwi Darwey, Da Jey Mwa ma ha ano. 

6Ko e bama jeng, mê toyo a Amɔn na nerat mɛ Me Dagwi Darwey ma ha ano.” 

Shɔt Dagwi Darwey e ra BeƐdɔm 

7Vɔk na BeƐdɔm. Dagwi Darwey, Da Jey Mwa a ye: “Vit a netsitsɛng kwong 

e Teman a? Vô du ha ga lashe hɛ e vɔ vê tɔ́k a? Netsitsɛng mɛn na ga vuru 
hɛn a? 

8À yin bemat Dedan, doyo hin na yin tele! Lɛsɛ hin! Yaga mê vey na gawey 

Esau e ra yere mɛ, e jeng de mê tabak hɛ. 

9Jeng de bemât vos nèy anap bê vey na yin, bê tɛrɛs ɛ nemɔ mo wɛt a? Jeng 

de begbik be vey e lɔ naturuk, yɛn e hashe pyɛ́ de yɛn e simo zɔng. 

10Ko me kē, ma ga hywɛrɛm Esau kpimit, ma ga wuma nedem lɛsɛ mɛ, ko e tɔk 

to lɛrɛ to mɛ wɛt. Ba ga wey na nèy mɛ, na cáng mɛ, na bemat vwara mɛ, a to 
sɛ wɛt. 

11Tik in nehyɛn min, mê bɛrɛng nɛ naka, ko tik na bekuma min be tɛ̀ gap mɛn 

e ra me.” 

12Dagwi Darwey a ye: “Ka vemo de a sé tyɛng be tabak hɛn wɛt, ba sɔ keshi 

tabak, ko yin e bare yin ê kyè sana tabak a? Yin ê kyè sana tabak wɛt, yin ê sɔ 
keshi tabak o! 

13Me Dagwi Darwey pyɛ hom ma sira wɔgɔ, repomo Bɔsra rê tɛ́ ɛ pyɛ bengyip, 

na kwɔn gbingiring, bemat bê shɛgɛsh rɛ, ko be dusa na reza rɛ. Mwa 
nebapomo rɛ nê tɛ́ ɛn barin gbak-gbak.” 

14Yirmiya a ye: “Ma ga wok yɛgɛt yi na Dagwi Darwey, ko ba ga tomo tom vɔk 

na yére bemat jey wɔgɔ, ‘Tula hin na yin vey e ra yɛ, na yin sogo yaga tô como!’ 

15Mê tɛ̀ yin dal na nesɛl e ji mwa yére bemat jey, pyɛ byɛs e nuyel bemasi. 

16Bengyip mo de be wokos, na tos to mo ba ga kwɛlɛng hwo, hwo de hwó 

sangal e sarang beta, de hwà sé e ra rak berahwol, mwa ano de hwà yong 
kwɔn sangal mo e rak o sede hê kim, yi e hwomo, mê vey na hwo e vwel. Me 
Dagwi Darwey ma ha ano.” 

17Dagwi Darwey a ye, “Gawey de hê hwo e ra Ɛdɔm hê se ves sizɔng, ko kawɛ 

mwat de a sé kwey ê yang ɛ yɔɔt, ko a vo bengyip tyɔng wɛt. 

18Pyɛ de yê té na Ɛdɔm yê se tyɛng na yemo de yá té na Sɔdɔm tanga Gɔmɔra, 

na bapomo de bá sè bagat na vɛ, de bá wey na mwa vɛ hywiri. Vit a mwat de ê 
to sangal e vɛ, vit a mwat de ê to wɔ̂ rekyɛn e hwomo. 

19Sede gukum de wa sé nusu yi e rehwot Rɔt Yɔrdan pere vɔk e tyɛl hwéy vyēl 

rat, ano de mê vey na me tɛ̀ BeƐdɔm be tele dey-dey yi e sevwel mɛn. Ko mwat 
nuyel de ma kasa ê re negwɔm e ra yere bemat jey o. Bê tɔk tyɛngrɛ me na 
wa ɛ? E wa de ê kyɛm a hwo me ɛ? E wɛ̌ lwek bemat mɛ de ê kyɛm a ra repugu 
na me ɛ? 

20Yaga ano, wet in betong na yin a wok gwong de me Dagwi Darwey ma yong 

a Ɛdɔm, na pyɛ de ma tɛ̀ e yey na me ra a BeTeman. Mwin, bê hwɔlɔ hɛn sede 
nèy tyīmit e ji kwara mo, ko a rɔda se a kawɛ pyɛ vyes sizɔng. 

21Jeng de Ɛdɔm wô gaba rewɔng rê se tyɔng wɛt, ko jey mwa yê digis, ko bê 

wok fwɔ̂ sesin mɛn e Rep Sere. 

22Di hwak ê sogo ziri, ê tut e gwi sede kim. A rɔda shara bafabak mɛ e ra Bɔsra. 

Neyey bemat como Ɛdɔm nê beseng sede yey hwā de e rus tɔ.” 

Shɔt Dagwi Darwey e ra bemat Damaskus 

23Pyɛ de Dagwi Darwey a ha e ra Damaskus a yemo: “A sé a bemat bapomô 

Hamat na Arpat kpɛɛ, yaga yɛn a ga wok reha reves. Pyɛ mo ya nɔng ɛn 
bengyip, ko ya luk ɛn sede gul gwo luk gworep, ko yɛn e tɔk yɛklɛ hɛn wɛt. 

24A sé a bemat Damaskus jwɛɛnɛn, ko yɛn a ga tele na bengyip, yɛn e lingsit 

mɛ, pyɛ mo ye lɔl ɛn, ko ye royo hɛn, sede hwā de e rus tɔ́. 

25Ba ga ye waa a gbɔng repomo mo, repomo de ra kana sè wàshwash na yey 

pyɛng. 

26Ano, bê mɔbɔs bebot bemat mɛn e majey-jɔgɔ, ko mwa bemat como mɛn bê 

wey e jeng o. 

27Mê dak kya e jwa-pomo Damaskus ko hê re nelɔ negwɔm Gbɔng Gwɔ̀m Bɛn-

Hadat. Me Dagwi Darwey, Da Jey Mwa ma ha ano.” 

Shɔt Dagwi Darwey e ra bemat Kedar na Hazor 

28Pyɛ de Dagwi Darwey a ha e ra yere Kedar na yɛnɛ segwɔm gbɔng repomo 

Hazor de Gbɔng Gwɔ̀m Nɛbukadnɛzar wo Babilɔn a re e como a yemo: “Sogo 
hin, kyè in vɔk e Kedar! Wey in na bemat rwa rak. 

29Sey in ɛ bǔk mɛn na karâ vyēl mɛn, na pyɛ̂ bang bǔk o, mwa na pyɛ́ de ya sé 

e vɛ. Hashe hin bemaryat mɛn, ko yin yang bemat o, ‘Rezot ra ga rɔnɔ hin mwa!’ 

30À yin bemat Hazor: Tele hin yikyik, wɔ lɛsɛ hin. Yaga Gbɔng Gwɔ̀m 

Nɛbukadnɛzar wo Babilɔn a ga yong gwong vwes e ra yin, a vɔk pyɛ vyes e yey 
na a ra a yin. Me Dagwi Darwey ma ha ano. 

31Sogo hin, hwo in yere de ya sé bɛs, ya sé sangal tyang. Ya vɔk ruhup, kɛ 

bewɔ́rɔ manas o wɛt, ya sé sangal nju yɛ. 

32Bemaryat mɛn bê tɛ́ ɛn pyɛ̂ jugu, kara berɔndɔng mɛn, yin ê hashe arɔng. Mê 

shara e kagwɛ rwa gul, vemo de ba yɛt tot mɛn bit o, ko mê vey na rezot e ra 
yɛn e kawɛ bak. 

33Hazor wô tɛ́ ɛ kwɔn sangal nevu-hey, kwɔn gbingiring nesheneshey. Vit a 

mwat de ê sangal ɛ, kɛ a wɔ̂ rekyɛn e hwomo. Me Dagwi Darwey ma ha ano.” 

Shɔt Dagwi Darwey e ra BeElam 

34Ha de Dagwi Darwey a ha a Yirmiya zarap mɛ, e ra Elam, e pɛrɛ negwɔm 

Zɛdɛkiya wo Yuda a hemo: 

35“Dagwi Darwey, Da Jey Mwa a ye: Di, mê kwɔrɔ gbang Elam, Pyɛ de ya tɛ̀ 

yɛn a vɔk gap. 

36Mê tɛ̀ gùl naas e ra Elam, yi e rwa gul naas ve lagwi. Ko mê shara hɛn vɔk 

e mwa gul o, bê sè yere bemat jey jining, de bemat de ba ro ɛn yi e Elam bê wɔ 
ɛ wɛt. 

37Mê tɛ̀ BeElam be vow e nuyêl ve repugu mɛn, e nuyel vemo de ba tɛ̀ yêy 

mɔbɔs hɛn. Mê vey na rezot e ra yɛn, na nepep shom hom arɔng. Mê tó ɛn na 
wal como, sɛ̌ ma wey na yɛn mwa pyɛt. 

38Mê tɛ̀ gwofwa negwɔm hom e Elam, ko mê lut gwɔ̀m mɛn na bemat nuyel mɛ. 

39Ko e jeng ye yɛnɛ mo, mê toyo a Elam na nerat mɛ. Me Dagwi Darwey ma ha 

ano.” 

Yirmiya 50 
Ba re Babilɔn na como 

1Ha ma hemo de Dagwi Darwey a nɔng Yirmiya, zarap mɛ e ra gbɔng repomo 

Babilɔn na mwa sevwel BeBabilɔn: 

2“Ha a yére bemat jey yɛgɛt o! Shara yɛ! Nára pyɛ dura e gwi na hwo ha yɛgɛt o! 

Hwo lɛrɛ yɛ wɛt, ye ngan: ‘Babilɔn wa ga gaba! Ba ga tɛ̀ a Bɛl rekyen. Ba ga 
shara Marduk dagwi wɛ! Ba ga tɛ̀ a pyɛ̂ sekwit Babilɔn rekyen arɔng. Marduk 
wa ga gaba, ko cī wɛ ya ga tɛ́ ɛ cɛk o cɛk o!’ 

3Yere bemat jey ya sé kyè vey e ra yɛ yi e rwa bato, na ye tɛ̀ vwel o hey 

gbingiring. Vit a mwat de ê to sangal e hɛ, bemat na ngyāma ya ga tele yi e hɛ. 

4E nepɔlɔ nane, tanga e jeng o, BeIsrayɛl bê toyo, yɛn na BeYuda. Yɛn ê vey 

na sesin, yɛn ê se jama Dagwi Darwey, Dagwi mɛn. 

5Yɛn ê rangal gwong vɔk e Siyɔn, ko bê doyo bayis mɛn vɔk e hwomo, be tē: 

Vey in na wot bana hot na Dagwi Darwey, na wuna-na-sira gbak-gbak de bê 
sang ye bam wɛt! 

6Bemat hom ba sé sede tyīmit de ya vuru hɛ, belek mɛn ba tɛ̀ be ye rɛng, ba 

kwɛlɛng hɛn e beraku. Yɛn a kyè yi e raku vɔk e rahwol, ba ye bam a kwara 
mɛn. 

7Kawɛ de a man na yɛn a wey na yɛn, vê repugu mɛn ba ye, ‘E nɛn mot wɛt.’ A 

remo de yɛn a ra a Dagwi Darwey banɛn, yɛ de a sé tin tsak o. Yɛ Dagwi 
Darwey, yɛ de bedabeda mot bá sɛt yey mɛn e ra yɛ. 

8Tele hin yi e Babilɔn, nusu hin yi e vwel BeBabilɔn. Sè in sede begam, de be 

kyè e nuyel tyīmit! 

9Di in, mê tɔgɔs begbɔng yére bemat jey yi e rwa bato, bê hwo e ra Babilɔn na 

como. Yɛn ê tɛ̀ dura como e ra wɛ, na be re wɛ. Ket mɛn ba sé yere ve bemat 
sekwɛl, vemo de be to ɛn hal wɛt. 

10Bê jugu BeBabilɔn, mwa vemo de be jugu hɛn o bê siris. Me Dagwi Darwey 

ma ha ano. 

11À yin vê jugu pyɛ̂ nedanerey hom, mwa ano de yin e feng, yin a shɛgɛsh. Mwa 

ano de yin e bwat sede shêp ngyi e ra sehwey, ko yin e tosho sede bedwa. 

12Ko rekyen rê kyiri neng min Babilɔn, yɛ de a tɔ o ê sè pyɛ byɛs. Di, vwel o hê 

se hê yɛnɛ mo e ji yere bemat jey, hê se hey, vwel hwogot, na hey gbingiring 
arɔng. 

13Yaga shom Dagwi Darwey e ra hɛ, bê sangal e ji hɛ wɛt, hê se barin hal, kawɛ 

mwat de a kwey e Babilɔn o, ê yang ɛ yɔɔt, ê ye cwɛ̀ɛp yaga ha ga lashe hɛ 
tyɔng wɛt. 

14À yin mwa bemat begbang, ngyɛrɛ hin na yin a rɔnɔ Babilɔn. Tabas hin ket 

min mwa e ra hɛ, yaga ha ga ra a Dagwi Darwey banɛn. 

15Dak in sekun e ra hɛ yi e kawɛ bak! A remo ha ga tosho gabɔk. Nekwɔn dul 

hɛ na ga gabsa, ba ga gangas jwa-pomo mo. Dagwi Darwey a sé tala hɛ pyɔ̌n 
neves hɛ, yaga ano, tala hin hɛ pyɔ̌n hɛ, ra in a hɛ pyɛ de ha ga ra arɔng. 

16Dul in mwat tus pyɛ́ e Babilɔn, na mwat de e nása bwǎ bwal nahywɛp. Yaga 

wal como de wo wey na bemat, kawɛ e ji mɛn e toyo vɔk na bemat mɛ, ko mwa 
hɛn bê tele vɔk e vwel mɛn.” 

BeIsrayɛl ba rɔda toyo 

17Dagwi Darwey a ye, “BeIsrayɛl ba sé sede tyīmit de begukum be ro yɛ, be kyě 

shara yɛ. E mɛsɛng o gbɔng gwɔ̀m Asirya a hwo e ra yɛn, e bama mɛ Gbɔng 
Gwɔ̀m Nɛbukadnɛzar wo Babilɔn a kyě shɛk bekup mɛn. 

18Yaga ano, me Dagwi Darwey, Da Jey Mwa, Dagwi Israyɛl, mê tabak Gbɔng 

Gwɔ̀m Nɛbukadnɛzar na sevwel mɛ, tyɛng sede ma tabak gbɔng gwɔ̀m Asirya. 

19Mê toyo na BeIsrayɛl e sevwel mɛn. Yɛn a rɔda re pyɛ́ de ye tabas e ra Raku 

Karmɛl na e yɛnɛ sevwel Bashan, ko yɛn ê re kayɛ pyɛ de yɛn e simo de ye ras 
e berahwol Ɛfrayim na Gileyat, ko yɛn ê siris. 

20Sede jeng o ya vey, bê to sɛ banɛn e Israyɛl kɛ neves e Yuda wɛt, yaga mê 

hala a bwang vane de ma tɛ̀ be tik ɛn beken banɛn mɛn. Me Dagwi Darwey ma 
ha ano.” 

Shɔt Dagwi Darwey e ra BeBabilɔn 

21“Tút in vɔk e vwel Meratayim, vwel sogo nehywɛ zang ba, yin wɔ̀ hwo e ra 

bemat Pekot, vwel tabak arɔng, na yin wey na yɛn mwa hywiri, ra in pyɛ de ma 
ha a yin. Me Dagwi Darwey ma ha ano. 

22Wus como ha sé e vwel o, ko ba sé wey na kayɛ pyɛ! 

23Di in remos mwa jey, ba ga kwɔrɔ rɛ be bugut rɛ hywiri! Di in de Babilɔn wa 

ga tɛ́ ɛ, pyɛ byɛm-byɛm e bayis yere bemat jey! 

24À Babilɔn, hwà tɛ̀ a to mo segun, ko sa ga vo o, ko hwà ka tɔk wɛt. Ba sɛ o ko 

ba ga sey ɛ hwo, yaga hwà ra repugu na Dagwi Darwey. 

25Dagwi Darwey a ga wunta gban pyɛ̂ como mɛ, ko a paa ɛ pyɛ̂ como shom mɛ, 

yaga Darwey Dagwi Darwey, Da Jey Mwa a vɔk fwom de ê ra e vwel BeBabilɔn. 

26Vèy hwo in hɛ yi e kawɛ bak, wuma hin hɛ sede begban pyɛ̂ yéneng, tula hin 

hɛ sede bagwɔt pyɛ̂ yéneng, na yin wey na hɛ vit, be tɛt a hɛ pyɛ cak wɛt. 

27Mɔbɔs hin bemat o mwa sede bemus, kyè in mɛ vɔk e dem yɛt yas. Gawey 

e ra yɛn, jeng mɛn ya ga vey, jeng tabak mɛn a yemo! 

28Wet in betong, bemat tele kpɛɛ ba ga hywit ɛn yi e Babilɔn, yɛn a ga wul Siyɔn 

na yɛn a ha, talâ pyɔ̌n Dagwi Darwey, Dagwi mot, yaga pyɛ́ vyes de yɛn a ra 
e ra Gbɔng Duk Re Fongol mɛ! 

29Yila hin bemat begbang na be hwo e ra Babilɔn, tomo hin mwa bemat tabas 

na begbang. Rɔnɔ hin gbɔng repomo mo, be tik mwat hwak a hywit ɛ wɛt. Tala 
hin rɛ tyɛng na tom rɛ, ra in a rɛ sede ra ra a behak, yaga ra ga byɛs Dagwi 
Darwey, Wo Jɛrɛ, wo Israyɛl. 

30Ano de bê mɔbɔs mwa bebot bemat mɛn e nehyok gbɔng repomo mo, ko be 

wey na mwa bemat como rɛ tuk hane mo arɔng. Me Dagwi Darwey ma ha ano. 

31Me Darwey Dagwi Darwey, Da Jey Mwa ma ye: À hwo Babilɔn, me ra repugu 

na hwo yaga dak kaa mo. Tuk tala mo ha ga pom, jeng de mê tabak hwo. 

32Wò dak kaa ê tiri bwol a gaba, vit a mwat de ê yang ɛ cik. Mê dak kya 

e bagbɔng bapomo mɛ, ko he re buruk kayɛ pyɛ de ya rɔnɔ hɛ.” 

33Dagwi Darwey, Da Jey Mwa a ye: “Ba sé mɔt BeIsrayɛl, ano na vê Yuda 

arɔng. Mwa vemo de ba vos ɛn be gyenges hɛn gak, ko be tik ɛn be kyè wɛt. 

34Wo Viri hɛn a vɔk gap, Dagwi Darwey, Da Jey Mwa à reza mɛ. Yɛ pyɛ mɛ e jut 

ha mɛn mwin, ko ê vey na netyang e ra jey, na reyɔm e ra bemat sangal 
e Babilɔn.” 

35Dagwi Darwey a ye: “Como yê hwo e ra BeBabilɔn, na e ra ve sangal 

e Babilɔn na e ra bemat fwom hɛ na bemat netsitsɛng hɛ! 

36Como yê hwo e ra bevwoshon hɛ, yaga na yɛn a tɛ́ ɛn betɔn! Como yê hwo 

e ra bemat como hɛ, yaga na be bin wey na yɛn! 

37Como yê hwo e ra bedwa hɛ, na e ra bekyɛkyɛ bedwa hɛ, na e ra bemat como 

byɛ e tē mɛn, na yɛn a tɛ́ ɛn sede beha! Como yê hwo e ra pyɛ̂ nedenerey hɛ, 
na be bin jugu yɛ! 

38Vey in na nehwogot e ra vwel o, na bègwɔrɔt hɛ be ye jɔng! Yaga ha sé vwel 

pyɛ̂ sekwit ye bengyip, ko bemat o bê ra kaa na cī mɛn. 

39Yaga ano, ngyāma yê sangal na bemurum e Babilɔn, ko bengyuwa bê sangal 

e vwel o. Bemat bê to sangal e hɛ wɛt, ko hê to vɔk bemat e ji hɛ wɛt mwa 
nezamang. 

40Sede jeng de Dagwi a wey na Sɔdɔm tanga Gɔmɔra na bapomo de ba gwɔrɔ 

vɛ, ano vit a mwat de ê sangal e hwomo, vit a mwasi de ê tɛ̀ tɔ mɛ e hwomo. 
Me Dagwi Darwey ma ha ano. 

41Di in, bemat behak ba sé kyè vey yi e rwa bato, gbɔng yere bemat jey na 

begwɔ̀m pyak, ba sé yong ɛn yi e bebak jey ve yikyik. 

42Yɛn a ga hashe begbang na bebara, yɛn a sé beves, vit a tosho reyɔm. Wus 

mɛn ha sé sede lulum gworep, yɛn a lagsa bedwa. Yɛn a yong ɛn gyat yaga 
como, e ra yin BeBabilɔn! 

43Gbɔng gwɔ̀m Babilɔn a wok reha mɛn, ko vɔ mɛ ba tɛ́ ɛn gbɛrɛk. Reyɔm na 

rezot ra kaba hɛ, na nepep sede ne hwā de e rus tɔ. 

44“Me Dagwi Darwey ma sé kyè vey sede gukum de wa sé nusu yi e rehwot Rɔt 

Yɔrdan pere vɔk e tyɛl sehwey vyēl rat, ano de mê vey na me tɛ̀ BeBabilɔn be 
tele dey-dey yi e sevwel mɛn ko mwat nuyel de ma kasa ê re negwɔm e ra yére 
bemat jey o. Bê tɔk tyɛngrɛ me na wa ɛ? E wa de ê kyɛm a hwo me ɛ? E wɛ̌ 
lwek bemat mɛ de ê kyɛm a ra repugu na me ɛ? 

45Yaga ano, wet in betong, na yin a wok gwong de me Dagwi Darwey ma yong 

a repomo Babilɔn, na pyɛ de ma tɛ̀ e yey na me ra a bemat vwel BeBabilɔn. 
Mwin, bê hwɔlɔ nèy tyīmit e ji kwara mo ko a rɔda sè a kawɛ mɛn pyɛ vyes 
sizɔng. 

46Jeng de Babilɔn wô gaba, rewɔng o rê se tyɔng wɛt, ko jey mwa yê digis, ko 

be wok fwɔ sesin mɛn e bwang yére bemat jey.” 

Yirmiya 51 
Shɔt Dagwi Darwey e ra Babilɔn 

1Dagwi Darwey a ye: “Mê vey na gûl wey na kayɛ pyɛ e ra vwel Babilɔn na e ra 

vê sangal e vwel Babilɔnya. 

2Mê vey na bemat na be wolom Babilɔn, ko yɛn ê wolom vwel o. Bê hala vwel o 

wiin, jeng de yɛn ê hwo hɛ e kawɛ bak, e tuk reyɔm o. 

3Bê tik mwat tabas a ta gbang mɛ wɛt, bê tik ɛ a tɛ̀ yɔ̀m como mɛ wɛt. Bê tɛt ɛ 

bebot bemat mɛn wɛt, bê wéy in na mwa bemat como mɛn hywiri. 

4Bê gabsa bavin o e vwel BeBabilɔn, bê mǎ hɛn e nehyok mɛn. 

5Dagwi Israyɛl na Yuda, Dagwi Darwey, Da Jey Mwa a ga kyini bemat mɛ wɛt. 

Mwa ano de vwel o ha sila na banɛn, e nuyel Wo Jɛrɛ, wo Israyɛl. 

6Tele hin yi e Babilɔn, kawɛ e ji min a sey neken mɛ! Yin wey yaga neves 

mɛn wɛt, yaga jeng talâ pyɔ̌n Dagwi Darwey a yemo, a sé tala hɛ pyɛ de a ga 
ra. 

7Babilɔn wa sé sede keshi dyam shinang e vwɔ Dagwi Darwey, wa tɛ̀ jey mwa 

ye feng siring, yére bemat jey ya sɔ nshi anap wɛ, yi ano, yére bemat o ya hwo 
lolong. 

8Babilɔn wa ga gaba dey-dey ko wa ga shara hɛ, dak in sekun yaga wɛ! Jama 

hin bèhal yaga baram o, gyeng rɔ̌ bê tɔk tɛ̀ wɛ tyang. 

9Wot a ye ngyɛ́k na wot a tɛ̀ Babilɔn o tyang, ko wa tɔk tɛ̀ tyang wɛt. Ye in waa 

a wɛ, ko yin, kawɛ mo a kyè wɔ e vwel mɛ. Yaga shɔt wɛ ya ga wul lagwi, ba ga 
jut yɛ e rak o e larwak. 

10Dagwi Darwey a ga dura necik pyɛ de wot a ra. Vey in na wot wɔ̀ ha e Siyɔn, 

pyɛ de Dagwi Darwey, Dagwi mot a ga ra. 

11Lɔ̌ hin ket min! Sila hin bezing ket o! “Dagwi Darwey a ga shina gabik begwɔ̀m 

BeMedya, yaga a ga yong gwong e ra Babilɔn na a wey na wɛ. Talâ pyɔ̌n Dagwi 
Darwey à hane, talâ pyɔ̌n yaga wey na Gbɔng Duk Re Fongol mɛ. 

12“Nára hin pyɛ dura na be hwo e ra bejwa-repomo Babilɔn, gwɛ̌ hin nepyak 

bemat gyeng! Gas in bemat bɛɛ̀ nekanang! Tɛ̀ in bemat e waba! Yaga Dagwi 
Darwey a ga yong ko a ga ra, pyɛ de a ga ha e ra bemat sangal e Babilɔn. 

13Yin vê sangal e vwel nerɔt pyak, hê pyɛ̂ nedanerey sizɔng, yɛnɛ min ha ga 

pom, ba ga tut neken vwel o ano.” 

14Dagwi Darwey, Da Jey Mwa a ga sira na to mɛ, a ye: “Mwin, mê sila hin na 

bemat como sede rewuk rawal, ko yɛn ê gbɔ na wɛng de ba sɛ e ra yin. 

15E yɛ de a yong sevwel na reto mɛ, a tɛ̀ yey tɛk na netsitsɛng mɛ, ko yi na tɔk 

mɛ, a shara belagwi mwa. 

16Jeng de e lumla ko nshî lagwi ne wɔs, ko e tɛ̀ bale be yi e neyɛnɛ jey. E tɛ̀ 

gbara wo tē dɛbɛt e ji rwak, ko e tomsal na gul yi e gban mɛ. 

17Ano kawɛ mwat ê tɛ́ ɛ tɔn sana netsitsɛng, kawɛ zu dyam shinang ê vo rekyen 

cī mɛ, yaga pyɛ́ de yɛn e yongos o ya sé bɔs, vit a yɛ na nesong. 

18Ya sé yapyi zɔng, fwom kwɛlɛng bemat zɔng, e jeng tabak mɛn, yɛn ê weres. 

19Dagwi Darwey wo Yakɔp a sé sede yɛn wɛt, yaga e yɛ de a yong pyɛ̂ mwa. 

Ko Israyɛl a sé nap mɛ, reza me a Dagwi Darwey, Da Jey Mwa.” 

Remos Dagwi Darwey 

20Darwey Dagwi a ye: “Hwo wɛ à remos hom, pyɛ tô como hom, na hwo de me 

bugut mɛ yére bemat jey, na hwo de me wey na segwɔm detidetu. 

21Na hwo de me bunut dwa na mwat laga mo, na hwo de me bunut kyɛkyɛ 

bedwa na mwat kyé na wɛ. 

22Na hwo de me bunut rwas na hwā, na hwo de me bunut mwakuk na hwey, na 

hwo de me bunut bwot mwat na hwong. 

23Na hwo de me bunut lwek vyēl na kwara mo, na hwo de me bunut bemat cap 

na yas how cap o, na hwo de me bunut begwɔmna na bemat nuyel bemat como 
mɛn.” 

Dagwi Darwey ê tabak Babilɔn 

24Dagwi Darwey a ye: “Mê tala Babilɔn na mwa ve sangal e sevwel BeBabilɔn 

e bayis min yaga mwa neves de yɛn a ga ra e Siyɔn. 

25“À Babilɔn sede rakû wey na pyɛ, me Dagwi Darwey me ra repugu na hwo, 

de hwà ga wey na jey mwa! Mê nára vwɔ hom e ra hwo, ko mê biring hwo vey 
e vwel yi e rak o, ko hwô se raku de kya ha ga re. 

26Bê to jut gwofwa to-kwɔng yi na hwo wɛt, ko vit a gwofwa retis arɔng, ko hwô 

se sede hey gbingiring nesheneshey. Me Dagwi Darwey ma ha ano. 

27Nára hin pyɛ dura e gwi e neyɛnɛ jey, pɛl in a yére bemat jey durum como! 

Yong in yere bemat jey na yɛn a hwo como na wɛ, yila hin begwɔ̀m Ararat, na 
Mini tanga Ashkenas na be hwo como. Tɛ̀ in gwɔ̀m como e ra wɛ, vey in na 
bedwa sede rewuk rawal. 

28Yong in yere bemat jey yaga como na Babilɔn, yɛn begwɔ̀m BeMedya, na 

begwɔmna mɛn tanga bemat nuyel mɛn, na kasɛ̌ sevwel de sa sé e nɛn mɛn. 

29Jey ye vow ko ye ririm, yaga pyɛ de Dagwi Darwey a yong e ra Babilɔn ya sé 

té, na be tɛ̀ vwel Babilɔn gbingiring, vit a bemat sangal e hɛ. 

30Bemat como Babilɔn ba ga tik tô como, ko ba nàra e nekwɔn dal mɛn, gap 

mɛn ha ga tala hɛ, ba ga tɛ́ ɛn sede beha. Ba ga dak kya e nelɔ mɛn, ruhup mɛn 
ba ga gabsa. 

31Bemat tele be raa bemɛn na tele, tom e raa mumwɛ ano arɔng, na be wɔ̀ ha 

a gbɔng gwɔ̀m Babilɔn, ba ga re repomo mo e kawɛ bak. 

32Ba ga sey ɛ nekwɔn yé dɔ, ba ga dak kya e nekwɔn dál, ko bemat como ba 

sé lingsit.” 

33Dagwi Darwey, Da Jey Mwa, Dagwi Israyɛl a ye: “BeBabilɔn ba ga tɛ́ ɛn sede 

gazu de ba lolom, e jeng de ba sé dak ɛ pyɛ́, mwa ano e ji jeng tyɔng, ko jeng 
bwal mɛn yê pom. 

34Gbɔng Gwɔ̀m Nɛbukadnɛzar wo Babilɔn a ga re Yɛrusalɛm, a ga bugut wɛ, a 

ga paa pyɛ́ mo mwa a hala wɛ sede shǐ hal, a wɔlɔk wɛ sede gwopyɛ-ji-nshi, a 
ga sila jim mɛ na pyɛ́ ryat sizɔng, ko a tulus bwang o e jey. 

35Tik na bemat Siyɔn be ye, ‘Gwi gwô tala BeBabilɔn yol de yɛn a ra a wot.’ Ko 

bemat Yɛrusalɛm be ye, ‘Gwi gwô tala BeBabilɔn nemi mot de yɛn a lusha.’ ” 

Dagwi Darwey a rɔda sɛlɛ Israyɛl 

36Dagwi Darwey a ye: “Mê jut ha min, ko mê tɛ̀ be tala pyɛ de ba ra a yin. Mê tɛ̀ 

gworep mɛn gwo hworok, ko mê tɛ̀ lwel nshi mɛn gwo ye jɔng. 

37Ano Babilɔn wô tɛ́ ɛ bagwɔt barin, kwɔn sangal nevu-hey, wô se pyɛ byɛm-

byɛm, pyɛ byɛs, vit a bemat e ji wɛ. 

38BeBabilɔn bê lulum sede begukum, bê tosho sede nèy gukum. 

39Yɛn a kat cwey pyɛ́ bɛ? Mê yong a yɛn nshi sɔ, mê tɛ̀ yɛn a sɔ, sɛ̌ yɛn a hwo 

feng. Yɛn ê wɔ̂ nevwa sana yɛnɛ, ko yɛn ê sang sene wɛt. 

40Mê hwɔlɔ hɛn wɔ̀ yɛ́t ɛn sede byot tyīmit, sede beturuk tanga begam. Me 

Dagwi Darwey ma ha ano.” 

Pyɛ de yê té na Babilɔn 

41“Yaa kukuuk! Ba ga sey ɛ Babilɔn, ba ga re pyɛ kaa mwa jey! Di de Babilɔn 

wa ga tɛ́ ɛ, pyɛ byɛm-byɛm e nuyel yére bemat jey! 

42Gworep gwa ga tele e ra Babilɔn, bagun nshî gwɛ de be lulum ba ga bang wɛ 

vit. 

43Bapomo wɛ ba ga tɛ́ ɛn pyɛ byɛm-byɛm, vwel nehwogot na hêy gbingiring, 

vwel de ha sé san vit a mwat, ko vit a mwasi de e kwey e ji hɛ. 

44Mê tabak Bɛl, ci Babilɔn, na me tɛ̀ wo hwɔs pyɛ de wa ga kana wɔlɔk. Yére 

bemat jey yê to dɔ́ng vɔk e hwomo wɛt, jwa-pomo Babilɔn wa ga gaba! 

45Nu in yi e hɛ, a bemat hom! Sey in bato min, kawɛ e ji min, yi e shom vyes 

Dagwi Darwey! 

46A sè a yin fɛgɛt, kɛ yin vo bengyip na neha gwɔrɔng de be kyě ha e vwel o wɛt. 

Shey hemo be yi na ha hak, ko shey het be yi na hak detu. Neha yol de yê ra 
e vwel o, na ne gwɔ̀m hwak de ê hwo mumwɛ na como. 

47Ko di in, jeng ye kyè vey, de mê teshe na pyɛ̂ sekwit Babilɔn. Bê tɛ̀ a mwa 

sevwel o rekyen, ko mwa vemo de ba mɔbɔs, bê gabsa e vwel o. 

48Ano lagwi na jey, na mwa pyɛ́ de ya sé e ji yɛ, yê gbɔ na yey pyɛng e ra 

Babilɔn, yaga vê wey na wɛ bê vey hwo e ra wɛ yi e rwa bato. 

49E remo Babilɔn wô gaba yaga BeIsrayɛl de wa ga mɔbɔs sede remo de mwa 

vemo de Babilɔn wa ga mɔbɔs e jey. Me Dagwi Darwey ma ha ano.” 

Hâ Dagwi Darwey vɔk na BeIsrayɛl e Babilɔn 

50“Yin de yin a ga hywit in wal como, kyè in, yin gyeng wɛt! Bare hin na Dagwi 

Darwey yi e vwel yikyik, yin to kyě bare na Yɛrusalɛm arɔng. 

51Wot a vo rekyen, yaga ba ga kyě dusa hot, byɛs ha ga kyiri hot mwa, yaga 

yére dyuk ya ga yel e nedem jɛrɛ ne Gbɔng Duk Re Fongol Dagwi Darwey. 

52Yaga ano, jeng ye kyè vey mwin, de mê tabak pyɛ̂ sekwit Babilɔn, ko vemo 

de ba mǎ hɛn bê gwɔrɔng e mwa yɛnɛ vwel o. 

53Ka Babilɔn wa ka tút vɔk e lagwi, na wo lɔk na gap kwɔn dal e hwomo, Mwa 

ano mê tomo na vê wey na be hwo e ra wɛ. Me Dagwi Darwey ma ha ano.” 

Bê gwɛ̌ wey na Babilɔn 

54“Wok in lwɛ́lɛ sesin e Babilɔn, gwô gbɔng gawey yi e vwel BeBabilɔn! 

55Ey, Dagwi Darwey a sé wey na Babilɔn, a sé tɛ̀ lwɛ́lɛ wɛ gwo ye yuu. Bemat 

como ba yi na yol sede bagun nshi de be lulum, ba hwo como, ba gbɔ na tɔ 
mɛn. 

56Yaga wo wey a ga hwo e ra Babilɔn, ba ga vos bemat como mɛn, ba ga 

kwɔrɔs begbang mɛn. Ey, Dagwi Darwey a sé Dagwi tala pyɔ̌n neves, e sang 
tik nà tala wɛt. 

57Mê tɛ̀ begwɔ̀m na vê netsitsɛng wɛ be feng siring, mwa na begwɔmna wɛ, na 

bemat nuyel wɛ tanga bemat como wɛ. Yɛn ê wɔ nevwa gbak-gbak sana to 
sene. Me Gbɔng Gwɔ̀m, de reza hom a Dagwi Darwey, Da Jey Mwa ma ha 
ano. 

58Bejwâ-pomo Babilɔn gbɔng o bê gabsa e vwel, ko ri ruhup o de ba sé belis 

e rak o, kya hê re vɛ. Fwom bemat o gwa ga tɛ́ ɛ zɔng-reng. Ko yére bemat jey 
ba yɔ́m ɛn, ko ba sɛ̀ balem kya zɔng.” 

Ba tomo na hâ Yirmiya vɔk e Babilɔn 

59Nu a hemo de Yirmiya zarap Dagwi a nɔng Seraya Neriya Maseya jeng de 

Seraya á sè kyè vɔk e Babilɔn tanga Zɛdɛkiya gbɔng gwɔ̀m Yuda e shey he 
naas hê negwɔm mɛ. Seraya mo á sè gwelê gwɔ̀m. 

60Yirmiya a jɛk e bwok-basa reha yere mwa gawey de hê hwo e ra Babilɔn, na 

mwa bwang pyɛ́ cak e ra sevwel o. 

61A yang Seraya ngan, “Sede hwà wul Babilɔn, tik na hwo basa a bemat o 

gbɔ̌gbɔ kayɛ pyɛ de ba jɛk e ngamo. 

62E bama mo hwo ra won, hwo ye, ‘À Dagwi Darwey, hwà ga ye hwô wey na 

kwɔn hemo, e gwong de vit a pyɛ cen cak de yê se e hɛ, kɛ mwasi kɛ ngyama, 
ko ha rɔda se gbingiring nesheneshey.’ 

63À Seraya jeng de hwà yɛnɛ basa a bemat bwok-basa mo, ko hwo rɔgɔs gwɛ 

tanga gwofwa, ko hwo bomo gwɛ e Gwɔrɔt Ɛifaratɛs, 

64ko hwo ye, ‘Pyɛ ma yemo de yê té na Babilɔn, wô ye pyɔp, ko wô sang to 

sogo wɛt, yaga gawey de Dagwi Darwey a sé kyè wɔ vey mɛ e ra wɛ.’ ” Talâ 
neha Yirmiya à nemo. 

Yirmiya 52 
Yɛrusalɛm wô gaba 

(2Gwɔ̀m 24:18—25:7) 

1Zɛdɛkiya á vɔk neshey kuru baba na hɛ hining (21) jeng de a hwo re negwɔm, 

ko a re negwɔm o e Yɛrusalɛm neshey kuru na hɛ hining. Neng-gwɔ mɛ a 
Hamutal, hwông Yirmiya yi e Libna. 

2Zɛdɛkiya á ra a Dagwi Darwey banɛn, tyɛng sede Yɛhɔyakim a ra. 

3Pyɛ mo ya ga vey a Dagwi Darwey ano. Shom mɛ ya sogo ding-ding na bemât 

Yɛrusalɛm na BeYuda. Yaga ano, a ro ɛn, a gas ɛn na yɛ. Ko Zɛdɛkiya a sogo 
a Da vwel Babilɔn nehywɛ. 

Nɛbukadnɛzar a rɔnɔ Yɛrusalɛm 

4E shey he shanetat hê negwɔm Zɛdɛkiya, Nɛbukadnɛzar gbɔng gwɔ̀m Babilɔn 

a tula bemat como mɛ mwa. E pɔlɔ̂ pwɛl he kuru e pwɛl gwo kuru, a vey hwo 
e ra Yɛrusalɛm. Ba rɔnɔ gbɔng repomo mo ko ba lɔkɔs nekwɔn kweres wɔ tut 
e ra jwa-pomo mo. 

5-6Bama shey hining na bit o, pyɛ̂ re e Yɛrusalɛm ya ga tala hɛ. Ko e pwɛl gwo 

naas e pɔlɔ he shatat, 

7bemat como Babilɔn ba kulu jwa-pomo, ba yel e gbɔng repomo mo. E turuk 

hane mo, Gbɔng Gwɔ̀m Zɛdɛkiya tanga bemat como mɛ ba tele, ba nu ɛn e rwi 
de gwa sé e tê bejwâ-pomo beba bagat na bwi lɔ gwɔ̀m, mwa ano de bemat 
como Babilɔn ba ga rɔnɔ Yɛrusalɛm. Yɛn a tele wɔ e gwong vɔk e Nɛk Yɔrdan. 

8BeBabilɔn ba raa hɛn, ba vo gbɔng gwɔ̀m o e Tyɛl Yeriko. Ko bemat como mɛ 

ba shara hɛn kpɛɛ. 

9Ba kyè na Zɛdɛkiya vɔk na Nɛbukadnɛzar e Ribla. Ba ra a yɛ shɔt e hwomo, 

ba sɛ̀ ɛ na renɛn. 

10Ba mɔbɔs nèy mɛ bewen o e hwomo e bayis mɛ. 

11Ba to paa a yɛ yéneng bayis arɔng, ba rɔgɔs hɛ na ngyang dyam pama, ko 

ba kyè mɛ vɔk e gbɔng repomo Babilɔn. Ko a tɛ̀ ɛ e lɔ ngyang pere vɔk e tuk 
reku mɛ. 

Ba gangas Gbɔng Duk Re Fongol 
(2Gwɔ̀m 25:8-18) 

12E tuk kuru hê pwɛl gwo netungun, e shey hê kuru na hɛ shatat hê negwɔm 

Nɛbukadnɛzar wo Babilɔn, Nebuzaradan, gbɔng o wo bemat gyeng Da vwel 
Babilɔn a yel e Yɛrusalɛm. 

13A dak kya e Gbɔng Duk Re Fongol, na lɔ gwɔ̀m, na mwa nelɔ Yɛrusalɛm, a 

dak kya e kahɛ lɔ rey o. 

14Mwa bemat como BeBabilɔn, de bá sè na yɛ, á nɔng ɛn nu be gangas mwa 

bejwâ-pomo de ba gwɔrɔ Yɛrusalɛm. 

15Ano arɔng, Nebuzaradan, gbɔng o wo bemat gyeng Da Vwel a hashe behak 

e ji bepɛng na bwang bemat de ba nàra e gbɔng repomo mo, na vemo de ba 
kana tele wɛrɛn na gbɔng gwɔ̀m Babilɔn, tanga bwang bemat fwom vwɔ, ko a 
kyè na yɛn vɔk e de sesam. 

16Ko Nebuzaradan, gbɔng o wo bemat gyeng Da Vwel a hala behak e ji bepɛng 

bemat vwel o na be ra fwom e bě anap tanga how cāp. 

17Bemat como BeBabilɔn ba mɔbɔs bègbɔng bebirik dyam pama beba de ba tɛ̀ 

e nuyel Gbɔng Duk Re Fongol Dagwi Darwey, na pyɛ̂ tikis gwogbɔng gwopey 
pama de ba tang gwɛ a Gworep, mwa na Gworep o, de yá se e Gbɔng Duk Re 
Fongol Dagwi Darwey, ko ba hashe dyam pama mo vɔk e Babilɔn. 

18Yɛn a hashe nerwey, na becebut, na pyɛ̂ rimis bekywa-kya, na bapey, na 

neshǐ rangas pyɛ̂ nesang hyɔɔlɔl tanga mwa pyɛ̂ fwom Gbɔng Duk Re Fongol 
de ba yong na dyam pama. 

19Nebuzaradan o a hashe mwa pyɛ̂ dyam shinang na dyam pyɛng, yɛ à, neshǐ 

nesɛl o, na nekywa vɛ́sɛ cila kya, na bèkɛt sɛrɛs nemi, na nerwey, na pyɛ̂ tikis 
bekywa-kya, na neshǐ rangas pyɛ̂ nesang hyɔɔlɔl, tanga neshǐ de be shusha mɛ 
nɔrɔ nshi anap. 

20Nedirik dyam pama yi e bègbɔng bebirik beba mo, na gwogbɔng gwopey o 

tanga bemus kuru na vɛ beba de ba tik gwɛ e ra vɛ, mwa na bahara, yemo de 
Gbɔng Gwɔ̀m Sɔlɔmɔn á kana yong yaga Gbɔng Duk Re Fongol Dagwi Darwey 
nà dal gap mara. 

21Ko bègbɔng bebirik dyam pama mo, nelis kagwɛ mo na sé mita rwit vɔk 

e rak o, rɔnɔ̂ kagwɛ mo e gèy o ha sé mita betungun na jɔ̄t tyat (5:3), bà sé fong 
e tē mo, ko neting dyam o na sé besɛntimita betaama na jɔ̄t tyungun (7:5). 

22E ra rak kagwɛ gwobirik o, ba tɛ̀ to mo na dyam pama arɔng, ko ha sé mita 

beba na jɔ̄t bya (2:2) vɔk e rak o, ko ba rɔnɔ rɛ na fwom de ba kyě kyɔrɔk gwɛ, 
ba tɛ̀sɛ a kyɔ́rɔk o nèy pomigiranet de ba yong mwa na dyam pama. 

23Ba vɔk nèy pomigiranet kuru shabatat na nɛ netyiimin (96) e bahagat o, mwa 

nèy o de na rɔnɔ fwom de ba kyɔrɔk o na sé naga gwining (100). 

Ba jut BeYuda vɔk e Babilɔn 

24Nebuzaradan gbɔng o wo bemat gyeng Da Vwel a tɛ̀ be jut Seraya, darwey 

bepiris, na Tsefanya de e raa hɛ, tanga bepiris betat de be gyenges rwi Gbɔng 
Duk Re Fongol o. 

25Yi e gbɔng repomo mo, a jut mwat nuyel bemat como hwak, na bemat 

betungun de be vos a gwɔ̀m badu, na mwat-jɛk mwat nuyel bemat como de 
e vos bemat vɔk e de como, tanga bemat kuru batyiimin vê vwel o de ba rɔngɔl 
e Yɛrusalɛm. 

26Ko Nebuzaradan, gbɔng o wo bemat gyeng Da Vwel a jut ɛn, a vey na yɛn na 

gbɔng gwɔ̀m Babilɔn e Ribla. 

27Ko gbɔng gwɔ̀m Babilɔn a tɛ̀ be mɔbɔs hɛn e Ribla e sevwel Hamat. Ko ba 

hashe BeYuda yi e sevwel mɛn vɔk e de sesam. 

28Nepyak bemat de Nɛbukadnɛzar a hashe vɔk e de sesam à nemo: E shey he 

netaama he negwɔm mɛ a hashe BeYuda gu batat, na kuru baba na vɛ betat 
(3,023). 

29E shey mɛ hê kuru na hɛ rwit, a kyè na bemat naga rwit, kuru batat na vɛ beba 

(832) yi e Yɛrusalɛm. 

30Ko e shey mɛ he kuru baba na hɛ tat, Nebuzaradan gbɔng o wo bemat gyeng 

Da Vwel, a hashe BeYuda naga betaama, kuru banaas na vɛ betungun (745) 
vɔk e de sesam. Nepyak bemat o mwa na sé gu banaas, na naga betyiimin 
viisis (4,600). 

Ba hala Yɛhɔyakin ko ba nɔng ɛ nerey e Babilɔn 
(2Gwɔ̀m 25:27-30) 

31Yɛhɔyakin gbɔng gwɔ̀m Yuda a kana sè e rɔgɔs e duk ngyang e gbɔng 

repomo Babilɔn neshey kuru batat na nɛ netaama (37). E bama mo Ɛvil-
Mɛrɔdak a tɛ́ ɛ Da vwel Babilɔn, ko e shey mɛsɛng hê negwɔm mɛ, e tuk hê 
kuru baba na hɛ taama (27), e pwɛl gwô kuru na vɛ ba, a pat Yɛhɔyakin yi e duk 
ngyang o. 

32Ɛvil-Mɛrɔdak a ra a yɛ pyɛ́ ryat, ko a nɔng ɛ nerey de na dal ne kawɛ gbɔng 

gwɔ̀m de ba vey mɛ e Babilɔn arɔng. 

33Ba simo a Yɛhɔyakin a pat berugu duk ngyang na a tɛ̀sɛ bemɛ, na a to re pyɛ́ 

tanga Da Vwel o vɔk e yɛnɛ̂ neken mɛ. 

34Da Vwel o a tɛ̀, be nɔngɔs Yɛhɔyakin pyɛ́ de ya jam a ye kahɛ tuk mwa jeng 

de a sé kwen. Ba sǎ e de ra a yɛ ano vɔk e jeng reku mɛ. 

Lɛlɛ Sesin 
Lɛlɛ Sesin 1 

Lashe yey Yɛrusalɛm 

1Káa, Yɛrusalɛm e dyɛngɛ yuu nju wɛ, raane wá sila na bemat, raane jey yá 

nɔng wɛ nerey. Wa ga tɛ́ ɛ sede kuma a remo; yɛ wɛ á sè derwey bebak bavwel, 
A remo wa ga tɛ́ ɛ sam. 

2Wo tosho mwa naturuk, nemwishil ne tele e bagbɔf o. E ji besa wɛ vê raane, 

vit a gwining de a tɛt ɛ̀ na a vey wɔrɔk wɛ. Mwa besa gafiri wɛ ba ga ro wɛ, ko 
ba sê repugu na wɛ a remo. 

3Ba ga hashe BeYuda wɔ̂ sesam na reyɔm na rezot pyak. Yɛn a sangal na yére 

bemat jey, vit a kwɔn de ê yang ɛn ɛ̀ lɔ̀ɔ. Vê repugu ba rɔnɔ hɛn, vit a gwong de 
bê hywit ɛn ɛ. 

4Gwòng vɔk e Siyɔn ba sé sede kwɔn sesin, vit a mwat de e kyese nzem wɛ a 

remo. Ri ruhup wɛ ba ga tɛ́ ɛn wǐn, bepiris wɛ be rus. Bebot behwong wɛ a sé a 
yɛn yɔɔt, wa sé di rezot tyɔng wɛt. 

5Vê yol na wɛ ba ga di wɛng, vê repugu wɛ be re nedanelɔ. Dagwi Darwey pyɛ 

mɛ a ga tɛ̀ wo sɔ reyɔm, yaga banɛn wɛ de ba sé pyak sizɔng. Ba ga vos nèy 
wɛ vɔk e de sesam, né kyè e nuyel vê tak a nɛ. 

6Gbɔng nerat Siyɔn na ga tala hɛn, mwa na gbɔng nedyɛt wɛ. Begwɔ̀m wɛ ba 

ga tɛ́ ɛn sede beròs de ba sɛ̀ kwɔn sehwey wɛt, a sé a vɛ gbɛrɛk e de tele, 
e nuyel begbam. 

7Yɛrusalɛm wó bare na nerat wɛ raane, a remo na reyɔm na rezot. Jeng de 

bemât wɛ bá gaba e vɔ vê repugu, vit a mwat de á sɛ̀ na a sɛlɛ wɛ. Bemat de 
bá re wɛ, bá shɛgɛsh wɛ jeng de wá gaba. 

8Yɛrusalɛm wa ga ra banɛn sizɔng, wa ga tɛ́ ɛ pyɛ ligis. Mwa vê nɔng wɛ nerey 

raane be byɛs wɛ, yaga yɛn a ga di nekpimit wɛ. Wo rus na gap pyɛ wɛ, wa ga 
doyo bayis wɛ e jey. 

9Bá bɛrɛng neligis wɛ kyɛrɛng, ko pyɛ cak de yê té ya ka bɔrɔk wɛ wɛt. Gaba wɛ 

há se ves tyɔng wɛt; Vit a mwat de á tɔk wɔrɔk wɛ. “À Dagwi Darwey, di rezot 
hom, yaga wo repugu e ra dàndik!” 

10Vê repugu ba ga nára vɔ mɛn, e ra pyɛ̂ nedanerey wɛ, wa ga di yére bemat 

jey ya vey jugu kwɔn re fongol wɛ, yɛn vemo de hwà dul ɛn nà yel e ji yére 
bemat mo. 

11Bemat wɛ mwa be rus e de jama pyɛ de bê re, yɛn e nɔngɔs pyɛ̂ nedanerey 

mɛn mwa, na be re be nàra beken. “À Dagwi Darwey, bɛrɛng na hwo di, de ma 
ga tɛ́ me zagarik.” 

12“À yin vê kweres, bɛrɛng na yin di lashê yey hom. Lashe yey hak ha sé yere 

hemo de ha hwo e ra me, hemo de Dagwi Darwey a bomo me na hɛ, e tuk 
nepep shom mɛ a? 

13A tomo na kya yi e rak o, kya de he re e bekup hom. A shara segun e bol 

hom, a toyo na me na bama. Ko a ye waa a me kayɛ jeng, a hala me na royo 
pep-pep. 

14A tula banɛn hom mwa ko a rɔgɔs a me vɛ mwa. A tɛ̀ vɛ e rafwɔ hom, ko ma 

tɛ́ me gbɛrɛk na nedirik o. Darwey a nára me e vɔ vê repugu, ko ma tɔk ra 
retek wɛt. 

15Darwey a ye zak à vê gap, mwa vê como de ba sé na me. A tomo regyɛng 

bemat e ra me, na be vey wey na bewen hom. A ngwɔgɔt BeYuda bemat hom 
sede nèy anap e dem farang o. 

16Pyɛ ma yane de ya tɛ̀ me tosho bayis hom be rop nemwishil. Vit a mwat de ê 

tɔk wɔrɔk me, vit a mwat de ê gwɛ a me yey ting. Ba ga shara nèy hom, yaga 
wo repugu a dal me na gap.” 

17Siyɔn wa nára vɔ wɛ e gwi, ko vit a mwat de ê wɔrɔk wɛ. Dagwi Darwey a ga 

nɔng nu e ra Yakɔp na vê vwara mɛ be tɛ́ ɛn vê repugu, Yɛrusalɛm wa ga tɛ́ ɛ 
pyɛ ligis e tē mɛn. 

18“Ko Dagwi Darwey a gas badu e tē, yaga ma ga gyeng ha mɛ wɛt. Wok in, à 

yin bemat e kagwa, na yin a di rezot hom. Bebot bewen na behwong hom ba 
ga hashe vɛ vɔk e de sesam. 

19Ma yila vê yey hom, ko yɛn a kyɛ́ ɛn nà sɛlɛ. Bepiris na bemat nuyel, ba ga 

kushu e nehyok gbɔng pomo, e de jama pyɛ̂ re, na be wuru me gap mɛn. 

20À Dagwi Darwey, di rezot hom, jim hom ye tsip. Yey hom ye vow, yaga ma ga 

sogo a hwo nehywɛ. Be mɔbɔs bemat e nehyok, ko e ji beduk mwa, be kushu. 

21Yɛn e wok de me rus, ko vit à wo wɔrɔk. Vê repugu mwa ba wok reha rezot 

hom ko yɛn a vɔk yey pyɛng na pyɛ de hwà ra. Vèy na tuk de hwà sira e ra hɛ 
raane, na yɛn arɔng be se sede me! 

22Tɛ̀ tom ves mɛn be sè kyɛrɛng e bayis mo, na hwo teshe na yɛn arɔng, sede 

remo de hwà teshe na me yaga mwa neburu hom. Yaga rus hom ha sé nunus 
pyak, ko yey hom ye pere royo me.” 

Lɛlɛ Sesin 2 
Tabak Dagwi Darwey e ra Yɛrusalɛm 

1Káa, Darwey e ji shom me, a ga bang Siyɔn na lwil! A ga vala gbɔng nedyɛt 

Israyɛl yi e lagwi vey e jey sana bare na kwɔn sangal mɛ, e tuk lolô shom mɛ. 

2Darwey a wey sana tósho reyɔm na kakɛ kerepomo Yakɔp, ko e ji shom mɛ 

de ye lolo, a hama nekwɔn dál Yuda, a gangas e vwel, a tɛ̀ ligis, segwɔm o na 
vê nuyel sɛ. 

3E ji nepep shom mɛ a shara gap Israyɛl. A kyɛ́ ɛ nà sɛlɛ hɛn jeng de vê repugu 

ba vey. A re Yakɔp sede kya de he re kayɛ pyɛ de ya gwɔrɔ hɛ. 

4A mara ket mɛ sede wò repugu, na vwɔ yege mɛ sede wo como. A ga mɔbɔs 

mwa vemo de be ra kaa na yɛn, e kwɔn sangal bemat Siyɔn A ga shusha shom 
mɛ sede kya. 

5Darwey a ga tɛ́ ɛ sede wo repugu, a ga wey na Israyɛl. A ga gangas mwa nelɔ 

begwɔ̀m mɛn, a ga hala nekwɔn dal mɛn e barin. A ga gwɛ̌ a BeYuda sesin na 
lashe yey tyɔng wɛt. 

6A ga gangas kwɔn sangal mɛ sede bwi, a ga wey na kwɔn re a yɛ fongol, Dagwi 

Darwey a ga bang e Siyɔn, mwa nzem tanga negasî Shábat. Ko a ga kyini 
gbɔng shom mɛ, gbɔng gwɔ̀m na piris mɛ. 

7Darwey a ga kyini gàgbang rangas nɔrɔ yas mɛ, a ga gas ɛ na kwɔn re a yɛ 

fongol, a ga nára e vwɔ wo repugu mɛ, varâ duk nelɔ begwɔ̀m mɛ. Ba mok 
e Gbɔng Duk Re Fongol Dagwi Darwey, sede e tuk nzem bemat mɛ. 

8Dagwi Darwey a tɛ̀ e yey mɛ be gangas bedwa gbɔng repomo Siyɔn. A nára 

rwik mara, a hwɔtɔ vwɔ mɛ na a wey na rɛ wɛt, a tɛ̀ be tosho dwa na tyɔ̌n gyeng 
wɛ, be lashe hɛn mwa vɛ. 

9Rùhup wɛ bà ga ye pyɔp e vwel ko ba ga kwɔrɔs vɛ. Gbɔng Gwɔ̀m o na bemat 

badu mɛ ba wɔ́ na yɛn e tê yére bemat, be to wok hâ tusa wɛt. Ko bezarap 
Dagwi Darwey be to di negwi-ywey yi na yɛ wɛt. 

10Bemakuk Siyɔn mwa, ba sangal e vwel yuu-yuu, ba tɛ̀ fongol e bato, na 

berugu sesin e babek. Bebot behwong Yɛrusalɛm ba ga ye det a bato mɛn 
e vwel. 

11Bayis hom ba ga tɛ́ ɛn mwangalang na sesin, yey hom ye lɔl. Ma ga tɛ́ me 

gbɛrɛk na lashe yey yaga ba ga wey na bemat hom. Nèy na nèy vɔ na sé kushu 
e nehyok gbɔng repomo mó. 

12Ne tosho a beneng mɛn, ne tē, “Pyɛ̂ re na nshi sɔ a nɛ?” Ne gabsa e nehyok, 

sede ba ga mǎ nɛ, ko ne kushu hywɛ-hywɛ e vɔ beneng nɛ. 

13À Yɛrusalɛm, mê yang o ala, mê tyɛngrɛ hwo na sɛ́ ɛ? Mê bɛrɛng reyɔm mo 

sede rê wa na me bin wɔrɔk hwo mɛ, à Siyɔn ɛ? Rezot mo ra sé tes sede 
gworep. Wa ê tɔk tɛ̀ o tyang ɛ? 

14Bezarap Dagwi be yis a hwo na negwi-ywey ne bɔs. Be kulu a hwo banɛn mo 

wɛshɛrɛk na be toyo na hwo yi e sesam wɛt, ko yɛn e yi a hwo na neha siitit de 
na sé bɔs, na pyɛ kwɛlɛng. 

15Bemat de be kweres e gwong be dak vɔ na be byɛs o mɛ. Be rugum bato 

mɛn, ko be shɛgɛsh barin Yɛrusalɛm, be tē: “Gbɔng pomo rat a hemo de há sè 
a mwa jey pyɛ yey pyɛng a?” 

16Mwa bemat repugu mo be tabas a hwo nengyas, be tē cwɛ̀ɛp, be roros nenu 

mɛn, be dak sekun, be tē, “Wot a ga wey na rɛ! Ngya ngya! Tuk a hemo de wot 
a vɔk e yey! Á hemo de wot e gyeng, wot a ga di hɛ!” 

17Dagwi Darwey a ga ra pyɛ de á yong, a ga sila ha de á ha, sede remo de á 

kana tē ano raane, a ga wey na hɛ vit a nemwishish. A ga tɛ̀ wo repugu a vɔk 
yey pyɛng e ra hwo, a gwɛ̌ a wo repugu gap e ra hwo. 

18Tosho ngyat-ngyat vɔk na Darwey, a yin bemat Siyɔn! Tik nemwishil min ne 

dɔng sede rɔt, naturuk na nagwi! Hwo kwon pɔng wɛt, bayis mo be pɔng 
arɔng wɛt. 

19Sogo, tosho naturuk, e jeng, e jeng! Shusha yey mo sede nshi e nuyel Dagwi 

Darwey! Nára vɔ mo vɔk na yɛ, yaga neken nèy mo, nemo de na sé kushu na 
vyong, e tô kahɛ hyok! 

20À Dagwi Darwey, bɛrɛng na hwo di! E beva de hwà ga sang ra a yɛn ano ɛ? 

Beha be re nèy mɛn de yɛn a tɛ̀ yey na nɛ a? Be mɔrɔ piris kɛ zarap Dagwi, 
e kwɔn re fongol Darwey a? 

21Bavin bebot bemat na bemakuk ba dyɛngɛs tɔɔlɔl e fongol e nehyok, bebot 

bewen na behwong hom, de ba ga mɔbɔs e como. Hwà ga tów ɛn na bewal 
sana nemwishish e tuk de shom mo ya sogo. 

22Sede remo de be rini regyɛng bemat e tuk nzem, ano hwà rini a me pyɛ 

bengyip. E tuk shom Dagwi Darwey, vit a hwak de a hywit ɛ, a dal. Nèy hom de 
ma tɔs ko ma ras nɛ, ko vê repugu hom ba vey wey mɛ hywiri. 

Lɛlɛ Sesin 3 
Sɛ̂t yey na sɛlɛ yi na Dagwi 

1Me a mwat de ma sɔ reyɔm tabak na cwang shom Dagwi. 

2A ga ro me, ko a vey na me e lwil de vit a negbey. 

3E rà me nju hom de e doyo vwɔ mɛ, a sǎ e de ra ano, mwa wosho. 

4A wey na nama rebek hom na rehwo mo a to kwɔrɔs bekup hom arɔng. 

5A rɔnɔ me na como, a bang me na lashe yêy reneng, na reyɔm. 

6A tɛ̀ me sangal e lwil sede vemo de ba ga ros na reku. 

7A ga rɔnɔ me na jwa de mê tɔk hywit me wɛt, a ga rɔgɔs me na ngyang dirik. 

8Mwa ano de me dɛrɛ, me tosho me jama sɛlɛ, ko a ra yapyi na won hom. 

9A ga bangas bapɔk hom na bègbɔng beta a ga kyě tē rɛ̌t a gwong hom. 

10E wɛrɛm gwong hom sede beyar, sede gukum e waba. 

11A ro me yi e gwong hom, ko a hama me cɛk o cɛk o, a hala me vit à pyɛ. 

12A hwɔtɔ gbang mɛ, ko a rene me na ket mɛ. 

13A ta ragey hom na ket zing mɛ. 

14Ma ga tɛ́ me a mwa bemat hom pyɛ shɛgɛsh. Ba lɛ̄lɛ me mwa tuk hane mo. 

15A shɔk me na nshi de ne reneng. A vo me na pyɛ de ya sé kpashak. 

16A tɛ̀ me tangal tyat na yìn, ko a tɛ̀ me sangal e fongol pwɛ̀ng. 

17Ma vɔk yey dyɛngɛ wɛt, ma ye bam a yey pyɛng. 

18Ko ma ye, “Nerat hom na ga tala hɛ, ma to vɔk sɛ̂t yey e ra Dagwi 

Darwey wɛt.” 

19Báre nepep na kyé kyè kpɛɛ, ba sé sede nedɔm kpashak de me sɔ. 

20Me bare na yɛ̄ kayɛ jeng, ko ye tɛ̀ gabik hom gbɛrɛk. 

21Mwa ano sɛ̂t yey hom he toyo jeng de me bare na pyɛ jining yemo: 

22Tɛ̂ yey Dagwi Darwey he sang tala hɛ wɛt, toshô reyɔm mɛ he sang yɛnɛ 

hɛ wɛt. 

23Ya sé pyas kanɛ nagasi, nerât yɛ na sé pyak tyɔng wɛt. 

24Gabik hom he tē, “Dagwi Darwey a sé nwang, mê vɔk sɛ̂t yey hom e ra yɛ.” 

25Dagwi Darwey a sé rwat na kawɛ mwat de a tɛ̀ gap mɛ e ra yɛ, na mwa vemo 

de be jama hɛ. 

26Ano a dal naka wot a gyeng na niri, na Dagwi Darwey a bin sey ot. 

27Ko a sé naka mwat a masa niri, a sè rɔngɔl bwot o, 

28na a sangal mɛ yuu nju mɛ, jeng de Dagwi a bɔrɔk hɛ na pyɛ dirik. 

29Wot dyɛng bato mot e búm e nɛn mɛ, gyeng rɔ̌ bwang sɛ̂t yey o ha sɛ. 

30Ka ba ka dak ot, be tabas a wot nengyas, ko wot sey pyɛ byɛs de ba ra mo. 

31Yaga Darwey e kyini hot gbak-gbak wɛt. 

32Ka a ka tɛ wot lashe yey, ê tosho reyɔm mot gbak, yaga tɛ̂ yey mɛ na wot ha 

sila gyat. 

33Yaga a sé a yɛ pyɛ yey pyɛng wɛt na bemasi be wɔ̀t nepep na lashe yey. 

34Jeng de be ngwɔgɔt bemat ngyang na bol e vwel hak, 

35na jeng de be mɔt bemasi na neves e nuyel Womo De A Dal Na Reto Mwa, 

36na jeng de be tik nà gas a hwak badu e tē, Darwey e di pyɛ mo wɛt a? 

37E wa de e nɔng nu, ko be ra pyɛ mo sana Dagwi Darwey a ha a yɛ 

gyam wɛt ɛ? 

38A sé yi e nû Womo De A Dal Na Reto Mwa de nerat na neves ne nunus wɛt a? 

39Yaga sɛ́ de bemasi bê gwɔrɔng e ra tabak banɛn mɛn ɛ? 

40Tik na wot a masa, na wot a ngyɛgɛt begwong mot, na wot a toyo vey na 

Dagwi Darwey. 

41Tik na wot wuma neyey mot na wot nása vɔ mot vɔk na Dagwi e lagwi, wot 

tē: 

42“Wot a ga ra banɛn, wot a ga sogo nehywɛ, ko hwà ga hala a wot wɛt. 

43Hwà ro ot ko hwà mɔbɔs hot, yaga shom mo ya ga bang tosho reyɔm mo. 

44Hwà ga to bang tó mo na bale, yaga na won mot he wul o wɛt. 

45Hwà ga tɛ̀ ot sede pyɛ serwik, na gwɔt fongol e tê bemat jey. 

46Mwa vê repugu mot be dusa hot ko be shɛgɛsh hot. 

47Wot a ga kwey e ji rezot na gawey, wot a sangal e ji reyɔm na bengyip. 

48Nemwishil nà dɔng e bayis hom sede nshî nerɔt, yaga ba ga wey na bemat 

hom. 

49Nemwishil hom nê tele sana tumal, sana tɛ̀ kwɔk arɔng, 

50sɛ̌ Dagwi Darwey yi e lagwi, a bɛrɛng na a di ot. 

51Yey hom ye lashe hɛ e ra reyɔm beha gbɔng repomo remo. 

52Bemat de be ra repugu na me sana tin, ba ga tɛ̀ a me segun sede non. 

53Ba bomo me kwen e vɔng, ko ba bang nu mo na fwà. 

54Nshi na hwo bang me, ko ma bare: ‘Ma ga ku ow!’ 

55À Dagwi Darwey, ma remo reza mo, yi e nɛ̂n vɔng o, 

56hwà wok won hom wɔgɔ, Hwo kwon bang betong e sesin hom wɛt. 

57Hwà vey bagat jeng de ma yila hwo, ko hwà ye, ‘Hwo vo bengyip wɛt!’ 

58À Darwey, hwà vey sey ɛ̀ ha hom, ko hwà ga viri neken hom. 

59A Dagwi Darwey, hwà ga di buru de ba ra a me, ko hwà yɛrɛ a me shɔt tyɛng. 

60Hwà ga di begwong beves mɛn, na mwa pyɛ́ vyes de yɛn a yong a me. 

61À Dagwi Darwey, hwà ga wok ɛn e de dusa me, na mwa pyɛ́ vyes de yɛn a 

yong a me. 

62Hâ nu mɛn, na barê yey mɛn mwa, ha sé e ra mɛ mwa wosho. 

63Bɛrɛng hɛn e sangal kɛ e tumal, be lɛ̄lɛ me e lɛ̀lɛ mɛn. 

64À Dagwi Darwey, tala hɛn tom ves mɛn tyɛng na tom vɔ mɛn! 

65Tɛ̀ neyey mɛn ne lɔl, na gawey mo he hwo e ra yɛn. 

66À Dagwi Darwey, ro ɛn e ji shom mo, na hwo wey na yɛn hywiri e jey!” 

Lɛlɛ Sesin 4 
Yɛrusalɛm e bama de wa ga gaba 

1Di dyam shinang de yá kana nɛp, celes dyam shinang ya ga tɛ́ ɛ dìlim! Beta 

berat ba ga shara hɛn kpɛɛ, e tô kahɛ hyok. 

2Bewen Siyɔn bá sè a wot berat sizɔng, sede dyam shinang, ko a remo be teshe 

na yɛn, sede nerwey secwem, fwôm vwɔ mwat. 

3Nevu-hey mwa ne nɔngɔs nèy mɛn nevasal na ne ras mɛ, ko bemat hom ba 

ga tɛ́ ɛn beves, sede bengyuwa de be teshe na nèy mɛn e hey gbingiring. 

4Be halsa nèy mɛn ne kushu na vyong tanga yey hwɔshɔ, nèy ne ra won pyɛ̂ re 

de vit a mwat de ê nɔng ɛn. 

5Bemat de bá re pyɛ̂ gananang be kushu na vyong e nehyok. Vemo de ba ras 

ɛn na nedanerey, be kyě jama pyɛ́ e bagwɔt fongol. 

6Tábak bemat hom ha dal hê bemat Sɔdɔm de gawey há hwo e ra yɛn gobok, 

sana ra ɛn na vwɔ. 

7Nèy gwɔ̀m mɛn ná sè haalal, ná dal nemuk-fwala, ná dal nevasal na nepɛng. 

Babek nɛ bá sè basinang hyul-hyul, ba dal koral, setot mɛn sá nɛp sede 
dyéngere safir. 

8A remo bayis mɛn ba dal hwalang na nesit, be tɔk ɛn e nehyok wɛt, rehwo 

rebek mɛn ra ga gunus hɛ e ra bekup o, ra ga hworok sede kpɔk cɔgɔt. 

9Vê yey pyɛng a vemo de ba kushu na bewal como, e ra vemo de vyong ya 

kulsa hɛn. Vemo de neken mɛn na tɛrɛ hɛn vit, ba shim ɛn pyɛ̂ hwiri. 

10Beha berat ba kyé nèy mɛn na vɔ mɛn, pyɛ̂ re mɛn à yane, e jeng de bá wey 

na bemat hom. 

11Dagwi Darwey a hala shom mɛ e ra yɛn, a shusha shom me vyes sizɔng. A 

dak kya e Siyɔn, ko ha re wɛ mwa vɔk e tis o. 

12Begwɔ̀m jey bá sey tsak o wɛt, kɛ behak e ji bemat sangal e jey, wɔgɔ, bemat 

repugu, kɛ bemat beves, bê sang yel e ruhup Yɛrusalɛm. 

13Pyɛ́ mó ya té yi na banɛn bezarap Dagwi, na neves bepiris mɛ arɔng, de yɛn 

á lusha nemi vê cik, e tê gbɔng repomo mo. 

14Yɛn a kyě gǎ e nehyok de na ga tɛ́ ɛn ligis na nemi. Yi ano, vit a mwat de a 

simo, a ra berugu mɛn. 

15Bemat ba gbɔ ba tang ɛn, “Kyè in e jey! Yin a ga tɛ́ in ligis! Yin ra ot wɛt!” Ano 

yɛn a tɛ́ ɛn bemât tele, be kyě gǎ, yére bemat jey ya kyě ha e ra yɛn wɔgɔ, 
“Tyɔng tyɔng wɛt, yɛn ê to sǎ e ngamo wɛt.” 

16Dagwi Darwey pyɛ mɛ a shara hɛn, ê to bɛrɛng hɛn naka wɛt. Ba to nɔ̂ng 

bepiris nerey wɛt, yɛn a to tē naka na bemakuk arɔng wɛt. 

17Bayis mot ba ga ruru na lolo zɔng-reng e de jamâ sɛlɛ. Wot a lolo bayis 

tyɔng wɛt e ra yere bemat jey de yê tɔk sey ot wɛt. 

18Ba raa nekyɔ̌n bol mot, yaga ano wot a tɔk kyě kyè e nehyok mot wɛt. Yɛnɛ 

mot ha ga pom, jeng mot ya ga tala hɛ. 

19Bemat de ba rùnus hot ba dal kim de wo sogo e gwi na nèdey. Yɛn a hwo e ra 

wot e beraku, yɛn a gyeng ot e waba e hey. 

20Yɛ de wot a tɛ̀ gap mot e ra yɛ, yɛ de Dagwi Darwey a ga kasa, a ga gaba 

e segun mɛn. Yɛ de wot a ha e ra yɛ wɔgɔ, “Wot ê sangal e nɛ̂n necam mɛ e tê 
yére bemat jey.” 

21Shɛgɛsh hin, na yin vɔk yey pyɛng, à yin BeƐdɔm, yin de yin a sangal e vwel 

Us. Rezot min re kyè vey arɔng, yin ê feng siring, ko yin ê hywɛrɛm hin. 

22À yin bemat Siyɔn, ba ga tala tabak banɛn min. Dagwi ê re nuyel na tik in e ji 

sesam wɛt. Ko yin BeƐdɔm, ê tabak banɛn min, ê wuma banɛn min ngwɛnjɛng! 

Lɛlɛ Sesin 5 
Won yaga tosho reyɔm 

1À Dagwi Darwey, bare na pyɛ de ya ga té na wot, bɛrɛng hot na hwo di de be 

byɛs ot. 

2Benap mot ba ga wɛrɛ e vɔ bemat beduk, Bemat yére dyuk ba sé sangal e nelɔ 

mot. 

3Wot a ga tɛ́ ot nehyɛn, vit a beda, beneng mot ba ga tɛ́ ɛn sede bekuma. 

4A sé gbing-gbing wot tala nshi de wot e sɔ, wot e sɛ̀ cɔ́gɔt wɛt sɛ̌ na dyām. 

5Wot a ga ruru, ko vit à pɔnglɔ, ko be kyě dak hot sede berɔndɔng de ba vɔk ɛn 

na swesek. 

6Wot a ra gafiri na Misra tanga Asirya, na wot sɛ pyɛ̂ re de yê vey a wot. 

7Bedabeda mot bá ra banɛn, ko a remo yɛn a to sɛ́ wɛt, wot a sé sɔ reyɔ̂m banɛn 

mɛn. 

8E besam de be re negwɔm e ra wot, vit a mwat de ê pat ot e vɔ mɛn. 

9Sɛ̌ wot a nɔng neken mot e ngyen na wot de sɛ pyɛ̂ re, yaga vê mɔbɔs bemat 

be kyě gǎ e hey. 

10Rehwô rebek mot ra fus sede vû kya, ko vyong ye rangas hot sede mwat bêk 

fes. 

11Ba ga dyɛngɛs na beha mot na retek e Siyɔn, ko na beyorom-behwong mot 

e bapomo Yuda. 

12Ba ta a bemat nuyel ngyɔt na vɔ mɛn, ko ba nɔng bemakuk mot nerey wɛt. 

13Ba tɛ̀ bewen mot be hwongo pyɛ́, ko nèy bewen né ra didendes na nedirik 

cɔ́gɔt. 

14Bemakuk be to sangsal e ruhup gbɔng repomo wɛt, ko bebot bemat be tɔk to 

ra lɛlɛ wɛt. 

15Yey pyɛng ya to sé e neyey mot wɛt, rɛɛ mot ha ga tɛ́ ɛ sesin. 

16Kpin negwɔm wa ga gaba e rato mot. Gawey e ra wot yaga wot a ga ra banɛn! 

17Yaga ano neyey mot ne royo, bayis mot be bɛrɛng dip-di-dip arɔng. 

18Yaga Raku Siyɔn wa ga tɛ́ ɛ barin, nevu-hey ne kyě gǎ e wɛ. 

19Ko hwo, à Dagwi Darwey, hwó re negwɔm nesheneshey. Gwofwa 

negwɔm mo gwô nára vɔk e mwa nezamang. 

20Yaga sɛ́ de hwà ga ye waa a hot, hwà ga ye bam à hot jeng pyak ano ɛ? 

21Toyo na wot vey na hwo, ko wot ê to toyo. Toyo na wot, à Dagwi Darwey, 

sede remo de wot á sè raane! 

22Sɛ̌ gyeng hwà ga ye zak a hot vit, e ji shom de ya vɔk yɛnɛ wɛt. 

 
  



1295 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

Yɛzɛkyɛl 
Yɛzɛkyɛl 1 

Negwi-ywey ne mɛsɛng e ra gwofwa negwɔm Dagwi 
(Yɛz 1:1—7:27) 

1-2E tuk he tungun he pwɛl gwo naas, e shey he kuru batat (30) hê shey hê 

tungun hê sesam Gbɔng Gwɔ̀m Yɛhɔyakin, má sè e ji bemat sesam e hagat 
Rɔt Kebar e sevwel Babilɔn. Lagwi wá wunta hɛ, ko ma di Dagwi e ji negwi-
ywey. 

3Ko Dagwi Darwey a ha na piris mɛ, Yɛzɛkyɛl Buzi, e sevwel Babilɔn, e hagat 

Rɔt Kebar. Ko reto Dagwi Darwey ra hwo e ra yɛ. 

4Ma bɛrɛng, ko ma di gûl rwak gwo pɛsɛl yi e rwa bato, ko gbara wa tē dɛbɛt 

e gbɔng rele, ko lagwi de wa gwɔrɔ rɛ wa lolo negbey tyɔng wɛt, ko e tê kyâ 
gbara mo, pyɛ cak ya nɛp sede pama. 

5E tê gul rwak o, ma di pyɛ́ cak sede pyɛ́ cen nyaas. Ya sé sede mwasi, 

6ko kayɛ mo ya vɔk bwang bayis banaas na bafabak banaas. 

7Bol yɛ̄ ba sé tabat, ko ya vɔk bekwǒk bol sede vè mus, ya nɛp sede dyam 

pama de ba tugut. 

8E nɛ̂n bafabak o, ya vɔk vɔ mwasi e mwa bebak benaas tyɛng na bwang bayis 

banaas na bafabak banaas o. 

9Bafabak o ba ragas bemɛn. Yé doyo jeng de ye kyè wɛt, kayɛ mo ye kyè cik 

e nuyêl yɛ, sana doyo. 

10Bwang bayis yɛ̄ ba sé ngan: Mwa ye nyaas ya vɔk bwang bayis mwasi 

e nuyel, na vê gukum e hagât yege, na vê mus e hagat mwɛlɛng, na vê kim 
e bama arɔng. 

11Ya nára bafabak o e rak o, kayɛ mo ya nára bafabak baba e rak o, na be 

ragas nenu bemɛn, ko ya bang bek yɛ na baba arɔng. 

12Kayɛ mo ya kyè cik e nuyel yɛ, vɔk e kwɔn de gabîk yɛ ha wɔ́, ko ye doyo 

e jeng kwɛngɛl o wɛt. 

13E tê pyɛ́ cen o, pyɛ cak ya sé sede hwalang de he re kya, sede mwol de he 

lolo, ko ya kyě gǎ e tê pyɛ́ mo. Kya mo he re bèlem-belem, ko he tabas nedyɛt 
yerê ne gbara. 

14Pyɛ́ cen o mo ye kyě tabas na setele pep vɔk e nuyel ko ye to toros hɛ ziri 

sede té dɛbɛt gbara. 

15Jeng de ma sé bɛrɛng pyɛ́ cen o mo, ko ma di bahara banaas sede ve kyɛkyɛ, 

ba sé gyirik e vwel, karɛ mo bagat na pyɛ mo cak. 

16Bɛ́rɛng na yông bahara mo ba nɛp sede dyéngere ryat. Mwa vɛ̄ banaas ba sé 

tyɛng, ko bɛ́rɛng na yông vɛ ba sé sede hara mo hak ha sɔ́sɔ̀k hɛ́ e ji mumwɛ. 

17Jeng de ye kyè, ye tɔk kyè e kawɛ bak rwa gul naas sana doyo. 

18Bahara mo ba sé barey o, ko ba rɔnɔ vɛ na yɔ̄bɔ pyak de ba tɛ̀sɛ a yɛ bayis. 

19Kayɛ jeng de pyɛ́ cen o ya hwo kyè, ko bahara mo ba dopɛ, ko ka sede pyɛ́ mo 

ya sogo e rak o, ko bahara mo be sogo arɔng. 

20Pyɛ́ mo ye kyè vɔk e kawɛ bak de gabîk yɛ ha simo wɔ́ ɛ, ko bahara mo be ra 

tyɛng ano arɔng, yaga gabik pyɛ́ cen o ha sé e ji bahara mo. 

21Jeng de pyɛ́ cen o ye hwo kyè, ko bahara mo be kyè, ko jeng de ye tumal ko 

be tumal arɔng. Ka sede pyɛ́ mo ya sogo e gwi, ko bahara mo be sogo arɔng, 
a remo de bahara mo ba vɔk gabîk pyɛ́ cen o mó. 

22E ra rak batô pyɛ́ cen o, pyɛ cak ya sé sede ragyip de ba yong na pyɛ de ye 

nɛp sede madɔbi, ba shara yɛ e bato mɛn. 

23E nɛn ragyip o, pyɛ́ cen o ye nára bafabak yɛ baba tabat vɔk na bemɛn, ko 

kayɛ pyɛ mo ya vɔk bafabak baba de ba bang rebêk yɛ. 

24Ma wok rewɔng bafabak mɛn o jeng de ya sé tele, ra sé sede rewɔng tɛmɛ-

nshi, na sede fwɔ̂ Dagwi Wo Reto Mwa, na sede wûs gul rwak, tanga sede lwɛ́lɛ 
regyɛng bemat como. Sede pyɛ́ mo ya tumal, ko ye gyirik bafabak mɛn o. 

25Ko be rɔ̌ wokos rewɔng yi e ra rak ragyip o. 

26E ra rak ragyip o pyɛ cak ya sé de ya sé sede gwofwa negwɔm de ba yong 

na dyengerê safir, ko ma di sede mwasi a sangal e ra gwofwa negwɔm o. 

27Yi e wít mɛ vɔk e rak o, ma di pyɛ de ya nɛp sede dyam pama, ya sé sede 

kya, ko ya rɔnɔ hɛ. Yi e wit o vɔk e vwel o, ma di pyɛ cak sede kya, ko ya lolo, 
ya pere wɔ rɔnɔ hɛ, 

28ya sé sede shatong e ji bale e tuk de rwak wó rop, ko nedyɛt negbey de na 

rɔnɔ hɛ na sé tyɛng ano arɔng. Nemó ne à negwi-ywey ne nedyɛt negbey ne 
gbɔng nerat Dagwi Darwey. Jeng de ma di ano, ma gaba gup, ko ma wok fwɔ̂ 
mwat hwak de a sé ha. 

Yɛzɛkyɛl 2 
Negwi-ywey e ra bwok-basa 

1Ko a yang me, “À mwasi, sogo e tumal. Mê ha na hwo.” 

2Jeng de a sé ha neha mo, ko Gabik Dagwi ha hwo e ra me, ha tɛ̀ ma sogo e ra 

bol hom, ko ma wok a sé ha na me. 

3A ye, “À mwasi, ma sé tomo hwo vɔk na BeIsrayɛl, yɛn yerê sogo nehywɛ. Ba 

ga sogo a me nehywɛ, yɛn na bedabeda mɛn ba ga buru a me pere vey 
e yunung. 

4Yere mɛn ya sé gbàrak ko ye wok fwong wɛt. Ma sé tomo hwo na yɛn, ko hwo 

yang ɛn, ‘Wok in hâ Darwey Dagwi Darwey.’ 

5Ka yɛn a wet betong, kɛ wɛt ayi, yerê sogo nehywɛ yemo yê tɔk zarap Dagwi 

á sè e tē mɛn. 

6“Ko hwo, à mwasi, hwo wok bengyip mɛn, kɛ pyɛ de yɛn ê ha wɛt, mwa ano de 

a sé sede shik na rɔgɔ ba gwɔrɔ hwo, ko hwà sé sangal e tê lyāng. Hwo wok 
bengyip neha mɛn, kɛ hwo tele hwo bɛ́rɛng mɛn wɛt, yaga yɛn a sé yerê sogo 
nehywɛ. 

7Hwo há a yɛn neha hom, kɛ yɛn a wok, kɛ yɛn a kyɛ́ ɛn nà wok, yaga yɛn a sé 

yerê sogo nehywɛ. 

8“Ko hwo, à mwasi, wet betong na pyɛ de me ha a hwo. Hwo kwon sè mwat 

sogô nehywɛ sede yerê sogo nehywɛ wɛt. Wunta nu mo na hwo re pyɛ de mê 
nɔng o. 

9Sede ma bɛrɛng, ko ma di ba nára vwɔ cik vey na me, ko gwa vɔk bwok-basa 

e gunung e ji mo. 

10A shara gwɛ̀ e nuyel hom, ko gwà vɔk jɛk e nuyel o mwa na bama mo, ba jɛk 

ɛ̀ neha lashe yey, na sesin tanga gawey.” 

Yɛzɛkyɛl 3 

1Ko a yang me, “À mwasi, re bwok-basa gwomo, na hwo kyè wɔ ha na 

BeIsrayɛl.” 

2Ano ma wunta nu hom, ko a nɔng me gwɛ na me re. 

3A yang me, “À mwasi, re bwok-basa mo na hwo sila jim na gwɛ.” Ano ma hwo 

re gwɛ, ko e nu hom gwa ta rɔkrɔk sede shok. 

4A to yang me, “À mwasi, wɔ na BeIsrayɛl na hwo ha a yɛn tsak neha hom. 

5Ma sé tomo hwo vɔk na yere bemat jey de ye ha lem detu, ko ha sé gbang wɛt, 

ma sé tomo hwo vɔk na BeIsrayɛl. 

6A sé vɔk na bemat behak beduk de ba vɔk lem de ha sé gbang na hwo tɔk wɛt. 

Ka ma yang tomo hwo na yere bemat beduk, ka yɛn a yang wet betong na hwo. 

7Ko BeIsrayɛl bê wet betong na hwo wɛt, yaga yɛn e simo be wet betong na 

me wɛt. Mwa BeIsrayɛl, bato mɛn ba sé gbarak, ko neyey mɛn na sé kashalang 
arɔng. 

8Ko di, ma ga tɛ̀ hwo sè gbarak, na hwo sè kashalang sede yɛn. 

9Sede remo de dyéngere ryat ya dal sulup na negbarak, ano de mê tɛ̀ hwo se 

e nuyel mɛn. Hwo kwon wok bengyip mɛn, kɛ hwo sap ɛn yaga yɛn e bɛrɛng 
hwo ves wɛt, yaga yɛn a sé yerê sogo nehywɛ.” 

10Ko a to yang me, “À mwasi, sey neha de mê ha a hwo e yey mo, ko hwo wok 

nɛ̀ na betong mo. 

11Ano, wɔ na vê sesam, vɔk na bemat mo, ko hwo ha na yɛn. Yang ɛn, ‘Wok in 

hâ Darwey Dagwi Darwey’, kɛ yɛn a wet betong, kɛ yɛn a kyɛ́ ɛn nà wok ayi.” 

12Gabîk Dagwi ha yang me cik, ko e bama hom ma wok gbɔng digîs jey, ha sé 

gbɔng nerat Dagwi Darwey de na sogo yi e kwɔn sangal mɛ. 

13Ma to wok rewɔng bafabak pyɛ́ cen de be ragas bemɛn, na rewɔng bahara de 

ba sé e bahagat pyɛ́ cen o, pyɛ mo ya lumla sizɔng. 

14Gabik Dagwi ha yang me cik, ko ha jut me, ha kyè na me, ma kyè na lashê 

yey, gabik hom ha beseng, yaga gâp vwɔ Dagwi Darwey de gwa hwo e ra me. 

15Ano, ma vey e Tel-Avif, e hagat Rɔt Kebar, kwɔn de bemat sesam o ba sangal 

ɛ. Ma sangal na yɛn pɔlɔ taama, á sè a me yɔɔt. 

Yɛzɛkyɛl a tɛ́ ɛ mwat gyêng Israyɛl 
(Yɛz 33:1-9) 

16E bama nepɔlɔ netaama mo, ko a yang me, 

17“À mwasi, ma ga tɛ̀ hwo se mwat gyeng BeIsrayɛl. Jeng de hwà wok ha e nu 

hom, ko hwo wɔ tusa hɛn e to hom. 

18Ka sede ma yang bemat beves, ‘Yin ê kushu mwin’, ko hwà tusa hɛn wɛt, kɛ 

hwo ha na hwo tusa bemat beves yi e gwòng mɛn, na hwo sey neken mɛn wɛt, 
bemat beves o bê kushu e ji banɛn mɛn, ko mê jama nemi mɛn e vɔ mo. 

19Ko ka sede hwà tusa bemat beves, ko yɛn a doyo yi e neves mɛn kɛ yi 

e begwong mɛn wɛt, yɛn ê kushu yaga banɛn mɛn, ko hwà ga sey neken mo à 
hwo. 

20“Ano arɔng, ka sede vê cik ba doyo yi e necik mɛn ko ba ra banɛn, ko ma tɛ̀ 

pyɛ tiris bol e nuyel mɛn, yɛn ê kushu, yaga banɛn mɛn, ko tomông necik de yɛn 
a ga kana ra bê bare na vɛ wɛt, ko yaga hwà ga tusa hɛn wɛt, mê jama nemi 
mɛn e vɔ mo. 

21Ko ka sede hwà tusa vê cik, na be kwon ra banɛn wɛt, ko yɛn a ra banɛn wɛt, 

ko yɛn ê nàra beken mwin, yaga yɛn a sey túsa mo, ko hwô sey neken mo 
arɔng.” 

Yɛzɛkyɛl a tɔk to ha wɛt 

22Reto Dagwi Darwey ra sé e ra me e hwomo, ko ra yang me, “Sogo, kyè vɔk 

e nɛk, ko mê ha na hwo e hwomo.” 

23Ano kwong, ma sogo, ma kyè wɔ e nɛk o. Ko ma di gbɔng nerat Dagwi e tumal 

e hwomo sede gbɔng nerat de má kana di e hagat Rɔt Kebar. Ko ma gaba gup. 

24Gabik o ha hwo e ra me, ha yang me cik e ra bol hom, ko ha ha na me, ha 

ye, “Kyè na hwo wɔ man to mō e lɔ mo. 

25Ko hwo, à mwasi, bê rɔgɔs hwo na bezining, yaga na hwo tɔk kyě kyè na 

bemat wɛt. 

26Mê tɛ̀ lem mo he man ɛ e nu mo, yaga na hwo tɔk ha kɛ gyong ɛn arɔng wɛt, 

yaga yɛn a sé yerê sogo nehywɛ. 

27Ko jeng de mê ha na hwo, mê wunta nu mo, ko hwô yang ɛn, ‘Darwey Dagwi 

Darwey a ye.’ Tik vemo de bê wok, be wok, ko tik vemo de bê kyɛ́ ɛn nà wok, 
be kyɛ́ ɛn, yaga yɛn a sé yerê sogo nehywɛ.” 

Yɛzɛkyɛl 4 
Ba dura reha gwɔrɔ Yɛrusalɛm na como 

1“Ko di hwo, à mwasi, jut gàt bwos na hwo tik hɛ e nuyel mo. E ra hɛ, wɔrɔ 

gbɔng repomo Yɛrusalɛm. 

2Rɔnɔ regat o na como sede ra sé gbɔng repomo mó mwin. Tula gwofongol na 

hwo rɔnɔ mɛ rɛ, yong pyɛ̂ gang jwa mo, lɔk nekwɔn ye ngyɔk, yong sesêk kulsa 
rùhup o pere wɔ gwɔrɔ rɛ. 

3Ano arɔng, jut dyam tyes na hwo tɛ̀ yɛ sede jwa de wa gas o yi e repomo mo, 

ko hwo doyo, hwo bɛrɛng rɛ arɔng. Yi ano, ba ga rɔnɔ repomo mo na como, ko 
hwo hwo e ra rɛ. Hemo hê se a BeIsrayɛl pyɛ dura. 

4“E bama mo, dyɛng e hagat vwɔ mwɛlɛng mo, ko mê tɛ̀ mwa neves BeIsrayɛl 

e ra hwo. Hwô jut nedirik tabak mɛn, mwa nepyak nepɔlɔ de hwà sé e dyɛngɛ 
e hwomo ano. 

5Ma ga yɛrɛ a hwo nepyak nepɔlɔ, nà sé naga betat na kuru shabatat (390), 

tyɛng na nepyak neshey tabak mɛn. A sé ano de hwô jut nedirik tabak BeIsrayɛl. 

6Jeng de hwà ga yɛnɛ nemo, hwô to dyɛng hê neba, ko hê se e hagat vwɔ 

yege mo, na hwo jut nedirik tabak BeYuda. Ma ga yɛrɛ a hwo nepɔlɔ kuru 
banaas (40), tuk hining yaga kahɛ shey. 

7“Sɛt bayis mo e ra Yɛrusalɛm de ba ga rɔnɔ na como. Nára vwɔ mo hal na hwo 

zarap e ra repomo mo. 

8Di, mê rɔgɔs hwo na bezining, yaga na hwo tɔk doyo yi e hagat hemo vɔk 

e here wɛt, sɛ̌ hwà yɛnɛ nepɔlɔ̂ rɔnɔ̂ rɛ na como. 

9“A remo, jut alkama, na baale, na shila, na shila-soya, na géy tanga celes, 

wuna yɛ mwa e gwokywa gwining, na hwo yong a tó mo mɛ bagat kpam-tuk. 
E vɛ de hwô re mwa nepɔlɔ naga betat, na kuru shabatat (390) de hwô se 
e dyɛngɛ e hagat mo. 

10Bê mara nedirik pyɛ́ de hwô re mo, nê se bak gwining e ji benaas vê kilo, hwô 

reres yɛ e jeng de ba tɛ̀ kahɛ tuk. 

11Ano arɔng bê mara a hwo nshi de hwô sɔ, nê se sede netus neba kahɛ tuk, 

e jeng de ba yong ɛ. 

12Hwô pɛl kya mo na beving mwasi behwogot e dem de bê bɛrɛng hwō, hwo 

halang pyɛ́ mo sede negat kpam-tuk ne baale, ko hwo re.” 

13Dagwi Darwey a ye, “A rɔda se ano de BeIsrayɛl bê re pyɛ́ de ya sé ligis, 

e kahɛ kwɔn de ma shara hɛn ɛ̀ e tê yére bemat jey.” 

14Ko ma toyo a ye, ma ye, “Áaa, à Darwey Dagwi Darwey! Ma ga sang tɛ̀ to 

hom ligis wɛt. Yi e newen hom vey e remo, ma ga sang re namâ pyɛ de ya ku, 
kɛ ngyāma ya hama yɛ wɛt. Mwa pyɛ́ de ya sé ligis ya ga sang yel e nu 
hom wɛt.” 

15Ko Dagwi Darwey a yang me, “Di, mê tik o hwo ra fwom na bagâng rɔndɔng 

e tô beving mwasi, na hwo halang mɛ kpam-tuk mō.” 

16Ko a to yang me, “À mwasi, ma sé kyè wɔ tùt vɛ́sɛ na pyɛ̂ re e Yɛrusalɛm. Yɛn 

ê masa nedirik kpam-tuk mɛn na bengyip, ko yɛn ê masa nshi sɔ mɛn na reyɔm, 

17sɛ̌ vit à bwang pyɛ́ na nshi sɔ de ya tɛt ɛ̀. Yɛn ê bɛrɛng bemɛn e ji bɔrɔk hɛn, 

ko yɛn ê kyě tala hɛn e tabak banɛn mɛn.” 

Yɛzɛkyɛl 5 
Wal como e ra Yɛrusalɛm 

1Dagwi Darwey a ye, “À mwasi, jut wal de wa sé vootot, ra fwom na wɛ sede 

bâ hwon, na hwo wula mɛ to mo tanga negyɛk mo. Jut pyɛ masa nedirik na hwo 
gas mɛ tot o zang tat. 

2Rangas bak o gwining na kya e tê gbɔng repomo mó, e bama de ba ga yɛnɛ 

gwɔrɔ rɛ na como. Jut bak o wo neba na hwo kyě kpɔgɔm wɛ na wal o, hwo 
rɔnɔ mɛ repomo mo. Jut bak o wo netat hwo waram na gul gwo kyè mɛ, ko mê 
hwɔltɔ wal o yi e fwal o na me ro ɛn mɛ. 

3Hwô vɛ tot o tyɔng, hwo rɔgɔs e nû rugu mo. 

4Yi e tot de ha sé tyɔng o, vɛ hak, bomo hɛ e kya na hwo rangas hɛ. Yi e hɛ de 

kya hê shara hɛ vɔk e mwa nelɔ BeIsrayɛl.” 

5Darwey Dagwi Darwey a ye, “Womo wɛ à Yɛrusalɛm. Ma tɛ̀ wɛ e tê yére bemat 

jey, ko bwang bavwel ba gwɔrɔ wɛ. 

6Ko bemat Yɛrusalɛm ba sogo a me nehywɛ e ra Badu, na nu de ma nɔng. Yɛn 

a dal yére bemat jey na mwa bavwel de ba gwɔrɔ wɛ na neves. Yɛn a ye zak à 
Badu hom, ko yɛn a kyɛ́ ɛn nà raa nu hom. 

7Yaga ano, Darwey Dagwi Darwey a ye, Yaga yin a dal bwang yére bemat jey 

de ya gwɔrɔ hin na sogo nehywɛ, ko yin a kyɛ́ in nà raa Badu hom, kɛ yin a 
gyeng nu de ma nɔng in, ko yin a ra pyɛ́ tyɛng na badu yére bemat jey de ya 
gwɔrɔ hin, 

8ko di, me Darwey Dagwi Darwey ma ye, Me pyɛ hom, ma sé kyè vey hwo e ra 

hwo. Mê yɛrɛ a hwo shɔt e bɛrɛng yére bemat jey. 

9Yaga mwa tomong min ve byɛm-byɛm, mê ra a hwo pyɛ de ma ga sang ra wɛt, 

ko mê sang to ra arɔng wɛt. 

10Beda bê re banama nèy mɛn e tē min, ko nèy nê re vê beda mɛn arɔng. Mê 

yɛ́t a yin shɔ̄t, ko bwang min de ba dal, mê shara hin e kagwɛ rwa gul.” 

11Yaga ano, Darwey Dagwi Darwey a sira, a ye, “Mwin, a remo de yin a ga tɛ̀ 

kwɔn re fongol hom ligis na mwa pyɛ́ de ma kyɛ́ me zakzak, tanga pyɛ̂ byɛm-
byɛm min, mê gas me na yin, mê to di in na bayis hom wɛt, ko mê wok 
nemwishish min wɛt. 

12Bak gwining e ji betat min wô kushu na tumbang, kɛ vyong yê ré ɛn, e tē min, 

bak wo neba wô wey na wal como e tē min, ko bak wo netat, mê shara e gul 
vɔk e kagwa, ko mê kyě ro ɛn na wal de ma ga hwɔltɔ. 

13“Yi ano, shom hom yê ye rɔ̀s, ko lashe yey hom e ra yɛn hê dyɛng sɛ̌ a to 

yang me wɛ́kwɛk, ko yɛn ê tɔk, me Dagwi Darwey ma ga ha e ji repugu hom, 
jeng de ma ye rɔ̀s à lashe yey hom e ra yɛn. 

14Ano arɔng, mê tɛ̀ yin a sè sede barin, na pyɛ sedusa e tê yére bemat jey de 

ya gwɔrɔ hin, tanga na e bayis mwa bemat de be kweres. 

15“Yin ê se pyɛ sedusa, na ye seshɛgɛsh, na ye tusa, na ye neves na yére 

bemat jey de ya gwɔrɔ hin, jeng de ma yɛt a yin shɔ̄t e ji shom na lashe yey 
hom, na tabak de ha sé siitit. Me Dagwi Darwey ma ha ano. 

16Ko di mê tɛ̀ vyong vyes ye hwo e ra yin sede ba tabas hin na ket de ma tabas 

hin mɛ, yaga na bè wey na yin. Jeng de mê gwɛ̌ vey na vyong e ra yin, mê dul 
begwong vɛ́sɛ a yin na pyɛ́. 

17Mê tomo na vyong, na ngyāma e ra yin, ko yê wey na nèy min. Ano arɔng, 

tumbang na lusha nemi bê kyè e ra yin. Mê vey na wal como e ra yin arɔng. Me 
Dagwi Darwey ma ha ano.” 

Yɛzɛkyɛl 6 
Dagwi a kyɛ́ ɛ sap cī 

1Dagwi Darwey a ha na me, a ye, 

2“À mwasi, sɛt bayis mo e ra beraku Israyɛl, na hwo zarap e ra vɛ, 

3hwo ye, ‘A yin beraku Israyɛl, wok in hâ Darwey Dagwi Darwey! Darwey Dagwi 

Darwey a yang beraku, na berahwol, na bèvwɛngɛ, tanga benɛk ngan: Me pyɛ 
hom mê vey na wal como e ra yin, ko mê wey na berahwol sekwit min. 

4Begagbang nɔrɔ yas min bê tɛ́ ɛn barin, ko bê gangas begagbang nɔrɔ pyɛ̂ 

nesang hyɔɔlɔl min, mê mɔbɔs mwa bemat de be sap cī e nuyêl yɛ. 

5Mê bomos bavin BeIsrayɛl e nuyel cī mɛn, ko mê shara bekup min mwa, me 

gwɔrɔ mɛ begagbang nɔrɔ min o. 

6E kahɛ kwɔn de yin a sangal ɛ, bê gangas bapomo min, ko be wey na berahwôl 

cī min, yi ano, begagbang nɔrɔ min bê tɛ́ ɛn barin, bê bunut cī min, na be wey 
na yɛ, bê waram begagbang nɔrɔ pyɛ̂ nesang hyɔɔlɔl min, ko bê wey na pyɛ̂ 
fwom min mwa vit. 

7Bê mɔbɔs behak e ji min e kagwa, ano de yin ê tɔk ma sé Dagwi Darwey. 

8“ ‘Mwa ano, mê tik behak e ji min be hywit ɛn wal como vɔk e yére bemat jey 

cak, ko be shara hɛn e bapomo mɛn. 

9Yɛn de yɛn a hywit ɛn, bê bare na me e ji yére bemat jey de ya hashe hɛn 

e sesam, e gwong de yɛn a mǎ me yi na yey mɛn de ya doyo yi na me, ko bayis 
mɛn baves de ba raa cī mɛn. Yɛn pyɛ mɛn bê sè pyɛ byɛs yaga neves de yɛn a 
ragas, na mwa pyɛ̂ byɛm-byɛm mɛn arɔng. 

10Yɛn ê tɔk ma sé Dagwi Darwey, ma shìra hɛn e nɔrɔ wɛt na me vey na rezot 

e ra yɛn.’ ” 

11Darwey Dagwi Darwey a ye, “Dak in vɔ sesin! Tó in bol! Ye in: Kɛ̀ɛ ɛ́, yaga 

pyɛ̂ byɛm-byɛm vyes de BeIsrayɛl ba ra! Yaga wal como wô wey na yɛn, mwa 
na vyong tanga tumbang. 

12Vane de ba sé yikyik bê kushu na tumbang, vemo de ba sé bagat, bê mɔbɔs 

hɛn e como, ko bwang vemo de ba pɔl, ba nàra beken, bê kushu na vyong. Ano 
de yɛn ê wok nepep mwa shom hom e ra yɛn. 

13Ko yin ê tɔk me wɛ à Dagwi Darwey, jeng de bavin vemo de ba ga mɔbɔs ba 

dyɛngɛs tɔ̌l e tê cī mɛn, na be rɔnɔ begagbang nɔrɔ yas mɛn, e ra kawɛ rahwol 
lwis, na mwa batɛt beraku, na e nɛn kayɛ cɔgɔ̂t berang gyisik, na e kayɛ cɔgɔ̂t 
ouk lɛ́ng ryat, tanga e kawɛ gàgbang nɔrɔ pyɛ̂ nesang hyɔɔlɔl vɔk na cī mɛn. 

14Mê nára kwɛn vwɔ hom e ra yɛn, na me tɛ̀ vwel o he se hal, sana pyɛ́, yi e hey 

gbingiring e rwa batin vɔk e Ribla e rwa bato, na mwa kahɛ kwɔn de ba sangal 
ɛ, ko yɛn ê tɔk ma sé Dagwi Darwey.” 

Yɛzɛkyɛl 7 
Yɛnɛ̂ Israyɛl ha vey bagat 

1Dagwi Darwey a ha na me, a ye, 

2“Hwo mwasi, Darwey Dagwi Darwey a yang bemat vwel Israyɛl ngan: “Yɛnɛ 

mó! Yɛnɛ mó ha ga pom, e ra rwa gùl naas ve vwel o. 

3A remo yɛnɛ mó ha ga hwo e ra yin, mê hala shom hom e ra yin. Mê ra a yin 

shɔt tyɛng na begwong min, mê tabak hin yaga pyɛ̂ byɛm-byɛm min. 

4Yīs hom hê tik hwak wɛt, mê wok nemwishish wɛt. Mê tabak hin yaga begwong 

min, yaga pyɛ̂ byɛm-byɛm de ya sé e tē min. Ano yin ê tɔk e me wɛ à Dagwi 
Darwey.” 

5Darwey Dagwi Darwey a ye: “Rezot e ra rezot! Di, ra ga pom. 

6Yɛnɛ mó ha ga vey, yɛnɛ mó ha ga pom. Hā ga sene e ra yin, di, ha ga vey! 

7Gawey min ha ga vey na yin, à yin bemat vwel o. Jeng o ya ga vey, tuk o ha 

vey bagat, hê reyɔm, ko hê nzem e beraku wɛt. 

8Bwang o tyɔng a remo, mê shusha shom hom e ra yin, mê tala shom hom e ra 

yin. Mê yɛrɛ a yin shɔt tyɛng na begwong min, ko mê tabak hin yaga mwa 
nebyɛm-byɛm min. 

9Yīs hom hê tik hwak wɛt, mê wok nemwishish wɛt. Mê tabak hin tyɛng na 

begwong min, yaga pyɛ̂ byɛm-byɛm de ya sé e tē min. Ano yin ê tɔk e me Dagwi 
Darwey de ma fala. 

10Di, jeng o! Di, ye kyè vey! Gawey min ha ga nusu e jey. Gwelê yol min gwa 

ga túruk, râ kaa ha ga karak. 

11Yol ya ga ras, ya tɛ́ ɛ gwelê neves, vit à winde ê nàra. Vit à neshɛ̀rɛk mɛn, vit 

à yele mɛn, vit à pyɛ de ya dal na nerey e tē mɛn. 

12Jeng o ya ga pom, tuk o ha vey bagat, tik na mwat sey o a shɛgɛsh wɛt, ko 

mwat row o a ra sesin wɛt, yaga shom ya sé e ra bagyɛng mɛn mwa. 

13“Yaga bemat row o bê to toyo e ra pyɛ de ba ga sey wɛt, mwa jeng de yɛn a 

rɔngɔl beken. Yaga negwi-ywey o nà ra mwa regyɛng mɛn, bê tɔk to fugut wɛt. 
Yaga banɛn mɛn, yɛn ê tɔk gyeng neken mɛn wɛt. 

14“Ba ga pɛl durum, be yong kayɛ pyɛ gyam, ko vit à mwat de a wɔ̂ como, yaga 

shom hom ya sé e ra mwa bagyɛng mɛn. 

15Yaga wal como wa sé e jey, ko tumbang na vyong ba sé e lɔ, vemo de ba sé 

e tê-dyɛng bê kushu na wal como, vemo de ba sé e repomo — vyong na 
tumbang bê re ɛn. 

16Ka sede vê dál behak ba hywit ɛn, bê sɛ̀ ɛn e beraku, sede bewǔtut benɛk, 

mwa vɛ be ra sesin e ra banɛn mɛn. 

17Mwa vɔ bê vow, mwa bakwot bê tɛ́ ɛn gbɛrɛk. 

18Bê tɛ̀ berugu sesin, neves nê kyiri hɛn. Rekyen rê se e ra mwa bayis, bato 

mɛn bê tɛ́ ɛn hulhul. 

19Yɛn ê wesek dyam pyɛng mɛn e nehyok, bê teshe na dyam shinang mɛn sede 

pyɛ ligis. “Dyam pyɛng na dyam shinang mɛn yê tɔk sey ɛn e tuk shom Dagwi 
Darwey wɛt. Yɛn ê tɔk kwɔshɔ vyong mɛn, kɛ be sila jim mɛn na yɛ wɛt. Yaga 
yá sè pyɛ̂ bugurɛk yê neburu mɛn. 

20Yi na pyɛ̂ tɔrɔ mɛn ryat o, de yɛn á ra kaa na yɛ, yɛn á yong cī mɛn de ya sé 

byɛm-byɛm, pyɛ́ de ya sé kis. Yaga ano, mê tɛ̀ ye sè a yɛn pyɛ gbiridik. 

21“Mê nára a bemat beduk pyɛ́ mɛn mwa, sede pyɛ́ de yɛn a sey ɛ̀, ko na bemat 

bevês jey sede pyɛ̂ jugu, yɛn ê tɛ̀ yɛ̄ ligis. 

22Mê doyo bayis hom yi na yɛn, yaga na yɛn a tɛ̀ Kwɔn Jɛrɛ hom ligis. Vê yol bê 

yel e hɛ, yɛn ê tɛ̀ hɛ ligis. 

23Yong in ngyang! Yaga vwel o ha sila na banɛ̂n lusha nemi, gbɔng pomo ha 

sila na yol. 

24Mê vey na yére bemat jey de ya dal na neves na ye sey ɛ nelɔ mɛn. Mê yɛnɛ 

râ kaà vê gap o, ko nekwɔn jɛrɛ mɛn nê tɛ́ ɛn ligis. 

25Jeng de rezot rê pom, yɛn ê jama sangal netyang, ko vit à hɛ. 

26Rezot rê raa rezot, neha nê raa neha, yɛn ê kyě jama negwi-ywey yi na zarap, 

basa hê se vit yi na piris na vô bya yi na bemakuk. 

27Gwɔ̀m ê ra sesin, hwey gwɔ̀m hê pat yey e negwɔm o, ko vɔ mwa bemat 

vwel o bê vow. Mê ra na yɛn tyɛng na gwong mɛn, tyɛng na shɔ̄t mɛn mê ra a 
yɛn shɔt. Ko yɛn ê tɔk e me wɛ à Dagwi Darwey.” 

Yɛzɛkyɛl 8 
Negwi-ywey ne neba e ra gwofwa negwɔm Dagwi 

(Yɛz 8:1—10:22) 
Pyɛ̂ byɛm-byɛm e Gbɔng Duk Re Fongol 

1E tuk he tungun, he pwɛl gwo tyiimin, gwo shey he tyiimin, má sè sangal e lɔ 

hom, ko bemakuk Yuda bá sè sangal na me. Ko gobok, retô Darwey Dagwi 
Darwey ra hwo e ra me. 

2Ma bɛrɛng, ko ma di sede mwasi. Yi e wit mɛ wɔ̀ gyirik a sé sede kya, ko vɔk 

e rak o, a nɛp sede dyam pama de ba tugut. 

3A nára pyɛ cak sede vwɔ, ko ya kaba redúk tot rato hom. Ko gabik o ha jut me 

e rak o, e tê lagwi na jey, ko ha kyè na me e ji negwi-ywêy Dagwi vɔk 
e Yɛrusalɛm, vɔk e rwi ruhup rwa bato. E hwomo, ma di ci cak e tumal de ye 
kas a Dagwi yey tyɔng wɛt. 

4Ko ma di gbɔng nerat Dagwi Israyɛl e hwomo, sede negwi-ywey de ma kana 

di e nɛk Rɔt Kebar. 

5Dagwi a yang me, “À mwasi, ye ganga a remo na hwo bɛrɛng bak rwa bato.” 

Ano, ma ye ganga vɔk e rwa bato e hwomo, e rwa batô ruhup gàgbang nɔrɔ 
yas, e rwi yel o, ma di ci de ye kas a Dagwi yey tyɔng wɛt. 

6Dagwi a to yang me, “À mwasi, hwà di pyɛ́ de yɛn a sé ra, pyɛ̂ byɛm-byɛm 

vyes o de BeIsrayɛl ba sé ra e ngamo, na yɛn a gwɛ ro me yikyik yi e Kwɔn Jɛrɛ 
hom a? Mwa ano, hwô di pyɛ̂ byɛm-byɛm de ya dal yemo na neves.” 

7A jut me vɔk e rwi ruhup lala majey. Ma bɛrɛng ko ma di revɔng e vwara duk. 

8Ko a yang me, “À mwasi, kas vwara duk o.” Ma kas gwɛ ko ma wɔ kulu ɛ̀ kwɔ̂n 

yel. 

9A ye, “Yel na hwo bɛrɛng pyɛ̂ byɛm-byɛm vyes de yɛn a sé ra e ji mo.” 

10Ano, ma yel ko ma bɛrɛng. Vara duk o mwa ba sila na wɔrɔ̂ nezap pyɛ̂ gabaga, 

na ngyāma de ya sé ligis, tanga nezap cī de BeIsrayɛl be re a yɛ fongol. 

11Bemakuk BeIsrayɛl kuru bataama ba sé e hwomo, mwa na Yaazaniya Shafan 

e tumal e tē mɛn. Kawɛ e ji mɛn a vɔk keshǐ rangas pyɛ́ e vwɔ mɛ, ko kyeng ha 
sè tugus yi e pyɛ̂ nesang hyɔɔlɔl o, ha sila duk o. 

12Ko Dagwi a rangal me, a ye, “À mwasi, hwà sé bɛrɛng pyɛ de bemakuk 

BeIsrayɛl ba sé ra e lɛrɛ, kawɛ e duk ci mɛ a? Yɛn e tē: ‘Dagwi Darwey e bɛrɛng 
hot wɛt, Dagwi Darwey a ga kyini vwel o.’ ” 

13A to yang me, “Hwô di pyɛ̂ byɛm-byɛm de ya dal yemo de yɛn a sé ra na 

neves”. 

14Ano, a vey na me e ruhup rwa bato gwo Gbɔng Duk Re Fongol, ko ma di beha 

e sangal e hwomo e de sesîn ci de ba tang yɛ à Tamus. 

15Ko a yang me, “Hwà ga di yere pyɛ yemo à mwasi a? Hwô di pyɛ̂ byɛm-byɛm 

de ya dal yemo.” 

16A vey na me e lalâ ji mo hê Gbɔng Duk Re Fongol Dagwi Darwey, ko 

e hwomo, e rwi Kwɔn Jɛrɛ Dagwi Darwey, e tê gàgbang nɔrɔ yas, bemat sede 
kuru baba na vɛ betungun (25) ba sé ɛ. Yɛn a doyo á Kwɔn Jɛrɛ bama, ko bayis 
mɛn ba doyo vɔk e rwa rak. Yɛn a sé tē ngyuk vɔk e rwa rak, e nuyel gwi de 
gwa sé nusu. 

17Dagwi a yang me, “À mwasi, hwà ga di pyɛ yemo a? Neves o na ga vey a 

BeYuda e de râ pyɛ̂ byɛm-byɛm yemo e ngamo wɛt a? Yɛn a ga sila vwel o na 
yol na be gwɛ cɔgɔs mɛ̀ shom hom a? Di de yɛn a sé sap cī na be ra a me mɛ 
kaa! 

18Yaga ano, mê ra a yɛn pyɛ́ na shom, mê wok nemwishish kɛ me tosho reyɔm 

mɛn wɛt. Ka yɛn a ka dak bèkun e betong hom, mê wet betong na yɛn wɛt.” 

Yɛzɛkyɛl 9 
Be wey na vê sap cī 

1E bama mo, a yila na gbɔng fwɔ na me bin wok, a ye, “Vey in bagat, yin de yin 

e kyè wɔ tabak gbɔng repomo Yɛrusalɛm, kawɛ e ji min na pyɛ como e vwɔ mɛ.” 

2E ji jeng, bemat betyiimin ba nusu yi e bak ruhup rak o gwô rwa bato, kawɛ na 

pyɛ como e vwɔ mɛ. E ji mɛn, hwak á tɛ̀ rugu linen, ko á vɔk pyɛ jɛk e gwóng 
mɛ. Yɛn mwa ba kyè, ko ba wɔ tumal e hagat gàgbang nɔrɔ yas wo dyam pama. 

3Ko gbɔng nerat Dagwi Israyɛl na sogo yi e ra kɛrup e kwɔn de na kana sé ɛ, 

vɔk e ruhup Gbɔng Duk Re Fongol. Dagwi Darwey a hwo yila mwat de a tɛ̀ rugu 
linen, de a vɔk pyɛ jɛk e gwóng mɛ, 

4a yang ɛ, “Kwey e tê gbɔng repomo mo, e tê Yɛrusalɛm, na hwo tɛ̀ jɔt e ratili 

kawɛ mwat de a lashe yey, ko yey mɛ ya bɔrɔk hɛ na mwa pyɛ̂ byɛm-byɛm de 
be ra e ji hɛ.” 

5Ma to wok a sè tang bwang bemat o, “Raa hin hɛ e gbɔng repomo, na yin a 

mɔbɔs bemat o. Yin tik hwak kwen wɛt, ko yin wok nemwishish hwak wɛt. 

6Mɔbɔs hin bemakuk, na bewen, na behwong, na nèy nesɛl tanga beha. Ko yin 

tik nà ra kawɛ mwat de a vɔk jɔt e ratili mɛ. Pɛrɛ hin e ngamo e Kwɔn Jɛrɛ hom.” 
Ano, yɛn a pɛrɛ na bemakuk de ba sé e nuyel Gbɔng Duk o. 

7Ko Dagwi a to yang ɛn, “Tɛ̀ in Gbɔng Duk o ligis, na yin sila nelala wɛ na bavin 

bemat o. Hwo in fwom o!” Ano yɛn a nusu, ba hwo mɔbɔs bemat gbɔng 
repomo mo. 

8Jeng de yɛn á sè mɔbɔs bemat o, ko ba hala me gbɔ́rɛy, ma gaba gup, ko ma 

dak sekun ma ye, “Áaa, à Darwey Dagwi Darwey! Hwô wey na mwa bwang 
BeIsrayɛl de ba tɛt ɛ, a remo de hwà sé shusha shom mo e ra Yɛrusalɛm a?” 

9Ko a yang me, “Banɛn BeIsrayɛl na BeYuda ba kat ding-ding. Vwel o ha ga 

sila na lusha nemi, ko gbɔng repomo mo ra ga sila na yol tanga negbarak 
neves. Yɛn e tē, ‘Dagwi Darwey a ga kyini vwel o, ko e to bɛrɛng hot wɛt.’ 

10Ko me kē, mê tik mwat hwak, kɛ me wok nemwishish mɛn wɛt. Mê tala hɛn 

pyɔ̌n neves de yɛn a ga ra.” 

11E bama jeng, mwat de a tɛ̀ rugu linen na pyɛ jɛk mɛ e gwóng, a vey na ha, a 

ye, “Ma ga ra pyɛ de hwà nɔng me nu.” 

Yɛzɛkyɛl 10 
Gbɔng nerat Dagwi nà hala Yɛrusalɛm 

1Ma bɛrɛng, ko e ra rak ragyip de wa sé e ratɛt bekɛrup, ma di pyɛ cak e ra rak 

mɛn sede dyéngere safir, ba yong yɛ sede gwofwa negwɔm. 

2Ko Dagwi a yang mwat de a tɛ̀ rugû linen, “Ci e tê baharâ nɛ̂n bekɛrup. Vɛ́ cíla 

kya pyak e vwɔ, ko hwo waram e ra gbɔng repomo Yɛrusalɛm.” A wɔ̀ yel 
e hwomo me sè bɛrɛng hɛ. 

3Bekɛrup bá sè tumal e hagat rwa batin Gbɔng Duk Re Fongol o jeng de mwat o 

á yel, ko rele ra hwo bang lala ji mo. 

4Gbɔng nerat Dagwi Darwey nà sogo yi e ra bekɛrup o, ko na kyè vɔk e rwi 

Gbɔng Duk o, ko rele mo ra sila wɛ, ko lala mo ha sila na nɛ̂p gbɔng nerat Dagwi 
Darwey. 

5Ba wok rewɔ̂ng bafabak bekɛrup o pere vɔk e lala majey, sede fwɔ̂ Dagwi Wo 

Reto Mwa jeng de a sé ha. 

6Jeng de Dagwi Darwey a nɔ̂ng mwat de a tɛ̀ rugu linen nu, a ye, “Vɛ́ kya yi e tê 

bahara de ba sé e nɛ̂n bekɛrup.” Mwat o a yel ko a tumal e hagat rehara mo 
hak. 

7Kɛrup o hwak wa nára vwɔ yi e tê bekɛrup o vɔk e cíla kya de ya sé e tē mɛn, 

wa vɛ́ yɛ, wa tɛ̀ yɛ e vɔ mwat de a tɛ̀ rugu linen o, a sey yɛ, ko a nusu mɛ e jey. 

8Bekɛrup o ba vɔk pyɛ de ya sé sede vwɔ mwasi e nɛ̂n karɛ refabak. 

9Ma bɛrɛng, ko ma di bahara banaas e bahagat bekɛrup o, hara hining e hagat 

kawɛ kɛrup. Ka sede ba bɛrɛng bahara mo, ko ba tē bwerep sede dyéngere 
ryat. 

10Ko bɛ́rɛng bahara mo mwa vɛ banaas ba sé tyɛng, ko kagwɛ mo gwa vɔk hara 

hak de ha yel e ji mumwɛ. 

11Jeng de be hwo kyè, be tɔk kyè e kawɛ e ji bebak benaas sana doyo, ko 

e kawɛ bak de bahara nuyel ba raa, ko bwang o be raa sana doyo e jeng 
kwɛngɛl o. 

12Babek vɛ mwa, na nèma mɛn, na vɔ mɛn, na bafabak o, tanga bahara mo 

mwa — bahara mo mwa vɛ banaas ba sila na bayis e kawɛ bak. 

13Ko e ra reha bahara mo, ma wok fwɔ gwa yila vɛ à baharâ doysa. 

14Kawɛ kɛrup wa vɔk bwang bayis banaas. Bwang o gwô mɛsɛng gwa sé gwô 

mus, gwô neba gwa sé gwô mwasi, gwô netat gwa sé gwô gukum, ko gwô 
nenaas gwa sé gwô kim. 

15Bekɛrup o ba sogo e gwi, vɛ à pyɛ́ cen de má kana di e hagat Rɔt Kebar. 

16Jeng de bekɛrup o ba hwo kyè, ko bahara mo ba kyè tanga vɛ̄ kudurung. Jeng 

de bekɛrup ba jut bafabak mɛn na be sogo yi e vwel, ko bahara vê bahagat mɛn 
ba dopɛ pang. 

17Sede ba tumal, bwang o gwo tumal arɔng, ko jeng de be sogo e gwi, bwang o 

gwo sogo tanga vɛ̀, yaga gabik pyɛ́ cen o ya sé e ji vɛ. 

18E bama mo, gbɔng nerat Dagwi Darwey na hala rwi Gbɔng Duk Re Fongol ko 

na tumal e ra tɛt bekɛrup. 

19Bekɛrup ba shara bafabak mɛn ko ba sogo yi e vwel e bayis hom, ba nusu na 

bahara mo e bahagat mɛn. Ba tumal e ruhup rwa rak gwô Gbɔng Duk Re 
Fongol Dagwi Darwey, ko gbɔng nerat Dagwi Israyɛl na sé e ra tɛt mɛn. 

20Yemo yɛ a pyɛ́ cen de ma kana di e nɛ̂n Dagwi Israyɛl e hagat Rɔt Kebar, ko 

ma tɔk e yɛ̄ à bekɛrup o. 

21Kayɛ mo ya vɔk bwang bayis banaas, kayɛ mo na bafabak banaas, ko e nɛ̂n 

bafabak mɛn o, ba vɔk pyɛ́ cak sede vɔ mwasi. 

22Bwang bayis mɛn ba sé sede vane de ma kana di e hagat Rɔt Kebar. Kayɛ 

pyɛ mo ya kyè cik e nuyel yɛ̀. 

Yɛzɛkyɛl 11 
Shɔt Dagwi e ra Yɛrusalɛm 

1Gabik Dagwi Darwey ha jut me e rak o, ko ha vey na me e ruhup rwa rak 

Gbɔng Duk Re Fongol Dagwi Darwey de gwo bɛrɛng rwa rak. Ano, e rwi 

ruhup o, bemat kuru baba na vɛ betungun (25) bá sè ɛ, hwak e ji mɛn à 
Yaazaniya Azur, na Pelatiya Bɛnaya, begwɔ̀m sevwel o. 

2Dagwi Darwey a yang me, “À mwasi, e bemat a vemo de be yong begwong 

banɛn, ko yɛn e vos a bemât gbɔng repomo remo byá vyes. 

3Yɛn e tē, ‘Jeng ya ga vey bagat na wot a to hwo lɔk nelɔ. Repomo ra sé sede 

rwêy kyeres pyɛ́, ko wot vɛ à banama mo.’ 

4Yaga ano, zarap e ra yɛn, à mwasi, zarap e ra yɛn.” 

5Ano arɔng, gabik Dagwi Darwey ha hwo e ra me, ko ha yang me, “Yē, Dagwi 

Darwey a ye ngan: À BeIsrayɛl, pyɛ de yin e bare à yane. Ma tɔk pyɛ́ de ya vey 
e yey min. 

6Yin a ga mɔbɔs bemat pyak e pomo mo, ko yin a ga sila nehyok hɛ na bavin 

mɛn. 

7Yaga ano, Darwey Dagwi Darwey a ye: Bavin bemat de yin a tik e ji pomo mo 

vɛ à banama mo, ko pomo mo hɛ à rwey o, ko di, bê páa in yi e hɛ. 

8Yin a ga tele hin wal como, ko mê vey na wɛ e ra yin. Me Darwey Dagwi 

Darwey ma ha ano. 

9“Mê paa in yi e ji hɛ, ko mê nára hin e vɔ yére dyuk, na me yɛrɛ a yin shɔt. 

10Yin ê wey yi na wal como e vwel Israyɛl, mê yɛrɛ a yin shɔt e tē, ko yin ê tɔk 

me wɛ à Dagwi Darwey. 

11“Pomo hemo hê sè rwey min wɛt, ko yin ê sè banama e ji hɛ wɛt. Mê yɛrɛ a 

yin shɔt e yɛnɛ vwel Israyɛl. 

12Ano de yin ê tɔk, me wɛ à Dagwi Darwey, de yin a raa Badu mɛ wɛt, ko yin a 

kyɛ́ in nà gyeng nu de a nɔng in, ko yin a ga ra pyɛ́ tyɛng na nû yére bemat jey 
de ya gwɔrɔ hin.” 

13Jeng de má sè zarap, Pelatiya Bɛnaya a vɛ̌ ku. Ko ma gaba gup, ma pɛl kun, 

ma ye, “Áaa à Darwey Dagwi Darwey! Hwô mɔbɔs bwang bemat de ba tɛt ɛ 
e Israyɛl hywiri a?” 

Dagwi a vo a vemo de ba sê sesam nu 

14Dagwi Darwey a ha na me, a ye, 

15“À mwasi, bemat de ba sangal e Yɛrusalɛm be tâng mwa begwa mo, na 

yere mo, na bemat mo de ba sé e de sesam tanga hwo, tanga mwa BeIsrayɛl 
wɔgɔ, ‘Yin a ga kyè yikyik yi na Dagwi Darwey. Wot a sé vemo de a nɔng ot 
vwel hemo na he tɛ́ ɛ nap mot.’ 

16“Ko di a remo, ha a yɛn ngan, ‘Darwey Dagwi a ye: Ey, e me de ma paa ɛn, 

ma tomo na yɛn yikyik, e tê yére bemat jey, ko ma ga shara hɛn e bavwel baduk, 

ko mwa ano, mê se a yɛn Kwɔn Jɛrɛ e kahɛ vwel de yɛn a sé ɛ yaga jeng tyɔng 
na yɛn a tɔk re a me fongol e hwomo.’ 

17“Yaga ano, hwo ye, ‘Darwey Dagwi Darwey a ye: Mê tula hin yi e bemat o, na 

me vey na yin yi e bavwel de ba kana shara hin ɛ, ko mê nɔng in vwel Israyɛl. 

18Jeng de yɛn a wul hwomo, yɛn ê paa yi e hɛ mwa pyɛ́ de ma kyé me zakzak, 

na mwa pyɛ̂ byɛm-byɛm hɛ. 

19Ma rɔda nɔng ɛn yey rining, ko me tɛ̀ gabik pas e ji mɛn. Mê pat yey mɛn de 

ya sé kashalang sede gwofwa yi e rebek mɛn, ko me nɔng ɛn yêy norok sede 
nama. 

20Ano yɛn ê raa Badu hom na nu hom, na yɛn a gyeng vɛ kwong. Yɛn ê sè 

bemat hom, ko mê sè Dagwi mɛn. 

21Ko e ra vemo de ba tɛ̀ yey mɛn e ra pyɛ́ de ma kyé me zakzak, na yê byɛm-

byɛm, mê tala hɛn neves negwɔn mɛn. Me Darwey Dagwi Darwey ma ha ano.’ 
” 

Gbɔng nerat Dagwi Darwey nà hala Yɛrusalɛm 

22E bama mo, bekɛrup ba sogo e gwi na bafabak mɛn, ko bahara mo e bahagat 

mɛn, ko gbɔng nerat Dagwi Israyɛl na sé e ra rak mɛn. 

23Gbɔng nerat Dagwi Darwey nà sogo yi e tê gbɔng repomo mo, ko nà wɔ̀ tumal 

e ra raku wo rwa rak, wo gbɔng repomo mo. 

24Gabik o ha jut me tɛɛrɛ ko ha kyè na me e ji negwi-ywey, e ji gabik Dagwi, vɔk 

na bemat sesam e vwel Babilɔn, ko negwi-ywey de ma kana di nà hala me. 

25Ko ma ha a vê sesam o mwa pyɛ́ de Dagwi Darwey a ga dura a me. 

Yɛzɛkyɛl 12 
Pyɛ dura e ra sesam 

1Dagwi Darwey a ha na me, a ye, 

2“À mwasi, hwà sé sangal e tê yerê sogo nehywɛ. Yɛn a vɔk bayis, ko yɛn e kyɛ́ 

ɛn nà bɛrɛng na vɛ, yɛn a vɔk betong, ko yɛn e kyɛ́ ɛn nà wok na vɛ, yaga yɛn a 
sé yerê sogo nehywɛ. 

3“Yaga ano, à mwasi, yóng a tó mo nedok nekyɔrɔk sede mwât tele yi e vwel 

mɛ na hwo kaba mɛ̀ gwong vɔk e de sesam, jey ye sè rɔngɔl gbey, ko yɛn a sè 
bɛrɛng hwo. Hwô hala lɔ mo, hwo kyè vɔk e dem dūk yɛn a sè bɛrɛng hwo, 
gyeng yɛn ê tɔk, yɛn a sé yerê sogo nehywɛ. 

4Hwô tula nedok nekyɔrɔk mo sede mwat de e kyè wɔ̂ sesam, nagwi yɛn a sè 

bɛrɛng, ko nahywegelek hwo hala lɔ mó sede hwà sé kyè wɔ̂ sesam, yɛn a sè 
bɛrɛng hwo. 

5Kas vɔng e vwara duk o, hwo nusu hwo e hɛ, yɛn a sè bɛrɛng hwo. 

6Ko hwo jut gwɔ̂t pyɛ́ mó e ra sanat na hwo kyè mɛ, jey ya ga ye hywi, hwo 

bang bwang bayis mo, yaga na hwo tɔk di vwel o wɛt, yaga ma ga tɛ̀ hwo sè 
pyɛ dura a BeIsrayɛl.” 

7Ma ra kayɛ pyɛ de Dagwi Darwey a ha a me. Ma tula gwɔt nedok nekyɔrɔk 

hom nagwi sede mwat de e kyè wɔ̂ sesam, ko nahywegelek, ma kas vɔng 
e vwara duk o na vɔ hom, ko ma nusu, jey ya ga ye hywi na gwɔt nedok o e ra 
sanat, ma nára me, yɛn a sè bɛrɛng me. 

8Nusu hwol, Dagwi Darwey a yang me: 

9“À mwasi, BeIsrayɛl, yerê sogo nehywɛ vane, ba rangal hwo pyɛ de hwà sé 

ra wɛt a? 

10Yang ɛn, ‘Darwey Dagwi Darwey a ye: Hâ zarap hemo ha sé e ra gwɔ̀m 

Yɛrusalɛm, na mwa BeIsrayɛl de ba sé e hwomo.’ ” 

11Yang ɛn, “Ma sé a yin pyɛ dura, sede remo de ma ga ra, ano de bê ra a yɛn, 

bê hashe hɛn be kyè mɛ vɔk e de sesam. 

12Gwɔ̀m mɛn ê jut gwɔt nedok nekyɔrɔk mɛ e ra sanat nawiri, na a hywit ɛ mɛ 

e vɔng de a kas e vwara duk. A rɔda bang bwang bayis mɛ na a di vwel de a 
sé kyè wɔ̀ hala wɛt. 

13Mê shara segun hom e ra yɛ, na me vo ɛ́ na hɛ, ko mê kyè na yɛ vɔk e repomo 

Babilɔn, e vwel Babilɔn, mwa ano, ê di hɛ wɛt, ko ê ku e hwomo. 

14Mê shara mwa bemat badu mɛ, na bemat gyeng ɛ, tanga bemat como mɛ 

e kagwɛ rwa gul jey, ko mê hwɔltɔ wal como e ra yɛn na wo wey na yɛn. 

15Ano de yɛn ê tɔk mɛ wɛ à Dagwi Darwey, jeng de ma shara hɛn e mwa yére 

bemat jey, na me shara hɛn e bavwel baduk. 

16Ko mwa ano, mê tik bwang mɛn tyɔng be hywit ɛn wal como, na vyong tanga 

tumbang, yaga na yɛn a ha reha tomong mɛn de ba sé byɛm-byɛm e tê yére 
bemat jey de yɛn a sangal na yɛn. Yi ano, yɛn ê tɔk e me wɛ à Dagwi Darwey.” 

Pyɛ dura e ra vow na bengyip 

17Dagwi Darwey a to yang me: 

18“À mwasi, re pyɛ́ na vôw rebek, ko a tang o wǐri na bengyip jeng de hwà sé sɔ 

nshi. 

19Há a BeIsrayɛl, bemat vwel o ngan: ‘Darwey Dagwi Darwey a yang bemat 

sangal e Yɛrusalɛm wɔgɔ: Yɛn ê vow jeng de yɛn a sé re pyɛ́, ko ê tang ɛn wǐri 
na bengyip jeng de yɛn a sé sɔ nshi. Bê wey na vwel o, bê hashe kayɛ pyɛ ko 
bê hala hɛ hal, yaga yol de bemat sangal e hɛ be ragas. 

20Bagbɔng bapomo de ba sila na bemat a remo bê tɛ́ ɛn barin, ko vwel o hê tɛ́ 

ɛ gbingiring. Yi ano de yɛn ê tɔk, e me wɛ à Dagwi Darwey.’ ” 

Dagwi ê sila ha mɛ sana rɛn ɛ 

21Dagwi Darwey a to yang me, 

22“À mwasi, e sɛ́ à cinat ha yemo de be ha e vwel BeIsrayɛl wɔgɔ, ‘Jeng ye 

kweres, ko negwi-ywey na ga sila wɛt ɛ?’ 

23Ko di, ha a yɛn: ‘Darwey Dagwi Darwey a ye: Mê tɛ̀ kwɔk cinat ha mo, ko bê 

to ha ano e Israyɛl ko tyɔng wɛt.’ Yang ɛn ngan: ‘Jeng ya ga vey bagat de kane 
negwi-ywey nê sila.’ 

24“Bê to wok negwi-ywey ne bɔs, kɛ neha vyóshon e ji BeIsrayɛl wɛt. 

25Me Dagwi Darwey, mê ha há de me ha, ko bê sila hɛ. Bê to rɛn ɛn nà sila 

hɛ wɛt. À yin yerê sogo nehywɛ, e jeng min, mê ha há ko mê sila hɛ. Me Darwey 
Dagwi Darwey ma ha ano.” 

26Dagwi Darwey a to yang me, 

27“À mwasi, BeIsrayɛl ba sé tɛ̄ a remo wɔgɔ, ‘Negwi-ywey de e bɛrɛng na sé ne 

neshey pyak de ne kyè vey, e zarap yaga jeng de ya rɔngɔl yikyik.’ 

28Yaga ano, yang ɛn: ‘Darwey Dagwi Darwey a ye: Vit a neha hom de nê to rɛn 

ɛn, ko há de me ha hê sila. Me Darwey Dagwi Darwey ma ha ano.’ ” 

Yɛzɛkyɛl 13 
Ha e ra bezarap bɔs 

1Dagwi Darwey a ha na me, a ye, 

2“À mwasi, zarap e ra bezarap Israyɛl. Zarap e ra vemo de be zarap e ra bare 

yey mɛn pyɛ mɛn, be tē, ‘Wok in hâ Dagwi Darwey!’ 

3“Darwey Dagwi Darwey a ye, ‘Gawey e ra betɔ̂n bezarap de be raa gabik tó 

mɛn, ko yɛn a ga di pyɛ cak wɛt!’ 

4À yin BeIsrayɛl, bezarap min ba sé yapyi zɔng sede nevu-hey de ne sǎ e de 

jáma pyɛ́ e bagwɔt barin. 

5Yin a ga wɔ̀ yong nedem de jwa-pomo wa taksal wɛt, kɛ yin a to lɔk a BeIsrayɛl 

jwa-pomo na yɛn a dul mɛ bato mɛn e tuk como Dagwi Darwey wɛt. 

6Pyɛ́ de yɛn e bɛrɛng e ji negwi-ywey ya sé bɔs, ko pyɛ́ de yɛn e tē yê té ya sé 

mwin wɛt. Yɛn e tē, ‘Dagwi Darwey a ye’, e jeng de Dagwi Darwey a ga tomo 
hɛn wɛt, ko mwa ano yɛn e sǎ e de gyeng silâ neha mo! 

7Yin a ga di negwi-ywey ne bɔs, ko pyɛ́ de yin e tē yê té, ya sé mwin wɛt. Yin a 

ga ye, ‘Dagwi Darwey a ye’, mwa ano de ma ga tùt nu wɛt. 

8“Yaga ano, Darwey Dagwi Darwey a ye, ‘Yaga yin a ga ha neha de nà sé 

mwin wɛt, ko yin a bɛrɛng negwi-ywey ne bɔs, ma sé ra repugu na yin, me 
Darwey Dagwi ma ha ano. 

9Vwɔ hom gwô hwo e ra bezarap de be bɛrɛng negwi-ywey ne bɔs, ko yɛn e ha 

neha de na sé mwin wɛt. Yɛn ê sè e ji bemat badu hom wɛt, kɛ be jɛk baza mɛn 
e ji ngyɛrɛ̂ baza BeIsrayɛl wɛt, kɛ yɛn a yel e sevwel Israyɛl wɛt, ko yin ê tɔk, me 
wɛ à Darwey Dagwi Darwey.’ 

10“A sé ano yaga yɛn a ga kwɛlɛng bemat hom, be tē, ‘Netyang’ e jeng de vit à 

netyang, na e jeng de bemat hom ba sé yong jwa-pomo, ko bezarap o ba vey 
mɔmɔ wɛ na būm pwɛng. 

11Há a vemo de ba mɔmɔ jwa-pomo na būm pwɛng o wɔgɔ, wô gaba. Rwak wô 

tɛ̀ tɛmɛ-nshi, ko bècung fwala bê gabsa, ko gul rwak gwô tɛs wɛ na gap. 

12Jeng de jwa-pomo mo wô gaba, ko bê rangal bemat o be ye, ‘Būm pwɛng de 

yin a mɔmɔ ɛ̀ mó á gwɛ ɛ?’ 

13“Yaga ano, Darwey Dagwi Darwey a ye, ‘E ji shom hom mê tɛ̀ gul rwak gwo 

hwo, ko e ji lashe yey hom, mê tɛ̀ tɛmɛ-nshi ne tá, ko bècung fwala ve shom 
hom bê wey na wɛ. 

14Mê gangas jwa-pomo de yin a ga mɔmɔ na būm pwɛng o mo, na wo gaba 

e vwel, na be hàla retis o hal. Ko jeng de wô gaba, wô wey na yin e tê wɛ, ko 
yin ê tɔk, me wɛ à Dagwi Darwey.’ 

15“Ano de mê shusha shom e ra jwa-pomo mo, na e ra vemo de ba mɔmɔ wɛ 

na būm pwɛng, ko mê yang in, ‘Jwa-pomo mo wà to sɛ́ wɛt, kɛ vemo de ba 
mɔmɔ wɛ na būm pwɛng — 

16yɛn vɛ à bezarap Israyɛl de bá zarap e ra Yɛrusalɛm, ko yɛn á di negwi-ywey 

ne sángal tyang e ra pomo mo, jeng de vit à sangal tyang.’ Me Darwey Dagwi 
Darwey ma ha ano.” 

Ha e ra beha bezarap bɔs 

17Dagwi Darwey a ye, “Ano arɔng, à mwasi, sɛt bayis mo e ra behâ bemat mo 

de be zarap yi na bare yey mɛn. Zarap e ra yɛn, 

18na hwo ye, ‘Darwey Dagwi Darwey a ye: Gawey e ra beha de be tolo a bemat 

balow de be tɛ̀sɛ e vɔ, ko be yong a kayɛ yere bemat nerugu bang rato na be 
ra mɛ jàma neken bemat! Yin ê ra jàma neken bemat hom, ko yin a sè gyeng 
neken o nemin a? 

19Yin a ga nɔ́ng me nerey wɛt e nuyel bemat hom, yaga na yin a sɛ̀ mɛ alkama 

e vwɔ tanga pyɛ̂ re tyɔng zɔng. Yin e mɔbɔs bemat de jeng mɛn ya rɔngɔl, ko 
vemo de a sé naka be kushu yin e tikis hɛn beken. Yi ano, yin e vɛ́sɛ a bemat 
hom bɔs, ko yɛn e wet betong na nebɔs min.’ 

20“Yaga ano, Darwey Dagwi Darwey a ye, ‘Ma kyɛ́ me zakzak balow de be tɛ̀sɛ 

e vɔ de yin e ra mɛ jàma bemat. Mê hama vɛ yi e vɔ min, na me hala washak 
neken bemat de yin e ra jàma mɛn sede nenon. 

21Mê hama nerugu bang rato min, na me sey ɛ bemat hom yi e vɔ min. Yɛn ê 

to sè pyɛ̂ jàma e vɔ min wɛt e ngamo nuyel. Ano, yin ê tɔk, me wɛ à Dagwi 
Darwey.’ 

22“Yin a ga tɛ̀ neyey vê cik gbɛrɛk na nebɔs min mwa, ano de ma ga ra pyɛ de 

yê nɔng ɛn bengyip wɛt, ko yin a ga cɔgɔs bemat beves na yɛn a tik begwong 
beves mɛn wɛt, na yɛn a sey neken mɛn. 

23Yaga ano, e ngamo nuyel, yin ê to bɛrɛng negwi-ywey ne bɔs wɛt, kɛ pyɛ́ de 

yin e tē yê té, ko yê té wɛt. Mê sey ɛ bemat hom yi e vɔ min. Yi ano, yin ê tɔk, 
me wɛ à Dagwi Darwey.” 

Yɛzɛkyɛl 14 
Ha e ra sap cī 

1Tuhak behak e ji bemakuk Israyɛl ba vey na me, ko ba sangal e nuyel hom. 

2Ko Dagwi Darwey a vɛ̌ ha na me, a ye, 

3“À Yɛzɛkyɛl, mwasi, bemat vemo ba ga tɛ̀ neyey mɛn e ra sap cī, ko ba ga tɛ̀ 

pyɛ̂ banɛn mɛn ye sè pyɛ̂ té bugurɛk e nuyel mɛn. Mê simo yɛn a vey vo byǎ na 
me a? 

4“Ko di, ha na yɛn, na hwo yang ɛn: ‘Darwey Dagwi Darwey a ye: Kawɛ 

WoIsrayɛl de a ga nɔ̂ng cī yey mɛ, na a tɛ̀ pyɛ̂ banɛn mɛ be tɛ́ ɛ a yɛ pyɛ yé 
bugurɛk, ko mwa ano, a vey vo byǎ na zarap Dagwi, ko me Dagwi Darwey mê 
toyo a yɛ tyɛng na nepyak banɛn cī de e sap yɛ, 

5yi ano, mê tɛ̀-e-yey, mê toyo na neyey BeIsrayɛl vey na me, yɛn vemo de ba 

ga kana ye waa à neyey mɛn e de sap cī vyes.’ 

6“Yaga ano, ha a BeIsrayɛl ngan: ‘Darwey Dagwi Darwey a ye: Tosho hin 

gabɔk, na yin a doyo yi e cī min, na yin a doyo bayis min yi e mwa pyɛ̂ byɛm-
byɛm min.’ 

7“Yaga kawɛ WoIsrayɛl, kɛ hwak e ji bemat yére dyuk de a sé sangal na 

BeIsrayɛl, ba doyo a me mā na be tɛ̀ yey mɛn e ra sap cī, na be tɛ̀ pyɛ̂ banɛn 
mɛn ye tɛ́ ɛ a yɛn pyɛ̂ té bugurɛk e nuyel hom, ko mwa ano, yɛn a vey na zarap 
hom na be vo byǎ na yɛ yi na me, ko me Dagwi Darwey mê toyo a yɛn na 
byǎ mo. 

8Mê sɛt bayîs repugu e ra yɛn, mê tɛ̀ ɛn be sè pyɛ dura na pyɛ cinat ha, na me 

pat ɛn yi e ji bemat hom, ano de yin ê tɔk, me wɛ à Dagwi Darwey. 

9“Ka sede zarap hom a buru, ko a toyo a yin na hâ bɔs, a sé yaga me, Dagwi 

Darwey, ma ga tɛ̀ ɛ a ra ano, ko mê nára vwɔ̂ repugu hom e ra yɛ, na me wey 
na yɛ yi e ji bemat hom BeIsrayɛl. 

10Ko mê tabak hɛn tyɛng — yɛ mwat de a vey vo byǎ mo tanga zarap o arɔng, 

11yaga na BeIsrayɛl be to ye rɛng yi na me, kɛ be to tɛ̀ bato mɛn ligis na mwa 

neburu mɛn wɛt. Ano yɛn ê sè bemat hom, ko mê sè Dagwi mɛn. Me Darwey 
Dagwi ma ha ano.” 

Shɔt Dagwi e ra Yɛrusalɛm 

12Dagwi Darwey a to ha na me, a ye: 

13“À mwasi, ka sede vwel ha ra banɛn, ko ha sey tsak o na me wɛt, ko mê nára 

vwɔ̂ repugu hom e ra hɛ, mê bang gwông sɛ̂ pyɛ̂ re hɛ, na me vey na vyong e ra 
hɛ, na me wey na bemat hɛ mwa na yas hɛ. 

14Ka Nowa, na Danyɛl tanga Iyɔp yɛn vemo betat, ba yang sè e ji hɛ, yɛn a yang 

sey neken mɛn nju mɛn zɔng yi na necik mɛn. Me Darwey Dagwi Darwey ma 
ha ano. 

15Ka ma tomo ngyāma e vwel o na ye ngwɔgɔt hɛ, na he tɛ́ ɛ gbingiring, ko vit 

à mwat de a tɔk kwey e ji hɛ yaga ngyāma mo, 

16ko ka bemat betat vemo ba yang sè e ji hɛ, ko me Darwey Dagwi Darwey, ma 

sira na neken hom, yɛn a yang tɔk sey nèy bewen kɛ behwông hɛ wɛt, ba yang 
sey bato mɛn yɛn nju mɛn zɔng, ko vwel o ha yang nàra gbingiring. 

17“Kɛ ka sede ma vey na wal como e ra vwel o, ko me ye, Tik wal como wo 

kwey e vwel ó, ko ma wey na mwa bemasi, na yas yi e hɛ, 

18mwa ano de bemat betat vemo ba yang sè e ji hɛ, me Darwey Dagwi Darwey 

ma sira na neken hom, yɛn a yang sey nèy bewen kɛ behwong wɛt, ko yɛn nju 
mɛn zɔng de ba yâng sey bato mɛn. 

19Ko ka ma tomo na tumbang e ra vwel o, ko ma losho shom hom mwa na nemi 

e ra hɛ, na me wey na bemasi, na yas tanga ngyāma yi e hɛ, 

20ka Nowa, na Danyɛl tanga Iyɔp ba yang sè e hɛ, me Darwey Dagwi Darwey 

ma sira na neken hom, yɛn a yang sey nèy bewen kɛ behwong wɛt, yɛn a yang 
sey neken mɛn nju mɛn zɔng yi na necik mɛn. 

21“Darwey Dagwi Darwey a ye, ‘Tàga jeng de mê tomo na pyɛ̂ wey nyas yê shɔt 

e ra vwel o, yɛ à wal como, na vyong, na ngyāma tanga tumbang, na ye wey 
na bemasi, na yas yi e hɛ!’ 

22Mwa ano, bê tik ɛ bwang behak e ji hɛ, yɛn nèy bewen na behwong de bê 

hywit ɛn, yɛn ê vey na yin. Sede hwà di begwong mɛn na tomong ves mɛn, ko 
ê yang o lɔ̀ɔ na neves de ma vey mɛ e ra Yɛrusalɛm, na mwa pyɛ́ de ma vey 
mɛ e ra repomo mo. 

23Pyɛ́ de ma ra yê yang o lɔ̀ɔ jeng de hwà di negwɔn na tomong ves mɛn, ko 

hwô tɔk a sé zɔng-reng wɛt de ma ra pyɛ̂ mwa de ma ga ra e pomo mo. Me 
Darwey Dagwi Darwey ma ha ano.” 

Yɛzɛkyɛl 15 

Gwɔrɔ-há e ra retin anap 

1Dagwi Darwey a to ha na me, a ye, 

2“À mwasi, e rɛ̌ de cɔgɔt tin anap ya dal bwang cɔ́gɔt mwa ɛ? E rɛ̌ de lâng cɔgɔt 

anap ha dal bwang cɔ́gɔt e rehwot ɛ? 

3Bé jut cɔgɔt hɛ be yong mɛ pyɛ cak a? Bé tɔk vɛ kwagam tîk pyɛ rirɛgɛ e ra 

hɛ a? 

4Wey, be tɛ̀ hɛ e kya zɔng, kya hê re to mo na tin o, kya mo hê to re gèy o arɔng, 

ko bê tɔk ra fwom hwak na yɛ̀ a? 

5Jeng de yá sè burang, bá ra pyɛ cak na yɛ wɛt, e rɛ̌ kwong jeng de ya ga tɛ́ ɛ 

bèlili, bê sang to ra pyɛ cak na yɛ a?” 

6Yaga ano, Darwey Dagwi Darwey a ye: “Sede cɔgɔt anap e ji cɔ́gɔt e rehwot, 

yemo de ma ga nɔng yaga kya zɔng, ano de ma rɔda nɔng bemat sangal 
e Yɛrusalɛm. 

7Mê sɛt bayis repugu hom e ra yɛn, mwa ano de yɛn a hywit ɛn e kya mo, ko 

kya mo hê re ɛn gbak, ko yin ê tɔk me wɛ à Dagwi Darwey, jeng de ma sɛt bayîs 
shom hom e ra yɛn. 

8Mê tɛ̀ vwel o he sè gbingiring, yaga nevit tsak o. Me Darwey Dagwi Darwey 

ma ha ano.” 

Yɛzɛkyɛl 16 
Nevit tsak o Yɛrusalɛm 

1Dagwi Darwey a to ha na me, a ye, 

2“À mwasi, dura a Yɛrusalɛm pyɛ̂ byɛm-byɛm de wa ga ra. 

3Ha a wɛ pyɛ de me Darwey Dagwi Darwey ma sé ha e ra wɛ ngan: “Súsu mō 

tanga tɔ mo bá sè e sevwel Kanaan. Da mo á sè WoAmɔr, ko de mo á sè 
WoHiti. 

4E tuk de bá tɔ o, ba yere cǒp mo wɛt, ko bá kus o na nshi na hwo sè haalal wɛt, 

bá mɔmɔ hwo na nevwashe kɛ bá bang o na pyɛ banga wɛt. 

5Vit à mwat de á wok nemwishish kɛ á tosho reyɔm mo, na a ra a hwo pyɛ́ 

yemo, ko bá bomo hwo e majey, yaga bá byɛnɛng hwo tuk de bá tɔ o. 

6“Má sè kwey bagat na hwo, ko ma di o hwá sè biring e nemî tɔ mo, ma yang o, 

‘Sè kwen! 

7Rās sede cɔgɔt ryat!’ Hwà ras, hwà tɛ́ o lwis, ko hwà tɛ́ o zing-hwong. Hwà tá 

bavasal, tot rato mo ha ras, ko mwa ano hwà rɔngɔl kpimit. 

8“Ma to kwey bagat na hwo, ma bɛrɛng hwo, ko ma di hwà ga wul jeng de bê tɛ̀ 

yey na hwo. Ma shara hagât rugu hom e ra hwo, ko ma bang mɛ nekpimit mo. 

Ma sira a hwo, ko ma wuna me na sira na hwo, ko hwà ga tɛ́ o nwang. Me 
Darwey Dagwi Darwey ma ha ano. 

9“Ano kwong, ma kus o na nshi, ma kus nemi de hwà liring hwo mɛ, ko ma 

mɔmɔ hwo na něy. 

10Ma tɛ̀ a hwo rugu de ba kyɔrɔk tolo mo na nzem, ko ma tɛ̀ a hwo bekpatak 

rehwo berat vit à yere mo. Ma tɔrɔ hwo na rugû linen rwat, ko ma bang o na pyɛ 
banga ye silikyi. 

11Ma tɔrɔ hwo na yɔ̀m dyéngere ryat. Ma tɛ̀ a hwo nerwěy e vɔ, na bèlɛlɛ e fwɔ, 

12na yɔbɔ e wol, na dyam-tong e betong tanga kpin rwat tyɔng wɛt e rato. 

13Ano, ba tɔrɔ hwo na dyam shinang na dyam pyɛng, ko berugû tɛ́sɛ mo ba sé 

ve linen puruk, na ve silikyi tanga vemo de ba tɔrɔ vɛ yɔkyɔk. Pyɛ̂ re mo ba 
yongos yɛ na nemuk alkama myeenen, na shok tanga něy pwat. Hwà tɛ́ o zɛrɛ 
tyɔng wɛt, hwà jam na hwo sè hwâ gbɔng gwɔ̀m. 

14Hwà tɛ̀ za de ha shara hɛ e kayɛ yere bemat jey yaga nezɛrɛ mo de na sé 

gyat, yaga gbɔng nedyɛt hom de ma tɛ̀ e ra hwo. Me Darwey Dagwi Darwey ma 
ha ano. 

15“Ko mwa ano, hwà tɛ̀ gap mo e ra nezɛrɛ mo, hwà hwo ra nedeneves yaga za 

de hwà vɔk. Hwà sǎ e de râ nɛ na kawɛ mwat de a sé kwey. 

16Hwà hashe berugu mo behak vɛ bùm rat ko hwo yong a tó mo mɛ nekwɔn 

sekwit e ra garang na hwo ragas nedeneves e ji nɛ, ba ga sang ra ano wɛt, ko 
bê sang ra ano e nuyel wɛt. 

17Hwà to jut pyɛ̂ tɔrɔ yê dyam shinang na dyam pyɛng hom de ma nɔng o, ko 

hwà yong a tó mo mɛ cī beras o, yaga na hwo ra nedeneves na yɛn. 

18Hwà hashe berugu mo de ba kyɔrɔk tolo mo, vemo de ma nɔng o, hwà tɛ̀sɛ a 

pyɛ́ mo, ko hwà nása a yɛ něy pwat na pyɛ̂ nesang hyɔɔlɔl de ma nɔng o. 

19Ano arɔng, kpam-tuk de ma nɔng o — ma nɔng o pyɛ̂ re yê nemuk myeenen, 

na něy pwat tanga shok de ya dal mwa na nerat ko hwà nása a yɛn yɛ sede pyɛ̂ 
nesang hyɔɔlɔl, yaga na hwo pɛngɛ a cī mo yey. Me Darwey Dagwi Darwey ma 
ha ano. 

20“Ano arɔng, hwà hashe nèy mo bewen na behwong de hwà tɔs a me, ko hwà 

nása nɛ sede nɔrɔ yas de be rangas a cī. Hwà ra ano sede nedeneves o na vey 
a hwo wɛt! 

21Hwà hashe nèy hom na hwo nása nɛ sede nɔrɔ yas de be rangas a cī. 

22E ji ragas pyɛ̂ byɛm-byɛm yemo, mwa na nedeneves mo, hwà ka bare na jeng 

nehwong mo, na jeng nekpimit mo, tanga jeng de hwá kyě biring e nemî 
tɔ mo wɛt.” 

Yɛrusalɛm wa ra nedeneves 

23Darwey Dagwi Darwey a ye: “E ra mwa neves de hwà ga ragas: Gawey! 

Gawey e ra hwo! 

24Hwà lɔk a tó mo gàgbang, ko hwà yong a tó mo kwɔ̂n sekwit hê garang e kahɛ 

lala. 

25E tô kahɛ hyok, hwà lɔk a tó mo kwɔn sekwit. Hwà ye waa a nezɛrɛ mo, ko 

hwà nára a kawɛ mwat de a sé kwey tó mo, yi ano, hwà ga gwɛ̌ nevês 
nedeneves mo. 

26Hwà ga ra nedeneves na BeMisra, bemat vwara mo de ba kat gwot. Hwà 

ban o e de ragas nedeneves na hwo cɔgɔs mɛ̀ shom hom. 

27“Yaga ano, ma ga nára vwɔ hom gwô repugu cik e ra hwo, ma ga tɛt nu mó mo 

hê nerat hom vey na hwo. Ma ga nára hwo e vɔ BeFilisti de be ra repugu na 
hwo, ko yɛn e wok rekyen negwɔn gwot mo tyɔng wɛt. 

28“Hwá ragas nedeneves mo na BeAsirya, yaga nemó de hwá kyě ragas ná vey 

á hwo wɛt. Hwá tɛ́ o devwes mɛn, ko mwa ano yɛn á ka vey a hwo wɛt. 

29Hwá gwɛ̌ nedeneves na Babilɔn, vwêl bejik, ko vemo mwa bá ka vey a 

hwo wɛt.” 

30Darwey Dagwi Darwey a ye, “Hwà kat telê bayis, hwà ga kyě gǎ e de râ pyɛ́ 

yemo na bemat vemo mwa sede devwes sana vo rekyen. 

31Hwà lɔk a tó mo gàgbang e tô kahɛ hyok, ko hwà yong a tó mo kwɔn sekwit 

hê garang e kahɛ lala! Mwa ano, hwó ra sede devwes wo mwin wɛt, yaga hwó 
kyɛgɛs hwo serês pyɔlɔ fwom o. 

32Hwà sé hwâ nejwang, hwó dyɛngɛs na beras beduk e tô rwas mo! 

33Beras be nɔngɔs mwa bedebeves nenɔrɔ, ko hwo hwó nɔngɔ̂s berâs yey mo 

mó nenɔrɔ e negya, hwó nɔngɔs hɛn pyɛ̂ bang nu na yɛn a vɛ̀sɛ na hwo yi 
e kagwa yaga râ nejwang na hwo. 

34Yi ano, hwà sé detu na bwang beha e de ragas nedeneves mō, vit à mwat de 

e jama hwo na a ra nedeneves na hwo. Be nɔngɔs hwo dyâm nejwang o wɛt, 
e hwo de hwó nɔngɔs hɛn yɛ e negya, yaga ano de hwà sé detu na bwang 
mɛn.” 

Shɔt Dagwi e ra Yɛrusalɛm 

35“Yaga ano, à hwo Yɛrusalɛm devwes! Wok pyɛ de Dagwi Darwey a sé ha. 

36Darwey Dagwi Darwey a ye, ‘A remo, cwey pyɛ́ vyes mo ya ga nusu wɛshɛrɛk, 

ko ba ga hywɛrɛm hwo e de nedeneves na bemât yey mo, na yaga mwa cī mo, 
na yaga nemi nèy mo de hwà ga mɔbɔs na hwo nása a cī. 

37Yaga ano, mê tula mwa bemat yey mo de hwà kana simo hɛn, mwa vemo de 

hwà tɛ̀ yey na yɛn, na vemo de hwà kyɛ́ o hɛn. Mê tula hɛn e ra hwo yi e kawɛ 
bak, ko mê hywɛrɛm hwo na yɛn a bɛrɛng nekpimit mo mwa. 

38Mê gang o na shɔt sede yè beha de be ragas nejwang, ko bé lusha nemi 

bemat arɔng, ko mê tabak hwo na shɔt reku e ji shom hom, na repugu hom. 

39Mê nára hwo e vɔ mɛn, ko yɛn ê gangas begagbang sekwit mo, yɛn ê bugut 

nekwɔn garang ne ragas nedeneves mo. Yɛn ê paa berugu mo, ko be hashe 
pyɛ́ de hwá kyě tɔrɔ hwo mɛ yɔkyɔk, ko bê hala hwo kpimit sede jeng tɔ́ mo.’ 

40“Yɛn ê tula regyɛng bemat e ra hwo, ko yɛn ê tó o na beta, ko be tó o na bewal 

mɛn cɛk o cɛk o arɔng. 

41Yɛn ê dak kya e nelɔ mo, ko bê tik bagyɛng beha be di de be tak a hwo. Mê 

tɛ̀ hwo tik nedeneves, ko hwô tik nɔngɔs berâs yey mo nenɔrɔ arɔng. 

42Ano de shom hom yê ye rɔ̀s, ko repugu hom rê to sè e ra hwo wɛt. Mê sè 

tiing, ko mê to wok shom wɛt. 

43A remo de hwà ga to bare na jeng nehwong mo wɛt, ko hwà ga nɔ́ng me shom 

sizɔng na mwa pyɛ́ de hwà ga ra, yaga ano, ma ga toyo na negwɔn neves mo 
e ra to mo. Hwà ga gwɛ̌ negwɔn gwot nemo e ra bwang pyɛ̂ byɛm-byɛm de hwá 
ragas wɛt a? Me Darwey Dagwi Darwey ma ha ano!” 

Hwong e raa negwɔn neng mɛ 

44“Bemat bê ha cinat ha yemo e ra hwo Yɛrusalɛm, de ya ye: Hwong e raa 

negwɔn neng mɛ. 

45Hwà sé hwông neng mo mwin, hwà kyɛ́ o rwas mo mwa na nèy mo. Hwà sé 

sede begwa mo behwong de ba ye zak a beras mɛn na nèy mɛn. Neng mo á 
sè WoHiti, ko da mo á sè WoAmɔr. 

46Gwa mo kunat hwong o à Samariya de á sangal na behwóng mɛ e rwa bato 

na yin, ko gwa mo swɛl hwong o de á sangal e rwa batin na yɛn, à Sɔdɔm tanga 
behwóng mɛ. 

47Hwá raa begwong mɛn na ragas pyɛ̂ byɛm-byɛm mɛn zɔng wɛt, ko e ji jeng 

tyɔng, hwá dal ɛn na neves e mwa begwong mo. 

48“Me Darwey Dagwi Darwey ma sira na reza hom, ma ye: Sɔdɔm, gwa mo 

hwong swɛl na behwóng mɛ ba ga ra pyɛ́ vyes de hwo na behwóng mo yin a 
ga ra wɛt. 

49Burû Sɔdɔm gwa mo hwong á het ngan: Yɛ na behwóng mɛ bá ra kaa, bá tē 

shɛrɛk na pyɛ́, yɛn á tē bɛs na pyɛ̂ nedanerey, ko yɛn á sɛlɛ bepɛng na vemo 
de ba bidɛ wɛt. 

50Yɛn á toros bato mɛn, ko yɛn á ragas pyɛ̂ byɛm-byɛm e bayis hom. Yaga ano, 

má wey na yɛn, remo-remo de ma di ano. 

51“Samariya wà ga ra rebit banɛn mo wɛt, hwà ga ra pyɛ̂ byɛm-byɛm de ya dal 

myɛn, ko hwà ga tɛ̀ begwa mo behwong be bɛrɛng, yɛn a sé cik, sede yɛn a 
tyɛngrɛ hɛn na mwa pyɛ̂ byɛm-byɛm de hwà ga ra. 



1319 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

52Ko di hwo arɔng, niri na rekyen de hwó sɔ. Banɛn mo ba dal vê begwa mo 

behwong na neves, ko ka sede ba tyɛngrɛ vɛ na bemɛ̀n, ko a sé sede yɛn a ga 
ra pyɛ vyes cak wɛt. Yɛn a dal o na necik. Yaga ano, hwo arɔng, tik na hwo vo 
rekyen, na hwo niri na byɛs, yaga nevês negwɔn mo nà ga tɛ̀ begwa mo be 
bɛrɛng yɛn a sé cik.” 

Bê toyo a Sɔdɔm tanga Samariya na nerat mɛn 

53“Mê toyo na yin yi e sesam. Mê toyo á Sɔdɔm na behwóng mɛ na pyɛ̂ 

nedanerey mɛn, mê ra a Samariya na behwóng mɛ tyɛng ano arɔng, ko mê toyo 
a hwo, à Yɛrusalɛm na myo e jeng o arɔng, 

54yaga na hwo niri na rekyen, na byɛs yi na mwa pyɛ́ vyes de hwà ga ra, yi ano, 

bê wɔrɔk hɛn. 

55Jeng de begwa mo behwong wɔgɔ, Sɔdɔm na behwóng mɛ bê toyo sede 

raane, ko Samariya na behwóng mɛ bê sè ano arɔng, ko hwo na behwóng mo 
yin ê toyo sede raane arɔng. 

56Hwá ra ryɔgɔ̂t gwà mo Sɔdɔm e nepɔlɔ nere de hwá sè ra kaa, 

57gyam na be kulu neves mo wɛt a? Ko di, a remo hwà sé pyɛ ryɔgɔt na 

BeƐdɔm, na bemat vwara mɛn tanga BeFilisti, yɛn mwa de ba gwɔrɔ hwo ko 
yɛn e byɛs o. 

58A sé gbing-gbing na hwo sɔ reyɔm yaga gwot tanga pyɛ̂ byɛm-byɛm de hwà 

ga ragas. Me Dagwi Darwey ma ha ano.” 

Wuna-na-sira gbak-gbak 

59Darwey Dagwi Darwey a ye, “Mê teshe na hwo tyɛng na negwɔn mo, yaga 

hwà kyɛ́ o sana gyeng sira mo, ko hwà ga kwɔrɔ wuna-na-sira mo na me. 

60Mwa ano, mê bare na wuna-na-sira hom na hwo e nehwong mo, ko mê to 

wuna me na sira de hê nàra gbak-gbak. 

61Ano, hwô bare na pyɛ́ de hwá kana ra, ko hwô vo rekyên yɛ jeng de ma jut 

begwa mo behwong — kunat na swɛl — ko ma nɔng o vɛ sede behwóng mo, 
mê ra ano e ra pyɛ mwa de mê nɔng o e ji wuna-na-sira hom na hwo. 

62Mê to wuna me na sira na hwo gak, ko hwô tɔk, me wɛ à Dagwi Darwey. 

63Yi ano, hwô bare, ko ê sè a hwo bùrum, hwô tɔk to wunta nu mo wɛt yaga 

rekyen, jeng de ma hala a hwo mwa pyɛ́ de hwà ga ra. Me Darwey Dagwi 
Darwey ma ha ano.” 

Yɛzɛkyɛl 17 
Gwɔrɔ-hâ kim na retîn anap 

1Dagwi Darwey a ha na me, a ye, 

2“À Yɛzɛkyɛl, mwasi, ha a BeIsrayɛl cinat ha na gwɔrɔ-há hemo. 

3Yang ɛn: ‘Darwey Dagwi Darwey a ye: “ ‘Gbɔng kim, wo bagbɔng bafabak, de 

ba vɔk nenu nelis, na babok pyak vê bùm pyak, wa vey e Lɛbanɔn. Wa wɔ pat 
tô cɔgɔt sida, 

4wa kwɔrɔ túlu pas hê cɔgɔt o. Wa kyè mɛ vɔk e vwêl bejik, wa wɔ tus hɛ 

e gbɔng pomo bemat byɛ. 

5Ano wa jut yerê cɔgɔt vwel o, wa wɔ̀ tus e bwi de gwa siri naka. E dem nshi 

polos wa yong yɛ̀ sede lâng wùrum. 

6Cɔgɔt o ya turuk ko ya tɛ́ ɛ cɔgɔt anap, ya ras vɔk e rak o wɛt, ko ya shara hɛ. 

Nelang o na doyo wɔ̀ sɛ kim o, berinis o ba rás tsik e vwel. Ano, ya tɛ́ ɛ cɔgɔt 
anap, ya tá nelang, ya tá berang pyak. 

7Gbɔng kim o hwak wa to yi, wa vɔk bafabak barey na babok pyak. Ko di! Tin 

anap o ha nára berinis hɛ wɔ̀ sɛ kim o. Ha nára nelang hɛ vɔk na wɛ, yaga na 
wo tɛ̀sɛ a hɛ nshi. Yi e dem de ba tus ɛ hɛ, 

8ba ga kana zep hɛ e vwel de ha siri bagat na nshi polos, yaga na he tɛ̀ nelang, 

na he tɔs nèy. Ha sé tin anap rat.’ 

9“Yē, Darwey Dagwi Darwey a ye ngan: “Tin o hê nàra naka a? Kim o wô luyu 

berinis o, wò hama nèy o, yaga na berang bepas be hworok wɛt a? Bê jāma 
vwɔ̂ gap, kɛ bemat pyak na be luyu berinis o wɛt. 

10Jeng de ba to zep hɛ, hê dal a? Jeng de gul rak gwa hwo e ra hɛ, hê hworok 

hywiri, hê hworok e dem de ha kana sé ras ɛ wɛt a?” 

Cap gwɔrɔ-há mo 

11Dagwi Darwey a to yang me, 

12“Rangâl BeIsrayɛl, yerê sogo nehywɛ ngan: Yin a tɔk cap gwɔrɔ-há mo a? 

Yang ɛn, gbɔng gwɔ̀m vwel Babilɔn á vey e Yɛrusalɛm, á jut gbɔng gwɔ̀m o na 
begbɔng bemat fwom mɛ, á kyè mɛ vɔk e Babilɔn. 

13A jut hwak e ji bemat lɔ gwɔ̀m o, a wuna hɛ na sira na yɛ, ko a tɛ̀ ɛ a sira na a 

raa hɛ — e jeng o a ga kana hashe begbɔng bemat vwel o e sesam, 

14na a tɛ̀ bemat segwɔm o be dyɛng bato mɛn, be tɔk sogo nehywɛ wɛt, na be 

gyeng sira de yɛn a ga ra a yɛ. 

15Ko gbɔng gwɔ̀m Yuda mo a sogo a yɛ nehywɛ, a tomo betom vɔk e Misra na 

be wɔ̀ sɛ̀ a yɛ bedwa tanga gbɔng regyɛng bemat como. Ê kyɛm a di wɛng bɛ? 
Mwat de a ra pyɛ́ yerê yemo ê hywit ɛ a? Ê tɔk kwɔrɔ wuna-na-sira de a ga sira 
e ra hɛ na a nusu hɛ hyɔl sana tabak wɛt arɛt? 

16“Me Darwey Dagwi Darwey ma sira me, ma ye: Mwin gbɔng gwɔ̀m womo ê 

ku e vwel Babilɔn, yaga a ga sila wuna-na-sira de a ga ra na gbɔng gwɔ̀m 
Babilɔn wɛt, yɛ de a tɛ̀ ɛ e ra gwofwa negwɔm o. 

17Farawo, gbɔng gwɔ̀m Misra, de a vɔk bemat como vê gap sizɔng ê kyɛm a 

sɛlɛ hɛ na como mo wɛt, a remo de ba ga lɔk pyɛ gang jwa-pomo ko ba ga tula 
gwofongol na be vey bagat na pomo mo, yaga na be yel, be mɔbɔs bemât he 
pyak. 

18Ko ê kyɛm a hywit ɛ wɛt yaga a ga gyeng sira mɛ wɛt, a ga kwɔrɔ wuna-na-

sira de a ga kana ra yi na nɔ̂ng nu mɛ e ra pyɛ́ yemo. 

19“Ano, me Darwey Dagwi Darwey ma sira, mê tabak hɛ yaga a ga kwɔrɔ wuna-

na-sira de a ga kana sira na reza hom na a gyeng hɛ, ko a de tɔk sila hɛ wɛt. 

20Mê tɛ̀ a yɛ segun na me vo ɛ mɛ. Mê kyè na yɛ vɔk e vwel Babilɔn na me tabak 

hɛ e hwomo, yaga a gyeng ha hom na tsak o wɛt. 

21Bemat de a kasa de ba dal mwa na tô como, bê mɔbɔs vɛ na wal como, ko 

vemo de ba dal, bê shara hɛn e kagwɛ rwa gul. Ano de yin ê tɔk, e me Dagwi 
Darwey de ma ha ano.” 

Vonu sɛ̂t yey Dagwi 

22Darwey Dagwi Darwey a ye: “Me pyɛ hom mê pat túlu pas, yi e ra rak cɔgɔt 

sida lyis, mê yong hɛ. Mê kwɔrɔ lang de ha túruk yi e ra rak lang de ha sé tulu. 
Mê wɔ̀ zep hɛ e ra rak raku lwis. 

23E ra tɛ̂t rakû Israyɛl mê wɔ̀ tus hɛ, yaga na he tɛ̀ nelang na he mara nèy, ko 

hê tɛ́ ɛ gbɔng cɔgɔ̂t sida. E nɛn yɛ, kayɛ yerê benon yê sangal ɛ, e necam 
nelang o, kayɛ yerê benon bafabak yê tɛ̀ barɛngɛ e ra yɛ. 

24Mwa cɔ́gɔt hey yê tɔk, e me wɛ à Dagwi Darwey. Me gyirik cɔgɔt lyis, me tut 

na cɔgɔt shɛl. Me tɛ̀ cɔgɔt berang gwim-gwim ye hworok, ko me tɛ̀ cɔgɔt cogot 
ye vɔk berang pyak. Me Dagwi Darwey ma ha ano. Mê ra pyɛ de ma ye mê ra.” 

Yɛzɛkyɛl 18 
Pyɛ̂ talâ kawɛ mwat 

1Dagwi Darwey a ha na me, a ye, 

2“Yin e bare sɛ́ na cinat ha de bemat be sǎ e de ha mo e ra vwel Israyɛl ɛ? Be 

tē: “ ‘Beda ba ga re nèy anap ne jwaatat, ko e yìn nèy mɛn de be kushu na 
nejwaatat o.’ 

3“Me Darwey Dagwi Darwey ma sira na neken hom wɔgɔ, yin ê to ra fwom na 

cinat ha hemo e Israyɛl wɛt. 

4Di in, neken kawɛ mwat na sé nenang, nekên da mwa na ne hwey o. Mwat de 

a ra banɛn e yɛ wɛ de ê ku. 

5“Mwat de a sé cik, ko e gas badu e tē, ko e ra necik, 

6mwat de e re pyɛ́ de ba ga nára e berahwol sekwit wɛt, mwat de e vɔk cwey 

pyɛ̂ cī de BeIsrayɛl be re a yɛ fongol wɛt, mwat de e dyɛng na hwâ mwat vwara 
mɛ na a tɛ̀ ɛ ligis wɛt, mwat de e dyɛng na hwā e jeng berang mɛ wɛt, 

7mwat de e mɔt mwat wɛt, mwat de e toyo a mwat na pyɛ de a nɔng e lek, mwat 

de e sey ɛ pyɛ mwat na retek wɛt, mwat de e nɔngɔ̂s vemo de ba vɔk vyong 
pyɛ́, mwat de e nɔngɔ̂s vemo de ba sé kpimit berugu, 

8mwat de e nɔngɔs hwɔpɔ na ndi wɛt, mwat de e kyɛ́ ɛ ragas neves, mwat de 

e gas a bemat de be ra cuna badu e tē, 

9mwat de e gyenges Badu hom, e raa nu de ba nɔng na nehywɛ, ko e ra pyɛ́ 

na tsak o — yerê mwat wane a sé cik e bayis hom, yaga ano, ê sè kwen. Me 
Darwey Dagwi Darwey ma ha ano. 

10“Ka sede mwat o a vɔk hwey wen mɛ de a kat yol, na mɔbɔs bemat, ko e ragas 

a bemat cak e ji pyɛ́ yemo, 

11mwa ano de da mɛ e sang ra yɛ wɛt, ko e re pyɛ́ de ba ga nára e berahwol 

sekwit, e dyɛng na hwâ mwat vwara mɛ na a tɛ̀ ɛ ligis, 

12e mɔt bepɛng na vemo de be jama pyɛ́ zii, e seres ɛ̀ pyɛ̂ bemat na retek, e toyo 

a mwat na pyɛ de a nɔng e lek wɛt, e vɔk cwey re a cī fongol, e ragas pyɛ́ de 
ya sé byɛm-byɛm, 

13e hwɔpɔs a bemat pyɛ́ na ndi kɛ pyɔlɔ vyes — yerê mwat womo ê dal ko 

tyɔng wɛt. A remo de a ga ra pyɛ́ vyes yerê yemo, mwin ê ku, ko nemi mɛ nê 
sè e ra to mɛ. 

14“Ko ka sede mwat o a vɔk wen mɛ, ko e bɛrɛng mwa banɛn de da mɛ a ga ra, 

ko e raa nekyɔ̌n da mɛ mo wɛt, 

15e re pyɛ́ de ba ga nára e berahwol sekwit wɛt, kɛ e vɔk cwey pyɛ̂ cī de 

BeIsrayɛl be re a yɛ fongol wɛt, e dyɛng na hwâ mwat vwara mɛ na a tɛ̀ ɛ 
ligis wɛt, 

16e mɔt mwat wɛt, e toyo a mwat na pyɛ de a nɔng e lek, e sey ɛ pyɛ mwat na 

retek wɛt, e nɔngɔ̂s vemo de ba vɔk vyong pyɛ́, e nɔngɔ̂s vemo de ba sé kpimit 
berugu, 

17e kyɛ́ ɛ ragas pyɛ́ vyes, e hwɔpɔs a bemat pyɛ́ na ndi kɛ pyɔlɔ vyes wɛt, e raa 

nu hom ko e gyenges Badu hom — yere mwat womo ê ku yaga banɛ̂n da 
mɛ wɛt, ko mwin, ê se kwen. 

18Ko da mɛ, yaga a kat yol, e seres ɛ̀ pyɛ̂ bemat na retek, e sang ra a bemat mɛ 

pyɛ ryat wɛt, ko mwin, mwat womo ê ku yaga banɛn mɛ. 

19“Mwa ano, yin ê rangal yin ye, ‘Yaga sɛ́ de wen o ê sɔ reyɔm banɛ̂n da 

mɛ wɛt ɛ? Ka sede wen o a gas badu e tē ko a ra necik, a gyeng mwa Badu 
hom naka, ko mwin, ê sè kwen.’ 

20Mwat de a ra banɛn ê ku. Hwey hê sɔ reyɔm yaga banɛ̂n da mɛ wɛt, ano 

arɔng, da kɛ neng ê sɔ reyɔm yaga banɛn hwey o wɛt, necik wo cik nê sè nemɛ, 
ko nevês wo neves nê sè nemɛ arɔng. 

21“Ko ka sede mwat vwes a hala mwa banɛn de a ga ra, a gyeng Badu hom na 

a gas badu e tē, ko a ra necik, ko mwin ê sè kwen, ê ku wɛt. 

22E ngamo nuyel vit à banɛn de a ga ra de bê to bare na vɛ e ra yɛ. A rɔda sè 

kwen mwin, yaga tomong mɛ de ba sé cik. 

23Me Darwey Dagwi Darwey ma ye: Yin e bare, me wok netâ bɛrɛng rekû mwat 

vwes a? Tyɔng-tyɔng wɛt, me dal na simo me di a doyo yi e banɛn mɛ na a sè 
kwen. 

24“Ko ka sede mwat de a sé cik a hala necik mɛ na a ra banɛn yi na raà mwa 

pyɛ̂ byɛm-byɛm de bemat beves be ragas, a sé naka na a sè kwen a? Bê bare 
na tomông de ba sé cik de a ga kana ra vey e jeng o wɛt, ê ku mwin yaga nevit 
tsak o de ba ga gang ɛ na nɛ tanga banɛn de a ga ra. 

25“Ko yin e tē, ‘Pyɛ de Darwey e ra ya sé tyɛng wɛt.’ Wet in betong na me, à yin 

BeIsrayɛl. Yin e bare, gwông râ pyɛ́ hom gwa sé tyɛng wɛt a? E pyɛ́ de yin e ra 
de ya sé tyɛng wɛt e negya wɛt a? 

26Jeng de mwat de a sé cik a doyo yi e necik mɛ, a ra pyɛ vyes, ko a ku, a ku 

yaga pyɛ buru de yɛ pyɛ mɛ a ra. 

27Ano arɔng, jeng de mwat vwes a hala neves mɛ na a gas badu e tē, na a ra 

necik, e sey neken mɛ. 

28A remo de a ga kasa na a hala mwa pyɛ́ vyes de á kana ra, mwin ê nàra kwen, 

ê ku wɛt. 

29Ko mwa ano yin BeIsrayɛl yin e tē, ‘Pyɛ de Darwey e ra ya sé tyɛng wɛt a?’ A 

sé e pyɛ́ de yin e ra de ya sé vyes wɛt a? 

30“Ko di in, me Darwey Dagwi Darwey, ma sé ha a yin BeIsrayɛl, mê ra a kawɛ 

e ji min shɔt yi na pyɛ́ de e ragas. Doyo hin yi e banɛn min, hala hin mwa neves 
min, yē in jaram yi e pyɛ́ de ye tɛ̀ yin buru. 

31Gas in na mwa neves de yin a ga ragas a me, ano, yin jama a bato min yey 

pyas na gabik pas! Yaga sɛ́ de yin ê kushu, à yin BeIsrayɛl ɛ? 

32Me Darwey Dagwi Darwey me wok netâ bɛrɛng rekû mwat hwak wɛt, yaga 

ano, doyo hin yi e banɛn min na yin a sè beken!” 

Yɛzɛkyɛl 19 
Lwɛlɛ sesin e ra begwɔ̀m Israyɛl 

1Dagwi Darwey a ye, me ra lwɛlɛ gwomo yaga begwɔ̀m Israyɛl, 

2me ye: Neng-gwɔ mo á sè hwâ gukum e ji begukum! Á sangal e tê bebot 

begukum, ko á ras nèy mɛ e tē mɛn. 

3A ras hak e ji nèy o, ha tɛ́ ɛ bwot gukum wo gap, ha masa jàma ko ha vos 

ngyāma, ha re bemasi arɔng. 



1324 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

4Yére bemat jey ya dak kun na hɛ, yɛn a vo hɛ e gwovɔng renê hɛ, ko yɛn a pat 

hɛ na begúk vɔk e vwel Misra. 

5Sede neng o a di ba ga bang begwong mɛ, ko sɛ̂t yey mɛ ha ga wey, a jut 

hwey mɛ mo hak ko a ras hɛ na he tɛ́ ɛ́ bwot gukum wo gap. 

6Ha kyě kyè e tê begukum, ha tɛ́ ɛ bwot gukum wo gap, ha masa jàma ko ha 

vos ngyāma, ha re bemasi arɔng. 

7Ha bugut nelɔ negwɔm mɛn, ha wey na bapomo mɛn arɔng. Vwel o na mwa 

bemât hɛ ba wok bengyip, jeng de ha hwo lulum. 

8Yére bemat jey ya tula hɛn e ra hɛ, yi e bebak vwel de ba gwɔrɔ hɛn. Yɛn a 

shara segun mɛn e ra hɛ, ko yɛn a vo hɛ e gwovɔng renê hɛ. 

9Yɛn a pat hɛ na begúk, ko ba tɛ̀ hɛ e kundung zělzel, ko ba wɔ̀ nɔ̂ng gbɔng 

gwɔ̀m vwel Babilɔn, ba tɛ̀ hɛ e ngyang, yaga na be to wok lulûm hɛ e ra beraku 
Israyɛl wɛt. 

10Neng o á sè sede tin anap e ji bwi, de bá zep hɛ bagat na nshi. Ha mara ko 

ha vɔk nelang na nèy pyak yi na nepyak nshi mo. 

11Ha vɔk nelang neting de na tɛ́ ɛn bègele negwɔm. Ha gwɛ̌ ras vɔk e rak o, 

e hwomo vɔk e bale, ba simo hɛ yaga nelis hɛ, tanga yaga nepyak nelang hɛ. 

12Ko ba lut hɛ na shom, ba barak hɛ e vwel, gûl rak gwa tɛ̀ ha hworok, nèy o na 

gabsa e vwel, bim ting o ha hworok, ko kya ha re hɛ. 

13A remo ba ga zep hɛ e hêy gbingiring, e vwel hwogot de vit à nshi. 

14Kya ha sogo yi e bim o, ha ga re nelang o mwa na nèy o, yi ano, vit à bwang 

bim ting o, vit a gwelê negwɔm. Lwɛlɛ sesin à gwomo, be ra gwɛ e jeng sesin. 

Yɛzɛkyɛl 20 
Gwong de Dagwi a kyè na BeIsrayɛl 

1Á sè e tuk hê kuru hê pwɛl gwo netungun gwo shey he netaama de behak e ji 

bemakuk Israyɛl bá vey vo byǎ na Dagwi Darwey. Yɛn a sangal e nuyel hom. 

2Ko Dagwi Darwey a ha na me, a ye, 

3“À mwasi, ha na bemakuk Israyɛl o, na hwo yang ɛn: ‘Darwey Dagwi Darwey 

a ye: Yin a vey vo byǎ na me arɛt a? Ma sira na reza hom, mê wok vô byǎ 
min wɛt. Me Darwey Dagwi Darwey ma ha ano.’ 

4“À mwasi, hwà ga yong o na hwo yɛrɛ a yɛn shɔt a? Hwà ga yong o na hwo 

yɛrɛ a yɛn shɔt a? Hwo ɛn na pyɛ̂ byɛm-byɛm de bedabeda mɛn bá ra. 

5Yang ɛn: Darwey Dagwi Darwey a ye: Tuk de ma kasa Israyɛl, ma nára vwɔ 

hom e rak o na me sira a yerê Yakɔp, ko ma dura tó hom na yɛn e Misra. Ma to 
nára vwɔ hom e rak o ko ma yang ɛn: Me wɛ à Dagwi Darwey, Dagwi min. 

6E tuk o, ma sira a yɛn, mê pat ɛn yi e Misra vɔk e sevwel de ma ga jama a yɛn, 

vwel de ha siri, ha vɔk pyɛ́ shɛrɛk, ko ha dal bwang bavwel mwa na nerat. 

7Ma yang ɛn: Kawɛ e ji min a ye zak à pyɛ̂ byɛm-byɛm de yin a tɛ̀-yey na yɛ, yin 

kwon tɛ̀ bato min ligis na cī vyes yê Misra wɛt. Me wɛ à Dagwi Darwey, Dagwi 
min. 

8Ko yɛn a sogo a me nehywɛ, yɛn a tɛ̀ tong na ha hom wɛt. Vit a hwak e ji mɛn 

de a ye zak a pyɛ̂ byɛm-byɛm de yɛn a tɛ̀ yey na yɛ, yɛn a hala cī vyes yê 
Misra wɛt. Ano, ma ye mê shusha lashê yey hom e ra yɛn, na me tɛ̀ shom hom 
ye hwo e ra yɛn e sevwel Misra. 

9Ko ma ra ano wɛt, yaga ra ano hê tɛ̀ yere cak ye byɛs reza hom, yaga e nuyêl 

yére bemat jey de yɛn a sangal na yɛn, ma ga kana tɛ̀ yére mo ye tɔk ma ga 
kana sira mê pat BeIsrayɛl yi e sevwel Misra. 

10“Ano kwong, ma pat ɛn yi e Misra ko ma kyè na yɛn vɔk e hêy gbingiring. 

11Ma nɔng ɛn Badu hom, ko ma basa a yɛn shɔt hom de a sé yi na gyeng yɛ de 

bemat be sɛ̀ neken. 

12Ano arɔng, ma nɔng ɛn Negasi Shábat na ne sè pyɛ dura e tē hom na yɛn, 

yaga na yɛn a tɔk, e me Dagwi Darwey de me tɛ̀sɛ hɛn jɛrɛ. 

13Ko mwa ano, yɛn BeIsrayɛl ba sogo a me nehywɛ e hêy gbingiring. Yɛn a kyɛ́ 

ɛn nà gyeng Badu hom, yɛn a byɛs shɔ̄t hom de, yi na gyêng yɛ bemat be sɛ̀ 
neken, ko yɛn a tɛ̀ Negasi Shábat hom ligis tyɔng wɛt. Ma yong e yey hom na 
me tik nepep shom hom na lashê yey hom sizɔng ne hwo e ra yɛn e hêy 
gbingiring, na me wey na yɛn. 

14Ko ma ra ano wɛt, yaga ra ano hê tɛ̀ be byɛs reza hom e ji yére bemat jey de 

ma pat ɛn e bayis mɛn. 

15Ano arɔng, ma sira a yɛn e hey, mê vey na yɛn e vwel de mà kana nɔng 

ɛn wɛt, vwel de ha siri, ko ha vɔk pyɛ́ shɛrɛk, vwel de ha dal kahɛ mo na nerat, 

16yaga yɛn a ye zak a nu de ma nɔng ɛn, yɛn a gyeng Badu hom wɛt, ko yɛn a 

tɛ̀ Negasi Shábat hom ligis, yaga neyey mɛn na ga wɛrɛn e de sâp cī. 

17“Mwa ano, ma wok nemwishish mɛn, ma dul tó hom sana wey na yɛn, ko ma 

yɛnɛ na yɛn e hey wɛt. 

18Ma yang nèy mɛn e hey: Yin kwon raa badu bedabeda min, kɛ yin gyeng nu 

de yɛn a nɔng in, kɛ yin tɛ̀ bato min ligis na cī mɛn wɛt. 

19Me wɛ à Dagwi Darwey, Dagwi min. Gyeng in Badu hom, tē in naka na yin a 

gyeng nu hom mwa. 

20Gyeng in Negasi Shábat hom jɛrɛ, tik na ne sè pyɛ dura e tē hom na yin, yaga 

na bemat be tɔk, me wɛ à Dagwi Darwey, Dagwi min. 

21“Ko nèy o na sogo a me nehywɛ, yɛn a kyɛ́ ɛn nà gyeng Badu hom, yɛn a raa 

nu de ma nɔng ɛn wɛt, a sé e yɛ̄ de, ka sede mwat a gyeng naka ko ê sè kwen. 
Yɛn a tɛ̀ Negasi Shábat hom ligis. Ma yong e yey hom na me tik nepep shom 
hom na lashê yey hom sizɔng ne hwo e ra yɛn e hey. 

22Ko ma nára vwɔ hom e ra yɛn wɛt, yaga ra ano hê tɛ̀ be byɛs reza hom e ji 

yére bemat jey de ma pat ɛn e bayis mɛn. 

23Ano arɔng, ma sira a yɛn e hey wɔgɔ, mê shara hɛn e ji mwa yére bemat jey, 

ko mê gasang hɛn e bavwel baduk, 

24yaga yɛn a ga raa nu hom wɛt, ko yɛn a ga ye zak a Badu hom, ko yɛn a ga 

tɛ̀ Negasi Shábat hom ligis, yɛn a ga sɛt bayis mɛn e ra cî bedabeda mɛn. 

25Ano arɔng, ma nɔng ɛn Badu baves, na nu de ba tɔk tɛ̀ ɛn be sè beken wɛt. 

26Ma tik ɛn be tɛ̀ bato mɛn ligis na pyɛ́ de yɛn e nása nɔrɔ yɛ, mwa na nása nɔrɔ 

nèy negel mɛn bewen, yaga na me tɛ̀ a sè a yɛn byɛm-byɛm, na yɛn a bin tɔk 
me wɛ à Dagwi Darwey. 

27“Ko di, à mwasi, ha na BeIsrayɛl, yang ɛn, Darwey Dagwi Darwey a ye, 

‘Gwong o hwak à gwomo de bedabeda min bá tono na reza hom yi na kyɛ́ ɛn 
nà sey tsak o na me. 

28Yaga jeng de ma vey na yɛn e vwel de ma sira na me nɔng ɛn, ko kayɛ jeng 

de yɛn a di rahwol lwis hwak, kɛ kayɛ cɔgɔt de ya vɔk berang pyak, ko e hwomo 
yɛn e nása nɔrɔ̂ yas, na nenɔrɔ de ne nɔngɔs me shom sizɔng. E hwomo arɔng 
yɛn e nása nenɔrɔ pyɛ̂ nesang hyɔɔlɔl, mwa na nenɔrɔ nshi anap. 

29Ma rangal hɛn, ma ye: E wɛ̌ rahwol de yin e turus vɔk ɛ arɛt? Yi ano, bé tang 

wɛ à Rahwol Sekwit pere vey e yunung.’ 

30A remo, ha a BeIsrayɛl ngan: ‘Darwey Dagwi Darwey a ye: Yin ê sǎ e de tɛ́sɛ 

bato min ligis, e de raà negwɔn bedabeda min, na yin a ye rɛng e de ragas pyɛ̂ 
byɛm-byɛm mɛn a? 

31Jeng de yin e nása nenɔrɔ min, na yin a nása nenɔrɔ nèy min e kya, yin e tɛ̀sɛ 

bato min ligis na mwa cī min o pere vey e yunung. Ko yin ê vo byǎ sɛ́, à yin 
BeIsrayɛl ɛ? Me Darwey Dagwi Darwey ma sira na reza hom, mê tik in na yin a 
vo byǎ na me wɛt. 

32Báre de yin a vɔk e neyey min wɔgɔ, yin e simo yin sangal sede bwang yére 

bemat jey, na yére dyuk yê bavwel bahak, na yin a re a batin cɔ́gɔt na beta 
fongol. Ko pyɛ́ yemo yê sang té wɛt.’ ” 

Dagwi ê toyo na BeIsrayɛl 

33Darwey Dagwi Darwey a ye: “Ma sira na reza hom, ko ma sé ha a yin mwin 

wɔgɔ, e ji shom hom, mê re negwɔm e ra yin, na vwɔ hom gwô gap, na mwa 
reto de ma vɔk. 

34Mê toyo na yin yi e yére bemat jey e ji shom hom, na vwɔ hom gwô gap na 

mwa reto de ma vɔk, jeng de ma tula hin yi e mwa bavwel de ma ga kana shara 
hin ɛ. 

35Mê vey na yin e hey hê yére bemat jey, ko e hwomo, mê ra a yin shɔt bayis 

na bayis. 

36Sede remo de má gang bedabeda min na shɔt e hêy vwel Misra, ano de mê 

gang in na shɔt arɔng. Me Darwey Dagwi Darwey ma ha ano. 

37“Mê tɛ̀ yin kwey e nɛ̂n gwele hom vivining sede lwek vyēl e ra, ko mê tɛ̀ yin a 

gyeng wuna-na-sira hom na yin. 

38Mê paa yi e ji min vemo de be sogo a me nehywɛ, na vemo de be ragas a me 

banɛn. Mê páa ɛn yi e bavwel de ba sé sangal ɛ sede bekɛnɛt, ko mê tik ɛn be 
toyo e vwel Israyɛl wɛt. Yi ano, yin ê tɔk me wɛ à Dagwi Darwey. 

39“À yin BeIsrayɛl, Darwey Dagwi Darwey a ye, ‘Ci wɔ̀ sap in cī min, kawɛ e ji 

min a remo tanga e ngamo nuyel, ka sede yin ê wet betong na me wɛt, ko yin 
kwon ra jɔgɔ na reza hom rê jɛrɛ na nása nenɔrɔ yas min tanga sâp cī min wɛt.’ 
” 

40Darwey Dagwi Darwey a ye, “Yaga e hwomo e ra raku hom wo jɛrɛ, raku wo 

rak o wo Israyɛl, mwa BeIsrayɛl, kawɛ mwat e vwel o, ê re a me fongol. 
E hwomo mê séy ɛn. A sé e hwomo arɔng de mê jama yin vey a me na nenɔrɔ 
min, na pyɛ̂ nenɔrɔ min de ya dal mwa na nerat, tanga nenɔrɔ de yin a tik jaram 
yaga me. 

41Mê séy in sede pyɛ̂ nesang hyɔɔlɔl jeng de ma pat in yi e bwang bemat, na 

me tula hin yi e bavwel de ba ga kana shara hin ɛ. Mê dura nejɛrɛ hom e tē min 
e bayis yére bemat jey. 

42Yin ê tɔk me wɛ à Dagwi Darwey jeng de ma toyo na yin e vwel Israyɛl, vwel 

de ma kana sira na me nɔng bedabeda min. 

43E hwomo, yin ê bare na negwɔn min ne raane, na tomong de bà tɛ̀ in ligis, ko 

yin ê di neves bato min yaga pyɛ̂ byɛm-byɛm de yin á ragas. 

44Yin ê tɔk me wɛ à Dagwi Darwey jeng de ma ra a yin nerat yaga reza hom, a 

sé yaga pyɔlɔ̂ tomong ves min kɛ yaga gwòng min de ba sé gwɔrɔdɔk wɛt, à yin 
BeIsrayɛl. Me Darwey Dagwi Darwey ma ha ano.” 

Kya yi e vwêl rwa batin 

45Dagwi Darwey a ha na me, a ye, 

46“À mwasi, sɛt bayis mo vɔk e rwa batin, basa a yɛn, ko hwo zarap e ra vwel 

rehwôt Nɛgɛf. 

47Há a rehwôt Nɛgɛf wɔgɔ: Wok in hâ Dagwi Darwey! Darwey Dagwi Darwey a 

ye, ‘Wet in betong! Ma sé kyè wɔ̀ dak kya e ra hwo, ko hê re kayɛ cɔgɔt lya na 

berang e ji mō, mwa na kayɛ mo de ya ga hworok. Vit a pyɛ de yê tɔk rimi 
kya mo, ko kawɛ mwat ê wok nevɛ̌t balem kya mo de hê re yi e rwa batin vɔk 
e rwa bato. 

48Kavɛ bemat beken bê tɔk e me Dagwi Darwey de ma tɛ̀ kya mo, vit à mwat 

de ê tɔk rimi hɛ.’ ” 

49Ko ma ye: “Áaa, à Darwey Dagwi Darwey, yɛn e tang me, ‘E hā na gwɔrɔ-há 

zɔng wɛt a!’ ” 

Yɛzɛkyɛl 21 
Wal shɔt Dagwi e ra Yɛrusalɛm 

1Dagwi Darwey a yang me, 

2“À mwasi, sɛt bayis mo vɔk e Yɛrusalɛm na hwo ha e ra nekwɔn re fongol mɛn. 

Zarap e ra vwel Israyɛl, 

3ko hwo yang vwel o, Dagwi Darwey a ye, ‘Ma sé kyè vey hwo e ra hwo. Mê 

hwɔltɔ wal hom yi e fwal o, ko me mɔbɔs hin mɛ mwa, vê cik na beves. 

4A remo de mê wey na vê cik mwa na beves o, mê hwolto wal hom e ra kawɛ 

mwat de a sé kwen, yi e rwa batin vɔk e rwa bato, 

5ko kawɛ mwat ê tɔk, me Dagwi Darwey ma ga hwɔltɔ wal hom yi e fwal o, ko 

mê to gyira wɛ wɛt.’ 

6“À mwasi, rus, rus e bayis mɛn sede yey mo yé kyè wɔ takla na rezot. 

7Sede yɛn a rangal hwo, ba ye, ‘Yaga sɛ́ de hwó rus ano ɛ?’ Ko hwo toyo a yɛn, 

‘Yaga reha pyɛ de ye kyè wɔ̀ té.’ E jeng o, neyey mɛn nê dak na bengyip, vɔ 
mɛn bê tɛ́ ɛn gbɛrɛk, yɛn ê to vɔk yey ting wɛt, ko bakwot mɛn bê vow. Jeng o 
ya sé kyè vey a remo, á yemo! Me Darwey Dagwi Darwey ma ha ano.” 

Wal shɔt Dagwi wô hwo e ra BeIsrayɛl 

8Dagwi Darwey a yang me, 

9“À mwasi, zarap na hwo ye: Darwey a yang me na me ye: “ ‘Wal, wal de ba ga 

lɔ̌, ba ga tugut wɛ arɔng. 

10Ba ga lɔ̌ wɛ yaga mɔbɔs bemat, ba ga tugut wɛ na wo tē dɛrɛp sede gbara! Yi 

e rɛ̌ de wot e ra nzem ɛ? Yin a ga byɛs tusa, na vô byǎ. 

11Ba nɔng wal o na be tugut, na be yong wɛ yaga fwom. Ba ga lɔ̌, ko ba tugut 

wɛ, na be nára a mwat mɔbɔs bemat wɛ. 

12À mwasi, tosho na hwo dak sekun, yaga wal o wa sé yaga mɔbɔs bemat hom, 

na mwa bemat nuyel Israyɛl. Bê mɔbɔs hɛn na bwang bemat hom mwa. Ányeé 
yeèy! Tɛ̀ in vɔ e to! 

13Ma sé masa bemat hom, ko ka sede yɛn a byɛs gwele mo, pyɛ mo yê 

té wɛt a? Me Darwey Dagwi Darwey ma ha ano. 

14Ano, à hwo mwasi, zarap, na hwo dak vɔ mo. Tik wal wo hwo e ra yɛn zang 

tat, wà sé wâl mɔbɔs bemat. Wa sé wâl gbɔng mwat, wô nɔng ɛn bengyip 
e kawɛ bak. 

15Yaga ano neyey ne dak, ko pyak be tē bugurɛk. E mwa rùhup mɛn ma ga tɛ̀ 

wal. Ányeyêy! Be tâng wɛ dɛbɛt, ba ga tugut wɛ yaga mɔbɔs bemat. 

16Hwo ɛn e vwɔ yege! Tow ɛn e vwɔ mwɛlɛng! E kawɛ bak de hwà doyo ɛ. 

17Me arɔng mê dak vɔ hom, mê tɛ̀ shom hom yɛ ye rɔ̀s. Me Dagwi Darwey ma 

ha ano.’ ” 

Wal gbɔng gwɔ̀m Babilɔn 

18Dagwi Darwey a to ha na me, a ye, 

19“À mwasi, dura gwòng ba de gbɔng gwɔ̀m Babilɔn ê tɔk vey na wal como mɛ. 

Mwa gwòng o bê nusu yi e vwel hining o. Yong pyɛ dura na hwo tɛ̀ yɛ e gasang 
gwong de gwo kyè wɔ e gbɔng repomo. 

20Dura gwong de wal o wô kwey ɛ vɔk e Raba wo BeAmɔn, kɛ vɔk e Yuda, na 

vɔk e Yɛrusalɛm de ba rɔnɔ na jwa. 

21Yaga gbɔng gwɔ̀m a sé e tumal e gasang gwòng o. E gasang gwòng ba mo, 

ê bɛrɛng na bes, ê zugut zing ket mɛ, ê rangâl cī mɛ gwong o, ko a bɛrɛng yɛɛlɛl 
yêy yas de a ga kana nára nɔrɔ̂ yɛ. 

22Vwɔ yege mɛ gwô hwɔtɔ kwɛt de gwa dura Yɛrusalɛm. Ano bê tɛ̀ pyɛ gang 

jwa-pomo, a nɔng nû mɔbɔs bemat, a tɛ̀ sekun como e ra hɛ, a tɛ̀ pyɛ̂ gang 
rùhup o, na be tula gwofongol vɔk e jwa-pomo mo, tanga na be yong na be tút 
e ra tyɔ́n jwa-pomo mo arɔng. 

23Ko na yɛn bemât Yɛrusalɛm, yɛn ê sey tsak o na ha mo wɛt, yaga yɛn a ga 

kana wuna hɛn na sira na yere bemât gap, ko mwa ano, ha mo hê bare a yɛn 
na banɛn mɛn, ko ê re ɛn e como. 

24“Yaga ano, me Darwey Dagwi Darwey ma ye: Yin a ga to bare na buru min, 

a remo de ba ga wunta banɛn min dɛdɛrɛng, e kavɛ tomong min, ba di banɛn 
min wɛshɛrɛk, a remo yin e de bare, yaga ano bê re in e como. 

25“Ko di hwo, hwey gwɔ̀m Israyɛl de hwà sé vwes sizɔng, hwo de jeng mo ya 

ga pom, jeng tabak mo hê yɛnɛ mo.” 

26Darwey Dagwi Darwey a ye: “Pat in toro rato mó, mwa na kpin negwɔm o, pyɛ́ 

yê nàra sede raane wɛt. Bê nɔ̂ng womo de be byɛs nerey, ko wo nerey bê gyirik 
hɛ. 

27Gawey, gawey, gawey! Ey mê tɛ̀ a yɛ gawey! Pyɛ ya ga sang té ano wɛt. Sɛ̌ 

dâ pyɛ mo a vey, ko mê nɔng ɛ pyɛ mɛ.” 

Wâl shɔt Dagwi e ra Amɔn 

28Ko di hwo, à mwasi, zarap na hwo ye, “Darwey Dagwi Darwey a ha e ra 

BeAmɔn na e ra dusa mɛn ngan: “ ‘Wal, wal! Ba ga hwɔltɔ wɛ yaga mɔbɔs 
bemat, ba ga tugut wɛ na wo re, wɔ tē dɛrɛp sede gbara. 

29Be dúsa a yin negwi-ywey ne bɔs, yin e bɛrɛng na bes hê kwɛlɛng, be tē yin 

ê di wɛng e ra vê repugu min, bemât yol, vê ragas neves, be tē jeng mɛn ya ga 
vey, jeng tabak mɛn hê yɛnɛ mo. 

30Toyo na wal o e fwal wɛ! E kwɔn de bá kana tɔ in ɛ, E vwel de yin á yi ɛ, mê 

ra a yin shɔt. 

31Mê shusha shom hom e ra yin, na kyâ lashe yey hom, mê pɛsɛl hɛ e ra yin. 

Mê nára hin e vɔ bemat beves, vemo de ba vɔk sekwɛl mɔbɔs bemat. 

32Yin ê sè sede cɔ́gɔt kya, nemi min nê yel e vwel. Bê to bare na yin ko 

tyɔng wɛt, yaga me Dagwi Darwey ma ha ano.’ ” 

Yɛzɛkyɛl 22 
Nemi de bemat Yɛrusalɛm ba lusha 

1A vane ano, Dagwi Darwey a to ha na me, a ye, 

2“À mwasi, hwà ga yong o na hwo yɛrɛ a yɛn shɔt a? Hwô ra a gbɔng repomô 

Yɛrusalɛm de ra ga lusha nemi bemat shɔt a? Há a rɛ wɛshɛrɛk mwa pyɛ̂ byɛm-
byɛm de ra ga ra. 

3Hwô ye: ‘Darwey Dagwi Darwey a ye: À gbɔng repomo, yaga hwà ga mɔbɔs 

bemat mo pyak, ko hwà ga to tɛ̀ to mo ligis na re a cī fongol, jeng mo ya sé kyè 
vey. 

4Ba ga gang o na shɔt nemi de hwà ga lusha, hwà ga tɛ́ o ligis na cī de hwà 

yong. Di, tuk rezot mo ha sé kyè vey, jeng tabak mo ya ga pom arɔng. Yaga 
ano, ma tik yére bemat jey be dùsa hwo, ko mwa bavwel be shɛgɛsh hwo. 

5Bavwêl bagat na vê yikyik bê shɛgɛsh hwo yaga hwà sé vwes tyɔng wɛt, ko 

hwà kat lûk bemat. 

6“ ‘Di, kawɛ gwɔ̀m Israyɛl de a sé e ji mo, yi na nerey mɛ, a tɛ̀ gap mɛ e ra lusha 

nemi. 

7E ji mo, bemat be byɛs beda na beneng mɛn, be tak a bemât yére dyuk, ko be 

mɔt nehyɛn na bekuma. 

8Yin e byɛs pyɛ̂ jɛrɛ hom, ko yin e ra jɔgɔ na Negasi Shábat hom. 

9Behak e ji min be vɛ́sɛ bɔs e ra behak na be lusha nemi mɛn, behak be reres 

pyɛ́ de be nása a cī e beraku, ko behak be ragas gwot arɔng. 

10Behak be dyɛngɛs na beha beda mɛn, ko behak be dyɛngɛs na beha na retek 

e jeng berang mɛn. 

11Behak be ragas pyɛ̂ byɛm-byɛm na behâ bemat vwara mɛn, behak be ragas 

gwot na behâ nèy mɛn, kɛ na begwa mɛn behwong e beda mɛn. 

12Behak e ji min be sey pyɛ̂ bang nu na be lusha nemi, behak be nɔngɔs hwɔpɔ 

na ndi pyak, ko be rɛsɛl a bemât vwara mɛn yɛ e ra pyɔlɔ pwoy na be mɔt ɛn, 
ko yin a ga ye bam à me. Me Darwey Dagwi Darwey ma ha ano. 

13“ ‘Di, me dak vɔ hom na neyɔɔ̀t pyɔlɔ de yin a re, na yerê nemi de yin a lusha 

e tē min. 

14Yey min yê sè tiing, kɛ vɔ min bê nàra na gap jeng de mê teshe na yin bɛ̀? 

Me Dagwi Darwey ma ha ano, ko mê ra ano. 

15Mê shara hin e tê yére bemat jey ko mê kyě bere hin e bavwel detidetu, ko 

mê tɛ̀ kwɔ̂k neligis min. 

16Yi na neburu min, yin ê sè ligis e bayis yére bemat jey, ko yin ê tɔk me wɛ à 

Dagwi Darwey.’ ” 

BeIsrayɛl sede gbàrak-dyam e ji guna-ju Dagwi 

17Dagwi Darwey a yang me, 

18“À mwasi, mwa BeIsrayɛl ba ga tɛ́ ɛn a me sede gbàrak-dyam ye dyam pyɛng, 

na dyam pama, na mbus, na dyam tanga dyam shi, mwa yɛ ya ga suk ɛ́, ya ga 
ye ywey e guna-ju, ya ga tɛ́ ɛ gbàrak-dyam. 

19Yaga ano, Darwey Dagwi Darwey a ye, a remo de mwa bemat o ba ga tɛ́ ɛn 

sede gbàrak-dyam, mê tula hɛn e tê Yɛrusalɛm. 

20Tyɛng sede remo de be tula dyam pyɛng, na dyam pama, na dyam, na dyam 

shi tanga mbus e guna-ju, na be tɛ̀ kya e ra yɛ̄ na ye ye ywey, ano de mê tula 
hɛn e ji shom hom, na e ji lashê yey hom, ko mê tɛ̀ in e hwomo na me ye ywey 
à yin. 

21Mê tula hin, ko me pɛsɛl hin na kyâ shom hom, ko yin ê ye ywey e ji hɛ. 

22Sede remo de be ye ywey a dyam pyɛng e fwam rugut dyam, ano de yin ê ye 

ywey e ji rɛ, ko yin ê tɔk, e me Dagwi Darwey de ma shusha shom hom e ra 
yin.” 

Banɛn begwɔ̀m Israyɛl 

23Dagwi Darwey a to ha na me, a ye, 

24“À mwasi, há a vwel Israyɛl ngan: Hwà sé vwel de ba ga yishing haalal wɛt, 

kɛ rwak wo rop e ra hɛ e tûk shom hom arɔng wɛt. 

25Begwɔ̀m mo ba sé sede begukum de be lulum e de hamâ pyɛ de ba ga vos. 

Yɛn e mɔbɔs bemat, be re ɛn, be hashe pyɛ̂ nedanerey mɛn mwa na nedok 
nekyɔrɔk de yɛn a sɛ̀. Yɛn a tɛ̀ beha pyak be tɛ́ ɛn bekuma. 

26Bepiris mɛn ba ga kwɔrɔ Badu hom, ko bà ra jɔgɔ na pyɛ̂ jɛrɛ hom. Yɛn a tɔk 

gas pyɛ́ de ya sé jɛrɛ na yê zɔng-reng wɛt, ko yɛn a tɔk basa a bemat na be gas 
pyɛ́ de ya sé haalal na yemo de ya sé ligis wɛt. Yɛn e gyenges Negasi Shábat 
hom wɛt, yi ano yɛn e ra jɔgɔ na reza hom. 

27Begwɔ̀m mɛn ba sé sede bebwá de be hama ngyāma de ba vos, bé lusha 

nemi, ko bé mɔbɔs bemat na be sɛ̀ pyɔlɔ vyes. 

28Bezarap Dagwi mɛn be bangas a yɛn neves o sede ba mɔmɔ duk na būm 

pwɛng, yɛn e bɛrɛng negwi-ywey ne bɔs, yɛn e há a yɛn pyɛ́ de yê té yê bɔs, ko 
yɛn e tē, ‘Darwey Dagwi Darwey a ye’, mwa ano de Dagwi Darwey a ga 
hanat wɛt. 

29Bemat vwel o ba ga mɔt bemat, ko ba ga seres ɛ pyɛ́ mɛn na retek, yɛn a ga 

mɔt bepɛng na vemo de ba vɔk pyɛ wɛt, ko yɛn a ga tak a yére dyuk e gwong 
de gwa sé cik wɛt. 

30Ma ga jama mwat e ji mɛn de ê lɔk jwa-pomo mo na a dul rɛ e nekwɔn de nà 

ga gabsa yaga na pomo mo he dal e jeng shom hom, ko ma tɔk sɛ̀ mwat o wɛt. 

31Yaga ano, ma ga shusha shom hom e ra yɛn, ma ga wey na yɛn na kyâ shom 

hom, ko ma ga tɛ̀ pyɔlɔ̂ tomong mɛn e ra bato mɛn. Me Darwey Dagwi Darwey 
ma ha ano.” 

Yɛzɛkyɛl 23 
Behwong Beba Begwa 

1Dagwi Darwey a ha na me, a ye, 

2“À mwasi, behwong behak beba bá sè de neng mɛn á sè gwining. 

3Jeng de yɛn á rɔngɔl bebot o, e sangal e Misra yɛn á hwo ra nedeneves, bá 

mɔgɔm nenu bavasal mɛn, ko bá kyě wusum bavasâl neyorom mɛn. 

4Rezâ hwong kunat o à Ohola ko rê gwà mɛ mo à Oholiba. Yɛn á sè benang, 

ko yɛn á tɔs á me nèy bewen na behwong. E ra baza mɛn, Ohola yɛ̀ wɛ à 
Samariya ko Oholiba à Yɛrusalɛm. 

5Ohola á ra nedeneves, mwa ano de á sè nwang, á vɔk cwey bemât yey mɛ, 

yɛn BeAsirya. 

6Yɛn á sè bemât como de yɔ̀m fwom mɛn yá sè zwey, yɛn á sè bemât badu 

gwɔ̀m, na begbɔng bemat como arɔng, yɛn á sè bewen berat e bɛrɛng, ko ba 
sè bemat como bedwa. 

7Á ra nedeneves na mwâ hɛn, yɛn begbɔng BeAsirya, ko á tɛ́ ɛ ligis na mwa cī 

kawɛ e ji mɛn de á sè wo yey mɛ. 

8Á hala nedeneves de á pɛrɛ e Misra wɛt. Jeng de á sè rɔ̌ hwong, bemat bá kyě 

dyɛngɛs na yɛ, ko bá kyě wusum ragey neyorom mɛ, na be kwɔshɔ cwey gwot 
mɛn e ra yɛ. 

9Yi ano, ma nára hɛ e vɔ bemât yey mɛ, yɛn BeAsirya de á vɔk cwey mɛn. 

10Yɛn á hywɛrɛm hɛ kpimit, bá sey ɛ nèy mɛ bewen na behwong, ko e bama mo 

yɛn á mɔrɔ hɛ na wal. A tɛ́ ɛ pyɛ cinat ha e ji beha, yaga shɔt de ba yɛrɛ a yɛ. 

11“Gwa mɛ Oholiba á bɛrɛng pyɛ́ de yá té, ko mwa ano á sè jwang o a dal gwa 

mɛ na cwey beras ko nedeneves o nemɛ ná shɛsh ne gwa mɛ. 

12Á vɔk cwey BeAsirya — yɛn bemât badu gwɔ̀m, na begbɔng bemat como, na 

bemat como de bá tɛ̀ yɔ̀m mɛn tanga bemat como bedwa, mwa hɛn bá sè 
bewen berat e bɛrɛng. 

13Ma di de a ga tɛ̀ to mɛ ligis arɔng, hwak á radɛ mumwɛ na neves o wɛt. 

14Ko Oholiba a shɛsh gwa mɛ e nedeneves o. A di bazinâ beras de ba wɔrɔ 

e vwara duk, ba sé vê BeBabilɔn de ba mɔmɔ na būm swinang de gwa nɛp. 

15Bemat o ba tɔrɔ hɛn na gyindi e rawit, na betoro berat de gul gwo pɛsɛl 

nenu mo e bato mɛn. Mwa hɛn ba sé sede besuga, bazina mo ba sé vê 
BeBabilɔn vê sevwêl Babilɔn. 

16Ras de a di ɛn, a wok cwey mɛn, ko a tomo betom vɔk na yɛn e vwel Babilɔn. 

17Ko BeBabilɔn o ba vey sɛ̀ ɛ e gwât yey mɛ, yɛn a tɛ̀ ɛ ligis na gwot mɛn, ko 

e bama de a ga tɛ̀ tó mɛ ligis na yɛn, a yang ɛ byɛm-byɛm na yɛn, ko a ye zak 
à hɛn. 

18A re nuyel na nedeneves mɛ kyɛrɛng, a dura a mwa bemat nekpimit mɛ, ko 

ma doyo ma ye zak à hɛ, sede remo de ma kana doyo me hala gwa mɛ. 

19Mwa ano, á gwɛ re nuyel na nedeneves mɛ, e bare na jeng nehwong mɛ, de 

á ra nedeneves e Misra. 

20Á vɔk cwey bemat gwot tyɔng wɛt, ko bemat o bá vɔk gwot yerê hê 

bemadung, ko bá vɔk nshî jwat gàlum sede berâs dwa. 

21Ano de á vɔk cwey nedeneves ne nehwong mɛ jeng de BeMisra ba kyě 

wusum ragey mɛ, ko ba kyě mɔgɔm bavasal mɛ de ba ga tɛ̀ gbuk.” 

Shɔt Dagwi e ra hwong swɛl 

22“Ko hwo, à Oholiba, Darwey Dagwi Darwey a ye, ‘Mê tɔgɔs mwa bemât 

yey mo mó e ra hwo, mwa ano de hwà ga byɛs ɛn, ko mê tɛ̀ yɛn a hwo e ra hwo 
yi e kawɛ bak, 

23yɛn BeBabilɔn, na mwa vê vwêl Babilɔn, vê Pekot, na vê Showa, na vê Kowa 

tanga mwa vê Asirya. Mê tula mwa bewen berat e bɛrɛng de ba sé bemât badu 
gwɔ̀m, na vê nuyel bemat como mwa hɛn, na mwa begbɔng bemat fwom gwɔ̀m, 
ko mwa hɛn e ra bedwa. 

24Yɛn ê vey hwo e ra hwo yi e rwa bato na bekyɛkyɛ bedwa, na bekyɛkyɛ̂ hashê 

pyɛ́, tanga gbɔng regyɛng bemat. Yɛn ê tɛ̀ a hwo dúra como e kawɛ bak, na be 

tó como na hwo, ko yɛn ê tɛ̀ rugû dyam bâng ragey, na rùga tanga bong dyam. 
Mê nɔng ɛn nu be ra a hwo shɔt, ko yɛn ê sila hâ shɔt o tyɛng na badu mɛn. 

25Mê tɛ̀ shom hom ye hwo e ra hwo, ko yɛn ê teshe na hwo na yol. Yɛn ê yɛrɛ 

wol na betong mo, ko bwang vemo de ba pɔl à hwo bê mɔbɔs hɛn na bewal. 
Yɛn ê vos nèy mo bewen na behwong, ko bwang vemo de ba pɔl a hwo bê dak 
kya e ra yɛn. 

26Yɛn ê hywɛrɛm hwo, ko bê hashe berugu na yɔ̀m dyéngere ryat mo. 

27Mê tɛ̀ kwɔk gwot mo na nedeneves mo de hwà yi mɛ e vwel Misra, hwô to 

wok cwey yɛ, kɛ hwo to bare na Misra ko tyɔng wɛt.’ ” 

28“Yaga me Darwey Dagwi Darwey ma ye: Mê nára hwo e vɔ bemat de hwà 

kyɛ́ o hɛn zakzak, e vɔ vemo de hwà to vɔk simo hak na yɛn wɛt. 

29Yɛn ê teshe na hwo na repugu, yɛn ê hashe mwa pyɛ̂ nedanerey de hwà ga 

yɔ́m o e ra yɛ, be hywɛrɛm hwo kpimit. Ano de bê wunta wɛshɛrɛk gwot mo 
sana rekyen, na negwɔn banɛn mo tanga nedeneves mo. 

30Pyɛ yemo yê té na hwo ano yaga hwà ga ra nedeneves na yére bemat jey, 

ko hwà ga tɛ̀ to mo ligis na cī mɛn de ya sé vyes. 

31A remo de hwà raa nekyɔ̌n bol gwa mo, yaga ano, mê nɔng o keshi tabak 

yerê kemɛ na hwo sɔ.” 

32Darwey Dagwi Darwey a ye: “Hwô sɔ shǐ tabâk gwà mo, ha sé rey ko ka sé 

ciwil, bê shɛgɛsh hwo ko bê dùsa hwo, shi mo ha sila na shom hom. 

33Hwô sila hwo na sefeng na lashe yey, shi bengyip, na he gawey, hɛ̀ à hê 

gwa mo hwong, Samariya. 

34Hwô sɔ hɛ, hwo ye fip, hwô mɔrɔ hɛ cɛk o cɛk o, hwô kyě yɛt bavasal mo na 

yɛ̄. Me Darwey Dagwi Darwey ma ha ano.” 

35Ko di, Darwey Dagwi Darwey a ye: “À remo de hwà ga ye bam à me, hwà ga 

doyo a me ma, hwô sɔ rezôt gwot mo na hê nedeneves mo.” 

Shɔt Dagwi e ra behwong o 

36Dagwi Darwey a yang me, “À mwasi, hwà ga yong o na hwo ra a Ohola na 

Oholiba shɔt a? Tɛ̀ kun mɛn e ra pyɛ̂ byɛm-byɛm de ba ga ra. 

37Yɛn a ga ra nejwang, ko nemi bemat de yɛn a ga mɔbɔs na sé riishish e vɔ 

mɛn. Yɛn a ga ra nejwang tanga sekwit, ko ba ga mɔbɔs nèy de yɛn a tɔs a mɛ, 
yɛn a ga nára nèy bewen o sede nɔrɔ̂ yas vɔk na cī. 

38Ko yɛnɛ ma hemo wɛt, yɛn a ga tɛ̀ Gbɔng Duk Re Fongol hom ligis, ko yɛn a 

ra jɔgɔ na Negasi Shábat hom. 

39Tuk de yɛn a mɔbɔs nèy hom sede nɔrɔ̂ yas vɔk na cī, yɛn a vey e Gbɔng Duk 

Re Fongol hom ko ba tɛ̀ wɛ ligis! 

40“Yɛn a sǎ e de tomsal betom na be wɔ̀ rini a yɛn bemat vey na yɛn yi e bavwel 

yikyik, ko bemat o ba vɛ̀sɛ. Behwong beba mo ba kús ɛn, ba mɔmɔ hɛn na tyǐ 
e bayis, ko ba tɔrɔ hɛn na yɔ̀m dyéngere ryat yaga bemat mo. 

41Yɛn a wɔ̀ sangal e ra pyɛ̂ sangal ryat, ko ba tik tebut e tē na nedirî pyɛ́ ryat, 

mwa na pyɛ̂ nesang hyɔɔlɔl tanga něy pwat de ma kana nɔng ɛn. 

42Duk mɛn o wà sila na regyɛng bemat nzem tanga jɔngɔl bemât sefeng de ba 

yi e bak hey. Bemat o ba tɛ̀sɛ á beha mo nerwěy e vɔ, na bekpin negwɔm berat 
sizɔng e bato mɛn. 

43Ma bare, ‘Hwā mó a ga tɛ́ ɛ gbɛrɛk na nejwang! Yɛn ê to ra nejwang na yɛ̀ 

gbak a?’ 

44Ko yɛn a wɔ̀ yel na yɛ sede remo de be yel na kawɛ devwes. Ano arɔng, yɛn 

a yel na Ohola na Oholiba na yɛn a ra nejwang na yɛn. 

45Mwa ano, bemat de ba sé cik bê ra a yɛn shɔt sede remo de be ra a behâ 

nejwang, na behâ mɔbɔs bemat, a remo de yɛn a sé bedebeves ko vɔ mɛn ba 
sé riishish na nemi. 

46“Yaga ano, Darwey Dagwi Darwey a ye, ‘Vey in na regyɛng bemat como na 

be hwo e ra yɛn, na be nɔng ɛn bengyip, na be jugu hɛn arɔng. 

47Tik na regyɛng o re tó ɛn na beta, na be hwo ɛn na bewal, be mɔbɔs nèy mɛn, 

na be dak kya e nelɔ mɛn. 

48Ano de mê tɛ̀ kwɔ̂k ragas neves e vwel o, yaga na a sè a mwa beha pyɛ túsa, 

na yɛn a kwon ragas nejwang sede remo de yin á ragas wɛt. 

49Yɛn ê tala hin byɛ̂ ragas nejwang min, ko yin ê sey pyɔlɔ̂ banɛ̂n re a cī fongol. 

Ano de yin ê tɔk, me wɛ̀ a Darwey Dagwi Darwey.’ ” 

Yɛzɛkyɛl 24 
Rwey de he tē puu 

1E tuk hê kuru, hê pwɛl gwô kuru gwô shey hê shanetat hê sesam mot, Dagwi 

Darwey a ha na me, a ye, 

2“À mwasi, jɛk pɔlɔ pwɛl hê yunung, ey, hê yunung, yaga a sé e yunung de Da 

vwel Babilɔn a hwo gwɔrɔ Yɛrusalɛm na como. 

3Há a bemât sogô nehywɛ hom o gwɔrɔ-há hemo. Yang ɛn, Darwey Dagwi 

Darwey a ye: “ ‘Rɛdɛ̀ hin rwey e kya, rɛdɛ hin hɛ, sila hin hɛ na nshi. 

4Tɛ̀ in cûng nama e ji mo, mwa cūng o ryat o, yê fwa na to vwɔ, sila hin hɛ na 

bekup berat arɔng. 

5Jut in tyimit de ya dal na nerat tɛ̀ in bwang bekup berat e nɛn o, yē in puu à 

cûng nama mo, kyé in bekup o na banama mo mwa.’ ” 

6Darwey Dagwi Darwey a ye: “Gawey e ra gbɔng repomô lusha nemi, sede 

rwey de ha ga ré ɛ́, ha senge, hemo de sénge mo ha ga nusu hɛ wɛt! Páa in 
cûng nama mo jijining, yin tɛt ɛ pyɛ cak wɛt. 

7Yaga nemi de ra lusha na sé e ji rɛ, ra shushu nɛ e ra gbondong, ra shushu nɛ 

e vwel na be tɔk bang na fongol wɛt. 

8Yaga na ne sogo shom hom, na me tala pyɔ̌n nɛ, ma tɛ̀ nemi de a lusha mo 

e ra gbondong, yaga na be tɔk bang nɛ wɛt.” 

9Yaga ano, Darwey Dagwi Darwey a ye: “Gawey e ra gbɔng repomô nemi! Mê 

tula gwɔ̂t cɔ́gɔt o pyɛ hom. 

10Tula hin babîm cɔ́gɔt o, pɛl in kya mo, kyé in banama mo naka, tɛ̀ in ɛ shɔngɔl, 

tik in bekup o be fus. 

11Tik in rwey o hal e ra cila kya, na he bin fes vɛ̌t, na dyam zwey ye senge, 

serwîk hɛ sē ye ywey na kya he re sénge hɛ. 

12Ma bɔrɔk tó hom zɔng-reng, sénge hɛ de ha ga tɛ́ ɛ ting hê nuhɛ wɛt. Hê nàra 

e kya na senge mó! 

13Mwa ano de ma ye ngyɛ̂k tɛ́ o haalal yi e neligîs gwot mo, hwà tɛ́ o haalal yi 

e nɛ̀ wɛt, bê to tɛ̀ o haalal wɛt, sɛ̌ ma kwɔshɔ shom hom e ra hwo. 

14“Me Dagwi Darwey ma ye, jeng ye kyè vey, mê ra pyɛ de ma ye. Mê tik nà 

ra wɛt, mê hala wɛt, ko mê ye waa arɔng wɛt. Mê ra a yin shɔt tyɛng na begwong 
min, na pyɛ́ de yin e ragas. Me Darwey Dagwi Darwey ma ha ano.” 

Reku hwâ Yɛzɛkyɛl 

15Dagwi Darwey a to ha na me, a ye, 

16“À mwasi, e jeng jining, ma sé kyè wɔ̀ jut hwâ yey mo. Ko mwa ano hwô ra 

sesin, kɛ hwo tosho, kɛ hwo bomo nemwishil wɛt. 

17Hwo vos yey na gap wɛt, hwo ra sesîn womo de a ga ku wɛt. Bang rato mo 

na kpin, na hwo tɛ̀ bekpatak mo, hwo kwon bang bwang bayis mo, kɛ hwo re 
pyɛ́ de bemât sesin be re wɛt.” 

18Nagasi ma ha na bemat sede jojot, ko nawiri hwā hom a wey. Ko nusu hwol o 

nagasi ma ra tyɛng na nu de Dagwi a nɔng me. 

19Bemat ba yang me: “Hwô há a wot cap-hâ pyɛ́ yemo de hwà sé ra wɛt a?” 

20Ko ma yang ɛn: Dagwi Darwey a yang me, 

21“Yang BeIsrayɛl: ‘Darwey Dagwi Darwey a ye: Mê tɛ̀ Gbɔng Duk Re Fongol 

hom ligis, wɛ̀ de yin e ra kaa na retô wɛ, wɛ de yin e vɔk yey pyɛng e de bɛrɛng 
wɛ, wɛ de yin e simo wɛ na neyey min mwa. Ko bê mɔbɔs na bewal como nèy 
min bewen na behwong de yin a hala e bama. 

22Ko yin ê ra pyɛ de ma ga ra. Yin ê bang bwang bayis min, kɛ yin re pyɛ́ de 

bemât sesin be re wɛt. 

23Yin ê bang berato min na kpin, ko yin tɛ̀ bekpatak e bol min. Yin ê ra sesin kɛ 

yin tosho wɛt, ko yin ê tɛ́ in vit à gap e ji banɛn min, ko yin ê kyě rús a bemin. 

24Ano de Yɛzɛkyɛl ê sè a yin pyɛ dura. Yin ê ra tyɛng na pyɛ de a ra. Jeng de 

pyɛ yemo yê té ano, yin ê de tɔk, me wɛ à Darwey Dagwi Darwey.’ 

25“Ko di, à hwo mwasi, tuk de ma jut a yɛn pyɛ de yɛn mwa ba ye yɛndɛng e ra 

yɛ, na pyɛ yey mɛn, na gbɔng nerat mɛn, na pyɛ de yɛn e simo bɛrɛng, na 
seshɛgɛsh neyey mɛn, na nèy mɛn bewen na behwong, 

26e tuk o, mwat hwak de ê hywit ɛ, ê vey na hwo, na a vey há a hwo ha mó. 

27E tuk hining o, nu mo hê wunta hɛ na mwat de a hywit ɛ mo, hwô ha, ko hwô 

to ban-yuu wɛt. Ano de hwô sè a yɛn pyɛ dura, ko yɛn ê tɔk, me wɛ à Dagwi 
Darwey.” 

Yɛzɛkyɛl 25 
Há e ra Amɔn 

1Dagwi Darwey a ha na me, a ye, 

2“À mwasi, sɛt bayis mo e ra BeAmɔn na hwo zarap e ra yɛn. 

3Yang ɛn: ‘Wok in hâ Darwey Dagwi Darwey, Darwey Dagwi Darwey a ye: Yin 

a ye, “Ey yàa!” e ra Gbɔng Duk Re Fongol hom jeng de ba ra jɔgɔ na wɛ, na 
e ra vwêl Israyɛl jeng de ha ga tɛ́ ɛ barin, tanga e ra BeYuda jeng de ba kyè na 
yɛn vɔk e de sesam. 

4Yaga ano, ma sé nára hin e vɔ bemât rwa rak na yɛn a vɔk reto e ra yin. Yɛn 

ê tɛ̀ nekwɔn ye ngyɔk mɛn e ji min, ko yɛn ê tɛ̀ bǔk mɛn e tē min. Yɛn ê re pyɛ̂ 
hiri min, ko yɛn ê sɔ nevasal min. 

5Mê tɛ̀ pomô Raba he tɛ́ ɛ dem sehwey bemaryat, ko vwêl Amɔn he tɛ́ ɛ kwɔn 

bang tyīmit. Ano de yin ê tɔk me wɛ à Dagwi Darwey.’ ” 

6Darwey Dagwi Darwey a ye, “Yin á dak vɔ min, yin gyilsit na yey pyɛng, ko yin 

á shɛgɛsh na mwa yere neves de yin á vɔk e ra vwêl Israyɛl. 

7Yaga ano, mê nára vwɔ̂ shom hom e ra yin, ko mê nára hin e vɔ bemat sede 

pyɛ jugu, bê wey na yin e gwong de yin ê to sè yere bemat jey kɛ yin vɔk vwel 
de ha sé min wɛt. Yin ê to sè pyɛ cak wɛt. Ano de yin ê tɔk, me wɛ à Dagwi 
Darwey.” 

Há e ra Mowap 

8Darwey Dagwi Darwey a ye, “Mowap na Seyir ba ye: BeYuda ba sé tyɛng na 

mwa yére bemat jey, 

9yaga ano, mê wuma begwong yel e Mowap yi e bapomo de ba sé e yɛnɛ̂ 

vwel o — bapomo de ba vɔk gbɔng nerât vwel o, vɛ à Bet-Yɛshimɔt, na Baal-
Meyɔn tanga Kiriyatayim. 

10Mê nɔng bemât rwa rak vwel o mwa na vwêl Amɔn na be sè bemɛn. Ano de 

bê to bare na Amɔn e ji yére bemat jey wɛt. 

11Mê yɛrɛ a Mowap shɔt na me tabak hɛn ko yɛn ê tɔk, me wɛ à Dagwi Darwey.” 

Ha e ra Ɛdɔm 

12Darwey Dagwi Darwey a ye, “A remo de BeƐdɔm ba ga talâ BeYuda pyɔ̌n 

mɛn na neves sizɔng, ko ra ano mo ha vey na neves vit à yere mo e ra Ɛdɔm. 

13Yaga ano, Darwey Dagwi Darwey a ye, ‘Mê nára vwɔ̂ repugu hom e ra Ɛdɔm, 

ko mê wey na bemasi tanga yas yi e hwomo. Mê hala vwel o barin, yi e repomô 
Teman pere vɔk e rê Dedan, bê mɔbɔs bemat o na wal como. 

14Mê tɛ̀ bemat hom BeIsrayɛl be talâ BeƐdɔm pyɔ̌n neves mɛn e to hom. Yɛn ê 

teshe na Ɛdɔm tyɛng na shom hom tanga lashe yey hom. Yi ano, yɛn ê di nevês 
pyɔ̌n hom e ra yɛn. Me Darwey Dagwi Darwey ma ha ano.’ ” 

Há e ra Filistya 

15Darwey Dagwi Darwey a ye, “A remo de BeFilisti ba ga talâ vê repugu mɛn 

pyɔ̌n pyɛ de ba ra a yɛn, yɛn a ra ano na yey vyes sizɔng, yaga na be wey na 
bemat o. 

16Yaga ano, Darwey Dagwi Darwey a ye, ‘Mê nára vwɔ̂ repugu hom e ra 

BeFilisti mo, mê wey na BeKereti, ko me wey na mwa bwang bemat de ba 
sangal e kwogom gworep. 

17Mê yɛrɛ a yɛn shɔt vyes sizɔng na me tala hɛn pyɔ̌n neves mɛn, na me tabak 

hɛn mɛ e ji shom hom. Ano yɛn ê tɔk, me wɛ à Dagwi Darwey, jeng de ma tala 
pyɔ̌n neves hom e ra yɛn.’ ” 

Yɛzɛkyɛl 26 
Há e ra repomo Tur 

1E tuk hê mɛsɛng, hê pwɛl e shey hê kuru na hɛ hining hê sesam mot, Dagwi 

Darwey a ha na me, a ye, 

2“À mwasi, sede remo de Tur á ha e ra Yɛrusalɛm á tē: ‘Ey yàa, ba ga gang 

ruhup yeles bemat jey, ba ga wunta a me gwong pyot. Bê to turu me, a remo 
de nedanerêy rɛ na ga wey.’ 

3Yaga ano, Darwey Dagwi Darwey a ye, Di, à hwo Tur, me ra repugu na hwo! 

Mê tɛ̀ yére bemat jey pyak ye hwo e ra hwo, sede remo de gworep gwo tɛ̀ bagun 
gwɛ̀. 

4Yɛn ê wey na jwa-pomô Tur, ko be gangas tyɔ́n o. Mê kara fongol vwel o mwa, 

ko me hala hɛ gbondong. 

5Hê tɛ́ ɛ e tê gworep, kwɔn tɛnɛ bagun. Darwey Dagwi Darwey a ga ha. Hê tɛ́ ɛ 

kwɔn jugû yére bemat jey, 

6ko nebapomo mɛ e vwel o, be mɔbɔs nɛ na wal como. Ano yɛn ê tɔk, me wɛ à 

Dagwi Darwey.” 

7Dagwi Darwey a to ye, “Mê vey na Gbɔng Gwɔ̀m Nɛbukadnɛzar yi e rwa bato 

na a hwo e ra Tur, yɛ de a sé gwɔ̀m begwɔ̀m, ko ê vey na bedwa, na bekyɛkyɛ-
bedwa, na bemat comô bedwa de ba vɔk gap na reto sizɔng. 

8“Nebapomo min e vwel o, ê wey na nɛ na wal como. Ê yong tyɔ̌n tút e jwâ-

pomo, ê tula gwofongôl tút e hɛ, ko ê vey na yin na beruga e kawɛ bak. 

9Ê tow jwa-pomo mo na pyɛ̂ gang wɛ, ko ê gangas tyɔ́n min na tyém. 

10Bedwa mɛ bê se pyak tyɔng wɛt, ko bûm vɛ gwô bang in. Wûs bedwâ como, 

na hê bol bekyɛkyɛ-bedwa hê digis jwa-pomo mo, jeng de a sé yel e ruhup hɛ, 
e tê jwa mo de wa ga gabsa. 

11Ná bekwǒk bol bedwa mɛ, ê bɔrɔs mɛ mwa nehyok o. Ê mɔbɔs bemat o mwa 

na wal, ko bègbɔng besesek ruhup o bê gabsa e vwel. 

12Yɛn ê jugu pyɛ̂ nedanerey min, ko be hashe pyɛ̂ nejik min, bê gangas jwa-

pomo mo mwa, ko be wey na nelɔ nerat min. Beta min, na cɔ́gɔt tanga 
gwofongol pomo mo, bê hashe be wɔ̀ lusha e gworep. 

13Mê tɛ̀ râ lɛlɛ min he wɛrɛ yuu, bê to wok râ yōm min wɛt. 

14Mê tɛ̀ hwo sè gbondong swan, hwô tɛ́ o kwɔn tɛnsɛ̂ bagun. Bê sang to 

lɔk o wɛt, yaga me, Dagwi Darwey ma ga ha. Me Darwey Dagwi Darwey ma ha 
ano.” 

15Darwey Dagwi Darwey a ye ngan e ra Tur, “Bapomo de ba sé e bakwogom 

bê digis na wûs gaba mō, na rûs vemo de ba mǎ hɛn, ko bē sè mɔbɔs vemo de 
ba sé e ji repomo mo. 

16Mwa begwɔ̀m bapomô bakwogom bê gyiris yi e beta negwɔm mɛn. Yɛn ê paa 

yɔ̀m negwɔm mɛn na berugu mɛn de ba kyɔrɔk tolo mo. Yɛn a rɔda báng ɛn na 
vówa, ko bê sangal e vwel, bê sǎ e de vow na bengyip, ko ê yang ɛn yɔɔt na 
pyɛ de ya té na Tur. 

17Yɛn ê ra a hwo lwɛlɛ sesin gwomo, ko be yang o, “ ‘Hwà ga vuru hwo e ji 

bèrep, à gbɔng repomô zá, raane hwá se gbɔng o e gworep, hwo na bemat mo, 
bengyip mo ba hwo e ra bwang vwel o mwa. 

18Di, bakwogom be digis e tuk de hwà gaba, bakwogôm vwâ gworep, a yâng 

vɛ yɔɔt na gaba mo.’ ” 

19Darwey Dagwi Darwey a ye, “Jeng de mê tɛ̀ hwo se barin sede bwang 

bapomo de ba ga hala vɛ hal, jeng de ma kyiri hwo na nshi gworep, ko tɛmɛ-
nshi mo na bang o, 

20ano mê gyeng o tanga vemo de be gyiris vɔk e dem bevuvwel, vɔk e kwɔn 

bemât raane. Mê tɛ̀ hwo sangal e nɛ̂n vwel, e tê barin, tanga vemo de be gyiris 
vɔk e dem bevuvwel, yaga na bemat be to sangal e ji mo wɛt, kɛ hwo vɔk kwɔn 
sangal e vwel bemat beken wɛt. 

21Mê tɛ̀ yɛnɛ mo he sè ves, hwô to hwo sè wɛt. Bê jama hwo, ko bê sang to 

sɛ o wɛt. Me Darwey Dagwi Darwey ma ha ano.” 

Yɛzɛkyɛl 27 
Lwɛlɛ sesîn repomô Tur 

1Dagwi Darwey a ha na me, a ye, 

2“Di hwo à mwasi, ra lwɛlɛ̂ sin e ra Tur, 

3ko hwo yang Tur o, de a sé sangal e nû gworep, de a sé kwɔn bejik bemat yi 

e bakwogom pyak, yang ɛn, Darwey Dagwi Darwey a ye: “À hwo Tur, hwà ga 
ye, ‘Ma sila na nerat.’ 

4Gworep gwa rɔnɔ mwa yɛnɛ mo, bemât lɔk mo ba tɔrɔ hwo yɔ̀kyɔk, sede dwa-

nshi, 

5Yɛn a yong mwa bebak cɔ́gɔt mo na cɔ́gɔt fir yi e Senir, yɛn a jut cɔgɔ̂t sida yi 

e Lɛbanɔn na be yong mɛ swesêk pɛ́sɛl gul mo. 

6Yi na cɔ́gɔt ouk yi e Bashan, ba yong mɛ̀ begelê gangas mō, ba tɛ̀ ragyip mo 

na cɔ́gɔt sayprɛs yi e bakwogôm Kipirus, ko ba tɔrɔ yɛ na yìn gbin. 

7Ba yong rugû pɛsɛ̂l gul mo na linen wo Misra de ba kyɔrɔk wɛ na wo sè pyɛ 

dura mo. Ba bang ragyip o na rugu twing, gwa sé wilwil na zwey yi e vwel 
Elisha. 

8Bemat sangal e Sidɔn na Arvat vɛ à bemât gangas mo. Bemat sekwɛl mo vɛ à 

vê gangas dwa mó. 

9Bemakûk Biblɔs na vê sekwɛl mɛn ba sé tanga hwo, be kyě manas nedem de 

ne tele. Mwa bemat gangas bedwa-nshi na bedwa mɛn ba sé tanga hwo, na be 
ragas byɛ. 

10Bemât Pɛrsya, na Lut tanga Put ba sé e ji bemat como mo, begbɔng 

besuga mo. Yɛn á tikis beruga na bebong dyam mɛn e ji mo, bá nɔngɔs hwo 
gbɔng-nerat. 

11Bemat Arvat na bemat como mo, yɛn á rɔnɔ jwa-pomo mo mwa bemat Gamat 

yɛn á sè e ra tyɔ́n mo. Yɛn á tikis beruga mɛn e ra jwa-pomo mo be gwɔrɔ mɛ 
wɛ, bá tɛ̀ hwà sila na nerat. 

12“Tarshish á sè sâ byɛ mo, ko yaga nepyak pyɛ̂ nedanerey mo, á seres pyɛ́ mo 

mó na dyam pyɛng, na dyam, na mbus tanga dyam shi. 

13Bemât Yavan, na Tubal tanga Meshek bá ragas byɛ na hwo. Yɛn á seres 

pyɛ́ mo na bemasi tanga nedirî pyɛ̂ dyam pama. 

14Bemât Bet-Togarma bá seres pyɛ́ mo na bedwâ fwom, na bedwâ como tanga 

bedwa-madung. 

15Bemât Rodos bá ragas byɛ na hwo, bemât bavwel vwara gworep bá rɛsɛl á 

hwo yìn gbin, na cɔ́gɔt shi e tô pyɛ̂ byɛ mō. 

16BeSirya bá seres nepyak pyɛ̂ rɛsɛl mo. Hwà seres pyɛ̂ dyéngere ryat, na 

berugu zwey, na vèmo de ba kyɔrɔk tolo mo, na berugû linen puruk, na bekwǒk 
pyɛ̂ gworep tanga pyɛ̂ beta berat e nû pyɛ́ de hwó rɛsɛl. 

17BeYuda na vê sevwel Israyɛl bá ra byɛ̂ pyɛ́ mo na alkama yi e Minit, na nèy 

regwi, na shok, na něy pwat, tanga nezap shɔngɔ̂l nesang nerat. 

18Bemât Damaskus bá ra byɛ na hwo yaga nezap pyɛ́ mō tanga ne pyɛ̂ yele mo. 

Yɛn á seres yɛ na nshi anap ne Hɛlbɔn na wuulu pwɛng. 

19Bemât Vedan na Yavan bá ra byɛ na hwo na dyam de ba rugut, tanga mapak-

rɔɔtɔt na nezap shɔngɔl. 

20Bemât Dedan bá seres pyɛ́ mo na bewap bedwa. 

21BeArap na begwɔ̀m Kedar bá seres pyɛ́ mo — byôt tyimit, na beturuk tanga 

begam. 

22Bejik Sheba na Raama bá ra byɛ na hwo, bá seres nezap pyɛ́ mo na pyɛ̂ 

shɔngɔl de ya dal na nerat, na nedôk pyɛ̂ beta berat tanga dyam shinang. 

23Bemat bapomô Haran, na Kane tanga Ɛdɛn, na bejik Sheba, na vê Ashur 

tanga Kilmat mwa hɛn bá ra byɛ na hwo. 

24Yɛn á rɛsɛl a hwo berugû kaa, na vemo de ba sé zwey, na vemo de ba kyɔrɔk 

tolo mo, na beput vwel vè bùm rat, na rik tanga bezining de ba tak vɛ jiritit. 

25E bedwa-nshi vê Tarshish de bá kyě hashe a hwo pyɛ́ mo. “Ano hwá sila, ko 

hwá sè dirik e hwomo e tê gworep. 

26Bemât gangas mo bá vey na hwo, e gworep de gwà tɛnɛ hɛ. Gûl rak gwa 

kwɔrɔs hwo e hwomo yikyik e gworep. 

27Pyɛ̂ yele mo, na nedok nekyɔrɔk mo na pyɛ̂ nejik mo, na bemât fwom mo, na 

vê gangas mo, bemât manas nedem de ne tele na bejik byɛ mo, na mwa bemât 
como e ji mo, na mwa nezap bemat de ba sé e ji mo, ba ye pyɔp e yey gworep 
e tûk gawey mo. 

28Jeng de yɛn ê wok sesîn bemat gangas mo, bakwogom bê digis, 

29ko mwa bemât gangas bedwa, bê nunus yi e bedwa mɛn. Bemât gangas o 

na vê kyé na vɛ, bê tumsal e bakwogom, 

30ko bê dak bèkun e ra yin, bê tosho tyɔng wɛt. Bê lusha fongol e bato mɛn, ko 

bê biring e fongol. 

31Yɛn ê wula bato mɛn, ko bê tɛ̀sɛ berugu sesin, yɛn ê tosho sizɔng yaga yin, 

ko yɛn ê ra sesin min sizɔng. 

32E ji dâk sekun mɛn, yɛn a sogo na sesin e ra hwo ba tē: Ba ga sang wey na 

wà sede Tur e tê gworep ɛ? 

33Jeng de ba kyě kyè na pyɛ̂ nejik mo e bapomô bakwogom, bemât bavwel bá 

sɛ̀ pyɛ́ de bá simo, yi na nepyak pyɛ̂ nedanerey mo na yê nejik mo, hwá tɛ̀ 
begwɔ̀m jey be vɔk yele. 

34Ko di, hwà ga kwɔrɔs hwo e ji gworep, e hwomo e nɛ̂n nshi ciwil, pyɛ̂ nejik mo 

mwa na mwa bemât fwom mo, ba ga ye pyɔp tanga hwo. 

35Mwa bemat sangal e bakwogom, a ga yang ɛn yɔɔt na hwo, ko begwɔ̀m mɛn 

ba vo bengyip sizɔng, bayis mɛn ba lashe hɛn. 

36Bejik yére bemat jey be tē ‘Ànyeyêy’ na hwo. Yɛnɛ mō ha sé ves tyɔng wɛt, 

hwô to sè wɛt nesheneshey.” 

Yɛzɛkyɛl 28 
Há e ra gbɔng gwɔ̀m Tur 

1Dagwi Darwey a ha na me, a ye, 

2“À mwasi, há a gbɔng gwɔ̀m Tur wɔgɔ, Darwey Dagwi Darwey a ye: “Yey mo 

yé ra kaa, ko hwà ye, ‘Ma sé dagwi, me sangal e gwofwa bedagwi, e tê berep’, 
ko sɛ̌ wís, hwà sé mwasi, hwà sé dagwi wɛt, mwa ano de hwà jut tó mo wo 
netsitsɛng sede dagwi hwak. 

3Ey, hwo bara hwà vɔk netsitsɛng sede Danyɛl, vit a pyɛ neyaang de ya sɛ́ e lɛrɛ 

na hwo. 

4Yi na netsitsɛng mo na bare yey mo, hwà ga tula a tó mo pyɛ̂ nedanerey pyak, 

ko hwà ga tula dyam shinang na dyam pyɛng e begban mo. 

5Yi na gbɔng netsitsɛng mo e byɛ, hwà ga gwɛ̌ nepyak yele mo, ko yey mo ye 

ra kaa na yɛ̀,” 

6Ko di, Darwey Dagwi Darwey a ye: “Sede remo de hwà jut tó mo wo netsitsɛng, 

sede dagwi hwak, 

7ano, mê vey na yére dyuk e ra hwo, yére de ya dal bwang o na neves, yɛn ê 

hwɔlɔ bewal como mɛn e ra nerât netsitsɛng mo, na be lashe mɛ gbɔng 
nerat mo. 

8Yɛn ê bomo hwo e ji gwovɔng sak, ko hwô ku reku reves, e hwomo e nɛ̂n 

gworep. 



1343 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

9Hwô to ye, ‘Ma sé dagwi, e nuyêl vemo de ba mɔrɔ hwo, mwa ano de hwà sé 

mwasi, ko e dagwi wɛt, e vɔ vemo de ba mǎ hwo a?’ 

10Hwô ku rekû bemandul, e vwɔ̂ bemat yére dyuk. Me Darwey Dagwi Darwey 

ma ha ano.” 

Lwɛlɛ sesîn e ra gbɔng gwɔ̀m Tur 

11Ano arɔng, Dagwi Darwey a to ha na me, a ye, 

12“À mwasi, ra lwɛlɛ̂ sesin e ra gbɔng gwɔ̀m Tur, ko hwo yang ɛ, Darwey Dagwi 

Darwey a ye: “Hwá sè pyɛ durâ síla gyat, hwá sila na netsitsɛng, ko hwá sè gyat 
e bɛrɛng. 

13Hwá sè e Ɛdɛn, bwî Dagwi, hwá tɔrɔ hwo kyúruk na kayɛ dyéngere ryat, yɛ̄ à 

karnelyan, na kirisolit, na dɛ́mɔn, na beril, na onis, na yaspa, na safir, na ye 
wilwil, tanga ɛmɛral. Hwá tɔrɔ hwo na pyɛ̂ dyam shinang. Bá yong a hwo yɛ 
yimo tuk de bá yong o. 

14Ma nɔng o pyɛ cen ye bɛ́rɛng nekanang, hwá sè e ra rakû jɛrɛ wo Dagwi, hwá 

kyě kyè e tê cilâ kyâ hwalang. 

15Negwɔn mo ná sè gyat, yi e tuk de bá yong o, sɛ̌ jeng de ba sɛ̀ banɛn e ji mo. 

16E ji nepyak byɛ mo, hwá sila na yol, ko hwá ra banɛn, yi ano, ma barak hwo 

sede pyɛ ligis, yi e rakû Dagwi, ko pyɛ cen yè bɛrɛng nekanang ya ro o, yi e tê 
cilâ kyâ hwalang. 

17Yey mo ya ra kaa yaga nerat mo, hwà lashe netsitsɛng mo yi na durâ gbɔng 

nerat mo. Ma barak hwo vɔk e vwel, ma wunta pyɛ̂ neyaang mo e nuyel 
begwɔ̀m na yɛn a bɛrɛng nejɛng mo wɛshɛrɛk. 

18Yaga nepyak banɛn mo, na nevît necik mo e byɛ, hwà ra jɔgɔ na nekwɔn 

jɛrɛ mo. Ano, ma tɛ̀ kya he nusu yi e ji mo, ko ha re o, ko ma tɛ̀ hwo sè fongol 
pwɛng e jey, e bayîs mwa vemo de ba bɛrɛng hwo. 

19Mwa vemo de ba tɔk o e ji bemat o, a yang ɛn yɔɔt na hwo, hwà ga vey e ra 

yɛnɛ ves, ko hwô to sè wɛt nesheneshey.” 

Há e ra pomô Sidɔn 

20Dagwi Darwey a yang me: 

21“À mwasi, sɛt bayis mo vɔk e Sidɔn, na hwo zarap e ra pomo mo, 

22na hwo ye, Darwey Dagwi Darwey a ye: “Me ra repugu na hwo, à Sidɔn, ko 

mê sɛ̀ gbɔng nerat e tē mo. Yɛn ê tɔk, me wɛ à Dagwi Darwey, jeng de ma yɛrɛ 
a hɛ shɔ̄t, na me dura nejɛrɛ hom e ji hɛ. 

23Mê tomo na tumbang e ra hɛ, na lushâ nemi e nehyok hɛ. Bê kushu be gabsa 

bavin o e tê hɛ, wâl como wô sè e ra hɛ e kawɛ bak. Ko yɛn ê tɔk, me wɛ à 
Dagwi Darwey.” 

Nerat Dagwi e ra BeIsrayɛl 

24Dagwi Darwey a ye, “E jeng o, vit à yerê bemat jey cak de ya gwɔrɔ yin 

BeIsrayɛl, ko ya byɛs hin, de yê sang to mǎ hin sede rɔgɔ kɛ shik. Ko yɛn ê tɔk, 
me wɛ à Darwey Dagwi Darwey.” 

25Darwey Dagwi Darwey a ye, “Jeng de mê tula BeIsrayɛl yi e bemat de ba 

kana shara hɛn vɔk na yɛn, na me dura nejɛrɛ hom e ji mɛn, e bɛ́rɛng yére 
bemat jey, ano yɛn ê sangal e vwel mɛn de má kana nɔng mwat fwom hom 
Yakɔp. 

26Yɛn ê sangal tyang e ji hɛ, yɛn ê lɔk nelɔ na be tus bě anap. Yɛn ê sangal 

tyang, jeng de mê hwo tabak mwa bemat vwara mɛn de ba kana kyě byɛs ɛn. 
Ko yɛn ê tɔk, me wɛ à Dagwi Darwey, Dagwi mɛn.” 

Yɛzɛkyɛl 29 
Há e ra Misra 

1E tuk hê kuru na hɛ ba, hê pwɛl gwo kuru gwo shey hê kuru, hê sesam mot, 

Dagwi Darwey a ha na me, a ye, 

2“À mwasi, sɛt bayis mo e ra Farawo, gbɔng gwɔ̀m Misra, na hwo zarap e ra yɛ, 

na e ra mwa vwel Misra. 

3Hanat na hwo ye: Darwey Dagwi Darwey a ye: “Di, ma sé ra repugu na hwo, 

à hwo Farawo, gbɔng gwɔ̀m Misra, hwo gutsang de wa dyɛng e tê gwɔrɔ̂t gwɛ, 
hwó tē, ‘Gwɔrɔ̂t Nil gwa sé gwonwang ma yong gwɛ yaga tó hom.’ 

4Mê tɛ̀ begúk e bèkarin mo, na me tɛ̀ betɔk o be tē pang e rebek mo. Mê hwɔtɔ 

hwo e jey yi e gwɔrɔt o, na mwa betɔk de ba tē pang e bek mo. 

5Mê barak hwo e hey, hwo na mwa betɔk o, hwô gaba e tê-dyɛng ko bê jut o kɛ 

be lɛrɛ hwo wɛt. Mê tɛ̀ hwo sè pyɛ̂ re ngyāma, pyɛ̂ re benon lagwi. 

6Ano, mwa bemât sangal e Misra bê tɔk, me wɛ à Dagwi Darwey, yaga hwà sé 

a BeIsrayɛl sede cwang sere. 

7Jeng de yɛn a tē yìk e ra hwo, hwà kwɔrɔ hwo, ko cɛ́k mo ya sɔksɔl a yɛn vɔ. 

Jeng de yɛn a ye yɛndɛng e ra hwo, hwà kwɔrɔ hwo, ko yɛn a gaba, ba pere 
mǎ nèma mɛn. 

8“Me Darwey Dagwi Darwey ma ye: Mê vey na wal como e ra hwo, ko yɛn ê 

mɔbɔs bemat mo mwa na yas mo. 

9Vwêl Misra hê tɛ́ ɛ gbingiring, vit à pyɛ. Ano, yɛn ê tɔk, me wɛ à Dagwi Darwey. 

“Hwà ye, ‘Gwɔrɔt Nil gwa sé gwonwang, e me de ma yong gwɛ.’ 

10Yaga ano, me ra repugu na hwo na gwɔrɔt o mwa, ko mê tɛ̀ vwêl Misra he tɛ́ 

ɛ gbingiring, vit à pyɛ, yi e Migdɔl vɔk e Aswan pere vɔk e yɛnɛ vwêl Etiyopya. 

11Vit à mwasi kɛ ngyama de yê kwey e ji hɛ, hê nàra hal neshey kuru banaas. 

12Mê tɛ̀ vwel o he dal bwang bavwel mwa na negbingiring, ko mwa bapomô hɛ 

bê sè barin neshey kuru banaas, bê dal bwang bapomô gbingiring na neves. 
Mê shara BeMisra mo e ji yére bemat jey ko mê kyě gasang hɛn e bavwel 
baduk.” 

13Darwey Dagwi Darwey a to ye, “E bama neshey kuru banaas, mê to tula 

BeMisra yi e yére dyuk de ma kana shara hɛn ɛ. 

14Mê to toyo na BeMisra mo, na me tɛ̀ yɛn a sangal e vwêl Patrɔs, vwel mɛn hê 

raane. E hwomo, yɛn ê to vɔk segwɔm sê gap wɛt, 

15Yɛn sê dal bwang o mwa na nemɛrɛk, ko sê sang to re yére bemat jey cak wɛt. 

Mê tɛ̀ yɛn a sè hyehyet ko yɛn ê tɔk to vɔk reto e ra yére bemat jey cak wɛt. 

16Yɛn ê sang to sè pyɛ de BeIsrayɛl bê tɛ̀ gap mɛn e ra yɛ wɛt. Gabâ Misra hê 

tɛ̀ BeIsrayɛl bê di buru mɛn jeng de yɛn á kana wɔ jama sɛlɛ mɛn. Yi ano, 
BeIsrayɛl bê tɔk, me wɛ à Darwey Dagwi Darwey.” 

Gbɔng Gwɔ̀m Nɛbukadnɛzar ê jugu Misra 

17E tuk hê mɛsɛng hê pwɛl gwo mɛsɛng, gwo shey hê kuru baba na hɛ taama 

(27) hê sesam mot, Dagwi Darwey a ha na me, a ye, 

18“À mwasi, Gbɔng Gwɔ̀m Nɛbukadnɛzar wo Babilɔn a tɛ̀ bemat como mɛ be ra 

fwom na gap tyɔng wɛt e ra pomô Tur, yi ano, tô kawɛ mɛn ha rɛng ɛ́, ko basanat 
mɛn ba pere forok arɔng. Mwa ano, Nɛbukadnɛzar o na bemat como mɛ ba tɔk 
sɛ̀ pyɛ cak e Tur o de bê tɔk tala mɛ yɔ́m de ba sɔ e ra hɛ wɛt. 

19Ko di, me Darwey Dagwi Darwey ma ye: Mê nɔ̂ng Gbɔng Gwɔ̀m 

Nɛbukadnɛzar wo Babilɔn vwêl Misra sede pyɔlɔ̂ bemat como mɛ, ko ê hashe 
yas hɛ, a wey na hɛ, ko a jugu hɛ. 

20Ma ga nɔng ɛ vwêl Misra na me tala hɛn mɛ̀ fwom de yɛn a ra a me. Me 

Darwey Dagwi Darwey ma ha ano. 

21“E tuk o mê tɛ̀ hwak e ji yerê Davit wo Israyɛl a nusu na gap sede ngwɛngɛ, 

na a tɛ́ ɛ gwɔ̀m, ko hwo, a Yɛzɛkyɛl mê wunta nu mō e tē mɛn. Ano de yɛn ê tɔk 
me wɛ à Dagwi Darwey.” 

Yɛzɛkyɛl 30 
Dagwi ê tabak Misra 

1Dagwi Darwey a ha na me, a ye, 

2“À mwasi, zarap na hwo ye: Darwey Dagwi Darwey a ye: “Dak sekun: Gawey 

e ra tuk o! 

3Jeng o ya ga vey bagat. Jeng Dagwi Darwey ya ga vey bagat. Jeng o yê sè 

mwangalang na bale, jeng reyɔ̂m yére bemat jey! 

4Wal como wô nusu e ra Misra ko rezot rê hwo e ra Etiyopya. Bê kushu be 

gabsa bavin o e Misra, bê jugu pyɛ̂ nedanerêy hɛ, bê gangas batîs hɛ. 



1346 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

5“Etiyopya, na Put, na Lut, na mwa Arabya tanga Libya bê gabsa e de como 

tanga mwa bemat de ba wuna hɛn na yɛn e de como mó.” 

6Dagwi Darwey a ye: “Vemo de ba dyɛng ɛ̀ mā e Misra bê gaba, gap de he ra 

kaa na hɛ, hê tala hɛ. Bê mɔbɔs hɛn na wal yi e Migdɔl vɔk e Aswan. Darwey 
Dagwi Darwey a ye ano. 

7Yɛn ê dal bwang bavwel mwa na negbingiring, ko mwa bapomo bê dal bwang 

bapomô gbingiring na neves. 

8Ano, yɛn ê tɔk, me wɛ à Dagwi Darwey, jeng de ma dak kya e ra Misra, ko ma 

ga kwɔrɔs mwa vê sɛlɛ hɛ. 

9“E jeng o, betom bê nusu yi na me e dwa-nshi na be shìsa BeEtiyopya 

e sangal bɛs mɛn, ko rezot rê hwo e ra yɛn e jeng gwazɛrɛ̂k Misra, yaga jeng o 
ye kyè vey!” 

10Darwey Dagwi Darwey a ye: “Mê tɛ̀ bagyɛng Misra be tala hɛn, mê ra ano na 

vwɔ̂ Gbɔng Gwɔ̀m Nɛbukadnɛzar wo Babilɔn. 

11Yɛ̀ na bemat como mɛ de ba dal vê bwang yére bemat jey na neves, bê wey 

na yɛn na be wey na vwel o. Yɛn ê hwɔlɔ bewal mɛn e ra Misra, na be sila 
vwel o na bavin bemat. 

12Mê tɛ̀ Gwɔrɔt Nil gwo hworok, mê rów a bemat beves vwel o. Mê tɛ̀ vwel o na 

kayɛ pyɛ e ji hɛ ye lashe hɛ, mê ra ano na vɔ bemat yére dyuk. Me Dagwi 
Darwey ma ha ano.” 

13Darwey Dagwi Darwey a ye: “Mê wey na cī, na me tɛ̀ kwɔk cī e Mɛmfis. Bê to 

sɛ̀ gwɔ̀m e vwel Misra wɛt, ano mê tɛ̀ bengyip be hwo e ra mwa vwel o. 

14Mê tɛ̀ pomô Patros he tɛ́ ɛ barin, ko mê dak kya e Zowan. Mê yɛrɛ shɔt e ra 

Tebes. 

15Mê shusha shom hom e ra Pelusiyum, pomô gap hê Misra, mê wey na 

regyɛng bemât Tebes. 

16Mê dak kya e ra Misra, pomô Pelusiyum hê wok rezot sizɔng. Bê gangas jwa-

pomô Tebes, ko hê Mɛmfis hê wosho na vê repugu. 

17Bewên On na Pi-Beset bê wey na bewal, ko bê hashe bwang mɛn vɔk e de 

sesam. 

18E pomô Tehaf-nehes jeng o yê sè gyibilik, jeng de ma kwɔrɔ retô vwêl Misra. 

Ko kaà gâp hɛ hê yɛnɛ hɛ, rele rê bang repomo mo, ko bê hashe nebapomo mo 
vɔk e de sesam. 

19Ano de mê yɛt shɔ̄t e ra Misra. Yi ano de yɛn ê tɔk, me wɛ à Dagwi Darwey.” 

Há e ra Farawo, gbɔng gwɔ̀m Misra 

20E tuk he taama he pwɛl gwo mɛsɛng gwo shey he kuru na hɛ hining he sesam 

mot, Dagwi Darwey a ha na me, a ye, 

21“À mwasi, ma ga kwɔrɔ vwɔ̂ Farawo gbɔng gwɔ̀m Misra. Vit à mwat de a ga 

rɔgɔs a yɛ gwɛ, kɛ a bang gwɛ na kɛbàk rugu, yaga na gwo bin vel, gwo to tɛ̀ 
gâp vɔ̂k wal. 

22“Ko di, pyɛ de me Darwey Dagwi Darwey ma sé ha à yemo: Me ra repugu na 

Farawo, gbɔng gwɔ̀m Misra. Mê kwɔrɔs vɔ mɛ — rwat o gwô gap na gwomo de 
gwa ga kana kwɔrɔ hɛ. Mê tɛ̀ wal mɛ wo gaba yi e vwɔ mɛ. 

23Mê shara BeMisra e ji yére bemat jey ko mê gasang hɛn e bavwel mwa. 

24Mê gwɛ̌ a vɔ gbɔng gwɔ̀m Babilɔn gap, ko me nɔng ɛ wal hom e vwɔ mɛ. Ko 

mê kwɔrɔ vɔ Farawo, ko ê rus e nuyel mɛ, na yerê rûs mwat de ba ga mǎ hɛ ko 
ê dal wɛt. 

25Mê gwɛ̌ a vɔ gbɔng gwɔ̀m Babilɔn gap, ko vɔ Farawo bê gaba gbɛrɛk. Ano de 

yɛn ê tɔk, me wɛ à Dagwi Darwey, jeng de ma tɛ̀ wal hom e vwɔ̂ gbɔng gwɔ̀m 
Babilɔn. Yɛ ê nára gwɛ tabat e ra vwel Misra. 

26Mê shara BeMisra e ji yére bemat jey ko me gasang hɛn e bavwel mwa. Yi 

ano, yɛn ê tɔk, me wɛ à Dagwi Darwey.” 

Yɛzɛkyɛl 31 
Gwɔrɔ-há e ra cɔgɔ̂t sida 

1E tuk hê mɛsɛng he pwɛl gwo netat, gwo shey he kuru na hɛ hining hê sesam 

mot, Dagwi Darwey a ha na me, a ye: 

2“À mwasi, ha a Farawo, gbɔng gwɔ̀m Misra na regyɛng bemat mɛ ngan: “Be 

tɔk tyɛngrɛ wà na nerey mo ɛ? 

3Hwà sé sede Asirya, sede cɔgɔ̂t sida e Lɛbanɔn, na nelang nerat, na necam 

naka, cɔgɔt lyis sizɔng, ya wɔ̀ wul bale e lagwi. 

4Nshi na tɛ̀ ya rás nshî ji vwel na tɛ̀ ya sé lyis, nerɔt nà tele na rɔnɔ kwɔn de ba 

tus ɛ̀ yɛ, nerɔt nè bagat na kwɔn o né nɔngɔ̂s mwa cɔ́gɔt rehwot nshi arɔng. 

5Ano ya ras e rak o, ya dal bwang cɔ́gɔt rehwot o, nelang yɛ na sé neting, ko 

na ras nelis o, yi na nepyak nshi e ji nɛ. 

6Mwa benon lagwi ba lɔkɔs barɛngɛ mɛn e nelang o, e nɛ̂n nelang o mwa 

ngyāma ya tɔs ɛ̀ nèy yɛ̄, ko e necam yɛ mwa yere bemat jey ryey o ya sangal 
ɛ. 

7Yà sé ryat e bɛrɛng nerêy yɛ, na e nelis nelang yɛ, yaga berinis o ba sé tsík 

e nshi polos e nɛ̂n vwel. 

8Cɔgɔ̂t sida bwî Dagwi ya wul yɛ na nerat wɛt, kɛ nelang cɔ́gɔt fir na wul ne 

yɛ wɛt, cɔ́gɔt plen ya sé pyɛ cak de bê tyɛngrɛ na nelang yɛ wɛt. Vit à cɔgɔt 
e bwî Dagwi de ya sé ryat e bɛrɛng sede yɛ. 

9Ma tɛ̀ yɛ ye sè ryat e bɛrɛng, na nepyak nelang yɛ, pyɛ marâ yîs mwa cɔ́gɔt 

Ɛdɛn de yá sè e bwî Dagwi. 

10“Yaga ano, Darwey Dagwi Darwey a ye, A remo de yà ga ras, ko rà rak yɛ wa 

wɔ̀ wul bale, ko yêy yɛ ye ra kaa na nelis o, 

11ma nɔng yɛ e vwɔ̂ gbɔng gwɔ̀m wo yére bemat jey. Yɛ á teshe na yɛ tyɛng na 

nevês yɛ. Ma ga gang yɛ e jey. 

12Yére dyuk yi e yére bemat jey de ya dal na neves ba ga tow yɛ, ba hala yɛ. 

Nelang yɛ na ga gaba e ra beraku na benɛk, ko bagâp yɛ ba dyɛng e mwa 
begwong nshî vwel o, ko mwa bemat jey ba shara hɛn yi e necam yɛ, ko yɛn a 
hala yɛ. 

13“E ra bîm yɛ de ya gaba, mwa benon lagwi ba sangal ɛ, na e ra mwa nelang 

yɛ, mwa ngyāma ya dyɛng ɛ. 

14“Ba ra ano yaga na mwa cɔ́gɔt de ya sé e nû nshi ye kwon to ras ano wɛt, kɛ 

ye sè lyis wɔ̀ wul bale wɛt, yaga na cɔ́gɔt de ye sɔ nshi polos ye ras sede 
yere mo wɛt. “Ba ga nára yɛ mwa e vwɔ̂ reku, vɔk e jêy nɛ̂n vwel, mwa na 
bemasi, vemo mwa de be kyè vɔk e gwovɔng sak.” 

15Darwey Dagwi Darwey a ye: “E tuk de ya wɛrɛ e kwɔn bevuvwel, ma tɛ̀ neciwil 

ne bang yɛ, na ye ra sesîn yɛ. Ma dul nerɔt o, ko nshi de né dɔng na ye jɔng. 
Ma tɛ̀ lwil gwo bang Lɛbanɔn yaga yɛ, ko mwa batin cɔ́gɔt rehwot o ba hworos 
yaga yɛ. 

16Ma tɛ̀ yére bemat jey ye vow na wûs gabâ yɛ, jeng de ma gang yɛ e kwɔn 

bevuvwel. Ko mwa cɔ́gɔt Ɛdɛn, na yemo de ba kasa yaga nerât yɛ e Lɛbanɔn, 
na mwa yemo de nshi na vey a yɛ, ya wok netâ gabâ yɛ. 

17Yɛn arɔng ba raa yɛ̀ vɔk e kwɔn bevuvwel, na vemo de ba mɔbɔs na wal 

como, mwa na bemât gafiri mɛn, yɛn vemo de bá sangal e nɛ̂n necam yɛ e ji 
yére bemat jey. 

18“Bê tɔk tyɛngrɛ yɛ e ji cɔ́gɔt Ɛdɛn na gbɔng nerat mo na nerey mo ɛ? Mwa 

ano, bê gang o na cɔ́gɔt Ɛdɛn vɔk e jey nɛn vwel, hwô sangal tanga bemandul, 
na vemo de ba ga mɔbɔs na wal arɔng. Ha hemo mwa ha sé e ra Farawo, 
gbɔng gwɔ̀m Misra na regyɛng bemat mɛ. Me Darwey Dagwi Darwey ma ha 
ano.” 

Yɛzɛkyɛl 32 
Lwɛlɛ sesin e ra Farawo tanga vwêl Misra 

1E tuk he mɛsɛng he pwɛl gwo kuru na vɛ ba, gwo shey he kuru na hɛ ba he 

sesam mot, Dagwi Darwey a ha na me, a ye, 

2“À mwasi, ra lwɛlɛ̂ sesin na Farawo, gbɔng gwɔ̀m Misra, na hwo yang ɛ: “Hwà 

jut tó mo sede gukum e tê yére bemat jey, ko hwà sé sede gutsang e ji berep, 
hwó kyě tabas nshi e nerɔt, hwó kyě mwɛrɛk nshi mó na bol mō, hwà tɛ̀ nɛ 
gbiridik.” 

3Darwey Dagwi Darwey a ye: “E tulâ bemat pyak, mê bomo segun hom e ra 

hwo, ko mê hwɔlɔ hwo e ji segun o. 

4Mê bomo hwo e vwel, mê werek hwo e tê-dyɛng, mê tɛ̀ mwa benon be gyirik 

e ra hwo, ko mê tik ngyāma mwâ jey ye re banama mo. 

5Mê shara banama mo e ra beraku, ko mê sila benɛk na revin mo. 

6Mê sing vwel na nemi mo ko nê sila hɛ̄ vɔk e beraku, ko begwong nshi bê sila 

na bek mo. 

7Jeng de ma ga wey na hwo, mê bang lagwi, ko mê tɛ̀ betangacɛn mwangalang. 

Mê bang gwi na rele, ko pwɛl gwô nɔng negbey wɛt. 

8Mwa nekya de ne lolo e lagwi, mê tɛ̀ ne sè á hwo mwangalang, ko me tɛ̀ lwil 

e ra vwel mō. Me Darwey Dagwi Darwey ma ha ano. 

9Mê bɔrɔk neyey bemat pyak, jeng de mê kyè na hwo vɔk e sesam e tê yére 

bemat jey, vɔk e bavwel de hwà tɔk vɛ wɛt. 

10Mê tɛ̀ a yâng bemat pyak yɔɔt na hwo, begwɔ̀m mɛn bê vow yaga hwo. Jeng 

de ma tē bwerep à wal hom e nuyel mɛn, yɛn ê sǎ e de vow, yaga neken mɛn, 
kawɛ e ji mɛn, e tûk gaba mo. 

11Yaga Darwey Dagwi Darwey a ye: Wal comô gbɔng gwɔ̀m Babilɔn wô hwo 

e ra hwo. 

12Mê tɛ̀ regyɛng como mo re wey na bewâl bemat gap, mwa hɛn ba sé pyɛ 

bengyip sizɔng na yére bemat jey. Yɛn ê wey na dâk kaa Misra, ko mwa 
bagyɛng como mɛn bê wey. 

13Mê wey na yas mɛn pyɛt, yi e nekwɔn nshi polos, ko vit à bwol mwasi de gwô 

to hwosom hɛn, kɛ bekwǒk bol berɔndɔng de bê mwɛrɛk a yɛn nshi. 

14Ano mê tɛ̀ nshi mo gwiiri, ko mê tɛ̀ nerɔt mɛn ne tele sede něy. Me Darwey 

Dagwi Darwey ma ha ano. 

15Jeng de ma tɛ̀ vwêl Misra gbingiring, na jeng de ba paa pyɛ̂ mwa de ya sila 

hɛ, jeng de ma wey na mwa bemât hɛ, ano yɛn ê tɔk, me wɛ à Dagwi Darwey. 

16Lwɛlɛ sesin à gwomo, bê ra gwɛ. Behwông yére bemat jey bê ra gwɛ. E ra 

vwêl Misra na mwa bagyɛng hɛ, yɛn ê ra gwɛ, Me Darwey Dagwi Darwey ma 
ha ano.” 

BeMisra e kwɔn bevuvwel 

17E tuk he kuru na hɛ tungun he pwɛl gwo mɛsɛng gwo shey he kuru na hɛ ba 

hê sesam mot, Dagwi Darwey a ha na me, a ye, 

18“À mwasi, tosho e ra mwa bagyɛng Misra na hwo gang ɛn, yɛn tanga bwang 

yére bemat jey vê reto sizɔng vɔk e jey bevuvwel. 

19Yang ɛn ngan: “Yin a dal beva na nerât bayis ɛ? Kyè vɔk e vwel! Wɔ̀ dyɛng 

na bemandul! 

20“Yɛn ê gabsa bavin o e tê vemo de ba mɔbɔs na wal. Ba ga nára wal e ra 

Misra, ko wô wey na vwel o tanga bagyɛng hɛ. 

21Besuga de ba ga kana kushu bê ha na yɛn tanga bemât sɛlɛ mɛn, yi e kwɔn 

bevuvwel, bê yang ɛn, ‘Bemandul de ba mɔbɔs na wal, ba ga gyiris vey na wot, 
á vane e dyɛngɛ yuu-yuu.’ 

22“BeAsirya ba sé e hwomo na bagyɛng mɛn e tê besak mɛn, mwa hɛn ba 

mɔbɔs na wal. 

23Ba lɛsɛ hɛn e hwomo e yɛnɛ̂ kwɔn bevuvwel o. Bagyɛng bemat mɛn ba gwɔrɔ 

besak mɛn. Ba mɔbɔs hɛn mwa na wal. E yɛn vɛ de bá tɛ̀sɛ a bwang bemat 
vwêl vê neken bengyip. 

24“BeElam ba sé e hwomo na bagyɛng mɛn e tê besak mɛn, mwa hɛn ba mɔbɔs 

na wal. Yɛn a gyiris vɔk e kwɔn bevuvwel mwa hɛn bemandul. E yɛn vɛ de bá 
tɛ̀sɛ a bwang bemat vwêl vê neken bengyip. Ko a remo yɛn a sé sɔ rekyên gaba 
mɛn. 

25BeElam ba tɛ̀ gwat mɛn e hwomo na bagyɛng mɛn e tê besak mɛn, mwa hɛn 

bemandul, mwa hɛn ba mɔbɔs na wal. Ba tɛ̀sɛ a bwang bemat vwêl vê neken 
bengyip ko a remo yɛn a sé sɔ rekyên gaba mɛn. Bá wuna hɛn na vemo de ba 
ga mɔbɔs. 

26“Meshek na Tubal ba sé e hwomo, na bagyɛng mɛn, e tê besak mɛn, mwa 

hɛn bemandul, ko mwa hɛn ba mɔbɔs na wal. Bá tɛ̀sɛ a bwang bemat vwêl vê 
neken bengyip. 

27Bá lɛsɛ hɛn naka wɛt sede besugâ raane de bá lɛsɛ na bewal mɛn e nɛn bato 

mɛn, ko beruga mɛn e ra bekup mɛn. E yɛn vɛ à besuga de bá tɛ̀sɛ a bwang 
bemat vwêl vê neken bengyip. 

28A sé ano de bê ngwɔgɔt hin, ko bavin min bê dyɛngɛs tanga bemandul de ba 

mɔbɔs na wal. 

29“BeƐdɔm ba sé e hwomo, yɛn na begwɔ̀m mɛn, na bemat nuyel mɛn de ba 

vɔk reto sedesi. Yɛn a sé e dyɛngɛ bavin o tanga vemo de ba mɔbɔs na wal, 
tanga bemandul, de ba ga gyirik vɔk e gwovɔng sak. 

30“Mwa begwɔ̀m rwa bato ba sé e hwomo, na mwa BeSidɔn. Yɛn a ga kyè wɔ̀ 

gyirik e hwomo e ji rekyen, yɛn na vemo de ba ga mɔbɔs, mwa ano de yɛn a 

tɛ̀sɛ a bwang bemat bengyip sizɔng yaga reto de yɛn a vɔk. Yɛn a dyɛng 
e hwomo, bemandul, na mwa vemo de bá mɔbɔs na wal, ko yɛn a wok rekyen 
tanga mwa vemo de ba gyirik vɔk e gwovɔng sak. 

31“Jeng de Farawo, gbɔng gwɔ̀m Misra ê di ɛn, ê wɔrɔk tó mɛ yaga mwa 

bagyɛng mɛ — yɛ na bemat como mɛ de ba mɔbɔs na wal. Me Darwey Dagwi 
Darwey ma ha ano. 

32Mwa ano de Farawo a tɛ̀ a mwa bemat jey bengyip, ko mê tɛ̀ be dyɛng tanga 

mwa bemandul de ba mɔbɔs na wal. Me Darwey Dagwi Darwey ma ha ano.” 

Yɛzɛkyɛl 33 
Yɛzɛkyɛl a tɛ́ ɛ mwât bɛrɛng nekanang 

(Yɛz 3:16-21) 

1Dagwi Darwey a ha na me, a ye, 

2“À mwasi, ha na bemat mo na hwo yang ɛn: Ka sede ma hwɔltɔ wal hom e ra 

vwel hak, ko bemât vwel o ba jut hwak e ji mɛn, ba tɛ̀ ɛ a sè mwât bɛrɛng 
nekanang, 

3ko ka sede mwat bɛrɛng nekanang o a di ba sé kyè vey hwo vwel o na wal 

como, ko a pɛl durum na a tusa bemat o, 

4ka sede mwat o hwak a wok durum o ko a tɛ̀ tong na wɛ wɛt, ko wal como mo 

wa vey wey na yɛ, ko nemi mɛ nê sè e rato mɛ pyɛ mɛ, 

5yaga a wok durum, ko a tɛ̀ tong na wɛ wɛt, ko nemi mɛ nê sè e rato mɛ pyɛ mɛ. 

Ko ka sede a yang wok tusâ durum ko a yang sey neken to mɛ. 

6Ko ka sede mwât bɛrɛng nekanang a di ba sé kyè vey na wâl como, ko a pɛl 

durum na a tusa bemat o wɛt, ko ba vey na wâl como, ko wà wey na hwak e ji 
mɛn, ko mwat o ê ku yaga buru mɛ, ko mê jama nemi mwat o e vwɔ̂ mwât 
bɛrɛng nekanang o. 

7“Ko di, à hwo mwasi, ma sé tɛ̀ hwo sè mwât bɛrɛng nekanang wo BeIsrayɛl. 

Kayɛ jeng de hwà wok há yi e nu hom, ko a sé gbing-gbing hwo nɔng ɛn tusa 
yi na me. 

8Ka sede ma yang mwat vwes, ‘Óoo à hwo mwat vwes, hwô ku mwin!’ Ko hwà 

ha na hwo tusa mwat o na a doyo yi e gwong vwes mɛ wɛt, yɛ mwat o ê ku 
yaga banɛn mɛ, ko mê jama nemi mɛ e vwɔ mo. 

9Ko ka sede hwà tusa mwat vwes o mo na a doyo, ko a hala gwong 

vwes o mo wɛt, ko ê ku yaga banɛn mɛ, ko hwô dal na neken mo.” 

Tomông Dagwi ba sé tyɛng 
(Yɛz 18:21-32) 

10Dagwi Darwey a yang me, “À mwasi, yang BeIsrayɛl: Yin á tē, ‘Pyɛ́ vyes de 

wot á ra tanga banɛn mot ba sé a wot dirik, wot a sé gwɛ̌ lashe hot yaga yɛ. Yi 
e rɛ̌ de wot ê dal ɛ?’ 

11Yang ɛn: Mwin, me Darwey Dagwi Darwey, me vɔk yey pyɛng na rekû mwat 

banɛn wɛt. Me dal na simo a tik râ banɛn na a sangal tyang. À BeIsrayɛl, doyo 
hin, doyo hin yi e begwong beves min. Yaga sɛ́ de yin ê kushu ɛ? 

12“À hwo mwasi, yang yere mo mó ngan: Necik wò cik nê tɔk sey ɛ wɛt sede a 

ra pyɛ vyes, ko nevês mwat vwes nê tɛ̀ ɛ a wey wɛt ka sede a tik neves o. Necik 
wò cik nê sey ɛ wɛt sede a yel e de ragas banɛn. 

13Ka sede ma yang wò cik, ê dal mwin, ko sede a tɛ̀ gap mɛ e ra necik mɛ, ko 

a yel e de ragas banɛn, bê bare na tomông necik mɛ ve raane wɛt, ko ê ku yaga 
banɛn de a ra. 

14Ano arɔng, ka ma yang mwat ragas pyɛ́ vyes ê ku mwin, ko ka sede a doyo 

yi e banɛn mɛ, na a gas badu e tē na necik — 

15sede a tala pyɛ de a ga kana hwɔp e lek, ko a toyo na pyɛ́ de a ga kana shigi, 

ko a hwo gyeng Badu de be nɔng neken, a to ragas pyɛ́ vyes wɛt, mwin, ê dal, 
ê ku wɛt. 

16Bê to bare na banɛn de a kana ra raane wɛt, yaga a ga gas badu e tē na 

necik, na tsak o, ko mwin, ê dal. 

17“Ko bemat mo bé tē: ‘Gwông Dagwi gwa sé tyɛng wɛt’, ko e mwɛn de gwa sé 

tyɛng wɛt e negya. 

18Jeng de wo cik a doyo yi e necik mɛ, ko a yel e de ragas neves, ê ku yaga 

neves mɛ. 

19Jeng de mwat vwes a doyo yi e neves mɛ, a hwo gas badu e tē na necik, ko 

ê dal. 

20Ko mwa ano yin e tē, ‘Gwông Dagwi gwa sé tyɛng wɛt.’ À yin BeIsrayɛl, mê 

ra a kawɛ e ji min shɔt tyɛng na tomong mɛ.” 

Rehâ gabâ Yɛrusalɛm 

21E tuk he tungun he pwɛl gwo kuru gwo shey he kuru na hɛ ba he sesam mot, 

mwat hwak de a hywit ɛ yi e Yɛrusalɛm a vey na me, ko a ye, “Gbɔng repomo 
ra ga gaba!” 

22Nawiri nayos gyam na mwât tele yi e vwel mɛ mo a vey, Dagwi Darwey a ga 

kana sɛ̀ reto e ra me, ko ma tɛ́ me kpey. Ko jeng de mwat o a pom nagasi, nu 
hom ha ga kana wunta hɛ. 

Banɛ̂n BeIsrayɛl 

23Dagwi Darwey a ha na me, a ye, 

24“À mwasi, bemat de ba sé sangal e barîn bapomo Israyɛl be sǎ e de té, 

‘Abraham á sè mwat gwining zɔng nju mɛ, ko bá nɔng ɛ vwel o mwa, tàga wot 
de wot a sé pyak à, mwin vwel o ha sé mot mwa.’ 

25“Yaga ano há a yɛn, ‘Darwey Dagwi Darwey a ye, Yin e re banama na nemi 

e ji vɛ, yin e ré a cī fongol, yin e lusha nemi, ko yin e bare mê nɔng in nedanelɔ 
vwel o a? 

26Yin e tɛ̀ gap min e ra wal como, yin e rá pyɛ́ de ya sé byɛm-byɛm, kawɛ e ji 

min e ra nejwang na hwâ mwat vwara mɛ, ko yin e bare yi na ra ano yin ê tɔk 
re nedanelɔ vwel o a?’ 

27“Yang ɛn, ‘Darwey Dagwi Darwey a ye: Mwin, mwa vemo de be sangal e barin 

bê gaba na wal como, ko vemo de bé sangal e hey, mê tɛ̀ ngyāma ye re ɛn, ko 
vemo de bé sangal e nekwɔn dal na e tara e beraku, tumbang wô mɔbɔs hɛn. 

28Mê tɛ̀ vwel o he sè gbingiring, ko dak kaà nerey hɛ̄ nê tala hɛn. Berakû Israyɛl 

bê tɛ́ ɛn gbingiring ko vit a mwat de ê kwey e ji vɛ. 

29Ano, yɛn ê tɔk, me wɛ à Dagwi Darwey, jeng de ma tɛ̀ vwel o he tɛ́ ɛ gbingiring, 

yaga mwa pyɛ̂ byɛm-byɛm de yɛn a ga ra.’ ” 

Bemat o ba gyeng hâ Dagwi 

30Dagwi Darwey a ye, “À mwasi, bemat mo be ha há mo jeng de yɛn e man 

e jwa-pomo, kɛ e ri nelɔ mɛn. Yɛn e tâng bemɛn, ‘Vey in na wot wɔ̀ wok ha de 
ha yi na Dagwi Darwey.’ 

31Yɛn e gushung hɛn vey na hwo, ko yɛn e sangal e nuyel mo sede bemat hom, 

yɛn e wok neha mo, ko yɛn e gyeng nɛ wɛt, yaga yɛn e dura tɛ̂ yey mɛn na nu 
zɔng, ko yɛn e tɛ̀ neyey mɛn gbarak e ra mɔ̂t bemat e ra pyɛ́ mɛn. 

32Yɛn e jut o sede hwà sé mwât râ lɛlɛ̂ tɛ̂ yey de bà tá, de be ra vɛ̀ na pyɛ̂ lwɛlɛ 

de ya sé ryat. Yɛn e wet betong na mwa neha de hwó ha, ko yɛn e gyeng hining 
e ji mo wɛt. 

33Ko mwa ano, jeng de pyɛ́ de hwó ha yê sila — vit à tô yey yê sila mwin — ko 

yɛn ê de tɔk zarap Dagwi à kana sè e tē mɛn.” 

Yɛzɛkyɛl 34 
Zarap e ra belêk Israyɛl 

1Dagwi Darwey a ha na me, a ye, 

2“À mwasi, zarap e ra begwɔ̀m Israyɛl de ba sé sede belêk vyel hom BeIsrayɛl. 

Zarap na hwo yang ɛn: ‘Darwey Dagwi Darwey a ye: Gawey e ra yin, yin belek 
Israyɛl de yin e nɔngɔ̂s bato min pyɛ̂ re. A sé fwôm belek na be nɔ̂ng vyēl mɛn 
pyɛ̂ re wɛt a? 

3Mwa ano, yin e sɔ nevasâl yɛ, ko yin e lɔk berugu min na wuulu mo. Yin e yɛt 

yemo de ya dal na nerat yaga pyɛ̂ re min, ko yin e nɔngɔs yɛ pyɛ̂ re wɛt. 

4Yin e gyep yemo de vit à yɛ na gap, kɛ yin pege yemo de ye ro yɛ, kɛ yin rɔgɔs 

nedem yemo de ya mǎ hɛ wɛt. Yin e hala yɛ ye kyě kyè kpɛɛ, ko yin e jama 
yemo de ya vusa hɛ wɛt. Yin e teshe na yɛ na gap tanga neves. 

5A remo de vyēl o ya vɔk lwek wɛt, ye kyě shara hɛ kpɛɛ, ye tɛ́ ɛ pyɛ̂ rê mwa 

ngyāma. 

6Yi ano, vyēl hom ya ga kyě shara hɛ kpɛɛ, ye kyě gǎ e mwa beraku tanga 

berahwol de ba sé belis. Vyēl o ya ga shara hɛ e kahɛ kwɔn e jey, vit à mwat 
de a tɛ̀ nehywɛ mɛ e ra yɛ, ko vit à mwat de a kyě jama yɛ.’ 

7“Yaga ano, à yin belek, wok in hâ Dagwi Darwey. 

8Me Darwey Dagwi Darwey ma ye, sede remo de vyēl hom ya ga tɛ́ ɛ pyɛ̂ jàma, 

ko ya ga tɛ́ ɛ pyɛ̂ rê mwa ngyāma a remo de vit à yɛ na lwek, ko yaga belek 
hom o ba ga wɔ̀ jama yɛ wɛt, ko belek o be jama a bato mɛn pyɛ̂ re, ko ba nɔng 
vyēl o pyɛ́ wɛt, 

9yaga ano, à yin belek, wok in hâ Dagwi Darwey. 

10Darwey Dagwi Darwey a ye, ‘Me ra repugu na belek o, ko mê jama vyēl hom 

e vɔ mɛn, ko mê ro ɛn nà gyeng vyēl o, ano, yɛn ê sɛ̀ pyɛ̂ re yi na yɛ wɛt, yaga 
mê sey ɛ vyēl hom o yi e nenu mɛn, ano yê to sè á yɛn pyɛ̂ re wɛt.’ ” 

Lwêk vyēl rwat 

11Darwey Dagwi Darwey a ye, “Me pyɛ hom mê jama vyēl hom, na me gyeng 

yɛ. 

12Sede remo de lwek e jama vyēl de ya shara hɛ yi e kwara mo, ano de mê 

jama vyēl hom. Mê sey yɛ yi e kahɛ kwɔn de ba shara ɛ yɛ e tûk bale na hê 
mwangalang tíbit. 

13Mê paa yɛ yi e yére bemat, ko mê tula yɛ yi e bavwel detidetu na me toyo na 

yɛ e vwêl yɛ, ko mê gyeng yɛ e ra berakû Israyɛl, na e benɛk nshi tanga e mwa 
bebak vwel o de bemat ba sé ɛ. 

14Mê gyeng yɛ e nedem de na vɔk hwéy rat, ko e ra rak berakû Israyɛl de mê 

gyenges ɛ yɛ. E hwomo yê dyɛngɛs e nekwɔn hwêy gwim-gwim, ko yê re hwéy 
e beraku de ba vɔk hwéy polos. 

15Me pyɛ hom mê sè lwek vyēl hom, ko mê tɛ̀ yɛ ye dyɛngɛs tyang. Me Darwey 

Dagwi Darwey ma ha ano. 

16“Mê jama yēmo de ya vuru hɛ, mê toyo na yê kyé kpɛɛ, ko me rɔgɔs barâm 

yê má hɛ, me gwɛ̌ a yê mɛrɛk gap, ko mê wey na yê mɔsɔ ding-ding, ko ya vɔk 
gap sizɔng. Mê gas a yɛ shɔt e tē. 

17“Ko di, à yin kwara hom, me Darwey Dagwi Darwey ma ye: Mê ra a yin shɔt 

e tê vyel na vyel tanga e tê turuk na gam. 

18E di min a sé pyɛ ryat na e bama de yin a ga re hwéy rat, ko yin pigis bwang o 

na bol a? E bama de yin a ga sɔ nshi de na sé gwiiri, ko yin mwɛrɛk bwang o 
na bol a? 



1355 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

19A sé gbing-gbing na vyēl hom ye re hwéy de yin a ga pigis, na ye sɔ nshi de 

yin a ga mwɛrɛk a? 

20Yaga ano, me Darwey Dagwi Darwey ma ye: Me pyɛ hom mê ra shɔt e tê vyēl 

de ya mɔsɔ na yemo de ya sé gyɔ́njɔng. 

21Yaga yin e kyě gangas yemo de ya sé mɛrɛk e jey na batô vɔ min ko yin e tɛs 

cak vɔk e jey na ngɛngɛ min, sɛ̌ yin a shara yɛ e jey yikyik. 

22Ko mê sey ɛ̀ kwarâ vyel hom, yê to sè pyɛ de bê tak a yɛ wɛt. Ano mê ra shɔt 

e tê vyel na vyel. 

23“E bama mo mê nɔng in lwek gwining, yɛ̀ à mwat fwom hom Davit. Yɛ̀ ê gyeng 

ɛn, na a kyese na yɛn e kwɔn hwéy. 

24Ko me Dagwi Darwey, mê sɛ̀ Dagwi mɛn, ko mwat fwom hom Davit ê sè gwɔ̀m 

e tē mɛn. Me Dagwi Darwey ma ha ano.” 

Vyêl Dagwi yê sǎ tyang 

25“Mê wuna me na sira na BeIsrayɛl, vyēl hom na yɛn a sangal tyang, ko mê ro 

ngyāma e vwel o, yaga na vyēl hom ye tɔk sangal tyang e hey, ko ye pɔlɔs 
e bahwot. 

26Mê tɛ̀ yɛ, na nekwɔn de na gwɔrɔ rahwol hom, ye sangal e ji nerat. Ko mê 

tomo na rwak e jeng wɛ, ko wô sè rwak wo nerat e ra yɛn. 

27Batin cɔ́gɔt hey bê tɔs nèy naka, ko vwel hê nɔng nerât hɛ arɔng. Yɛn ê sangal 

tyang e vwel mɛn, ko yɛn ê tɔk, me wɛ à Dagwi Darwey, jeng de ma kwɔrɔ 
swesêk vɔk berɔndɔng e rafwɔ mɛn, na me séy ɛn yi e vɔ vemo de ba tɛ̀ ɛn 
e sesam. 

28Yɛn ê to sè pyɛ̂ jugû yére bemat jey wɛt, ko ngyāma vwel o yê to re ɛn wɛt. 

Yɛn ê sangal tyang, ko vit à mwat de ê to tɛ̀sɛ a yɛn bengyip. 

29Mê nɔng ɛn hiri de ba siri naka, ko vyong yê to hwo e ra yɛn e vwel o wɛt. 

Bwang yére bemat jey bê to dùsa hɛn wɛt. 

30Yi ano, kawɛ mwat ê tɔk, me Dagwi Darwey, Dagwi mɛn ma sé tanga yɛn, ko 

yɛn BeIsrayɛl ba sé bemat hom. Me Darwey Dagwi Darwey ma ha ano. 

31“Yin BeIsrayɛl yin a sé vyēl hom, kwara e kwɔn sehwey hom, ko me wɛ à 

Dagwi min. Me Darwey Dagwi Darwey ma ha ano.” 

Yɛzɛkyɛl 35 
Há e ra berakû Ɛdɔm 

1Dagwi Darwey a ha na me, a ye, 

2“À mwasi, sɛt bayis mo e ra Raku Seyir e vwêl Ɛdɔm, na hwo zarap e ra bemat 

wɛ, 

3hwo yang ɛn: Darwey Dagwi Darwey a ye: “À yin bemat Raku Seyir, me ra 

repugu na yin, mê nára vwɔ hom tabat e ra yin, na me tɛ̀ vwel o he sè gbingiring, 

4Mê hala bapomo min e barin, bê tɛ́ ɛn gbingiring, ko yin ê tɔk, me wɛ à Dagwi 

Darwey. 

5“Yin a kaba gak repugu hê raane e neyey, yi na nára BeIsrayɛl na be mɔbɔs 

hɛn na wal como e jeng negbang mɛn, e jeng de yá sila na be tabak hɛn yaga 
banɛn mɛn. 

6Yaga ano, me Darwey Dagwi Darwey ma sé ha siitit, ma ga yong ɛ̀ na be 

shushu nemi min, ko mwât shushu nemi min ê ro in, a remo de yin á kana kyɛ́ 
in shushu nemi wɛt, bê ro in na be shushu nemi min arɔng. 

7Mê tɛ̀ beraku min be tɛ́ ɛn gbingiring, vit à pyɛ e vɛ. Mê mɔrɔ kawɛ mwat de a 

yel kɛ a nusu yi e vwel o. 

8Mê sila beraku mó na bavin bemat, ko vemo de bê mɔbɔs na wal o bê gabsa 

e ra berahwol, na benɛk tanga e begwong nshi min. 

9Mê tɛ̀ vwel o he nàra gbingiring nesheneshey, ko bê to sangal e bapomo 

min wɛt. Ano de yin ê tɔk, me wɛ à Dagwi Darwey. 

10“Yin a ye, ‘Yére bemat yemo bya, na bavwel baba vemo bê sè benang, ko 

wot ê sey ɛ̀ vɛ wot vɔk’, mwa ano de Dagwi Darwey á sè e ji vɛ. 

11Yaga ano, me Darwey Dagwi Darwey ma ye siitit, mê teshe na yin tyɛng na 

shom tanga repugu de yin a dura, yaga repugu de yin a vɔk e ra yɛn. Mê dura 
tó hom na yin jeng de ma hwo ra a yin shɔt. 

12Yin ê tɔk, me Dagwi Darwey, ma ga wok mwa neha dúsa de yin á ha e ra 

beraku Israyɛl, yin á tē: ‘Ba ga hala vɛ barin, ba ga hala a wot vɛ na wot a re 
vɛ.’ 

13Ma ga wok rèves de yin a tabas a me na nenu min, ko yin a gwɛ̌ haras a me. 

14“Me Darwey Dagwi Darwey ma ye: Mê tɛ̀ vwel min he sè gbingiring e gwong 

de gwô tɛ̀ bemat jey mwa be tē ngyâ-ngya e ra gaba min. 

15Sede remo de yin á vɔk yey pyɛng e ra wêy benap BeIsrayɛl yaga ba ga tɛ́ ɛn 

gbingiring, ano de mê ra a yin, yin ê sè gbingiring arɔng, yin Raku Seyir, na 
mwa vwêl Ɛdɔm mwa kyuruk. Yi ano, kawɛ mwat ê tɔk, me wɛ a Dagwi Darwey.” 

Yɛzɛkyɛl 36 
Dagwi ê tɛ̀ nerat e ra berakû Israyɛl 

1Dagwi Darwey a ye, “À hwo mwasi, zarap e ra berakû Israyɛl na hwo ye: ‘Óoo, 

à berakû Israyɛl, wok in hâ Dagwi Darwey.’ 

2Darwey Dagwi Darwey a ye, ‘Yaga bemât repugu ba ye, “Ey-yàa, beraku 

beroso vere ba ga tɛ́ ɛn bemot.” 

3Yaga ano, zarap na hwo ye: Darwey Dagwi Darwey a ye: “A remo de yɛn a ga 

tɛ̀ yin a tɛ́ in barin — mwin, ko ba ga sey ɛ hin e kahɛ hagat, yaga na yin a tɛ́ in 
pyɛ̂ bwang yére bemat jey, ko yin a tɛ́ in pyɛ ryɔgɔt, na dúsa e tê bemat. 

4Yaga ano, à yin berakû Israyɛl, wok in hâ Darwey Dagwi Darwey de a yâng 

beraku na berahwol, na nerɔt, na benɛk, na barin tanga bapomo de ba hala vɛ 
hal, vemo de ba ga tɛ́ ɛn pyɛ jugu na pyɛ byɛs na bwang yére bemat jey de ya 
gwɔrɔ hin, 

5Darwey Dagwi Darwey a yang in: Ma sé ha e ji nepêp repugu hom e ra bwang 

yére bemat jey, na mwa BeƐdɔm de bá jut vwel hom be tɛ́ mɛ mɛ́n na yey pyɛng 
sizɔng tanga byɛs ding-ding, na yɛn a jugu hɛ, yaga nekwɔn gyeng yas nerat 
de ha vɔk.” ’ 

6“Ano, zarap e ra vwêl Israyɛl na hwo yang beraku, na berahwol, na nerɔt tanga 

benɛk: ‘Darwey Dagwi Darwey a ye: Ma sé ha e ji nepêp repugu hom, yaga yin 
a ga di reyɔm na dúsa yére bemat jey. 

7Me Darwey Dagwi Darwey ma sira, mê tɛ̀ yére bemat jey de ya gwɔrɔ hin o ye 

sè pyɛ dúsa.’ 

8“Ko di yin, à berakû Israyɛl, cɔ́gɔt min yê nára nelang, ko yê mara a yin bemat 

hom BeIsrayɛl nèy, yaga yɛn a vey bagat toyo vɛ hɛn. 

9Di in a remo, ma sé mwin, mê doyo vey na yin, ko mê tɛ̀ be to how cāp min, 

be tus ɛ pyɛ́. 

10Mê gwɛ̌ nepyak min, mwa yin BeIsrayɛl, yin ê to sangal e bapomo min, ko yin 

to lɔk barin min 

11Mê gwɛ̌ nepyak bemat min mwa na yas min. Yin ê gwɛ̌ hin ko yin ê tɔs nèy 

pyak arɔng, ko mê tɛ̀ yin sangal sede raane, na me ra a yin pyɛ́ ryat de ya dal 
yê raane. Ano yin ê tɔk, me wɛ a Dagwi Darwey. 

12Mê to tɛ̀ bemat hom, BeIsrayɛl, be kyě kyè e ji min, bê sey in sede benap mɛn, 

ko yin ê sang to mɔbɔs nèy mɛn wɛt. 

13“Me Darwey Dagwi Darwey ma ye: A remo de bemat o bá tang in, ‘Yin a ga 

re bemat, ko yin a ga mɔbɔs nèy bemat min’, 

14ano, yin ê to re bemat, kɛ yin to mɔbɔs nèy bemat min wɛt. Me Darwey Dagwi 

Darwey ma ye ano, 

15ko mê to tîk na yin a wokos dusâ bemat wɛt, yin ê to niri na byɛ̂s bemat wɛt, 

ko yin ê to tɛ̀ bemat min be ye bugurɛk wɛt. Me Darwey Dagwi Darwey ma ye 
ano.” 

Bê to turu BeIsrayɛl 

16Dagwi Darwey a ha na me, a ye, 

17“À mwasi, jeng de BeIsrayɛl bá sangal e vwel mɛn, bá tɛ̀ hɛ ligis na begwong 

mɛn tanga tomong mɛn. Negwɔn mɛn e bayis hom ná sè sede nevês hwā 
e jeng berang mɛ. 

18Yaga ano, ma shusha shom hom e ra yɛn yaga nemi de yɛn a ga lusha e ra 

vwel o, na yaga cī de yɛn a ga tɛ̀ mɛ hɛ ligis. 

19Ma shara hɛn e ji yére bemat, ko yɛn a kyě bere hɛn e bavwel detidetu, tyɛng 

na negwɔn mɛn na tomong mɛn de ma ra a yɛn shɔt e ra nɛ. 

20Ko jeng de yɛn a vey e ji yére bemat o, kahɛ kwɔn de yɛn a wɔ́ ɛ, ko yɛn a tɛ̀ 

reza hom rê jɛrɛ ligis. Yaga ano, bá tang ɛn, ‘Bemat Dagwi Darwey à vemo, ko 
mwa ano, á sè gbing-gbing na yɛn a nusu hɛn yi e vwel mɛ.’ 

21Ko pyɛ mo yá bɔrɔk me, yɛ à, reza hom rê jɛrɛ de BeIsrayɛl ba ra jɔgɔ na rɛ 

e tê yére bemat jey de yɛn á wɔ̀ sangal ɛ. 

22“Yang BeIsrayɛl, Darwey Dagwi Darwey a ye, ‘A sé yaga yin wɛt, à BeIsrayɛl 

de ma sé kyè wɔ̀ ra pyɛ cak, ko yaga reza hom rê jɛrɛ de yin a ra jɔgɔ na rɛ e tê 
yére bemat jey de yin a wɔ̀ sangal na yɛn. 

23Mê tɛ̀ gbɔng reza hom jɛrɛ, de ha ga kana tɛ́ ɛ ligis e tê yére bemat jey, reza 

de yin a ra jɔgɔ na rɛ e tē mɛn, ano de yê tɔk, me wɛ a Dagwi Darwey. Me 
Darwey Dagwi Darwey ma ha ano, jeng de ma dura nejɛrɛ hom e bayis mɛn yi 
na yin. 

24Mê paa in yi e yére bemat jey o, na me tula hin yi e bavwel mwa, na me vey 

na yin e vwel min. 

25Mê zagat nshi nerat e ra yin, ko yin ê sè haalal yi e mwa negbiridik min, na 

me kus in haalal yi e mwa pyɛ̂ sekwit min. 

26Mê nɔng in yey pyas, ko mê tɛ̀ gabik pas e ji min, mê pat yi e rebek min yey 

de ya sé kashalang sede gwofwa, ko me nɔng in yê norok sede nama. 

27Mê tɛ̀ gabik hom e ji min, na me tɛ̀ yin raa Badu hom, na yin tē naka e de 

gyêng mwa nu hom. 

28Ano, yin ê sangal e vwel de mà nɔng bedabeda min, yin ê sè bemat hom ko 

mê sè Dagwi min. 

29Mê sey in yi e mwa negbiridik, ko mê nɔng in pyɛ̂ yéneng na ye sè á yin polos, 

mê to tɛ̀ vyong ye hwo e ra yin wɛt. 

30Mê tɛ̀ nèy cɔ́gɔt na pyɛ̂ hiri min ye sè shɛrɛk, yaga na yin sang to sɔ rekyên 

vyong e tê yére bemat jey wɛt. 

31Ano yin ê bare na begwong beves na negwɔn min de ná sè kís. Ano arɔng 

yin ê di neves banɛn min na tomong min de ba sé byɛm-byɛm. 



1359 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

32Darwey Dagwi Darwey a ye, tik na yin a tɔk, a sé yaga yin de mê ra pyɛ́ 

yemo wɛt. Me simo yin vo rekyen na a yang in yɔɔt na begwong min, à yin 
BeIsrayɛl!’ ” 

33Darwey Dagwi Darwey a ye, “Jeng de mê tɛ̀ o haalal yi e mwa banɛn mo, mê 

tik o hwo to sangal e bapomo mo, ko me tɛ̀ be to lɔk barin mo. 

34Vwel de há sè gbingiring bê to how hɛ e tô hemo de ha sé hal de bemât 

kweres e gwong bá bɛrɛng hɛ. 

35Bemat o bê ye, ‘Vwel hemo de há sè gbingiring ha ga tɛ́ ɛ sede bwî Ɛdɛn, ko 

bapomo de ba ga kana tɛ́ ɛn barin, ba ga gabsa, ba ga to lɔk vɛ, bemat ba to 
sé sangal e ji vɛ, ko ba ga gwɔrɔ vɛ na jwa arɔng.’ 

36Ano, yére bemat jey de ba tɛt ɛ̀ e bapomo de ba gwɔrɔ hin bê tɔk, e me Dagwi 

Darwey de ma ga to lɔk nekwɔn de na ga kana gabsa, ko ma to tus pyɛ́ 
e nekwɔn de ná kana sè hal. Me Dagwi Darwey ma ha ano, ko mê ra ano.” 

37Darwey Dagwi Darwey a ye, “Mê tik BeIsrayɛl be rangal me na me ra a yɛn 

pyɛ yemo: Mê tɛ̀ nepyak mɛn ne gwɛ̌ hɛn sede kwarâ vyēl. 

38Sede kwarâ vyēl de be nása nɔrɔ̂ yɛ̄ vɔk na Dagwi, bê to sè sede kwarâ vyēl 

e Yɛrusalɛm e jeng yére nzem de yɛn a vɔk, ano de bapomo de bá kana sè 
barin bê sila na bemat. Ano, yɛn ê tɔk, me wɛ à Dagwi Darwey.” 

Yɛzɛkyɛl 37 
Nɛk bekup behwogot 

1Retô Dagwi Darwey ra hwo e ra me, ko Gabik mɛ ha jut me, ha wɔ̀ tik me e tê 

nɛk de wa sila na bekup. 

2A kyě gwɔsɔ na me e ji vɛ, bá sè pyak vit à yere mo e nɛk o, ko bà ga hworok 

hwɔ́k-hwɔk. 

3A yang me, “À mwasi, bekup vemo bê kyɛm be to vɔk neken bɛ?” Ma toyo a 

yɛ, “À Darwey Dagwi Darwey, e hwo zɔng de hwà tɔk.” 

4A yang me, “Zarap á bekup vemo mo, na hwo yâng vɛ: ‘Óoo à bekup 

behwogot, wok in hâ Dagwi Darwey. 

5Darwey Dagwi Darwey a yâng bekup vemo: Mê tɛ̀ nesong ne yel e ji min, ko 

yin ê to vɔk neken. 

6Mê tɛ̀ berinis e ra yin, na mê tɛ̀ banama be ras e ra yin, ko mê bang in na 

rehwo. Mê tɛ̀ nesong e ji min na yin to vɔk neken. Ano, yin ê tɔk, me wɛ à Dagwi 
Darwey.’ ” 

7Ano kwong, ma hwo zarap tyɛng na nu de a nɔng me. Jeng de ma sé zarap, 

ko gobok ba hwo wok rewɔng, na digis, ko bekup o ba hwo manas, kup na gwà 
mɛ kup. 

8Má sè bɛrɛng, ko ba hwo manas bekup o na berinis, ko banama ba hwo e ra 

vɛ, ko rehwo ra bang vɛ, ko vit a nesong e ji mɛn. 

9Ko Dagwi Darwey a yang me, “À mwasi, zarap e ra nesong, na hwo yang nɛ, 

‘Darwey Dagwi Darwey a ye: Vey yi e rǎ gul naas, à nesong, na hwo hwo e ra 
bavin vemo, na be bin vɔk neken.’ ” 

10Ano ma zarap tyɛng na nu de a nɔng me, ko nesong o na vey yel e ji mɛn, ko 

yɛn a tɛ́ ɛn beken, yɛn a tumal e ra bol mɛn. Yɛn a tɛ́ ɛn gbɔng regyɛng sizɔng. 

11Dagwi Darwey a yang me, “À mwasi, bekup vemo ba sé mwa BeIsrayɛl. Di, 

yɛn a sé tē: Bekup mot ba ga hworok, ko sɛ̂t yey mot ha ga vuru hɛ, ba ga wey 
na hɛ hywiri. 

12“Zarap, na hwo yang ɛn, ‘Darwey Dagwi Darwey a ye: Mê wuma besak min, 

na me paa in e jey yi e besak o, à yin bemat hom, ko mê toyo na yin vey 
e sevwel Israyɛl. 

13Ano, yin ê tɔk, me wɛ à Dagwi Darwey, jeng de ma wuma besak min, na me 

nusu na yin e jey yi e besak o, à yin bemat hom. 

14Mê tɛ̀ gabik hom e ji min, yin ê sè beken, ko mê wɔ tik in e vwel min. Ano de 

yin ê tɔk, me wɛ̀ à Dagwi Darwey. Ma ga ha ano, ko mê ra tyɛng ano. Me Dagwi 
Darwey ma ha ano.’ ” 

Wunâ segwɔm ba 

15Dagwi Darwey a to ha na me, a ye, 

16“À mwasi, jut gwele ko hwo jɛk e ra gwɛ neha nemo. ‘Yerê Yuda na BeIsrayɛl 

de ba wuna hɛn na yɛ́.’ Ko hwo jut hwak, hwo jɛk ɛ, ‘Yerê Yɔsɛf, gwelê Ɛfrayim, 
na mwa BeIsrayɛl de ba wuna hɛn na yɛ́.’ 

17Hwo wuna begele mo na be sè gwele gwining e vwɔ mo. 

18Sede bemat mo ba rangal hwo ba ye, ‘Hwô ha a wot cap-hâ pyɛ de hwà 

ra wɛt a?’ 

19Ko hwo yang ɛn, ‘Darwey Dagwi Darwey a ye: Mê jut gwelê Yɔsɛf de gwà sé 

e vwɔ̂ Ɛfrayim na mwa BeIsrayɛl de ba wuna hɛn na yɛ, na me wuna yɛ na 
gwelê Yuda, na me tɛ̀ ɛn be sè gwele gwining, yaga na yɛn a sè pyɛ jining e vwɔ 
hom.’ 

20“Jeng de begele de hwà jɛk e ra vɛ mo ba sé e vwɔ mo, e bayis mɛn, 

21ko hwo yang ɛn, ‘Darwey Dagwi Darwey a ye: Mê paa BeIsrayɛl yi e yére 

bemat jey de yɛn a wɔ sangal e ji mɛn, ko mê tula hɛn yi e kawɛ bak, na me vey 
na yɛn e vwel mɛn. 

22Mê tɛ̀ yɛn a sè yere jining e vwel o, e ra berakû Israyɛl, ko gwɔ̀m gwining ê sè 

gbɔng gwɔ̀m e ra yɛn mwa. Yɛn ê sang to sè yére bemat jey bya wɛt, ko bê 
sang to gas ɛn e segwɔm ba wɛt. 

23Yɛn ê sang to tɛ̀ bato mɛn ligis na cī mɛn vyes o, kɛ pyɛ̂ byɛm-byɛm mɛn, kɛ 

na neburu mɛn wɛt. Mê séy ɛn yi e mwa begwong beves de ba ragas na be row 
me mɛ. Mê fung ɛn haalal. Ano yɛn ê tɛ́ ɛn bemat hom, ko mê tɛ́ mɛ Dagwi 
Darwey mɛn.’ 

24“Mwat fwom hom Davit ê se gbɔng gwɔ̀m mɛn, ko mwa hɛn bê vɔk lwek 

gwining. Yɛn ê raa nu hom, ko yɛn ê tē naka na be gyeng Badu hom. 

25Yɛn ê sangal e vwel de mà nɔ̂ng mwat fwom hom Yakɔp de bedabeda min 

bá sangal ɛ, yɛn na nèy mɛn, tanga nèy nèy mɛn, yɛn ê sangal e hɛ 
nesheneshey, ko mwat fwom hom Davit ê re negwɔm e ra yɛn neshey gbak-
gbak. 

26Mê wuna me na sirâ sangal tyang tanga yɛn, hê sè wuna-na-sira hê 

nesheneshey. Mê tɛ̀ nerat e ra yɛn, ko me gwɛ̌ nepyak mɛn, ko mê tɛ̀ Gbɔng 
Duk Re Fongol hom e ji mɛn neshey gbak-gbak. 

27Kwɔ̂n sangal hom hê sè na yɛn. Mê sè Dagwi mɛn, ko yɛn ê sè bemat hom. 

28Ano yére bemat jey yê tɔk, e me Dagwi Darwey de mê tɛ̀ BeIsrayɛl jɛrɛ, e jeng 

yemo de Gbɔng Duk Re Fongol hom wô sè na yɛn nesheneshey.” 

Yɛzɛkyɛl 38 

1Dagwi Darwey a ha na me, a ye, 

2“À mwasi, sɛt bayis mo vɔk e Gɔk, wo vwêl Magɔk, gbɔng gwɔ̀m Meshek na 

Tubal. Zarap e ra yɛ, 

3na hwo ye: ‘Darwey Dagwi Darwey a ye: Me ra repugu na hwo, à hwo Gɔk, 

gbɔng gwɔ̀m Meshek na Tubal. 

4Mê doyo hwo, ko me tɛ̀ begúk e bèkarin mo, na me hwɔlɔ hwo mɛ, na mwa 

bemât como mo — bedwa, na bemat bedwa mo, mwa hɛn de ba tɔrɔ hɛn na 
yɔ̀m como, yɛn a sé gbɔng regyɛng, mwa hɛn na beruga berey na besɛl o, ko 
mwa hɛn na bewal como mɛn e vɔ. 

5Bemat comô Pɛrsya, na Etiyopya tanga Put ba sé tanga yɛn, mwa hɛn ba vɔkɔs 

beruga tanga bebong dyam. 

6Gɔmɛr arɔng na mwa bemat como mɛ, tanga Bet-Togarma yi e rwa bato yikyik 

na bemat como mɛn, mwâ hɛn vê yére bemat pyak ba rɔda sè na hwo. 

7Yong o, yong o naka, hwo na mwa bemat como mo, na mwa vemo de ba 

dyɛng-ɛ̀-ma e hwo, ko hwo tumal ting hwo gyeng ɛn. 

8E bamâ nepɔlɔ pyak, mê tula hin na me vey na yin e jeng de neshey o na sila, 

hwô kyè wɔ̀ hwo e ra vwel bemat de ba ga toyo yi e yére bemat jey pyak, ko 
yɛn a sé sangal tyang e berakû Israyɛl de bá kana sè barin raane. 

9Hwô re nuyel, hwô kyè vey sede gwogul rwak, hwô bang vwel o sede bale, 

hwo na bemat como mo, na regyɛng yére bemat pyak tanga hwo.’ ” 

10Darwey Dagwi Darwey a to yang me, “E jeng o, báre hak hê sè e yey mo, ko 

hwô yong gwong vwes hwak. 

11Hwô ye, ‘Mê tut, na me kyè vɔk e vwel de ba gwɔrɔ bapomo mo na jwa wɛt, 

na me hwo bemat o de ba sé sangal na yêy dyɛngɛ, mwâ hɛn ba sé sangal 
tyang, bapomo mo ba gwɔrɔ vɛ na jwa wɛt, ko ba vɔk ri ruhup de ba manas vɛ̀ 
na bewɔ́rɔ dyam wɛt.’ 

12Hwo wɔ hwo e ra yɛn, hwo bugut hɛn, hwo hashe pyɛ̂ jugu, na hwo hwo e ra 

barin de ba to lɔk, ko ba sé sangal e ji mo a remo. Ano arɔng, hwô hwo e ra 
bemat de bá kana tula hɛn yi e yére bemat jey pyak, ko a remo yɛn a vɔk 
berɔndɔng tanga yas pyak na nedok nekyɔrɔk pyak, ko yɛn a sé sangal mɛ 
e cǒp jey. 

13Bemât Sheba, na Dedan tanga bejik Tarshish na mwa bewên como mɛn bê 

rangal hin be ye, ‘Hwà ga vey na hwo jugu bemat o a? Hwà ga tula mwa 
bagyɛng bemat como mo na hwo vey hashe mɛ pyɛ̂ jugu, na hwo hashe dyam 
pyɛng na shinang o, na hwo to kyè na berɔndɔng tanga yas, na gwakû nedok 
nekyɔrɔk detidetu a?’ 

14“Yaga ano, à mwasi, zarap na hwo yang Gɔk, ‘Darwey Dagwi Darwey a ye: 

E jeng o, jeng de bemat hom BeIsrayɛl ba sé sangal tyang, hwô tɔk yɛ̀ wɛt a? 

15Hwô yi e kwɔn mo yikyik e rwa bato, hwo na bemat pyak tanga hwo, mwa hɛn 

e ra bedwa, yɛn ê sè gbɔng regyɛng bemât como vê gap tyɔng wɛt. 

16Yin ê vey hwo e ra bemat hom BeIsrayɛl, sede rele de ra kyiri jey. E nepɔlɔ 

ne yɛnɛ, mê vey na hwo na hwo tó como na vwel hom, yaga na yére bemat jey 
ye tɔk me, jeng de ma dura nejɛrɛ hom e nuyel mɛn yi na fwom de ma ra na 
hwo, à Gɔk.’ ” 

Dagwi ê tabak Gɔk 

17Darwey Dagwi Darwey a ye, “À Gɔk, e hwo de má ha e ra hwo raane a? 

Neshey pyak, ma ha yi na bemat fwom hom bezarap Israyɛl, wɔgɔ, e jeng de 
ye kyè vey mê vey na hwo na hwo hwo e ra yɛn. 

18Darwey Dagwi Darwey a to ye: E jeng o, jeng de Gɔk ê hwo e ra vwêl Israyɛl, 

shom hom yê sogo. 

19E ji repugu hom na nepêp shom hom ma ye: E jeng o, jey yê digis tyɔng wɛt 

e vwêl Israyɛl. 

20Betɔk e gworep, na benon e lagwi, na ngyāma e hey, na pyɛ̂ gabaga, na mwa 

bemasi de ba sé e jey bê vow na bengyip hom. Beraku bê gabsa, bê bugut 
beta, ko varâ beduk bê gabsa arɔng. 

21Mê tɛ̀ a Gɔk bengyip sizɔng na wal como, tanga pyɛ́ vyes detidetu. Me Darwey 

Dagwi Darwey ma ha ano. Bemât Gɔk o bê doyo bewal mɛn e ra bemɛn. 

22Mê tabak hɛ na tumbang tanga lushâ nemi. Tɛmɛ-nshi rwak, na fwala, mwa 

na kya tanga kyâ negang yê lusha hɛ e ra yɛ na bemat como mɛ tanga mwa 
yére bemat gafiri mɛ. 

23Yi ano, mê dura a yére bemat jey mwa, ma sé rwey o, ko ma sé jɛrɛ arɔng. 

Ano de yɛn ê tɔk, me wɛ à Dagwi Darwey.” 

Yɛzɛkyɛl 39 
Bê wey na Gɔk 

1“À hwo mwasi, zarap e ra Gɔk. Hwo yang ɛ, Di, me ra repugu na hwo, à Gɔk, 

gbɔng gwɔ̀m Meshek na Tubal. 

2Mê doyo hwō, ko mê kyè na hwo na me vey na hwo yi e rwa bato yikyik na 

hwo hwo e ra berakû Israyɛl. 

3Ano, mê tara gbang mo yi e vwɔ mwɛlɛng mo, ko me tɛ̀ ket o be gabsa yi e vwɔ 

yege mo. 

4Hwô gaba revin o e ra berakû Israyɛl, hwo na mwa regyɛng mo, na bemat 

gafiri mo. Mê nɔng benon na ngyāma bavin min na be re. 

5Yin ê gabsa e tê hey, yaga me Darwey Dagwi Darwey ma ha ano. 

6Mê tomo na kya e ra vwêl Magɔk, na e ra bemât sangal tyang e mwa 

bakwogom gworep. Ko yɛn ê tɔk, me wɛ à Dagwi Darwey. 

7Mê ra na bemat hom BeIsrayɛl be tɔk reza hom rê jɛrɛ, ko mê tik na be ra jɔgɔ 

na reza hom rê jɛrɛ e ngamo nuyel wɛt. Yi ano, yére bemat jey yê tɔk, me wɛ à 
Dagwi Darwey, Wo Jɛrɛ e ji Israyɛl. 

8“Di, jeng de má ha ye kyè vey, ya ga vey a remo mwin. Darwey Dagwi Darwey 

a ye ano. 

9Ano bemat de ba sangal e bapomô Israyɛl bê nusu, bê wɔ̀ tula pyɛ̂ como ko 

bê dak kya e yɛ, yɛ à beruga, na begbang, na ket, na bèkpurung begele tanga 
bebara, yɛn ê pɛsɛl kya na yɛ neshey netaama. 

10Yɛn ê to kyese jama cɔ́gɔt kya e hey kɛ be tow batin cɔ́gɔt e rehwot wɛt, yaga 

yɛn ê kyě lolo kya na pyɛ̂ como de ba hala mo. Yɛn ê jugu bemat de bá kana 
jugu hɛn ko be hashe pyɛ̂ bemat de bá kana hashe pyɛ́ mɛn. E Darwey Dagwi 
Darwey de a ha ano.” 

Ba lɛrɛ Gɔk 

11Dagwi Darwey a ye, “E jeng o, mê nɔng kwɔn hak na be lɛrɛ ɛ̀ Gɔk na bemat 

mɛ e ji Israyɛl, e nɛk bemat de be kyě kyè, e rwa rak Gworep Nevwashe. Besak 
bê dul gwong bemât kwɛngɛl o, yaga bê lɛrɛ Gɔk na mwa bagyɛng bemat mɛ 
e hwomo. Yi ano, bê tâng kwɔn o à Nɛk Bagyɛng Gɔk. 

12BeIsrayɛl bê ra pɛl taama e de lɛsɛ mwa bavin bemat o na be tik vwel o haalal. 

13Kawɛ mwat e vwel o ê sɛlɛ na lɛsɛ mɛn, yi ano, bê ba nɔng ɛn nerey jeng de 

mê ba dura gbɔng nerat hom. Me Darwey Dagwi Darwey ma ha ano. 

14Bê kasa bemat na be kyě kyè e vwel o pɛl taama, na be kyě jama bwang 

bavin bemat o na be kyě lɛsɛ vɛ, yaga na be tɛ̀ vwel o haalal. 

15Sede yɛn a sé kyě kyè e vwel o, kahɛ kwɔn de yɛn a sɛ̀ kup mwasi, yɛn ê tɛ̀ 

pyɛ dura e hagat o, yaga na bemât cîng besak be bin vey na be lɛrɛ gwɛ e Nɛk 
Bagyɛng Gɔk. 

16Ano arɔng, ba rɔda lɔk repomo de bê tang rɛ à Regyɛng e hwomo. Yi ano bê 

to tɛ̀ vwel o haalal.” 

17Darwey Dagwi Darwey a to yang me, “À hwo mwasi, rini nezap benon na 

ngyāma yi e kagwa, ye tula hɛ na yɛ re nzem nɔrɔ̂ yas de ma yong a yɛ̄. Nzem o 
nê sè nerey o tyɔng wɛt e ra berakû Israyɛl. Yin ê re banama ko yin ê sɔ nemi. 

18Yin ê re banamâ besuga, ko yin ê sɔ nemî begwɔ̀m jey de ba yɛt sede ba yɛt 

beturuk, na byôt tyimit, na vyēl shi, tanga bemus, mwa yɛ yê Bashan de ya 
mɔsɔ. 

19Yin ê re namâ bwep sɛ̌ ha vey á yin, ko yin sɔ nemi sɛ̌ nà vo in, e de nzem 

nɔrɔ̂ yas de ma sé yóng a yin. 

20E ra tebut rê pyɛ́ hom yin ê tɔk re banamâ bedwa na vê bemat lagsa vɛ, mwa 

na hê besuga tanga hê bemât como vê kayɛ yere. Me Darwey Dagwi Darwey 
ma ha ano.” 

Bê toyo na BeIsrayɛl e vwel o 

21Dagwi Darwey a ye, mê tik yére bemat jey ye di gbɔng nerat hom, ko ya rɔda 

di tabak de ma ra a yɛn tanga nedirik vwɔ hom e ra yɛn. 

22Yi e jeng o vɔk e nuyel, BeIsrayɛl bê tɔk, me wɛ à Dagwi Darwey, Dagwi mɛn. 

23Ko yére bemat jey yê tɔk, BeIsrayɛl bá wɔ́ e de sesam yaga banɛn mɛn, yaga 

yɛn á row me. Yi ano, ma lɛrɛ bayis hom yi na yɛn, ko ma nára hɛn e vɔ vê 
repugu mɛn, ko ba re ɛn na como. 

24Ma teshe na yɛn tyɛng na pyɛ̂ byɛm-byɛm de yɛn a ragas tanga yaga neburu 

mɛn, ko ma lɛrɛ bayis hom yi na yɛn. 

25“Me Darwey Dagwi Darwey ma ye: A remo mê toyo na yerê Yakɔp, ko mê 

tosho reyɔ̂m BeIsrayɛl mwa, ko mê pugu reza hom rê jɛrɛ. 

26Jeng de yɛn a ga toyo, ko yɛn a sé sangal tyang e vwel mɛn, yɛn ê ye bam à 

rekyen de yɛn a wok, na begwong beves de yɛn a teshe na me. Vit à mwat de 
ê to shìra hɛn, ko vit à womo de ê to nɔng ɛn bengyip. 

27Jeng de mê toyo na yɛn yi na yére bemat jey, na me tula hɛn yi e bavwêl vê 

repugu mɛn, na me dura nejɛrɛ hom yi na yɛn e bayîs yére bemat jey pyak. 

28Ano de yɛn ê tɔk, me wɛ à Dagwi Darwey, Dagwi mɛn, yaga ma tomo hɛn vɔk 

e de sesam e ji yére bemat jey, ko ma to tula hɛn na me vey na yɛn e sevwel 
mɛn. Mê ka tik hwak e ji mɛn e jey wɛt. 

29Mê to lɛrɛ bayis hom yi na yɛn wɛt, jeng de ma shushu Gabik hom e ra yɛn 

BeIsrayɛl. Me Darwey Dagwi Darwey ma ha ano.” 

Yɛzɛkyɛl 40 
Negwi-ywey na Gbɔng Duk Re Fongol wo nuyel 

(Yɛz 40:1—48:35) 
Ba wɔ́ na Yɛzɛkyɛl e Yɛrusalɛm 

1E shey he kuru baba na hɛ tungun (25) he sesam mot, e susu shey o, e pɔlɔ 

pwɛl he kuru, e shey he kuru na hɛ naas e bama de ba ga gangas gbɔng 
repomô Yɛrusalɛm. E tuk o, reto Dagwi Darwey ra hwo e ra me, ko ra wɔ́ na me 
e hwomo. 

2E ji negwi-ywey, Dagwi a wɔ́ na me e vwêl Israyɛl, ko a wɔ̀ tik me e ra rak raku 

hwak de wa sé lwis vɔk e rak o tyɔng wɛt. Bak rwa batin wɛ wa vɔk yerê lɔk hak 
sede gbɔng repomo. 

3Jeng de a wul na me e hwomo, ma di mwat hwak de a nɛp sede dyam pama, 

a vɔk rwîk linen tanga cwang masâ pyɛ́ e vwɔ mɛ, ko a sé tumal e rwi ruhup. 

4Mwat o a yang me, “À mwasi, bɛrɛng hywɛ na hwo wok naka, na hwo tɛ̀ yey mo 

e ra mwa pyɛ́ de mê dura a hwo, yaga ba vey na hwo e ngamo na me dura a 
hwo pyɛ́ yemo, yaga na hwo bin ha a BeIsrayɛl kayɛ pyɛ de hwà di.” 

Ruhup rwa rak 

5Pyɛ de ma di yɛ à Gbɔng Duk Re Fongol, ko ba gwɔrɔ wɛ na jwa. Nelîs cwang 

masa de wa sé e vwɔ̂ mwat o na sé bol kuru. A mara netes jwa mo ko na sé 
bol kuru, nelis wɛ vɔk e rak o na sé bol kuru arɔng. 

6A kyè vɔk e ruhup de gwo bɛrɛng rwa rak. A tut e nekwɔn turus, a mara rwi 

ruhup o, ko gwa sé bol kuru vɔk e rak o. 

7Nelîs duk bemât gyéng na sé bol kuru, ko netes o bol kuru arɔng. Netes de na 

sé e tê beduk o na sé bol rwit. E nuyel beduk bemat gyéng o, gwong gwa sé de 
nelis o na sé bol kuru, gwa kyè vɔk e ruhup de gwó bɛrɛng Gbɔng Duk Re 
Fongol. 

8A mara lalâ nuyêl ruhup de he bɛrɛng Gbɔng Duk o ko ha sé bol rwit. 

9Ano arɔng a mara lalâ ruhup o ko netes o na sé bol kuru na vɛ naas, ko a mara 

hagat hê yikyik o, ko ha sé bol naas. Lalâ ruhup o he bɛrɛng vey e ji mo. 

10Beduk bemât gyéng ba sé betat e kahɛ hagat rwi ruhup gwô rwa rak, nerey 

vɛ na sé tyɛng, ko netîng vara duk o na sé tyɛng arɔng. 

11Ano arɔng, mwat o a mara netês gwong vɔk e ruhup o, nà sé bol kuru baba 

na vɛ ba (22) mwâ nɛ, ko netês tê rùhup de ba sé pyot o na sé bol kuru na vɛ 
tyiimin. 

12E nuyêl kawɛ duk bemât gyéng, ba lɔk jwa be gwɔrɔ mɛ wɛ, nelis o vɔk 

e rak o, na netes o na sé bagat bwol gwining na rebit o. Beduk o pyɛ vɛ ba sé 
bol kuru e kawɛ bak. 

13Mwat o a to mara neyikyik yi e mâ duk o wo hagat hemo vɔk e hê duk o wo 

hagat here, bē ye dɔ mɛ̀ gwong de gwa gas vɛ, ko nelis o na sé bol kuru banaas 
na vɛ ba (42). 

14A mara vàranda duk o de nelis o mwa na sé bol kuru batat na vɛ naas (34), 

ko lala ha gwɔrɔ vàranda mo e kawɛ bak. 

15Mwa nelis kwɔn o yi e rwi ruhup gwô jey vɔk e ruhup gwô duk wo yɛnɛ mo na 

sé bol kuru rwit na vɛ naas (84). 

16Ba vɔk bapɔk e vara de be bɛrɛng jey vè beduk o mwa, ko ba vɔk vɛ e varâ 

gâs beduk o arɔng. Ba wɔrɔ batîn tyet e varâ beduk o vè ji mo de bé bɛrɛng 
gwong de gwa yi e ruhup o. 

Lalâ rwa jey 

17Mwat o a vey na me e lalâ jey, ba lɔk beduk e hwomo, ko ba lɔk gàgbang ba 

gwɔrɔ mɛ lala mo, ba lɔk ɛ beduk kuru batat e nuyêl gàgbang o. 

18Gàgbang o wa raa tyɛng vɔk e hagât rùhup o, ko wà sé e nɛk e ra wo ji mo. 

19Ko a mara neyikyik de na sé e tê ruhup majey de gwa sé e vwel o vɔk e gwo 

lalâ ji mo, ko nà sé bol naga na kuru batyiimin na vɛ rwit. 

Ruhup rwa bato 

20Ano arɔng, mwat o a mara nelis na netes ruhup lala majey de gwo bɛrɛng rwa 

bato. 

21Beduk betat vê bemat gyéng e kahɛ hagât gwong yel o, na varâ duk de bà 

gas vɛ̀, tanga ruhup o mwa, mása mɛn ha sé tyɛng na hê nekwɔn yere nining o 
nè rwa rak. Nelîs gwong o na sé bol kuru rwit na vɛ naas, ko netes o na sé bol 
kuru banaas na vɛ ba. 

22Nerêy bapɔk duk o, na ne lala mo, tanga ne wɔ́rɔ batin tyet o na sé tyɛng na 

vê ruhûp rwa rak. Nekwɔn turus na sé netaama vɔk e ruhup o, ko duk wò yɛnɛ̂ 
ruhup o wó bɛrɛng lala mo. 

23E hagât ruhûp rwa bato ruhup hwak gwa sé de be kwey ɛ vɔk e lala ji mo. 

Mwat o a mara nelis yi e rwi gwomo vɔk e gworo, ko na sé bol naga na kuru 
batyiimin na vɛ rwit. 

Ruhup rwa batin 

24Mwat o a kyè na me vɔk e rwa batin, ko e hwomo, rwi ruhup o hwak gwa sɛ́. 

A mara vara duk o ve ji mo, na beduk bahagât gwong o, ko mwa ba sé sede vê 
bwang rùhup o. 

25Beduk bahagat o mwa yi e ruhup o ba vɔk bapɔk tyɛng sede bwang o. Nelis o 

mwa na sé bol kuru rwit na vɛ naas ko netes o na sé bol kuru banaas na vɛ ba. 

26Nekwɔn turus na sé netaama vɔk e ruhup o, ko duk wo yɛnɛ̂ ruhup o wó 

bɛrɛng lala mo. Ba wɔrɔ batin tyet e vara duk o ve ji mo, e kahɛ hagat o. 

27E hagat ruhup rwa batin arɔng, ruhup hwak gwa sé de be kwey ɛ vɔk e lala 

ji mo. A mara nelis o yi e rwi gwomo vɔk e gworo ko na sé bol naga na kuru 
batyiimin na vɛ rwit. 

Ruhup rwa batin gwo lala ji mo 

28Ano, mwat o a wɔ́ na me e lalâ ji mo, hê ruhup rwa batin. A mara rwi ruhup 

rwa batin o ko gwa sé tyɛng na rùhup lala majey. 

29Beduk bemat gyéng, na rùhup majey tanga vara ji mo, nerey o na sé tyɛng 

na ne bwang o. 

30Ba gwɔrɔ ruhup o na varâ ji mo na bapɔk. Nelis vɛ̀ na sé bol kuru rwit na vɛ 

naas ko netes o na sé bol kuru banaas na vɛ ba. 

31Vara ji mo be bɛrɛng lala majey, ko ba wɔrɔ batin tyet e varâ beduk gwông 

ruhup o. Gwong o gwa vɔk nekwɔn turus rwit vɔk e ruhup o. 

Ruhup rwa rak gwo lala ji mo 

32Mwat o a kwey na me e rwi ruhup rwa rak vɔk e lala ji mo. A mara ruhup o, 

ko gwa sé tyɛng na bwang o. 

33Beduk bemât gyéng, na ruhup majey tanga varâ ji mo ba sé tyɛng na vɛ 

bwang o. Ba gwɔrɔ ruhup o na varâ ji mo na bapɔk. Nelis o na sé bol kuru rwit 
na vɛ naas, ko netes o na sé bol kuru banaas na vɛ ba. 

34Varâ ji mo be bɛrɛng lala majey. Ba wɔrɔ batin tyet e varâ beduk gwong 

ruhup o e kahɛ hagat. Gwong o gwa vɔk nekwɔn turus rwit vɔk e ruhup o. 

Ruhup rwa bato gwo lala ji mo 

35Ano arɔng, mwat o a kwey na me vɔk e rwi ruhup rwa bato, a mara gwɛ, ko 

gwa sé tyɛng na bwang o. 

36Beduk bemat gyéng, na ruhup majey, tanga varâ ji mo ba sé tyɛng na 

bwang o. Ba gwɔrɔ ruhup o na vara ji mo na bapɔk. Nelis o nà sé bol kuru rwit 
na vɛ naas, ko netes o nà sé bol kuru banaas na vɛ ba. 

37Varâ ji mo be bɛrɛng lala majey. Ba wɔrɔ batin tyet e varâ beduk gwong 

ruhup o e kahɛ hagat. Gwong o gwa vɔk nekwɔn turus rwit vɔk e ruhup o. 

Bwang beduk o behak bagat na ruhup rwa bato 

38E lala majey ba lɔk duk hwak de rwi mo gwa sé e vwarâ ruhup rwa bato de 

be kwey ɛ vɔk e lala ji mo. A sé e hwomo de be kus ɛ banama yas de be rangas 
burang yaga nɔrɔ vɔk na Dagwi. 

39E hwomo e vwarâ ji mo gwo ruhup o ba vɔk betebut beba e kahɛ hagat, yaga 

yɛt nɔrɔ yas de be rangas burang, na ye nɔrɔ̂ banɛn tanga ye nɔrɔ̂ yaga yông 
burû gawey. 

40E majey duk o, e gwông yel gwo ruhup rwa bato, ba vɔk betebut beba, ko 

e hagat o het, e yɛnɛ̂ vwarâ ji mo gwo ruhup o ba vɔk betebut beba arɔng. 

41Ba vɔk betebut benaas e ji mo, ko ba vɔk betebut benaas e majey o arɔng. 

Mwa vɛ ba sé rwit de bê dopse yɛt ɛ yas de bê nára nɔrɔ̂ yɛ vɔk na Dagwi. 

42Ba to vɔk betebut benaas de ba yong na beta bagasak, nelis na netês 

kagwɛ mo nà sé bol ba na rebit o, ko nelis o vɔk e rak o na sé bwol gwining na 
rebit o. Be tikis pyɛ̂ yɛt yas de be nára nɔrɔ̂ rangas burang, na yê bwang nenɔrɔ 
e ra betebut o. 

43Ba tɛ̀ begúk be gwɔrɔ mɛ ji duk o, nelîs vɛ na sé sede nára beken vwɔ mwat. 

Mwa banama de bê nása sede nɔrɔ̂ rangas be tikis vɛ e ra betebut o. 

44Ano arɔng, mwat o a vey na me e lala ji mo, beduk ba sé beba e lala mo — 

gwining e hagat ruhup rwa bato, gwó bɛrɛng rwa batin, ko hwak e hagat ruhup 
rwa batin, gwó bɛrɛng rwa bato. 

45A yang me, “Duk de wó bɛrɛng rwa batin wa sé yaga bepiris de ba vɔk nedirîk 

tom Gbɔng Duk Re Fongol, 

46ko duk de wó bɛrɛng rwa bato wa sé yaga bepiris de ba vɔk nedirîk tom kwɔn 

nása nenɔrɔ. Yɛn vɛ à yerê Zadɔk. E yɛn vɛ zɔng vê yerê Levi de ba simo a yɛn 
na be yel e kwɔn Dagwi Darwey na be ra a yɛ fwom.” 

Lala ji mo na Gbɔng Duk Re Fongol 

47Mwat o a masa lala ji mo, ko ha sé bol naga na kuru batyiimin na vɛ rwit 

e kawɛ bak wɔgɔ, ba sé tyɛng. Kwɔn nása nenɔrɔ ha sé e nuyel Gbɔng Duk Re 
Fongol. 

48Mwat o a wɔ́ na me e duk ruhup Gbɔng Duk Re Fongol. A mara wɛ ko nelis o 

na sé bol shatat, ko netes o na sé bol kuru baba na vɛ naas, ko netês kagwɛ 
vwara gwô hagat o na sé bol tungun. 

49Nelis kwɔn yel e ruhup o na sé bol kuru batat na vɛ naas ko netes o na sé bol 

kuru baba. Nekwɔn bɔrɔs na sé kuru vɔk e ruhup o, ko na vɔk sesek ba, gwining 
e kahɛ hagat. 

Yɛzɛkyɛl 41 

1E bamâ hane, mwat o a kyè na me vɔk e duk wo tē wo Gbɔng Duk o, e kwɔn 

Duk Jɛrɛ. A mara gwong wɔ yel e ji wɛ, nelis o na sé bol kuru, 

2ko netes o bol kuru na vɛ rwit, netîng vara mo e kawɛ bak na sé bol rwit. Nelis 

duk o na sé bol kuru batyiimin na vɛ rwit ko netes o bol kuru batat na vɛ naas. 

3Ano arɔng a wɔ̀ yel e duk wo ji mo mwa. A mara gwong yel e wɛ, nelis o na sé 

bol tat ko netes o bol kuru, netîng vara mo bol kuru na vɛ ba. 

4A mara duk o pyɛ wɛ, ko nelis o na netes o mwa na sé bol kuru batat na vɛ 

naas. Duk o wa sé e nuyel duk wo tē. Ko a yang me, “Duk Jɛrɛ Wo Jɛrɛ à 
womo.” 

Beduk de ba lɔk e ra vara Gbɔng Duk Re Fongol 

5Mwat o a mara netîng vara ji mo vè lɔk Gbɔng Duk Re Fongol, ko na sé bol 

kuru. Ba lɔk neduk nesɛl o de netes o na sé bol taama, ba gwɔrɔ mɛ mwa vara 
Gbɔng Duk o. 

6Neduk o na sé turus ba yi e duk vwel o vɔk e rak o, ko kahɛ tut ha vɔk neduk 

kuru batat. Varâ Gbɔng Duk o ne kahɛ tut rak o ba radɛn ve vwel mɛn na neting, 
yaga na be lɔk neduk o e ra vɛ, sana lashe vara Gbɔng Duk o. 

7Yi ano, ka sede ba di varâ Gbɔng Duk o e jey, bà sé sede neting o mwâ nɛ na 

sé tyɛng pere wɔ̀ tā e rak o. Ba lɔk nekwɔn turus vɔk e neduk rak o e ra vwarâ 
jey gwo Gbɔng Duk o. Nekwɔn turus o na sé e majêy neduk o, yaga ano, bé tɔk 
kyè yi e neduk vwel o vɔk e ne tē, pere vɔk e ne rak o arɔng. 

8Ba bomo retîs Gbɔng Duk o e ra retîs beta de ra sé bol kuru yi e vwel, ko ba 

lɔk neduk de na gwɔrɔ Gbɔng Duk o e ra retis rane mo. 

9Netîng vara jey ve neduk de na gwɔrɔ Gbɔng Duk o na sé bol rwit. Ba lɔk pyɛ 

cak e tê vara neduk o, 

10na bwang beduk lala mo wɛt. Lala de ha sé e tē mɛn ha sé bol kuru batat na 

vɛ naas. 

11Rwi duk gwining gwa sé vɔk e neduk ne rwa batô Gbɔng Duk o, ko hwak gwa 

sé vɔk e neduk ne rwa batin. Retîs beta de ba lɔk ɛ̀ Gbɔng Duk o mwa na 
neduk o ra nusu e jey bol rwit. 

Duk wo rwa ta 

12E yɛnɛ̂ lala de ha sé e rwa tâ Gbɔng Duk o, ba lɔk duk hwak de nelis wɛ na 

sé bol naga na kuru batungun, ko netes o bol naga gwining kuru rining na vɛ 
tyiimin. Netîng vara duk o mwa na sé bol shatat. 

Ba mara nerêy Gbɔng Duk Re Fongol 

13Mwat o a mara nelis Gbɔng Duk Re Fongol ko na sé bol naga na kuru 

batyiimin na vɛ rwit. A mara yi e vwara bamâ Gbɔng Duk o, a kwey mɛ lala 
bamâ wɛ vɔk e vwara bamâ duk de wa sé e yɛnɛ mo e rwa ta, ko nelis o na sé 
bol naga na kuru batyiimin na vɛ rwit. 

14Nelis o de na kwey e nuyel Gbɔng Duk o mwa na nelala ne kahɛ hagat o, na 

sé bol naga na kuru batyiimin na vɛ rwit arɔng. 

15E yɛnɛ mo, mwat o a mara nelis duk rwa ta, mwa na neduk kahɛ hagat o ko 

na sé bol naga na kuru batyiimin na vɛ rwit. 

Jî Gbɔng Duk Re Fongol o 

Ruhup yel e Gbɔng Duk Re Fongol o, na Duk Jɛrɛ, na Duk Jɛrɛ Wo Jɛrɛ, 

16ba bang vara mo na nebak cɔgɔt de ba hyulum ne naka yi e vwel vɔk e bapɔk 

— ko ba tɔk bang bapɔk o — na beduk betat vê bahagat o ba tɔrɔ mwa vɛ na 
nebak cɔgɔt o arɔng. 

17Vara jî Gbɔng Duk o yi e vwel pere vɔk e ra rak ri duk o ba bang vɛ mwa na 

wɔrɔ̂ 

18batin tyet na pyɛ́ cen. Ba sɔ́sɔ̀k batin tyet o na pyɛ́ cen o ba gwɔrɔ mɛ vara 

beduk o. Kayɛ pyɛ cen o ya vɔk bwang bayis baba: 

19Bwang bayîs mwasi de gwo bɛrɛng tîn tyet hê hagat hemo, na bwang bayîs 

gukum de gwo bɛrɛng tîn tyet hê hagat here. Ba ra ano ba pere wɔ̀ gwɔrɔ mɛ 
varâ Gbɔng Duk o, 

20yi e vwel vɔk e ra rak ri duk o. 

21Nelis na netês sesêk ri Duk Jɛrɛ mo na sé tyɛng. E nuyel ruhup Duk Jɛrɛ Wo 

Jɛrɛ ba tik ɛ pyɛ cak de ya sé sede 

22gàgbang nása nenɔrɔ vɔk na Dagwi de ba yong na cɔgɔt. Kwɔn o ha sé bol 

tungun vɔk e rak o, ko netes na nelis o na sé bol naas. Bato-kwɔng o, na retis o, 
na vara mo mwa ba yong na cɔgɔt. Mwat o a yang me, “Womo wɛ a tebut nuyêl 
Dagwi Darwey.” 

23Rwi duk wuma bā gwa sé e yɛnɛ̂ gwong wɔ̀ yel e Duk Jɛrɛ, ko hwak yerê gwɛ 

gwa sé arɔng e yɛnɛ̂ gwong wɔ̀ yel e Duk Jɛrɛ Wo Jɛrɛ. 

24Mwa vɛ ba manas vɛ bibeba ko ba wuma vɛ e tē bebak beba. 

25Ba wɔrɔ batîn tyet na pyɛ́ cen e ra ri Duk Jɛrɛ, tyɛng sede remo de ba ra e vara 

ruhup o. Ba bang rwi ruhup o na cɔgɔt tyɛng ano arɔng. 

26E vara bahagât ruhup o, ba tɛ̀sɛ bapɔk, ko ba tɔrɔ vara mo na wɔrɔ̂ batin tyet. 

Yɛzɛkyɛl 42 
Beduk de ba sé bagat na Gbɔng Duk Re Fongol 

1E bama mo, mwat o a kyè na me vɔk e lala majey, a wɔ́ na me e beduk de ba 

sé bagat na lalâ Gbɔng Duk Re Fongol hê rwa bato, e hagat duk de wa sé e rwa 
ta. 

2Nelis duk o na sé bol naga na kuru batyiimin na vɛ rwit ko netes o na sé bol 

kuru rwit na vɛ naas. 

3Hagat hining wɛ he bɛrɛng tîs beta de ha nusu e jey bol kuru batat na vɛ naas, 

hemo de ha sé e hagat Gbɔng Duk o, ko hagat o he neba he bɛrɛng gwong lala 
majey. Ba lɔk duk o turus tat, turus hê neba ba pɛrɛ hɛ e ji mo tyɔng yi e hê 
vwel o, ko hê netat ha gwɛ̌ sé e ji mo tyɔng yi e hê neba mo arɔng. 

4E nuyel beduk o, gwong gwa sé de netes o na sé bol kuru na vɛ tyiimin, ko 

nelis o na sé bol naga na kuru batyiimin na vɛ rwit. Ri duk o be bɛrɛng rwa bato. 

5Neduk nelɔ rak o na sé nesɛl e ra nè tē na ne vwel, a remo de ba pɛrɛ lɔk nɛ 

e ji mo na bwang o. 

6Beduk mwa zang tat e ra bemɛn ba vɔk bevaranda tyɔng e nuyel o, ko ba vɔk 

sesêk gyep vɛ sede bwang beduk lala vwel o wɛt. Yi ano, neduk de na sé e tut 
hê netat na wul nè tut hê tē na hê vwel na nerey wɛt. 

7Nelis vwara duk majey de gwa sé e hagat beduk lala majey na sé bol kuru rwit 

na vɛ naas. 

8Nelis beduk de be bɛrɛng lala majey na sé bol kuru rwit na vɛ naas. Vemo de 

be bɛrɛng Gbɔng Duk o nelis o na sé bol naga na kuru batyiimin na vɛ rwit. 

9E nɛ̂n beduk o, rwi ruhup gwa sé e rwa rak, sede bê yel e beduk o yi e lala 

majey. 

10Beduk behak ba sé e netês vwara duk lala hê rwa batin e nuyêl lala hak tanga 

e nuyêl Gbɔng Duk o. 

11Gwong gwa sé e nuyel beduk o, gwa sé sede vèmo de ba sé e rwa bato. Nelis 

beduk o na netes o, na begwong de ba yong vɛ, na ri vɛ mwa ba sé yere jining 
na ve rwa bato. 

12Sede ri beduk de ba sé e rwa batin, ano arɔng beduk vemo ba vɔk rwi hwak 

de gwo bɛrɛng jwa-pomo wo rwa rak. 

13Mwat o a yang me, “Beduk de ba sé e rwa batin na vê rwa bato e nuyel 

lala mo ba tik vɛ jaram. A sé e ji vɛ de bepiris de be ra fwom e nuyel mɛ, be 
reres ɛ pyɛ̂ nɔrɔ de ba ga kana tik jaram yaga Dagwi. A sé e ji vɛ arɔng de be 
tikis ɛ pyɛ̂ nɔrɔ de ya dal mwa, yemo de be nása a Dagwi, yɛ a, pyɛ̂ nɔrɔ yê 
yéneng, na yê banɛn, tanga yê burû gawey. Kwɔn o ha sé jaram yaga Dagwi. 

14Jeng de bepiris be nusu yi e Duk Jɛrɛ vɔk e lala majey, a sé gbing-gbing na 

yɛn a paa berugu de yɛn e tɛ̀sɛ na be ra a Dagwi mɛ̀ fwom, be tik vɛ e beduk o 
gyam na yɛn a de nusu, yaga bà sé jɛrɛ. A sé gbing-gbing na yɛn a tɛ̀ berugu 
behak detu gyam na yɛn a de wɔ́ e majey e dem de bemat ba sé ɛ.” 

Marâ yɛnɛ kwɔn Gbɔng Duk Re Fongol 

15Bama de mwat o a ga yɛnɛ marâ yɛnɛ ji Gbɔng Duk Re Fongol, ko a kwey na 

me e ruhup rwa rak, ko a hwo mara yɛnɛ̂ kwɔn de ha rɔnɔ Gbɔng Duk o. 

16A mara hagat rwa rak na cwang mása mo, ko nelis o na sé bol naga rwit na 

kuru banaas. 

17Ano, a mara hagât rwa bato na cwang masa mo, ko nelis o na sé bol naga 

rwit na kuru banaas. 

18A mara hagat rwa batin na cwang masa mo, ko nelis o na sé bol naga rwit na 

kuru banaas. 

19Ano kwong a mara hagat rwa tā na cwang masa mo, ko nelis o na sé bol naga 

rwit na kuru banaas. 

20Yi ano, a masa mwa bahagat o banaas. Ba gwɔrɔ cwɛl o mwa na jwa-pomo 

de nelis o na sé bol naga rwit na kuru banaas, ko netes o na sé bol naga rwit 
na kuru banaas, na be gas kwɔn jɛrɛ yi e nekwɔn zɔng-reng. 

Yɛzɛkyɛl 43 
Dagwi Darwey a toyo e Gbɔng Duk Re Fongol 

1E bama mo, mwat o a vey na me e ruhup de gwo bɛrɛng rwa rak. 

2E hwomo, ma di gbɔng nedyɛt Dagwî Israyɛl ne kyè vey yi e rwa rak. Fwɔ̂ 

Dagwi o gwa wus sede nshi de ne tele na yol, ko jey o ya nɛp na gbɔng nedyɛt 
mɛ. 

3Negwi-ywey de ma di mo na sé sede nemo de mà kana di jeng de Dagwi à 

vey wey na gbɔng repomô Yɛrusalɛm, na nemo de mà kana di e hagat Rɔt 
Kebar arɔng. Ko ma gaba gup e vwel. 

4Sede gbɔng nedyɛt Dagwi Darwey o na yel e Gbɔng Duk Re Fongol e ruhûp 

rwa rak, 

5ko Gabik Dagwi o ha yang me cik, ha kyè na me vɔk e lalâ ji mo, ko gbɔng 

nedyɛt Dagwi Darwey na sila Gbɔng Duk Re Fongol. 

6Mwat o a sé tumal e hagat hom, ko ma wok Dagwi Darwey a sé ha na me yi 

e Gbɔng Duk o. 

7A ye, “À mwasi, kwɔn gwofwa negwɔm hom, na kwɔn tas bol hom à hemo. Mê 

sangal e ngamo e tê BeIsrayɛl nesheneshey. BeIsrayɛl bê sang to tɛ̀ reza hom 
rê jɛrɛ ligis wɛt — kɛ yɛn, kɛ begwɔ̀m mɛn, kɛ yi na nedeneves ne sâp cī, kɛ yi 
na yông cī yê bavin begwɔ̀m mɛn de ba ga kushu. 

8Begwɔ̀m mɛn o bá lɔk batis na ri rùhup nelɔ mɛn bagat na vɛ̀ Gbɔng Duk Re 

Fongol hom, ko yɛn á tik kekwɔn lɔk jwa-duk zɔng e tē mot na yɛn, yi ano, yɛn 
á tɛ̀ reza hom ligis na tom mɛn de ba sé byɛm-byɛm, yaga ano, ma wey na yɛn 
e ji shom hom. 

9A remo, tik na yɛn a wey na nedeneves ne sâp cī, tanga sâp bavin begwɔ̀m 

mɛn, be wey na yɛ yikyik yi na me, ko mê sangal e tē mɛn nesheneshey.” 

Badu Gbɔng Duk Re Fongol 

10Dagwi Darwey a re nuyel a ye, “À mwasi, misang a BeIsrayɛl rehâ Gbɔng Duk 

Re Fongol, na yɛn a bɛrɛng begwong lɔk wɛ yɛɛlɛl. Tɛ̀ yɛn a vo rekyên tom 
banɛn de yɛn a ga ragas. 

11Ka sede yɛn a vo rekyên pyɛ́ de yɛn a ga kana ragas, ko hwo misang a yɛn 

begwong lɔk Gbɔng Duk o, begwong de ba wɔrɔ wɛ, na nekwɔn yeles tanga ne 
nunus e ji wɛ, na begwong de ba kyɔrɔk wɛ, na begwong de ba ngyɛrɛ kayɛ pyɛ 
e ji wɛ. Hwo to ha a yɛn mwa nu tanga badu de ba nɔng e ra wɛ. Jɛk vɛ e bayis 
mɛn yaga na yɛn a gyeng vɛ, na yɛn a raa kayɛ pyɛ de ba yong, mwa na nu de 
ba nɔng e ra yɛ̄. 

12Badu Gbɔng Duk Re Fongol á vemo: Mwa yɛnɛ kwɔn de ha gwɔrɔ wɛ e ra 

raku mo, mwa kwɔn o hê sè kwɔ̂n jɛrɛ sizɔng. Di, badu Gbɔng Duk Re Fongol 
à vemo. 

Gàgbang nára nɔrɔ yas vɔk na Dagwi 

13“Mára bebak detidetu vê gagbang nɔrɔ̂ yas à hemo, ba ra fwom na bol masâ 

Gbɔng Duk Re Fongol. Ba kás kekǎng be rɔnɔ mɛ tîn gàgbang o, netes kɛ na 
sé bwol gwining na rebit o, ko neciwil o na sé tyɛng ano arɔng. Ba rɔnɔ hagât 
jey hê vɔng o na lɔk de ha vey bagat bwol gwining vɔk e rak o. 

14Bak vwêl gàgbang nɔrɔ mo yi e retis o vɔk e rak o wa sé bol naas. Bak o wo 

neba ba gwɛ̌ netes wɛ e kawɛ bak na bwol gwining na rebit o, ko wà sé bol 
taama vɔk e rak o. Bak o wo netat ba gwɛ̌ netes wɛ e kawɛ bak na bwol gwining 
na rebit o. 

15Bak wo netat wɛ à wo rak o de be nása ɛ nɔrɔ̂ yas, nelis wɛ na sé bol taama 

arɔng. Ba tɛ̀ badúk e bato-kwɔng o banaas. 

16Rà rak gàgbang nɔrɔ yas o wà sé bol kuru baba e kawɛ bak. 

17Kahɛ hagât bak wo tē ha sé bol kuru baba na vɛ naas. Ba rɔnɔ hagât jey o na 

lɔk de ha vey bagat bwol gwining vɔk e rak o. Netês kekǎng o na sé bwol 
gwining na rebit o. Nekwɔn bɔrɔs vɔk e ra rak kwɔn rangas yas o ne bɛrɛng rwa 
rak.” 

Ba nára a Dagwi gàgbang nɔrɔ yas 

18Mwat o a to yang me, “À mwasi, Darwey Dagwi Darwey a ye, ‘Vemo vɛ à 

badu gàgbang nɔrɔ yas o: Jeng de ba yong hɛ, be nása nenɔrɔ̂ yas de be 
rangas, na be waram nemi e ra hɛ, 

19ko hwo nɔ̂ng bepiris ve yerê Zadɔk, vemo de be ra a me fwom, bwôt mus 

yaga nɔrɔ̂ banɛn. Me Darwey Dagwi Darwey ma ha ano. 

20Hwô vɛ nemi, na hwo tɛ̀ e ra badúk banaas vê gàgbang nɔrɔ mo, na e bato-

kwɔng banaas vê kwɔn o hê tē tanga e ra bahagat o mwa. Yi ano, hwô fung 
kwɔn o, na hwo ra mɛ talâ-nɛn yaga yɛ̄. 

21Hwô jut mus wo nɔrɔ̂ banɛn, ko bê rangas wɛ e kwɔn de ba ga yong ɛ gyam, 

e bamâ yɛnɛ̂ kwɔ̂n Gbɔng Duk Re Fongol. 

22E tuk hê neba, hwô nára nɔrɔ̂ gam de wa vɔk ram wɛt, yaga nɔrɔ̂ banɛn, ko 

bê fung kwɔn nára nɔrɔ mo tyɛng sede ba ra na bwôt mus. 

23Sede hwà ga yɛnɛ fûng kwɔn o, ko hwo nára nɔrɔ̂ mus tanga hê turuk de ba 

vɔk ram wɛt yi e kwara arɔng. 

24Hwô nára yɛ e nuyêl Dagwi Darwey, ko bepiris bê zagat nevwashe e ra yɛ, 

na be nára yɛ sede nɔrɔ̂ yas de be rangas burang yaga Dagwi Darwey. 

25E ji nepɔlɔ netaama, kahɛ tuk, hwô nɔng vyel shi yaga nɔrɔ̂ hála banɛn, na 

mus tanga turuk de vit a yɛ̄ na ram, yi e kwara mo. 

26Pɔlɔ taama yɛn ê ra talâ-nɛn yaga gàgbang nɔrɔ mo, na be kus hɛ haalal, yi 

ano, bê nára a Dagwi hɛ. 

27Sede nepɔlɔ mo na ga kwey, ko yi e tuk he rwit vɔk e nuyel, bepiris bê nása 

nenɔrɔ̂ yas min de be rangas, na nè wuna nesa min arɔng e ra kwɔn nára 
nɔrɔ mo. Yi ano, mê vɔk yey pyɛng na yin. Me Darwey Dagwi Darwey ma ha 
ano.’ ” 

Yɛzɛkyɛl 44 
Râ fwom na ruhup rwa rak 

1Mwat o a toyo na me vɔk e ruhup lala majey gwo Gbɔng Duk Re Fongol gwo 

rwa rak. Ruhup o gwa sé e banga. 

2Dagwi Darwey a yang me, “Ruhup gwomo gwô nàra e banga, bê sang wunta 

gwɛ wɛt. Vit a mwat de ê to yel e gwɛ, yaga Dagwi Darwey, Dagwî Israyɛl a ga 
yel e gwɛ, yaga ano, gwô nàra e banga. 

3Sɛ̌ gbɔng gwɔ̀m de e re negwɔm ê tɔk kwey ɛ, na a re pyɛ́ e nuyel Dagwi 

Darwey. Yɛ̀ ê yel e ruhup o, ko a to nusu e gwɛ.” 

Badu yel e Gbɔng Duk Re Fongol 

4Ano kwong, mwat o a kwey na me e ruhûp rwa bato vɔk e nuyêl Gbɔng Duk 

Re Fongol. Sede ma sé bɛrɛng, ko ma di gbɔng nedyɛt Dagwi Darwey na ga 
sila Gbɔng Duk mɛ mo, ko ma vɔk ma gaba gup e vwel. 

5Dagwi Darwey o a yang me: “À mwasi, tɛ̀ nehywɛ mo, bɛrɛng naka, na hwo 

wet betong na mwa pyɛ́ de mê ha a hwo e ra begwông râ pyɛ́ e Gbɔng Duk Re 
Fongôl Dagwi Darwey, na e ra badu wɛ mwa. Bɛrɛng hywɛ na hwo tɔk yerê 
bemat de ba simo a yɛn na be yel e Gbɔng Duk o, tanga vemo de ba simo a 
yɛn wɛt. 

6“Há a bemât sogô nehywɛ, yɛn BeIsrayɛl ngan: Me Darwey Dagwi Darwey ma 

ye: Óoo à yin BeIsrayɛl, tɛ̀ in kwɔ̂k pyɛ̂ byɛm-byɛm de yin e ragas. 

7Yaga yin e tɛ̀ Gbɔng Duk hom ligis yi na yeles na yére dyuk de ya sé bemandul 

e yey na e rebek, jeng de yin a sé nása a me nenɔrɔ̂ pyɛ̂ re, na bwep tanga 
nemi. Yin a ga kwɔrɔ wuna-na-sira hom na yin yi na ragas pyɛ̂ byɛm-byɛm min. 

8Yin á gyeng redu de ma nɔng in e ra pyɛ́ de ya sé jaram yaga me wɛt, ko yin 

á tɛ̀sɛ bemat yére dyuk be ra a yin fwôm pyɛ́ de ma nɔng in nu e ra yɛ e Gbɔng 
Duk Re Fongol hom.” 

9Darwey Dagwi Darwey a ye, “Vit à mwat yere dyuk de a se mandul e yey na 

e rebek yi e yére dyuk de a sé sangal na BeIsrayɛl de ê sang yel e Gbɔng Duk 
Re Fongol hom.” 

BeLevi 

10Dagwi Darwey a ye, “Ko BeLevi de ba hala me yikyik, ba ye rɛ̀ng à gwong 

hom na be raa cī jeng de BeIsrayɛl bá kana ye rɛng, yɛn ê jut nedirîk tábak mɛn. 

11Yɛn ê sè bemat fwom zɔng e Gbɔng Duk o, yɛn ê gyenges rùhup, na ragas 

tom e Gbɔng Duk o, yɛn ê yɛt yas de bemat be nɔngɔs yaga nɔrɔ̂ rangas 
burang, na hemo de be nása vɔk na Dagwi, ko yɛn ê sè e hwomo na be ra a 
bemat fwom. 

12A remo de yɛn á ra a bemat fwom e nuyel cī mɛn, yɛn a tɛ̀ BeIsrayɛl be ye 

bugurɛk e ji banɛn, yaga ano, me Darwey Dagwi Darwey ma sira na reza hom, 
e ra yɛn, ma ye: Yɛn ê jut nedirîk tabak mɛn. 

13Yɛn ê vey bagat na me, na be ra a me fwôm bepiris hom wɛt, kɛ be vey bagat 

na pyɛ́ de ya sé a me jɛrɛ, na yemo de ya dal mwa na nejɛrɛ. Ko yɛn ê sɔ rekyen 
yaga tom byɛm-byɛm mɛn. 

14Ko mwa ano, mê tɛ̀ yɛn à bɛrɛng Gbɔng Duk Re Fongol hom, na yɛn a ra tom 

sɛl de be ra e ji wɛ.” 

Bepiris 

15Darwey Dagwi Darwey a ye, “E ra reha bepiris hom ve yerê Levi yi e ruhûp 

Zadɔk, de ba re nuyel na ra a me fwom e Duk Jɛrɛ e Gbɔng Duk Re Fongol na 
tsak o jeng de bwang BeIsrayɛl bá doyo a me ma, e yɛn vɛ de bê vey bagat na 
me, na yɛn a ra a me fwom, yɛn ê vey bagat na me, na be nása a me nɔrɔ̂ 
sebwep tanga hê nemi yas. 

16Yɛn ê yel e Duk Jɛrɛ, na yɛn a vey e kwɔn tebut hom, na yɛn a ra a me fwom, 

ko yɛn ê gyeng nu de ma nɔng ɛn. 

17Jeng de yɛn ê yel e rùhup lala hom hê ji mo, yɛn ê tɛ̀ berugû linen, yɛn ê tɛ̀ 

pyɛ cak ye wuulu e bek mɛn wɛt, jeng de yɛn a sé ra fwom e rùhup lala ji mo, 
kɛ e ji Gbɔng Duk o. 

18Yɛn ê tɛ̀ bekpîn linen e bato mɛn, na berugû ji mo de bê rɔgɔs vɛ e rawit. Yɛn 

ê gyiri hɛn na pyɛ́ de yê tɛ̀ yɛn a tá long wɛt. 

19Jeng de yɛn ê wɔ̀ sɛ bemat e lala majey, ko yɛn ê paa berugû fwom mɛn o, 

be tik vɛ e beduk de ba tik jaram. Yɛn ê tɛ̀ berugu mo behak yaga na be bin tɛ̀ 
bemat haalal wɛt yi na berugu de ba sé jaram. 

20“Bepiris o bê hwon bato mɛn, kɛ be tik badúk o be ras balis o wɛt. Yɛn ê yɛt 

setot rato mo zɔng. 

21Hwak mɛn a kwon sɔ nshi anap jeng de a yel e lala ji mo wɛt. 

22Yɛn ê tɔk ra wenêng kuma wɛt, kɛ hwā de rwas mɛ e ga tɛ̀ ɛ e gwong. Yɛn ê 

vos beyorom-behwong yi e ji yerê Israyɛl zɔng, kɛ kuma de rwas mɛ á sè piris. 

23“Yɛn ê basa a bemat hom nedetû pyɛ̂ jɛrɛ na yê zɔng-reng, na yɛn a dura a 

yɛn begwong de yɛn ê tɔk nedetu pyɛ de ya sé haalal na yemo de ya sé ligis. 

24Ka sede bemat ba sê cuna e ra pyɛ cak, yɛn a rɔda ra fwom sede bemat shɔt, 

ko yɛn a yɛrɛ shɔt o tyɛng na Badu hom. Yɛn ê gyeng Badu hom na nu hom 
e ra mwa yerê nzem de ma nɔng ɛn, ko yɛn ê gyeng Negasî Shábat hom jɛrɛ 
arɔng. 

25Yɛn a kwon tɛ̀ bato mɛn ligis yi na wɔ́ bagat na revin mwat wɛt, ko mwa ano, 

yɛn ê tɔk tɛ̀ bato mɛn ligis e rekû da, na neng, na hwey wen kɛ hwong, kɛ gwa, 
kɛ gwa-hwong de a rɔngɔl nà ra weneng. 

26E bama de a ga to tɛ̀ tó mɛ haalal, bê bara a yɛ nepɔlɔ netaama. 

27E tuk de ê wɔ̀ yel e Kwɔ̂n Jɛrɛ, e lalâ ji mo na a ra fwom e ji hɛ, a rɔda nára 

nɔrɔ̂ fugût banɛn mɛ. Me Darwey Dagwi Darwey ma ha ano. 

28“Bepiris o bê vɔk pyɛ̂ nedanelɔ wɛt. Me wɛ à pyɛ̂ nedanelɔ mɛn. Yin ê nɔng ɛn 

benap e ji BeIsrayɛl wɛt. Me wɛ à nap mɛn. 

29Yɛn ê re pyɛ̂ nɔrɔ yê pyɛ̂ yeneng, na yê fugut banɛn, na yê yông buru. Ano 

arɔng, yɛn a rɔda sey kayɛ pyɛ de ba tik jaram yaga Dagwi e ji BeIsrayɛl. 

30Mwa pyɛ́ de ya dal na nerat yê bwâl mɛsɛng gwô kayɛ pyɛ cap, na kayɛ pyɛ 

de be nɔng nɔrɔ̂ yɛ yaga Dagwi ya sé ye bepiris o. Kayɛ jeng de bemat bé kyé 
kpam-tuk, yɛn ê tanga nɔ̂ng bepiris o regat o rê mɛsɛng o sede pyɛ nɔrɔ, ko 
nerat hom na rɔda hwo e ra nelɔ mɛn. 

31A sé kyiri na bepiris be re kagwɛ gwonon kɛ ngyama de ya ku zɔng-reng, kɛ 

ngyama cak ya mɔrɔ yɛ.” 

Yɛzɛkyɛl 45 
Bak vwel o wo Dagwi 

1Jeng de bê gas vwel o na be nɔ̂ng kayɛ yere nu mo mɛ, bak o gwining bê tik 

wɛ jɛrɛ yaga Dagwi Darwey. Nelis wɛ̀ nê sè lyōsho kuru ko netes o nê sè lyōsho 
rwit. Bak o mwa wô sè jɛrɛ yaga Dagwi. 

2E ji bak wane mo, bê vɛ́ ɛ kwɔn hak de nelis o na netes o nà sé tyɛng yaga 

Gbɔng Duk Re Fongol. Kawɛ bak o wô sè bol naga rwit na kuru banaas. Bê 
gwɔrɔ wɛ na cwɛl de netes o nà sé bol kuru rwit na vɛ naas. 

3E ji bak de ba tik jɛrɛ mo, hwô mara bak o hwak de nelis o nà sé lyōsho kuru 

ko netes o lyōsho nyaas, bê tik wɛ jɛrɛ yaga Gbɔng Duk Re Fongol. 

4Bak o wô sè kwɔ̂n jɛrɛ hê sevwel o, wô sè wo bepiris de be ra fwom e Gbɔng 

Duk Re Fongol, yɛn vemo de be vɛ̀sɛ bagat na Dagwi Darwey na be ra a yɛ 
fwom. Kwɔn o hê sè yaga lɔk nelɔ mɛn, tanga kwɔ̂n jɛrɛ yaga Gbɔng Duk o. 

5Bak o hwak de nelis o na sé lyōsho kuru, ko netes o lyōsho nyaas, wa rɔda sè 

yaga BeLevi de be ra fwom e Gbɔng Duk Re Fongol, sede nap mɛn yaga lɔk 
bapomo de yɛn ê sangal ɛ. 

6Kwɔn de he raa hemo de ba tik jɛrɛ mo, e bak o wòt de nelis o nà sé lyōsho 

kuru, ko netes o lyōsho bya, hê sè hê mwa BeIsrayɛl. 

Bak vwel o wo gbɔng gwɔ̀m 

7Vwel de ha sé e bak kwɔn de ba tik jɛrɛ, na hê nap repomo, hê sè hê gbɔng 

gwɔ̀m. Hê bɛrɛng kwɔn de ba tik jɛrɛ, na nap repomo e rwa ta na rwa rak. Nelis 
hɛ nê sè tyɛng na bak gwining wo bebak de ba gas a yére Israyɛl. Hê nára hɛ 
yi e yɛnɛ̂ kwɔn jɛrɛ e rwa ta na yi e yɛnɛ̂ kwɔn jɛrɛ e rwa rak vɔk e neyɛnɛ vwel o. 

8Bak vwel o wô sè numo hê gwɔ̀m e vwêl Israyɛl. Begwɔ̀m bê to mɔt bemat 

hom wɛt, ko yɛn ê tik BeIsrayɛl be vɔk vwel o tyɛng e yére mɛn. 

Pyɛ̂ mara yê tsak o 

9Darwey Dagwi Darwey a ye, “Óoo à yin Begwɔ̀m Israyɛl! Mɔ̂t bemat na neves 

de yin e ragas ba ga vey ano! Ra in shɔt na tsak o, na necik. Tik in rô bemat 
hom yi e vwel mɛn. Me Darwey Dagwi Darwey ma ha ano. 

10“Vɔk in pyɛ̂ mása yê tsak o — pyɛ̂ masâ nedirik, na neshǐ mása de na sé 

tyɛng, tanga dap arɔng. 

11“Kwɛ̀t masâ pyɛ́ na tsung něy, jim mɛn ya sé jining o. Bèkɛt kuru ba sé tyɛng 

na kwɛngɛ gwining ko betsung kuru ba sé tyɛng na kwɛngɛ gwining arɔng, ano 
kwɛngɛ gwô sè pyɛ masâ pyɛ́ tanga něy. 

12“Masâ nedirik min he sè ngan arɔng: Gera kuru baba be sè tyɛng na shɛkɛl 

gwining ko shɛkɛl kuru batyiimin be sè tyɛng na mina gwining.” 

Pyɛ̂ nɔrɔ yê jeng rê fongol 

13“Pyɛ̂ nɔrɔ de yin ê nɔng à yemo: Yin ê nɔng sede shǐ masa hining e ji kwɛngɛ 

gwining wo alkama, ko yin nɔng sede shǐ masa hining e ji kwɛngɛ gwining wo 
baale yaga shǐ masa tyiimin ha sé tyɛng na kwɛt. 

14Yin ê nɔng sede fùs gwining e ji kwɛngɛ něy pwat, yaga bètus kuru ba sé 

tyɛng na tsung. 

15“Yin ê nɔng tyimit jining e ji tyīmit naga beba de be gyenges e nekwɔn sehwêy 

Israyɛl. “Nenɔrɔ ma nemo de yin ê nɔngɔs yaga nɔrɔ̂ nemuk, na hê yas de be 
rangas burang, tanga hê wuna nesa, na be ra mɛ talâ-nɛn, na be fugut a yɛn 
mɛ banɛn mɛn. Me Darwey Dagwi Darwey ma nɔng nu ano. 

16“Mwa bemât vwel o bê wuna hɛn na gbɔng gwɔ̀m e ji Israyɛl na be nára nenɔrɔ 

nemo. 

17A sé e gbɔng gwɔ̀m o de a vɔk nedirik nɔ̂ng yas de be rangas burang, na pyɛ̂ 

yeneng yê nɔrɔ̂ wuna nesa, tanga nshi anap yaga nɔrɔ̂ pyɛ̂ sɔ yaga mwa yére 
bemat Israyɛl e jeng mwa Nzem Pwɛl Pwas, na Tuk Shábat tanga mwa negasi 
nzem. A rɔda nɔng yas yaga nɔrɔ̂ halâ banɛn, na he pyɛ̂ yeneng, na yas nɔrɔ 
de be rangas burang, tanga nɔrɔ̂ wunâ nesa na be ra mɛ talâ-nɛn yaga mwa 
BeIsrayɛl.” 

Negasî nzem 
(Nusu 12:1-20; Bepiris 23:33-43) 

18Darwey Dagwi Darwey a ye, “E tuk hê mɛsɛng hê pwɛl gwo susu mo, hwô 

nára nɔrɔ̂ bwot mus de wà vɔk ram wɛt na hwo fung mɛ Gbɔng Duk Re Fongol. 

19Piris ê vɛ nemî nɔrɔ̂ halâ banɛn o, ko a tɛ̀ nɛ e ra sesêk ri Gbɔng Duk o, na 

e ra bato-kwɔng banaas vê gàgbang nára nɔrɔ̂ yas, tanga e ra sesêk ruhup de 
be yel ɛ vɔk e lala ji mo. 

20E tuk hê taama hê pwɛl o hwô to ra ano yaga kawɛ mwat de a ra banɛn 

e gawey kɛ e netɔn. Yi na ra ano, hwô ra a Gbɔng Duk o talâ-nɛn. 

21“E tuk he kuru na hɛ naas he pwɛl gwo mɛsɛng o, yin ê hwo ra Nzem Gyilsit 

Nelɔ BeIsrayɛl. Nepɔlɔ netaama kawɛ mwat ê re kpam-tuk de ba yong sana 
géy-sing. 

22E tuk hê mɛsɛng Nzem o, gbɔng gwɔ̀m ê nára nɔrɔ̂ bwot mus yaga halâ banɛn 

mɛ na vê mwa bemat vwel o. 

23E kahɛ tuk e ji nepɔlɔ netaama ne nzem o, ê nɔng bebot mus betaama, na 

beturuk betaama, mwa yɛ sana ram, yaga nɔrɔ̂ rangas burang vɔk na Dagwi 
Darwey. Kahɛ tuk a rɔda nɔng nɔrɔ̂ gam gwining yaga halâ banɛn arɔng. 

24A rɔda to nɔng nɔrɔ pyɛ̂ yeneng kwɛt gwining yaga kawɛ mus, na kwɛt gwining 

yaga kawɛ turuk tanga fùs gwining gwo něy pwat yaga kagwɛ kwɛt. 

25“Yaga Nzem Bǔk de be pɛrɛ nɛ e tuk hê kuru na hɛ tungun he pwɛl gwo 

netungun, e kahɛ tuk hê nepɔlɔ netaama mo, gbɔng gwɔ̀m o a rɔda nára nɔrɔ̂ 
halâ banɛn na nɔrɔ̂ yas de be rangas burang tanga nɔrɔ̂ pyɛ̂ yeneng na hê něy 
pwat tyɛng na pyɛ de be dopse ragas.” 

Yɛzɛkyɛl 46 
Gbɔng gwɔ̀m na negasî nzem 

1Darwey Dagwi Darwey a ye, “Ruhup lalâ ji mo de gwa sé e rwa rak gwô nàra 

e banga mwa negasî fwom netyiimin, ko e Tuk Shábat tanga tûk Nzem Pwɛl 
Pwas bê wunta gwɛ. 

2Gbɔng gwɔ̀m a rɔda yi e lala majey vɔk e Gbɔng Duk Re Fongol, ko a tumal 

e hagât besesêk ruhup o jeng de bepiris ba sé rangas nɔrɔ̂ yas burang yaga 
yɛ, mwa na hê wunâ nesa. A rɔda re a Dagwi fongol e ruhup o ko e bama mo 
a nusu yi e hwomo. Bê bang rwi ruhup o wɛt sɛ̌ nahywegelek. 

3Kahɛ Tuk Shábat na hê Nzem Pwɛl Pwas mwa bemat o bê ye ngyuk na be re 

a Dagwi Darwey fongol e nuyêl ruhup o. 

4E Tuk Shábat gbɔng gwɔ̀m a rɔda vey nɔ̂ng Dagwi Darwey byôt tyīmit tyiimin 

na turuk gwining, mwa yɛ sana ram, na ye sè pyɛ̂ nɔrɔ de be rangas burang. 

5Na kawɛ turuk o, a rɔda nɔng kwɛt pyɛ̂ yeneng, ko na kayɛ tyimit a rɔda vey na 

pyɛ de a simo a nɔng. Yaga kagwɛ kwɛt pyɛ̂ yeneng a rɔda nɔng fùs něy pwat. 

6E jeng Nzem Pwɛl Pwas, a rɔda nára nɔrɔ̂ bwôt mus, na byôt tyīmit tyiimin 

tanga turuk de mwa yɛ ya vɔk ram wɛt. 

7Na kawɛ mus tanga turuk, ba rɔda nɔng kwɛt pyɛ̂ yeneng ko na kayɛ tyimit, 

gbɔng gwɔ̀m a rɔda nɔng nɔrɔ̂ kayɛ pyɛ de a simo a nɔng. Yaga kagwɛ kwɛt pyɛ̂ 
yeneng a rɔda nɔng fùs něy pwat. 

8Jeng de gbɔng gwɔ̀m o ê yel e Gbɔng Duk Re Fongol, ê yel yi e rwi ruhup o, 

ko a rɔda nusu e rwi gwining o. 

9“Jeng de bemat be vey re a Dagwi Darwey fongol e kanɛ nzem, vemo de ba 

yel e rwi rwa bato bê nusu hɛn e gwô rwa batin, e bama de yɛn a ga re fongol, 
ko vemo de ba yel e rwi rwa batin bê nusu e gwô rwa bato. Vit à mwat de ê nu 
ɛ e gwong de a yel ɛ, a sé gbing-gbing na a nu ɛ e gwomo de gwo bɛrɛng gwane 
de a yel ɛ. 

10Gbɔng gwɔ̀m o ê yel jeng de bemat o ba yel, ko ê nu ɛ jeng de ba nu ɛn arɔng. 

11“E tûk nzem o na e jeng de ba tɛ̀ yaga nɛ, pyɛ̂ yeneng yaga nɔrɔ yê sè kwɛt 

gwining yaga kawɛ mus na turuk, ko yaga tyimit, mwat o ê nɔng pyɛ de a di ya 
jam a yɛ. Yaga kagwɛ kwɛt pyɛ̂ yeneng a rɔda nɔng fùs něy pwat. 

12“Sede gbɔng gwɔ̀m a simo a nɔ̂ng Dagwi Darwey nɔrɔ̂ simô yêy, kɛ hê yas de 

bê rangas burang, kɛ hê wunâ nesa, bê wunta a yɛ rwi rwa rak vɔk e lalâ ji mo. 
A rɔda nára nɔrɔ mo e gwong de e nása nɔrɔ̂ Tuk Shábat, ko bê to bang rwi 
ruhup o e bama de a ga nusu.” 

Nɔrɔ hê kahɛ tuk 

13Dagwi Darwey a ye, “Kanɛ nagasi bê nára a Dagwi Darwey nɔrɔ̂ rangas 

burang hê tyimit ye shey hining de vit a yɛ na ram. Bê nára nɔrɔ hemo kahɛ tuk. 

14Ano arɔng, ba rɔda nára nɔrɔ̂ pyɛ̂ yeneng shǐ masa hining kanɛ nagasi, bê 

suk pyɛ̂ yeneng o na kefus něy pwat. Ba rɔda gyeng redu nára nɔrɔ mo 
nesheneshey. 

15Bê nára a Dagwi Darwey nɔrɔ̂ tyimit byot o, na pyɛ̂ yeneng tanga něy pwat 

kanɛ nagasi neshey gbak-gbak.” 

Gbɔng gwɔ̀m na hâ vwel 

16Darwey Dagwi Darwey a nɔng nu ngan: “Ka sede gbɔng gwɔ̀m a nɔ̂ng hak 

e ji nèy mɛ nɔrɔ̂ vwêl nedanelɔ mɛ, vwel o hê sè hê hwey mɛ mo sede pyɛ 
nedanelɔ mɛn. 

17Ko ka sede gbɔng gwɔ̀m o a nɔ̂ng mwat fwom mɛ hwak nɔrɔ̂ vwel o, vwel o 

hê to ba tɛ́ ɛ hê gbɔng gwɔ̀m o e Shey Vibis. Vwel o ha sé pyɛ nedanelɔ mɛ ko 
e yɛ̀ tanga nèy mɛ zɔng de bê vɔk hɛ gbak-gbak. 

18A sé kyiri na gbɔng gwɔ̀m o a sey ɛ vwêl mwat hwak. Kahɛ vwel de ê nɔ̂ng 

nèy mɛ, a sé gbing-gbing he sè e ji hê nedanelɔ mɛ, yi ano, a rɔda mɔt hwak 
e ji bemat hom yi na sey ɛ vwel mɛ wɛt.” 

Beduk kyerês Gbɔng Duk Re Fongol 

19E bama mo, mwat o a kwey na me e gwông yél e beduk de be bɛrɛng rwa 

bato bagat na ruhûp rwa batîn lalâ ji mo. Beduk á vemo de ba tik vɛ jaram yaga 
bepiris. A nára a me vwɔ e kwɔn hak e rwa tâ beduk o, 

20ko a ye, “Kwɔn a hemo de bepiris bê kyeres ɛ banama de ba ga nára nɔrɔ̂ vɛ 

yaga halâ banɛn, kɛ yaga nɔrɔ̂ yông burû gawey, na be halang ɛ nɔrɔ̂ nemuk 
arɔng. Bê ra ano e kwɔn o yaga na be jut pyɛ cak ye jɛrɛ vɔk e lala majey de yê 
mǎ bemat wɛt.” 

21E bama mo, a vey na me e lala majey, ko a kyè na me, a gwɔrɔ mɛ bato-

kwɔng banaas vê lala mo, ko kahɛ to-kwɔng o ha vɔk kelala mo kemɛ. 

22Nelis o na sé bol kuru batyiimin na vɛ rwit ko netes o na sé bol kuru banaas 

na vɛ rwit. 

23Ba gwɔrɔ kakɛ kelala mo na jwa-duk beta, ko ba lɔk revû kya e vwarâ 

kakɛ̌ mo. 

24Mwat o a yang me, “Vemo vɛ à beduk kyeres de bemât fwôm Gbɔng Duk Re 

Fongol bê kyeres ɛ pyɛ̂ nenɔrɔ de bemat be nɔngɔs.” 

Yɛzɛkyɛl 47 
Rɔt de he tele yi e Gbɔng Duk Re Fongol 

1Mwat o a to toyo na me vey e rwi Gbɔng Duk Re Fongol. Nshi ne nunus e nɛ̂n 

rwi mo ko ne tele vɔk e rwa rak, e bak de Gbɔng Duk o wo bɛrɛng. Nshi mo ne 
tele yi e nɛ̂n bak rwa batin wo Gbɔng Duk o ko na kwey e hagât rwa batîn kwɔ̂n 
nára a Dagwi nɔrɔ. 

2Mwat o a nusu na me yi e bak Gbɔng Duk o e gwông ruhûp rwa bato ko a 

gwɔrɔ na me vɔk e ruhup de gwo bɛrɛng rwa rak. Kerɔt o ke tele e hagât batin 
hê ruhup o. 

3Mwat o a hwo kyè vɔk e rwa rak na rwik e vwɔ mɛ, ko a mara yât naga 

betungun na kuru batyiimin (560) a raa mɛ rɔt o vɔk e rwa rak, ko a tɛ̀ me yel 
e ji nshi mo, ko na sé e yis-bol hom zɔng. 

4A to mara yât naga betungun na kuru batyiimin, ko nshi mo na sé e kwot hom. 

A to mara yât naga betungun na kuru batyiimin ko nshi mo na sé e wit hom. 

5A to mara yât naga betungun na kuru batyiimin gbak ko e hwomo, rɔt o ha ga 

tɛ́ ɛ ciwil sizɔng, ma tɔk kyè ɛ wɛt. Bê tɔk ye dɔ a hɛ wɛt sɛ̌ na dâk sefwa. 

6A yang me, “À mwasi, hwà ga di pyɛ yerê yemo a?” Ano kwong, mwat o a toyo 

na me e rekwogôm rɔt o, 

7ko jeng de ma wul hɛ, ma di batîn cɔ́gɔt pyak e kahɛ kwogom o. 

8A yang me, “Nshi nemo ne tele e vwel o vɔk e rwa rak vɔk e nɛk Rɔt Yɔrdan 

pere vɔk e Gworep Nevwashe. Sede na wɔ wul gworep o, ko ne sege nshi 
neves gworep o na nerat o. 

9Kahɛ kwɔn de nshi mo na tele vɔk ɛ, bê sɛ̀ nezap pyɛ́ cen na betɔk. Nshî rɔt o 

nê tɛ̀ nshî gworep o ne tá, ko e kahɛ kwɔn de na tele ɛ, nê vey na nezap pyɛ́ 
cen. 

10Bemât vos betɔk bê tumsal e kwogom gworep o yi e Ɛn-Gɛdi vɔk e En-

Eglayim. Kwogôm gworep o hê sè kwɔn tɛnsɛ̂ bagun mɛn. Bê sɛ̀ nezap betɔk 
e hwomo sede ne Gworep Tē. 

11“Ko nshi de nê sè e berék na bekadung e bahagât gworep o nê ta wɛt, nê 

nàra ano na be sɛsɛm ɛ nevwashe. 

12E kahɛ kwogôm rɔt o yére cɔ́gɔt detidetu de ye nɔngɔs pyɛ̂ re yê ras ɛ. Berang 

yɛ bê sang gabsa wɛt, ko yê sang tik tɔ̂s nèy arɔng wɛt. Yê nɔngɔs nèy nepas 
kagwɛ pwɛl, yaga ye sɛsɛm nshi yi e rɔt de he tele yi e Kwɔn Jɛrɛ. Batîn cɔ́gɔt o 
bê nɔngɔs nèy de bê re, ko berang o bê sè yaga tɛ́sɛ bemat serɔ tyang.” 

Neyɛnɛ̂ sevwel o 

13Darwey Dagwi Darwey a ye: “Neyɛnɛ̂ vwel de hwô gas a yére Israyɛl kuru na 

yɛ bya na he sè benap mɛn à hemo. Yɔsɛf ê vɔk bebak o beba. 

14Hwô gas vwel o tyɛng. Mà kana sira na me nɔ̂ng bedabeda min hɛ, ko ha rɔda 

sè pyɛ̂ nedanelɔ min. 

15“Yɛnɛ̂ sevwel a hemo: Yɛnɛ mo yi e rwa bato hê kyè vɔk e rwa rak yi e Gworep 

Tē vɔk e repomô Hɛtlɔn, vɔk e Vwak Hamat, vɔk e repomô Zedat, 

16vɔk e bapomô Bɛrɔta na Sibrayim de ba sé e tê yɛnɛ̂ vwêl segwɔm Damaskus 

na hê Hamat, tanga vɔk e repomô Hazɛr-hatikɔn de ha sé e yɛnɛ̂ bak vwêl 
Hauran. 

17Yɛnɛ mo hê raa yi e gworep vɔk e pomô Hazɛr-ɛnɔn de ha sé e rwa bato na 

yɛnɛ̂ vwel Damaskus, ko he hala pomô Hamat e rwa bato. Hemo hɛ à yɛnɛ mo 
hê rwa bato. 

18“Neyɛnɛ mo nè rwa rak nà raa rwa batin yi e dem de ha sé e tê yɛnɛ̂ vwêl 

Damaskus na hê Hauran, ko nà raa Rɔt Yɔrdan de ha gas yɛnɛ̂ bavwêl Israyɛl 
e rwa ta na Gileyat e rwa rak, pere vɔk e Gworep Nevwashe vɔk e Tamar. 
Hemo hɛ à yɛnɛ mo hê rwa rak. 

19“Yɛnɛ mo hê rwa batin ha kyè e rwa batin yi e Tamar vɔk e kwɔ̂n nshî Meribat-

Kadesh ko ha raa nɛk Misra, vɔk e Gworep Tē. Hemo hɛ à yɛnɛ mo hê rwa 
batin. 

20“Yɛnɛ mo he rwa ta ha yi e Gworep Tē ko ha kyè vɔk e rwa bato vɔk e dem 

hak de ha sé e rwa ta hê Vwak Hamat. 

21“Ano de hwô gas a yére Israyɛl sevwel o e bato mɛn. 

22Hwô gas hɛ na he sè benap min, tanga bemat yére dyuk de ba sé sangal na 

yin, ko ba ga tɔs nèy e vwel o, bê sɛ̀ numo mɛn hê vwel o jeng de yin ê gas hɛ. 
Yin ê tē na yɛn tyɛng sede nèy tɔ̂ Israyɛl, ko yɛn ê sɛ̀ numo mɛn na masâ sesek 
sede nèy Israyɛl arɔng. 

23Kawɛ mwât yere dyuk a rɔda sɛ̀ numo mɛ e ji BeIsrayɛl de a sé sangal na yɛn. 

Me Darwey Dagwi Darwey ma ha ano.” 

Yɛzɛkyɛl 48 
Gas a yére Israyɛl vwel o 

1Bazâ yére Israyɛl ma vemo. Bak vwel o wo Dan wa sé yi e yɛnɛ̂ rwa bato wo 

Gworep Tē. Wa kwey e Hɛtlɔn vɔk e rwi Hamat, pere vɔk e Hazar-ɛnɔn de wa 
sé e yɛnɛ̂ vwêl Damaskus yi e rwa bato e hagât Hamat, ko wa peres yi e rwa 
rak vɔk e rwa ta. 

2Bak o wo Ashɛr wa sé e hagât bak o wo Dan yi e rwa rak vɔk e rwa ta. 

3Bak o wo Naftali wa sé e hagât wo Ashɛr yi e rwa rak vɔk e rwa ta. 

4Bak o wo Manase wa sé e hagât wo Naftali yi e rwa rak vɔk e rwa ta. 

5Bak o wo Ɛfrayim wa sé e hagât wo Manase yi e rwa rak vɔk e rwa ta. 

6Bak o wo Rubɛn wa sé e hagât wo Ɛfrayim yi e rwa rak vɔk e rwa ta. 

7Bak o wo Yuda wa sé e hagât wo Rubɛn yi e rwa rak vɔk rwa ta. 

8Bak o wo hagât Yuda yi e rwa rak vɔk e rwa ta wô sè womo de hwô tik wɛ 

jaram. Netês wɛ yi e rwa bato vɔk e rwa batin nê sè lyōsho kuru ko nelis o yi 

e rwa rak vɔk e rwa ta nê sè tyɛng sede bebak o de ba ga nɔ̂ng yerê Israyɛl. Bê 
tɛ̀ Gbɔng Duk Re Fongol e tê wɛ. 

9E tê bak womo mo, bê jut bak o de nelis o na sé lyōsho kuru, ko netes o lyōsho 

rwit be nára a Dagwi Darwey wɛ. 

10Bepiris bê vɔk bak kwɔn de ba tik jɛrɛ yaga Dagwi. Yi e rwa rak vɔk e rwa ta 

nelis wɛ nê sè lyōsho kuru ko yi e rwa bato vɔk e rwa batin netes o nê sè lyōsho 
nyaas. Bê lɔk Gbɔng Duk Re Fongol Dagwi Darwey e tê kwɔn o. 

11Kwɔn de ba tik jɛrɛ hê sè yaga bepiris de ba sé yi e yerê Zadɔk. Yɛn á ra a 

Dagwi fwom na tsak o, ko yɛn á raa bwang BeIsrayɛl e de ragas neves sede 
remo de bwang yerê Levi ya ra wɛt. 

12Kwɔn o hê sè mɛn yi e bak de ba tik jɛrɛ, hê dal mwa na nejɛrɛ, ko hê se 

e hagât hê BeLevi. 

13E hagât kwɔ̂n bepiris, bê nɔ̂ng BeLevi bak o hwak e rwa batin. Nelîs kwɔn o 

nê sè lyōsho kuru yi e rwa rak vɔk e rwa ta, ko netes o lyōsho nyaas yi e rwa 
rak vɔk e rwa ta. 

14Bak vwel de ba nára a Dagwi Darwey wɛ mo, wa dal bwang o mwa na nerat, 

ko bê tɔk row wɛ, kɛ be sege wɛ, kɛ be nɔ̂ng mwat hwak wɛ ko tyɔng wɛt. Wa 
sé jɛrɛ ko wa sé wo Dagwi Darwey. 

15Bak de wa pɔl, wo kwɔn de ba tik jaram de nelis o na sé lyōsho kuru ko netes o 

lyōsho bya wa sé jɛrɛ wɛt, ko bemat bê tɔk ra fwom na wɛ. Yɛn ê tɔk sangal e ji 
wɛ na be ra fwom na vwel o. Gbɔng repomo mo rê sè e tê wɛ, 

16ko nelis na netês rɛ bê sè tyɛng wɔgɔ, yât gu baba naga betungun na kuru 

baba (2,520) e kawɛ bak. 

17Bê vɔk tyɛl de ya gwɔrɔ gbɔng repomo mo, yê sè yât naga na kuru banaas 

e kawɛ bak. 

18Bama de ba ga lɔk gbɔng repomo mo, bwang vwel de ha pɔl e rwa batîn kwɔ̂n 

jɛrɛ mo, nelis o na sé lyōsho nyaas, ko netes o lyōsho bya e rwa rak, ko na to 
sé tyɛng ano e rwa ta, ba vɛ cāp na wɛ yaga pyɛ̂ re. 

19Bemât fwôm gbɔng repomo mo yi e kayɛ yerê Israyɛl ba how cāp o. 

20Yi ano, mwa nepyak kwɔn de ba tik jɛrɛ e tē, nelis o na netes o na sé tyɛng, 

nà sé lyōsho kuru e kawɛ bak, nà wuna mwa na bak de ba lɔk ɛ gbɔng 
repomo mo. 

21Bwang pyɛ de ya pɔl e bahagât kwɔn de ba tik jɛrɛ, na kwɔn gbɔng repomo, 

yê sè ye gbɔng gwɔ̀m. Yê yi e lyōsho kuru yê kwɔn de ba tik jɛrɛ, vɔk e yɛnɛ 
vwel o e rwa rak, yi e lyōsho kuru mo arɔng vɔk e yɛnɛ vwel o e rwa ta, ye 
bɛrɛng bak o wo yére Israyɛl, yê se ye gbɔng gwɔ̀m. Bak de ba tik jɛrɛ mo tanga 
kwɔ̂n jɛrɛ hê Gbɔng Duk Re Fongol bê sè e tê hɛ. 

22Bak o wo BeLevi na wo gbɔng repomo, wô sè e tê wo gbɔng gwɔ̀m. Bak o wo 

gbɔng gwɔ̀m wô sè e tê bak o wo Yuda e rwa bato na bak o wo Bɛnyamin e rwa 
batin. 

Vwêl bwang yére 

23“Bwang yére yê sɛ̀ bebak o bemɛn arɔng. Bak vwel o wo Bɛnyamin wa sé yi 

e rwa rak vɔk e rwa ta. 

24Bak o wo Simɛyɔn wa sé e hagât wo Bɛnyamin yi e rwa rak vɔk e rwa ta. 

25Bak o wo Isakar wa sé e hagât wo Simɛyɔn yi e rwa rak vɔk e rwa ta. 

26Bak o wo Zɛbulun wa sé e hagât wo Simɛyɔn yi e rwa rak vɔk e rwa ta. 

27Bak o wo Gat wa sé e hagât wo Zɛbulun yi e rwa rak vɔk e rwa ta. 

28“Bagat na bak o wo Gat vɔk e rwa batin, yɛnɛ mo ha raa yi e Tamar vɔk e nshî 

Meribat-Kadesh, yi e hwomo nà raa nɛk Misra vɔk e Gworep Tē. 

29Vwel á hemo de hwô gas a yére Israyɛl na he sè benap mɛn, bebak o bemɛn 

à vemo. Me Darwey Dagwi Darwey ma ha ano.” 

Rùhup Yɛrusalɛm 

30“Rùhup núnus yi e gbɔng repomo ma vemo: E hagât rwa bato de nelis o na 

sé yât gu baba naga betungun na kuru baba (2,520), 

31ha vɔk rùhup tat — vɛ à Ruhup Rubɛn, na Ruhup Yuda tanga Ruhup Levi, ba 

vos a rùhup o bazâ yére Israyɛl. 

32E hagât rwa rak de nelis o na sé yât gu baba naga betungun na kuru baba 

(2,520) ha vɔk rùhup tat — vɛ à Ruhup Yɔsɛf, na Ruhup Bɛnyamin tanga Ruhup 
Dan. 

33E hagât rwa batin de nelis o na sé yât gu baba naga betungun na kuru baba 

(2,520), ha vɔk ruhup tat — vɛ à Ruhup Simɛyɔn, na Ruhup Isakar tanga Ruhup 
Zɛbulun. 

34E hagât rwa ta de nelis o na sé yât gu baba naga betungun na kuru baba 

(2,520) na vɔk rùhup tat — vɛ à Ruhup Gat, na Ruhup Ashɛr tanga Ruhup 
Naftali. 

35“Nelîs jwâ gbɔng repomo mo e rǎ gùl naas o na sé mwa yât gu kuru, na kuru 

rwit (10,080). Yi e ngamo nuyel bê yila gbɔng repomo mo à, ‘Dagwi Darwey a 
sé e Ngamo!’ ” 

Danyɛl 
Danyɛl 1 

wel Nɛbukadnɛzar wo Babilɔn a hwo e ra Yɛrusalɛm, a gwɔrɔ mwa gbɔng 
repomo mo na como. 

2Darwey a nɔng ɛ wɛng e ra Gbɔng Gwɔ̀m Yɛhɔyakim, a to nɔng ɛ gwong, na a 

sey ɛ pyɛ́ cak de ba ra mɛ fwom e ji Gbɔng Duk Re a Dagwi Fongol. Jeng de 
Nɛbukadnɛzar a toyo e Babilɔn, a tik pyɛ́ mo e gban duk de ba re a ci mɛ fongol. 

3Tuhak, Da Vwel Nɛbukadnɛzar a nɔ̂ng Ashpenas, gbɔng o wo bemât fwom mɛ 

nu, na a kasa yi e ji BeYuda bewen vê lɔ gwɔ̀m tanga vê nelɔ bemât nuyel de 
ba hashe vɔk e sesam. 

4A yang ɛ, “Jut bewen de ba sé bekasang o, de ba ga sɛ̀ basa yɔkyɔk, de ba 

vɔk tɔk yerê kahɛ mo de ba jam yaga fwôm lɔ hom. Basa a yɛn basa na jɛ̂k 
e lem mot. 

5Nɔng ɛn pyɛ́ na nshî anap nining na nenang. Myák ɛn neshey netat, 

E bama mo, bê yel e fwôm lɔ hom.” 

6E ji vemo de ba kasa mo ba sè Danyɛl, na Hananiya, na Mishayɛl tanga 

Azarya. Mwa hɛn benaas ba sé yi e ji yerê Yuda. 

7Ko gbɔng o Ashpenas a vos a yɛn bazâ Babilɔn. Danyɛl a yila hɛ à Bɛltɛshazar, 

Hananiya à Shadrak, Mishayɛl à Meshak, ko Azarya à Abɛt-Nego. 

8Danyɛl a tɛ̀ e yey mɛ, a rɔda tɛ̀ to mɛ ligis na rê pyɛ́ na sɔ̂ nshî anap ne lɔ 

gwɔ̀m wɛt. Yaga ano, a wɔ̀ ra won na gbɔng o, Ashpenas, na a simo a yɛ, a re 
pyɛ́ mo wɛt. 

9Ko Dagwi a tɛ̀ Ashpenas a wok nemwishish Danyɛl. 

10Mwa ano, a yang ɛ, “A sé e Da Vwel de a ga nɔng nû pyɛ́ de yin ê re na sɔ. 

Me tele me, ka yin a de nusu sede bwang bewen o wɛt, yin a gyɔt, ko bê mɔrɔ 
me.” 

11Ano kwong, Danyɛl a wɔ na mwat de Ashpenas a tɛ̀ ɛ a bɛrɛng hɛ tanga besa 

mɛ betat o. 

12A yang ɛ, “Ka hwà simo, tɛ̀ be nɔngɔs hot hwonong na nshi nsit zɔng nepɔlɔ 

kuru. 

13E bama mo, hwo tyɛngrɛ hot na bwang bewen de be re pyɛ̂ lɔ Da Vwel, ko 

hwo de yɛrɛ tyɛng pyɛ de bayis mō ba dura a hwo.” 

14Mwât bɛrɛng mɛn o a simo, ko ba mara bewen o pɔlɔ kuru mo. 

15Sede jeng o ya sila, ba di bayis mɛn vwɛs-vwɛs, ba mɔsɔ naka, ba dal vemo 

de ba re pyɛ́ na sɔ nshî anap yi e lɔ Da Vwel. 

16Yi e jeng o vɔk e nuyel, mwât bɛrɛng o a tik ɛn, be re hwonong zɔng e tô pyɛ̂ 

re de Da Vwel a nɔngɔs. 

17Dagwi a nɔ̂ng bewen benaas vemo mo tɔk tanga sekwɛl. Ba basa bebok-basa 

pyak, ko ba sɛ̀ kawɛ bak tɔk e ji vɛ. A to nɔ̂ng Danyɛl negwi-ywey na tɔ̂k misang 
negwi arɔng. 

18E yɛnɛ̂ shey tat de Da Vwel Nɛbukadnɛzar a yɛrɛ, Ashpenas a wɔ́ na mwa 

bewen o na yɛ. 

19Da Vwel o a ra berem na mwa hɛn e ra pyɛ́ de ba basa a yɛn, ko a di, vit a 

hwak de a wul Danyɛl, na Hananiya, na Mishayɛl tanga Azarya e ji mɛn. Ano 
kwong, ba tɛ̀ ɛn e fwôm lɔ Da Vwel. 

20Yi e jeng o, kayɛ jeng de Da Vwel a jama vô redu, a sɛ̀ yɛn benaas vemo ba 

dal na tɔ̂k vô redu zang kuru e ra bemât badu tanga bemât tô bes de ba sé 
e yɛnɛ̂ mwa bavwel segwɔm mɛ. 

21Danyɛl a nàra e fwôm lɔ Da Vwel e shey hê mɛsɛng o hê Kɔrɛsh. 

Danyɛl 2 
Negwi Nɛbukadnɛzar ne mɛsɛng o 

1E shey he neba hê negwɔm mɛ, Nɛbukadnɛzar a ranas negwi, Negwi o na 

bɔrɔk hɛ sizɔng ko a tɔk to wɔ nevwa wɛt. 

2A tomo be vey a yɛ na bemât vô redu, vɛ à bemât tô bes, na vê vyoshon, na 

bemat de ba tɔk pyɛ́ de ya sé e lɛrɛ, na be misang a yɛ negwi o. Jeng de ba vey 
e nuyel mɛ, 

3a yang ɛn, “Ma ranas negwi de na bɔrɔk me sizɔng. Me simo, me tɔk cap-hâ 

nɛ.” 

4Yɛn a hanat a Da Vwel e lêm BeAram, ba ye, “Neken mō ne ros, à darwey! Há 

a wot negwi mō, ko wot a rɔda misang a hwo cap-hâ nɛ.” 

5Da Vwel o a toyo a yɛn, a ye, “Ma ga tik ɛ, ka sede yin a ha a me negwi o, na 

yin to misang a me cap-hâ nɛ wɛt, ko mê tɛ̀ be kangat hin bagap o bagap o, na 
be tɛ̀ nelɔ min ne tɛ́ ɛn barin. 

6Ko ka yin a tɔk ha a me negwi o na cap-hâ nɛ, mê tala hin gbɔng pyɔlɔ, mê 

gwɛ̌ a yin nerey. Remo, há in a me negwi o na cap-hâ nɛ.” 

7Yɛn a to hanat a yɛ, ba ye, “À darwey, ka hwà tɔk ha a wot negwi o zɔng, wot 

a rɔda misang a hwo.” 

8Da Vwel a toyo a yɛn, a ye, “Ma ga sè na ha a! Yin a sé simo, yin a re jeng, 

yaga yin a ga tɔk pyɛ de ma ga tumal ɛ. 

9Ka sede yin a ha a me negwi o wɛt, mê tabak hin tyɛng na pyɛ de ma ga ha. 

Yin a ga wuna nu, na yin kwɛlɛng me na neha bɔs. Yin e gyeng kɛ pyɛ cak yê 

sege hɛ. A remo, há in a me negwi o. Ano ma rɔda tɔk, yin ê tɔk misang cap-
hâ nɛ arɔng.” 

10Bemât tɔk pyɛ́ de ya sé e lɛrɛ ba toyo a yɛ, ba ye, “À darwey, vit a mwat hwak 

e ji jey, de ê kyɛm a ha a hwo pyɛ de hwó simo hwo tɔk! Vit a Da Vwel hwak, 
ka a ka dal na nerey, a to vɔk reto de ra dal mwa, de a ga sang rangal rangal 
yerê hemo na bemât tô bes kɛ vê vyoshon, kɛ bemât tɔ́k pyɛ́ de ya sé e lɛrɛ. 

11À darwey, pyɛ de hwà sé rangal ya sé gbang sizɔng, ko vit a mwat hwak de 

ê kyɛm a ha a hwo yɛ sɛ̌ cī, ko ya sé sangal e tê bemasi wɛt.” 

12Jeng de Da Vwel a wok ha mɛn, shom mɛ ya sogo, ko a nɔng nu, be mɔbɔs 

mwa bemât badu Da vwel Babilɔn. 

13Ba jɛk, ba tomo na redu mo, ko ba jama Danyɛl tanga besa me arɔng, na be 

mɔbɔs hɛn. 

Dagwi a misang a Danyɛl negwi o 

14Ariyɔk á sè wo nuyel bemat gyêng Da Vwel, yɛ de ba ga nɔng ɛ nû mɔbɔs o. 

Danyɛl a wɔ na yɛ, a yong neha mɛ naka, 

15a rangal hɛ tîn pyɛ de ya tɛ̀ Da Vwel o a nɔng redu pɛp ano. Ko Ariyɔk a ha a 

Danyɛl mwa pyɛ de ya té. 

16Ko Danyɛl a pere kyè wɔ na Da Vwel o, a ra won na yɛ, a nɔng ɛ jeng, na a 

bin vey ha a yɛ cap-hâ negwi o. 

17A toyo vɔk e lɔ, ko a ha a besa mɛ, Hananiya, na Mishayɛl tanga Azarya pyɛ 

de ya ga té. 

18A yang ɛn, “Ra in won na Dagwi de a re negwɔm yi e lagwi, na a tosho reyɔm 

mot, na a bin misang pyɛ́ de ya sé e lɛrɛ na wot. Ano de bê mɔbɔs hot tanga 
bwang bemât badu mo e Babilɔn wɛt.” 

19Ko e turuk hane mo, Dagwi a dura a Danyɛl e ji negwi-ywey pyɛ́ de ya sé 

e lɛrɛ e ji negwi o. Ko Danyɛl a nɔ̂ng Dagwi de e re negwɔm yi e lagwi nerey, a 
ye: 

20“Dagwi a vɔk tɔ́k na reto! Nɔng in hɛ nerey gbak-gbak. 

21Yɛ wɛ a vɔk jeng e vwɔ mɛ, e tɛ̀sɛ a begbɔng begwɔ̀m negwɔm, e yɛ arɔng de 

e losol begbɔng begwɔ̀m. E yɛ de e nɔngɔs tɔk na bemat de ba tɔk pyɛ́, 
e nɔngɔ̂s vê netsitsɛng netsitsɛng. 

22E kulsa pyɛ̂ lɛrɛ de ya dal na negbang, a tɔk pyɛ́ de ya sé e lɛrɛ e ji lwil, ko 

negbey na rɔnɔ hɛ. 

23À Dagwi wo bedabeda hom, ma feng a hwo, me somo hwo, hwà ga nɔng me 

tɔk na gap, hwà ga dura a me pyɛ de wot a rangal hwo. Ey, hwà ga dura a wot 
pyɛ de ye bɔrɔk Da Vwel.” 

Danyɛl a misang negwi o 

24Danyɛl a toyo vɔk na Ariyɔk de ba ga kana nɔng ɛ nû mɔbɔs bemât badu Da 

Vwel, a yang ɛ, “Hwo mɔbɔs bemat vane wɛt! Wɔ na me na Da Vwel, ko ma 
rɔda misang a yɛ cap-hâ negwi mɛ mo.” 

25Sana lashê jeng, Ariyɔk a wɔ́ na yɛ e nuyel Da Vwel o, ko a ha a yɛ, a ye, “À 

darwey, ma ga sɛ̀ gwining e ji BeYuda de ba sé e sesam de ê tɔk misang a hwo 
negwi mō.” 

26Da Vwel o a yâng Danyɛl de be to yila hɛ à Bɛltɛshazar, “Hwô kyɛm hwo ha a 

me negwi o na cap-hâ nɛ a?” 

27Danyɛl a toyo a yɛ, a ye, “À da, vit a mwât netsitsɛng, vit a mwat tô bes kɛ 

vwoshon hwak, vit a mwat de a tɔk pyɛ́ de ya sé e lɛrɛ de ê tɔk ha a hwo pyɛ de 
hwó simo. 

28Ko Dagwi de e re negwɔm yi e lagwi e tɔk kulsa pyɛ́ de ya sé e lɛrɛ. A ga dura 

a hwo, à da, pyɛ de ya sé kyè wɔ̀ tɛ́ e ngamo nuyel. A remo, ma rɔda misang a 
hwo pyɛ de hwà di jeng de hwà sè e ji nevwa: 

29À da, jeng de hwá sè e dyɛngɛ, hwá sè bare e ra pyɛ de ye kyè wɔ̀ té e ngamo 

nuyel. Ko Dagwi de e kulsa pyɛ́ de ya sé e lɛrɛ a ga dura a hwo pyɛ de ye kyè 
wɔ̀ té. 

30Ko di, ba ga kulu a me cap-hâ pyɛ́ mo, yaga ma dal mwat hwak na tɔk wɛt, ko 

yaga na be misang a hwo negwi o, na hwo bin tɔk pyɛ́ de ya bɔrɔk hwo. 

31“À da, pyɛ de hwà di e nuyel mō e ji negwi o ya sè ngan: Hwà di pyɛ cak ryey o 

sedesi sede mwasi e tumal. Ya nɛp, ya tē dyɛ̌t, ko ya sé pyɛ bengyip sizɔng. 

32Ba yong tô yɛ na celes dyam shinang, ragey o na vɔ mo ba yong vɛ na dyam 

pyɛng, rawit tanga tà mo ba yong na dyam pama, 

33bekwɔrɔ mo na dyam ko bol o ba yong bak o hwak na dyam ko hwak na 

secwem de ba ga rang. 

34“Ko jeng de hwà sè bɛrɛng o, gbogolok, gwofwa gwa pere takla ngan zɔng yi 

e raku. Gwa hwo e ra bol o, ko gwa bunut dyam o tanga secwem o. 

35E bama mo, gwa bunut dyam, na secwem, na pama, tanga dyam pyɛng na 

dyam shinang puruk. Ya tɛ́ ɛ fongol, ko gul gwa pere rungta mwa hywiri sede 
byɛmɛ e gazu. Ko gwofwa de gwa takla mo gwa tɛ́ ɛ gbɔng raku de wa sila jey 
mwa. 

36“Negwi a nane, à darwey. A remo, mê ha a hwo cap-hâ nɛ: 

37Hwà sé Da Vwel de hwà dal mwa bedâ bavwel, ko Dagwi de e re negwɔm yi 

e lagwi a ga nɔng o segwɔm na reto, na gap tanga nerey. 

38A ga tɛ̀ o e ra mwa bemat, na ngyāma tanga benon. E hwo wɛ à tô dyam 

shinang pyɛ yane mo! 

39E bamâ segwɔm mō, bê to sɛ̀ hak de hê vey nerêy mó wɛt. E bama mo, bê to 

ra segwɔm o sê netat, sɛ à sê dyam pama, sê ye màk a jey mwa. 

40E bama mo, bê sɛ̀ segwɔm sê nenaas de sa sé gbarak sede dyam. Sê bunut 

mwa segwɔm de sa kana se. 

41Hwà di bol o tanga beken bol o de ba yong bak o hwak na dyam ko hwak na 

secwêm rang. Hemo he dura, segwɔm o sê gas ɛ. Mwa ano, sê vɔk gâp dyam, 
yaga ba wuna dyam tanga secwem. 

42Ko beken bol o de ba yong bak dyam tanga secwêm rang — hemo he dura, 

bak o hwak wô vɔk gap, ko hwak wô sè gbɛrɛk. 

43Wunâ dyam tanga secwem ha vɔk gap wɛt. A sé ano na segwɔm de sa gas 

ɛ, begbɔng begwɔ̀m o bê wuna bato mɛn e râ neweneng. Ko wuna hemo mo 
hê vɔk gap wɛt. 

44“E jeng begbɔng begwɔ̀m vane mo, Dagwi de e re negwɔm yi e lagwi ê tɛ̀ 

segwɔm de bê tɔk gang sɛ wɛt. Vit a mwat de ê re sɛ na como, sê wey na bwang 
begwɔ̀m o. Ko sɛ, sê nàra gbak-gbak. 

45Hwà di gwofwa de gwa pere takla ngan zɔng yi e raku, gwa pe bunut pyɛ de 

ya sé sede mwasi de ba yong na dyam, na dyam pama, na secwêm rang, na 
dyam pyɛng tanga dyam shinang. E gwɛ de gwa sé e tô segwɔm de be gang 
sɛ wɛt. À da, Dagwi wo nerey a ha a hwo e ji negwi mō pyɛ de ye kyè wɔ té 
e nuyel, ko hwô tɔk sey cap-ha mo, ha sé tsak o.” 

Gbɔng gwɔ̀m a nɔ̂ng Danyɛl nerey 

46Da Vwel Nɛbukadnɛzar a gaba e cât bol Danyɛl. E bama mo, a nɔng nu, be 

rangas pyɛ̂ nesang hyɔɔlɔl, be nára nɔrɔ̂ nemuk, na be nɔng mɛ Danyɛl nerey. 

47A yang ɛ, “A remo ma tɔk, Dagwi min yɛ wɛ a dal cī tanga begbɔng begwɔ̀m 

mwa na nerey, yaga a nɔng o reto, na hwo misang a me pyɛ́ de ya sé e lɛrɛ.” 

48A nɔ̂ng Danyɛl nenɔrɔ nerat, ko a tɛ̀ ɛ gwɔmna bak vwêl Babilɔn, na mwât 

nuyêl bemât badu lɔ mɛ. 

49Danyɛl kwong a ra won na yɛ, na a tɛ̀ Shadrak, na Meshak tanga Abɛt-Nego 

be tɛ́ ɛn bemât kyé na tom bak vwêl Babilɔn, ko yɛ Danyɛl ê re nuyel e fwôm lɔ 
Da Vwel o. 

Danyɛl 3 
Pyɛ de ba yong na dyam shinang, na be re a yɛ fongol 

1Da Vwel Nɛbukadnɛzar a tɛ̀, be yong pyɛ cak sede mwasi na dyam shinang, 

nelis yɛ sede mita kuru batat, netes o sede mita betat. A tɛ̀ yɛ e Tyɛl Dura e bak 
vwêl Babilɔn. 

2Ko a tomo be yila a yɛ mwa begwɔmna, na begbɔng begwɔ̀m, na bedagwɔm, 

na bemât vo redu, na bemât gban dyām, na bemât shɔt tanga mwa bwang 
bemât nuyêl fwom bebak bavwel o, be vey, yaga nzem tik pyɛ mo de a ga tɛ̀. 

3Yɛn a vey mwa, ko ba tumal e nuyel yɛ. 

4Mwât mok a mokla na gbɔng fwɔ, a ye, “À yin bemat yi e kayɛ yerê bemât jey 

na yére bemasi yi e karɛ relem, wok in redu remo: 

5Yin a rɔda wok bedurum, na jū, na yōm na kayɛ yére pyɛ̂ lwɛlɛ. Ras de yin a 

wok, yin gaba e cat bol pyɛ mo de Da Vwel Nɛbukadnɛzar a tɛ̀, na yin re a yɛ 
fongol. 

6Mwa mwat de ê kyɛ́ ɛ nà gaba e cat bol yɛ, na a re a yɛ fongol, bê pere barak 

hɛ e ji kyâ gwogbɔng gwofwam-ju.” 

7Ano kwong, ras de bemat o ba wok bedurum, na jū, na yōm na kayɛ yére pyɛ̂ 

lwɛlɛ, ba gaba e cât bol pyɛ mo, ba re a yɛ fongol. 

8E jeng o, BeBabilɔn behak ba sɛ̀ gwong de bê tɛ̀ kûn BeYuda. 

9Ba yâng Da Vwel Nɛbukadnɛzar, “À darwey, neken mō ne ros! 

10E hwo wɛ, à darwey, de hwà nɔng redu wɔgɔ, ras de ba wok pyɛ̂ lwɛlɛ, kawɛ 

mwat ê gaba e cât bol pyɛ de ba yong na dyam shinang, na be re a yɛ fongol. 

11Hwà to ye, kawɛ de ê kyɛ́ ɛ nà gaba e cât bol yɛ, na a re a yɛ fongol, bê barak 

hɛ e ji kyâ gwogbɔng gwofwam-ju. 

12À darwey, hwà tɛ̀ BeYuda behak be kyè na tom e bak vwêl Babilɔn, yɛn à 

Shadrak, na Meshak tanga Abɛt-Nego. Ko di ba kyɛ́ ɛn nà wet betong na redu 
mō. Yɛn a re a cī mō fongol, ko ba kyɛ́ ɛn nà gaba e cât bol pyɛ de hwà tɛ̀ mo.” 

13Jeng de Da Vwel o a wok ano, shom mɛ ya ye puu, ko a nɔng nu, be vey na 

bemat betat o e nuyel mɛ. Ba vey na yɛn, 

14ko a yang ɛn, “Hwò Shadrak, na Meshak tanga Abɛt-Nego, a sé mwin de yin 

a kyɛ́ in nà re a cī hom fongol, na yin gaba e cât bol pyɛ de ma tɛ̀ a? 

15A remo, mê tik in e hemo, ka sede yin a wok bedurum, na jū, na yōm na kayɛ 

yére pyɛ̂ lwɛlɛ, gaba hin e cât bol pyɛ de ma tɛ̀, na yin re a yɛ fongol, ko yin ê 
pɔl tyang. Ko ka yin a ra ano wɛt, bê barak hin e ji kyâ gwogbɔng gwofwam-ju, 
vit a lashê jeng. Vit à dagwi hwak de ê sey in yi e vwɔ hom!” 

16Ko Shadrak, na Meshak tanga Abɛt-Nego ba hanat, ba ye, “À darwey, wot ê 

ka ha há hak, na wot a dul mɛ bato mot wɛt. 

17Dagwi de wot e raa ê tɔk sey ot yi e ji kyâ gwogbɔng gwofwam-ju mo, mwa yi 

e reto de hwà vɔk. 

18Ka ê ka sey ot wɛt, à darwey, tik na hwo tɔk, wot a rɔda re a cī mō fongol kɛ 

wot ê gaba e cât bol pyɛ de ba yong na dyam shinang de hwà tɛ̀ wɛt.” 

19Nɛbukadnɛzar a wok shom sizɔng na Shadrak, na Meshak tanga Abɛt-Nego. 

A nɔ̂ng bemat mɛ nu, be rugut kya mo na nerakrak o ne gwɛ̌ hɛn zang taama, 
ne dal pyɛ de ba kana tɔ́k ɛn mɛ. 

20A to nɔ̂ng bemat de ba dal na gap e ji bemât como mɛ nu, be rɔgɔs bemat 

betat vemo mo, na be barak hɛn e ji kya mo. 

21Ano de yɛn a rɔgɔs hɛn, ba barak hɛn e ji kya mo de he lolo belem-belem, 

mwa na yɔ̀m de yɛn a kana tɔrɔ hɛn mɛ. 

22Sede remo de Da Vwel a ga kana nɔng nu na gap, be gwɛ̌ nerakrâk kya mo, 

balem kya mo ba wey na bemat de ba wɔ̀ barak hɛn e ji mo. 

23Shadrak, na Meshak tanga Abɛt-Nego ba gaba e tê kya mo e rɔgɔs. 

24Gbogolok, Da Vwel o a sogo hyǒt, a tumal zii, a langat hɛ. A rangâl bemât vô 

redu mɛ, a ye, “Me tē, e bemat betat zɔng de wot a barak e ji kya mo wɛt arɛt?” 
Bemat o ba hanat, ba ye, “Ey ano, à darwey.” 

25Da Vwel o a toyo na ha, a ye, “Ko e rɛ̌ de me bɛrɛng bemat benaas be kyè 

e ji kya mo ɛ? Ba sé e rɔgɔs wɛt, kya ha ka re ɛn wɛt, ko wo nenaas o a sé sede 
hwêy lagwi.” 

26Da Vwel a gwɛ̌ sek bagat wɔ̀ sɛ̀ gwogbɔng gwofwam-ju mo, a ye ngyat, a yila, 

“À Shadrak! À Meshak! À Abɛt-Nego! À yin besam Dagwi De A Dal Na Reto 
Mwa, nusu hin!” Ba nusu, 

27ko begwɔmna, na begbɔng begwɔ̀m, na bedagwɔm tanga bwâng bemât nuyêl 

fwôm Da Vwel o ba gushung hɛn, na be di, de kya ha ka mǎ hɛn wɛt. Setot rato 
mɛn, vit a gabîk kya, berugu mɛn, kya ha re vɛ wɛt, ko vit a nesang kyeng e ra 
yɛn! 

28E bama mo, Da Vwel Nɛbukadnɛzar a ye, “Somo hin Dagwi wo Shadrak, na 

Meshak tanga Abɛt-Nego de a tomo tom-lagwi mɛ, a vey sey bemat mɛ! Ba tɛ̀ 
gap e ra yɛ, ko ba kyɛ́ ɛn nà raa redu hom, ba ye waa a neken mɛn, a dal a yɛn, 
de bê re a ci cak fongol sɛ̌ Dagwi mɛn zɔng. 

29Yaga ano, ma sé tɛ̀ redu de ra sé yaga bemat yi e kayɛ yerê bemât jey na 

yére bemasi na yi e karɛ relem. Ka sede mwat hwak e ha há ves e ra Dagwi wo 
Shadrak, na Meshak tanga Abɛt-Nego, bê kangat hɛ bagap o bagap o, na be 
tɛ̀ lɔ mɛ he tɛ́ ɛ barin, yaga vit a cī de ye tɔk sey mwat e gwong gwomo.” 

30Ano kwong, Da Vwel a gwɛ̌ a Shadrak, na Meshak tanga Abɛt-Nego nerey 

e bak vwêl Babilɔn. 

Danyɛl 4 
Negwi Nɛbukadnɛzar ne neba 

1Da Vwel Nɛbukadnɛzar a tomo bwok-rwang vɔk na bemat e mwa yére bemât 

jey na yére bemasi de ba sé sangal e ji jey mwa. Ba jɛk gwɛ ngan e balem 
detidetu: Me mok a yin netyang na rê nuyel! 

2Ma vɔk yey pyɛng na me ha a yin e ra pyɛ̂ bes yê langat de Dagwi De A Dal 

Na Reto Mwa a ga ra a me. 

3Ey, pyɛ̂ bes mɛ ya sé ryey o, ya vɔk reto. E re negwɔm gbak-gbak, segwɔm 

mɛ sê nàra yi e nezamang vɔk e nezamang. 

4Me, Nɛbukadnɛzar, má sè sangal na yey pyɛng na netyang e lɔ hom. 

5Turuk hak, jeng de ma sè nevwa, ma ranas negwi neves de na nɔng me 

bengyip. Mwin, ma di pyɛ bengyip sizɔng. 

6Ma nɔng nu, be yila a me mwa bemât vo redu e sevwêl Babilɔn, yaga na be 

ha a me cap-hâ negwi o. 

7Jeng de bemât tô bes, na vê vyoshon, na vemo de ba tɔk pyɛ́ de ya sé e lɛrɛ 

ba vey, ma ha a yɛn negwi hom, ko ba tɔk misang a me nɛ wɛt. 

8E yɛnɛ mo, Danyɛl a vey e nuyel hom, ko ma ha a yɛ negwi o. Gabik cī ha ga 

nɔng ɛ reto, ko ma ga vo a yɛ rezâ Bɛltɛshazar e ra rezâ ci hom Bɛl. 

9Ma yang ɛ, “À Bɛltɛshazar, gwɔ̀m bemât vyoshon, ma tɔk, gabik cī ha sé e ji 

mō. Vit a pyɛ de ya sé e lɛrɛ de hwô tɔk kula wɛt. A remo, misang a me cap-hâ 
negwi hom. 

10Pyɛ́ de ma di jeng de má sè e dyɛngɛ a yet: “Ma bɛrɛng, ko ma di tîn cɔgɔt 

lis o e tê jey. 

11Ha ras, ha tɛ̀ gap, nû hɛ ha wɔ̀ ra lagwi, ko ba tɔk bɛrɛng hɛ yi e kawɛ bak jey. 

12Berang hɛ bá sè berat sizɔng e bɛrɛng, ko ha mara nèy yɔkyɔk de na vey na 

mwa jey ye re. Ngyāma ye dyɛngɛs e necam hɛ, benon ba lɔkɔs barɛngɛ mɛn 
e nelang o, ko kayɛ pyɛ cen ya re nèy hɛ. 

13“Má sè rɔngɔl e dyɛngɛ, ko ma di tom-lagwi a sé gyirik yi e lagwi, a sé mwât 

bɛɛ nekanâng jey. 

14A hanat na gbɔng fwɔ, a ye, ‘Be gang cɔgɔt o, be cɛrɛng nelang yɛ, be rwagat 

berang o, be lagam nèy yɛ pyɛt! Be ro ngyāma de ya sé e necam yɛ, na benon 
yi e nelang yɛ. 

15Ko be tik ɛ kpɔk tîn cɔgɔt o na berinis gwɛ e vwel. Be rɔgɔs gwɛ na ngyang de 

ba yong na dyam tanga dyam pama, na gwo nàra e hwomo e vwel e ji sɔng 
e hey. “ ‘Be tik mwat womo mo, a sangal na ngyāma tanga pyɛ́ de ye tabas 
e hey na mwɛngɛ gwo gabsa e ra yɛ. 

16Be tik, a vɔk bare hê bemasi wɛt, ko hê ngyama, ê nàra ano neshey netaama. 

17Shɔt a yemo de betom-lagwi, vɛ à bemât bɛɛ nekanâng jey ba yɛrɛ. Yi ano, 

mwa bemasi e kagwa bê tɔk, Dagwi De A Dal Na Reto Mwa a vɔk mwa segwɔm 
jey e vwɔ mɛ. E yɛ de e kasa mwat de ê re negwɔm, ka a ka sé womo de a ka 
vey pyɛ cak wɛt.’ ” 

18Negwi a nemo de me, Da Vwel Nɛbukadnɛzar, ma ranas. A remo, à 

Bɛltɛshazar, misang a me nɛ. E ji segwɔm hom, vit a gwining e ji bemât vô redu 
de a kyɛm a kulu a me nɛ. Ko hwo, hwà tɔk, yaga gabîk cī ha sé e ji mo. 

19Danyɛl kwong, de be to yila hɛ a Bɛltɛshazar, a tumal ziing, yey mɛ ya bɔrɔk 

hɛ, a bidɛ pyɛ de ê ha. Ko ma yang ɛ, “À Bɛltɛshazar, hwo sap yaga negwi o na 
cap-hâ nɛ wɛt.” Ko a toyo a me, a ye, “À darwey, ma yâng simo ka negwi o na 
cap-hâ nɛ ne sè yaga bemât repugu mō, ko ná hwo wɛt! 

20Hwà ga di tîn cɔgɔt de ha ras, ha tɛ̀ gap sɛ̌ ha wɔ̀ ra lagwi, ko ba tɔk bɛrɛng 

yɛ yi e kawɛ bak jey. 

21Berang hɛ bá sè berat sizɔng e bɛrɛng, ha mara nèy yɔkyɔk de na vey na 

mwa jey ye re. Ngyāma ya dyɛngɛs e necam hɛ, benon ba lɔkɔs barɛngɛ mɛn 
e nelang o. 

22À darwey, hwo wɛ a tîn cɔgɔt o! Hwà sila na nerey tanga gap. Nerey mō na 

wul lagwi, segwɔm mō arɔng sa wul vɔk e neyɛnɛ jey mwa. 

23“Hwà di tom-lagwi a sé gyirik yi e lagwi a sé mwât bɛɛ nekanâng jey. A ye, be 

gang tîn cɔgɔt o, be wey na hɛ, ko be tik kpɔk tin o na berinis gwɛ e vwel. Be 
rɔgɔs gwɛ na ngyang dyam tanga dyam pama, na gwo nàra e hwomo e vwel 
e ji sɔng e hey. Tik mwɛngɛ gwo gabsa e ra mwat womo mo, ko tik a sangal 
tanga ngyāma neshey netaama. 

24“À darwey, Dagwi De A Dal Na Reto Mwa a ga yɛrɛ redu e ra pyɛ de yê sɛ̀ o. 

25Ba rɔda ró o na sangal e ji bemasi, ko hwô sangal tanga ngyāma. Hwô re 

sɔng sede rɔndɔng, ko hwô pɔlɔs e tê-dyɛng, kwɔn de mwɛngɛ gwô gabsa e ra 
hwo neshey netaama. E bama mo, hwô de tɔk, Dagwi De A Dal Na Reto Mwa 
yɛ wɛ a vɔk mwa segwɔm jey e vwɔ mɛ, ko e kasa bemat de bê re negwɔm o. 

26Ba nɔng nu be tik kpɔk tîn cɔgɔt o na berinîs gwɛ e vwel. Hemo he dura, hwà 

rɔda to ba re negwɔm e bama de hwà ga tɔk, Dagwi de e re negwɔm yi e lagwi 
a vɔk jey mwa e vwɔ mɛ. 

27Yaga ano, à darwey, raa redu de mê vo a hwo: Tik ragâs banɛn, na hwo ra 

pyɛ́ de ya sé cik. Gas o yi e negwɔn neves, ko hwo wok nemwishish bepɛng. 
Ka ano wɛt, yey pyɛng mō yê ros wɛt.” 

28Mwa pyɛ́ de Danyɛl a ha mo, ya tē. 

29Á sè e bamâ shey hining, jeng de má sè gwɔrɔ e ragyip lɔ hom e Babilɔn, 

30ma ye, “Ányeyêy! Di, yere nerey de Babilɔn wa vɔk! E me wɛ, ma lɔk rɛ, na re 

sè gbɔng repomô negwɔm hom. A sé na gap hom de ma lɔk rɛ, na me dura mɛ 
reto hom na nerey hom!” 

31Ma ga kana bang nu wɛt, ko ma pere wok fwɔ yi e lagwi, gwo tē, “À Da Vwel 

Nɛbukadnɛzar, ba ga sey ɛ segwɔm mō yi na hwo! 

32Ba rɔda ró o na sangal e ji bemasi, ko hwô sangal tanga ngyāma. Hwô re 

sɔng sede rɔndɔng neshey netaama. E bama mo, hwô de tɔk, Dagwi De A Dal 
Na Reto Mwa yɛ wɛ a vɔk mwa segwɔm jey e vwɔ mɛ, ko e kasa bemat de bê 
re negwɔm o.” 

33Há mo ha pere sila hɛ: Ba ró me yi e ji bemasi, ko ma re sɔng sede rɔndɔng. 

Mwɛngɛ gwa gabsa e ra rebek hom, setot hom sa ras sede bafabâk kim, ko 
bekwǒk beken bol na vɔ hom ba ras sede ve gwonon. 

34E bama de neshey netaama na kwey, ma bɛrɛng vɔk e lagwi, ko nehywɛ hom 

na ga to ɛn e ji hom. Ma ye: Ma feng a Dagwi De A Dal Na Reto Mwa, me somo 
hɛ, me nɔng ɛ nerey, yɛ de a sé kwen nesheneshey! E re negwɔm gbak-gbak, 
segwɔm mɛ sê nàra yi e nezamang vɔk e nezamang. 

35Mwa bemasî jey ba sé pyɛ cak e nuyel mɛ wɛt. E ra pyɛ de ya jam a yɛ zɔng 

na vemo de ba sé sangal e lagwi, tanga vemo de ba sé sangal e ji jey. Vit a 
mwat de e dul ɛ, kɛ a wunta nu na a rangal hɛ, “E sɛ́ de hwà ra ɛ?” 

36E ji jeng o, nehywɛ hom na toyo. Ma to sɛ̀ gbɔng reto na nerêy Da Vwel. 

Bemât nuyêl fwom na bemât vô redu hom ba vey sey me, ko ba to nɔng me 
nerêy segwɔm de na dal ne susu mo. 

37A remo, me Nɛbukadnɛzar, ma sé somo Gbɔng Gwɔ̀m de a re negwɔm yi 

e lagwi, me nɔng ɛ nerey! Mwa pyɛ de e ra ya sé tyɛng, tomong mɛ ba sé tsak o 
arɔng, ko kawɛ mwat de e tos to mɛ, yɛ e tɛ̀ ɛ, a dyɛng to. 

Danyɛl 5 
Jɛk e ra vwarâ duk 

1-2Tuhak, Da Vwel Bɛlshazar, hwêy Nɛbukadnɛzar, a rini gu e ji begbɔng o vê 

nuyel mɛ nzem, ko a sɔ nshî anap tanga yɛn. Jeng de a ga wɔt, a nɔng nu, be 
vey na neshǐ sɔ de ba yong na dyam shinang na dyam pyɛng de da mɛ 
Nɛbukadnɛzar á kana hashe yi e Gbɔng Duk Re Fongol e Yɛrusalɛm. A simo, 
yɛ tanga bemat mɛ, na beha mɛ tanga bejɛn beha mɛ, be sɔ nshî anap na nɛ. 

3Jeng de ba vey na neshǐ dyam shinang o mwa hɛn ba sɔ nshî anap e ji nɛ. 

4Ba sɔ ko ba somo cī de ba yong na dyam shinang, na dyam pyɛng, na dyam 

pama, na dyam, na cɔgɔt tanga gwofwa. 

5Gbogolok, ba pere di vwɔ̂ mwasi gwo jɛk e ra vwarâ duk lɔ gwɔ̀m bagat na pyɛ 

tikîs kywa-kya. Ko Da Vwel o a di vwɔ de gwa sé jɛk. 

6A tɛ̀ bengyip, bwang bayis mɛ gwa doyo hɛ, bol mɛ ba rɛ̌, ko bakwot mɛ ba tɛs 

bemɛn. 

7A yila na gbɔng fwɔ, be vey a yɛ na bemât tô bes na vê vyoshon tanga bemat 

de ba tɔk pyɛ́ de ya sé e lɛrɛ. Jeng de ba vey, a yang ɛn, “Mwa mwat de a basa 
a me basa hemo, na a ha a me cap-hâ hɛ, ê tɛ́ ɛ́ wo netat e ji negwɔm bavwel o. 

Ba rɔda tɔrɔ hɛ na gworugû negwɔm gworwat, ko bê tɛ̀ a yɛ lwɛlɛ̂ fwɔ gwô dyam 
shinang.” 

8Bemât vo a Da Vwel o redu ba vey, ko vit a hwak de a tɔk basa jɛk o, kɛ a 

misang a yɛ cap-ha mo. 

9Da Vwel o a gwɛ̌ tɛ̀ bengyip ding-ding, ko bwang bayis mɛ ba gwɛ̌ doyo hɛ. 

Bemât nuyel mɛ arɔng, a sé a yɛn kpɔrɔk. 

10Neng-gwɔ̂ Da Vwel o a wok neha hwey mɛ na bemât nuyel mɛ, ko a yel e lɔ̂ 

nzem o, a ye, “Neken mo ne ros, à darwey! Hwo kwon tik na pyɛ yemo ye bɔrɔk 
hwo, na bwang bayis mo gwo doyo hɛ wɛt. 

11Mwat hwak a sé e ji sevwel mō de a vɔk gabîk cī e ji mɛ. Jeng de da mō 

Nɛbukadnɛzar á sè re negwɔm, mwat wane a vɔk tɔ́k na netsitsɛng de na sé 
sede ne cī. Da mō a tɛ̀ ɛ gwɔ̀m mwa bemât vyoshon na vê tô bes, na bemat de 
ba tɔk pyɛ́ de ya sé e lɛrɛ. 

12Be tang mwat o à Danyɛl, ko da mō a vo a yɛ rezâ Bɛltɛshazar. A vɔk tɔk na 

netsitsɛng zɔng wɛt, ko a tɔk misâng negwi, e misang neha de na kwey cik wɛt, 
ko e misang pyɛ́ de ya sé e lɛrɛ. Tomo, be yila hɛ. A rɔda misang a hwo pyɛ́ de 
ya sé e jɛk o.” 

13Ba pere vey na Danyɛl e nuyel Da Vwel, ko Da Vwel o a yang ɛ, “Ko sɛ̌ hwo 

wɛ à Danyɛl WoYuda de da hom a vey mɛ yi e sevwêl Yuda! 

14Ma ga wok, gabîk cī ha sé e ji mō, ko hwà sila na tɔk na netsitsɛng. 

15Ba ga vey na bemât vo redu na bemât tô bes, na be basa jɛk hemo, be ha a 

me cap-hâ hɛ, ko ba tɔk wɛt. 

16Ko ma wok, hwó tɔk ra hwâl pyɛ́ de ya sé gbang, hwó tɔk misang pyɛ́ de ya 

sɛ́ e lɛrɛ arɔng. Ka sede hwà tɔk basa a me jɛk hemo, na hwo ha a me cap-hâ 
hɛ, hwô tɛ́ o wo netat e ji segwɔm bavwel o. Ba rɔda tɔrɔ hwo na gworugû 
negwɔm gworwat, ko bê tɛ̀ a hwo lwɛlɛ̂ fwɔ gwô dyam shinang.” 

17Danyɛl a toyo a yɛ, a ye, “À darwey, vɔk nenɔrɔ mō kɛ hwo nɔng rɔ̀n ow. Ko 

ma rɔda basa a hwo pyɛ de ba jɛk, na me ha a hwo cap-hâ yɛ. 

18Dagwi De A Dal Na Reto Mwa a tɛ̀ da mō Nɛbukadnɛzar gbɔng Da Vwel de a 

vɔk nerey na gbɔng nerat. 

19Yi ano, bemat e mwa yére bemât jey na yére bemasi de be ha balem detidetu 

ba vow e nuyel mɛ. Sede a simo ê wey na mwat, ê wey mɛ zɔng, ko mwat de 
e simo tik ɛ kwen ê tik ɛ kwen. Sede a simo, ê tɔk nɔ̂ng mwat nerey kɛ ê lol a 
mwat nerey ow. 

20Ko jeng de a hwo tos to mɛ, a tɛ̀ yey mɛ gbarak, ba pat ɛ yi e negwɔm o, ba 

gas ɛ na nerey mɛ. 

21Báre mɛ ha tɛ́ ɛ sede hê ngyama, ko ba ró ɛ yi e ji bemasi, a sangal na 

bemadung hey, a re sɔng sede rɔndɔng, a pɔlɔs e tê-dyɛng, kwɔn de mwɛngɛ 
gwa gabsa e ra yɛ. A re nuyel e ji negwɔn nemo mo sɛ̌ jeng de a tɔk, Dagwi De 
A Dal Na Reto Mwa, yɛ wɛ a vɔk mwa segwɔm jey e vwɔ mɛ, ko e kasa bemat 
de bê re negwɔm o. 

22“Ko hwo sɔ mɛ, à Da Vwel Bɛlshazar, hwà tɔk pyɛ́ yemo mwa, ko hwà dyɛng 

to mō wɛt. 

23Hwà ga ra a Darwey de e re negwɔm yi e lagwi, hwà jut neshǐ sɔ yi e Gbɔng 

Duk Re a yɛ Fongol. Hwo na bemât nuyel mō, na beha mō tanga bejɛn beha 
mō, yin a sɔ ɛ nshî anap, ko yin a somo cī de ba yong na dyam shinang, na 
dyam pyɛng, na dyam pama, na dyam, na cɔgɔt tanga gwofwa. Yɛ a pyɛ́ de ye 
tɔk bɛrɛng kɛ wok wɛt, ya tɔk pyɛ cak wɛt. Ko hwà nɔ̂ng Dagwi de a vɔk neken 
mō e vwɔ mɛ nerey wɛt, yɛ de e kyè na hwo. 

24Yaga ano de a tomo vwɔ gwomo gwo jɛk e ra vwarâ duk. 

25“Batîn ha de gwa jɛk vɛ à: MENE MENE TEKEL U-FARSIN. 

26Cap-hâ batîn ha ma vemo ngan: “MENE wɔgɔ, Dagwi a ga bara nepɔlɔ̂ 

segwɔm mō, na ga tala hɛn. 

27TEKEL wɔgɔ, a ga mara hwo e ra pyɛ mara, ko hwà ga radɛ hwo. 

28U-FARSIN wɔgɔ, a ga gas segwɔm mō, ko a ga nɔng sɛ na BeMedya tanga 

BePɛrsya.” 

29Bɛlshazar, a pere nɔ̂ng bemât fwom mɛ nu, be tɔrɔ Danyɛl na gworugû 

negwɔm gworwat, na be tɛ̀ a yɛ lwɛlɛ̂ fwɔ gwô dyam shinang, ko a tɛ̀ ɛ wo netat 
e ji segwɔm bavwel o. 

30Naturuk nane mo, ba mɔrɔ Bɛlshazar, Da vwel Babilɔn, 

31ko Dariyus WoMedya a sey ɛ segwɔm o. E jeng o, a vɔk neshey kuru 

batyiimin na nɛ neba (62). 

Danyɛl 6 
Danyɛl e ji revɔng begukum 

1Dariyus a di a jam a yɛ, na a gas sevwel mɛ e bebak vwel naga na kuru baba 

(120), ko a tɛ̀ begwɔmna e kawɛ bak vwel o. 

2A to tɛ̀ bemat betat de bê vɔk reto e ra begwɔmna mo, yaga na be dul pyɛ vyes 

cak de yê lashe Da Vwel o. Danyɛl á sè hwak e ji betat o. 

3Danyɛl a dura tɔ̂k râ fwom de ha dal hê bwang beba mo tanga begwɔmna. 

Yaga ano, Da Vwel a yong ɛ, na a tɛ̀ ɛ a sè wo bɛrɛng mwa neyɛnɛ segwɔm 
mɛ. 

4Yi ano, bwang beba vane mo tanga begwɔmna ba ye ngyɛ́k, na be sɛ̀ buru na 

Danyɛl e ji fwom mɛ. Ko ba sɛ̀ pyɛ cak wɛt, yaga a ra fwom mɛ na tsak o, vit a 
hɛ na buru kɛ nemùt. 

5E yɛnɛ mo, yɛn a yâng bemɛn, “Wot ê sɛ̀ pyɛ cak de wot ê tɛ̀ mɛ sekûn 

Danyɛl wɛt, sɛ̌ wot a jama hɛ na nɛn e raà negwɔn Dagwi mɛ.” 

6Ano kwong, ba wuna to mɛn, ba wɔ́ e nuyel Da Vwel, ba yang ɛ, “Neken mō 

ne ros, à Da Vwel Dariyus! 

7Mwa wot bemat de ba vɔk reto e ra begwɔmna, na begwɔmna, na begbɔng 

begwɔ̀m, na bedagwɔm tanga bwang bemât nuyêl fwom mō wot a ga simo, a 
jam na hwo tɛ̀ redu de bê tɛ̀ rɛ re se gbing-gbing. À darwey, tik hwo nɔng redu 
wɔgɔ, a sé kyiri na mwat a ra won na cī kɛ mwat ayi sɛ̌ na hwo zɔng nepɔlɔ kuru 
batat. Kawɛ mwat de a gyili redu remo, tik be barak hɛ e ji revɔng begukum. 

8Tɛ̀ be jɛk redu mo, na hwo tɛ̀ vwɔ. Ano be tɔk sege rɛ wɛt, sede remo de be 

tɔk sege redu BeMedya na BePɛrsya wɛt.” 

9Da Vwel Dariyus a tɛ̀ be ra ano, ko a tɛ̀ vwɔ mɛ e ra redu mo. 

10Sede Danyɛl a wok, Da Vwel a ga tɛ̀ vwɔ e ra redu mo, a kyè vɔk e lɔ. E duk 

rak o wo lɔ mɛ, bapɔk ba sɛ́ de be bɛrɛng wɔ sɛ̀ Yɛrusalɛm. A ye guduruk e vwel, 
bapɔk e wunta, ko a ra won, a somo Dagwi, sede remo de a ga kana tɔ́k ɛ mɛ 
zang tat e tuk hining. 

11Bemât repugu mɛ ba vey, ba sɛ̀ ɛ a sé ra won, a jama sɛlɛ na Dagwi mɛ. 

12Mwa hɛn ba toyo wɔ na Da Vwel, ba yang ɛ, “Neken mō ne ros! À Da Vwel, 

hwà ga tɛ̀ vwɔ e ra redu wɔgɔ, a sé kyiri na mwat a ra won na ci kɛ na mwat ayi 
sɛ̌ na hwo zɔng nepɔlɔ kuru batat wɛt arɛt? Ko ka ano wɛt, bê barak hɛ e ji vɔng 
begukum wɛt arɛt?” Da Vwel a hanat, a ye, “Ey, redu mo ra sé ano, tyɛng na 
badu BeMedya na BePɛrsya, vit à sege.” 

13Ano kwong, yɛn a yâng Da Vwel, “À darwey, mwat womo, Danyɛl, gwining e ji 

besam de ba hashe yi e Yuda, e kyɛ́ ɛ nà nɔng o nerey, ko e gyeng redu de 
hwà tɛ̀ vwɔ mō wɛt. E ra a ci mɛ won kayɛ jeng zang tat tuk hining.” 

14Jeng de Da Vwel a wok ano, yey mɛ ya beseng hɛ. A simo a sey Danyɛl, ko 

a wosho e de jamâ begwong o vɔk e gabâ gwi. 

15Jeng de gwi gwa gaba, bemat vane mo ba toyo na Da Vwel, ba yang ɛ, 

“Neken mō ne ros, à darwey. Hwà tɔk, e ra badu vê BeMedya na vê BePɛrsya 
be tɔk sege redu kɛ kyìri de Da Vwel a tɛ̀ vwɔ mɛ wɛt.” 

16Ano kwong, Da Vwel a nɔng nu, be vey na Danyɛl, na be wɔ̀ barak hɛ e ji 

revɔng begukum! Ko a yâng Danyɛl, “Tik na Dagwi de hwo re a yɛ fongol na 
tsak o, a sey o.” 

17Ko ba vey na gwofwa, ba bang mɛ nû revɔng o. Da Vwel kwong a rusu ɛ tô-

gwɔ̀m mɛ na hê bemât vô redu mɛ. Yi ano, vit a mwat de ê tɔk sey Danyɛl. 

18E bama mo, Da Vwel a toyo wɔ e lɔ mɛ, ko a re pyɛ́ wɛt, a simo mwat hwak a 

yel na yɛ wɛt, a pɔl bɛɛ̀ jey. 

19Ras de gasi ha ye gbey, a sogo, a kyè dey-dey vɔk e revɔng begukum o. 

20Sede a vey bagat, a yila na yêy lashe, a ye, “À Danyɛl, sam Dagwi wo neken! 

Dagwi de hwó re a yɛ fongol na tsak o a ga kyɛm a sey o yi e begukum o bɛ?” 

21Ko Danyɛl a hanat, a ye, “Neken mō ne ros, à darwey! 

22Dagwi a tɔk, vit a me na renɛn, ko a tomo tom-lagwi mɛ, na a bang nenu 

begukum o, ko ba tɔk mǎ mɛ wɛt. Ma ga sang buru a hwo na pyɛ cak arɔng wɛt, 
à darwey.” 

23Da Vwel o a sila na yey pyɛng sizɔng, a nɔng nu be pat Danyɛl yi e ji revɔng o. 

Ba pat ɛ, ko ba di vit a ram e rebek mɛ ko tyɔng, yaga a tɛ̀ gap mɛ e ra Dagwi 
mɛ. 

24Ano kwong, Da Vwel a nɔng nu, be vos mwa bemat de ba tɛ̀ kûn Danyɛl o, ko 

ba barak hɛn, yɛn na beha mɛn na nèy mɛn e ji revɔng o. Gyam be wul tîn 
revɔng o, begukum ba hwo e ra yɛn, ba kwɔrɔs bekup mɛn cɛk o cɛk o. 

25Da Vwel Dariyus a jɛk bwok-rwang vɔk na bemat e mwa yére bemât jey na 

yére bemasi de ba sé sangal e ji jey mwa. Ba jɛk gwɛ e balem detidetu ngan: 
“Ma mok a yin netyang na rê nuyel! 

26“Ma sé nɔng nu wɔgɔ, mwa e neyɛnɛ̂ bavwel segwɔm hom, gbing-gbing kawɛ 

mwat a tele hɛ Dagwi wo Danyɛl, ko a nɔng ɛ nerey arɔng. “Yɛ a sé Dagwi wo 
neken, ê nàra nesheneshey. Bê sang wey na segwɔm mɛ wɛt, ko reto mɛ rê 
nàra gbak-gbak. 

27E seres bemat, e tɛsɛ hɛn washak, e ragas pyɛ̂ langat na yê bes e lagwi na 

e jey arɔng. E yɛ de a sey Danyɛl yi e nû begukum.” 

28Mwa pyɛ́ ya kyè a Danyɛl tyang e jeng de Dariyus á sè Da Vwel, na e jeng 

Kɔrɛsh WoPɛrsya arɔng. 

Danyɛl 7 
Reto Fong Danyɛl 

(Dan 7:1—12:13) 
Bèngyama benaas de Danyɛl a di e negwi-ywey 

1E shey hê susu de Bɛlshazar á sè Da vwel Babilɔn, Danyɛl a ranas negwi, ko 

a di pyɛ cak e negwi-ywey, jeng de á sè e dyɛngɛ naturuk. A jɛk negwi o, ko pyɛ 
ma yemo: 

2E ji turuk hane mo, ma di gul gwo pɛsɛl yi e mwa rǎ gùl naas, nshî gwogbɔng 

gworep na tē gundus. 

3Bèngyama benaas ba nusu yi e ji nshi mo. Kagwɛ mo gwa sè detu. 

4Gwo mɛsɛng gwa sé sede gukum, ko gwa vɔk bafabâk kim. Jeng de má sè 

bɛrɛng, ba pere lut vɛ. Ba tɛ̀ gwongyama mo gwo tumal e ra bol ba sede mwasi, 
ba nɔng gwɛ bare yerê hê mwasi. 

5Gwongyama mo gwo neba gwa sé sede beyar e tumal e ra bol bamâ gwɛ. 

Gwa vɔk bekuhagat betat e tê yìn gwɛ, ko ba yang gwɛ, “Ci mɛ! Rē mwa 
banama de hwô sɛ̀!” 

6E bama mo, ma di gwongyama mo gwo netat de gwa sé sede cwey. Gwa vɔk 

bafabak banaas e ra mâ gwɛ sede vê benon, ko gwa vɔk bato banaas. Ba nɔ̂ng 
gwɛ gbɔng reto. 

7E tala mo, ma di gwongyama gwo nenaas de gwa nusu. Gwa sé pyɛ bengyip 

na pyɛ té lot, ko gwa vɔk gap hyiw. Yìn gwɛ ba sé rey o ve dyam, gwa tangal 
mɛ kayɛ pyɛ de gwa sɛ̀. Pyɛ́ de gwa re wɛt, gwa bɔrɔs yɛ. Gwa sé detu na 
bwang betat o, ko gwa vɔk ngɛngɛ kuru. 

8Jeng de má sè bɛrɛng ngɛngɛ mo, ma vɛ̌ di kengɛngɛ ka sé ta e tê vɛ̀. Ko ba 

lut ngɛngɛ mo tat e ji kuru de ba kana sɛ gyam. Kengɛngɛ kemo mo ka vɔk bayis 
sede mwasi na nu de ka dak mɛ kaa. 

Negwi-ywey e ra shɔ̂t Dagwi 

9Sede má sè bɛrɛng, ma di ba tɛ̀ beta negwɔm e kwɔn vɛ. Mwakûk bemakuk a 

sangal e ra gwining e ji mo, berugu mɛ ba pɛngɛ sede nemuk-fwala, tôt rato mɛ 
ha pɛngɛ sede kugul, gwofwa negwɔm mɛ gwa tɛ̀ balêm kya, ko bol gwofwa mo 
de gwa sé sede bol kyɛkyɛ, ba tē bwerep. 

10Balem kya ba tele sede rɔt yi e nuyel mɛ. Regyɛng bemat de ha tɔk basa 

vɛ wɛt, ba sé e tumal e nuyel mɛ, na be ra a yɛ fwom. Ko bemât shɔt ba sangal, 
ba wunta bebok-basa. 

11Ma re nuyel na bɛrɛng o, na me di pyɛ de yê sɛ̀ kengɛngɛ de ke ha ke dak 

kaa. E ji bɛrɛng o, ma di, ba mɔrɔ gwongyama gwo nenaas o, ba barak e ji kya, 
ba wey na gwɛ. 

12Ko bwang bèngyama mo, ba sey ɛ retô vɛ, ko ba simo a vɛ, be re nuyel na 

sangal vɔk e jeng de bê yɛrɛ a vɛ. 

13E bama mo, ma di e negwi-ywey naturuk hane mo, pyɛ cen cak sede mwasi. 

A sé kyè vey, bale ba gwɔrɔ hɛ, ko ba wɔ́ na yɛ na Mwakûk bemakuk o. 

14Mwakûk bemakuk o a tɛ̀ ɛ a sè gbɔng gwɔ̀m, ko a nɔng ɛ reto na gbɔng nerey, 

yaga na mwa bemât yére bemât jey na yére bemasi de be ha balem detidetu 
be ra a yɛ fwom. Reto mɛ rê nàra gbak-gbak, bê sang wey na negwɔm mɛ wɛt. 

Cap-hâ negwi-ywey o 

15Me, Danyɛl, ma tɛ̀ bengyip sizɔng, yey hom ya bɔrɔk hɛ, yaga pyɛ́ de ma di 

e negwi-ywey. 

16Ma wɔ na gwining e ji vemo de ba sé e tumal e hwomo, ma ra won na yɛ, na 

a misang a me pyɛ́ mo mwa. 

17“Bèngyama benaas de hwà di ba sé e tô negwɔm nenaas de na rɔda nusu 

e jey, hak e bamâ hak. 

18Ko e yɛnɛ mo, Dagwi De A Dal Na Reto Mwa ê nɔng bemat de ba sé bemɛ 

segwɔm, ko bê vɔk sɛ neshey gbak-gbak.” 

19Ko ma simo me gwɛ tɔk e ra gwongyama gwo naas o, de gwa sé detu na 

bwang betat o. Gwa sé pyɛ bengyip sizɔng na yìn dyam tanga bekwǒk bol ve 
dyam pama. Gwa tangal kayɛ pyɛ de gwa sɛ̀. Pyɛ́ de gwa re wɛt, gwa bɔrɔs yɛ. 

20Ko ma to simo na me tɔk e ra ngɛngɛ kuru e ratô gwɛ, a kat mɛ ngwɛngɛ 

gwining de gwa nusu e bama, ko gwa sey ɛ kwɔ̂n ngɛngɛ tat vane mo. Gwɛ a 
gwomo de gwa vɔk bayis na nu de ha dak kaa. E bɛrɛng hom, gwa sé sede gwa 
dal bwang o na nerey. 

21Ma kana bɛrɛng ngwɛngɛ mo de gwa tó como na bemât Dagwi, gwa sè di 

wɛng e ra yɛn. 

22Ko Mwakûk bemakuk a vey, a yɛrɛ shɔt, ko a gang a bemât Dagwi De A Dal 

Na Reto Mwa segwɔm, yaga jeng ya ga vey. 

23Yɛ womo de ma rangal hɛ, a misang a me, a ye, “Gwongyama gwo nenaas o 

gwa sé e tô segwɔm sê nenaas de sê nusu e jey, ko sê sè detu na bwang 
segwɔm mwa. Sê wey na mwa yére bemât jey, sê hama yɛ ko sê bɔrɔs yɛ 
e vwel. 

24Ngɛngɛ kuru ba sé e tô begbɔng begwɔ̀m kuru de bê re negwɔm nane mo, 

hwak e bamâ hwak. E bama mo, hwak à gbɔng gwɔ̀m ê nusu, ê se detu na 
bwang vê susu mo. “A rɔda gang begbɔng begwɔ̀m betat o. 

25Ê ha neha repugu e ra Dagwi De A Dal Na Reto Mwa, ko ê tak a bemat mɛ. 

Ê ye ngyɛ́k na a wey na badu Dagwi mwa na nzem de be ra a yɛ detidetu. 
Bemât Dagwi bê se e nɛn mɛ neshey netat na rebit o. 

26E bama mo, bê ra a yɛ shɔt e hwomo e lagwi. Bê sey ɛ segwɔm mɛ, ko bê 

wey na yɛ hywiri. 

27“Dagwi De A Dal Na Reto Mwa ê de nɔ̂ng bemat mɛ segwɔm mwa yére bemât 

jey. Segwɔm o sê dal mwa na reto na nerey, sê nàra gbak-gbak. Bemât mwa 
segwɔm o bê gyeng hâ bemat mɛ mo, ko bê ra a yɛn fwom.” 

28Yɛnɛ̂ pyɛ́ de ma di e negwi-ywey a yemo. Me, Danyɛl, ma ye lot sizɔng, bwang 

bayis hom gwa pere sege hɛ, ko ma tik pyɛ́ yemo mo mwa e yey hom. 

Danyɛl 8 

Tùruk tanga gam de Danyɛl a di e negwi-ywey 

1E shey hê netat de Bɛlshazar á sè Da vwel Babilɔn, me, Danyɛl, ma di pyɛ cak 

e negwi-ywey. 

2Pyɛ de ma di a yemo: Má sè e ji gbɔng repomô Susa e bak vwêl Ɛlam. Ma sé 

e tumal e hagât Rɔt Ulai. 

3Ko ma hwo bɛrɛng, ma di tùruk de wa vɔk ngɛngɛ lis o ba. Gwomo de gwa dal 

na nelis e gwɛ de gwa tulu e bama mo. 

4Ma bɛrɛng tùruk o wó tē doolol vɔk e rwa ta na rwa bato tanga rwa batin. Vit a 

ngyama cak de ya kyɛm ya tumal a wɛ, vit a pyɛ cak de yê sey yɛ yi na gap wɛ. 
Wa ra pyɛ de ya ta a wɛ zɔng, ko wa gwɛsɛ gap. 

5Jeng de ma sé bɛrɛng pyɛ de ya sé té, ko gam wa pere nusu yi e rwa ta, wa 

tele ziri, bol wɛ ba ka ragas vwel wɛt. Wa vɔk ngwɛngɛ gwining gwô gap e tili. 

6Wa wɔ́ bagat na tùruk de ma ga kana di e hagât rɔt, ko wa pere ye doolol na 

gâp wɛ mwa e ra tùruk o. 

7Wa hwo e ra wɛ na shom de ya ga kana ye puu, wa tɛsɛ wɛ gyɛ̀k, ko wa kwɔrɔ 

ngɛngɛ̂ wɛ ba mo. Tùruk o vit a gap de wô ye ngyàp-ngyap. Gam o wa bomo 
wɛ e vwel, wa bɔrɔs wɛ, ko vit a mwat de a tɔk sey wɛ. 

8Gam o wa gwɛ̌ gwɛsɛ gap, ko jeng de gap wɛ mo ha ga dal gap, gbɔng 

ngwɛngɛ mɛ gwane gwa kwɔrɔ hɛ. E tô gwɛ̀ ngɛngɛ naas ve gap arɔng ba tulu, 
ko ba bɛrɛng rǎ naas. 

9Kengɛngɛ kesɛl o ka tulu yi e ji gwining, ka ras, ka tɛ́ ɛ gworwey o sizɔng. Reto 

wɛ wa wul rwa batin na rwa rak na wɔ sɛ̀ vwel de ha dal na nerat. 

10Ngwɛngɛ mo gwa ras, gwa tɛ̀ gap, ko gwa hwo e ra bemât comô lagwi, vɛ à 

netangacɛn. Gwa barak netangacɛn o nehak e vwel, ko wa bɔrɔs nɛ. 

11-12Wa simo sey ɛ retô mwat nuyel bemat como lagwi o, wa toyo na nenɔrɔ̂ 

rangas ne kahɛ tuk de be nása a yɛ, nagasi na nahywegelek, ko wa tɛ̀ gbɔng 
duk re a yɛ fongol ligis. E gwông sogô nehywɛ, wa sege nenɔrɔ̂ rangas ne kahɛ 
tuk. Yi ano, wa wey na rê fongôl tsak o. Ngwɛngɛ mo gwa di wɛng e mwa pyɛ́ 
de gwa ra. 

13Ko ma wok tom-lagwi hwak a rangal mumwɛ, a ye, “Vɔk e yɛ̌ jeng de bê ba 

sila pyɛ́ de ba di e negwi-ywey o ɛ? Vɔk e yɛ jeng de bê ro na nása nenɔrɔ ne 
kahɛ tuk ɛ? Vɔk e yɛ jeng de sogô nehywɛ hemo hê nàra arɛt? Vɔk e yɛ jeng de 
bê bɔrɔs bemât comô lagwi tanga Gbɔng Duk Re Fongol ɛ?” 

14Ko ma wok hwak à tom-lagwi o a ye, “Gbing-gbing, nahywegelek gu rining na 

naga na kuru batungun (1,150) tanga negasi gu rining na naga na kuru batungun 
be kwey e ngyen. E bama mo, bê to be tik kwɔ̂n rê fongol o haalal.” 

Cap-hâ negwi-ywey o 

15Ma sé kuu me, me tɔk cap-hâ pyɛ́ de ma di e negwi-ywey o, ko gbogolok, ma 

di sede mwat e tumal. 

16Ma wok fwɔ sede gwô mwasi yi e gurâ Rɔt Ulai, gwa ye, “À Gabriyɛl, misang 

a yɛ pyɛ́ de a di.” 

17Gabriyɛl a hwo vey, ko ma tɛ̀ bengyip, ma vɛ̌ gaba gup. A yang me, “Hwà sé 

mwasi zɔng. Mwa ano, a sé naka na hwo tɔk wɔgɔ, pyɛ́ de hwà di e negwi-
ywey o ya sé e ra jeng talâ jey.” 

18Jeng de a sé rɔɔ ha, nehywɛ hom na ga vuru hɛ e dyɛngɛ gup e vwel. Ko a 

kaba me, a sogo me cik. 

19A ye, “Wet betong! Ma sé ha a hwo pyɛ de ye kyè wɔ té jeng de Dagwi ê ra 

shôm yɛnɛ mo. 

20“Ngɛngɛ bà ve tùruk ba sé e tô segwɔm Medya na Pɛrsya. 

21Gam wa sé e tô segwɔm BeGirik, ko ngwɛngɛ gap de gwa sé e tilî wɛ gwa sé 

e tô gbɔng gwɔ̀m wo mɛsɛng o. 

22E bamâ kwɔrɔ̂ ngwɛngɛ mo, ngɛngɛ naas ba tulu e tô gwɛ. Ba sé dura 

segwɔm naas, ko bê vɔk gap sede wo mɛsɛng o wɛt. 

23“Jeng de jeng negwɔm he naas o yê yɛnɛ hɛ, na jeng de neves mɛn na ga 

kat, hwak à gbɔng gwɔ̀m de ê paa kwas, gwɔ̀m kwɛlɛng ê nusu. 

24Ê vɔk reto, ko hê sè yi na gap mɛ wɛt. Ê wey na kayɛ pyɛ e gwong de ba ga 

sang di wɛt, ê di wɛng e kayɛ pyɛ de e ra. Ko ê wey na vemo de ba vɔk reto, 
mwa na bemat de ba sé vê Dagwi arɔng. 

25Yaga netsitsɛng neves mɛ, a rɔda di wɛng e kwɛlsɛ̂ng bwang o, ê paa kwas, 

ê wey na bemat pyak hák. Ê hwo e ra Gbɔng Gwɔ̀m begbɔng begwɔ̀m mwa. 
Jeng a yane de bê wey na yɛ, ko ê se yi na gâp mwasi wɛt. 

26“Pyɛ de hwà di e negwi-ywey e ra nenɔrɔ̂ rangas ne nagasi na nahywegelek 

ya sé tsak o. A remo, vɔk yɛ yaang e ji yey mō, yaga jeng ya rɔngɔl yikyik 
e ngyen de pyɛ́ yemo yê té.” 

27Me, Danyɛl, ma tɛ́ me gbɛrɛk, ma dyɛng na serɔ nepɔlɔ pwoy. Jeng de a yang 

me lɔ̀ɔ, ma sogo, ma toyo wɔ̂ fwom de Da Vwel a nɔng me, ko ma sǎ e ji bɔrɔk 
e ra pyɛ́ de ma di e negwi-ywey o, yaga ma tɔk cap-hâ yɛ wɛt. 

Danyɛl 9 
Danyɛl a ra won, a kulu banɛn mɛn 

1-2Dariyus, hwêy Ahasɛrus WoMedya a tɛ́ ɛ Da vwel Babilɔn. E shey mɛsɛ̂ng 

negwɔm mɛ, me Danyɛl ma ngyɛgɛt bebok-basa ve bezarap Dagwi ko ma de 
tɔk cap-hâ pyɛ́ de Dagwi Darwey a kana ha a Yirmiya. Pyɛ́ mo ya sé e ra neshey 
kuru bataama de Yɛrusalɛm wô nàra barin. 

3-4Yaga ano, ma pɛrɛ tik rê pyɛ́, ma tɛ̀ rugû sesin, ma sangal e fongôl kya. Ma 

kulu banɛn hom, ko ma ye zip e râ won na Dagwi Darwey, Dagwi hom, ma ye: 
“À Darwey, hwà sé Dagwi wo nerey, hwà sé pyɛ bengyip. Hwó gyenges wuna-
na-sira mō, ko hwà tɛ̀ yey mō na vemo de ba tɛ̀ yey na hwo, be gyenges badu 
mō arɔng. 

5Ko wot a ga ra banɛn, wot a ga buru, wot a ga ra pyɛ́ de ya sé vyes, wot a ga 

sogo nehywɛ, wot a ga gyili badu mō, wot a ga hala basa mō. 

6Wot a ga wet betong na neha bezarap mō de bà há a begbɔng begwɔ̀m mot, 

na bemât nuyel mot, na bedabeda mot tanga bwang bemat o mwa wɛt. 

7“Hwo à Darwey, hwó ra pyɛ́ de ya sé tyɛng kayɛ jeng, ko wot a wok rekyen 

e nuyel mō. Ey, vey e yunung bemat de ba sé sangal e Yɛrusalɛm na e vwêl 
Yuda, wɔ sɛ̀ mɛ BeIsrayɛl mwa de ba sé bagat, na vê yikyik wot a sé e ji rekyen. 
Pyak e ji mot ba sé e bavwel de hwà ga ro ɛn, yaga wot a raa hwo na tsak o wɛt. 

8Ey, à Dagwi Darwey, wot na begbɔng begwɔ̀m mot, na bemât nuyel mot tanga 

bedabeda mot, wot a wok rekyen, yaga wot a ga ra a hwo banɛn. 

9À Darwey Dagwi mot, hwà sé wo nemwishish, hwó halsa a wot banɛn, mwa 

ano de wot a ga sogo nehywɛ mō. 

10Hwà ga ha a wot, wot gyeng badu mō vemo de hwà nɔng ot yi na bezarap 

mō, ko wot a wet betong wɛt. 

11“BeIsrayɛl mwa ba ga gyili badu mō, ba kyɛ́ ɛn nà wok basa mō. Wot a ga ra 

a hwo banɛn. Yaga ano, hwà tɛ̀, hâ kyini de ba jɛk e ji badu Mose, mwât fwom 
mō, ha ga sɛ̀ ot. 

12Hwà ga sila ha de hwà ha e ra wot na e ra bemât nuyel mot. Hwà ga tomo a 

wot na gbɔng rezot e Yɛrusalɛm. Vit a mwat de a ga sang di yere rezot remo 
e kwɔn hak e jey. 

13Rezot o mwa ra sɛ̀ ot, sede remo de ba jɛk e ji Bwok-basa Badu Mose. Ko 

wot a ka doyo na wot dak a hwo, à Dagwi Darwey, Dagwi mot gabɔk wɛt, wot 
a tik ragas neves mot wɛt, wot a tɛ̀ nehywɛ mot e ra tsak ha mo wɛt. 

14Pyɛ ma yemo de ya tɛ̀, hwà tik gbɔng rezot remo ra hwo e ra wot. Mwin, à 

Dagwi Darwey, Dagwi mot hwó ra tyɛng e kayɛ pyɛ, ko wot a wet betong na 
hwo wɛt. 

15“À Darwey Dagwi mot, hwà nusu na bemat mō yi e vwêl Misra na gbɔng reto 

mō. Yi ano, hwà sɛ a to mō reza vey e yunung. Ko wot a ga ra banɛn, wot a ga 
ra pyɛ́ vyes. 

16À Darwey, hwà dura a wot nerat mō kayɛ jeng. Yaga ano a remo, wot e ra 

won, hwo ye ros a shom mō pyep e ra repomo mō Yɛrusalɛm de ba lɔk e ra 
raku mō wo jɛrɛ. A sé yaga banɛn mot na pyɛ́ vyês bedabeda mot de bemat 
mwa de ba gwɔrɔ hot, be byɛs Yɛrusalɛm tanga bemat mō. 

17“À Dagwi mot, wok won hom na dâk gabɔk hom. Bɛrɛng kwɔ̂n jɛrɛ mo de ha 

ga tɛ́ ɛ barin na nerat. Ra ano, na be nɔng o mɛ nerey. 

18À Dagwi hom, wet betong na hwo wok me! Wunta bayis mō na hwo di repomo 

mot de ba wey mɛ, repomo remo de hwà kasa. Jeng de wot a sé ra won na 
hwo, wot e ra, yaga wot a vey wɛt, ko a sé yaga nemwishish de hwà vɔk pyak. 

19À Darwey, wok ot! Hala a wot! Vey e tē mot! Ra pyɛ cak ziri yaga repomo mō 

tanga bemat mō de hwà kasa zɔng wɛt, ko yaga na be nɔng o mɛ nerey!” 

Gabriyɛl a misang a Danyɛl cap-hâ besati kuru bataama 

20Ma sé rɔɔ ra won, ko ma sé kulu banɛn hom na vê bemat hom BeIsrayɛl, ma 

to sé tosho e nuyêl Dagwi Darwey, Dagwi hom yaga raku mɛ wo jɛrɛ. 

21Jeng de ma sé ra ano, Gabriyɛl, mwat de ma kana di e negwi-ywey, a pere 

tele vey na me sede gwonon. Jeng o ya sè jeng narâ nɔrɔ̂ he nahywegelek. 

22A hwo misang a me, a ye, À Danyɛl, ma vey, yaga na me sɛlɛ hwo, na hwo 

tɔk cap-hâ pyɛ́ de zarap Dagwi a ha. 

23Ras de hwà pɛrɛ râ won, Dagwi a nɔng me hanat vey na hwo, yaga a jut o na 

nerat sizɔng. Ma sé e ngamo, na me ha a hwo hɛ. Tɛ̀ nehywɛ mō, na hwo tɔk 
negwi-ywey o. 

24Ba ga yɛrɛ a bemat mō na repomo rê jɛrɛ besati kuru bataama. Jeng yemo yê 

sè sɛ̌ sogô nehywɛ, ko ragâs banɛn hê gwɛ̌ kat, sɛ̌ ba hala banɛn na be talâ-
nɛn arɔng. E jeng o, Dagwi ê tɛ̀ pyɛ́ mwa ye se tyɛng gbak-gbak. Ê sila pyɛ̂ 
negwi-ywey tanga neha de bezarap mɛ ba yi mɛ, ko bê to tik Gbɔng Duk Re 
Fongol jaram. 

25Tɛ̀ nehywɛ mō na hwo bin tɔk, e tuhak bà nɔng nu wɔgɔ, be to lɔk repomô 

Yɛrusalɛm. Yi e tuk hane e jeng de mwât nuyel de Dagwi a kasa a vey, jeng o 
yê wul besati betaama. E bama mo, wɔ̀ sɛ̀ besati kuru batyiimin na vɛ beba, 
Yɛrusalɛm wô nàra repomo de ba ga to lɔk, de ba ga gwɔrɔ na jwâ-pomo arɔng. 
Ko jeng yemo yê se jeng reyɔm. 

26E bamâ jeng yane mo, bê wey na yɛ mwât nuyel de Dagwi a kasa, ko vit a 

mwat de ê dul ɛ. Mwât nuyel dūk ê vey na bemât como mɛ, ko bê wey na gbɔng 
repomo tanga Gbɔng Duk Re Fongol, sede tɛmɛ-nshi de wo rùnus nedem. 
Como na wêy nedem o bê re nuyel vɔk e yɛnɛ mo, sede remo de Dagwi a ga 
yong ɛ. 

27Yɛ mwât nuyel dūk o ê wuna sira na gap tanga bemat pyak vɔk e sati gwining. 

E tê sati mo, ê ro mɛ na nása nenɔrɔ̂ yas, na ne pyɛ̂ re e Gbɔng Duk Re Fongol. 
Ê tɛ̀ pyɛ sekwit de yê tɛ̀ kwɔn o byɛm-byɛm. Yɛ̂ sè e hwomo sɛ̌ jeng de Dagwi 
a ga yong ɛ, na a wey na mwât neves o. 

Danyɛl 10 
Danyɛl a di mwat e hagât Gwɔrɔt Tigris e negwi-ywey 

1E shey hê netat hê Kɔrɛsh, Da vwel Pɛrsya, Danyɛl, de ba vo a yɛ rezâ 

Bɛltɛshazar, a sey ha yi na Dagwi. Ha mo ha sé mwin, ko ha sé e ra gbɔng 
como. Danyɛl a ye ngyɛ́k na a tɔk cap-ha mo, ko ba dura a yɛ hɛ e negwi-ywey: 

2E ji nepɔlɔ nane, me Danyɛl ma sè e ji sesin besati betat. 

3Ma re pyɛ́ cak ryat o wɛt, nama na nshî anap na wɔ́ e nu hom wɛt, ko ma mɔmɔ 

me na něy wɛt. 

4E pɔlɔ kuru baba na hɛ naas e pwɛl gwô susu mo, ma sè tumal e kwogôm 

Gwɔrɔt Tigris. 

5Sede ma ye ganga, ko ma di mwat na berugû lilen, a rɔgɔs gyindi wo celes 

dyam shinang e rawit mɛ. 

6Rebek mɛ ra sè sede yerê dyéngere ryat sizɔng, bwang bayis mɛ gwa nɛp 

sede nedɛbɛt gbara, bayis mɛ ba lolo sede balêm kya, vɔ mɛ na bol mɛ ba nɛp 
sede dyam pama de ba tugut yɛ, ko fwɔ mɛ gwa wus sede gwô regyɛng bemat. 

7E me, Danyɛl nju hom de ma di mwat de a vey o. Bemat de bá sè tanga me 

ba di pyɛ cak wɛt, ko ba vo bengyip sizɔng, ba tele wɔ lɛrɛ bato mɛn. 

8Ba tik me nju hom zɔng e de bɛrɛng gbɔng pyɛ yane. Bwang bayis hom gwa 

ga doyo hɛ, ko gap ha ga tala a me. 

9Mwat o a hwo ha, ko ras de ma wok fwɔ mɛ, ma gaba gup e vwel, nehywɛ hom 

na ga vuru hɛ. 

10Vwɔ gwa ra me, gwa sɛlɛ me, na me sogo e ra bakwot hom, na me ye yɛndɛng 

e ra vɔ hom. 

11Mwat o a yang me, “À Danyɛl, Dagwi a jut o na nerat sizɔng, ko e yɛ de a 

tomo me na hwo. Sogo, na hwo tɛ̀ nehywɛ mō e ra ha de me kyè wɔ ha.” Ma 
sogo e tumal, rebek hom re vow, 

12ko a yang me, “À Danyɛl, hwo wok bengyip wɛt! Hwà dyɛng to mō e nuyêl 

Dagwi mō, yaga hwà tɛ̀ e yey mō, hwó simo tɔk pyɛ́ de ya té. Yi e tûk susu mo, 
a wok won mō, ko ma vey, na me toyo a hwo na hanat mɛ. 

13Ko di, mwât nuyêl segwɔm Pɛrsya a dul me nepɔlɔ kuru baba na hɛ hining. 

Ko Mikayɛl, gwining e ji vê nuyêl betom-lagwi a vey sɛlɛ me, na me sɛ̀ gwông 
nusu yi e hwomo. 

14Ano de ma vey wul na hwo, yaga na me misang a hwo pyɛ de ye kyè wɔ té 

na bemat mō e ngamo nuyel. Negwi-ywey nemo na sé e ra jeng de ye kyè vey.” 

15Jeng de a ha a me pyɛ́ yemo, ma ye det à bayis hom, ma tɔk hanat wɛt. 

16Ko womo de a sé sede mwasi a ra bwɛrɛk nu hom. Ano de ma tɔk to hwo ha, 

ma yang ɛ, “À darwey, yaga pyɛ́ de ma di e negwi-ywey o ma sé wok na rebek 
vɛ̌t, gap ha ga tala a me. 

17E rɛ̌ de mwat de a sé pyɛ cak wɛt sede me, ê kyɛm a ha na hwo, à darwey ɛ? 

Gap hom ha ga tala hɛ, nesong na ga hwo radɛ a me.” 

18Yɛ de a sé sede mwasi a to ra me, a nɔng me gap. 

19A ye, “Hwo vɔk bengyip wɛt! Dagwi a jut o na nerat sizɔng. Kayɛ pyɛ yê se a 

hwo naka. Vɔk yey ting!” Jeng de a ha na me, ma sɛ̀ gap, ma ye, “À darwey, 
hwô tɔk ha na me, yaga hwà ga gwɛ̌ a me gap.” 

20-21Ano kwong, a ye, “Hwà tɔk retîn pyɛ de ya tɛ̀, ma vey na hwo arɛt? Ma vey 

na me há a hwo pyɛ́ de ba jɛk e Bwok-basa gwo Tsak-ha. Ko di, jeng de me 
kyè wɔ toyo, mê to tó como na mwât nuyêl segwɔm Pɛrsya. Ko jeng de ma ga 
di wɛng, mwât nuyêl segwɔm Giris ê vey. Ko vit a mwat de ê sɛlɛ me e ra yɛn 
sɛ̌ Mikayɛl, mwât nuyel de e dul bemat mō.” 

Danyɛl 11 
Hâ tom-lagwi vɔk na Danyɛl 

1Me pyɛ hom ma ga sɛlɛ hɛ e shêy susu hê negwɔm Dariyus wo Medya. 

Bak wo mɛsɛng o: Begbɔng begwɔ̀m benaas na vemo de ba raa hɛn 

2A remo, mê há a hwo tsak ô pyɛ́ de ye kyè wɔ té e nuyel. Bê to sɛ̀ begbɔng 

begwɔ̀m behak betat, hwak e ra hwak, de bê sogo e Pɛrsya. Wo nenaas o a 
rɔda dal ɛn na nedanerey vitvit, ko jeng de a ga tɛ̀ gap yi na nedanerey mɛ mo, 
ê tɔgɔs bemat mwa na be hwo e ra segwɔm Giris. 

3E bama mo, gbɔng gwɔ̀m sugâ como hwak ê sogo, ê re negwɔm e ra gbɔng 

vwel yɔkyɔk, ko ê ra pyɛ de yey mɛ ya di zɔng. 

4Ko jeng de segwɔm mɛ mo sa ga lɔk ɛ mwamwa, sê gaba, sê gas ɛ zang naas 

e ra naas, ko mwa nɛ nê sè e vwɔ̂ yére mɛ wɛt, ko nê vɔk retô yerê gbɔng gwɔ̀m 
sugâ como mo wɛt. 

5Gbɔng gwɔ̀m rwa batin ê gwɛsɛ gap. Ko hwak e ji bemât nuyêl como mɛ ê 

sogo nehywɛ, ko ê sey ɛ bwarwêy segwɔm o. 

6E bama neshey nehak gbɔng gwɔ̀m rwa batin na wo rwa bato bê wuna hɛn 

e nesa. Gbɔng gwɔ̀m rwa batin ê nɔng hwóng mɛ e weneng na gbɔng gwɔ̀m 
rwa bato, na be dura mɛ wunâ nesa mo. Ko retô hwong o rê ros wɛt. Yɛ na da 
mɛ, na rwas mɛ tanga bemât fwom de ba dop na yɛ ba rɔda wey na yɛn mwa. 

7Hwak e ji yerê hwong o ê vey re negwɔm ne rwa batin. Ê hwo e ra bemât comô 

gbɔng gwɔ̀m rwa bato, ê yel e kwɔ̂n dal mɛ, ko a re ɛn na como. 

8Ê hashe cī mɛn na pyɛ́ ryat ye dyam shinang na dyam pyɛng de ba ra mɛ fwom 

yaga cī mɛn wɔ e Misra. Ko ê ra a gbɔng gwɔ̀m rwa bato pyɛ cak wɛt. Ko bê jut 
neshey, 

9ko gbɔng gwɔ̀m rwa bato ê wɔ hwo e vwêl gbɔng gwɔ̀m rwa batin, ko ê toyo 

wɔ e sevwel mɛ. 

10Nèy bewen mɛ na rɔda yong ɛn yaga como, nê tula gwakû regyɛng bemât 

como. Bê vey sede tɛmɛ-nshi, bê hwo e ra bemât repugu mɛn sɛ̌ ba wɔ wul 
kwɔ̂n dâl gbɔng gwɔ̀m rwa batin. 

11Gbɔng gwɔ̀m o ê sogo na shom, na a wɔ tó como na gbɔng gwɔ̀m rwa bato, 

ko ê re como mo, mwa ano de a vɔk gwogyɛng bemât como. 

12Gbɔng gwɔ̀m rwa batin ê dak kaa, yaga a ga wey na bemât como, gu e ra gu. 

Ko mwa ano, wɛng me hê nàra pyak wɛt. 

13Gbɔng gwɔ̀m rwa bato ê to gwɛ̌ nepyak regyɛng bemât como de na dal ne 

mɛsɛng o, ko e bamâ neshey nehak ê to toyo na bemât como mo na pyɛ̂ como 
yɔkyɔk. 

14E jeng yane, bemat pyak bê sogo e ra gbɔng gwɔ̀m rwa batin. Ko di, à Danyɛl, 

bemât paa neshágarak yi e bemat mō, bemat bê wuna bato mɛn na yɛn, na be 
bin tɛ̀, pyɛ̂ negwi-ywey o ye té. Ko bê di wɛng wɛt. 

15Gbɔng gwɔ̀m rwa bato ê vey, ê hwo e ra gbɔng repomo de ba gwɔrɔ na jwâ-

pomo, ko ê lɔk nekwɔn kweres wo tut e ra jwâ-pomo mo, na a tɔk re rɛ. Ê re rɛ. 
Bemât comô gbɔng gwɔ̀m rwa batin mwa na besuga mɛn bê tɔk tumal wɛt. 

16Ko gbɔng gwɔ̀m rwa bato ê tɔk ra pyɛ de e simo, yaga vit a mwat de ê tumal 

a yɛ. Ê sey ɛ vwel de ha dal na nerat arɔng, ko ê wey na hɛ. 

17Ê yong ɛ na a sey ɛ segwɔm sê rwa bato. Ê wuna nesa na gbɔng gwɔ̀m rwa 

batin, ê nɔng ɛ hwóng mɛ e weneng, yaga na a ra gwong yé gup a segwɔm sá 
mɛ mo. Ko netsitsɛng mɛ mo nê re wɛt. 

18E bama mo, ê doyo, na a hwo e ra yére bemât jey de ya sé e rekwogom 

gworep, ê re pyak e ji mɛn na como. Ko gbɔng o wo bemât como hwak dūk o, 
ê di wɛng e ra yɛ, ko ê tɛ̀ yɛnɛ̂ paà kwas mɛ. 

19Gbɔng gwɔ̀m rwa bato mo ê toyo e nekwɔn dal ne vwel mɛ, ko ê di gawey, 

hemo hê se yɛnɛ mɛ. 

20Gbɔng gwɔ̀m de ê tut e ra negwɔm o, ê tomo mwât seres dyâm vwel, na a 

gwɛ mɛ nepyak nedanerey e ji yɛnɛ̂ segwɔm mɛ. Ko e ji jeng tyɔng, ba rɔda 
mɔrɔ gbɔng gwɔ̀m wane mo yaang, ko ê sè na como wɛt. 

Bak wo neba: Gbɔng gwɔ̀m vwes yi e rwa bato 

21Hwak à gbɔng gwɔ̀m de a vey pyɛ cak wɛt, yɛ a ka sé wo lɔ gwɔ̀m wɛt, ê pere 

tulu, ê sey ɛ negwɔm o e gwông netsitsɛng. 

22Ê yishing bagyɛng bemât como vê gap, ko ê wey na mwat nuyel bemat Dagwi. 

23A rɔda kwɛlɛng yére bemât jey cak yi na wuna hɛ na sira tanga yɛ. Ê gwɛsɛ ɛ 

gap, mwa ano de bemat tyɔng zɔng bê raa bama mɛ. 

24A rɔda hwo e ra bak vwel de wa dal na nerey hák. E hwomo ê ra pyɛ de hwak 

e ji bedabeda mɛ ba ga sang ra wɛt, ê gas a bemat de ba raa hɛ pyɛ́ de ba 

hashe e de jugu mo. Ê to yong begwong de ê wɔ hwo e ra nekwɔn dal, ko ê ros 
e de ra mo wɛt. 

25Ê tula gbɔng regyɛng bemât como, ko na yey ting ê wɔ̀ hwo e ra gbɔng gwɔ̀m 

rwa batin. Gbɔng gwɔ̀m o ê yong ɛ arɔng, ê wuna gwogyɛ̀ng bemât como, ko ê 
kyɛm a tó como mo wɛt, yaga ba ga yong a yɛ begwong beves. 

26Mwin, e bemat de ba sé bagat na yɛ de bê tɛ̀ ɛ a gaba. Bê shara regyêng 

bemât como mɛ, ko bê mɔbɔs pyak e ji mɛn. 

27Begbɔng begwɔ̀m vemo beba bê sangal be re pyɛ́ e tebut gwining o, ko e ji 

neyey mɛn bê bare pyɛ́ vyes vɔk na bemɛn. Yɛn ê yɛt a bemɛn nebɔs, ko pyɛ́ 
de bê yong yê tɛ̀ to wɛt, yaga jeng de Dagwi a yɛrɛ ya ga vey e ngyen wɛt. 

28Gbɔng gwɔ̀m rwa bato a rɔda toyo wɔ e vwel mɛ na pyɛ́ pyak de a ga hashe 

yi e de como. Ko e gwong mɛ, ê ra pyɛ de a tɛ̀ e yey mɛ e ra bemât Dagwi na 
negwɔn raa mɛn. 

29E jeng de Dagwi a ga tik ɛ ê to wɔ̀ hwo e ra sevwêl rwa batin. Ko e jeng yemo, 

pyɛ mo yê tá a yɛ wɛt. 

30Bemât como ba rɔda vey e ji bedwa-nshi yi e rwa ta. Bê sogo e ra yɛ, bê dul 

ɛ. A rɔda toyo na shom, ê gang shom mɛ e ra bemât Dagwi na negwɔn raa mɛn, 
ko ê wuna to na vemo de ba ga hala negwɔn raà Dagwi o. 

31Ê tomo na bemât como mɛ, na be yel, be tɛ̀ Gbɔng Duk Re Fongol de ba rɔnɔ 

na jwa-duk ligis. Ba rɔda ro mɛ na nása nenɔrɔ ne kahɛ tuk, ko bê tɛ̀ pyɛ sekwit 
yemo de yê tɛ̀ kwɔn o byɛm-byɛm! 

32Ko yi na mɛlɛm, gbɔng gwɔ̀m o ê tɛ̀ vemo de ba ga hala negwɔn raà Dagwi, 

be raa hɛ. Ko vemo de be raa Dagwi, bê tumal gak, bê gyeng badu mɛ. 

33Bemat vemo de ba vɔk tɔk bê misang a behak pyak pyɛ ra. Ko vɔk e jeng cak, 

bê wey na behak e ji mɛn na wal, ko behak bê rangas hɛn, ko behak bê sey ɛ 
pyɛ́ mɛn, bê tɛ̀ ɛn e ngyang. 

34E jeng tak a yɛn o, bê sɛ̀ sɛlɛ tyɔng zɔng. Ko pyak e ji bemat vemo de be raa 

hɛn be raa raà bayis zɔng. 

35E ji vemo de ba vɔk tɔk, bê mɔbɔs behak. Yi ano, Dagwi ê tɛ̀ bwang bemat be 

tɛ́ ɛn haalal, na be yong bato mɛn gyam jeng yɛnɛ mo de Dagwi a ga tik ɛ. 

36Gbɔng gwɔ̀m rwa bato mo ê ra pyɛ́ de yey mɛ ye simo. Ê dak kaa wɔgɔ, a dal 

cī mwa, ê ha neha neves e ra Dagwi De A Dal Na Reto Mwa. Ko ê di wɛng sɛ̌ 
jeng de Dagwi a to vɔk shom na bemat mɛ wɛt, yaga kayɛ pyɛ yê té tyɛng na 
pyɛ de Dagwi a ga yong ɛ. 

37Pyɛ mɛ cak ya sé na cī de bedabeda mɛ ba re a yɛ fongol tanga cī de beha 

be tɛ̀ yey na yɛ wɛt. Mwin, ê tɛ̀ to mɛ e ra cī mwa, bê ka nɔ̂ng cak nerey wɛt. 

38E tô cī mo, ê sap ci yemo de ye dulus nekwɔn dal, yemo de bedabeda mɛ ba 

ga sang tɔk wɛt. E nɔngɔ̂s yɛ nenɔrɔ̂ dyam shinang, na dyam pyɛng, na 
dyéngere ryat sizɔng tanga pyɛ́ de ya sé yê dyām pyak. 

39Na sɛlɛ̂ cī dyuk yemo, ê tɔk di wɛng e ra nekwɔn dal de na dal na gap. E nɔ̂ng 

bemat de be sap ci mɛ mo nerey, ê tɛ̀ ɛn bemat nuyêl bemat pyak, ê gas a yɛn 
bebak bavwel, be tɛ́ ɛn pyɔlɔ mɛn. 

Bak wo netat: Jeng yɛnɛ mo 

40E jeng yɛnɛ mo, gbɔng gwɔ̀m rwa batin ê hwo e ra gbɔng gwɔ̀m rwa bato. Ko 

wo rwa bato mo ê hwo e ra yɛ na gap mɛ mwa, ê ra fwom na bekyɛkyɛ̂ bedwa, 
na bedwa tanga bedwa-nshi pyak, ko a rɔda yel e bavwel pyak sede tɛmɛ-nshi, 
ê re ɛn na como. 

41A rɔda yel e ji vwel de ha dal na nerat, ko ê mɔbɔs bemat, gu e ra gu, ko 

BeƐdɔm na BeMowap tanga bemât nuyêl BeAmɔn bê hywit ɛn. 

42Gbɔng gwɔ̀m rwa bato ê re nuyel na sey ɛ bavwel pyak mwa na Misra. 

43A rɔda sey ɛ nedanerey hɛ ne dyam shinang na dyam pyɛng tanga bwang pyɛ́ 

cak de ya vɔk nerat sizɔng. A rɔda re bavwêl Libya tanga Kush na como. 

44Ko jeng de ê wok, bemât repugu yi e rwa rak na rwa bato ba yel e vwel mɛ, ê 

tɛ̀ shom sizɔng, ko ê toyo, na a mɔbɔs bemat pyak. 

45A rɔda tɛ̀ bǔk rat mɛ e tê Gworep Tē na Raku Siyɔn, ko ê ku, vit a mwat hwak 

de a rɔda sɛlɛ hɛ. 

Danyɛl 12 
Bak wo nenaas: Bavîn bemat bê sogo na neken 

1E jeng yane mo, Mikayɛl, yɛ gbɔng o wo betom-lagwi, de e dul bemat mō a 

rɔda dura to mɛ. Jeng o yê sè jeng reyɔm, reyɔm reves de ra ga sang tɛ́ wɛt 
yimo de bemat mō ba tɛ́ ɛn yerê sevwel vey e remo. Ko bê sey nekên mwa 
bemat mō de ba ga jɛk baza mɛn e ji bwok-basâ Dagwi. 

2Pyak e ji vemo de ba ga kushu bê to sogo na neken, behak na be sey neken 

gbak-gbak, ko behak na be sè pyɛ byɛs, bê sɔ rekyɛn gbak-gbak. 

3Vemo de ba vɔk tɔk ba rɔda nɛp sede newɛshɛrɛ̂k lagwi. Yɛn a ga basa a 

bemat pyak gwong de gwa sé tɛk, ko yɛn ê nɛp sede netangacɛn gbak-gbak. 

4“À Danyɛl, tik yaang pyɛ́ de ma ga ha a hwo. Jɛk yɛ e bwok-basa, na hwo man 

gwɛ na negang sɛ̌ jeng talâ jey. Bemat pyak bê kyě bɔ́rɔng, ko a sé e ji bwok-
basa gwomo de bê sè hwal o.” 

Bak wo netungun: Bavîn bemat bê sogo na neken 

5Jeng de me, Danyɛl, ma sé rɔɔ bɛrɛng pyɛ́ e negwi-ywey, ma di bemat beba 

e tumal e vwarâ Gwɔrɔt Tigris, kawɛ e kwogom het. 

6Gwining mɛn a rangâl mwat de a tɛ̀ berugû lilen, de a tumal tyɔng wɔ sɛ̀ bak 

bàto gwɔrɔt o, a ye, “Ê ros vɔk e yɛ̌ jeng de pyɛ̂ langat yemo yê té ɛ?” 

7Mwat de a tɛ̀ berugû linen o a nára vɔ mɛ mwa bà vɔk e lagwi, a ye, “Ma sira 

me na Dagwi wo neken gbak-gbak, pyɛ́ yemo yê jut neshey netat na rebit o. Bê 
yɛnɛ pyɛ́ yemo, e bama de ba ga yɛnɛ tak a bemât Dagwi.” 

8Ma wok pyɛ de a ha, ko ma tɔk yɛ wɛt. Yaga ano, ma rangal, ma ye, “À darwey, 

e rɛ̌ de pyɛ́ yemo yê yɛnɛ hɛ arɛt?” 

9Ko a toyo a me, a ye, “Kyè kwɛngɛl mō, à Danyɛl. Neha de ma ha na sé neha 

yaang, ko ba rɔda lɛrɛ nɛ sɛ̌ jeng yɛnɛ mo ya vey. 

10Dagwi ê mara bemat pyak sede be rugut dyam, yaga na, e tala mo, neyey 

mɛn ne sè haalal. Bemat beves bê tɔk pyɛ́ mo wɛt, bê re nuyel na ragâs neves, 
ko vemo de ba vɔk netsitsɛng bê tɔk yɛ̄. 

11“Yi e jeng de bê ro mɛ na nása nenɔrɔ ne kahɛ tuk na be tɛ̀ pyɛ sekwit yemo 

de yê tɛ̀ kwɔ̂n jɛrɛ byɛm-byɛm, nepɔlɔ gu rining na naga beba na kuru shabatat 
(1,290) nê kwey. 

12Vê wɛng a vemo de ba niri sɛ̌ nepɔlɔ gu rining na naga betat na kuru na ne 

netungun na kwey, 1,335! 

13“Ko hwo, à Danyɛl, re nuyel na râ pyɛ́ de ya sé yɛt. E bama mo, hwo pɔnglɔ, 

ko e yɛnɛ mo, hwô ba sogo, ko hwô sey pyɔlɔ mō.” 

Hosheya 
Hosheya 1 

ɔtam, na Ahas tanga Hɛzɛkiya bá sè begbɔng begwɔ̀m Yuda, ko Yɛrɔbɔwam 
Yɛhɔwash á sè gbɔng gwɔ̀m Israyɛl. 

Hwâ Hosheya na nèy mɛ 

2Jeng de Dagwi Darwey a hwo ha na BeIsrayɛl yi na Hosheya, a yang ɛ, “Ci wɔ̀ 

ra weneng devwes, na hwo tɔs nèy na yɛ, yaga bemât vwel o mwa ba sé ra 
nejwang, ba ga hala raà Dagwi Darwey.” 

3Ano, Hosheya a ra weneng hwā de ba tang ɛ à Gɔmɛr, hwông Diblayim. 

Gɔmɛr o a hwo sey jim, ko a tɔ a yɛ hwey wen. 

4Dagwi Darwey a yang Hosheya mo, “Vo a yɛ rezâ Yɛzrɛɛl, yaga ê ros wɛt na 

me wɔ̀ tabak lɔ Yehu, gbɔng gwɔ̀m Israyɛl yaga bemat de a mɔbɔs e Nɛk 
Yɛzrɛɛl. Ma sé kyè wɔ̀ wey na lɔ̂ negwɔm Israyɛl. 

5Ko e jeng o mê wey na gâp bemât comô Israyɛl e Nɛk Yɛzrɛɛl o.” 

6Gɔmɛr a to sey jim, a tɔ hwey hwong, ko Dagwi Darwey a yang Hosheya, “Vo 

a yɛ rezâ, Nevit Tɛ̂-Yey yaga mê to tɛ̀ yey na BeIsrayɛl kɛ me hala a yɛn neves 
mɛn wɛt. 

7Ko mê dura a BeYuda tɛ̂ yey hom. Me, Dagwi Darwey, Dagwi mɛn mê sey ɛn, 

sana como, kɛ gbang, kɛ wal, kɛ bedwa na bemat como bedwa.” 

8Bama de Gɔmɛr a ga kang hwóng mɛ Nevit-Tɛ̂-Yey ko a to sey jim, a tɔ hwey 

wen. 

9Dagwi Darwey a yâng Hosheya, “Vo a yɛ reza, Bemat-Hom-Wɛt, yaga 

BeIsrayɛl ba sé bemat hom wɛt, ko ma sé Dagwi mɛn wɛt arɔng.” 

Dagwi Darwey a rɔda toyo na BeIsrayɛl 

10Jeng ye kyè vey de BeIsrayɛl bê gwɛ hɛn, be sè pyak sede bazɛ̂k gworep, 

vemo de be tɔk bara kɛ be masa vɛ wɛt. Mwa ano de be tang ɛn à Bemat-Hom-
Wɛt, ko e jeng o bê tang ɛn, à Ney-Dagwi-Wo-Neken! 

11BeYuda na BeIsrayɛl bê to ba wuna hɛn. Yɛn ê kasa a bato mɛn mwât nuyel 

gwining. Yɛn ê to gwɛ̌ hɛn pyak. Ey, jeng Yɛzrɛɛl yê ba sè gbɔng jeng! 

Hosheya 2 

1Yaga ano, tang in begwa min BeIsrayɛl à, Bemat-Hom tanga Tɛ̂-Yey! 

Dagwi Darwey ê tabak Israyɛl, devwes 

2À nèy hom, gyong in neng-gwɔ min, mwa ano de a to sé hwā hom wɛt, ko ma 

to sé rwas mɛ wɛt arɔng. Gyong in hɛ na a tik tɔrɔ hɛ hê ragas nejwang tanga 
nedeneves. 

3Ka a kyɛ́ ɛ gbir, mê hywɛrɛm hɛ me tik ɛ kpimit sede tuk de bá tɔ̀ ɛ. Mê tɛ̀ ɛ́ a 

sè sede vwêl gbingiring vit à nshi, ko ê ku na yêy hwɔshɔ. 

4Mê tosho reyɔ̂m nèy mɛ wɛt, yaga ba tɔs ɛn e nejwang, 

5neng mɛn a sé devwes, yɛ de a tɔ ɛn a ga ra pyɛ̂ rekyen. A ye, “Mê raa berâs 

yey hom, de be nɔngɔs me re na sɔ, na wuulu, na linen tanga něy na nshî 
anap.” 

6Yaga ano mê gwɔrɔ hɛ na yép, ko mê lɔk jwa na me bang mɛ gwong de ê kwey 

ɛ. 

7Ê kyě tele e raa berâs yey mɛ mo, ko ê wul na yɛn wɛt. Ê kyě jama hɛn, ko ê 

sɛ̀ ɛn wɛt. E yɛnɛ mo, ê ye, “Mê to me vɔk na rwas hom, sangal hom hê raane 
ha dal hê remo”. 

8E me de ma kana nɔng ɛ pyɛ̂ yeneng, na nshî anap, na něy pwat, na dyam 

pyɛng tanga dyam shinang shɛrɛk de á ra mɛ fwôm re a Baal fongol, ko a tɔk 
ya yi na me wɛt. 

9Yaga ano, ma sé kyè wɔ sey ɛ pyɛ̂ yeneng nahywɛp, na nshî anap e jeng nɛ, 

ko mê tik nà nɔng ɛ wuulu na linen de ma kana nɔngɔs hɛ yaga lɔ̂k berugû 
bangas hɛ. 

10Mê hywɛrɛm hɛ kpimit e nuyêl berâs yey mɛ mo, ko vit à mwat de ê kyɛm a 

sey ɛ́ yi e vwɔ hom. 

11Mê tɛ̀ ɛ a tik mwa nzem — nzem kahɛ shey, na ne pwɛl pwas, ne Tuk Shábat 

— na mwa netula. 

12Mê wey na batîn cɔ́gɔt anap mɛ, mwa na vê regwi de a ye, “Berâs yey hom 

ba nɔng me.” Mê tɛ̀ bě batin cɔ́gɔt mɛ be tɛ́ ɛn rehwot, ko ngyāma ye re vɛ. 

13Mê tabak hɛ yaga mwa negasi de á ragas nzem ci Baal, de á nása a yɛ nɔrɔ̂ 

pyɛ̂ nesang hyɔɔlɔl, jeng de á tɔrɔ hɛ na yɔbɔ tanga pyɛ̂ dyéngere ryat, na a wɔ̀ 
kyě raa mɛ berâs yey mɛ na a ye bam à me. Me Dagwi Darwey ma ha ano. 

Dagwi Darwey ê doyo yêy devwes o 

14Yaga ano, mê kyè na yɛ vɔk e hey, mê mɛlɛm hɛ na neha ne dyɛng yey. 

15Mê nɔng ɛ bě anap, ko mê doyo Nɛk Reyɔm wo tɛ́ ɛ gwông sɛ̂t yey. E hwomo 

ê to toyo a me na ha rat sede e jeng nehwong mɛ, sede e jeng de á nusu yi 
e Misra. 

16Me Dagwi Darwey ma ye, “E jeng o, hwô yila me à rwas mo, ko hwô to yila 

me à Baal mo wɛt. 

17Yaga mê pat bazâ Baal yi e nu mɛ, ko bê to ba yila baza mɛn wɛt. 

18E jeng o, mê wuna hin na sira na mwa ngyāma na benon, tanga pyɛ̂ gabaga. 

Mê pat gbang, na wal, na como yi e vwel o, na yin a sangal tyang. 

19“Mê hwono hwo neshey gbak-gbak. Mê hwono hwo na necik tanga gâs badu 

e tē. Mê hwono hwo na tsak tɛ̂ yey tanga nemwishish. 

20Mê hwono hwo na tsak o mwin, ko hwô tɔk me Dagwi Darwey.” 

21Dagwi Darwey a ye, “E jeng o mê toyo a lagwi na wôn wɛ, ko wô toyo a jey 

na wôn yɛ, 

22ko yê toyo a pyɛ̂ yeneng, na nshî anap tanga něy na won mɛn, ko pyɛ́ mo yê 

toyo a bemat hom na won mɛn arɔng. 

23E jeng o mê tus BeIsrayɛl sede yére. Mê tɛ̀ yey e ra Nevît-Tɛ̂-Yey. Mê yâng 

Bemat-Hom-Wɛt, à Bemat-Hom. Ko yɛn arɔng bê yang me à Dagwi Mot.” 

Hosheya 3 
Hosheya a gang-nshi na hwā mɛ 

1Dagwi Darwey a to yang me, “To ci na hwo wɔ̀ dura a hwā mo tɛ̂ yey mo, mwa 

ano de a sé ra nejwang na rwâs yey mɛ. Tik na hwo tɛ̀ yey na yɛ sede remo de 
me rɔɔ tɛ̀ yey na BeIsrayɛl, mwa ano de yɛn a ga doyo be raa cī, yemo de yɛn 
e kyese nɔngɔ̂s yɛ̄ nɔrɔ̂ nèy anap de ba shumung.” 

2Ano kwong, ma wɔ̀ tala cɛ̂k dyam pyɛng kuru na yɛ tyungun, na bedap beba 

vê baale na me to tala hɛ mɛ. 

3Ma ha a yɛ, ma ye, “Gyep tó mo nepɔlɔ pyak yaga me, hwo to ra 

nedeneves wɛt, hwo man na mwat hwak arɔng wɛt, me arɔng mê man na hwā 
hwak wɛt.” 

4Yaga BeIsrayɛl ba rɔda sangal ano nepɔlɔ pyak sana gwɔ̀m kɛ bemât nuyel, 

sana nása nɔrɔ̂ yas kɛ swesek ci, sana pyɛ râ vyoshon kɛ pyɛ̂ sekwit. 

5E bama mo, BeIsrayɛl bê toyo ko be jama Dagwi Darwey, Dagwi mɛn tanga 

yerê Davit gbɔng gwɔ̀m mɛn. Yɛn ê vey na Dagwi Darwey na bengyip na vôw 
rebek, yaga na yɛn a sɛ nerat mɛ e jeng ye yɛnɛ mo. 

Hosheya 4 
Banɛ̂n BeIsrayɛl 

1À yin BeIsrayɛl, wok in hâ Dagwi Darwey, yaga yɛ a vɔk shɔt na yin de yin a 

sé na sangal e vwel o. Yaga vit a tsak o, kɛ dyɛ̂ng to, kɛ tɔ̂k Dagwi e vwel o. 

2Bemat o be sisa hɛn, be vɛ́sɛ bɔs, be mɔbɔs bemat, be shigshi, ko be ragas 

nejwang, be ragas yol e kagwa, ko be lusha nemi sana yɛnɛ. 

3Pyɛ ma yane de ya tɛ̀ vwel min he nɔngɔs pyɛ́ wɛt, sede mwât sesin. Ha sila 

na lashê yey, ko mwa pyɛ́ cen ye rō yɛ̄. Ngyāma na benon lagwi tanga betɔk ji 
nshi arɔng ba sé kushu. 

Dagwi Darwey e dura banɛ̂n bepiris mɛ 

4Dagwi Darwey a ye, “Yin tɛ̀ kûn bemin wɛt, yin dura banɛ̂n bemin wɛt. Yaga ha 

hom ha sé e ra yin pyɛ min, yin bepiris hom. 

5Yin e tiris bol nagwi yaga banɛn min, ko bepiris hom be tiris bol naturuk arɔng, 

ko mê wey na neng min, Israyɛl. 

6Bemat hom ba sé wey yaga nevît tɔk. Ba sé wey yaga nevît tɔk min pyɛ min! 

Ko me ma tɔk in sede bepiris hom wɛt. Yaga yin a ye bam à Badu Dagwi min. 
Me arɔng mê ye bam nà tɛ̀ nerat e ra nèy min. 

7Bepiris hom ba gwɛ̌ hɛn pyak, ko yɛn a gwɛ̌ ra a me banɛn. Ko me mê sege 

gbɔng nerat min na ne sè pyɛ rekyen. 

8Yin e sɛsɛm nenɔrɔ̂ bemat hom, de be vɛ̀sɛ mɛ yaga banɛn mɛn, yin e vɔk yey 

pyɛng de bemat o be re nuyel na ragas banɛn. 

9Bepiris na bemat o mwa hɛn be ragas neves. Ano, mê tabak hɛn tyɛng mwa 

hɛn. 

10Yɛn ê re pyɛ́, ko yê vey a yɛn wɛt, Yɛn ê manas na bemɛn ko yɛn ê sɛ̀ nèy wɛt, 

yaga yɛn a lashe weneng na me Dagwi Darwey, na yɛn a re a cī fongol.” 

Dagwi Darwey a kyɛ́ ɛ begwông re a cī fongol 

11Dagwi Darwey a ye, “Nshî anap tanga siring na sé ro bemat hom nà vɔk 

netsitsɛng! 

12Yɛn e rangâl kpɔk cɔgɔt pyɛ de yɛn ê ra! Ko yɛn e raa pyɛ de ya ha a yɛn. Yɛn 

a ga ye rɛng sede jwâng hwā. Yɛn a ga lashe weneng na Dagwi mɛn. 

13Yɛn e nása a cī nɔrɔ̂ yas e nekwɔn re fongol mɛn e ra beraku, ko yɛn e nása 

nɔrɔ̂ pyɛ̂ nesang hyɔɔlɔl e ra berahwol, e nɛ̂n batin cɔ́gɔt mwa de ya vɔk necam 
nerat! Behwóng min ba ga tɛ́ ɛn bedebeves, ko behâ nèy min be ragas nejwang. 

14Mê tabak behwóng min yaga yɛn a ga tɛ́ ɛn bedebeves, kɛ behâ nèy min yaga 

yɛn e ragas nejwang wɛt. Yaga beras o pyɛ mɛn be kyese na bedebeves, ko 
yɛn e kyese nása nɔrɔ̂ nejwang e nekwɔn re fongol mɛn. Yɛn a sé wey yaga 
nevît netsitsɛng! 

15À yin BeIsrayɛl, mwa ano de yin a ga lashe weneng na me, ko BeYuda be 

kwon dopɛ wɛt! Yin wɔ̀ re fongol e Gilgal, kɛ yin kyè vɔk e Bet-Avɛn wɛt. Yin 
kwon sisa yin tē, ‘Ma sira na Dagwi Darwey de a sé wo neken.’ 

16BeIsrayɛl ba vɔk bato gbarak sede shêp rɔndɔng. Yi e rɛ̌ de Dagwi ê gyeng 

ɛn sede tyīmit e dem hwéy rat ɛ! 

17BeƐfrayim ba ga wuna bato mɛn na cī. Tík in hɛn zɔng! 

18E bama de yɛn a ga sɔ nshî anap pyak, yɛn e tē jik e de ragas nejwang, yɛn 

e dal na simô pyɛ rekyen e ra ye nerey, 

19Wúla wô hashe hɛn, ko yɛn ê vo rekyên nása a cī nenɔrɔ̂ yas. 

Hosheya 5 

1“Wok in pyɛ́ yemo, à yin bepiris! Wet in betong, à yin bemat nuyêl Israyɛl! Wok 

in, a yin bemat lɔ gwɔ̀m! Mê ra a yin pyɛ min shɔt! Yin a ga tɛ̀ bemat be gabsa 
e sòrô cī e Mizpa, na segun cī e Raku Tabɔr, 

2na vɔng ciwîl cī e Shitim, ko mê tabak hin mwa. 

3Ma tɔk kayɛ pyɛ e ra Ɛfrayim, ko Israyɛl a tɔk lɛrɛ hɛ yi na me wɛt. Mwa ano 

Ɛfrayim a sé ra fwôm nedeneves, ko Israyɛl a ga tɛ́ ɛ ligis.” 

Hosheya a tusa BeIsrayɛl e ra sâp cī 

4Neves de bemat o ba ga ra ne dul ɛn sana toyo vey na Dagwi. Negwɔn 

nedeneves nà ga kaba hɛn gak tyɔng wɛt, yaga ano, yɛn ê to tɔk Dagwi 
Darwey wɛt. 

5Tôs tô BeIsrayɛl he nɔng nuha e ra negwɔn mɛn. BeƐfrayim bê tiris bol e de 

ragas banɛn. BeYuda bê dopɛ e tirîs bol mɛn o arɔng. 

6Yɛn ê wɔ̀ jama Dagwi Darwey, na kara nenɔrɔ̂ vyēl na ne berɔndɔng mɛn, ko 

yɛn ê sɛ̀ ɛ́ wɛt, yaga yɛ a ga gas ɛ na yɛn. 

7Yɛn a ga kyɛ́ ɛn nà sey tsak o na Dagwi Darwey, yaga yɛn a tɔs nèy na beda 

beduk. Ko a remo, râ nzem pwɛl pwas nê sè pyɛ wey na yɛn, yɛn mwa na cāp 
mɛn. 

Como e tê BeYuda na BeIsrayɛl 

8Pɛl in bedurum e Gibeya! Mok in como e Rama! Dak in sekun e Bet-Avɛn! À 

yin BeBɛnyamin, sey in yel! 

9Vwêl BeƐfrayim hê tɛ́ ɛ barin, e tuk de be ba tabak hɛn. Ma sé ha pyɛ́ de yê ba 

té mwin na yére Israyɛl. 

10Bemât nuyel Yuda ba ga sey ɛ vwêl BeIsrayɛl sede vemo de be sek beta yɛnɛ̂ 

vwel. Yaga ano, mê shusha shom hom e ra yɛn sede tɛmɛ-nshi. 

11Ba ga mɔt Israyɛl, ba ga bugut hɛ na shɔt yaga a tɛ̀ yey mɛ e ra yapyi. 

12Mê wey na Israyɛl sede bekǔt ba re rugu, ko mê wey na gâp Yuda sede shɔ̄t 

ya re cɔgɔt. 

13Jeng de Israyɛl a di serɔ de sé royo hɛ, ko Yuda a di baram de a vɔk, ko Israyɛl 

a doyo vɔk e Asirya, na a wɔ jama sɛlɛ̂ Da Vwel mɛn, ko yɛ mo a tɔk tɛ̀ ɛ tyang, 
kɛ a tɛ̀ baram mɛ be vel wɛt. 

14Mê hwo e ra BeIsrayɛl sede gukum, ko mê sè sede hwêy gukum de ha hwo 

BeYuda arɔng. Mê hama hɛn cɛk o cɛk o, ko me kyè. Mê hashe hɛn me kyè 
mɛ, ko vit a mwat de ê tɔk sey ɛ hɛn. 

15Mê doyo yi na yɛn vɔk e dem sangal hom, sɛ̌ yɛn a di buru mɛn, sɛ̌ yɛn a jama 

me e reyɔm mɛn. 

Hosheya 6 
Ba yila BeIsrayɛl na be tosho gabɔk 

1“À bemat hom: Tik na wot a toyo vey na Dagwi Darwey! Yɛ a ga hama hot ko 

ê to tɛ̀ ot tyang. A ga tɛ̀ a wot baram, ko ê to rɔgɔs a wot vɛ na be vel. 

2E bamâ pɔlɔ ba Dagwi Darwey ê to tɛ̀ ot wɛng-wɛng, e pɔlɔ hê tat ê to yang ot 

cik, yaga na wot a bin to sangal na yɛ. 

3Tik na wot a tɔk Dagwi Darwey, tik na wot a ye ngyɛ́k na wot a tɔk ɛ tsɛng-

tsɛng. Ê vey na wot mwin, sede gasi he ye gbey. Ê to vey na wot sede rwâk 
nabolos, na wo naswigi de wo yel e vwel naka.” 

Dagwi Darwey e dura nevît tsak o bemat o 

4Mê ra sɛ́ na hwo à Israyɛl ɛ? Mê ra sɛ́ na hwo, à Yuda ɛ? Tɛ̂ yey min ha sé 

sede wut nagasi, sede mwɛngɛ de gwó tanga sogo. 

5Yaga ano, ma yɛt ɛn na bezarap hom, ma mɔbɔs hɛn na neha nu hom, ma yɛt 

a yɛn shɔt wɛshɛrɛk sede gbara. 

6Me simo tɛ̂ yey hê mwin, ko nɔrɔ̂ yas wɛt. Me simo tɔ̂k Dagwi ko nɔrɔ̂ pyɛ̂ 

rangas wɛt. 

7Jeng de ba sey vwel o e Adam ko ba hala wuna-na-sira hom. Yɛn a sey tsak o 

na me wɛt. 

8Repomô Gileyat ra sila na bemat beves, ra sila na nemi de be lusha. 

9Sede remo de begbik be gyeng mwat de ê kwey, a sé ano de bagyɛng bepiris 

be ragas. Yɛn e mɔbɔs bemat e gwông Shɛkɛm, yɛn e ra neves zá wɛt. 

10Ma ga di gbɔng pyɛ̂ byɛm-byɛm e lɔ Israyɛl — nejwâng BeƐfrayim na neligîs 

BeIsrayɛl. 

11À yin BeYuda arɔng, ma ga tɛ̀ jeng de mê tabak hin sede jeng bwal. Kayɛ jeng 

de mê simo toyo a bemat hom na nerat mɛn. 

Hosheya 7 

1Kayɛ jeng de me simo tɛ̀ ɛn tyang, ko me bɛrɛng banɛ̂n BeƐfrayim, tanga nevês 

bemât Samariya zɔng. Yɛn e vɛ́sɛ a me bɔs, begbik e ji nelɔ bemât shigi e jey. 

2Ko yɛn e tɔk wɛt wɔgɔ, me bare na mwa tomong ves mɛn. Banɛn mɛn ba ga 

gwɔrɔ hɛn, ko me bɛrɛng hɛn mwa kyɛrɛng. 

3Yɛn e pɛngɛ a gbɔng gwɔ̀m yey na neves, yɛn e pɛngɛ a bemât nuyel yey na 

bɔs arɔng. 

4Mwa hɛn ba sé bemât nejwang, yɛn a sé sede kya pep hê mwât halâng kpam-

tuk. E to ka jama na a rùga hɛ wɛt, yi e jeng tugut o vɔk e jeng sogo fugum. 



1417 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

5E tûk nzem gbɔng gwɔ̀m mot, gwɔ̀m o na bemât nuyel mɛ mwa ba feng nshî 

anap ko ba tɛ́ ɛn shagarak. 

6Neyey mɛn na fus sede kya pep hê mwât halang, e de yông pyɛ́ vyes. Yɛn 

e pɔl e de té puu na shom, ko nagasi, shom o ye takla sede balêm kya. 

7Mwa hɛn ba sé pep sede kyâ mwât halang, yɛn e re bemât nuyel mɛn. Mwa 

begbɔng begwɔ̀m mɛn ba ga gabsa ko vit a hwak de ê ra wôn sɛlɛ. 

Israyɛl a wuna nesa na yére dyuk 

8BeƐfrayim ba ga súk ɛn na yére dyuk, ba ga tɛ́ ɛn sede pyɛ̂ halang de ba ga 

doyo yɛ wɛt. 

9Yére dyuk ya ga re gap mɛn, ko yɛn a tɔk ano wɛt. Shɔlɔ ya ga hwo e bato 

mɛn, ko yɛn a tɔk ano wɛt. 

10Tos tô BeIsrayɛl he nɔng nuha e ra yɛn. Mwa ano vit a hwak de a ga toyo vey 

na Dagwi Darwey, Dagwi mɛn, kɛ a jama hɛ e ji reyɔm remo mwa. 

11Ɛfrayim a sé sede gwobɔp gwotɔn o, sana netsitsɛng. Yɛn e yila sɛlɛ̂ Misra, 

ko be de kyè vɔk e Asirya. 

12Kahɛ kwɔn de yɛn a wɔ́, mê bomo segun hom e ra yɛn. Mê gyirik hɛn vey 

e vwel sede benon lagwi. Mê vos ɛn jeng de ma wok yɛn a tula hɛn. 

13Gawey e ra yɛn, yaga yɛn a ga ye rɛng, Bê wey na yɛn yaga yɛn a sogo 

nehywɛ e ra me! E me de ma viri hɛn, ko yɛn e vɛ́sɛ bɔs e ra me. 

14Yɛn e tosho a me na yey mɛn wɛt. Jeng de yɛn e dak bèkun e ra gàt mɛn, Ko 

yɛn e yɛt babek mɛn yaga pyɛ̂ yeneng, na nshî anap de na sé vit, yɛn a sé sogo 
nehywɛ e ra me. 

15Me de ma masa a bemât como mɛn ko ma gwɛ̌ a yɛn gap, ko mwa ano yɛn 

e yong neves e ra me. 

16Yɛn a doyo vɔk na yapyi. Yɛn a tɛ́ ɛn vit à nerat sede gbàng de wa ye net. 

Bemât nuyel mɛn be sǎ e de dâk kaa, ko bê wey na yɛn na wal, ko BeMisra bê 
shɛgɛsh hɛn. 

Hosheya 8 
Dagwi Darwey a gyong BeIsrayɛl yaga cī 

1Pɛl in durum! Ba sé vey na jugu sede kim, e ra Gbɔng Duk Re Fongol Dagwi 

Darwey Yaga bemat hom ba ga kwɔrɔ wuna-na-sira hom, ko yɛn a ga kyɛ́ ɛn 
nà gyeng Badu hom. 

2Yɛn a sé tosho a me, be tē: À Dagwi mot, wot a sé bemat mo, wot BeIsrayɛl! 

3BeIsrayɛl ba ga kyɛ́ ɛn pyɛ́ ryat. Yaga ano, vê repugu mɛn bê ro ɛn. 

4Yɛn a ga kasa a tó mɛn begwɔ̀m sana rangal me, yɛn a tɛ̀ bemât nuyel mɛn 

sana tɔ́k hom. Yɛn a jut dyam pyɛng na dyam shinang mɛn be yong mɛ cī — 
yemo de bê ba wey na yɛ. 

5À bemât Samariya, ma kyɛ́ me mus dyam shinang min. Yey hom ye beseng 

na yin. E yɛ̌ jeng de yin ê tɛ́ in haalal ɛ? 

6E mwât fwôm vwɔ wo BeIsrayɛl de a yong pyɛ cī mo. A sé e Dagwi wɛt! Bê 

mɔbɔs mus dyam shinang wo Samariya mo cɛk o cɛk o. 

7Ka sede yin a tus gul e tô alkama, ko yin ê yɛt bwâl wúla! Mapâk yara de wa 

tɛ̀ to wɛt, wô tɛ̀ yéneng wɛt. Ka wa ka tɛ̀ yéneng, ko bemât yere dyuk bê re yɛ. 

8Bwang yére bemat jey ya ga wɔlɔk BeIsrayɛl. Yɛn a sé e ji mɛn sede gwokywa 

de be tɔk ra fwom na gwɛ wɛt. 

9Yɛn a ga gǎ vɔk e Asirya, sede madung de wo kyè nju wɛ. BeƐfrayim ba ga 

nɔng dyām na be sey mɛ nesa. 

10Mwa ano de yɛn e ra ano, mê tula hɛn yi e yére bemat jey. Ko yɛn ê hwo ririm, 

yi na negbang de Da vwel Asirya ê tak a yɛn. 

11BeƐfrayim ba ga gwɛ̌ lɔk begagbang rangâs yas na ne sè nedem talâ-nɛn, ko 

na ga tɛ́ ɛn nedem ragas banɛn e negya! 

12Mwa ano de ma jɛk a yɛn Badu pyak, ko yɛn a kyɛ́ ɛn vɛ sede ba sé pyɛ dyuk. 

13Yɛn e nása nenɔrɔ̂ yas de ya dal na nerat, na be re banama mo, ko me, Dagwi 

Darwey, me kyɛ́ mɛ nenɔrɔ mo. Mê bare na banɛn mɛn, mê tabak hɛn, ko mê 
to toyo na yɛn vɔk e Misra! 

14BeIsrayɛl ba ga ye bam a womo de a yong ɛn. Ba ga lɔk nelɔ begwɔ̀m nerey o. 

BeYuda ba ga lɔk nekwɔn dál e bapomo detidetu. Ko mê tomo kya he hwo e ra 
bapomo mɛn o, he re nelɔ nerey mɛn o arɔng. 

Hosheya 9 
Yɛnɛ̂ nzem e vwêl Israyɛl 

1À yin BeIsrayɛl, yin kwon vɔk yey pyɛng wɛt! Yin ra nzem sede bwang yére 

bemat jey wɛt. Yin a ga lashe weneng na Dagwi min, yin a ga ra nedeneves. 
Yin a rɛsɛl bato min na cī sede bedebeves, yin a sap yɛ e kawɛ gazu. 

2Pyɛ̂ yeneng e gazu na nshî anap e kwɔ̂n piri mo yê vey a yin wɛt, ko nshî anap 

nepas nê tala hɛn. 

3BeIsrayɛl bê nàra e vwêl Dagwi Darwey wɛt. BeƐfrayim behak bê to ɛn vɔk 

e Misra, behak arɔng vɔk e Asirya, ko yɛn ê re pyɛ̂ kyìri e hwomo. 

4E hwomo yɛn ê tɔk nára a Dagwi Darwey nɔrɔ̂ nshî anap wɛt, ko yɛn ê tɔk nára 

nenɔrɔ̂ yas de nê pɛngɛ a yɛ yey wɛt arɔng. Pyɛ̂ re mɛn yê tɛ̀ kawɛ mwat de a 

re yɛ ligis, sede jàne. Yɛn ê re yɛ na be kwɔshɔ mɛ vyong zɔng, bê tɔk wɔ na 
cak e Gbɔng Duk Re Fongôl Dagwi Darwey wɛt. 

5Ko yɛn ê ra sɛ́ tuk wusal, tûk nzem Dagwi Darwey ɛ? 

6Yaga ka yɛn a ka hywit ɛn yi e gawey, ko BeMisra bê tula hɛn, BeMɛmfis bê 

lɛsɛ hɛn. Mwa pyɛ̂ nedanerey mɛn yê dyam pyɛng e nelɔ mɛn, gwòsɔng na batîn 
rɔgɔ bê bang yɛ. 

7Jeng tabak hɛn ya ga vey, na jeng tala hɛn arɔng, ko BeIsrayɛl bê tɔk yɛ! Zarap 

Dagwi a ga tɛ́ ɛ tɔn, ko mwat de a vɔk Gabik Dagwi a ga tɛ́ ɛ mwât lolong, gbɔng 
banɛn min na gbɔng repugu min ba tɛ̀ a ra ano. 

8Zarap Dagwi a sé mwât bɛrɛng BeƐfrayim, bemât Dagwi hom. Ko kahɛ kwɔn 

de a wɔ́ ɛ, yɛn e rene hɛ sede gwonon. E ji Gbɔng Duk Re Fongôl Dagwi mwa, 
bê jut ɛ sede mwât repugu mɛn. 

9Yɛn a dura neves sizɔng sede ba ra e Gibeya. Dagwi ê bare na banɛn mɛn na 

a tabak hɛn. 

A sé a Dagwi Darwey shagarak na bemat mɛ 

10Dagwi Darwey a ye: “Jeng de ma tanga sɛ̀ BeIsrayɛl, a sé sede mwat a sɛ̀ 

batîn anap e hey. Jeng de ma di bedabeda min, a sè sede dî nèy regwi ne 
mɛsɛng de na tanga vel nahywɛp. Ko jeng de yɛn á wul Raku Peyor, yɛn á hwo 
re a Baal fongol. Yɛn a tɛ́ ɛn ligis sede cī de yɛn a tɛ̀ yey na yɛ. 

11Nerêy Ɛfrayim nê sogo yi na yɛn sede gwonon, vit a tɔ̂s nèy, vit a vɔ̂k jim, vit 

a sêy yɛ arɔng. 

12Ka yɛn a ka ras nèy o, ko mê wey na nɛ gyam ne tɛ́ ɛn bewen. Gawey e ra 

yɛn jeng de mê ye waa à hɛn! 

13Ma di de nèy BeƐfrayim na ga tɛ́ ɛn pyɛ̂ jugu, ko yɛn a ras ne na ne ba kushu 

zɔng. 

14À Dagwi Darwey, nɔ́ng ɛn pyɛ de hwà yong a yɛn. Tɛ̀ beha mɛn be paa nejim, 

ko nevasal mɛn ne sè pákpak. 

15Yɛn a hwo ra neves mɛn mwa e Gilgal. A sé e hwomo de ma hwo kyɛ́ mɛ hɛn. 

Ko yaga neves de yɛn a ra, mê ro ɛn yi e lɔ hom. Mê to tɛ̀ yey na yɛn wɛt, yaga 
mwa bemat nuyel mɛn ba sé vê sógo nehywɛ. 

16BeƐfrayim ba sé sede cɔgɔt de berinis o ba ga hworok, ko ye to tɔs nèy wɛt. 

Yɛn ê vɔk nèy wɛt, ko ka yɛn a ka tɔs nèy, mê mɔbɔs nèy yey mɛn o.” 

17Dagwi hom ê kyɛ́ ɛ bemat mɛ, yaga yɛn a kyɛ́ ɛn nà gyeng ha mɛ. Yɛn ê tɛ́ ɛn 

bemat de be kyě gǎ e ji yére bemat jey. 

Hosheya 10 

1BeIsrayɛl bá kana sè sede retîn anap de ra mara nèy pyak. Sede yɛn á gwɛ̌ 

tɔs nèy ko yɛn á gwɛ̌ lɔkɔs nekwɔn nása nenɔrɔ. Sede vwel mɛn ha gwɛ̌ pyɛ́, 
ko yɛn a gwɛ̌ yông beta gacik. 

2Neyey mɛn na gas ɛn ko e yɛn ê sɔ tabak o. Dagwi pyɛ mɛ ê gangas nekwɔn 

nása nenɔrɔ̂ mɛn, ko ê wey na beta gacik mɛn o arɔng. 

3Bemat o bê ye: Wot a to vɔk gbɔng gwɔ̀m wɛt. Wot e sap Dagwi Darwey wɛt, 

ko e sɛ́ de gbɔng gwɔ̀m o ê kyɛm a ra a wot ɛ? 

4Yɛn e ha neha zɔng-reng, ko be sisa hɛn na bɔs. Râ shɔt vyes yê gwɛ̌ sede 

sɔ̂ng nedɔm e hwiri de ba ga kana how. 

Bê jugu cî Samariya 

5Bemât Samariya bê vow na bengyip, ko bê tosho mus dyam shinang Bet-

Avɛn, de ba ga wey na wɛ. Yɛn na bepiris mus o bê dak sekun, jeng de ba ga 
paa gbɔng nerât wɛ. 

6Bê kyè na pyɛ mo vɔk e Asirya na be wɔ̀ nɔ̂ng Da Vwel o. BeIsrayɛl bê wok 

rekyên pyɛ de ba yong. 

7Gbɔng gwɔ̀m Samariya ê tɛ́ ɛ sede bak cɔgɔt de wo tele tǎlu e ra nshi. 

8Bê wey na nekwɔn rê fongol berahwol Avɛn de BeIsrayɛl be ragas ɛ banɛn. 

Batîn rɔgɔ na shik bê bang nekwɔn nása nenɔrɔ mɛn o. E jeng o, bê dɛrɛ 
beraku, na be bang ɛn, ko bê tâng berahwol be lɛrɛ hɛn. 

Pyɛ de hwà tus hwô yɛt bwal o 

9À yin BeIsrayɛl, yin a ga tik ra a me banɛn wɛt, yimo jeng de yin á hwo ragas 

vɛ e Gibeya. E hwomo yin á kana yong in yaga como, ko sɛ̌ como yê hwo e ra 
yin e hwomo wɛt a? 

10Mê hwo bemât banɛn vemo na como na me tabak hɛn. Yére bemat jey yê 

wuna hɛn e ra yɛn, ko yɛn ê sey pyɔlɔ̂ nepyak banɛn mɛn. 

11Ɛfrayim á sè sede shep ngyi de ba ga gbat yɛ, ya sé e yong ɛ na ye bɔrɔs pyɛ̂ 

yeneng e gazu. Ko ma di rafwɔ yɛ wa sé rwat, ko ma tɛ̀ a yɛ swesêk vɔk 
berɔndɔng. Mê tɛ̀ Ɛfrayim a ra fwom negbang, mê tɛ̀ Yuda a hwɔlɔ rôn tôw bwi, 
ko Yakɔp a dak balê bwi mo. 

12Ma ye: “Hów in cap pyas pyɛ min, tus in necik, na yin ba yɛt bwâl tsak tɛ̂ yey. 

Jeng ya ga vey na yin a jama Dagwi Darwey, ko yɛ ê vey, na a shusha gâs 
badu e tē e ra yin. 

13Yin a tus neves ko yin a yɛt bwâl banɛn. Yin a ga re nèy bɔs min. Yin a tɛ̀ gap 

min e ra bekyɛkyɛ bedwa, na e ra nepyak bemât como min. 

14Yaga ano nekpɛɛ como nê hwo e ra bemat min, ko bê wey na mwa nekwɔn 

dál min. Ê sè sede tuk de Gbɔng Gwɔ̀m Shalman a wey na repomo Bet-Arbɛl 
na como, ko ba mɔbɔs beneng na mwa nèy mɛn. 

15Pyɛ de yê té na yin à yane, à yin bemat Bet-Ɛl, yaga gbɔng neves de yin a ga 

ra. Ras de bê hwo como mo e rwa hwol gasi, bê wey na gbɔng gwɔ̀m Israyɛl 
vit.” 

Hosheya 11 
Tɛ̂ yey Dagwi na BeIsrayɛl 

1Jeng de Israyɛl á sè hwey, ma tɛ̀ yey na yɛ, ko ma yila yɛ hwey hom o yi e vwêl 

Misra. 

2Sede ma gwɛ̌ yila hɛ́, ko a gwɛ̌ kyè yikyik yi na me. Ba nása a Baal nenɔrɔ̂ yas, 

ko ba rangas a cī pyɛ̂ nesang hyɔɔlɔl. 

3Mwa ano de e me de ma masa a Ɛfrayim kwɛngɛl, ma kaba vɔ mɛ, ma tɛ̀ ɛ 

tyang ko a tɔk wɛt. 

4Ma kyè na yɛ na nerat tanga tɛ̂ yey, ma ra na yɛ sede mwat de a man rwanang 

na hwey sɛl, ko ma ye ngyuk na me tɛ̀ a yɛ pyɛ̂ re. 

5Yɛn ê to ɛn vɔk e vwêl Misra, ko vwêl Asirya hê re negwɔm e ra yɛn, yaga yɛn 

a kyɛ́ ɛn nà doyo vey na me. 

6Bê rùnus bapomo mɛn, ko bê kwɔrɔs ri ruhup mɛn. Bê re bemat hom 

e como mo yaga báre ves mɛn. 

7Yɛn a sé re nuyel na doyo a me ma. Ko ma tɛ̀ a yɛn swesêk vɔk berɔndɔng. 

Ko be yila yaga sɛlɛ, ko vit a hwak de ê pat gwɛ. 

8À Ɛfrayim, yi e rɛ̌ de mê ye waa a hwo ɛ? Yi e rɛ̌ de mê kyini hwo à Israyɛl ɛ? 

Yi e rɛ̌ de mê ye waa a hwo sede Adma ɛ? E rɛ̌ de mê teshe na yin sede 
Zɛbɔyim ɛ? Yey hom yê tik me na me ra ano wɛt! Nemwishish hom vey na yin 
na sé pyak sizɔng! 

9Mê teshe na yin e ji nepyak shom hom wɛt, mê to me wey na Ɛfrayim wɛt. 

Yaga ma sé Dagwi, ko mwasi wɛt. Me wɛ ma sé Wo Jɛrɛ, e ji min. Mê vey na 
yin na shom wɛt. 

10Mê lumla sede gukum e ra bemât repugu min, ko bemat hom bê vey na be 

raa me. Yɛn nèy hom nê tele vey na me yi e rwa ta. 

11Yɛn ê tele dey-dey yi e vwêl Misra sede benon, tanga yi e vwêl Asirya sede 

bebɔp. Mê toyo na yɛn na yɛn a ba sangal e ji nelɔ mɛn. Me Dagwi Darwey ma 
ha ano. 

Dagwi Darwey ê gyong Ɛfrayim na Yuda 

12BeƐfrayim ba ga gwɔrɔ me na hâ bɔs, BeIsrayɛl ba ga gwɔrɔ me na kwɛlɛng. 

BeYuda ba sé rɔɔ ra sekyisa na Dagwi, Me de ma sé Dagwi wo tsak o, wo jɛrɛ 
arɔng. 

Hosheya 12 

1Ɛfrayim e gyeng gul sede mwat e gyeng yas, e kyě gwɔrɔ gûl rak mwa wosho. 

Yɛn e gwɛ̌ ha neha bɔs na ragas yol. Yɛn a wuna hɛn na Asirya, ko yɛn e nɔngɔ̂s 
gbɔng gwɔ̀m Misra něy vwel mɛn. 

2Dagwi Darwey a vɔk shɔt na Yuda, Ê tabak Yakɔp tyɛng na begwong beves 

mɛ, ko ê tala hɛ tyɛng na tomong ves mɛ arɔng. 

3Yimo e jîm neng mɛn a kaba tô bwôl gwa mɛ. Jeng de a vey mwat ko a ra 

sekyisa na Dagwi. 

4A ra sekyisa na tom-lagwi ko a di wɛng, a tosho ko a ra won na a sɛ̀ nerat mɛ. 

A man na Dagwi e Bet-Ɛl ko Dagwi a ha na yɛ e hwomo. 

5Dagwi Darwey Dâ Jey Mwa, reza mɛ à Dagwi Darwey! 

6Toyo hin vey na Dagwi min. Gyeng in tsak tɛ̂ yey, na gâs badu e tē, na yin niri 

e gyêng Dagwi min. 

7Sede jik de a vɔk pyɛ masâ pyɛ́ ye bɔs e vwɔ mɛ, e simo na a mɔt mɛ bemat. 

8Ɛfrayim a ye, “Ey yàa, ma ga tɛ́ me darwey, ma ga sɛ̀ á to hom nedanerey. E ji 

pyɛ̂ nedanerey de ma sɛ̀, be tɔk sɛ̀ pyɛ cak vyes e ra me de ya sé renɛn wɛt.” 

9Ma sé Dagwi Darwey, Dagwi mo, de a pat o yi e vwêl Misra, mê tɛ̀ yin a to 

sangal e bǔk sede remo de yin e ragas e negasî nzem o. 

10Ma ha na bezarap hom na be tusa hin. Ma dura a yɛn pyɛ́ pyak e ji negwi-

ywey, ko ma ha na gwɔrɔ-há pyak yi na yɛn. 

11Ba sé ra banɛn e Gileyat, ko yɛn ê wey. Be nása nenɔrɔ̂ bemus e Gilgal, ko 

begagbang nása nenɔrɔ̂ yas mɛn o bê tɛ́ ɛn sede bagwɔt beta e bepǒl cap de 
ba ga how. 

12Yakɔp à kana tele vɔk e vwêl Aram, ko à ra fwom e hwomo na a sɛ̀ mɛ hwā, 

à gyeng tyīmit na a tala mɛ hwā mo. 

13Dagwi Darwey à yila zarap mɛ na a pat BeIsrayɛl yi e vwêl Misra, ko zarap o 

à gyeng ɛn. 

14BeIsrayɛl ba ga tɛ̀ shôm Dagwi Darwey ye tē puu. Yaga ano, ê hala banɛ̂n 

mɔbɔs bemat o wɛt, ko ê tɛ̀ hâ bɔs mɛn he toyo e ra yɛn. 

Hosheya 13 
Shɔt Dagwi yè yɛnɛ mo e ra BeIsrayɛl 

1Raane e jeng de yerê Ɛfrayim yá hanat ko bwang BeIsrayɛl bá tɛ̀ bengyip. Yɛn 

á nɔ̂ng Ɛfrayim nerey. Ko mwa ano bá gang ɛ na shɔt yi na sâp ci Baal, ko a 
ku. 

2A remo yɛn a sé re nuyel na ragas banɛn. Yɛn e yongos cī na dyam shinang, 

yɛn e yong yɛ̄ na sekwɛl sizɔng, pyɛ́ de bemât fwôm vwɔ ba yong. Yɛn e yâng 
bemat o, “Nára hin a yɛ nɔrɔ̂ mwat!” Yɛn e manas ranang na cī mus. 

3Yaga ano, bemat o bê kwey sede wut wo bop nagasi, kɛ sede mwɛngɛ de gwo 

tanga sogo dey. Yɛn e kwey sede byɛmɛ de gul gwo pɛsɛl yɛ e gazu, kɛ sede 
sekyeng yi e vu-kya. 

4Ma sé Dagwi Darwey, Dagwi min, ma pat in yi e vwêl Misra. Yin a vɔk Dagwi 

hwak wɛt, sɛ̌ me. Vit à mwât sey hwak sɛ̌ me. 

5Ma bɛrɛng hin naka e hey, e vwel de ha hworok na nevît rwak. 

6Ko e jeng de yin a yel e vwel rat o, yin a sirik na pyɛ́, yin a hwo dak kaa, ko yin 

a ye bam à me. 

7Yaga ano, mê sè a yin sede gukum, mê waba me e gwong min sede cwey na 

me gyeng in. 

8Mê hwo e ra yin sede beyar de ba ga hashe nèy wɛ, ko mê hama rebek min, 

mê re in sede gukum. Mê cɛgɛt hin sede ngyāma vyes. 

9Mê wey na yin, à yin BeIsrayɛl! E wa de ê sɛlɛ hin bet ɛ? 

10Yin vemo de yin á ra won, yin á ye, “Nɔng ot gbɔng gwɔ̀m na bemât nuyel.” A 

remo gbɔng gwɔ̀m min á wɛ de ê sey in ɛ? Bemât nuyêl mwa bapomo min a vɛ 
de bê gyep in ɛ? 

11E ji shom, ma nɔng in gbɔng gwɔ̀m, ko e ji shom ma to pat ɛ arɔng. 

12Ba ga jɛk banɛ̂n Ɛfrayim, ko ba ga wɔ̀ tik vɛ naka. 

13E jeng nepêp tɔ, a sé hwey sana netsitsɛng — a kyɛ́ ɛ nà nusu yi e jim o. 

14Mê viri hɛn yi e retô kwɔ̂n bevuvwel. Mê viri hɛn yi e retô reku. À reku 

tumbang mo à wɛ arɛt? À sak, kwɔ̂n wey mo à hɛ ɛ? Mê wok 
nemwishish mo wɛt. 

15Mwa ano de Israyɛl a sé karak sede sere, me, Dagwi Darwey mê tomo na gûl 

rak pwep yi e hêy gbingiring. Ko gwo tɛ̀ lel nshi na hes mɛn be ye jɔng, bê hashe 
mwa pyɛ́ ryat yi e begban mɛn. 

16Bemât Samariya bê jut pyɔlɔ̂ banɛn mɛn, yaga yɛn a ga sogo a Dagwi mɛn na 

nehywɛ. Bê wey na bemat mɛ na wal, bê lagam nèy mɛn e vwel, ko be vugus 
beha mɛn de ba vɔk nejim. 

Hosheya 14 
Toyo hin vey na Dagwi Darwey 

1À yin BeIsrayɛl, Toyo hin na Dagwi Darwey, Dagwi min, banɛn min ba ga tɛ̀ yin 

tiris bol, yin gabsa. 

2Jut in hâ won na he sè nɔrɔ min, yin ye, “Hala a wot mwa banɛn mot, na hwo 

sey pyɛ́ ryat de wot a sé nɔng, jut ha mot sede nɔrɔ̂ mus. 

3Asirya ê kyɛm a sey ot wɛt, ko bedwâ como bê tɔk gyep ot wɛt. Wot ê to yang 

cī de wot a yong na vɔ mot ya sé dagwi mot wɛt. À Dagwi Darwey a sé e hwo 
zɔng de hwó tosho reyɔ̂m nehyɛn.” 

Neken nepas yaga BeIsrayɛl 

4Dagwi Darwey a ye, Yɛn á kana toyo na bama, ko mê tɛ̀ ɛn tyang. Mê tɛ̀ yey 

na yɛn na yey hom mwa, mê to wok shom na yɛn wɛt. 

5Mê gaba e ra BeIsrayɛl sede mwɛngɛ, ko yɛn ê tɛ̀ bejamuk sizɔng sede batîn 

berang líli, ko berinis mɛn bê vɔk gap sede ve cɔ́gɔt sida Lɛbanɔn. 

6Yɛn ê túruk na nelang nepas ko nerat mɛn nê sè sede ne tin pwat. Ko nesang 

nerat mɛn nê sè sede ne cɔ́gɔt sida Lɛbanɔn. 

7Bê toyo be sangal e nɛ̂n necam hom. Bê ras sede pyɛ̂ yeneng. Bê vo cúyu 

sizɔng sede tin anap. Bê vɔk nesang nerat sede nshî anap ne Lɛbanɔn. 

8À yin BeƐfrayim, Sɛ́ ya wuna me na cī ɛ? E me wɛ de mê toyo a yin na newon 

min, na me bɛrɛng hin naka. Mê tɛ̀ necam e ra yin sede retîn cɔgɔ̂t fir de ré sè 
gwim-gwim kayɛ jeng, ko a sé yi na me de yin ê sɛ̀ nèy nerat. 

9Kawɛ mwat de a vɔk netsitsɛng, tik na a tɔk pyɛ́ yemo. Ko kawɛ mwat de a vɔk 

tɔk, tik na a vɔk pyɛ́ yemo e yey. Begwông Dagwi ba sé tas, bemât cik bê kyè 
e ra vɛ, ko bemât banɛn bê tiris bol e vɛ. 

Yɔwɛl 
Yɔwɛl 1 

1Há de Dagwi Darwey a ha a Yɔwɛl Pɛtuwɛl. 

Pyɛ́ de rawal wa re 

2À yin bemakuk, tē in naka, tik na kawɛ mwat e ji Yuda a wet betong. Pyɛ cak 

yerê yemo ya ga kana té e jeng min kɛ e ye beda min a? 

3Ha in a nèy min reha mo, na yɛn a vey ha a nèy mɛn, ko nɛ arɔng na rɔda ba 

ha a zamang de he kyè vey. 

4Pyɛ de bètàrmaje ba tɛt ɛ, rawal wa re, pyɛ de rawal wa tɛt ɛ, yɔ́rɔ begwòng ya 

re, pyɛ de yɔ́rɔ begwòng ya tɛt ɛ, yɔ́rɔ wey na pyɛ́ ya re! 

5À yin de yin a ga feng siring, sene hin yin tosho! À yin de yin a ga sɔ nshî anap, 

dak in sekun! Yaga siring min wa ga tala hɛ. 

6Bemât comô vwel hak ba ga hwo e ra vwel hom, ba vɔk gap tyɔng wɛt, ko ba 

dal gâp bara, yìn mɛn be re sede ve gukum, na jōro sede yê hwâ gukum. 

7Yɛn a ga wey na batin cɔ́gɔt anap hom, ko ba ga tangal batîn regwi hom, ba 

ga peshe bebǒk o e vwel, ba tɛ̀ nelang o ne pɛngɛ. 

8À bemat hom, tosho hin sede yorom-hwong e ji berugu sesin, de e tosho rekû 

mwat de e hwono hɛ. 

9Vit a pyɛ̂ yeneng kɛ nshî anap de bê nára nɔrɔ̂ yɛ e Gbɔng Duk Re Fongol. 

Bepiris, yɛn bemât fwom mɛ, be ra sesin. 

10Vit a pyɛ́ e hiri, sevwel sé ra sesin, yaga ba ga wey na pyɛ̂ yeneng vit, nèy 

anap na ga hworok vit a nshi, ko batîn pat ba ga tē nɔɔshɔsh, vit à něy. 

11À yin bemât cap, lashe hin yey, à yin de yin e yong hirî anap dak in sekun, 

yaga alkama na baale, ey, ba ga wey na mwa pyɛ́ de ba how. 

12Batîn cɔ́gɔt anap, na vê regwi ba ga tē nɔɔshɔsh; batîn cɔ́gɔt pomigiranet, na 

tyet tanga apɛl, ey, mwa batin cɔ́gɔt ba ga hworos. Yey pyɛng de bemat o bá 
kana vɔk ya ga toyo hɛ e jim. 

13À yin bepiris hom, yin vemo de yin e ra fwom e gàgbang nása nenɔrɔ̂ yas! Tɛ̀ 

in berugû sesin min, na yin tosho. Wɔ̀ yel in e Gbɔng Duk Re Fongol na yin a 
pɔl e de sesin! Vit a pyɛ̂ yeneng kɛ nshî anap de bê nára nɔrɔ̂ yɛ e Gbɔng Duk 
Re Fongol wo Dagwi min. 

14Nɔng in nu na bemat be tik rê pyɛ́, yila hin bemat mwa e tulâ jɛrɛ! Tula hin 

bemakuk, na bemât vwel o mwa. Tula hin e Gbɔng Duk Re Fongol wo Dagwi 
min, na yin a tosho a Dagwi Darwey. 

15Áaa waa, à jeng o! Jeng Dagwi Darwey ya ga vey bagat, jeng gawey yi na 

Dagwi Wo Reto Mwa. 

16Wot sè bɛrɛng be sè wey na pyɛ̂ re mot ko wot a tɔk ra pyɛ cak wɛt. Be sè 

wey na yey pyɛng mot e Gbɔng Duk Re Fongol wo Dagwi mot. 

17Pyɛ́ de ba tus ya kushu e vwel na nehwogot. Vit a pyɛ̂ yeneng de bê wɔ̀ tik 

e gban. Ano, begban de ba ga hala vɛ hal ba ga gabsa, ba tɛ́ ɛn barin. 

18Yas ye rus! Kàra berɔndɔng be tosho na rezot, vit a sehwey yaga vɛ. Kàra 

tyīmit ba sé sɔ reyɔm rining o. 

19À Dagwi Darwey, ma sé tosho a hwo yaga nekwɔn sehwey mwa na batîn 

cɔ́gɔt ba ga hworos, yaga kya ha re yɛ. 

20Ngyāma arɔng ya sé tosho a hwo yaga nerɔt na ga hworos hwɔ́k-hwɔk, kya 

ha ga re nekwɔn sehwey. 

Yɔwɛl 2 
Rawal wa sé pyɛ durâ jeng Dagwi Darwey 

1Pɛsɛl hin bedurum e Siyɔn! Dak in sekun e ra raku Dagwi wo jɛrɛ! À yin bemât 

vwel o mwa: Vów in na bengyip! Yaga jeng Dagwi Darwey ye kyè vey, ya ga 
vey lɛs. 

2Jeng o yê sè mwangalang, ko yê sè dìlim, Jeng o yê vɔk bale pyak, ko yê siri 

tyɔng wɛt, Gbɔng regyɛng bemât como rê gap ra sé kyè vey pom, sede lwil de 
gwa bang beraku kyibit yerê remo de ba ga kana di pyɛ cak ano wɛt, ko bê sang 
di yerê yɛ e ngamo nuyel wɛt. 

3Bê re pyɛ̂ mwa e nuyel sede kya. Ko e bamâ vɛ, balêm kya bê lolo. E nuyêl vɛ, 

vwel o hê sè gyat sede Bwi Ɛdɛn, ko e bamâ vɛ, mwa vwel o hê sè gbingiring. 
Pyɛ cak yê hywit a vɛ wɛt. 

4Ba sé sede bedwa e bɛ́rɛng, be tele sede bedwâ como. 

5Jeng de be kyě gyilsit e ra rak beraku, na rewɔng sede bekyɛkyɛ̂ bedwa, sede 

rewɔ̂ng kya de ha sé re sɔng hwogot. Be ngyɛrɛ hɛn sede gbɔng regyɛng bemat 
de re yong ɛ́ yaga tô como. 

6Kawɛ mwat e tɛ̀ bengyip ras de ba vey bagat, bayîs kawɛ mwat bê bɛɛ lùu. 

7Bé hwo e ra pyɛ sede bemât como; be turus e vara duk sede bemât jugu. Be 

kyè cik vɔk e nuyel, sana sege bak de bê kwey ɛ. 

8Kawɛ e ye lap e bak o wo mumwɛ wɛt, kawɛ e kyè cik vɔk e kwɔn de a tá ɛ nu. 

Be tɛ̀ tô vɛ e ji bemât repugu mɛn, ko pyɛ cak ye tɔk dul vɛ wɛt. 

9Be gyilsit tsów wɔ̀ yel e ji repomo, be tele e ra jwa-pomo mo, be turus na be 

yel e nelɔ, ko be yeles e bapɔk nelɔ mo sede begbik. 

10Jey ye digis jeng de be yi vey pom, lagwi wo vow arɔng. Gwi na pwɛl be tɛ́ ɛn 

mwangalang ko netangacɛn ne to lolo wɛt. 

11Dagwi Darwey e nɔ̂ng bemât como mɛ nu na gap, ko bemât como mɛ mo ba 

sé pyak, vemo de be gyeng nu mɛ ba vɔk gap. Jeng Dagwi Darwey ya sé gbɔng 
jeng, ya sé pyɛ bengyip sizɔng! E wa de ê tɔk nàra kwen ɛ? 

Yila toshô gabɔk 

12Dagwi Darwey a ye, “Ka a remo mwa, doyo hin yi e banɛn min, Toyo hin vey 

na me na neyey min mwa! Tik in rê pyɛ́, tosho hin, ra in sesin. 

13Tik na yin a dura, yin e lashe yey mwin. Hàma hin neyey min, ko berugu 

min wɛt!” To in vey na Dagwi Darwey, Dagwi min! A sé wo nerat, wo toshô 
reyɔm. E ra shom ziri wɛt, e dura a bemat nerat mɛ ding-ding, E simo na a ra a 
yin pyɛ vyes wɛt. 

14Gyeng rɔ̌ Dagwi Darwey, Dagwi min ê sege barê yey mɛ, na a tɛ̀ a yin nerat. 

Yi ano, yin ê tɔk nára a yɛ nɔrɔ̂ pyɛ̂ yeneng na nshî anap. 

15Pɛsɛl hin bedurum e ra Raku Siyɔn! Nɔng in nu na bemat be tik rê pyɛ́! Yila 

hin bemat e tulâ jɛrɛ! 

16Tula hin bemat mwa e dem hining, tɛ̀ in hɛn haalal yaga gbɔng tulâ Dagwi! 

Tula hin bemakuk. Vey in na nèy, tanga nèy nesɛl de ne rɔɔ ngas. Tik na rwâs-
gwel a vey yi e duk mɛ, ko gwel o a vey yi e jɔ̀rɔm mɛ arɔng. 

17Tik na bepiris de be ra a Dagwi Darwey fwom be tula hɛn e tê gàgbang nása 

nenɔrɔ̂ yas na rwi Gbɔng Duk Re Fongol, be tosho na be ra won arɔng. Tik na 
yɛn a ye, “À Dagwi Darwey, tik nà tabak bemat mo. Tik nà tɛ̀ bemât 
nedanelɔ mo be sè pyɛ byɛs. Hwo kwon tik yére bemat jey be tabas a wot 
nengyas, be tē, ‘Dagwi min a wɛ?’ arɛt?” 

Dagwi a toyo na nerât vwel mɛ 

18E bama mo, Dagwi Darwey a rɔda pugu vwel mɛ, na a tosho reyɔ̂m bemat 

mɛ. 

19Dagwi Darwey ê toyo a yɛn, a ye, “Di, a remo ma sé kyè wɔ̀ nɔng in pyɛ̂ 

yeneng, na nshî anap tanga něy pwat de yê vey a yin. Yére bemat jey behak 
yê to tɔk byɛs in wɛt. 

20Mê ro rawâl como wo rwa bato yikyik, ko mê ro ɛn vɔk e hêy gbingiring. Vemo 

de ba vey e yel, mê ro ɛn vɔk e Gworep Nevwashe, ko vê bama, vɔk e Gworep 
Tē. Nesang neves nê tugus yi e bavin mɛn. Ey mwin, Dagwi Darwey a ga ra 
tomông bes. 

21À vwel, hwo kwon wok bengyip wɛt, vɔk yey pyɛng na hwo shɛgɛsh. Ey mwin, 

Dagwi Darwey a ga ra tomông bes. 

22À ngyāma yin vɔk bengyip wɛt, nekwɔn gyengês yas na ga to man sɔng rwat 

naka. Batîn cɔ́gɔt ba ga to hwo tɔs nèy, ko ba vɔk nèy regwi na ne anap pyak 
arɔng. 

23À bemât Siyɔn, vɔk in yey pyɛng. Tik na yey min ye pɛngɛ e ra pyɛ de Dagwi 

Darwey, Dagwi min a ga ra a yin. A ga nɔng in rwak pyak naswigi, wa rop a yin 
naka nabolos, ko wa jam a yin nahywɛp, tyɛng sede raane. 

24Begàzu min bê sila na pyɛ̂ yeneng, ko bavɔng de be piri ɛ nshî anap na něy 

pwat, bê sila ko nê kyě tele e jey. 

25Mê toyo a yin na pyɛ́ de yin a bidɛ e ji neshey de bètàrmaje, na rawal, na yɔ́rɔ 

begwòng tanga yɔ́rɔ wey na pyɛ́ bá re a yin pyɛ̂ hiri min. E me de ma kana tomo 
a yin rawâl como mo. 

26Ko di, a remo, yin ê vɔk pyɛ́ shɛrɛk na yin re, yin siris. Yin ê somo Dagwi 

Darwey, Dagwi min, de a ga ra a yin pyɛ̂ langat yemo. Bê sang to tɛ̀ bemat hom 
be vo rekyen wɛt. 

27Ano kwong, à BeIsrayɛl, yin ê tɔk ma sé e tē min. E me, Dagwi Darwey, de 

ma sé Dagwi min, ko vit a dagwi hwak sede me. Bê sang to tɛ̀ bemat hom be 
vo rekyen wɛt.” 

Jeng Dagwi Darwey 

28“E bama mo, mê shushu Gabik hom e ra bemat mwa. Nèy min bewen na 

behwong bê zarap yi na me. Bemakuk min arɔng bê ranas negwi. Bewen min 
bê di negwi-ywey arɔng. 

29E jeng o, mê shushu Gabik hom, e ra besam arɔng, beras na beha. 

30Mê dura pyɛ̂ bes e lagwi na jey. Yin ê di nemi na kya, tanga sekyeng de sé 

mugus. 

31Gwi gwô tɛ́ ɛ mwangalang, ko pwɛl gwô senge sede nemi, gyam na jeng 

Dagwi Darwey ye vey, gbɔng jeng, pyɛ bengyip sizɔng. 

32Ko kawɛ mwat de ê yila Dagwi Darwey na a sɛlɛ hɛ, Dagwi Darwey o ê sey 

neken mɛ, sede remo de Dagwi Darwey a ye, ‘Behak e ra Raku Siyɔn na 
e Yɛrusalɛm bê dal, ko mwa vemo de ma kasa bê nàra beken.’ ” 

Yɔwɛl 3 
Dagwi a rɔda ra a yére bemat jey shɔt 

1Dagwi Darwey a ye, “E jeng o mê to toyo a Yuda na Yɛrusalɛm na nerey mɛn. 

2Mê tula mwa yére bemat jey na me vey na yɛn e Nɛk Shɔt. Mê ra a yɛn shɔt 

e hwomo, yaga pyɛ̂ mwa de yɛn a ga ra a bemat hom de ma kasa. Yɛn a ga 
shara BeIsrayɛl e ji yére bemat jey, ko yɛn a ga gas vwel hom. 

3Yɛn a masa na sesek na be gas mɛ bemat hom. Yɛn a rɛsɛl nèy bewen 

e sesam na be tala mɛ bedebeves, ko nèy behwong e sesam na be tala mɛ 
siring. 

4“À Tur, na Sidɔn tanga mwa vwêl BeFilisti, e sɛ́ de yin e simo yin a ra a 

me arɛt? Yin e simo yin tala me yaga pyɛ cak a? E me de mê tala hin dey-dey! 

5Yin a ga hashe dyam pyɛng na dyam shinang hom na mwa pyɛ́ ryat hom yin 

wɔ̀ tikis e beduk rê fongol min. 

6Yin a ga hashe BeYuda na bemât Yɛrusalɛm yin a kyè mɛ yikyik yi e vwel mɛn 

ko yin a wɔ̀ rɛsɛl a BeGirik. 

7A remo, ma sé kyè wɔ̀ toyo na yɛn yi e nekwɔn de yin a kana rɛsɛl hɛn ɛ. Mê 

ra a yin pyɛ de yin a ga ra a yɛn arɔng. 

8Mê nɔ̂ng BeYuda nèy min bewen na behwong, ko yɛn ê rɛsɛl hɛn vɔk na 

BeSeba de ba sé yikyik. Me Dagwi Darwey ma ha ano.” 

9“Ha in a yére bemat jey reha remo: Yong in yaga tô comô Dagwi, Yila hin 

besuga min. Tula hin bemat mwa yaga como! 

10Turu hin bewal na ron min! Turu hin bebara na bebǎ bwal min! Tik na vê mɛrɛk 

min be tɛ̀ gap wɔ̂ como! 

11Ra in dey-dey, na yin a vey! À yin yére bemat jey mwa tula hin e Nɛk o. À 

Dagwi Darwey, tomo na besuga mō! 

12Tik na yére bemat jey be yong ɛn, na yɛn a vey e Nɛk Shɔt. E hwomo, me 

Dagwi Darwey mê sangal na me ra a mwa yére bemat jey shɔt. 

13À besugâ Dagwi yɛ́t in hɛn sede be yɛt bwal nahywɛp, Bɔrɔs hin hɛn sede be 

farang nèy anap. Bètus o bê sila na nshi mo. Yaga neves mɛn na kat. 

14Bemat gu mo, gu mo ba sé e Nɛk Shɔt. Yaga jeng Dagwi Darwey ya ga vey 

bagat e Nɛk Shɔt o. 

15Gwi na pwɛl bê tɛ́ ɛn mwangalang, ko netangacɛn nê to nɔng negbey wɛt.” 

Dagwi a rɔda tɛ̀ nerat e ra bemat mɛ 

16Dagwi Darwey e lulum sede gukum yi e Raku Siyɔn, fwɔ mɛ gwô takla yi 

e Yɛrusalɛm. Jey na lagwi bê vow, ko Dagwi Darwey ê sè kwɔ̂n lɛrɛ̂ bemat mɛ, 
kwɔ̂n dâl BeIsrayɛl. 

17“À yin BeIsrayɛl a sé ano de yin ê tɔk, me wɛ à Dagwi Darwey, Dagwi min, ko 

ma sé sangal e Siyɔn, raku hom wo jɛrɛ. Yɛrusalɛm wô to sè jɛrɛ, vit à bemât 
como beduk e ji mó. 

18E jeng o, batin anap bê nɔngɔs nshi e beraku mwa, ko berɔndɔng bê nɔngɔs 

nevasal e kawɛ rahwol, mwa nerɔt Yuda nê vɔk nshi. Jɔt nshi yê tele yi e Gbɔng 
Duk Re Fongol wo Dagwi Darwey, ko yê wɔ̀ tɛ̀ nshi e Nɛk Batin-á-rɔ́gɔ. 

19Vwêl Misra hê tɛ́ ɛ gbingiring, ko hê Ɛdɔm hê tɛ́ ɛ barin, yaga bemat mɛn bá 

kana tak a BeYuda e como, ko ba mɔbɔs bemat de ba ra a yɛn pyɛ wɛt. 

20Ko Yuda wô sila na vê sangal ɛ neshey gbak-gbak, ko Yɛrusalɛm wô vɔk 

bezamang sana yɛnɛ. 

21Mê tala pyɔ̌n vemo de ba ga mɔbɔs, mê hala a vemo de ba gang ɛn na 

shɔt wɛt. Yaga me Dagwi Darwey ma sé sangal e Raku Siyɔn!” 

Amɔs 
Amɔs 1 

agwi á dura a yɛ pyɛ́ yemo mwa e ra BeIsrayɛl e jeng de Uziya a sè gbɔng 
gwɔ̀m Yuda ko Yɛrɔbɔwam hwêy Yɛhɔwash á sè gbɔng gwɔ̀m Israyɛl neshey 
neba gyam digîs jey de há té. 

2Amɔs a ye, “Dagwi Darwey ê lumla yi e Siyɔn. Fwɔ mɛ gwô takla yi 

e Yɛrusalɛm. Nekwɔn gyengês yas na sé hworok, kɔ sɔng de gwa sé liplip e ra 
Raku Karmɛl gwa sé ye nɔɔshɔsh.” 

Shɔt Dagwi e ra yére de ya sé bagat na BeIsrayɛl 
Sirya 

3Dagwi Darwey a ye, “Bemât Damaskus ba re nuyel na ragas banɛn, e ra 

banɛn, ko mê tik nà tabak hɛn wɛt. Yɛn a dak bemat hom vê Gileyat Sede be 
dak pyɛ́ e gazu na gwocwang bāpyông dyam. 

4Yaga ano mê tɛ̀ kya e ra lɔ̂ negwɔm Hazayɛl, ko hê re nekwɔn dâl Gbɔng 

Gwɔ̀m Bɛn-Hadat. 

5Mê kwɔrɔs ri Damaskus ko mê ro bemat de ba sangal e Nɛk Avɛn mwa, Ko 

mê kwɔrɔs gwelê gwɔ̀m Bet-Ɛdɛn arɔng. Ko mê hashe bemât Sirya vɔk e de 
sesam e vwêl Kir.” Dagwi Darwey a ye ano. 

Filistya 

6Dagwi Darwey a ye, “Bemât Gaza ba re nuyel na ragas banɛn e ra banɛn, ko 

mê tik nà tabak hɛn wɛt. Yɛn a hashe mwa bemât yere jining ko ba wɔ rów a 
BeƐdɔm sede besam. 

7Yaga ano, mê tɛ̀ kya e ra bejwâ-pomô Gaza, na he re nekwɔn dal mɛn. 

8Mê ro bemat tanga bapomô Ashdot na Ashkɛlɔn. Mê tabak bemât Ɛkrɔn, ko 

mwa bwang BeFilisti bê kushu arɔng.” Darwey Dagwi Darwey a ye ano. 

Tur 

9Dagwi Darwey a ye, “Bemât Tur ba re nuyel na ragas banɛn e ra banɛn, ko mê 

tik nà tabak hɛn wɛt. Yɛn a hashe mwa bemât yere jining vɔk e de sesam e vwêl 
Ɛdɔm, ko yɛn a kyɛ́ ɛn nà gyeng redu sangâl netyâng begwa. 

10Yaga ano, mê tɛ̀ kya e ra bejwâ-pomô Tur na he re nekwɔn dal mɛn.” 

Ɛdɔm 

11Dagwi Darwey a ye, “Bemât Ɛdɔm ba re nuyel na ragas banɛn e ra banɛn, ko 

mê tik nà tabak hɛn wɛt. Yɛn a ra jamâ begwa mɛn BeIsrayɛl na wal ko ba wok 
nemwishish mɛn wɛt. Yɛn a ra shom na yɛn vit a yere mo, ko yɛn a tik, 
repugu mo re ye rɔ̀s wɛt. 

12Yaga ano, mê tɛ̀ kya e ra repomô Teman, na he re nekwɔn dal ne Bɔsra.” 

Amɔn 

13Dagwi Darwey a ye, “Bemât Amɔn ba re nuyel na ragas banɛn e ra banɛn, ko 

mê tik nà tabak hɛn wɛt. E como de ba ragas na be gwɛ̌ yɛnɛ̂ vwel mɛn, yɛn a 
vugus behâ Gileyat de ba vɔk nejim. 

14Yaga ano, mê tɛ̀ kya e ra jwâ-pomô Raba, na he re nekwɔn dal mɛn. 

Como mo yê vey na dâk sekun, ko wula wô vey na rwâk gwogul. 

15Bê kyè na gbɔng gwɔ̀m mɛn na bemât fwom mɛ vɔk e de sesam e vwel hak.” 

Dagwi Darwey a ye ano. 

Amɔs 2 
Mowap 

1Dagwi Darwey a ye, “BeMowap ba re nuyel na ragas banɛn e ra banɛn, ko mê 

tik nà tabak hɛn wɛt. Yɛn a nɔ̂ng bekup gbɔng gwɔ̀m Ɛdɔm nerey wɛt, ko yɛn a 
rangas vɛ̀ be tɛ́ ɛn fongol. 

2Mê tɛ̀ kya e BeMowap na he re nekwɔn dâl Kɛriyɔt. BeMowap bê weres na 

môk como, na dâk sekun, tanga pɛsɛl bedurum arɔng. 

3Mê mɔrɔ mwat de a sé re negwɔm e ra Mowap tanga mwa bemât nuyêl 

vwel o.” Dagwi Darwey a ye ano. 

Yuda 

4Dagwi Darwey a ye, “BeYuda ba re nuyel na ragas banɛn e ra banɛn, ko mê 

tik nà tabak hɛn wɛt. Yɛn a byɛs basa hom, ko yɛn a kyɛ́ ɛn nà gyeng Badu hom 
arɔng. Yɛn a ga ye rɛng e de raà bedagwî bɔs, vemo de bedabeda mɛn bá kana 
raa vɛ. 

5Yaga ano, mê tɛ̀ kya e ra Yuda, na he re nekwɔn dâl Yɛrusalɛm.” 

Israyɛl 

6Dagwi Darwey a ye, “BeIsrayɛl ba re nuyel na ragas banɛn e ra banɛn, ko mê 

tik nà tabak hɛn wɛt. Yɛn a rɛsɛl bemat berat e sesam e nû dyam pyɛng de be 
rangal hɛn, ko bepɛng e nû kedyam sêy bekpatak zɔng. 

7Yɛn e bɔrɔs batô bepɛng sede fongôl vwel, ko be tɛ̀ vê mɛrɛk be ye rɛng. Mwat 

na da mɛ be dyɛngɛs na hwong gwining, na be tɛ̀ reza hom rê jɛrɛ ligis. 

8E kahɛ kwɔ̂n rê fongol, bemat be dyɛngɛs e ra pyɛ̂ banga de ba nɔng e selek. 

E beduk rê fongôl bedagwi mɛn, yɛn e sɔrɔs nshî anap de yɛn a seres ɛ̀ sede 
pyɛ tala. 

9Ko di in, à bemat hom, a sé yaga yin de ma wey na BeAmɔr vit. Yɛn á sè belis 

sede batîn cɔ́gɔt sida, ko yɛn á vɔk gap sede batîn cɔ́gɔt ouk. Ma ga wey na 
nèy o e rak o, na berinis o e nɛn o. 

10Ma nusu na yin e sevwêl Misra ma kyè e nuyel min e hey neshey kuru 

banaas, ko ma nɔng in vwêl BeAmɔr na he tɛ́ ɛ min. 

11Ma kasa nehak e ji nèy min sede bezarap hom, ko ma kasa bewen min behak 

sede vê jaram yaga me arɔng. À yin BeIsrayɛl, a sé mwin wɛt a?” Dagwi 
Darwey, a ha ano. 

12“Ko di, yin a tɛ̀ vê jaram o be sɔ nshî anap, ko yin a nɔ̂ng vê zarap hom nu, 

yɛn a kwon ha ha hom wɛt. 

13A remo mê yɛklɛ hin vit à shòmta, sede gwopyɛ gangâs pyɛ́, sede pyɛ́ dirik 

e ra gwopyɛ mo. 

14Vê tele hyiw bê hywit ɛn wɛt, vê gap bê tɛ́ ɛn mɛrɛk. Vê tó como bê tɔk sey 

neken mɛn wɛt. 

15Vê tabâs ket bê tɔk tumal e como wɛt, ko vê tele tyɔng wɛt bê tɔk sey neken 

mɛn wɛt. Vê bedwa bê tɔk ra sesuga na be wɔ dal wɛt. 

16E jeng o, besuga bê bomos pyɛ̂ como mɛn be tele hal.” Dagwi Darwey a ye 

ano. 

Amɔs 3 

1À yin BeIsrayɛl, wet in betong na hâ Dagwi Darwey e ra yin, yin mwa hin bemât 

yere jining de ma vey na yin yi e sevwêl Misra. 

2E ji bemât yére jey mwa, a sé e yin zɔng de ma wuna me na yin. Yaga ano 

arɔng, mê tabak hin pyɛ min yaga banɛn min. 

Fwôm zarap Dagwi 

3Bemat beba bê hwo kyè vɔk e kwɔn hak sana yong ɛ̀ a? 

4Gukum wó hwo lulum e rehwot sana vo ngyama a? Bwôt gukum wô kwonot 

e kwɔ̂n dyɛngɛ wɛ sana vo pyɛ de wô re a? 

5Kenon kê gaba e segun sana rene kɛ a? Segun sê sogo e gwi sana pyɛ cak 

ya gaba e sɛ a? 

6Durûm como wô tosho e repomo sana tɛ̀ a bemat o bengyip a? Reyɔm reves 

rê hwo e ra repomo sana yi na Dagwi Darwey a? 

7Mwin, Darwey Dagwi Darwey, ê sang ra pyɛ cak sana dura a bemɛ pyɛ de ya 

tɛ̀ ano a? E dura a vê zarap mɛ retin pyɛ mo. 

8Gukum wa ga lulum, e wa de ê sangal tiing sana wok bengyip ɛ? Darwey 

Dagwi Darwey a ga hanat, e wa de e kyɛ́ ɛ nà zarap ɛ? 

Samariya 

9Ha a bemat de ba sé sangal e nelɔ begwɔ̀m Ashdot na Misra ngan: “Tula hin 

mwa e berahwôl Samariya, na yin a di yerê cɛ́k de ba sé ra e hwomo, tanga 
yerê mɔ̂t bemat de be ra ɛ̀ arɔng.” 

10Dagwi Darwey a ye, “Bemat vemo be tɔk ra pyɛ de ya sé ryat wɛt. Yɛn a bang 

pyɛ́ de ba seres na yol tanga shigi e nekwɔn dal mɛn.” 

11Yaga ano, Darwey Dagwi Darwey a ye: “Bemât repugu bê gwɔrɔ sevwel min, 

bê wey na nelɔ gap min, bê hashe pyɛ̂ jugu e nekwɔn dal min.” 

12Dagwi Darwey a ye, “Sede remo de lwêk tyīmit e tɔk wɔ sɛ̀ bwang bol ba, kɛ 

cɛ̌k fwông tyimit zɔng e nû gukum, ano arɔng, bemat tyɔng zɔng bê dal e ji 
BeIsrayɛl de ba sangal e Samariya, na hagât kwɔ̂n sangal tanga bak gwat mɛn.” 

13Yaga ano, Darwey Dagwi Darwey, Dagwi Dâ Jey Mwa a ye, “Wet in betong 

na yin tusa yerê Yakɔp. 

14E jeng o mê ba tabak BeIsrayɛl yaga banɛn mɛn, mê gangas nekwɔn nása 

nenɔrɔ̂ yas ne Bet-Ɛl. Mê kwɔrɔs ngɛngɛ̂ kahɛ kwɔ̂n narâ nɔrɔ̂ yas o, ko bê 
gabsa mwa e vwel. 

15Mê gangas nelɔ mɛn ne nabolos tanga ne naswigi, na nemo de ba tɔrɔ na yìn 

gbin de ba tsep. Ano arɔng, bê gangas kahɛ gbɔng lɔ.” Dagwi Darwey a ye ano. 

Amɔs 4 

1Wet in betong na yin a wok, à yin behâ Samariya, de yin a mɔsɔ sede 

berɔndɔ̂ng Bashan e Raku Samariya. Yin e mɔt bepɛng, ko yin e tak a vemo de 
ba vɔk vwɔ wɛt. Yin e nɔngɔ̂s beras min nu, yin e tang ɛn, “Nɔng ot nshî sɔ.” 

2Remo de Darwey Dagwi Darwey a sé wo jɛrɛ, a ga kana sira, a ye, “Jeng ya 

sé kyè vey mwin, de bê hwɔlɔ hin na begúk, bê hwɔlɔ bwang o mwa na guk 
sede tɔk. 

3Bê hashe hin, be pat kawɛ e jey, e kahɛ kwɔn de jwâ-pomo wa takla. Ko be 

bomos hin e jey vɔk e bak Harmɔn.” Dagwi Darwey a ye ano. 

BeIsrayɛl ba masa pyɛ cak wɛt 

4“À yin BeIsrayɛl ka sede pyɛ ma yane de yin e simo, Vey in e kwɔ̂n rê fongol 

e Bet-Ɛl! Ci in na râ banɛn! Vey in e Gilgal! Gwɛ̌ ragas hin banɛn! Vey in na yas 
nɔrɔ̂ kanɛ nagasi! Vey in na pyɔlɔ̂ kahɛ tûk tat! 

5Vey in na nɔrɔ̂ kpam-tuk wo géy-sing feng a Dagwi! Dak in kaa na yerê nenɔrɔ̂ 

yey pyɛng de yin e gwɛ̌ nɔngɔs!” Darwey Dagwi Darwey a ye ano. 

6E me wɛ de me tik nɛ́n min hal e karɛ repomo min, ko vit a hin na kpam-tuk 

e kahɛ kwɔn arɔng. Mwa ano, yin a toyo vey na me wɛt. Dagwi Darwey a ye 
ano. 

7Me shim in rwak jeng de pyɛ̂ hiri min ye dal na simô wɛ, me tomo a repomo 

remo rwak ko me shim rere. Hwiri gwomo gwó sɛ̀ rwak, ko gworo gwó bidɛ, gwo 
ye nɔɔshɔsh. 

8Bemat be kyě gǎ yi e repomo remo vɔk e rere e de jamâ nshi, ko yɛn a sè pyɛ 

de ya vey a yɛn sɔ wɛt. Mwa ano, yin a toyo vey na me wɛt. Dagwi Darwey a 
ye ano. 

9Zang pyak me tɛ̀ rɔ hɛ kaba hirî pyɛ́ min, batô pyɛ̂ bě be siri, ko nèy anap ne 

bɔsɔ arɔng. Rawal wa re batîn cɔgɔ̂t regwi na vê pat min. Ko mwa ano, yin a 
toyo vey na me wɛt. Dagwi Darwey a ye ano. 

10Ma tomo tumbang e ra yin, yerê womo de ma kana tomo e ra Misra. Ma 

mɔbɔs bewen min e de como ko ma hashe bedwa mɛn. Ma sila bawol min na 
nesang bavîn bemât como min. Dagwi Darwey a ye ano. Ko mwa ano, yin a 
toyo vey na me wɛt. 

11Ma wey na yin sede ma kana wey na Sɔdɔm tanga Gɔmɔra. Vemo de ba dal 

e ji min ba sè sede cɔgɔt de ba pat yi e kya. Mwa ano, yin a toyo vey na me wɛt. 
Dagwi Darwey a ye ano. 

12“Yaga ano, à yin BeIsrayɛl, di in pyɛ de ma sé kyè wɔ̀ ra a yin. Ko yaga ma sé 

kyè wɔ ra ano, yong in — mê vey na shɔt! 

13A sé e Dagwi de a yong beraku tanga gùl. A tɛ̀ bemat be tɔk barê yey mɛ. 

E sege nagwi vɔk e naturuk. E re negwɔm e ra rak jey. Reza mɛ à remo ngan: 
Dagwi Darwey, Dagwi Dâ Jey Mwa!” 

Amɔs 5 
Lwɛlɛ̂ sin e ra Israyɛl 

1Wet in betong à yin BeIsrayɛl na lwɛlɛ̂ sin de mê ra e ra yin, 

2“Zîng hwông Israyɛl a ga gaba, ê sang to sogo wɛt! Ba ga kyini hɛ e dyɛngɛ 

e vwel, ko vit à mwat de ê sɛlɛ na a sogo hɛ cik.” 

3Darwey Dagwi Darwey a ye, “Gbɔng repomô Israyɛl de bemât como gu rining 

ba nusu, ko bemat naga zɔng de ba toyo. Gbɔng repomo mo rehak de bemât 
como naga ba nusu, ko kuru zɔng de ba toyo.” 

4Dagwi Darwey a yâng BeIsrayɛl, “Vey in na me, na yin a vɔk neken. 

5Yin kwon jama Bet-Ɛl, kɛ yin wɔ yel e Gilgal, kɛ yin ye dɔ vɔk e Bɛɛr-Sheba wɛt. 

Yaga mwin, bê hashe bemât Gilgal vɔk e de sesam, ko Bet-Ɛl arɔng wô tɛ́ ɛ 
yapyi.” 

6Vey in na Dagwi Darwey, na yin a vɔk neken. Ka ano wɛt, yɛ̀ ê takla sede kya 

e lɔ̂ Yɔsɛf, ko hê re lɔ̂ Bet-Ɛl, vit a mwât rimî hɛ. 

7Gawey e ra yin, yin de yin e tsip shɔt sana gas badu e tē, yin e mɔt bemat sana 

ra necik. 

8A sé e Dagwi de a yong netangacɛ̂n lɔ-gyɛng, nɛ̀ a gwocongot na nèy o tanga 

mwât jàma na vu mɛ. E sege jêy lwil mwangalang vɔk e yê negbey, ano arɔng 

e sege nagwi vɔk e naturuk. E yɛ de e yila nshî gworep, ko e to shushu nɛ e ra 
jey. Reza mɛ à rēmo ngan: Dagwi Darwey! 

9E tɛ̀ vemo de ba vɔk gap be wey, ko e wey na nekwɔn dal. 

10Yin e kyɛ́ in mwakuk de e gyong in e ruhûp repomo, ko yin e bɛɛ wo hâ tsak o 

sede pyɛ byɛm-byɛm. 

11Yin e tak a bepɛng, ko yin e sey ɛ pyɛ̂ yeneng mɛn na gap, yaga ano, yin ê tik 

nà sangal e beduk beta berat de yin a lɔk, yin ê tik nà sɔ nshî anap nerat yi e bě 
rat de yin a tus. 

12Ma tɔk yerê nevês banɛn min, tanga ne pyɛ́ vyes de yin a ga ragas. Yin e tak 

a vê cik, yin e seres dyâm bâng nu, na yin a dulus bepɛng e beduk shɔt. 

13Yaga ano, bare hin, a dal naka yin a bang nenu min yuu, yaga jeng o ya sé 

vyes! 

14Jama hin nerat, ko neves wɛt, na yin a vɔk neken. Yi ano, Dagwi Darwey, 

Dagwi Dâ Jey Mwa, ê sè na yin mwin, sede remo de yin e tē a sé na yin. 

15Kyɛ́ in neves, tɛ̀ in yey na nerat, dopse gas in badu e tē e beduk shɔt. Gyeng 

Dagwi Darwey, Dagwi Dâ Jey Mwa, ê wok nemwishish bwang yerê Yɔsɛf. 

16Yaga ano, Darwey Dagwi Darwey, Dagwi Dâ Jey Mwa a ye, “Bê dak sekun 

e nehyok bapomo mwa. Bê tē: Yaa kukuuk! Bê rini bemât cap na be wɔ̂ sesîn 
mwa na yɛn vemo de ba tɔk râ lwɛlɛ̂ sesin yɔkyɔk. 

17Bê dak sekun e bě anap mwa, yaga ma sé kyè wɔ kwey e tē min.” Dagwi 

Darwey a ha ano. 

Tuk Dagwi Darwey 

18Gawey e ra yin, yin de yin á kana tɛ̀ yey e ra tuk de Dagwi Darwey ê ba vey! 

Yaga sɛ de yin e simo yin di tuk Dagwi ɛ? Hê sè a yin mwangalang — hê sè 
gbey wɛt. 

19Sede jeng de mwat a sè tele yi na gukum, ko a de wɔ̀ man gbǎm na beyar! 

Sede mwat de a vɛ hɛ e lɔ, a ye yìk à vwarâ duk, ko gwɔ̄m wo vɔk wo rot ɛ! 

20Jeng Dagwi Darwey yê sè mwangalang ko gbey wɛt, yê vɔk lwil ko 

negbey wɛt. 

21“Me kyɛ́ me nzem de yin e ragas a me, na sé pyɛ byɛm-byɛm na me! Ko me 

vɔk yey pyɛng na netula min wɛt. 

22Mwa ano de yin e vɛ̀sɛ a me na nɔrɔ̂ yas de be rangas na hê pyɛ̂ yeneng, ko 

me sey yɛ wɛt. Mwa ano de yin e bang yas naka na ye mɔsɔ, na yin a vey nɔng 
me nɔrɔ̂ yɛ yaga sangâl netyang, ko me sey yɛ wɛt. 

23Kyè in e jey na râ lɛlɛ de yin e dɛrɛ a me betong na vɛ. Me simo me wok râ 

yōm min wɛt. 

24Tik na yin a sǎ e de gâs badu e tē, sede nshi de ne tele e rɔt, Ragas hin necik, 

sede rɔt de he sang hworok wɛt.” 

25“À yin BeIsrayɛl! Yin á nɔng me nɔrɔ̂ yas kɛ hê bwang pyɛ́ detidetu e neshey 

kuru banaas de ma kyè na yin e hey a? 

26Yin ê jut Sakut, gwɔ̀m min, na Kaiwan, dagwî netangacɛn, pyɛ sekwit de yin 

a yong a bato min, yin a re reyɔ̂m kyé na yɛ. 

27Yaga ano, mê kyè na yin vɔk e de sesam e vwel de ha sé e nuyêl Damaskus.” 

Dagwi Darwey, de reza mɛ à Dagwi Dâ Jey Mwa a ye ano. 

Amɔs 6 
Yin sangal bɛs wɛt 

1Gawey e ra yin, yin de yin a sé sangal bɛs e Siyɔn. Na yin de yin a sé sangal 

tyang e Raku Samariya. Yin de yin a sé begbɔng o vê yére bemât jey, de ya 
dal na nerey. Yin de BeIsrayɛl be vɛ̀sɛ jama sɛlɛ na yin! 

2Ci wɔ̀ di in repomô Kalne. E bama mo yin kwey vɔk e gbɔng repomô Hamat. 

Pere hin vɔk e repomô Gat wo BeFilisti. Yɛn a dal bapomô segwɔm Yuda na 
Israyɛl arɛt? Yɛnɛ̂ vwel mɛn ha dal min na nerey a? 

3Yin e tusa jeng de gbɔng rezot rê vey. Ko mwa pyɛ́ de yin e ra yê gwɛ̌ tɛ̀ jeng o 

ye vey bagat. 

4Gawey e ra yin, yin de yin e dyɛngɛs e ra gat de ba tɔrɔ na yìn gbin de ba tsep. 

Yin e wok netâ dyɛngɛs yɛndɛng e ra nekwɔn sangal nerat. Yin e reres banamâ 
tyīmit ryat o na vê berɔndɔng bebot o. 

5Yin e simo yong lɛlɛ sede Davit á kana ragas, na yin a ragas vɛ na yōm. 

6Yin e sɔrɔs nshî anap na bèkɛt, na yin a mɔmsɔl babek min na něy nerat 

sizɔng. Ko yin e lashe yey yaga barîn lɔ Yɔsɛf wɛt. 

7Yaga ano, yin ê sè vê mɛsɛng de bê tanga hashe vɔk e de sesam. Nzem min 

tanga netâ dyɛngɛs yɛndɛng min nê yɛnɛ hɛn. 

8Darwey Dagwi Darwey a sira na reza mɛ — me Dagwi Darwey, Dagwi Dâ Jey 

Mwa “Ma kyé mɛ dâk kaà Yakɔp. Ma byɛs nekwɔn dal mɛ, mê nɔng gbɔng 
repomo mɛ na kayɛ pyɛ de ya sé e ji hɛ.” Dagwi Darwey, Dagwi Dâ Jey Mwa a 
ye ano. 

9-10Ka bemat kuru ba tɛt ɛ e lɔ hak, yɛn ê kushu mwa. Jeng de cang mwat de a 

ku mó ê yel e lɔ mo na a wɔ̀ pat revîn mwat o na a wɔ̀ lɛrɛ rɛ, ko a rɔda yila 
mwat de a sé e lɛrɛ e ji lɔ mo, a ye, “Mwat hwak a to sé e lɔ mo bɛ?” Ko mwat o 
a rɔda toyo a yɛ, a ye, “Wey!” Ano, cang o a rɔda ye, “Tsút! Wot tɛ̀ rezâ Dagwi 
Darwey wɛt.” 

11Yaga Dagwi Darwey a ga nɔng nu, bê gangas nelɔ nerey o cɛk o cɛk o, ko 

nesɛl o bê gangas nɛ arɔng. 

12Bedwa be ra sesuga e ra beraku a? Bemat be how gworep na berɔndɔ̂ng 

cap a? Mwa ano, yin a tɛ̀ hâ gâs badu e tē he sè sede nedɔm, ko yin a tɛ̀ pyɔlɔ̂ 
necik ye tɛ́ ɛ neves. 

13Yin e dak kaà rê repomô Lodebar na como. Yin e tē, “Gâp como mot ha vey 

na wot a re Karnayim!” 

14Dagwi Darwey, Dagwi Dâ Jey Mwa pyɛ mɛ a ye, “À BeIsrayɛl, ma sé kyè wɔ̀ 

tomo na bemât yerê vwel hak na be tak a yin, yi e pyôl yél e Hamat e bato vɔk 
e Nɛk Araba e batin.” 

Amɔs 7 
Pyɛ́ tyat e ji negwi-ywey 

Rawal 

1Darwey Dagwi Darwey a dura a me pyɛ́ e negwi-ywey, Ma di de a sé yong 

rawal de wa ye ship, mwas de ba sé yɛnɛ yɛ̂t sehwêy gbɔng gwɔ̀m ko hwey 
pas o ha ga to hwo ras. 

2Rawal o wa hwo re kagwɛ sɔng, Ko ma hwo ye, “À Darwey Dagwi Darwey, me 

ra won na hwo, hala a bemat mo banɛn mɛn! Yɛn ê dal e rɛ? Yɛn a sé tyɔng 
zɔng.” 

3Dagwi Darwey a sege yey mɛ, ko a ye, “Pyɛ de hwà ga kana di mo yê té wɛt.” 

Kya 

4Darwey Dagwi Darwey a to dura a me pyɛ cak. Ma di de a sé yóng ɛ na a tabak 

bemat mɛ na kya. Kya mo ha hwo re nshî nɛ̂n vwel, ko ha hwo re vwel o mwa 
arɔng. 

5Ma yang ɛ, “Óoo à Darwey Dagwi Darwey, me ra won na hwo, tik ano! 

Bemat mo bê dal e rɛ? Yɛn a sé tyɔng zɔng.” 

6Dagwi Darwey a to sege yey mɛ, ko a ye, “Pyɛ yemo yê to té wɛt arɔng.” 

Rwîk masâ duk 

7Dagwi Darwey a to dura a me pyɛ cak gbak, Ma di ɛ a tumal e hagât vwarâ 

duk, ko a vɔk rwîk masâ duk e vwɔ. 

8A rangal me, a ye, “À Amɔs, hwà di sé ɛ?” Ma toyo a yɛ, ma ye, “E rwîk masâ 

duk.” ko a yang me, “Ma sé ra fwom na gwɛ na me dura wɔgɔ, bemat hom ba 
sé sede vwarâ duk de ba lɔk gwɛ cik wɛt. Mê sege yey hom e ra tabak hɛn 
e remo wɛt. 

9Mê wey na nekwɔn rê fongôl Yishak. Mê tik nekwɔn jɛrɛ nɛ Israyɛl e barin. Mê 

hwo e ra lɔ Gbɔng Gwɔ̀m Yɛrɔbɔwam na como.” 

Sekûn Amaziya 

10Amaziya, piris e Bet-Ɛl a hwo tomo a Gbɔng Gwɔ̀m Yɛrɔbɔwam wo Israyɛl 

rehâ pyɛ de ya ga té, a ye, “Amɔs a sé yóng a hwo neves e ji BeIsrayɛl. Neha 
mɛ na sé ne wôk mwat wɛt. 

11E tē, ‘Yɛrɔbɔwam ê wey e de como, ko ê hashe BeIsrayɛl yi e vwel mɛn vɔk 

e de sesam!’ ” 

12Amaziya a hwo yâng Amɔs, “À zarap Dagwi, To o vɔk e vwêl mo e Yuda. Tik 

na hwo sɛ̀ pyɔlɔ̂ fwom mo e hwomo. 

13Hwo to zarap yi na Dagwi e ngamo e Bet-Ɛl wɛt. Kwɔ̂n rê fongol gbɔng gwɔ̀m 

à hemo, ha sé Gbɔng Duk Re Fongol wo gbɔng gwɔ̀m pyɛ mɛ.” 

14Amɔs a toyo a yɛ, a ye, “Ma sé zarap, kɛ hwêy zarap wɛt. Ma sé lwêk tyīmit, 

na mwât bɛrɛng batîn regwi. 

15Ko Dagwi Darwey a jut me yi e de fwom hom gwô lwêk tyīmit, ko a nɔng me 

nu na me vey zarap a bemat mɛ BeIsrayɛl. 

16Yaga ano, wet betong na pyɛ de Dagwi Darwey a ha, remo de hwà yang me, 

me tik zarap yi na Dagwi e ra BeIsrayɛl, me to shara a yerê Yishak hâ Dagwi 
arɔng wɛt. 

17Ko tik na hwo wok pyɛ de Dagwi Darwey a ha e ra hwo, ‘Hwâ lɔ mo ê sè 

devwes e gbɔng repomo, ko ê mɔbɔs nèy mo bewen na behwong e como. Bê 
mara vwel mo ko be gas a bemat behak hɛ, ko hwo pyɛ mo hwô ku e vwêl 
bemat de be sap cī. Bê hashe BeIsrayɛl mwin vɔk e de sesam, be kyè na yɛn 
yikyik yi e vwel mɛn.’ ” 

Amɔs 8 
Shap nèy cɔgɔt de na ga vel 

1Darwey Dagwi a to dura a me pyɛ cak. Ma di shap nèy regwi de na ga vel. 

2Ko a rangal me, a ye, “À Amɔs, e sé de hwà di ɛ?” Ma toyo a yɛ, “E shap nèy 

regwi de na ga vel.” Dagwi Darwey a yang me, “Jeng ya ga vey na me tabak 
bemat hom BeIsrayɛl. Mê to sege yey hom e ra tabak mɛn wɛt. 

3E jeng o, lɛlɛ yey pyɛng de be ragas e lɔ gwɔ̀m bê tɛ́ ɛn lɛlɛ sesin. Bavîn bemat 

bê sè kagwa. Bê wok pyɛ cak wɛt.” Darwey Dagwi Darwey a ye ano. 

Jeng BeIsrayɛl ya ga vey 

4Wok in, yin de yin e bɔrɔs vê mɛrɛk, ko yin e simo wey na bepɛ̂ng vwel o. 

5Yin e tâng bato min, “E yɛ̌ jeng de Nzem Pwɛl Pwas nê tala hɛn, na wot a hwo 

rɛsɛl pyɛ̂ yeneng mot, na Tuk Shábat he kwey, na wot a to hwo rɛsɛl alkama 
mot ɛ? Wot ê mɔndɔng neshǐ masâ pyɛ́ mo, na wot a gwɛ nepyak dyām. Wot ê 
yong pyɛ̂ masâ nedirik na wot a mɔt mɛ bemat. 

6Wot ê sey vê mɛrɛk na dyam pyɛng, ko bepɛng na kedyam sêy bekpatak zɔng. 

Wot ê bunus pyɛ̂ yeneng o na byɛmɛ mo na wot a rɛsɛl.” 

7Dagwi Darwey a ga kana sira na to mɛ de Yakɔp e ra mɛ kaa. “Mwin mê sang 

ye bam a tom ves mɛn wɛt. 

8Yaga ano, vwel o hê digis e ra pyɛ́ yemo, ko kawɛ mwat de a sé e ji hɛ ê ra 

sesin. Vwel o mwa hê tut sede Gwɔrɔt Nil, hê turus he gyiris sede Gwɔrɔt Nil 
gwo Misra. 

9E jeng o, gwi gwô gaba e tê-gwi, jey yê tɛ́ ɛ mwangalang nagwi.” Darwey 

Dagwi Darwey a ha ano. 

10“Mê tɛ̀ nezap nzem min ne tɛ́ ɛn jeng sesin, me tɛ̀ lɛlɛ yey pyɛng min be tɛ́ ɛn 

vè sesin. Mê tɛ̀ a yin mwa berugû sesin, ko me tɛ̀ yin wulsa bato min arɔng. Mê 
tɛ̀ a sè sede bé tosho hwey wen hining zɔng. Tuk o hê reneng a yin vɔk e yɛnɛ̂ 
hɛ. 

11Jeng ye kyè vey mwin de mê tomo na vyong e vwel o, vyông kpam-tuk, kɛ 

yêy hwɔshɔ̂ nshî sɔ wɛt, vyông wôk hâ Dagwi Darwey e negya. Darwey Dagwi 
Darwey a ha ano. 

12Bemat bê kyě gǎ yi e gbɔng rep womo vɔk e woro, yi e rwa bato vɔk e rwa 

rak. Yɛn ê kyě tele kagwa be jama hâ Dagwi Darwey, ko yɛn ê sɛ hɛ wɛt. 

13E jeng o, kavɛ bewen na bezɛrɛ behwong de be wok na netyang na gap, bê 

kushu jwàt-jwat na yêy hwɔshɔ. 

14Vemo de ba sisa na Ashima, dagwî Samariya, kɛ ba tē, ‘Ma sira na dagwî 

Dan’, na ‘Ma sira na rezâ pyɛ sekwît Bɛɛr-Sheba’, bemat o bê gabsa, ko bê 
sang to sogso wɛt.” 

Amɔs 9 
Dagwi Darwey ê wey na BeIsrayɛl 

1Ma di Dagwi Darwey e tumal e hagât gàgbang nása nɔrɔ̂ yas ko a ye: “Tow rà 

rak sesêk Gbɔng Duk Re Fongol na gap, na retîs duk o re digis, zagat hin vɛ̀ 
e ra batô bemat o mwa. Ko bwang bemat o mê mɔbɔs e como, vit a mwat de ê 
tele a dal, vit a mwat de ê hywit ɛ arɔng. 

2Ka yɛn a ka cing vɔk e kwɔ̂n bevuvwel, ko e hwomo mê jut ɛn na vwɔ hom. Ka 

yɛn a ka turus e rak o vɔk e lagwi, yi e hwomo mê hwɔlɔ hɛn vey e vwel. 

3Ka yɛn a ka wɔ̀ lɛrɛ hɛn e ra rak Raku Karmɛl yi e hwomo mê wɔ̀ jama hɛn, na 

me vos ɛn. Ka yɛn a ka lɛrɛ hɛn yi na me e nɛ̂n gworep, yi e hwomo mê nɔ̂ng 
gwomazɛrɛ nu ko gwo roros hɛn. 

4Ka yɛn a ka kyè vɔk e de sesam e vwêl vê repugu mɛn, mê tɛ̀ be mɔbɔs hɛn. 

Mê tɛ̀ bayis hom e ra yɛn yaga gawey, ko yaga nerat wɛt.” 

5Darwey Dagwi Darwey, Dâ Jey Mwa, e rá vwel, ko he ye ywey, mwa bemât hɛ 

be tosho. Jey o mwa ye turus, ko ye to gyiris sede nshî Gwɔrɔt Nil gwo Misra. 

6Dagwi Darwey a lɔk lɔ mɛ e lagwi, ko a ye gup à jey na lagwi o. E tɛ̀ nshî 

gworep ne vey, ko e shusha nɛ e ra jey o. Reza mɛ à Dagwi Darwey! 

7Dagwi Darwey a ye, “À yin BeIsrayɛl, yin a sé sede BeEtiyopya na me wɛt a? 

Ma vey na BeFilisti yi e Kaftor, ko ma vey na BeSirya yi e Kir, sede remo de ma 
vey na yin yi e Misra arɔng. 

8Me, Darwey Dagwi Darwey ma sé bɛrɛng segwɔm Israyɛl, sê banɛn ko mê wey 

na yɛn e jey. Ko mwa ano, mê wey na lɔ Israyɛl mwa wɛt. 

9Mê nɔng nu na be wolom BeIsrayɛl sede pyɛ̂ yeneng. Mê wolom hɛn e ji yére 

bemat jey, ko vit à pyɛ vyes de yê nàra. 

10Bemât banɛn mwa de ba sé e ji bemat hom bê mɔbɔs hɛn e como — yɛn 

vemo mwa de be tē, ‘Pyɛ vyes cak yê vey bagat na wot wɛt.’ ” 

Dagwi Darwey a rɔda to sey segwɔm BeIsrayɛl 

11Dagwi Darwey a ye, “E jeng o mê to lɔk lɔ Davit de ha kana gaba. Mê to varas 

varâ duk o. Mê yong nekwɔn de na gabsa. Mê to lɔk hɛ, na he to sè sede remo 
de há sè yimo. 

12Ano kwong, BeIsrayɛl bê re bwang vwêl Ɛdɔm mwa na yére bemât jey de bá 

kana sè benang me.” Dagwi Darwey a ha ano, yɛ de ê tɛ̀ pyɛ́ yemo ye té. 

13Dagwi Darwey a ye, “Jeng ye kyè vey, de mwât hôw cap ê man na mwât bwal, 

ko mwât pirî nshî anap ê man na mwât zêp anap o arɔng. Nshî anap ne rɔkrɔk 
nê nunus yi e bě beraku mwa, ko nê tele e bě berahwol mwa arɔng. 

14Mê toyo na bemat hom e vwel mɛn. Yɛn ê to lɔk barîn bapomo mɛn na yɛn a 

sangal ɛ. Yɛn ê tus bě anap, na yɛn a sɔ nshi mo. Yɛn ê tus cɔ́gɔt e bě mɛn, na 
yɛn a re nèy o arɔng. 

15Mê tus bemat hom e ra vwel de ma nɔng ɛn, ko bê sang to luyu hɛn yi 

e hɛ wɛt.” Dagwi Darwey, Dagwi mō a ye ano. 

Obadya 
Obadya 1 

1Pyɛ de Obadya a di e negwi-ywey. Pyɛ de Darwey Dagwi Darwey a ha e ra 

vwêl Ɛdɔm à yemo. 

Dagwi a rɔda tabak Ɛdɔm 
(Yirm 49:9-10, 14-16) 

Dagwi Darwey a ga tomo tom mɛ vɔk na yére bemat jey, ko wot a ga wok ha mo: 
“Sogo hin! Tik na wot a kyè wɔ̀ hwo e ra Ɛdɔm na como!” 

2Dagwi Darwey a ha na vwêl Ɛdɔm o, a ye, “Mê tɛ̀ hwo sè kesɛl e ji yére bemat 

jey mwa, bê byɛs o tyɔng wɛt. 

3Dâk kaa mo ha ga kwɛlɛng hwo. Lɔ mo ha sé e rak o e sǎs beraku, yaga ano 

hwà yâng tó mo, ‘E wa de ê kyɛm a hwɔtɔ me vey e vwel ɛ?’ 

4Mwa ano de hwà lɔk lɔ mo e rak o ding-ding sede rɛngɛ̂ kim, de ha sé a hwo 

sede ha wɔ̀ wul netangacɛn e lagwi, yi e hwomo mê hwɔtɔ hwo vey e vwel. 

5Ka sede begbik be vey e lɔ mo naturuk, yɛn e hashe pyɛ́ de yɛn e simo zɔng. 

Jeng de bemat be wɔ̀ vos nèy anap, yɛn e tɛrɛs ɛ nemɔ mo wɛt a? Ko di, bemât 
repugu mo ba ga yishing hwo haalal! 

6À yin yerê Esau, ba ga pɛgɛt hin ngyɛ̄k-ngyɛk ba hashe pyɛ̂ nedanerey mwa. 

7Bemât gafiri min ba ga kwɛlɛng hin, ba ga ro in e yɛnɛ̂ vwel min. Bemat de bá 

kana sè sangal tyang na yin ba ga di wɛng e ra yin. Besa mo de yin á kana re 
pyɛ́ e shǐ hining na yɛn, ba ga tɛ̀ a yin segun; ko yin ê tɔk pyɛ de yɛn a ra wɛt. 

8Dagwi Darwey a ye: E jeng o mê wey na bemât netsitsɛng mwa yi e Ɛdɔm, ko 

mê fugut vê tɔk mɛn mwa yi e Raku Esau. 

9À Teman, besuga mo bê vo bengyip, ko bê wey na kawɛ mwat de a sé e Raku 

Esau. 

Retîn tabâk Ɛdɔm 

10Yaga mɔbɔs na neves de ba ra a gwa mo Yakɔp, hwô vo rekyen sizɔng, bê 

wey na yin neshey gbak-gbak. 

11Yin a tumal e hagat, e jeng de yére dyuk ya sé kwɔrɔs ri ruhûp Yɛrusalɛm, ya 

hashe pyɛ̂ nedanerêy rɛ, ko ya gas yɛ e ji mɛn na masâ sesek. Yin á sè tyɛng 
na yére yane mo arɔng. 

12Yin a yâng shɛgɛsh begwa min e jeng negbang mɛn wɛt. Yin a yâng feng e ra 

BeYuda e jeng de ba wey na yɛn wɛt. Yin a yâng dak kaa e jeng reyɔm mɛn wɛt. 

13Yin a yâng yel e ri gbɔng repomô bemat hom e jeng rezot mɛn wɛt. Yin arɔng 

yin a yâng shɛgɛsh râ neves mɛn e jeng rezot mɛn wɛt. Yin a yâng hashe pyɛ̂ 
nedanerey mɛn e jeng rezot mɛn wɛt. 



1443 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

14Yin a yâng tumal e gasâng gwong na yin a vos vemo de be tele, yin a yâng 

to nása hɛn e vɔ bemât repugu mɛn, e jeng reyɔm mɛn wɛt. 

Dagwi a rɔda ra shɔt 

15Jeng ya ga vey bagat de Dagwi Darwey ê ra a yére bemat jey mwa shɔt. À 

Ɛdɔm, pyɛ de hwà ra, bê tala hwo pyɔ̌n yɛ. Tomong mo bê raa hwo. 

16Sede remo de bemat hom ba ga sɔ nshî tabak mɛn e rahwol hom wo jɛrɛ, ano 

de mwa yére bemat jey de ba gwɔrɔ hɛn bê sɔ nshî tabak hɛn arɔng. Yɛn ê sɔ, 
be ye fip à nɛ, ko bê vɔk be kyè, be wɔ̀ vusa hɛn vit. 

Wɛ̂ng BeIsrayɛl e yɛnɛ mo 

17Ko behak bê wɔ̀ dal e Raku Siyɔn, kwɔn o hê sè hê jɛrɛ. BeYakɔp bê to sey ɛ 

vwêl vemo de bà kana sey ɛ vwel mɛn. 

18BeYakɔp bê sè sede kya, ko BeYɔsɛf bê sè sede lêm kya, BeEsau bê sè sede 

cugul. Bê tɛ̀ kya e ra yɛn, ko hê wey na yɛn vit. Vit a WoEsau hwak de ê dal.” 
Yaga Dagwi Darwey a ha ano. 

19“BeYuda rwa batin bê sey ɛ berakû Ɛdɔm be sangal ɛ. Vemo de ba sé e fwɔ̂ 

berahwôl rwa rak bê sey ɛ vwêl BeFilisti be sangal ɛ. BeIsrayɛl bê sey ɛ yɛnɛ̂ 
bavwêl Ɛfrayim na Samariya be sangal ɛ. BeBɛnyamin bê sey ɛ Gileyat be 
sangal ɛ. 

20BeIsrayɛl rwa bato bê toyo, bê sey ɛ vwêl Finikya vɔk e Zarɛfat. Bemât 

Yɛrusalɛm de ba sé e de sesam e Sardis, bê sey ɛ bapomô Yuda rwa batin. 

21Besuga bê wɔ̀ tut e ra Raku Siyɔn ko bê re negwɔm e ra Raku Esau. Ko Dagwi 

Darwey pyɛ mɛ ê sè Gbɔng Gwɔ̀m.” 

Yona 
Yona 1 

Yona a tele yi na Dagwi 

1Dagwi Darwey a ha na Yona Amitai a ye, 

2“Sogo na hwo kyè vɔk e Nineve, gbɔng repomo rane, na hwo ra a yɛn nu, yaga 

neves mɛn na ga kat de mê niri na nɛ.” 

3Yona a sogo ko a tele yi na Dagwi Darwey vɔk e Tarshish e negya. A kwey 

e Yɔpa, ko a sɛ̀ dwa-nshi de wa sé kyè wɔ sogo vɔk e Tarshish, ko a tala 
dyām o, a yel na bemât dwa mo vɔk e hwomo, na a tele yi na Dagwi Darwey. 

4Ko Dagwi Darwey a hala gwogùl gwo hwo e ra gworep o, gûl rwak o gwa pɛsɛl 

na gap tyɔng wɛt, ko dwa-nshi mo wa hwo tē sede wô kwɔrɔs hɛ. 

5Mwa bemât gangâs dwa mo ba vo bengyip sizɔng, ko kawɛ e ji mɛn a hwo ra 

won vɔk na dagwi mɛ. Yɛn a sǎ e de bomos pyɛ́ de ya sé e ji dwa mo e ji nshi 
na be tɛt mɛ nedirîk gangâs wɛ. Ko e jeng o Yona a ga wɛrɛ e hwomo e nɛ̂n 
dwa mo, e dyɛngɛ, e de nevwa de na vo ɛ sizɔng. 

6E hwomo, mwât nuyêl dwa mo a wɔ̀ sɛ ɛ, ko a yang ɛ, “Sɛ́ ya tɛ̀ hwà sê 

nevwa ɛ? Sogo, ra won na dagwi mo, gyeng ê wok nemwishish mot, na a sey 
ot.” 

7Ano kwong bemât gangâs dwa mo ba man ko ba yang bemɛn, “Tik na wot 

masa na sesek na wot di mwat de a vey na gwazɛrɛk gwomo.” Yɛn a masa na 
sesek ko masa mo ha gaba e ra Yona. 

8Ko yɛn a yang ɛ, “Ha a wot, e renɛ̂n wa de ra vey á wot na gwazɛrɛk gwomo ɛ? 

Fwom mo à sɛ́ ɛ? Hwà yi e gwa ɛ? Hwà sé wo yɛ̌ yere ɛ?” 

9Ko Yona a toyo a yɛn, a ye, “Ma sé WoIbrani, me re a Dagwi Darwey fongol, 

yɛ Dagwi wo lagwi de a yong gworep na vwel.” 

10Ko a misang a yɛn, a sé tele yi na Dagwi Darwey. Ko bemât gangâs dwa mo 

ba vo bengyip sizɔng, yɛn a yang ɛ, “Yaga sɛ́ de hwà ra ano ɛ?” 

11Gûl rwak o gwa sǎ e de gwɛsɛ hɛ zɔng. Ko yɛn a rangal hɛ, ba ye, “Wot ra a 

hwo sɛ́ na gworep o gwo ye yuu ɛ?” 

12Yona a toyo a yɛn, a ye, “Jut me hin, na yin bomo me e ji gworep o, yi ano, 

gwô ye yuu. Yaga ma tɔk a sé nɛn hom de gbɔng gûl rwak gwomo gwa hwo 
e ra yin.” 

13Mwa ano, bemât gangâs dwa mo ba ye ngyɛ́k na be gangas wɛ vɔk 

e rekwogom, ko yɛn a kyɛm wɛt yaga gûl rwak o gwa gwɛsɛ hɛ zɔng. 

14Ano yɛn a tosho a Dagwi Darwey, yɛn a ye, “À Dagwi Darwey, wot e ra won 

na hwo, hwo tik ot na wot wey yaga neken mwat womo, hwo ra a wot shɔt mɔrɔ̂ 

mwat wɛt, yaga e hwo, a Dagwi Darwey, de hwà ra pyɛ de ya jam a hwo e masâ 
sesek o.” 

15Ano yɛn a jut Yona, ba bomo hɛ e ji gworep, ko gworep o gwa pere ye yuu. 

16Ko bemât gangâs dwa mo ba gwɛ̌ sap Dagwi Darwey, yɛn a nára a yɛ nɔrɔ̂ 

pyɛ̂ rangas, ko yɛn a sisa hɛn na be ra a yɛ fwom. 

17Ko Dagwi Darwey a tɛ̀ gwogbɔng gwotɔk gwohwak gwo wɔlɔk Yona mo. Ko 

Yona a sè e ji jîm gwɛ pɔlɔ tat, gwi na turuk. 

Yona 2 
Won Yona he feng a Dagwi 

1Ano kwong, Yona a ra a Dagwi Darwey, Dagwi mɛ won yi e ji jîm gwotɔk o, 

2a ye, “Ma sé yila Dagwi Darwey yi e reyɔm hom, yaga na a toyo a me mɛ. Ma 

sé mok yi e kwɔ̂n bevuvwel, ko wok fwɔ hom. 

3Hwà bomo me e kwɔ̂n ciwil, e hwomo e tê gworep, e kwɔn de tɛmɛ-nshi na 

gwɔrɔ me, ko fulu na bagun nshi ba kweres e ra me. 

4A remo ma tɔk di, ‘Ba ga ro me yikyik yi e nuyel mō. Mê tɔk to ba di Gbɔng Duk 

Re Fongol mo wo jɛrɛ a?’ 

5Nshi mo na vêy vey vo me e fwɔ, gworep o gwa gwɔrɔ me, ko serê gworep sa 

hanas hɛ e rato. 

6Ma ye pyɔp vɔk e hwomo e nɛ̂n berakû ji nshi, vwel o ha bang me na ri hɛ 

gbak-gbak, ko hwo, à Dagwi Darwey, Dagwi hom, hwô tɔk pat me kwen yi 
e revɔng o. 

7Me wok neken hom, ne kyè wɔ̀ tala hɛn, ano ma sé doyo vey na hwo, à Dagwi 

Darwey, yaga na won hom he wul vey na hwo e Gbɔng Duk Re Fongol mo wo 
jɛrɛ. 

8Yɛn vemo de be sap ci de ya vɔk nerat nehak wɛt, pyɛ́ de yɛn e tɛ̀ gap mɛn o 

e ra yɛ, yê hala hɛn. 

9Ko me, mê somo hwo na râ lɛlɛ̂ feng, mê nára a hwo nɔrɔ̂ pyɛ̂ rangas, mê sila 

a hwo pyɛ̂ mwa de ma sira a hwo. Sêy neken ha yi na Dagwi Darwey. 

10Ko Dagwi Darwey a nɔ̂ng gwotɔk o nu, ko gwa hwɔs Yona e rekwogom.” 

Yona 3 
Yona a wɔ́ e Nineve 

1Dagwi Darwey a to ha na Yona hê neba a ye, 

2“Sogo na hwo kyè vɔk e Nineve, gbɔng repomo rane, na hwo ra a yɛn nu sede 

remo de mê ha a hwo.” 

3Ko Yona a sogo, a kyè vɔk e Nineve sede remo de Dagwi Darwey a ha a yɛ. 

Nineve wa sé gbɔng repomo tyɔng wɛt. A rɔda jut mwat pɔlɔ tat na a yɛnɛ 
repomo mo. 

4Yona a hwo kyè e ji repomo mo. Sede a kyè kwɛngɛl pɔlɔ hining, ko a mok, a 

ye, “Bwang nepɔlɔ kuru banaas (40) de bê wey na Nineve.” 

5Ko bemât Nineve ba sey tsak o na Dagwi. Yɛn a vo redu wɔgɔ, kawɛ mwat a 

tik rê pyɛ́. Ko bemat o mwa hɛn, gbɔng o na hwey ba tɛ̀ pyɛ̂ sesin. 

6Jeng de ha mo ha wul na gbɔng gwɔ̀m Nineve, yɛ arɔng a sogo yi e gwofwa 

negwɔm mɛ, a pat gworugu mɛ, a tɛ̀ pyɛ̂ sesin, ko a wɔ̀ sangal e fongol. 

7Ko a tomo a BeNineve na nu wɔgɔ, “Gbɔng gwɔ̀m na bemât badu mɛ ba nɔng 

redu remo — Hwak a kwon re pyɛ cak, kɛ a sé mwasi, kɛ yas, kɛ rɔndɔng, kɛ 
vyel, be re kɛ be sɔ pyɛ cak wɛt. 

8Ko tik na bemasi na yas o mwa be tɛ̀ pyɛ̂ sesin. Kawɛ a ra won na Dagwi na 

gap, kawɛ a tik ragas pyɛ́ vyes tanga yol de e ragas. 

9Gyeng Dagwi ê tik nà ra pyɛ de ya sé e yey mɛ, a wok nemwishish mot na wot 

a wey wɛt.” 

10Jeng de Dagwi a di pyɛ́ de yɛn a ra, na gwong de yɛn a doyo yi e begwong 

beves mɛn, ko a wok nemwishish mɛn, a tik pyɛ de ya kana sé e yey mɛ, ko a 
ra yɛ wɛt. 

Yona 4 
Yona a wok shom na nemwishish Dagwi Darwey 

1Yêy Yona ya lashe hɛ tyɔng wɛt na pyɛ de ya té ko a tɛ̀ shom sizɔng. 

2Yaga ano, a ra won na Dagwi Darwey a ye, “À Dagwi Darwey, e pyɛ ma yemo 

de ma tɔk hwô ra gyam me sè rɔngɔl e vwel hom wɛt a? E pyɛ ma yemo de ya 
tɛ̀ ma ye ngyɛ́k na me tele vɔk e Tarshish. Ma tɔk hwà sé Dagwi wo nerat, wo 
toshô reyɔm, hwó ra shom ziri wɛt, hwó dura a bemat nerat mō ding-ding, ko 
hwà sé e yóng o kayɛ jeng na hwo tik barê yey mo hê râ shɔt. 

3Yaga ano, à Dagwi Darwey, me ra won na hwo, jut neken hom, yaga a remo, 

a dal a me na me ku de mê sè kwen.” 

4Dagwi Darwey a toyo a yɛ a ye, “A sé tyɛng na hwo ra shom arɛt?” 

5Yona a nusu yi e repomo mo, ko a wɔ̀ sangal e rwa rak rɛ. A yong a tó mɛ 

kebuk ko a sangal e necam o, a sé gyeng na a di pyɛ de yê té na repomo mo. 

6Ko Dagwi Darwey a tɛ̀ tîn cɔ̀ hak he tulu, he ras e dem de Yona a sé sangal ɛ, 

na he tɛ̀ a yɛ necam e ra rato mɛ, na a wok naka. Yona a vɔk yey pyɛng na tîn 
cɔ mo tyɔng wɛt. 

7Ko nusu hwol jeng de gwi gwa hwo ta, ko Dagwi a tɛ̀ gwokut gwo re tîn cɔ mo 

ko ha hworok. 

8Jeng de gwi gwa vey e rak o, ko Dagwi a tɛ̀ gûl rak de gwa fes vɛ̌t gwa hwo 

pɛsɛl. Yona a wok sede ê kushu yaga nevɛ̌t gwi de na tá a yɛ rato. Ko a dal na 
simo a ku, a ye, “A dal a me na me ku de mê sè kwen.” 

9Ko Dagwi a yang ɛ, “A sé tyɛng na hwo ra shom yaga retîn cɔ mo a?” Yona a 

toyo a yɛ a ye, “Ey, mwin, a sé a me tyɛng na me ra shom, yerê yemo de yê 
vey a me na me ku!” 

10Dagwi Darwey a toyo a yɛ a yang ɛ, “Di, tîn cɔ hemo a sé e ji turuk hining de 

ha ras, ko nusû hwol ha ku, hwà re yɔ́m hak yaga hɛ wɛt, e hwo de hwà tɛ̀ hɛ 
he ras wɛt, ko mwa ano, yey mo ya lashe hɛ yaga hɛ! 

11Ko a sé gbing-gbing na me arɔng, me wok nemwishish Nineve, gbɔng repomo 

de ra vɔk nèy de na dal gu naga na gu kuru baba (120,000) de nà tɔk pyɛ 
cak wɛt, mwa na yas pyak sizɔng arɔng.” 

Mika 
Mika 1 

emo, jeng de Yotam, na Ahas tanga Hɛzɛkiya bá sè begbɔng begwɔ̀m Yuda. 
Dagwi Darwey a dura a Mika mwa pyɛ́ yemo e ra Samariya na Yɛrusalɛm. 

Gawey e ra Samariya 

2Wok in, à yin yére bemat jey! Wet in betong, yin mwa vê sangal e jey! Darwey 

Dagwi Darwey ê nɔng nuha e ra yin. Darwey, yi e Gbɔng Duk Re Fongol mɛ wo 
jɛrɛ. 

3Di in, Dagwi Darwey a sé kyè vey yi e kwɔn mɛ, ê gyirik na a bɔrɔs e ra nekwɔn 

garang ne jey. 

4Ko beraku bê ye ywey e nɛn mɛ, ko benɛk bê wuma hɛn sede negang bagat 

na kya, sede nshi de ne tele e dem sɛndɛng. 

5Mwa yê té yaga burû Yakɔp, na yaga banɛ̂n lɔ Israyɛl. Burû negwɔm Israyɛl à 

sɛ́ ɛ? Ha sé sogô nehywɛ Samariya gbɔng repomo mɛ wɛt a? Ko nekwɔn sekwît 
negwɔm Yuda à sɛ́ ɛ? Na sé e Yɛrusalɛm gbɔng repomo mɛ wɛt a? 

6Yaga ano mê tɛ̀ Samariya wo tɛ́ ɛ gwɔ̂t barin e tê-dyɛng, kwɔ̂n tûs bě anap. Mê 

lusha beta nelɔ mo e nɛk, ko bê hala batîs nelɔ mo ngwɛnjɛng. 

7Bê bunut mwa cī de yɛn a yong. Kya hê re mwa pyɛ́ de ba tala mɛ nedeneves 

mɛn, mwa cī mɛn yê wey ɛ. Yaga ya yi e pyɔlɔ̂ nedeneves, ko bê to ra fwom na 
yɛ yaga nedeneves. 

Gawey e ra bapomô Yuda 

8Mika a ye: À sé yaga ano de me ra sesin, me dak sekun, me kyè na bol hal, 

kpimit arɔng. Mê tosho sede nevu-hey, mê kùnus sede bengyuwa. 

9Yaga barâm Samariya bê tɔk vel wɛt, ko ba ga ra Yuda arɔng. Ba ga wul ruhûp 

bemat hom, ba ga wul Yɛrusalɛm. 

10Yin kwon ha há mo e Gat wo vê repugu mot wɛt, yin kwon tosho ko tyɔng wɛt 

e Bet-Lɛyafara. Bíring hin e fongol zɔng! 

11Kwey in vɔk e de sesam, à yin bemât Shafir, kpimit na rekyen. À yin bemât 

Zaanan, yin kwon nusu wɛt. Bemât Bet-Ɛzɛl ba sê sesin, bê to sɛlɛ hin wɛt. 

12Bemât Marat ba sé gyeng wôk yɛgɛt yat tyɔng wɛt, yaga gawey ha ga hwo yi 

na Dagwi Darwey, vɔk e ruhûp Yɛrusalɛm. 

13Rɔgɔs hin bekyɛkyɛ na bedwa mó, à yin bemât Lakish. E yin de yin a masa 

banɛ̂n BeIsrayɛl, ko yin a vey na vɛ e Siyɔn. 

14Yaga ano tɛ̀ in Moreshet-Gat e gwong na nɔrɔ, Nelɔ Akzip nê sè pyɛ kwɛlɛng 

na begbɔng begwɔ̀m Israyɛl. 

15Dagwi Darwey ê vey na bemât jugu e ra yin, à yin bemât Maresha, ko gbɔng 

nerât Israyɛl nê to ɛn e fwarâ Adulam. 

16Yɛt in setot min na yin wula bato mó, yaga nèy de yin a tɛ̀ yey na nɛ. Bato min 

bê sè hulhul sede vê jagawey, yaga nèy o nà ga hala hin vɔk e de sesam. 

Mika 2 
Nevês tak a bepɛng 

1Gawey e ra vê yông neves, na tomong ves e dyɛngɛ e gat mɛn! Ras de gasi 

ha ye gbey, yɛn e ra pyɛ de ba yong o, a remo de yɛn a vɔk retô rá ano. 

2Bé mara yis e ra hiri, ko be sey ɛ̀ vɛ na retek, ko nelɔ, ko be sey ɛ̀ nɛ, be tak a 

dâ lɔ mó, mwa na lɔ mó, bemat o, na pyɛ̂ nedanelɔ mɛn. 

3Ano Dagwi Darwey a ye: Di, ma yong neves e ra lɔ mo, yin ê tɔk pat to min yi 

e nɛ wɛt. Ko yin ê to kyě dak kaa wɛt, yaga jeng o yê sè vyes. 

4E jeng o bê lɛ̄lɛ hin, bê dak sekun na râ sesin sizɔng. Bê tē: Ba ga wey na wot 

hywiri, Dagwi Darwey a ga jut benap bemat hom. Di de a ga sey ɛ̀ vɛ e me! A 
ga gas a vemo de ba tɛ̀ ot e sesam, benap mot o! 

5Yaga ano, yin ê vɔk mwat de ê gas a yin benap o wɛt, jeng de bemât Dagwi 

Darwey be masa na sesek, yɛn e shara yɛgɛt yemo, be tē: 

6“Yin kwon shara yɛgɛt vyes wɛt.” “Hwak a kwon shara pyɛ́ yemo wɛt, gawey 

hê hwo e ra wot wɛt.” 

7A sé naka na lɔ Yakɔp he ha ano a? Gabîk Dagwi Darwey ha ga tala hɛ a? 

E gwông râ fwom mɛ à gwomo a? Neha hom na sè nerat e ra vê cik wɛt a? 

8Ko e yin de yin e ra repugu na bemat hom, yin e paa yɔ̀m bemât sangal tyang, 

yi e vemo de be kweres sana sap, sana bare na como. 

9Behâ bemat hom, yin e ro vɛ e jey yi e nelɔ mɛn nerat o, yi na nèy mɛn nesɛl o 

yin e seres ɛ gbɔng nerat hom nesheneshey. 

10Sogo hin na yin a kyè, kwɔ̂n pɔngɔ à hemo wɛt yaga pyɛ̂ byɛm-byɛm de be 

ragas de yê wey na hɛ vit. 

11Ma tɔk yerê zarap de yin e simo, wò hâ neha zɔng-reng ne bɔs, de e tē, “Mê 

shara a yin hâ nshî anap na siring!” 

Vonu vɔk na bwang BeIsrayɛl 

12Mwin, mê tula mwa hin vê Yakɔp, mê tula bwang vê Israyɛl. Mê tik ɛn e dem 

hining sede tyīmit e kwara, sede vyēl e kwɔ̂n sehwey rat, kwɔn o hê to sila na 
bemat. 

13Mwât nuyel mɛn ê pat ɛn yi e sesam ko a kyè e nuyel mɛn, bwang o gwô tā 

e jey e ruhup ko gwo hywit ɛ, gbɔng gwɔ̀m mɛn ê kwey e nuyel mɛn, ko Dagwi 
Darwey ê sè e nuyel mɛn. 

Mika 3 
Bemât nuyel be gas badu e tē 

1Ko ma ye: Wet in betong, à yin bemât nuyêl Yakɔp na begwɔ̀m lɔ Israyɛl! A sé 

naka na yin a tɔk gâs badu e tē wɛt a? 

2Yin e kyɛ́ in pyɛ́ ryat, na yin tɛ̀ yey na vyes o. Yin e wɔnɔ bemat hom beken, 

yin hama banama mo yi e bekup o, 

3yin re banama mo, yin paa bahwo mo, yin kwɔrɔs bekup o cɛk o cɛk o, ko yin 

re vɛ̄ sede nama e rwey, sede nama e rwêy leng. 

4Ano yɛn ê tosho a Dagwi Darwey, ko ê toyo a yɛn wɛt, ê lɛrɛ bayis mɛ yi na 

yɛn e jeng o, yaga pyɛ́ vyes de yɛn a ra. 

Ha e ra bezarap bɔs 

5Dagwi Darwey a ha e ra bezarap, de be tɛ̀ bemat mɛ be ye rɛng, vemo de be 

dopse mok “Netyang” jeng de bé nɔng ɛn pyɛ́ de bê re, ko como e ra vemo de 
be tɛ̀ a yɛn pyɛ e nu wɛt. 

6Yaga ano ê sè a yin turuk sana negwi-ywey, mwangalang sana bemât bɛrɛng. 

Gwi gwô gaba a bezarap, ko nagwi nê sè gyibilik e ra yɛn. 

7Bemât bɛrɛng bê tɛ́ ɛn pyɛ byɛs, ko vê vyoshon bê tɛ̀ a yɛn rekyen, mwa hɛn 

bê bangas nenu mɛn na vɔ yaga Dagwi a ga toyo a yɛn na pyɛ wɛt. 

8Ko me à, ba ga sila me na reto, na gabîk Dagwi Darwey, na gâs badu e tē 

tanga gap, na me dura a Yakɔp buru mɛ, Israyɛl banɛn mɛ. 

Há vɔk na begwɔ̀m e ra wey na Siyɔn 

9Wet in betong, a yin bemât nuyêl lɔ Yakɔp, na begwɔ̀m lɔ Israyɛl. Yin e kyɛ́ in 

gâs badu e tē, ko yin e tsip shɔt ryat, 

10Yin e lɔk Siyɔn na nemi, ko Yɛrusalɛm na neves! 

11Bemât nuyel be yɛt shɔt na dyâm bâng nu, bepiris mɛn be basa a bemat e ra 

byɛ, bezarap mɛn be ha hâ siitit e ra dyām, mwa ano be jut zâ Dagwi Darwey, 
ko be ye, “Mwin Dagwi Darwey a sé na wot! Vit a pyɛ de yê mǎ hot.” 

12Ano, yaga yin, bê ba how Siyɔn sede hwiri. Yɛrusalɛm wô ba tɛ́ ɛ gwɔt fongol, 

ko rahwôl Gbɔng Duk Re Fongol wô ba tɛ́ ɛ rehwot. 

Mika 4 
Segwɔm Dagwi Darwey e Siyɔn 

(Yɛsh 2:1-4) 

1Jeng yɛnɛ mo ye kyè vey, raku de ba lɔk ɛ̀ Gbɔng Duk Re Fongôl Dagwi 

Darwey wô sè gak, wô dal bwang o mwa e rak o, wô nusu kyɛrɛng e ra bwang 
berahwol mwa. Yére bemat jey mwa yê dɔng vɔk ɛ. 

2Ko yére bemat jey yê vey ko yê ye: “Tik na wot a tút vɔk e rakû Dagwi Darwey, 

vɔk e Gbɔng Duk Re Fongôl Dagwî Israyɛl, na yɛ a basa a wot begwong mɛ, 
na wot a bin kyè e ji vɛ.” Yaga Badu bé yi e Siyɔn, ko hâ Dagwi Darwey yi 
e Yɛrusalɛm. 

3Ê gas shɔt e tê yére bemat jey pyak, ko ê tabak yére bemat yê gap, yê yikyik, 

Yɛ̂n ê hashe bewal mɛn be turu mɛ ròn ko bebara mɛn be turu mɛ bebǎ bwal. 
Yere bemat jey yê sang to wɔ̂ como na bemɛn wɛt, bê sang to masa râ 
como wɛt. 

4Ko kawɛ e ji mɛn ê sangal e nɛ̂n batîn anap mɛ na e nɛ̂n batîn regwi mɛ, ko vit 

a mwat de ê nɔ́ng ɛn bengyip. Yaga Dagwi Darwey, Da Jey Mwa a ha ano. 

5Yaga mwa yére bemat ye kyè, kayɛ̄ mo ye raa cī yɛ̄, ko wot ê kyè, wot ê raa 

Dagwi Darwey, Dagwi mot nesheneshey. 

Dagwi ê toyo na vê sesam 

6Dagwi Darwey a ye, “E jeng o, mê tula vemo de be yɔmɔng, na me jama vemo 

de ba ga kyě ró ɛn e jey, na vemo de ma tak a yɛn reyɔm. 

7Vê yɔmɔng mê tɛ̀ ɛn be sè bwang vemo de ba dal, ko vemo de ba ró ɛn e jey, 

bê tɛ̀ ɛn yere bemat jey ye gap, ko Dagwi Darwey ê re negwɔm e ra yɛn e Raku 
Siyɔn yi e remo vɔk e neshey gbak-gbak. 

8Ko hwo, à Yɛrusalɛm, sede tyɔ̌n bɛrɛng tyīmit, rahwôl lɔ gwɔ̀m Siyɔn, bê to 

toyo a hwo na negwɔm mo ne raane, na retô lɔ gwɔ̀m Yɛrusalɛm. 

9Yaga sɛ́ de yin e tosho a remo ɛ? Yin a vɔk gwɔ̀m wɛt a? Mwât vos a yin badu 

a ga wey, de yin e ririm na nepep sede hwā de ê tɔ a? 

10À yin bemât Siyɔn, yin ê tsip in ko yin ê rus, sede hwā de jîm tɔ ya kaba hɛ. 

Yaga a remo yin ê nusu yi e gbɔng repomo mo, na yin a ye ngyɔk e hey. Yin ê 
wɔ e Babilɔn. E hwomo bê sey ɛ̀ hin, e hwomo Dagwi Darwey ê viri hin yi e vɔ 
vê repugu min. 

11A remo yére bemat jey pyak ya ga tula hɛ e ra yin, Ye tē, ‘Tik na wot tɛ̀ ɛ ligis, 

ko tik na wot a tɛ̀ bayis mot e ra Siyɔn.’ 

12Ko yɛn a tɔk barê yêy Dagwi Darwey wɛt, yɛn a tɔk pyɛ de a ga yong wɛt, a 

ga tula hɛn sede bakus e gazu. 

13Sogo hin na yin a dak pyɛ́ mo, à yin bemât Siyɔn. Yaga mê tɛ̀ ngwɛngɛ mo 

gwo sè dyam, ko bekwǒk bol mo be sè dyam pama, hwô dak yére bemat jey 
pyak cɛk o cɛk o, ko hwô tik pyɛ̂ jugu mɛn jaram yaga Dagwi Darwey, pyɛ̂ 
nedanerey mɛn yaga Darwey wo jey mwa.” 

Mika 5 

1Di wot a ga rɔnɔ Yɛrusalɛm na jwa-pomo, ko vê repugu ba ga lɔk pyɛ gâng 

jwa mo, ba sé rusu gbɔng gwɔ̀m Israyɛl na wɔ́rɔ e rwanang. 

Gwɔ̀m yi e repomô Bet-Lɛhɛm 

2Dagwi Darwey a ye, “À Bet-Lɛhɛm Ɛfrata, hwà sé hwak ji yére shɛl yê Yuda. 

Yi na hwo hwak ê nusu á me, womo de ê re negwɔm e ji Israyɛl, womo de yerê 
belɔ mɛ ya sé yi e jeng raane.” 

3Ano, Dagwi Darwey ê nára bemat mɛ sɛ̌ jeng de, hwā de e rus tɔ́ a tɔ hwey o. 

E jeng o bwang yere mɛ bê toyo yî sesam vey na begwa mɛn BeIsrayɛl. 

4Jeng de a vey, ê tumal, na gâp Dagwi Darwey, ê gyeng bemat mɛ sede lwêk 

vyēl, yi na nedyɛt nerêy rezâ Dagwi Darwey, Dagwi mɛ. Ko yɛn ê sangal tyang, 
yaga ê sè gbɔng o vɔk e neyɛnɛ̂ jey. 

5Yɛ pyɛ mɛ ê sey ot yi e vê repugu mo! Ka BeAsirya ba vey e vwel mot na be 

tɛ̀ bol mɛn e nelɔ negwɔm mot, ko wot ê tɛ̀ belek betaama be sogo e ra yɛn, ey, 
na begwɔ̀m rwit arɔng. 

6Yɛn ê re negwɔm e sevwêl Asirya na wal, ko e sevwêl Nimrɔt na celes wal. 

Yɛn ê sey ɛ hot yi e vɔ BeAsirya ka sede yɛn a vey e vwel mot, kɛ yɛn a tɛ̀ bol 
mɛn e yɛnɛ̂ hɛ. 

Pyɛ de bwang BeIsrayɛl bê ra 

7Ano bwang BeYakɔp de yére bemat jey ya gwɔrɔ hɛn, bê sè sede mwɛngɛ yi 

na Dagwi Darwey, sede nerwak e ra sɔng, de ne yi na bemat kɛ ne gyeng 
mwasi wɛt. 

8Ano bwang BeYakɔp de yére bemat jey ya gwɔrɔ hɛn, bê sè sede gukum e ji 

ngyāma e rehwot, sede bwôt gukum e ji kwarâ tyīmit, womo de e kwey e tê yɛ, 
ko e fɔnɔt yɛ, e hama yɛ cɛk o cɛk o, vit a mwât sêy yɛ. 

9Ano hwô dal vê kyɛ́ ɛn hwo na gap, ko mwa vê repugu mo bê wey. 

10Dagwi Darwey a ye: E jeng o mê sey ɛ bedwa min yi na yin, ko mê wey na 

bekyɛkyɛ̂ bedwa min. 

11Mê wey na bapomô vwel min, ko mê gangas mwa nekwɔn dal min. 

12Mê wey na negarap yi e vwel min, ko yin ê to vɔk bevwoshon wɛt. 

13Mê wey na cī min na beta gacik de yin e sap yɛ, ko yin ê to tē ngyuk kɛ yin re 

a pyɛ́ de yin a yong na vɔ min fongol wɛt. 

14Mê luyu sesêk Ashera yi e tē min ko me wey na bapomo min. 

15E ji shom na lashê yey hom, mê tala yére bemat jey pyɔlɔ̂ negbarak mɛn. 

Mika 6 
Shɔt e ra Israyɛl 

1Wet in betong na hâ Dagwi Darwey: Sogo, dul tó mo e nuyêl beraku, ko tik na 

berahwol be wok fwɔ mo. 

2Wet in betong, à yin beraku, wok in kûn Dagwi Darwey, na yin batîs jey vê 

raane, yaga Dagwi Darwey a tɛ̀ kûn bemat mɛ, ko ê ra shɔt na Israyɛl. 

3“À bemat hom, ma ga ra a yin sɛ́ ɛ? Yin a ga ruru na me a? Toyo a me hin! 

4Yaga ma vey na yin yi e Misra, ma viri hin yi e lɔ̂ sesam, ko ma tomo Mose, na 

Aharon tanga Miryam e nuyel min. 

5À bemat hom, bare hin na pyɛ de Gbɔng Gwɔ̀m Balak wo Mowap a yong, pyɛ 

de Balaam Bɛyɔr a toyo a yɛ mɛ, na pyɛ de ya té yi e Shitim vɔk e Gilgal, yaga 
na yin a tɔk tomong rat de Dagwi Darwey a sey in mɛ.” 

Pyɛ de Dagwi e simo 

6“Mê vey e nuyêl Dagwi Darwey na sɛ́ na me ye guduruk e nuyêl Dagwi wo 

rak o ɛ? Mê vey e nuyel mɛ na nɔrɔ̂ pyɛ̂ rangas na byôt mus wo shey hining a? 

7Dagwi Darwey ê vɔk yey pyɛng na gu beturuk, na nerɔt něy gu kuru a? Mê 

nɔng wen negel hom yaga buru hom, yɛ̀ hwêy rebek hom yaga nɛ̂n yey hom a?” 

8Wey, à mwasi, Dagwi Darwey a ga ha a hwo, pyɛ de ya sé ryat, na pyɛ de 

e simo yi na hwo. Bē gas badu e tē, na be tɛ̀ yey na tsak tɛ̂ yey, na be kyè na 
dyɛ̂ng to na Dagwi mō. 

Dagwi ê tabak bemât mɔt tanga vê yol 

9Fwɔ̂ Dagwi Darwey gwo mok e ra gbɔng repomo, a sé netsitsɛng nerat na be 

sap ɛ: “Wet in betong, à yin yerê bemat hom de yin a tula hin e repomo mo! 

10Mê tɔk ye bam a pyɛ̂ nedanerey yê neves e lɔ̂ mwat vwes, na keshi masâ pyɛ́ 

ke bɔs, pyɛ dúsa arɛt? 

11Mê tɔk hala a mwat pyɛ masâ nezap pyɛ́ na gwodap pyɛ̂ masa nedirik yɛ̂ 

kwɛlɛng a? 

12Bedaberey min be kat yol, bemat min mwa be ha bɔs, na balêm kwɛlɛng mɛn. 

13Yaga ano ma ga hwo mǎ hin, na me tɛ̀ yin wey yaga banɛn min. 

14Yin ê re, ko vit à sirik, vyong yê sǎ e de royo hin. Yin ê hashe pyɛ́, ko yin ê tɔk 

gyep yɛ wɛt, ko pyɛ de yin a gyep, mê wey na yɛ na como. 

15Yin ê tus, sana yɛt bwal o, yin ê farang pwat, sana mɔmɔ hin na něy o, yin ê 

piri nèy anap, sana sɔ nshi mo. 

16Yaga yin a gyeng badu Gbɔng Gwɔ̀m Ɔmri, na mwa tom lɔ Gbɔng Gwɔ̀m 

Ahap, yin a raa vôs badu mɛn. Yaga ano mê tɛ̀ be wey na yin, bemat min bê sè 
pyɛ byɛs, ano yin ê wok na dusâ bemat mwa.” 

Mika 7 
Vit a mwat de a sé cik 

1Gawey e ra me! Yaga ma ga tɛ́ me sede mwat de, e bamâ vôs nèy cɔ́gɔt 

naswigi, na e bamâ vôs nèy anap, ko a sɛ̀ vwɔ mo de ê re wɛt, vit a nèy regwi 
ne pɛrɛ mo, kɛ nevele de a vɔk cwey o. 

2Vê tsak o ba ga wɛrɛn vit e vwel o ko vit a mwat de a pɔl de a sé cik. Mwâ hɛn 

ba sé e waba na be shushu nemi, be ra jàma bemɛn na bagun. 

3Vɔ mɛn ba ga tɔ́k ɛn na râ neves, mwât nuyel na mwât shɔt be jama pyɛ bâng 

nu. Ko vê reto be ha pyɛ de be simo, yi ano mwa hɛn be hanas neves sede lɔ̂k 
rugu. 

4Vemo de ba dal na nerat e ji mɛn ba sé sede serɔgɔ, vit à nèy, vê dál mwa na 

necik ba sé shagarak sede yép. Jeng tabâk bemât gyeng mɛn ya ga pom, a 
remo a sé a yɛn kpɛɛ. 

5Tɛ̀ gap e ra mwât vwara mo wɛt, sey tsak o na wo yey mo wɛt. Gyeng nu mo 

yi e hwā de hwó kula hɛ. 

6Yaga hwey he byɛs da mɛ, hwong e sogo e ra neng mɛ, gwel e sogo e ra 

dekwop mɛ, bemât lɔ mwat o ba ga tɛ́ ɛn vê repugu mɛ. 

7Ko me à, mê bɛrɛng Dagwi Darwey, mê tɛ̀ bayis e ra Dagwi de ê sey me. Dagwi 

hom ê wok me. 

Toshô gabɔk na tɛ̂ gap e ra Dagwi 

8À vê repugu hom, yin kwon vɔk yey pyɛng e ra me wɛt! Ma ga gaba, ko mê 

sogo, Ma sé sangal e lwil, ko Dagwi Darwey ê sè a me negbey. 

9Mê niri na shôm Dagwi Darwey, yaga ma ga ra a yɛ banɛn. Sɛ̌ a jut ha hom, 

na a ra shɔt yaga me. Ê nusu na me e negbey, mê di de a ga sey me. 

10Ano vê repugu hom bê di, ko rekyen rê bang vemo de ba yang me, “Dagwi 

Darwey, Dagwi mo ma wɛ ɛ?” Bayis hom bê di gaba mɛn, e remo bê bɔrɔs hɛn 
e vwel sede bwɔrɔ̂k nehyok. 

Dagwi ê toyo na BeIsrayɛl 

11Jeng lɔ̂k jwâ gbɔng repomô Yɛrusalɛm à yemo! E jeng o bê gwɛ neyɛnɛ̂ vwel o 

pyak. 

12E jeng o bemat mo behak bê vey na hwo e Yɛrusalɛm. Yi e Asirya vɔk 

e Misra, na yi e Misra vɔk e Gwɔrɔt Ɛifaratɛs. Yi e gworep vɔk e gworep, yi 
e raku vɔk e raku. 

13Ko jey o yê tɛ́ ɛ gbingiring, yi na bemât sangal e yɛ, na yi na pyɛ́ de yɛn a ra. 

14Sè lwêk bemat mo na gwele mo, kwarâ vyel gwô nedanelɔ mo, de gwa sangal 

nju gwɛ e rehwot e tê vwêl sehwey rat. Tik na ye re sehwey e Bashan na 
Gileyat, sede e jeng raane. 

15Sede e jeng de yin à nusu yi e sevwêl Misra, mê dura a yin pyɛ̂ bes! 

16Yére bemat jey yê di ko yê vo rekyen, mwa ano de ya vɔk reto pyak, yê tɛ̀ vɔ 

e nu, betong mɛn bê ye rip. 

17Yê lɛ̄lɛ fongol sede gwɔ̄m, sede pyɛ̂ gabagâ jey, yɛn ê nusu na vow yi 

e bavɔng mɛn. Yɛn ê doyo vey na Dagwi Darwey, Dagwi mot na sáp, ko yɛn ê 
vɔk bengyip mo. 

Tsak tɛ̂ yêy Dagwi 

18Wà a sé Dagwi sede hwo, de hwó fugut banɛn, hwó hala burû bwang 

bemat mo de ba dal ɛ? Hwó vɔk shom mo gbak-gbak wɛt, yaga hwó tɛ̀ yey na 
tsak tɛ̂ yey mo. 

19Hwô to wok nemwishish mot, hwô bɔrɔs neburu mot e nɛ̂n bol mo. Hwô 

bomos mwa banɛn mot, e nɛ̂n gworep. 

20Hwô dura tsak o mo na Yakɔp, na tsak tɛ̂ yey mo na Abraham. Sede remo de 

hwá sira a bedabeda mot, yi e jeng raane. 

Nahum 
Nahum 1 

ha sé hâ siitit e ra Nineve. 

Shôm Dagwi Darwey e ra Nineve 

2Dagwi Darwey a sé Dagwi de e ra repugu na vemo de be ngyɛ̀nɛ hɛn na yɛ. 

E tala neves mɛn ko e shushu shom mɛ e ra yɛn Dagwi Darwey e tala vê 
repugu mɛ, ko shom me ye tē puu e ra vemo de be kyɛ́ ɛn hɛ. 

3Dagwi Darwey e ra shom ziri wɛt, a vɔk reto pyak, ko e sang tik nà tabak mwat 

de a buru wɛt. Gwông kweres mɛ gwa sé e ji wula na gûl rwak, ko bale ba sé 
sede búm de gwa sé e nɛ̂n bol mɛ. 

4E gyong gworep ko gwo pere hworok! E tɛ̀ nerɔt mwa ne ye jɔng. Hirî Bashan 

na Raku Karmɛl be hworos, ko cúyu Lɛbanɔn ye tē zùt. 

5Beraku be digis e nuyêl mɛ, ko berahwol be tē ywey. Sevwel sé vow e nuyel 

mɛ, jey na bemât yɛ mwa be vow arɔng. 

6Wa ê kyɛm a tumal a shom mɛ ɛ? Wa ê nàra kwen jeng de a sé tē puu na 

shom ɛ? Shom mɛ ye nunus sede balêm kya, ko pyɛ̂ mwa, vɔk e beta ye bunut 
hɛ e nuyel mɛ. 

7Dagwi Darwey a sé rwat; A sé kwɔ̂n dâl bemat mɛ e jeng reyɔm. E bɛrɛng 

vemo de be jama kwɔ̂n lɛrɛ na yɛ. 

8Ê wey na vê sogô nehywɛ na tɛmɛ-nshi, ko ê raa bol vê repugu mɛ vɔk e ji lwil. 

9E nɛ̌ neves de yin e yong e ra Dagwi Darwey ɛ? Ê wey na pyɛ̂ mwa. Mwat e ra 

retek na yɛ, ko e dal zang hining na a wey na yɛ wɛt. 

10Sede rɔgɔ, na shik, sede cugul cogot, kya hê re ɛn. 

11Ko di, à Nineve, mwat hwak a sé nusu yi e ji mo. A yong pyɛ́ vyes e ra Dagwi 

Darwey. A vos badu yapyi. 

Há vɔk na Yuda 

12Dagwi Darwey a ye: “Mwa ano de BeAsirya ba vɔk gap, ko ba sé pyak za wɛt, 

bê wey na yɛn, ko bê sè vit. À bemat hom, ma ga tak a yin, ko mê re nuyel na 
tak a yin wɛt. 

13A remo mê kwɔrɔ swesêk vɔk berɔndɔng de ba kana tɛ̀ e rafwɔ min, ko mê 

tut ngyang de ba rɔgɔs hin mɛ.” 

Há vɔk na gbɔng gwɔ̀m Nineve 

14Dagwi Darwey a ga nɔng redu remo e ra hwo “Hwô vɔk yére de yê re nuyel 

na reza mo wɛt. Mê wey na pyɛ̂ sekwit mwa yi e duk re fongol bedagwi mo. Ma 
sé yong sak yaga hwo, yaga hwà sé pyɛ̀ byɛm-byɛm!” 

Há vɔk na Yuda 

15Di, tom a sé kyè vey e ra beraku na yɛgɛt yat. A sé e gwong na a vey ha rehâ 

sangâl netyang! À yin BeYuda, ra in nzem min, ko sila hin sira min, yaga bemat 
beves bê sang to hwo e ra vwel min na como wɛt. Ba ga wey na yɛn mwa vit! 

Nahum 2 
Há vɔk na Nineve 

1Ba ga hwo o na como! Gyeng in nekwɔn dal min. Bɛrɛng hin gwong o naka. 

Gyiri hin naka yaga como. Tumal hin ting na gap min mwa! 

2Yaga Dagwi Darwey ê toyo a Yakɔp na gbɔng nerat, de Israyɛl á vɔk raane, 

mwa ano de vê repugu ba ga kana jugu nɛ, ko ba ga kpírim batîn anap mɛn 
arɔng. 

3Beruga bemât como mɛn ba sé besinang, ko yɛn a gyiri hɛn na yɔ̀m como de 

ye senge zoyong. Dyam bekyɛkyɛ̂ bedwa mɛn ye tē dɛbɛt, tuk de ba yɛnɛ yông 
vɛ gyat, bedwa mɛn be gyilsit. 

4Bekyɛkyɛ̂ bedwa mɛn be kyě tele na yol e nehyok, be kyě gwɔsɔ bemajêy 

gbɔng repomo. Be kweres sede rewûk kyâ semwol, ko be rɛngtɛ sede gbara de 
wa ye dɛbɛt. 

5Ba yila besuga mɛn de ba ga yóng ɛn yɛt, ba kyě tiris bol e gwong mɛn vɔk 

e hwomo. Ba tele dey-dey vɔk e jwa-pomo, ko ba wɔ̀ lɔk tyɔ̌n gang jwa-pomo. 

6Tɛmɛ-nshi nà wuma ri ruhup ko lɔ gwɔ̀m ha rikta hɛ. 

7Ba jut hwâ gwɔ̀m vɔk e de sesam. Behwông fwom mɛ ba tosho sede bèbɔp, 

ko ba tɛ̀ vɔ e fwɔ na lashê yey. 

8Bemat ba tele ba nunus hɛn yi e Nineve, sede nshi de na takla yi e gworep de 

ba gang vwara mo. Ba dɛrɛ ba tang ɛn, “Tumal hin! Tumal hin!” Ko vit a hwak 
e ji mɛn de a toyo. 

9Hashe hin dyam pyɛng mɛn! Hashe hin dyam shinang mɛn! Nepyak yɛ̄ na vɔk 

yɛnɛ wɛt! Gbɔng repomo mo ra sila na pyɛ̂ nedanerey! 

10Ba ga wey na Nineve, ba ga hashe pyɛ̂ hɛ, ba ga hala hɛ fǒng. Neyey bemat 

na ga tē ywey na bengyip. Bakwot mɛn ba vow. A ga yang ɛn gbɛrɛk, ko bayis 
mɛn ba ga gaba vit. 

11Gbɔng repomo de rá sè sede fwarâ begukum raane a rɛ ɛ? Kwɔn de bá 

nɔngɔs ɛ nèy gukum pyɛ̂ re. Kwɔn de gukum rwas na hwā mɛ bá kyese sangsal 
ɛ, ko nèy mɛn ná sè e hwomo sana mwat de á yel. 

12Gukum wá mɔbɔs ngyāma, ko wá hama a nèy wɛ cɛk o cɛk o pyɛ de yê vey 

a nɛ. Wá nɔ̂ng hwâ wɛ pyɛ de yê vey a wɛ arɔng. Wa sila kwɔ̂n sangal o na cɛ̂k 
nama. 

13Dagwi Dâ Jey Mwa a ye: “Ma sé wo repugu mo. Mê tɛ̀ kya he re bekyɛkyɛ̂ 

bedwa mo. Bê mɔbɔs bemât como mo de ba sé sede gukum. Mê wey na pyɛ̂ 

jugu de hwà hashe sede gukum wo hashe pyɛ̂ re wɛ. Bê to wok fwɔ̂ 
betom mo wɛt.” 

Nahum 3 

1Gawey e ra gbɔng repomo mo de ra ga lusha nemi pyak. Ra kat ragas bɔs, ra 

sila na nezap pyɛ̂ jugu, na pyɛ́ detidetu de ba hashe. 

2Wet in betong! Wok in bezining de be taksal, bol bekyɛkyɛ̂ bedwa de be wus, 

bedwa de be kyɔ́rɔk, bekyɛkyɛ̂ bedwa de be kyě gyilsit! 

3Bemât comô bedwa ba yi na yol, bewal be tē bwerep, bebara be nɛp! Nepyak 

bemat de ba kushu, na bagwɔ̂t bavin. Bemat de ba ga kushu vit a basa, be kyě 
tiris bol e ra vɛ! 

4Pyɛ́ yemo mwa ya sé yaga na be tabak mɛ̀ gbɔng repomô Nineve de ra sé 

sede devwes de wa sé zɛrɛ mo, ko wó hwɔlɔ bemat vey na wɛ na nezɛrɛ̂ 
nejwâng wɛ. Wá dɔnɔ yerê bemat jey na mɛlɛ̂m nu. 

5Dagwi Darwey, Dâ Jey Mwa a ye: Ma sé wo repugu mo! Mê hywɛrɛm hwo na 

me dura a yére bemat jey nekpimit mo, na bemât segwɔm jey be di rekyen mo 
arɔng. 

6Mê liring hwo na serwik, mê shɛgɛsh hwo, mê tɛ̀ hwo sè pyɛ byɛs. 

7Mwa vemo de ba di o bê ye lot, bê to ɛn na bama. Yɛn ê ye, “Nineve wa ga tɛ́ 

ɛ barin. E wa de ê tosho wɛ arɛt? E wa de ê simo na a wɔrɔk wɛ ɛ?” 

8À Nineve, hwà dal Tebes, gbɔng repomô segwɔm Misra a? Ra vɔk Gwɔrɔt Nil 

de gwa gyep rɛ sede jwâ-pomo. 

9Etiyopya na Misra yɛn vɛ a gâp rɛ vit a yɛnɛ mo. Put na Libya ba sé e ji bavwel 

de ba ra gafiri na rɛ. 

10Mwa ano, ba re Tebes na como, ko ba hashe bemat o vɔk e de sesam. Ba 

tugut nèy rɛ, ba mɔbɔs nɛ̀ e kahɛ kwɔn. Ba masa sesek e ra begbɔng bemât rɛ 
na be jut ɛn sede besam, ko ba rɔgɔs hɛn na ngyang. 

11À Nineve, ê yang o bùrum sede mwât sefeng, ko hwô wɔ jama kwɔ̂n lɛrɛ na 

bemât repugu mo. 

12Nekwɔn dâl bemât como mo nê sè sede batin regwi de nèy o na ga vel — 

sede ba dugut cɔ́gɔt o, ko nèy o nê gabsa e nu mwat dugut o! 

13Bemât como mo ba sé sede beha, ko vit a pyɛ de ya dul vwel mo e nuyêl 

bemât repugu mo, yaga kya ha rɔda re becwang de ba tɛ̀ gàp e ri ruhup mo. 

14Vos in nshi gyam na be vey gwɔrɔ repomo min o na como! Gwɛ̌ lɔk in nekwɔn 

dal min na gap! Yong in bagat bwos — jut in cɔgɔ̂t lɔk o, ko luk in sebwos o! 

15Kya hê re in, bê wey na yin na wal e de como sede rawal. Yin a ga gwɛsɛ 

nepyak min sede rawal. 

16Yin a vɔk bejik pyak sede netangacɛn e lagwi. Ko a remo, rawal o wa ga 

wuma babok wɛ, ko wa ga tele nedem wɛ. 

17Bemât nuyel min ba sé sede rewûk rawal, de re sangal e ra yép, jeng de jey 

ya sumal, ko jeng de gwi gwa ta, ko re sogo re kyè. Vit a mwat de e tɔk kwɔn 
de ra kyè vɔk ɛ. 

18À hwo Da vwel Asirya, begbɔng bemat mo ba sé nevwa, ko sana belek, 

bemat mo ba ga shara hɛn e ra beraku, ko vit a mwat de ê to tula hɛn. 

19Vit à pyɛ de yê tɛt nepêp ram mo — rê vel wɛt. Mwa bemat de bê wok rehâ 

wey na hwo ê yang ɛn yɔɔt, yaga hwà ga tak a yɛn mwa ding-ding. 

Habakuk 
Habakuk 1 

negwi à hemo: 

Habakuk a gwɔrɔng e ra nevît gâs badu e tē 

2À Dagwi Darwey, mê ros e rɛ̌ e de yila hwō ko hwà wok me wɛt ɛ? Mê ros e rɛ̌ 

e de tosho vey na hwo yaga yol ko hwà sey ot wɛt ɛ? 

3Yaga sɛ́ de hwó tɛ̀ me bɛrɛng neves ɛ? Yaga sɛ́ de hwó niri na reyɔm ɛ? Wey 

na yol de ya gwɔrɔ me. Tô cuna na nenan na ga sogo e kagwa. 

4Badu ba vɔk gap wɛt, ko be sang ra shɔt na tsak o wɛt. Vê neves be di wɛng 

e ra vê cik, yi ano be lashe shɔt. 

Dagwi Darwey a toyo a Habakuk na ha 

5Dagwi Darwey a toyo a yɛ: Bɛrɛng hin yére bemat jey ko yin a rɔda langat hin 

pyɛ de yin ê di. Ma sé kyè wɔ̀ ra pyɛ cak e jeng min, yemo de yin ê sey tsak o 
na yɛ wɛt jeng de yin a wok hâ yɛ. 

6Mê gwɛ retô BeBabilɔn de bemat be wok bengyip mɛn, yɛn e sǎ yaang wɛt. 

Yɛn e kyě gwɔsɔ jey, na be ye màk à bavwel de ba sé bemɛn wɛt. 

7Yɛn e kyě tɛ̀sɛ bemat be vow, Yɛn e ragas pyɛ́ de yey mɛn ye simo, yɛn e dak 

kaa na nerey mɛn. 

8Bedwa mɛn be dal cwēy na tele pep, be dal bebwá na nɔ̂ng bengyip nawiri. 

Bemât comô bedwa mɛn be yis na tele — be yis yikyik. Be yis na tele sede 
bekim — be hwo e ra pyɛ de bê re. 

9Bemât como mɛn be yi na yol. Kawɛ mwat e ji bapomo mo e tɛ̀ bengyip sizɔng. 

Yɛn e tula besam pyak sede gwɔ̂t bazɛk. 

10Begbɔng begwɔ̀m ba sé a yɛn pyɛ wɛt, ko yɛn e byɛs bemât badu mɛn. Yɛn 

e byɛs kwɔ̂n dâl de hê dul ɛn nà re pomo, yɛn e tula gwofongol e ra jwâ-pomo 
na be yel be re rɛ. 

11Ko yɛn e yishing rɛ sede wúla, be kwey nedem mɛn, Yɛn a sé bemat de ba 

ga buru. Yɛn a tɛ̀ ci mɛn yɛ à gap mɛn. 

Habakuk a to gwɔrɔng a Dagwi 

12Habakuk a to ye, “À Dagwi Darwey, yi e susu mo hwà sé Dagwi. Hwo wɛ à 

Dagwi hom, wo jɛrɛ, wot ê kushu wɛt. À Dagwi Darwey, hwà ga tɛ̀ BeBabilɔn be 
ra shɔt. À Gwofwa e hwo de hwà tɛ̀ ɛn be tabak bemat. 

13Hwà sé jɛrɛ ding-ding, bayis mo be bɛrɛng pyɛ́ vyes e ji bemat mo. Hwó tɔk 

niri na reyɔm wɛt. Hwô sǎ e de niri na bemât kwɛlɛng vemo ano wɛt.” Hwô sǎ 
e de saa yuu-yuu wɛt jeng de vê neves bê wɔlɔk vê cik. 

14Hwó tɔk tik be teshe na bemat sede betɔk gworep, be tele gushuk, vit a vɛ na 

mwât nuyel. 

15BeBabilɔn be vos bemat sede betɔk na begúk be hwɔlɔ hɛn sede betɔk na 

segun. Yɛn e tula hɛn na sòro sede ngyāma, yi ano, yɛn e ra pee ko be vɔk yey 
pyɛng! 

16Yaga ano, yɛn e nára a ci mɛn de ya sé sede bagun, nɔrɔ̂ yas, ko be rangas 

a yɛ̄ de ya sé sede soro nɔrɔ̂ pyɛ̂ nesang hyɔɔlɔl. Yaga bagun o be vɛ̀sɛ a yɛn 
na pyɛ̂ nedanerey tanga pyɛ̂ re pyak de ya dal na nerat. 

17Yɛn ê re nuyel e de râ fwom na bagun mɛn nesheneshey, na yɛn a sǎ e de 

weres na yére bemât jey sana toshô reyɔm mɛn a? 

Habakuk 2 

1Mê tumal e kwɔ̂n bɛrɛng nekanang hom, na me sè e kwɔ̂n dûl repomo. Mê 

gyeng na me wok pyɛ de Dagwi Darwey ê ha a me, tanga pyɛ de ê toyo a me 
mɛ yaga gwɔrɔng de ma ga ra a yɛ. 

Dagwi Darwey a toyo a Habakuk 

2Dagwi Darwey a toyo a me ngan: “Jɛk pyɛ de mê dura a hwo wɛshɛrɛk e ra 

beta bagasak, yaga na be tɔk basa yɛ naka. 

3Yaga jeng de pyɛ de ma dura mo yê sila ya rɔngɔl e ngyen. Di, jeng o ya sé 

kyè vey sila dey-dey, yê sè bɔs wɛt. Ê sè a hwo sede jeng o ye kyè dey wɛt, ko 
tik na hwo gyeng yɛ, yê vey mwin, ko yê rɛn ɛ wɛt. 

4Di, bemat de ba sé beves bê dal wɛt, ko vemo de ba sé cik bê nàra beken, yi 

na sêy tsak o mɛn.” 

Gawey e ra vemo de ba kyɛ́ ɛn Dagwi 

5Gawey e ra bemât kwɛlɛng, bemât dak kaa, be tɔk ye jop e kwɔn hining wɛt. 

Pyɛ́ ye vey a yɛn wɛt, sede sak. Yɛn a sé sede reku de re sirik wɛt. Yɛn e tula á 
to mɛn yére bemât jey mwa, ko yɛn e yɛt bemat o mwa sede bwal mɛn. 

6Mwa yére bemât jey bê ha cīnat neha e ra yɛn bê lɛ̄lɛ hɛn ngan: “Gawey e ra 

yin de yin a ga hashe pyɛ́ de ya sé myin wɛt. Vɔk e yɛ̌ jeng de yin ê re nuyel na 
tɛ́ in bedaberey yi na tɛ́sɛ bemat be talsa hin pyɛ́ de yin a hwɔpɔs a yɛn ɛ?” 

7Remo-remo bemat de yin e rangal hɛn badu, bê sogo e ra yin na shom. Vemo 

de be rangal hin badu bê sene ko be tɛ̀ yin vow na bengyip. Yin ê tɛ́ in pyɛ̂ jugu 
mɛn! 

8Yin a ga hashe pyɛ̂ yére bemât jey pyak, ko bwang bemât repugu min o de ba 

dal, bê hashe pyɛ́ min, yaga nepyak bemat de yin a mɔbɔs, na yaga yol de yin 
a ra a jey mwa, na bapomo mɛn tanga bemat de ba sé sangal e ji vɛ. 

9Gawey e ra yin de yin a ga tɛ̀ belɔ min be tɛ́ ɛn bedaberey na nejik mɔ̂t bemat, 

ko yin a ga lɔk nelɔ min e rak o yaga na yin a hywit in yi e pyɛ de yê mǎ hin! 

10Yin a ga vey a belɔ min na rekyen, yi na wey na yére bemât jey pyak, yin a 

ga vey na gawey e ra bato min arɔng. 

11Beta nelɔ mo mwa bê dak sekun na yin, ko cɔ́gɔt-kâk nelɔ mo yê dopɛ e de 

sekun o. 

12Gawey e ra yin de yin a bomo retîs repomo min e ra neves, ko yin a lɔk rɛ na 

nemî bemat. 

13A sé e Dagwi Darwey Wo Reto Mwa de a tɛ̀ bemat be sɔ reyɔ̂m fwom, ko kya 

he re kayɛ pyɛ de yɛn a ga ra, ko yére bemât jey yé yɔ́m ɛ zɔng wɛt a? 

14Ko jey mwa ya rɔda sila na tɔ̂k gbɔng nerât Dagwi Darwey, sede nshi na sila 

gworep. 

15Gawey e ra yin de yin e tɛ̀sɛ bemât vwara min be sɔ nshî anap. Yin e shusha 

a yɛn nɛ sɛ̌ na vo ɛn, na yin a bɛrɛng nekpimit mɛn. 

16Ko di, yin ê vo rekyen sizɔng e tô vɔ̂k gbɔng nerey. Sɔ in, na yin feng, kyě tē 

in dèndes. Dagwi Darwey ê tɛ̀ yin sɔ keshi. A sé jeng o myin na yin sɔ keshi 
tabak ke Dagwi Darwey. Ko gbɔng nerey min nê tɛ́ ɛn a yin rekyen. 

17Bê tow in sede cɔ́gɔt Lɛbanɔn, ko be yɛt in sede ngyāma, yaga nepyak bemat 

de yin a mɔbɔs, na yol de yin a ra a jey mwa, na bapomo mɛn tanga bemat de 
ba sé sangal e ji vɛ. 

18Ci ya vɔk nerât sɛ́, a remo de mwat a yong yɛ na vwɔ mɛ ɛ? Ya sé pyɛ de ba 

yong na dyam, pyɛ de ye basa a bemat hâ mwin wɛt. Yaga mwat de a yong yɛ 
e tɛ̀ gap mɛ e ra pyɛ de a yong o, mwa ano de ye tɔk ha wɛt! 

19Gawey e ra yin de yin e yâng cɔgɔt, “Sene!” Kɛ yin yâng gwofwa, “Sogo!” Ci 

yê tɔk basa a yin pyɛ cak a? Di, ba ga lolom yɛ na dyam shinang kɛ dyam pyɛng, 
ko mwa ano, vit a nesong e ji yɛ. 

20Dagwi Darwey a sé e Gbɔng Duk Re Fongol mɛ wo jɛrɛ, tik na kawɛ mwat 

e jey a sǎ yuu e nuyel mɛ! 

Habakuk 3 
Won Habakuk 

1Wôn Habakuk, zarap Dagwi à hemo. Be ra mɛ lwɛlɛ̂ sesin. 

2À Dagwi Darwey, ma ga wok rehâ negwɔn mo, ko ma vɔk bengyip pyɛ de hwà 

ga ra. To ra a remo e jeng mot Dura a remo e jeng mot gbɔng pyɛ́ de hwá kyě 
ragas raane. Tosho reyɔm mot, mwa ano de hwà vɔk shom na wot. 

3Dagwi a to sé kyè vey yi e vwêl Ɛdɔm, Dagwi Wo Jɛrɛ a sé kyè vey yi e Beraku 

Paran. Nedyɛt mɛ nà bang lagwi, ko jey ya sila na somo mɛ. 

4E kyè vey na negbêy té dɛbɛt mɛ. Negbey ne tabas yi e vwɔ mɛ, a sé e gwɛ 

de a lɛrɛ ɛ reto mɛ. 

5E tanga tomo na tumbang, ko e tɛ̀ reku re raa e bama. 

6Jeng de e tumal, ko jey ye digis. Yére bemât jey ye vow ras de a di yɛ. Beraku 

de ba sé nesheneshey ba waram hɛn. Berahwol de ba sé gbak-gbak ba té ɛn 
tas. Begwong mɛ ba sé ano yimo raane. 

7Ma bɛrɛng bǔk BeKushan ba gabsa, ko bahwô bǔk BeMidyan ba vow. 

8À Dagwi Darwey, a sé e bègwɔrɔt o de ba nɔng o shom arɛt? A sé e nerɔt o 

de na lashe a hwo yey a? A sé e gworep o de gwa beseng a hwo yey a? Hwà 
tɛ̀ bale be sè bedwa mo, hwà tɛ̀ balê rwak be sè kyɛkyɛ̂ bedwa mo wɔ̂ wɛng e ji 
como. 

9Hwà yong gbang mo, zing mo wa sila na ket. Hwà kyě vugus jey na nerɔt. 

10Jeng de beraku ba di o, ko ba hwo gunus hɛn na bengyip. Tɛmɛ-nshi na hwo 

tele yi e larwak. Gworep gwa lulum, ko bagung gwɛ ba tē funglang e rak o. 

11Gwi na pwɛl ba nɔng negbey wɛt, jeng de ba di nebwerep kwerês ket mo fyàw, 

tanga nedɛbɛt bara mo de wa nɛp. 

12Hwó kwey e jey na shom, ko hwó bɔrɔs yére bemât jey na lashê yey. 

13Hwà nusu na hwo wɔ sey bemat mo, na hwo wɔ sey womo de hwà mɔmɔ na 

něy. Hwà bunut mwât nuyêl negwɔm neves mwa vit, ko hwà wey na bemat mɛ 
hywiri. 

14Ket mo ba luga mwât nuyêl bemât como mɛ, jeng de ba vey sede gwogul 

rwak de gwô shara hot. Ba vɔk yey pyɛng sede bemat de be mɔt bepɛng e lɛrɛ. 

15Hwà bɔrɔs e ra gworep na bedwa mo, ko tɛmɛ-nshi mo nà paa fulu. 

16Ma wok pyɛ̂ mwa, ko bek hom ha vow. Bèbɛrɛ̂k nu hom ba vow na bengyip. 

Rebek hom ra tɛ́ ɛ jwɛɛnɛn, ko ma kyě tiris bol hom zɔng. Ma rɔda gyeng yuu 
sɛ̌ jeng o ya pom, jeng yôm vemo de ba hwo e ra wot. 

17Mwa ano de batîn regwi ba ga túruk wɛt, ko vit a nèy anap e ra batîn anap o 

arɔng. Mwa ano de pàt ba mara wɛt, ko hiri arɔng ba vɔk pyɛ̂ yeneng wɛt. Mwa 
ano de tyīmit ya kushu hywiri, ko karâ berɔndɔng ba sé hal. 

18Ko mwa ano ma rɔda re nuyel na vɔ̂k yey pyɛng na Dagwi Darwey. Mê 

shɛgɛsh na Dagwi mwât sey me. 

19Darwey Dagwi e nɔngɔs me gap. E tɛ̀ bol hom be sè ting sede ve vow, ko e tɛ̀ 

me kyě kyè e nekwɔn de na dal e rak o. Lwɛlɛ mo gwa sè e vwô mwât kyé na 
lɛlɛ. Be ra gwɛ na yōm. 

Tsefanya 
Tsefanya 1 

ɛzɛkiya, e jeng negwɔm Yɔsiya Amɔn, gbɔng gwɔ̀m Yuda à hemo: 

Reyɔm de re kyè vey 

2Dagwi Darwey a ye, “Mê yishing kayɛ pyɛ e jey. 

3Mê yishing bemat na ngyāma mwa, mê yishing benon lagwi, na betɔk gworep. 

Bemat beves bê gaba, jeng de ma wey na bemat mwa yi e jey. 

BeYuda 

4Mê nára vwɔ̂ yol hom e ra BeYuda tanga e ra bemat mwa de ba sangal 

e Yɛrusalɛm. Mê gangas bwang bemât Baal de ba pɔl e kwɔn o na bazâ bepiris 
mɛ. 

5Yɛn vemo de be tē guduruk e ra beragyip nelɔ mɛn, na be re a netangacɛ̂n 

lagwi fongol, na vemo de be tē guduruk na be sisa na rezâ Dagwi Darwey, ko 
be to sisa na rezâ Molek arɔng, 

6na vemo de ba ga doyo yi e de raà Dagwi Darwey, ko yɛn e to jama hɛ, kɛ be 

rangal reha mɛ wɛt. 

7Sǎ hin yuu e nuyêl Darwey Dagwi Darwey! Yaga jeng Dagwi Darwey ya ga 

vey bagat. Dagwi Darwey a ga yong nɔrɔ̂ yas de be rangas, ko a ga tik jaram 
bemat de a rini hɛn narâ nɔrɔ mo. 

8E jeng narâ nɔrɔ̂ Dagwi Darwey o, mê tabak bemât nuyel na nèy bewên gbɔng 

gwɔ̀m, tanga mwa vemo de be raa negwɔn bemât yére dyuk. 

9E jeng o, mê tabak vemo de be re a pyɛ̂ sekwit fongol, na vemo de be sila duk 

rê fongôl bedagwi mɛn na pyɛ̂ shigi na yê kwɛlɛng.” 

10Dagwi Darwey a ye, “E jeng o, bê wok sesin yi e Ruhûp Betɔk, na dâk sekun 

yi e Majey Pwas, tanga wûs beta de be gabsa yi e beraku. 

11Dak in sekun, mwa yin de yin a sé sangal e Nɛk Rɛsɛl Pyɛ́, yaga bejik min 

mwa ba ga wey. Ko vemo de be ra nejik na dyam pyɛng ba ga wey vit arɔng. 

12E jeng o, mê kyě ngyɛgɛt Yɛrusalɛm na bekywa-kya, na me tabak vemo de 

be sangal bɛs. Yɛn vemo de be tē e neyey mɛn, ‘Dagwi Darwey ê ra pyɛ 
cak wɛt, kɛ ryat o kɛ vyes o.’ 

13Bê hashe pyɛ̂ nedanerey mɛn, ko be gangas nelɔ mɛn. Yɛn ê lɔkɔs nelɔ, ko 

yɛn ê sangal e ji nɛ wɛt. Yɛn ê tus hirî anap, ko yɛn ê sɔ nshî mo wɛt.” 

Gbɔng jeng Dagwi Darwey 

14Gbɔng jeng Dagwi Darwey ya ga vey bagat, ya sé bagat, ko ya sé kyè vey 

dey-dey. Wûs jeng vêy Dagwi Darwey o ha sé ves tyɔng wɛt, suga ê ba tosho 
ding-ding. 

15Jeng o yê ba sè jeng shom vyes, jeng reyɔm na ye rezot, jeng wey, na ye 

lashê pyɛ́. Jeng mwangalang, na ye sangal yɔɔm, jeng bale, na ye wut de wa 
man sedesi. 

16Jeng pɛsɛ̂l durûm como na yê môk yɛ, e ra bapomo de ba gwɔrɔ vɛ na jwa, 

na tyɔ́n bato-kwɔng arɔng. 

17Mê vey na reyɔm o e ra bemat o, ko yɛn ê kyě ra kekap sede bebók, yaga yɛn 

a ga ra a Dagwi Darwey banɛn. Bê losho nemi mɛn sede fongol, ko banama 
mɛn sede beving. 

18Dyam pyɛng na dyam shinang mɛn yê tɔk viri hɛn wɛt, e jeng shôm Dagwi 

Darwey. Kyâ repugu mɛ, hê re jey o mwa hywiri, yaga ê wey na mwa vemo de 
ba sé e ji jey dey-dey. 

Tsefanya 2 
Shɔt e ra vê repugû BeIsrayɛl 

1À yin yerê bemât jey de vit a hin na rekyen! Tula hin, tula hin mwa! 

2Gyam na be pɛsɛl hin sede byɛmɛ, gyam na nepêp shôm Dagwi Darwey ne 

hwo e ra yin, gyam na jeng shôm Dagwi Darwey ye vey e ra yin. 

3Jama hin Dagwi Darwey, à yin de yin a dyɛng bato min e ji jey. Yin de yin e ra 

pyɛ de a nɔng in nu e ra yɛ. Jama hin necik, jama hin dyɛ̂ng to, gyeng jeng 
shôm Dagwi Darwey yê kwéy in. 

BeFilisti 

4Bê hala repomô Gaza hal, ko Ashkɛlɔn wô tɛ́ ɛ barin, Vey e tê-gwi, bê ro bemat 

mwa yi e Ashdot, ko bê wey na Ɛkrɔn sede ba lùt cɔgɔt. 

5Gawey e ra yin BeKereti de yin a sangal e kwogôm gworep! Hâ Dagwi Darwey 

hemo ha sé e ra yin! À Kanaan, vwêl BeFilisti, mê wey na yin, ko bê tɛt ɛ mwat 
hwak wɛt. 

6Vwel de ha sé e kwogôm gworep hê tɛ́ ɛ kwɔ̂n gyengês yas, kwɔn de belek bê 

gyenges ɛ vyēl mɛn, na kwɔn de bê lɔkɔs ɛ kara vyēl o arɔng. 

7Hê tɛ́ ɛ hê bwang bemât yerê Yuda ko yɛn ê sè kwɔ̂n gyengês yas e hwomo. 

Nawiri, yɛn ê pɔlɔs e nelɔ BeAshkɛlɔn, yaga Dagwi Darwey, Dagwi mɛn ê gyeng 
ɛn, ê to toyo a yɛn na nerat mɛn. 

Bavwêl Mowap na Amɔn 

8Ma ga wok lɛlɛ BeMowap na byɛnɛ̂ng BeAmɔn, de be lɛ̄lɛ bemat hom, ko yɛn 

e dak kaa, bê re vwel o. 

9Yaga ano, Dagwi Darwey, Dâ Jey Mwa, Dagwî Israyɛl a sira hɛ a ye, “Mwin, 

Mowap wô sè sede Sɔdɔm, ko BeAmɔn bê sè sede Gɔmɔra be sè kwɔ̂n batîn 
rɔgɔ, na bavɔng nevwashe, bê sɛ̀ pyɛ́ e vɛ wɛt nesheneshey. Bwang bemat 



1466 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

hom bê wɔ̀ jugu vɛ, ko yerê bemât jey hom de ba dal bê vɔk vwel o hɛ tɛ́ ɛ nap 
mɛn.” 

10Pyɛ́ de bê tala hɛn mɛ yaga dâk kaa mɛn a yemo, yaga remo de yɛn a byɛs 

bemât Dagwi Darwey, Dâ Jey Mwa, ko ba to haras a yɛn. 

11Dagwi Darwey ê tɛ̀ yɛn a vɔk bengyip mɛ, jeng de a wey na bedagwî vwel o 

mwa. Ko bemât yére bemât jey vê kawɛ bak bê re a yɛ fongol, kavɛ mo e kwɔ̂n 
sangal mɛn. 

Vwêl Etiyopya 

12“À yin BeEtiyopya, yin arɔng, bê wey na yin na wal hom.” 

Vwêl Asirya 

13Dagwi Darwey ê nára vwɔ̂ yol mɛ e ra bavwêl rwa bato arɔng, na a wey na 

vwêl Asirya. Ê wey na gbɔng repomô Nineve he tɛ́ ɛ barin, hê to sè gbingiring 
sana nshi arɔng. 

14Karâ vyēl na berɔndɔng bê dyɛngɛs e hwomo, tanga kayɛ yére ngyāma arɔng. 

Benon beraku na beying-gyi bê sangal ɛ naturuk. Ying-gyi yê tosho yi e bapɔk 
bègɛt duk o, ko behwǎk e ri mo. Ko babîm cɔ́gɔt sida de ba kana yong mɛ 
beduk o bê hala vɛ dɛdɛrɛng e jey. 

15Pyɛ ma yemo de yê té na gbɔng repomo de ra dak kaa na retô rɛ, de ra kana 

bare pyɛ cak yê té na rɛ wɛt. Ra tē e barê yêy rɛ, “E me zɔng — vit à hak sede 
me!” Repomo mo ra ga tɛ́ ɛ gbɔng barin, kwɔ̂n sangâl ngyāma! Bemat mwa de 
be kwey rɛ be té cwɛ̀ɛp, be zigim bato mɛn zɔng. 

Tsefanya 3 
Yɛrusalɛm 

1Gawey e ra gbɔng repomô Yɛrusalɛm, de re ragas sogsô nehywɛ, ra sé ríshik-

rishik, ko re tak a bemât rɛ! 

2Re tɛ̀ tong na hâ mwat hwak wɛt, ko re wok tabak arɔng wɛt. Re tɛ̀ gap e ra 

Dagwi Darwey wɛt, ko re wɔ bagat na Dagwî rɛ wɛt arɔng. 

3Bemât fwôm re ba sé sede begukum de be lulum. Bemât shɔt re ba sé sede 

bebwá nawiri, ko be tɛt ɛ pyɛ cak vɔk e nagasi wɛt. 

4Bezarap Dagwî rɛ be paa kwas, ko be mɔt bemat. Bepiris mɛn be tɛ̀ pyɛ̂ jɛrɛ 

ligis, ko yɛn e gyilsit Badu Dagwi. 

5Mwa ano, Dagwi Darwey wo cik a sé e ji rɛ, ko e sang ra pyɛ́ de ya buru wɛt. 

Kanɛ nagasi, e gas a bemat mɛ badu e tē, e ra ano kahɛ yé gbey jey. Ko mwa 
ano, bemat bevês rɛ, be vo rekyen wɛt. 

6Dagwi Darwey a ye, “Ma ga wey na yére bemât jey vit. Tyɔ́n dal mɛn yê bato-

kwɔng ya ga tɛ́ ɛ barin. Ma ga tik nehyok mɛn hal, vit a bemat de be kweres ɛ. 
Ba ga wey na bapomo mɛn, bemat o ba ga kyè, vit a mwat de a tɛt ɛ e vɛ. 

7Ma ye, ‘Mwin bemat hom bê wok bengyip hom, bê sey tabak hom, yɛn ê sang 

ye bam a pyɛ de ma ga kana basa a yɛn wɛt.’ Ko mwa ano, yɛn a re nuyel na 
râ negwɔn neves.” 

Yére bemât jey mwa 

8Dagwi Darwey a ye, “Yaga ano, gyéng me hin tyɔng, gyeng jeng de mê sogo 

sede mwât nuha. Ma ga tɛ̀ e yey hom na me tula yére bemât jey, na vê segwɔm 
detidetu, na me shushu shom hom e ra yɛn, na mwa nepêp lashê yey hom. 
Yaga kyâ repugu hom hê re jey o mwa. 

9E bama mo, mê sege lêm yére jey na ye ha ha rat, yaga na ye yila e ra rezâ 

Dagwi Darwey zɔng, na ye ra a yɛ fwom na yey rining arɔng. 

10Vê re a me fongol yi e nuyêl bègwɔrɔt Etiyopya, mwa ano de ba ga shara hɛn 

yikyik, ko yɛn ê ba vey nɔng me nenɔrɔ detidetu. 

11E jeng o, yin ê ba vo rekyen wɛt, yaga mwa tomong ves de yin a sogo a me 

mɛ nehywɛ. Yaga mê pat yi e tē min vemo de be dak kaa mɛn na yey pyɛng. 
Yin ê sang to paa kwas e ra raku hom wo jɛrɛ wɛt. 

12Yaga mê tik e tē min vemo de be dyɛng bato mɛn na vê nehywɛ. Yɛn bê jama 

kwɔ̂n dal e ji rezâ Dagwi Darwey. 

13Bwang vemo de ba tɛ̄t ɛ e ji BeIsrayɛl bê to ra pyɛ cak vyes wɛt. Yɛn ê to ha 

bɔs kɛ hâ kwɛlɛng wɛt. Yɛn ê re pyɛ́, be dyɛngɛs tyang, ko vit a mwat de ê tɛ̀ a 
yɛn bengyip.” 

Lwɛlɛ̂ yey pyɛng 

14Moklo lwɛlɛ, à yin bemat hom vê cik e Siyɔn. Ye ngyat, à hwo Israyɛl! Shɛgɛsh 

na yey min mwa, à yin bemat hom vê cik e Yɛrusalɛm! 

15Dagwi Darwey a ga gáng a hwo tabak mo, A ga ro a hwo vê repugu mo. 

Dagwi Darwey, Gbɔng Gwɔ̀m Israyɛl a sé e tē mo. Hwô sang to vɔk bengyip 
wɔgɔ, pyɛ cak yê mǎ hwo wɛt. 

16E jeng o, yɛn ê ye e Yɛrusalɛm. À Siyɔn, hwo wok bengyip wɛt, hwo hala 

vɔ mo dɔshɔk wɛt! 

17Dagwi Darwey, Dagwi mo a sé e tē mo. Ê se suga de e di wɛng. Ê vɔk yey 

pyɛng sizɔng na hwo. Ê to turu hwo na tɛ̂ yey mɛ. Ê vɔk yey pyɛng na hwo na 
râ lwɛlɛ. Sede e jeng nzem. 

18Dagwi Darwey a ye, “Mê pát a hwo lashê yey, ha sé pyɛ byɛs na ye sedusa 

e nuyel mo. 

19E jeng o, mê teshe na vemo de be mɔt o. Mê sey ɛ vê nà bol, na me to tula 

vemo de ba ga kyini hɛn. Mê tɛ̀ be somo hɛn, na be nɔng ɛn nerey, e mwa 
bavwel de ba ga kana tɛ̀ a yɛn ɛ rekyen. 

20E jeng o, mê to tula hin, na me toyo na yin e lɔ e jeng o. Mê tɛ̀ be nɔng in 

nerey, na be somo hin e ji bemât jey mwa, jeng de ma to toyo a yin na nerat 
min mwa e bayis min.” Dagwi Darwey a ha ano. 

 
  



1469 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

Hagai 
Hagai 1 

Ba ha na bemat, na be to lɔk Gbɔng Duk Re Fongol 

1E shey he neba hê Dariyus, Da vwel Pɛrsya, e tuk hê mɛsɛng hê pwɛl gwô 

netyiimin, Dagwi Darwey a ha yi e nû Hagai, zarap mɛ. Ha mo ha sé yaga 
gwɔmna sevwêl Yuda, Zɛrubabɛl hwêy Sheyaltiyel, tanga darwêy bepiris, 
Yɔshuwa hwêy Yɛhɔzadak. 

2-3Neha de Hagai a yi mɛ yi na Dagwi Darwey a nemo: Dagwi Darwey Wo Jey 

Mwa a ye: “Bemat vemo be tē: ‘Jeng ya ga vey wɛt de bê to lɔk a me Gbɔng 
Duk Re Fongol.’ 

4Ko sɛ̌ jeng a yemo de yin ê sangal e nelɔ min de yin a kyɔrɔk nɛ na cɔ́gɔt ryat, 

ko yin a hala Gbɔng Duk Re Fongol e barin a? 

5Ko bare hin pyɛ́ de ya té na yin. 

6Yin a tus pyɛ́ pyak, ko yin a yɛt bwal o hyet zɔng. Yin e re, ko yin e siris wɛt. 

Yin e sɔ nshî anap, ko ne vey a yin wɛt. Yin e tɛ̀ berugu, ko yin e wok 
nemɔɔ wɛt. Yin e seres dyâm fwom, ko a sé sede yin e tɛ̀sɛ yɛ e berabak de ba 
vɔk bavɔng.” 

7Pyɛ ma yemo de ya tɛ̀ Dagwi Wo Jey Mwa a ye, “Bare hin pyɛ́ de ye té na yin. 

8Ci in e beraku, na yin wɔ̀ vey na babîm cɔ́gɔt, na yin vey lɔk mɛ Gbɔng Duk Re 

Fongol o. Ko mê vɔk yey pyɛng na wɛ. Yi ano yin a rɔda nɔng me nerey. 

9Yin a tɛ̀ e yey, yin ê sɛ̀ pyɛ́ pyak e hiri min, ko di, yin a sɛsɛm yɛ tyɔng zɔng. 

Pyɛ́ de yin a vey mɛ e lɔ, ma waram yɛ e jey. Yaga sɛ́ de ma ra ano ɛ? Ma ra 
ano, yaga lɔ hom de yin a hala hɛ barin, ko kawɛ e ji min a sé tē ngyɛ́k e de 
yông lɔ mo mɛ. 

10Yaga ano, lagwi wa kyɛ́ ɛ nà nɔng in mwɛngɛ, ko vwel ha nɔng pyɛ̂ hiri min wɛt. 

11Ma tɛ̀ nehwogot ne hwo e ra hiri min, e ra berahwol, e ra pyɛ̂ yéneng min, e ra 

batîn anap na vê pat, na e ra kayɛ pyɛ de yin e sɛsɛm yi e vwel. Bemat na 
berɔndɔng ba rɔda sɔ reyɔm, ko mwa pyɛ́ de yin e ra ya rɔda sè ryat wɛt.” 

12E bama mo, Zɛrubabɛl, na Yɔshuwa tanga vemo de ba toyo yi e de sesam ba 

simo hâ Dagwi Darwey, Dagwi mɛn. Yɛn a sap ɛ, ko yɛn a gyɛng ha de a ha a 
yɛn yi na Hagai de a tomo hɛ. 

13Ko Dagwi Darwey a tɛ̀ Hagai, tom mɛ, a yang ɛn, “Me, Dagwi Darwey, ma sé 

tanga yin.” 

14Ano Dagwi a nɔ̂ng Zɛrubabɛl, gwɔmna Yuda, na Yɔshuwa, darwêy bepiris, 

tanga bwang bemat o mwa yêy hwosho lɔ̂k Gbɔng Duk Re Fongol. Ano, yɛn a 
hwo lɔk Gbɔng Duk Dagwi mɛn o, yɛ Dagwi Darwey, Wo Jey Mwa, 

15e tuk hê kuru baba na hɛ naas (24) hê pwɛl gwane mo. 

Hagai 2 
Nerât Gbɔng Duk Re Fongol pwas 

1-2E tuk hê kuru baba na hɛ hining (21) hê pwɛl de gwa raa, Dagwi Darwey a to 

nɔng Hagai, zarap mɛ, há vɔk na Zɛrubabɛl, gwɔmna Yuda, na Yɔshuwa, 
darwêy bepiris, tanga bwang bemat o mwa. Ano Hagai a yang ɛn, 

3“E wǎ e ji min de á kana di nerât Gbɔng Duk Re Fongol wo raane arɛt? Yin a 

di, wa sé e rɛ a remo de ba sé yong ɛ? Bê tyɛngrɛ wɛ na woro wɛt. 

4Ko di in, ma sé ye, ‘À Zɛrubabɛl, vɔk yey ting! À Yɔshuwa, darwêy bepiris hom, 

vɔk yey ting! À yin bemât sevwel semo mwa, vɔk in yey ting! Rá in fwom, yaga 
me, Dagwi Darwey Dâ Jey Mwa, ma sé tanga yin.’ 

5Jeng de yin á nusu yi e sevwêl Misra, ma sira na me se tanga yin, ko Gabik 

hom ha rɔngɔl na yin. Yin vɔk bengyip wɛt. 

6“E ji jeng tyɔng, ma rɔda dugut lagwi na jey, gworep na vwel. 

7Ma rɔda dugut yére bemât jey mwa, ko bê vey na pyɛ̂ nedanerey mɛn e ngamo, 

ko ma rɔda sila duk rê fongol womo na gbɔng nerat. 

8Yaga mwa dyam pyɛng na dyam shinang ya sé nyang. 

9Nerât gbɔng duk o na rɔda dal ne raane. Ko ma rɔda nɔ̂ng bemat hom e kwɔn 

hemo sangâl netyang. Me, Dagwi Darwey, Dâ Jey Mwa, ma ha ano.” 

Jeng de ya ga kwey na yemo de ye kyè vey 

10-11E tuk hê kuru baba na hɛ naas (24) hê pwɛl gwô shanetat, Dagwi Darwey 

Dâ Jey Mwa a yâng Hagai, zarap mɛ, a rangal bepiris pyɛ de badu ba ha e ra 
pyɛ́ yemo ngan: 

12“Ka sede mwat hwak a jut renama de ba ga tik jaram yi e yas de ba ga nára 

nɔrɔ yɛ vɔk na Dagwi e ji fap rugu mɛ, ko ba ra kpam-tuk, kɛ seleng, kɛ nshî 
anap, kɛ něy, kɛ kayɛ pyɛ re cak na rugu mo, pyɛ́ mo yê tɛ́ ɛ jaram yaga Dagwi 
arɔng a?” Bepiris ba toyo a ye, ba ye, “Wey.” 

13Ko Hagai a to ye, “Ka sede mwat a ra revîn mwat, a tɛ́ ɛ ligis, ko a ra cak e ji 

pyɛ́ yemo, ko yê tɛ́ ɛ ligis arɔng a?” Bepiris ba to toyo a yɛ mɛ, ba ye, “Ey, yê tɛ́ 
ɛ ligis arɔng.” 

14Ko Hagai a yang ɛn, “Dagwi Darwey a ye, ‘A sé tyɛng ano na bemât sevwel 

semo: kayɛ pyɛ de yɛn a ra, tanga kayɛ pyɛ de yɛn a nára nɔrɔ̂ yɛ, ya sé ligis 
e bayis hom.’ 

15“Ko e ngamo nuyel pyɛ́ ya rɔda tɛ́ ɛ naka. Gyam na yin a hwo yong Gbɔng 

Duk Re Fongol o, 

16ka sede mwat a wɔ̀ sɛ̀ hwôl pyɛ́ de ba ga tula e gazu, ko e bare, yê sè neshǐ 

masa kuru baba (20), ko ê de sɛ̀ nɛ kuru (10) zɔng. Mwat hwak ê wɔ 

e gwokwɛngɛ, na a wɔ̀ vɛ bètus kuru batungun (50) ve nshî anap, ko ê wɔ̀ vɛ 
kuru baba (20) zɔng. 

17Ma tɛ̀ serɔ̂ fongol swì sē hwo e ra batô yara min, na hê vungu, tanga fwala, 

na me lashe fwôm vɔ min, ko mwa ano, yin a simo toyo vey na me wɛt. 

18Yunung, tuk hê kuru baba na hɛ naas hê pwɛl gwô shanetat, hɛ a tuk de bá 

yɛnɛ bomô retîs Gbɔng Duk Re a me Fongol. Di in, pyɛ́ de ya rɔda té e ngamo 
nuyel: 

19Bwang yére pyɛ́ cak ya rɔngɔl e gban min wɛt, ko retîn anap, na rê regwi, na 

rê pomigiranet tanga rê pwat ba ga mara nèy e ngyen wɛt, ko mwa ano, yi e tuk 
hemo, ma rɔda tɛ̀ nerat e ra yin.” 

Dagwi Darwey a kasa Zɛrubabɛl 

20Dagwi Darwey a to ha na Hagai, ha hê neba e tuk o, a ye, 

21“Yâng Zɛrubabɛl, gwɔmna Yuda, ma rɔda dugut lagwi na jey. 

22Ma rɔda gangas beta segwɔm, ko mê sey ɛ retô begbɔng begwɔ̀m vê yére 

dyuk. Ma rɔda tɛ̀ bekyɛkyɛ̂ bedwa be gabsa mwa na bemât gangas vɛ. Bedwa 
ba rɔda gabsa, be kushu, ko bemât lagsa vɛ ba rɔda mɔbɔs bemɛn na bewal. 

23“Dagwi Darwey Dâ Jey Mwa a ye, ‘E tuk hane ma rɔda jut o, hwo se mwat 

hom Zɛrubabɛl Sheyaltiyel, yaga ma ga kasa hwo. Ma rɔda nɔng o reto hom. 
Ko hwà rɔda sè a me sede yɔbɔ̂ tô gwɔ̀m. Me, Dagwi Darwey Dâ Jey Mwa, ma 
ha ano.’ ” 

Zɛkarya 
Zɛkarya 1 

Dagwi Darwey a yâng bemat mɛ, be toyo vey na yɛ 

1E pwɛl gwô rwit gwô shey hê neba de Dariyus á sè Da vwel Pɛrsya, Dagwi 

Darwey a ha na Zɛkarya hwêy Bɛrɛkya hwêy Ido, zarap mɛ. 

2-3A yang ɛ, a ha a BeYuda ngan: “Me, Dagwi Darwey, Dâ Jey Mwa, má vɔk 

shom sizɔng na bedabeda min. Ko a remo, ma sé yang in, yin toyo vey na me, 
ko me arɔng ma rɔda toyo vey na yin. 

4Yin raa begwong bedabeda min wɛt. Raane, bezarap hom bá ha a yɛn ha hom 

wɔgɔ, yɛn a doyo yi e neves mɛn, na yɛn a tik ragas neves. Ko yɛn á wɛt betong 
na ha hom, kɛ yɛn á gyeng hɛ wɛt. 

5Bedabeda min o a vɛ a remo ɛ? Bezarap vane mo ba ka nàra gbak-gbak 

arɔng wɛt. 

6Ko neha ná tusa de ma ha yi e nû bezarap hom na ga sila hɛn na bedabeda 

min. Yi ano, yɛn á doyo yi e banɛn mɛn, ko yɛn á ha wɔgɔ, Dagwi Darwey, Dâ 
Jey Mwa, a ga tabak hɛn tyɛng na neves de yɛn a ga ra, sede remo de a ga tɛ̀ 
e yey mɛ, na a ra a yɛn.” 

Zɛkarya a di pyɛ́ detidetu na negwi-ywey 
(1:7—6:8) 

Pyɛ ye mɛsɛng o: Bemât bedwa 

7-8E tuk hê kuru baba na hɛ naas (24) hê pwɛl Shebat, gwɛ a pwɛl gwô kuru na 

gwɛ gwining, Dagwi Darwey a ha na me na negwi-ywey nabwalak. Ma di mwat 
hwak e ra dwa de wa sé zà swinang. A sé tumal e batîn gbirin bahak e ji nɛk, 
ko e bama mɛ, bemât bedwa behak bá sè arɔng, ko bùm bedwa mo bá se zà 
swinang, na zà, tanga rɔgɔ. 

9Ma rangal tom-lagwi de a dopse misang a me pyɛ́ de me bɛrɛng, ma ye, “À da, 

e beva a bemât bedwa vemo ɛ?” Ko a yang me, “Mê ha a hwo.” 

10Ko mwat de a sé tumal e batîn gbirin o, a toyo a me, a ye, “A sé e vɛ de Dagwi 

Darwey a tomo, na be di pyɛ́ de ya sé kyě té e jey.” 

11Ko bemât bedwa mo ba ha na tom-lagwî Dagwi Darwey de a sé tumal e batîn 

gbirin o ba ye, “Wot a ga wɔ̀ di pyɛ́ de ya sé kyě té e jey o, ko di, jey o mwa ya 
sé yuu-yuu.” 

12Ko tom-lagwi o a yâng Dagwi Darwey, “A Dâ Jey Mwa, hwà ga ra shom na 

Yɛrusalɛm tanga bwang bapomô Yuda neshey kuru bataama (70) a remo. Ê to 
gwɛ̌ ros e rɛ̌, na hwo wok nemwishish mɛn arɛt?” 

13Dagwi Darwey a toyo a tom-lagwi de a dopse misang a me pyɛ́ mo na neha 

nerat de na wɔrɔk hɛ. 

14Ko tom o a yang me, me shara ha de Dagwi Darwey, Dâ Jey Mwa a ye: “Ma 

tɛ̀ yey ding-ding na repomô Yɛrusalɛm, rɛ a Siyɔn, ko ra sé e yey hom kayɛ 
jeng. 

15Ma ra shom na yére bemât jey jeng tyɔng, ko a remo ya ga sogo sizɔng. Yɛn 

á tak a bemat hom na neves de na dal pyɛ de ma kana bare, ko ra ano mo ha 
ka bɔrɔk hɛn wɛt. 

16Yaga ano, ma toyo na me wok nemwishish Yɛrusalɛm. Ba rɔda yong Gbɔng 

Duk Re a me Fongol, na be to lɔk gbɔng repomo mo arɔng. Me, Dagwi Darwey, 
Dâ Jêy Mwa, ma ha ano.” 

17Tom-lagwi o a to yang me, me shara ha hemo ngan: “Dagwi Darwey, Dâ Jêy 

Mwa a ye, Bapomô bemat hom ba rɔda to sila na pyɛ̂ nedanerey. Yɛrusalɛm, 
wa rɔda to tɛ́ ɛ repomo hom, ko ma rɔda wɔrɔk bemat Siyɔn.” 

Pyɛ ye neba: Ngɛngɛ naas 

18E bama mo ma di ngɛngɛ naas. 

19Ma hwo rangâl tom-lagwi de e dopse misang a me pyɛ́ mo, ma yang ɛ, “Cap 

vɛ ya sé sɛ́ ɛ?” A toyo a me, a ye, “Ya sé e tô yére bemât jey de ya kana shara 
BeYuda na BeIsrayɛl tanga bemât Yɛrusalɛm.” 

20Ko Dagwi Darwey a dura a me bezu benaas. 

21Ko ma rangal hɛ, ma ye, “Ba vey ra sɛ́ arɛt?” A toyo a me, a ye, “Ba vey, na 

be tɛ̀ a yére bemât jey o bengyip tyɔng wɛt, yaga ya kana re BeYuda mo na 
como vit, ya shara hɛn. Bezu mo ba rɔda wey na yɛ.” 

Zɛkarya 2 
Pyɛ ye netat: Mwat de a vɔk rwîk masâ pyɛ́ 

1Ko ma to di mwat na rwîk masâ pyɛ́ e vwɔ mɛ. 

2Ko ma rangal hɛ, ma ye, “Hwó kyè vɔk e gwa ɛ?” A toyo a me, a ye, “Me kyè 

wɔ̀ e Yɛrusalɛm, na me wɔ masa nelis na netês wɛ.” 

3E bama mo, tom-lagwi de a dopse misang a me pyɛ́ mo a hwo kyè wɔ man na 

tom-lagwi o hwak de e kyè vey na yɛ. 

4Wo neba mo a yâng mumwɛ, “Tele, na hwo wɔ̀ ha a wen de a vɔk rwîk masâ 

pyɛ́ mo. Yang ɛ, ‘Bemat tanga yas ba rɔda sè pyak sizɔng e Yɛrusalɛm, ko wa 
rɔda kat na be rɔnɔ wɛ na jwâ-pomo. 

5Dagwi Darwey a ga sira, yɛ pyɛ mɛ a rɔda sè sede jwâ-pomo wo kya de wa 

rɔnɔ gbɔng repomo mo, na a gyep rɛ, ko a rɔda sangal e ji rɛ na gbɔng nerat 
mɛ.’ ” 

Dagwi Darwey a yila vê sesam, na be toyo vey e lɔ 



1474 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

6Dagwi Darwey a yâng bemat mɛ, “Sogo hin! Tele hin yi e sevwêl rwa bato, 

kwɔn de ma ga kana shara hin ɛ! 

7Sogo hin! Tele hin wɔ̀ dal e Siyɔn, yin de yin a sé rɔngɔl e vwêl Babilɔn.” 

8Ko Dagwi Darwey, Dâ Jêy Mwa, wo gbɔng nerat a tomo me, na me ha a yére 

bemât jey de ba ga jugu ba rung pyɛ̂ bemât Siyɔn ha hemo: “Bemât Siyɔn ba 
sé a Dagwi Darwey pyɛ ryat sizɔng sede yenêng yis mɛ. Yaga ano, mwa mwat 
de a ra ɛn, a ga ra ɛ a wane. 

9Yaga ano, a rɔda tó como na yin, ko besam min ba rɔda jugu, na be rung pyɛ́ 

min arɔng.” Jeng de pyɛ yemo yê té, ko yin a rɔda tɔk, e Dagwi Darwey, Dâ Jey 
Mwa de a tomo me. 

10“A yin bemât Yɛrusalɛm, vɔk in yey pyɛng, ra in biibi! Ma sé kyè vey sangal 

e tē min! 

11E jeng yane, yére bemât jey pyak ya rɔda vey na me, Dagwi Darwey, ko yɛn 

a rɔda tɛ́ ɛn bemat hom. Ko a sé e tē min de ma rɔda sangal ɛ.” Jeng de pyɛ 
yemo yê té, ko yin a rɔda tɔk, e Dagwi Darwey, Dâ Jey Mwa de a tomo me na 
yin. 

12Vwêl Yuda ha rɔda to tɛ́ ɛ mɛ, e vwel de a tik jaram yaga tó mɛ, ko Yɛrusalɛm 

wa rɔda sè gbɔng repomo de a kasa, na re se mɛ. 

13Tik na bemât jey mwa be sangal yuu e nuyêl Dagwi Darwey, yaga a sé kyè 

vey yi e kwɔ̂n sangal mɛ hê jɛrɛ. 

Zɛkarya 3 
Pyɛ ye nenaas: Yɔshuwa na Shetan 

1Ba to dura a me pyɛ mo cak na negwi-ywey: Yɛ a Yɔshuwa, darwêy bepiris, a 

tumal e nuyel tom-lagwi Dagwi Darwey, ko Shetan a tumal e vwɔ yegê 
Yɔshuwa mo, a ga yóng ɛ, na a tɛ̀ sekun mɛ. 

2Ko Dagwi Darwey a hwo yâng Shetan, “À Shetan, ma kyɛ́ me nà sey sekun 

mō. Ma ga kasa Yɛrusalɛm, ko ma ga sey mwat womo sede cɔgɔt de ba hwɔltɔ 
yi e ji kya.” 

3Ko di, Yɔshuwa mo á sè e tumal e hwomo, na berugu de bá sè gbiridik. 

4Tom-lagwi o a hwo yâng bemât sɛlɛ mɛ, be paa berugu de a tɛ̀. Ko a yâng 

Yɔshuwa, “Ma ga pat banɛn mō, ko ma rɔda nɔng o berugu bepas na hwo tɛ̀.” 

5Ko ma yang ɛn, kɛ yɛn ê gyiri a Yɔshuwa kpin de wa sé haalal e rato mɛ bɛ. 

Yɛn a ra ano, ko yɛn a tɛ̀ a yɛ berugû fwom bepas, ko tom-lagwi wo Dagwi 
Darwey á sè e tumal e hwomo. 

6E bama mo, tom-lagwi a yâng Yɔshuwa wɔgɔ, 

7Dagwi Darwey, Dâ Jey Mwa, a ye, “Ka sede hwà gyeng badu hom, na hwo ra 

tom de ma nɔng o, ko ma rɔda nɔng o nedirîk Gbɔng Duk Re a me Fongol na 
nelalâ wɛ. Ko hwà rɔda tɔk sè e ji betom-lagwi de ba sé e nuyel hom. 

8Yaga ano, à Yɔshuwa, hwo de hwà sé darwêy bepiris hom, na yin besâ fwom 

mɛ, bepiris, wet in betong. Yin a sé pyɛ̂ dura yê pyɛ́ de ye kyè vey. Ma rɔda vey 
na mwât fwom hom de be tang ɛ à Lang! 

9“Ma sé tik fwa gwining de gwa vɔk bebak betaama e nuyêl Yɔshuwa. Ma rɔda 

jining jɔt e ra gwɛ, ko ma rɔda hashe banɛ̂n vwel hemo tuk hining. Me, Dagwi 
Darwey, Dâ Jey Mwa, ma ha ano. 

10Jeng de tuk o ha rɔda pom, yin a rɔda sangal tyang, kawɛ e ji min a rɔda rini 

mwât vwara mɛ, ko yin ê re nèy batîn anap na regwi min.” 

Zɛkarya 4 
Pyɛ ye netungun: Pyɛ tikîs bekywa-kya na batîn pat 

1Tom-lagwi de a dopse misang a me pyɛ́ mo a to vey, ko a shina me sede mwat 

de a kana sê nevwa. 

2A rangal me, a ye, “Hwà di sɛ́ arɛt?” Ko ma toyo a yɛ, ma ye, “Ma di pyɛ tikîs 

bekywa-kya de ba yong na dyam shinang zɔng. Ya vɔk keshi kemo de bé tɛ̀sɛ 
ɛ něy e ra rak o. Bekywa-kya ba sé betaama e ra kwɔ̂n tikîs bekywa-kya mo, 
ko kagwɛ kywa-kya gwa vɔk nekwɔn tɛ́sɛ kya netaama. 

3Batîn cɔ́gɔt pwat baba ba sé e hagât pyɛ tikîs kywa-kya mo, rining e karɛ 

hagat o.” 

4Ma hwo rangâl tom o, ma ye, “À da, pyɛ́ yemo ya dura sɛ́ arɛt?” 

5Ko a rangal me, a ye, “Hwà tɔk wɛt a?” Ma ye, “Wey, à da.” 

6A yang me, “Hâ Dagwi Darwey, Dâ Jey Mwa, a hemo vɔk na Zɛrubabɛl: Hwà 

rɔda di wɛng yi na gap kɛ reto mō wɛt, ko yi na Gabik hom. 

7Pyɛ́ de yê dul o yê tɔk se sede gwogbɔng gworaku e nuyel mō, ko ma rɔda 

gang yɛ e jey. Hwà rɔda tɛ̀ gwofwa de gwa bang rà rak Gbɔng Duk Re Fongol, 
ko ba rɔda gbɔ na yey pyɛng yaga gwɛ.” 

8Dagwi Darwey a to ha na me, a ye, 

9“Zɛrubabɛl a ga bomo retîs Gbɔng Duk womo, ko e yɛ wɛ de a rɔda tala 

fwom o. Jeng de pyɛ yemo yê té, ko yin a rɔda tɔk, e Dagwi Darwey, Dâ Jey 
Mwa, de a tomo me vey na yin. 

10Bemat de ba byɛs tuk de be ra pyɛ́ shɛl o, ba rɔda vɔk yey pyɛng, ko ba rɔda 

di gwofwa de ba kasa e vwɔ Zɛrubabɛl. “Bekywa-kya betaama mo ba sé e tô 
bayis hom, bayîs Dagwi Darwey, vemo de be bɛrɛng jey mwa.” 

11Ma to rangal tom-lagwi, ma ye, “E sɛ́ a cap batîn pat baba vemo de ba sé 

e bahagat baba vê kwɔn tikîs bekywa-kya mo arɛt? 

12Ko nelang pwat neba nemo de na sé e bahagât befɛ̂ng dyam shinang baba 

de něy ne nunus ɛ, cap nɛ a sɛ́ ɛ?” 

13Ko a rangal me, a ye, “Hwà tɔk wɛt a?” Ma toyo mɛ, ma ye, “Wey, à da.” 

14Ko a yang me, “Yɛn vɛ à bemat beba de Dagwi a ga kasa, a ga mɔmɔ hɛn na 

něy, na be ra a yɛ fwom, yɛ Darwêy jey mwa.” 

Zɛkarya 5 
Pyɛ ye netyiimin: Bwok-basa de gwa sé tele e gwi 

1Ma to ye ganga, ko ma di a remo bwok-basa de gwa sé tele e gwi. 

2Tom-lagwi o a rangal me pyɛ de ma di, ko ma toyo a yɛ, ma ye, “A sé e bwok-

basa de gwa sé tele e gwi, nelîs gwɛ na sé sede mita kuru ko netes o mita 
betungun.” 

3A yang me, “Ba jɛk e ra gwɛ gawey de ha rɔda hwo e ra mwa vwel o. Ba jɛk 

e bak gwining wo bwok-basa mo wɔgɔ, ba rɔda wey na kawɛ gbik e vwel o, ko 
e bak o woro ba jɛk ɛ wɔgɔ, ba rɔda pat kawɛ mwat de a sira hɛ na bɔs yi 
e vwel o arɔng. 

4Ko Dagwi Darwey, Dâ Jey Mwa a ye, ê tomo gawey o, ko ha rɔda yel e lɔ kawɛ 

gbik tanga hê kawɛ mwat de a sira na bɔs e ji reza hom. Hê nàra e nelɔ mɛn o, 
hê wey na nɛ mwa hywiri, sesek o tanga beta mo arɔng.” 

Pyɛ ye netaama: Hwā e ji shap 

5Tom-lagwi de a dopse misang a me pyɛ́ mo a to vey bagat na me, ko a yang 

me, “Ye ganga, na hwo di pyɛ de kyè vey!” 

6Ma rangal hɛ, ma ye, “E sɛ́ ɛ?” A toyo a me, a ye, “A sé e shap, ko ya sé e tô 

banɛ̂n vwel o mwa.” 

7Shap o ya vɔk pyɛ banga de ba yong na dyam shi. Ba wunta pyɛ banga mo, 

ko ma di hwā hwak e sangal e ji yɛ! 

8Tom-lagwi o a ye, “Hwā womo a sé e tô neves.” Ko a gang hwā mo e ji shap o, 

a to bang yɛ na pyɛ banga mo de ya sé dirik. 

9Ma ye ganga, ko ma di beha beba be tele e gwi vey pom na bafabak sede vê 

nɔ̀rɔ. Yɛn a vey jut shap o, ko ba tele mɛ. 

10Ma rangâl tom-lagwi o, ma ye, “Yɛn e kyè na yɛ vɔk e gwa arɛt?” 

11A toyo a me, a ye, “Vɔk e vwêl Babilɔn, e kwɔn de bê lɔk a yɛ duk rê fongol. 

Ko jeng de yɛn a yɛnɛ lɔk o, yɛn a rɔda tik shap o e ji mo, e kwɔn de ba yong 
yaga yɛ.” 

Zɛkarya 6 

Pyɛ ye rwit: Bekyɛkyɛ̂ bedwa benaas 

1Ma to di pyɛ mo cak. E remo, ma di bekyɛkyɛ̂ bedwa benaas be nunus yi e tê 

beraku beba de ba yong na dyam pama. 

2A sé e bedwa bezà besinang de ba hwɔlɔ kyɛkyɛ wo mɛsɛng o, berigi de ba 

hwɔlɔ wo neba, 

3berɔgɔ de ba hwɔlɔ wo netat, ko berúrùm de ba hwɔlɔ wo nenaas. Mwa vɛ ba 

vɔk gap hyiw. 

4Ma hwo rangâl tom-lagwi de a dopse misang a me pyɛ́ mo, ma yang ɛ, “À da, 

be dura sɛ́ arɛt?” 

5A toyo a me, a ye, “Yɛn a sé e tô gùl naas ve lagwi. Yɛn a sé mɛsɛng nusu yi 

e nuyêl Dagwi Darwêy Da Jey Mwa. 

6Kyɛkyɛ de berigî bedwa be hwɔlɔ wɛ wa sé kyè vɔk e bak rwa bato, womo de 

berɔgɔ be hwɔlɔ wɛ wo kyè vɔk e bak rwa ta, ko wo berúrùm bedwa wo kyè vɔk 
e vwêl bak rwa batin.” 

7Sede bedwâ gap o ba nusu e jey, ba hwo longsot, na be nɔ̂ng vɛ nu, be kyè, 

ko tom o a yang ɛn, “Kyè in wɔ̀ gwɔsɔ jey!” Ko yɛn a kyè. 

8E bama mo, a yang me na gbɔng fwɔ, “Bedwa de ba kyè vɔk e rwa bato bê ra 

pyɛ de Gabik Dagwi Darwey hê simo, na be ra e hwomo.” 

Ba nɔng nu, be tɛ̀ a Yɔshuwa kpîn negwɔm 

9Dagwi Darwey a ha na me a ye, 

10“Hɛldai, na Tobiya na Yɛdaya ba ga toyo yi e de sesam e sevwêl Babilɔn. Jut 

nɔrɔ de yɛn a vey mɛ, na hwo kyè mɛ vɔk e lɔ Yɔsiya hwêy Tsefanya. 

11Yong kpîn negwɔm na dyam pyɛng tanga dyam shinang yê nɔrɔ mo, na hwo 

tɛ̀ wɛ e ra tô Yɔshuwa hwêy Yɛhɔzadak, darwêy bepiris. 

12-13Ha a yɛ wɔgɔ, me, Dagwi Darwey, Dâ Jey Mwa, ma ye ngan, ‘Mwat hwak 

ê nára hɛ yi e ngamo sede lang ha nǎ hɛ, ko a rɔda to wɔ lɔk a me Gbɔng Duk 
Re Fongol. Ma rɔda yila hɛ à Lang, ko ba rɔda nɔng ɛ nerey ne gbɔng gwɔ̀m. A 
rɔda re negwɔm e ra bemat mɛ. Piris hom hwak a rɔda tumal e hagât gwofwa 
negwɔm mɛ, ko yɛn a rɔda ra fwom tanga yɛ e ji nesa.’ 

14Ba rɔda tik kpîn negwɔm o e ji Gbɔng Duk Re Fongol, na be bare mɛ na 

Hɛldai, na Tobiya, na Yɛdaya tanga Yɔsiya.” 

15Bemat de ba sé sangal yikyik ba rɔda vey sɛlɛ, na be to lɔk Gbɔng Duk Re 

Fongol wo Dagwi Darwey. Ano, yin a rɔda de tɔk, e Dagwi Darwey, Dâ Jey 
Mwa, de a tomo me na yin. Pyɛ́ yemo mwa ya rɔda té, ka sede yin ê gyeng hâ 
Dagwi Darwey, Dagwi min na yey min mwa. 

Zɛkarya 7 



1478 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

Dagwi e kyɛ́ ɛ vemo de be tik rê pyɛ́ na bɔs 

1E tuk hê naas hê pwɛl gwô shanetat, gwɛ a pwɛ̂l Kislef, e shey hê naas de 

Dariyus á sè Da vwel Pɛrsya, Dagwi Darwey a to ha na me. 

2Bemât Bet-Ɛl ba ga tomo Sharɛzɛr na Rɛgɛm-Mɛlɛk tanga bemat mɛn vɔk 

e Gbɔng Duk Re Fongol wo Dagwi Darwey, Dâ Jey Mwa, na be wɔ̀ ra won, 
yaga na a tɛ̀ a yɛn nerat, 

3na yɛn a rangâl bepiris tanga bezarap mɛ rangal hemo, “Wot re nuyel na sesin, 

na wot sǎ e de tik rê pyɛ́ e pwɛl gwô netungun, sede remo de wot e ragas 
neshey pyak a remo a?” 

4-5Dagwi Darwey, Dâ Jey Mwa, a yang me, me ha a bemât vwel o tanga bepiris 

mɛn wɔgɔ, “Yin a tik rê pyɛ́, na yin a ragas sesin e pwɛl gwô netungun na gwô 
netaama e neshey kuru bataama (70) nemo. Ko yin á ragas ano, na yin a nɔng 
me mɛ nerey wɛt. 

6Ko jeng de yin e re yin e sɔ, yin e ra ano yaga wôk netâ yey min wɛt a? 

7Há hom hemo ha sé hining o na hemo de ma tɛ̀ bezarap hom vê raane ba ha. 

E jeng o, Yɛrusalɛm na bapomo de ba gwɔrɔ wɛ ba vɔk pyɛ́ shɛrɛk, ko bemat 
ba sangal e bak hey e rwa batin na bak vwêl berahwol. 

8-9“Ko a remo, me Dagwi Darwey, Dâ Jey Mwa, me to ha a yin wɔgɔ, ‘Gas in 

shɔt e tē, ko dura hin a bemin nerat, na yin wok nemwishish mɛn arɔng. 

10Yin kwon midra bekuma, kɛ nehyɛn, kɛ bemât yére dyuk de ba sé sangal na 

yin, kɛ bepɛng wɛt. Yin yong begwong beves de yin ê mǎ bemin wɛt.’ 

11“Ko bedabeda min ba kana kyɛ́ ɛn na negbarak sana wok ha hom. Yɛn a bang 

betong mɛn. 

12Ba tɛ̀ neyey mɛn, ne sè gbarak sede gwofwa. Yɛn a kyɛ́ ɛn basa de me, Dagwi 

Darwey, Dâ Jey Mwa, ma basa a yɛn e nû bezarap hom vê raane. Yaga ano, 
ma vo shom na yɛn sizɔng. 

13Sede remo de yɛn a ga kyɛ́ ɛn nà wok me, jeng de ma ha na yɛn, ko a remo, 

ma kyɛ́ me nà toyo a yɛn, jeng de yɛn e jama sɛlɛ yi na me. 

14Ma shara hɛn, na yɛn a wɔ̀ sangal e bavwel baduk, sede remo de wula wo 

shara pyɛ́. Ko e yɛn de ba hala vwel rat hemo he tɛ́ ɛ gbingiring, vit a mwat de 
a sé sangal e hɛ!” 

Zɛkarya 8 
Dagwi Darwey a rɔda to yâng Yɛrusalɛm cik 

1Dagwi Darwey, Dâ Jey Mwa a to ha a me ha hemo, a ye, 

2“Ma tɛ̀ yey na Yɛrusalɛm sizɔng, mê pugu kawɛ mwat de a ra wɛ. 

3Ma rɔda toyo vɔk e Yɛrusalɛm, ko mê sangal ɛ e rakû Siyɔn. Ba rɔda tâng wɛ 

à gbɔng repomo rê tsak o, ko bê tâng rakû Siyɔn o à rakû Dagwi Darwey, Dâ 
Jey Mwa. 

4Bemakuk na begaha de be kyè na begele na becwang yaga kwopa, ba rɔda 

to sangal e bemajêy gbɔng repomo mo sede raane. 

5Ko nehyok o na rɔda to sila na nèy bewen na behwong e de jɔgɔ. 

6“Gyeng bwang bemat de ba toyo yi e de sesam bê bare, pyɛ́ yemo yê kyɛm ye 

té ano wɛt, ko me, Dagwi Darwey, Dâ Jey Mwa, pyɛ cak ya dal me wɛt. 

7“Ma rɔda sey ɛ bemat hom yi e bavwel mwa de ba ga kana kyè na yɛn vɔk ɛ. 

8Ko mê vey na yɛn vey sangal e Yɛrusalɛm. Yɛn a rɔda sè bemat hom, ko ma 

rɔda sè Dagwi mɛn, ma rɔda ye waa a hɛn wɛt, ko mê gas a yɛn badu e tē. 

9“Me wɛ à Dagwi Darwey, Dâ Jey Mwa. Ma yâng bemat hom, vɔk in yey ting! 

Bezarap hom ba kana ha neha e jeng de bá to sè bomo retîs lɔ̂k Gbɔng Duk 
Re Fongol. Ko a remo, yin a sé wok neha nining o. 

10Gyam jeng yane, mwa fwom min gwa sé yapyi zɔng, ba tala hin pyɛ yaga 

gwɛ wɛt, ko yi e yas min yin a sɛ̀ pyɛ cak wɛt arɔng. Ko vit a mwat de á tɔk kyě 
kyè tyang yaga bemât jugu. Ma tɛ̀ bemat mwa be ra repugu na bemɛn. 

11Ko a remo, ma sé ra na bwang min de yin a toyo yi e de sesam sede 

raane wɛt. 

12E ji sangâl netyang, yin a rɔda tus pyɛ́ e hiri min, batîn anap min ba rɔda tɔs 

nèy naka, vwel o ha rɔda vɔk nerât pyɛ̂ hiri arɔng, ko mwɛngɛ gwa rɔda vey a 
hɛ naka. Ma rɔda nɔng in nerat nemo mwa. 

13À yin BeYuda na BeIsrayɛl! Raane, bemât yére dyuk bá dusa bemɛn, bá tē, 

‘Tik na rezot yerê remo de ra hwo e ra Yuda na Israyɛl re hwo e ra yin!’ Ko ma 
rɔda sey in; ko jeng de bemât yére dyuk vane ba rɔda tɛ̀ nerat e ra bemɛn, bê 
tē, ‘Tik na nerat yerê nemo de Dagwi a tɛ̀ e ra Yuda na Israyɛl ne se e ra yin!’ 
Yaga ano, vɔk in yey ting! Yin vɔk bengyip wɛt! 

14“Jeng de bedabeda min bá nɔng me shom, ma tɛ̀ e yey na me tɛ̀ rezot re hwo 

e ra yɛn. Ma sege barê yey hom wɛt, ko ma ra pyɛ de ma ga kana tɛ̀ e yey hom. 

15Ko e gwong gwining o, a remo, ma sé tɛ̀ e yey na me tɛ̀ nerat e ra bemât 

Yɛrusalɛm na BeYuda, ko mê sege barê yey hom arɔng wɛt. Yaga ano, yin vo 
bengyip wɛt! 

16Ko yin pyɛ́ de yin ê ra à yemo: Há in a bemin tsak o, gas in badu e tē e beduk 

shɔt min, yaga na yin a sangal tyang. 

17Yin yong begwong de bê mǎ bemin wɛt. Yin sira hin na bɔs e jeng nɔ̂ng 

nuha wɛt. Me kyɛ́ me ra ano zakzak.” 

18Dagwi Darwey, Dâ Jey Mwa a to ha a me ha hemo, a ye, 

19“À yin BeYuda, tik in rê pyɛ́ de yin e ragas e pwɛl gwo nenaas, na gwo 

netungun, na gwo netaama na gwo kuru, ha rɔda tɛ́ ɛ nzem yey pyɛng, jeng 
sesin ya rɔda tɛ́ ɛ jeng rɛɛ na râ biibi. Yaga ano, simo hin hâ tsak o, na sangâl 
netyang. 

20“Jeng ya sé kyè vey de bemat yi e bapomo e kawɛ bak ba rɔda vey 

e Yɛrusalɛm. 

21Vemo de ba yi e repomo remo ba rɔda wɔ sɛ̀ vê repomo rere, bê yang ɛn, 

‘Wot a sé kyè wɔ̀ ra won na Dagwi Darwey, Dâ Jey Mwa, na a tɛ̀ a wot nerat.’ 
Ko yɛn ê ye, ‘Ey, wot ê vey!’ 

22Ko bemat pyak yi e yére bemât jey de ya vɔk reto sizɔng ya rɔda vey ra won 

na yɛ, na a tɛ̀ a yɛn nerat. 

23E negasi nane, bemât yére dyuk pyak ba rɔda ba sɛ̀ WoYuda gwining, bê 

kaba hɛ gak, bê yang ɛ, ‘Wot e simo, hwo tik ot, na wot a raa hwo, yaga wot a 
wok, Dagwi a sé tanga yin!’ Me Dagwi Darwey, Dâ Jey Mwa ma ha ano.” 

Zɛkarya 9 
Bê yɛrɛ a yére bemât jey shɔt 

1Hâ siitit yi na Dagwi Darwey a hemo: Dagwi Darwey e bɛrɛng yére BeIsrayɛl, 

e bɛrɛng mwa bemasi arɔng. Ko e yɛrɛ a sevwêl Hadrak na gbɔng repomô 
Damaskus shɔt. 

2Shɔt o ya rɔda hwo e ra repomô Hamat de ra sé bagat na Hadrak, ya hwo e ra 

bagbɔng bapomô Tur na Sidɔn mwa arɔng de bemat mɛn ba vɔk netsitsɛng 
sizɔng. 

3Bemât Tur o ba lɔk a bato mɛn gbɔng kwɔ̂n dal, ko ba tula dyam pyɛng na 

dyam shinang vit a yere mo, sede bagwɔ̂t fongol! 

4Ko Darwey a rɔda sey ɛ kayɛ pyɛ de ba vɔk. A rɔda wey na bedwa-nshi mɛn 

e gworep, ko kya ha rɔda re gbɔng repomo mo buruk. 

5Bemât bagbɔng bapomô Ashkɛlɔn na Gaza ba rɔda di ano, ko ba rɔda vow na 

bengyip sizɔng. A rɔda sè tyɛng ano na Ɛkrɔn, yaga pyɛ́ de bemat o ba kana 
sɛt yey mɛn e ra yɛ ya ga wey. Gbɔng gwɔ̀m Gaza a rɔda wey, ko bê hala 
Ashkɛlɔn vit a mwat e ji mo. 

6Bemât yére detidetu ba rɔda wɔ̀ sangal e Ashdot. Dagwi Darwey a ye, “Ma 

rɔda tɛ̀ BeFilisti vemo de be tos bato mɛn be dyɛng vɛ. 

7Yɛn ê to re banama na nemi e ji vɛ, kɛ bwang pyɛ̂ re yemo de ya sé kyiri wɛt. 

Mwa bwang vemo de ba hywit ɛn na neken ba rɔda sè e ji bemat hom, bê sè 
sede ruhup hwak e ji yerê Yuda. Ma rɔda sey bemât Ɛkrɔn, na be tɛ́ ɛn bak 
bemat hom, sede remo de ma kana sey BeYebus. 

8Ma rɔda gyeng Gbɔng Duk Re a me Fongol, ko mê dul bemât como sana hwo 

e ra wɛ. Ma rɔda nɔ̂ng bemât gap gwong, na be to ngyit bemat hom wɛt, yaga 
ma ga di yerê rezot de bemat hom ba ga kana sɔ.” 

Gbɔng gwɔ̀m de e kyè vey e Siyɔn 

9À yin bemât Siyɔn, rɛ̌ hin na nzem yɔkyɔk! À yin bemât Yɛrusalɛm, ra in biibi 

na yey pyɛng. Di in, gbɔng gwɔ̀m min a sé kyè vey! E kyè vey na kaà wɛng, 
mwa ano, a dyɛng to mɛ, a laga madung, hwêy madung mwa. 

10A rɔda paa bekyɛkyɛ̂ como yi e Israyɛl, ê hashe bedwa yi e Yɛrusalɛm. 

Begbang de be tó mɛ como, ê kwɔrɔs vɛ, ê yâng bemât yére dyuk, be sangal 
tyang. A rɔda re negwɔm yi e yɛnɛ̂ gworep gwomo vɔk e gworo, yi e Gwɔrɔt 
Ɛifaratɛs vɔk e neyɛnɛ̂ jey. 

Dagwi ê to toyo na bemat mɛ 

11Dagwi Darwey a ye, “Yaga ma ga wuna me na sira tanga yin, hemo de ba 

wuna hɛ na nemî nɔrɔ̂ yas de be yɛt a me, ma rɔda paa bemat min yi e kwɔ̂n 
sesam, yi e kwɔn de ha sé sede gwovɔng vit a nshi. 

12To in wɛrin, à yin besam, yin sɛt yey e ra tuk de bê hala hin washak! To in vɔk 

e kwɔ̂n dal min. Ma sé ha a yin a remo wɔgɔ, ma rɔda tala hin pyɔlɔ min zang 
ba, yaga rezot de yin a ga kana sɔ. 

13Ma rɔda ra fwom na BeYuda sede gbang hom, na BeIsrayɛl sede ket o. Mê 

cɔgɔs bemât Siyɔn e ra BeGirik, ko mê ra fwom na yɛn sede wal como.” 

14Dagwi Darwey a rɔda dura to mɛ e ra bemat mɛ, a rɔda tabas na ket sede 

gbara de wo tē dɛbɛt. Darwey, Dagwi Darwey ê pɛl durum, a rɔda kyè e ji 
gwogul rwak yi e bak rwa batin. 

15Dagwi Darwey, Dâ Jey Mwa a rɔda gyep bemat mɛ, ko yɛn a rɔda wey na vê 

repugu mɛn. Yɛn ê ta rewɔng e de como sede bemât sefeng, ko ba rɔda lusha 
nemî vê repugu mɛn, nê tele sede nemî yas de be yɛt vɔk na Dagwi, nemo de 
be lusha e ra gàgbang rangâs yas na shǐ. 

16Jeng de tuk hane hê ba vey, Dagwi Darwey a rɔda ba sey bemat mɛ, sede 

lwêk vyēl e sey vyēl mɛ yi e dem ves. Yɛn a rɔda lolo e vwel o, sede dyéngere 
ryat yê kpîn negwɔm. 

17Vwel o ha rɔda sè rat, pyɛ bɛrɛng tyɔng wɛt! Bebôt bemât hɛ bê ras na gap, 

na pyɛ̂ yeneng tanga nshî anap hɛ. 

Zɛkarya 10 
Dagwi a rɔda sey bemat mɛ 

1Rangal hin Dagwi Darwey rwak e jeng wɛ. A sé e yɛ de e tomsal na balê rwak, 

na rwak, yaga na pyɛ̂ cap ye to tá yaga kawɛ mwat. 

2Yin e kyese na bedâ sekwit tanga bevwoshon, ko yɛn e vɛ́sɛ a yin bɔs na hâ 

vyóshon zɔng. Behak mɛn be kwɛlɛng hin wɔgɔ, be misang a yin cap-hâ negwi, 
ko be tɛ̀ yey min ye dyɛng na bɔs zɔng. Yaga ano, yin e kyě gǎ sede vyēl de ya 
ga vusa hɛ. Yin a sé e ji reyɔm, yaga yin a vɔk lwek wɛt. 

3Me, Dagwi Darwey, me wok shom na belek beduk vane de be tak a kwarâ vyēl 

hom, ko ma sé kyè wɔ̀ tabak hɛn. Me Dagwi Darwey, Dâ Jey Mwa mê gyeng 
vyēl hom, yɛ a bemât yerê Yuda. Ko ma rɔda tɛ̀ ɛn, be sè sede dwâ como hom 
wo gap. 

4Yi e kwara mo bê sɛ̀ yére bemat nuyel detidetu, vemo de bê se gbarak sede 

gwofwa bomô duk, vemo de bê se ting sede kwagam rɔgɔs dwa, na vemo de 
bê vɔk gap sede gbang como. 

5Yɛn na bwâng BeYuda ba rɔda bɔrɔs vê repugu mɛn e ji bwɔrɔ̂k nehyok. Yɛn 

a rɔda tó como, yaga me, Dagwi Darwey, ma sé na yɛn, ko yɛn a rɔda re bemât 
bedwâ como mwa. 

6Ma rɔda tɛ̀ BeYuda be vɔk gap, mê sey ɛ̀ BeIsrayɛl. Ma rɔda wok nemwishish 

mɛn, ko mê toyo na yɛn mwa vey e lɔ. Bê sè sede ma ga sang kyɛ́ me hɛn wɛt. 
Ma sé Dagwi Darwey, Dagwi mɛn, mê wok won mɛn. 

7BeIsrayɛl ba rɔda vɔk gap sede besuga. Bê vɔk yey pyɛng sede bemat de ba 

sé sɔ nshî anap. Nèy mɛn na rɔda di wɛng hemo, ko nê rɛ̌ na yey pyɛng yaga 
pyɛ de me, Dagwi Darwey, ma ga ra. 

8Ma rɔda yila bemat hom, na me tula hɛn e dem hining. Mê sey ɛ̀ hɛn, na me tɛ̀ 

ɛn, be to sè pyak sede raane. 

9Mwa ano de ma ga shara hɛn e ji yére bemat jey, ko yɛn a rɔda bare na me yi 

e nekwɔn mɛn ne yikyik. Yɛn ê ras nèy mɛn, ko nê to vɛ hɛn. 

10Ma rɔda toyo na yɛn yi e Misra na Asirya, na me to nɔng ɛn kwɔ̂n sangal 

e vwel mɛn. Ma rɔda nɔng ɛn kwɔ̂n sangal mwa vɔk e neyɛnɛ̂ vwêl Gileyat na 
Lɛbanɔn arɔng. Ko mwa ano, vwel o hê radɛ a yɛn. 

11Ma rɔda pat ɛn yi e reyɔm mɛn. Ma rɔda gang bagung nshî gworep, ko mê tɛ̀ 

retîs Gwɔrɔt Nil re tɛ́ ɛ hwɔk hwɔk, Asirya de wó tos to, ma rɔda tɛ̀ wo dyɛng to, 
Misra de wa vɔk gap hyiw, bê kwɔrɔ gâp wɛ. 

12Ma rɔda tɛ̀ bemat hom be vɔk gap. Yɛn ê kyě kyè na to e gwi yaga me. Me, 

Dagwi Darwey wɛ de ma ha ano. 

Zɛkarya 11 

1À vwêl Lɛbanɔn, wuma ri mō, yaga na kya he re cɔ́gɔt sída mō. 

2Tosho hin, dak in bèkun, à cɔ́gɔt fir yaga cɔ́gɔt sida mo ya ga gabsa. Cɔ́gɔt 

ryey o yane ya ga wey! À yin cɔ́gɔt ouk yê Bashan, tosho hin, dak in sekun, 
yaga ba ga tow rehwot de ra vɔk cɔ́gɔt tyɔng wɛt! 

3Wok in, belêk bemat be tosho na lashê yey sizɔng, yaga kwɔ̂n gyeng yas mɛn 

rat o ha ga wey! Wok in, begukum be lulum, ba ga wey na nekwɔn sangal mɛn 
e bahwôt Rɔt Yɔrdan! 

Belêk vyēl beba 

4Dagwi Darwey, Dagwi hom a yang me, “Ra sede hwo wɛ a lwêk vyēl yemo de 

be kyè wɔ̀ yɛt yɛ. 

5Vemo de be seres yɛ na be yɛt be di neves pyɛ de yɛn e ra wɛt, ko vemo de 

be rɛsɛl yɛ be tē, ‘Somo hin Dagwi Darwey, wot a ga tɛ́ ot bedaberey!’ Ko belêk 
vyēl mɛn be ka wok nemwishish mɛn mwa wɛt.” 

6Ano arɔng, “Ma rɔda to me wok nemwishish mwat hwak e vwel o wɛt. Mê tɛ̀ 

bemat o mwa na gbɔng gwɔ̀m mɛn e nɛ̂n bemât vwara mɛn. Begbɔng 
begwɔ̀m o ba rɔda lashe vwel o, ko ma rɔda sey ɛ bemat o yi e vɔ mɛn wɛt.” 

7Yaga ano, ma tɛ́ me lwêk vyēl de ba ga yong na be yɛt yɛ, vyēl o yemo de be 

tak a yɛ. Ma hwo jut begele beba, ma vo a gwining rezâ “Simi”, ko gwo neba 
ma tâng gwɛ à “Wunâ to”, ko ma gyenges kwarâ vyēl o. 

8Ma tɔk niri na belêk vyēl betat de ba kyɛ́ ɛn me wɛt, ko ma paa ɛn e ji pwɛl 

gwining. 

9Ko ma yâng kwara mo, “Ma rɔda to me sè lwek min wɛt. Tik vemo de bê kushu 

be kushu. Tik vemo de bê weres be weres. Vemo de ba pɔl ɛ ba rɔda weres na 
bemɛn.” 

10E bama mo, ma jut gwele de ba tâng gwɛ à “Simi”, ko ma kwɔrɔ gwɛ, na me 

dura mɛ, Dagwi Darwey a ga gang wuna-na-sira de a kana ra na mwa yére 
bemat jey. 

11A gang hɛ tuk hane. Bejik vyēl de bá sè bɛrɛng pyɛ de yá té, ba tɔk, Dagwi 

Darwey a sé ha na yɛn yi na pyɛ de ma ra. 

12Ko ma yang ɛn, “Ka sede yin a simo, ko yin tala me byɛ hom. Ka ano wɛt, ko 

yin vɔk yɛ zɔng.” Yaga ano, yɛn a hwo tala me dyam pyɛng shɛkɛl naga betat. 

13E bama mo, Dagwi Darwey a yang me, “Dyām a yane de yɛn a di, ya sé naka 

yaga me a! Bomo a zu yɛ̄!” Yaga ano, ma jut yɛ, ko ma wɔ̀ bomo a zu yɛ e lalâ 
Gbɔng Duk Re Fongol wo Dagwi Darwey. 

14Ano arɔng, ma kwɔrɔ gwele gwo neba de ba tâng gwɛ à “Wunâ to”, na me 

dura mɛ, ba ga gas sangâl negwa de na sé e tê BeYuda na BeIsrayɛl. 

15Dagwi Darwey a yang me, “To ra sede lwêk vyēl de a vɔk nerat wɛt. 

16Yaga ma rɔda tɛ̀ lwek o hwak e ra vwel o, womo de pyɛ mɛ cak ya rɔda sè na 

vyēl de ya weres, kɛ nèy o de na vusa hɛn, kɛ a pege yemo de ya mǎ hɛ, kɛ a 
wɔ̀ gyeng yemo de ya sé tyang arɔng wɛt. Ko a rɔda sǎ e de rerês banamâ 
yemo de ya dal na nerat mwa na hê bol o. 

17“Yàa kukuuk! Gawey e ra lwêk vyēl de a vɔk nerat wɛt, womo de e kyè e hala 

vyēl o! Tik na wal wo tara vwɔ mɛ, na wo pat yis mɛ rê vwɔ yege arɔng! Tik na 
vwɔ mɛ gwo sɔ ɛ vit, ko yis mɛ he tɛ́ ɛ buga gbak-gbak!” 

Zɛkarya 12 
Ba rɔda to sey Yɛrusalɛm 

1Hâ siitit yi na Dagwi Darwey e ra BeIsrayɛl a hemo: Dagwi Darwey de a tɛnɛ 

lagwi, a tɛ̀ retîs jey, ko a nɔ̂ng mwasi neken, a ye, 

2“Ma rɔda tɛ̀ Yɛrusalɛm wo sè sede keshi nshî anap, nemo de yére bemât jey 

de ba rɔnɔ wɛ ba rɔda sɔ, ko be kyě tē tàrak sede bemât sefeng. Yɛn a rɔda 
rɔnɔ Yɛrusalɛm na bwang bapomô Yuda na como. 

3Sede jeng o ya pom, yére bemât jey mwa ya rɔda wuna hɛ, na ye hwo e ra 

Yɛrusalɛm. Ko ma rɔda tɛ̀ wɛ, wo sè sede gwofwa de gwa sé dirik, ko kayɛ yére 
bemât jey de yê jama na ye jut gwɛ, ya rɔda mǎ hɛ ding-ding na gwɛ. 

4E jeng o, ma rɔda tɛ̀ a bedwa mɛn bengyip sizɔng, bê tele kpɛɛ, ko bemât laga 

vɛ ba rɔda tē how. Ko ma rɔda bɛɛ nekanang e ra BeYuda. 

5Ano kwong, bemât rùhup Yuda ba rɔda yâng bato mɛn, ‘Dagwi Darwey, Dâ 

Jey Mwa, yɛ Dagwi mot e nɔngɔ̂s bemat mɛ de ba sé sangal e ji Yɛrusalɛm 
gap!’ 

6“E jeng yane, ma rɔda tɛ̀ bemât rùhup Yuda be sè sede kya e ji regwɔ̂t cɔ́gɔt 

cogot kɛ e ji cugul, yɛn a rɔda wey na mwa yére bemat jey de ya gwɔrɔ hɛn. Ko 
bemât Yɛrusalɛm bê sangal tyang e ji gbɔng repomo mɛn. 

7“Me, Dagwi Darwey, ma rɔda tanga nɔ̂ng BeYuda wɛng, yaga na nerey ninde 

yére Davit tanga bemât Yɛrusalɛm ba rɔda sɛ̀ na rɔda dal ne bwang 
BeYuda wɛt. 

8E jeng yane, me, Dagwi Darwey ma rɔda dul vemo de ba sé e Yɛrusalɛm, ko 

vemo de ba dal na nemɛrɛk e ji mɛn ba rɔda vɔk gap yerê hê Davit. Yére Davit 
ya rɔda kyè e nuyel mɛn, sede remo tom-lagwi wo Dagwi Darwey, kɛ sede 
Dagwi pyɛ mɛ. 

9E jeng o, mê yong me, na me wey na bemât kayɛ yerê jey de bê simo be hwo 

e ra Yɛrusalɛm na como.” 

Râ sesîn mwat de ba ga luga hɛ 

10“Me, Dagwi Darwey, ma rɔda sila yére Davit na bwang bemât Yɛrusalɛm na 

gabîk toshô reyɔm, na hê won. Yɛn a rɔda bɛrɛng womo de yɛn a luga hɛ pere 
wɔ̀ ku, ko yɛn a rɔda ra sesin yaga yɛ, sede be ra sesîn hwey de ha sé nju hɛ 
e neng mɛ, kɛ ha sé e hwêy negel wen o de ha wey. 

11E jeng o, sesin de bê ra e Yɛrusalɛm ha rɔda sè ding-ding sede hê Hadat 

Rimɔn e tyɛl Megido. 

12Vwel o mwa ha rɔda ra sesin, ko bemât kagwɛ ruhup ba rɔda ra mɛn: bemât 

ruhûp Davit ba rɔda ra mɛn zɔgɔ̂ hɛn, ko beha mɛn bê ra mɛn detu, bemât ruhûp 
Natan bê ra mɛn zɔgɔ̂ hɛn, ko beha mɛn bê ra mɛn detu. 

13Bemât ruhûp Levi bê ra mɛn zɔgɔ̂ hɛn, ko beha mɛn bê ra mɛn detu. Bemât 

ruhûp Shimai bê ra mɛn zɔgɔ̂ hɛn, ko beha mɛn bê ra mɛn detu. 

14Ko bemât bwang yére mwa de ba pɔl ba rɔda ra mɛn zɔgɔ̂ hɛn, ko beha mɛn 

bê ra mɛn detu arɔng.” 

Zɛkarya 13 
Dagwi ê paa cī na bezarap bɔs yi e vwel o 

1E jeng yane, nshi na rɔda hwo nunus yi e jɔt yaga yére Davit na bwang bemat 

de ba sé sangal e Yɛrusalɛm, na be kus ɛn mɛ yi e banɛn tanga yi e pyɛ́ de ya 
tɛ̀ ɛn ligis. 

2Dagwi Darwey, Dâ Jey Mwa, a ye, “E tuk o, ma rɔda paa kayiyɛ yerê cī yi 

e sevwel o, ko bê to bare na yɛ mwa na bazâ yɛ ko tyɔng wɛt. Ma rɔda ro kawɛ 
mwat de e tē, a sé zarap hom, ko ma rɔda to paa begabik beves de ba vɔk reto 
e ra yɛn. 

3Ka sede zarap hwak a nusu gbak, ko da na neng mɛ ba rɔda yang ɛ, ‘Hwô 

dal wɛt, yaga hwó zarap bɔs e ji rezâ Dagwi Darwey.’ Ko yɛn a rɔda luga hɛ. 

4“E jeng yane, bezarap ba rɔda tē naka na ha wɔgɔ, Dagwi a ga dura a yɛn pyɛ 

cak sede e ji negwi wɛt. Yɛn a rɔda to tɛ̀ berugû bezarap de ba yong na setôt 
vyēl yaga na be bin kwɛlɛng mɛ bemat wɛt. 

5E tô ano, kawɛ mo a rɔda ye, ‘Ma sé zarap Dagwi wɛt. Ma sé mwât cap, me 

sɛsɛm pyɛ̂ re hom yi e fwôm cap yimo me wen.’ 

6Ka sede mwat hwak a rangal hɛ, a ye, ‘Barâm sɛ́ a vane e rebek mo ɛ?’ A rɔda 

toyo a yɛ, a ye, ‘Ba tɛ̀ a me baram o e lɔ̂ besa hom.’ ” 

Ba rɔda mɔrɔ lwêk vyēl o 

7Dagwi Darwey, Dâ Jey Mwa, a ye, “À wal, sene! Hwo e ra lwêk vyēl hom e ra 

sa gafiri hom! Tara, na hwo wey na lwek o, na vyēl o ye shara hɛ! Ko ma rɔda 
doyo e ra nèy o, nɛ a bemat hom. 

8E ji vwel o mwa ba rɔda tow beba e ji kavɛ betat, na be wey, ko ba rɔda tik 

gwining e ji kavɛ betat na neken. 

9Yɛn vane mo bê kwey e ji kyâ tabak, mê mara hɛn, na me paa neves yi e ji 

mɛn, sede be paa nevês dyām shinang na dyām pyɛng jeng de be rugut yɛ. 
Yɛn a rɔda ra won e ji reza hom, ko mê wok ɛn. Ma rɔda yang ɛn, ‘Yin a sé 
bemat hom’, ko yɛn arɔng ba rɔda ye, ‘Hwo, Dagwi Darwey, hwà sé Dagwi mot.’ 
” 

Zɛkarya 14 

Dagwi a rɔda vey re negwɔm 

1Tuk de Dagwi Darwey a rɔda dura shom mɛ ha ga vey bagat. Bemât repugu 

ba rɔda hashe pyɛ̂ Yɛrusalɛm, ko yin bemat o, yin a rɔda bɛrɛng hɛn e de gâs 
pyɛ́ mo. 

2Ey, Dagwi Darwey a rɔda tula yére bemât jey mwa vey e gbɔng repomo mo, 

na be tó como na rɛ. Ba rɔda re rɛ, bê hashe pyɛ́ yi e nelɔ rɛ, ko bê dyɛng na 
behâ rɛ na retek. Ba rɔda kyè na rebit bemât repomo mo vɔk e de sesam, ko 
bwang o bê nàra e ji rɛ. 

3E bama mo, Dagwi Darwey a rɔda nusu, na a tó como na yére bemât jey 

vane mo, sede remo de á ragas e tûk tô como. 

4E tuk o, a rɔda tumal na bol mɛ e ra Raku Pat de wa sé e rwa ta na Yɛrusalɛm. 

Raku Pat o wa rɔda gas ɛ zang ba yi e rwa rak vɔk e rwa ta, ko wo tɛ̀ gbɔng nɛk 
e tē mo. Rebit raku mo rê gwɛ̌ sek vɔk e rwa bato, ko rebit o vɔk e rwa batin. 

5Yin a rɔda tele e nɛk raku mo wɔ nusu hin, yaga wa rɔda gwɛ̌ hɛ pere vɔk 

e Azal. Yin a rɔda tele, sede remo de beda min bá kana tele yi e digîs vwel 
e jeng Uziya, gbɔng gwɔ̀m Yuda. E bama mo, Dagwi Darwey, Dagwi hom a 
rɔda vey, yɛ na mwa betom-lagwi mɛ! 

6Tuk o ha rɔda se wɛshɛrɛk, ha rɔda vɔk bale wɛt. 

7Nagwi na rɔda nàra, ko e nawiri mwa jey ya rɔda rɔngɔl gbey, ya rɔda se 

mwangalang wɛt. E Dagwi Darwey zɔng de a tɔk jeng de pyɛ yane yê té. 

8E tuk o, nshi nerat nê nunus yi e Yɛrusalɛm, rebit nɛ rê tele vɔk e Gworep Tē 

e bak rak, ko rebit o vɔk e Gbɔng Rep Nevwashe e bak ta. Nê tele nǎhwos na 
nazɛng mwa rining o. 

9Dagwi Darwey a rɔda sè gbɔng gwɔ̀m e ra jey mwa, ko e tuk o, Dagwi Darwey 

ê sè gwining, ko e reza mɛ de rê sè nju rɛ zɔng. 

10Vwel o mwa yi e Geba e rwa bato vɔk e Rimɔn e rwa batin ha rɔda sè tyɛl, ko 

Yɛrusalɛm wa rɔda sè e ra raku e rak o, e kwɔ̂n wɛ, yi e rwi yel gwô Bɛnyamin 
wɔ̀ sɛ̀ mɛ kwɔ̂n rwi rosomo wɔ e to-kwɔng; wa rɔda to yi e Tyɔ̌n Hananɛl vɔk 
e nekwɔn pirî nshî anap ne begbɔng begwɔ̀m. Ba rɔda sangal e bak wane mo 
mwa, 

11ko yɛn ê sangal tyang e ji wɛ, ba rɔda sang to wey na wɛ wɛt. 

12Dagwi Darwey a rɔda tɛ̀ tumbang vwes wo hwo e ra yére bemât jey de bá tó 

como na Yɛrusalɛm. Banamâ babek mɛn bê hwo bɔsɔ, jeng de yɛn pyɛ mɛn ba 
rɔngɔl beken. Yéneng bayis mɛn ya rɔda bɔsɔ e ji bavɔng bayis o, ko balem 
mɛn ba rɔda bɔsɔ e ji nenu mɛn arɔng. 

13E tuk o, Dagwi Darwey a rɔda tɛ̀, be kyě lingsit kpɛɛ. Kawɛ mwat a rɔda kaba 

mumwɛ, ko yɛn a rɔda hwo e ra bemɛn. 

14BeYuda arɔng ba rɔda tó como na bemât yére dyuk e Yɛrusalɛm. Ba rɔda tula 

pyɛ̂ nedanerey mɛn o mwa, ba rɔda sɛ̀ gwakû dyam shinang na dyam pyɛng 
tanga nezap berugu. 

15Ko yerê tumbang gwining o wa rɔda hwo e ra bedwa, na bedwa-madung, na 

bemaryat, na bemadung, tanga mwa yas de ya sé e nekwɔn ye ngyɔk mɛn. 

16E bama mo, bemat de ba dalas yi e yére bemat jey de ba tó como na 

Yɛrusalɛm ba rɔda kyese kahɛ shey, na be wɔ̀ re a Dagwi Darwey, Dâ Jey Mwa, 
gbɔng gwɔ̀m mɛn, fongol, na be ra Nzem Buk. 

17Ka sede behak e ji yerê bemat o ba wɔ́ e Yɛrusalɛm na be wɔ̀ re a Dagwi 

Darwey, Dâ Jey Mwa, gbɔng gwɔ̀m mɛn, fongol wɛt, vwel mɛn ha rɔda sɛ̀ 
rwak wɛt. 

18Ko ka sede e BeMisra de ba kyɛ́ ɛn nà wɔ ra nzem o, ko yerê tumbang o wô 

hwo e ra yɛn. 

19Hemo hɛ de ha rɔda sè tabak e ra Misra tanga yére bemat jey mwa de ba kyɛ́ 

ɛn nà wɔ̀ ra Nzem Buk. 

20E tuk o, ba rɔda jɛk e ra begyɛngɛrɛ̂ng bedwa ngan: “Jaram yaga Dagwi 

Darwey.” Nerwey kyerês pyɛ́ ne Gbɔng Duk Re Fongol nà rɔda sè ne Dagwi, 
tyɛng sede neshǐ de na sé e nuyêl gàgbang rangâs yas o. 

21Kahɛ rwey e Yɛrusalɛm na Yuda ha rɔda sè jaram yaga Dagwi Darwey, Dâ 

Jey Mwa, ko mwa bemat de bê vey nára nɔrɔ̂ yas ba rɔda ra fwom na nerwey o, 
na be kyé ɛ banama mo e ji nɛ. E tuk hane, ba rɔda to simo bejik be rɛsɛl nerwey 
nehak detu e ji Gbɔng Duk Re Fongôl Dagwi Darwey, Dâ Jey Mwa ko tyɔng wɛt. 

Malaki 
Malaki 1 

a BeIsrayɛl yi na Malaki. 

Tɛ̂ yey Dagwi Darwey vɔk na Israyɛl 

2Dagwi Darwey a yang ɛn, “Ma tɛ̀ yey na yin.” Ko yɛn a toyo a yɛ, ba ye, “E rɛ̌ 

de hwà ga dura a wot tɛ̂ yey mō mo arɛt?” Dagwi Darwey a hanat a ye, “Esau 
a sé gwa Yakɔp wɛt a? Mwa ano, ma ga tɛ̀ yey na Yakɔp, 

3ko ma kyɛ́ mɛ Esau. Ma ga tɛ̀ be wey na vwel mɛ hê berahwol, ko ba ga kyini 

hɛ, he tɛ́ ɛ hê nevu-hey.” 

4Ka sede BeƐdɔm ba ye, “Ba ga wey na bapomo mot, ko mwa ano, wot ê toyo 

na wot lɔk barin o.” Ko Dagwi Darwey, Dâ Jey Mwa a rɔda ye, “Yɛn ê to lɔk vɛ, 
ko mê gangas vɛ. Bemat ba rɔda yila hɛ à vwêl neves na yerê bemat jey de 
Dagwi Darwey a kyini hɛn nesheneshey!” 

5BeIsrayɛl ba rɔda di pyɛ́ yemo na bayis mɛn, ko bê ye, “Dagwi Darwey a vɔk 

reto vɔk e vwel de ha ka sé hê BeIsrayɛl wɛt!” 

Pyɛ̂ nɔrɔ vyes vɔk na Dagwi 

6Dagwi Darwey, Dâ Jey Mwa a ye, “Hwey he nɔ̂ng dâ hɛ nerey, ko mwât fwom 

e nɔ̂ng dalɔ mɛ nerey arɔng. Ka sede ma sé da, ko nerey a nɛ de yin e nɔng 
mɛ ɛ? Ka sede ma sé dalɔ min, nerey a nɛ de yin e nɔng me ɛ? A sé e yin 
bepiris de yin e byɛs reza hom, ko yin e rangsal, yin e tɛ̀, ‘E gwɛ̌ gwong de wot 
e byɛs reza mo ɛ?’ 

7Yin e byɛs me yi na nása pyɛ́ vyes e ra gàgbang rangâs yas vey na me. Ko yin 

e rangsal yin e tɛ̀, ‘E gwɛ̌ gwong de wot a tɛ̀ o ligis arɛt?’ A sé yi e byɛnɛ̂ng 
gàgbang rangâs yas hom. 

8Jeng de yin e vey na yas de ya sé bwok, kɛ ye ro yɛ, kɛ ye yɔmɔng na yin a 

vey nára a me nɔrɔ̂ yɛ, yin e bare a sé vwes na yin a ra ano wɛt a? Mara nɔng 
in gwɔmna yere yas yane! Ê vɔk yey pyɛng na yin, kɛ ê ra a yin pyɛ́ de yin 
e simo a?” 

9À yin bepiris, mara rangal hin hɛ na a dura a wot nerat. Dagwi Darwey, Dâ Jey 

Mwa a ye, “Ê sey nɔrɔ hemo yi e vɔ min arɛt? 

10Ma simo ka hwak e ji min a yang wɔ̀ bang ri Gbɔng Duk Re Fongol, na a dul 

in sana tɛ̀ kyâ zɔng-reng e ra gàgbang rangâs yas hom. Ma vɔk yey pyɛng na 
yin wɛt; ma rɔda sey nɔrɔ̂ yas yi e vɔ min wɛt. 

11Yi e jeng de gwi gwa nusu vɔk e jeng de gwa gaba, be nása a me nɔrɔ̂ pyɛ̂ 

nesang hyɔɔlɔl mwa na yê pɛngɛ a me yey, yaga reza hom ra sé rey o e ji yére 
bemât jey. Me Dagwi Darwey, Dâ Jey Mwa ma ye ano. 

12Ko yin e nɔng me nerey wɛt, jeng de yin e tɛ̀, gàgbang rangâs yas hom wa sé 

yapyi, na jeng de yin e nása pyɛ̂ re de yin a byɛnɛng yɛ e ra wɛ. 

13Yin e tē, ‘Wot a ga ruru na râ pyɛ́ yemo!’ Ko yin e tos nenu yin e byɛs me. Yin 

e vɛ̀sɛ na yas de ba sey ɛ yɛ na yol, kɛ yemo de ye yɔmɔng, kɛ yemo de ye ro 
yɛ, yaga na yin a nára a me nɔrɔ mo. Yin e bare, mê sey yas yere yemo yi na 
yin a? Me Dagwi Darwey, Dâ Jey Mwa ma ye ano. 

14Gawey e ra mwât mɔ̂t bemat de e nára a me nɔrɔ̂ yas yere yemo, mwa ano 

de a vɔk yas ryat e kwara mɛ de a ga kana sira ê nɔng me yɛ! Yaga me ma sé 
gbɔng gwɔ̀m rwey o, ko yére bemat jey mwa ye wok bengyip hom. Me Dagwi 
Dâ Jey Mwa ma ye ano.” 

Malaki 2 
Dagwi a re nuyel na gyông bepiris mɛ 

1Ko di, à yin bepiris, redu remo ra sé yaga yin. 

2Dagwi Darwey, Dâ Jey Mwa a ye, “Ka sede yin ɛ wet betong na ha hom wɛt, 

ka sede yin ɛ tɛ̀ yey na yin nɔ̂ng reza hom nerey wɛt, ko ma rɔda tɛ̀ gawey he 
hwo e ra yin, ko ma rɔda tɛ̀ gawey e ra pyɛ́ de yin e seres yaga na yin a dalas 
mɛ. Mwin, ma ga kana tɛ̀ gawey e ra yɛ, yaga yin a tē shɔngɔlɔng na redu hom. 

3Ko di, ma rɔda gyong yére min, ko mɛ mɔmɔ bayis min na beving yas de yin 

e nása a me nɔrɔ̂ yɛ, ko ba rɔda lusha hin e gwɔ̂t fongol. 

4Ano yin ê tɔk, ma ga nɔng in redu remo yaga na wuna-na-sira hom na BeLevi 

he re nuyel. 

5“Wuna-na-sira hê neken na yêy dyɛngɛ hom ha sé na yɛn, ko ma nɔng ɛn yêy 

dyɛngɛ na sangâl netyang o. Pyɛ mo ya tɛ̀ yɛn a sap me, ko yɛn e sap me ding-
ding, yɛn a tumal kpɔrɔk e nuyel hom. 

6Yɛn e basa pyɛ́ de ya sé tyɛng, ko yemo de ya sé buru wɛt. Yɛn e sangal tyang 

na me. Yɛn e ragas pyɛ́ de ya sé ryat zɔng wɛt, ko yɛn e sɛlsɛ behak pyak na 
be tik ragas neves. 

7A sé fwôm bepiris na be basa a bemat tsak tɔk, ko bemat be masa pyɛ de be 

ra yi na yɛn, yaga yɛn vɛ à betom Dagwi Darwey, Dâ Jey Mwa. 

8“Ko di, yin bepiris, yin a ga ye rɛng yi e gwong rwat. Yin a ga tɛ̀ bemat pyak be 

ye bugurɛk yi na basa min. Yin a ga kwɔrɔ wuna-na-sira min na Levi. Me Dagwi 
Darwey, Dâ Jey Mwa ma ye ano. 

9Yaga ano, me arɔng ma rɔda tɛ̀ BeIsrayɛl be byɛnɛng hin, yaga yin a gyeng ha 

hom wɛt, ko yin a dura simô to e ra pyɛ́ de yin e basa a yɛn.” 

BeYuda ba gyeng hâ Dagwi wɛt 

10Wot mwa hot, wot a vɔk da gwining wɛt a? E Dagwi gwining de a yong ot 

mwa wɛt a? Ko yaga sɛ́ de wot e kwɔrɔs sira de wot a ga ra a bemot ɛ? Ko yaga 
sɛ́ de wot e byɛs wuna-na-sira de Dagwi à kana ra na bedabeda mot ɛ? 

11BeYuda ba ga kwɔrɔ sira mɛn na Dagwi, ko yɛn a ga ra pyɛ́ vyes sizɔng 

e Yɛrusalɛm na e mwa vwel o. Yɛn a ga tɛ̀ Gbɔng Duk Re Fongol de Dagwi 
Darwey a tɛ̀ yey na wɛ ligis, yi na râ wenêng beha de be re a pyɛ̂ sekwit fongol. 

12Tik na Dagwi Darwey a pat kawɛ mwat de a ra pyɛ yere yemo yi e bǔk 

BeIsrayɛl, mwa ano de e vɛ̀sɛ a Dagwi Darwey, Dâ Jey Mwa na nɔrɔ̂ yas. 

13Pyɛ́ mo cak a yemo de yin e to ra. Yin e silsa gàgbang rangâs yas Dagwi 

Darwey na nemwishil. Yin e tosho, yin e dak bèkun yaga e to seres na yey 
pyɛng wɛt nenɔrɔ̂ yas de yin e vɛ̀sɛ nɔngɔs hɛ. 

14Yin e rangsal, “Yaga sɛ́ de e to seres nenɔrɔ̂ yas o wɛt arɛt?” Yaga Dagwi 

Darwey a sé mwât nuha e tɛ̀ mo na hwâ weneng mo e nebot min, womo de 
hwà sé sangal na yɛ na tsak o wɛt, mwa ano de a sé sâ sangal mo ko a to sé 
hwā de yin a wuna hin na sira na yɛ. 

15A sé e Dagwi gwining de a yong rebek na gabik rining o wɛt a? A ra ano yaga 

sɛ́ ɛ? A sé yaga na yin a vɔk nèy de nê sè bemât Dagwi mwin. Yaga ano, tē in 
naka, hwak e ji min a kwɔrɔ sira de a ga ra na hwā mɛ wɛt. 

16Dagwi Darwey, Dagwi wo Israyɛl a ye, “Me kyɛ́ me gâs weneng. Me kyɛ́ me 

hɛ zakzak jeng de hwak e ji min a ra a hwā mɛ pyɛ vyes yere yemo. Tē naka, 
hwo kwɔrɔ sira mo wɛt, ko tik na hwo vɔk hwā mo na tsak o.” 

Tuk shɔt Dagwi ha ga vey bagat 

17Yin a ga tɛ̀ Dagwi Darwey gbɛrɛk na neha min. Ko mwa ano yin e tɛ̀, “E rɛ̌ de 

wot a ga tɛ̀ ɛ gbɛrɛk arɛt?” Yi na té “Mwa vemo de be ra pyɛ́ vyes ba sé berat 
e bayîs Dagwi Darwey ko e feng na yɛn.” Kɛ yin e rangsal yin e tē, “Dagwi wo 
gâs badu e tē a wɛ arɛt?” 

Malaki 3 

1Dagwi Darwey, Dâ Jey Mwa a ye, “Di, ma sé tomo tom hom na a yong gwong 

gyam na me vey, ko Darwey de yin e jama a rɔda vey gobok e Gbɔng Duk Re 
Fongol mɛ. Tom de yin e simo yin di tyɔng wɛt, a rɔda vey, ko a shara rehâ 
wuna-na-sira hom na yin.” 

2Ko e wa de ê kyɛm a niri tuk de ɛ ba vey o ɛ? E wa de ê kyɛm a ba dal tuk de 

e ba nusu wɛshɛrɛk arɛt? A rɔda ba sè sede kyâ ju de he ye ywey à dyam na 
he paa gbàrak o, kɛ sede fulukus ye kûs pyɛ́ haalal. 

3A rɔda vey ra shɔt sede mwat de e rugut dyam pyɛng na ye sɛ̀ celes o. Sede 

mwât fwôm dyam de e rugut dyam pyɛng na dyam shinang, ano de tom Dagwi 
Darwey a rɔda rugut bepiris, na yɛn a vɛ̀sɛ a Dagwi Darwey na nenɔrɔ de na 
jam. 

4Ano nenɔrɔ de BeYuda na bemât Yɛrusalɛm bê vey a Dagwi Darwey mɛ, nê 

pɛngɛ a yɛ yey, sede remo de á kana sè raane. 

5Dagwi Darwey, Dâ Jey Mwa a ye, “Ma rɔda dura to hom e tē min na me ra 

shɔt. Ma rɔda ye kyùk na me nɔng nuha e ra vemo de be ragas vyoshon, na vê 
ragas nejwang, na vɛ nɔngɔ̂s nuhâ bɔs, na vemo de be mɔt bemât fwom e ra 
sehwoyo mɛn, tanga vemo de be mɔt bekuma na nehyɛn, na vemo de be yɛ́t a 
yére dyuk shɔ̂t na bɔs, ko yɛn e sap me wɛt.” 

Nɔ̂ng pyɔlɔ 

6“Me Dagwi Darwey, me sege me wɛt, yaga ano yin yerê Yakɔp, yin a ga 

wey wɛt. 

7Yin, sede bedabeda min, yin a ga wuba Badu hom, ko yin e gyenges vɛ wɛt. 

Doyo hin vey na me, ko ma rɔda doyo vey na yin arɔng. Me Dagwi Darwey, Dâ 
Jey Mwa ma ye ano. Ko yin a rangal, ‘E sɛ́ de wot ê ra na wot a doyo vey na 
hwo ɛ?’ 

8Mwat e tɔk sey ɛ pyɛ̂ Dagwi na retek bɛ̀? Kée wey! Ko mwa ano yin e seres ɛ 

pyɛ́ hom na retek! Ko yin e rangsal, ‘E sɛ́ de wot e seres ɛ yɛ na retek ɛ?’ Yin 
e mɔt me e ra pyɔlɔ na nenɔrɔ de na yang sɛ̀ nenang. 

9Gawey e ra yin mwa, yaga yin yére bemat jey o mwa yin a sé seres ɛ pyɛ́ hom 

na retek. 

10Vey in na pyɔlɔ min mwa e begban hom, yaga na be sɛ̀ pyɛ́ shɛrɛk e Gbɔng 

Duk Re Fongol hom. Dagwi Darwey, Dâ Jey Mwa a ye, ‘Mara me hin e gwong 
gwomo, na yin a di kɛ mê tik nà wuma bagbɔng bapɔk lagwi, na me shushu a 
yin pyɛ́ ryat sizɔng, de yin ê sɛ̀ kwɔ̂n tîk yɛ wɛt!’ 

11Ma rɔda dul rawal nà re pyɛ̂ hiri min, ko cɔ́gɔt anap min ya rɔda tik nà 

mara wɛt. 

12Ano mwa yére jey ya rɔda yila hin a vê wɛng, yaga vwel min ha rɔda sè kwɔ̂n 

sangal rat. Me Dagwi Darwey, Dâ Jey Mwa ma ye ano.” 

Dagwi a rɔda tosho reyɔ̂m bemat mɛ 

13Dagwi Darwey a ye, “Yin a ga ha neha neves e ra me, ko mwa ano yin a 

rangal, ‘E sɛ́ de wot a ga ha e ra hwo ɛ?’ 

14Yin a ga ye, ‘A sé yapyi zɔng na wot a ra a Dagwi fwom. Wot e sɛ̀ sɛ́ yi e gyêng 

badu mɛ, kɛ wot a kyě kyè sede bemât sesin e nuyel Dagwi Darwey, Dâ Jey 
Mwa ɛ? 

15E di mot, vê wɛng a vê dâk kaa. Vê ragas neves be sè bedaberey zɔng wɛt, 

ko be masa nirî Dagwi yi na ragâs tomong ves mɛn o, ko mwa ano, pyɛ cak ye 
sɛ̀ ɛn wɛt!’ ” 

16E bama mo, bemat de ba vɔk bengyip Dagwi ba ha na bemɛn, ko Dagwi 

Darwey a wet betong, ko a wok pyɛ de yɛn a se ha. E bayis mɛ, ba jɛk e ji bwok-
basâ pyɛ̂ bare e ra vemo de ba vɔk bengyip Dagwi Darwey ko yɛn a nɔng ɛ 
nerey arɔng. 

17Dagwi Darwey, Dâ Jey Mwa a ye, “Yɛn a rɔda sè bemat hom. E tuk de ma 

rɔda ba ra pyɛ cak, yɛn a rɔda ba sè bemat hom vê tó hom. Ma rɔda tosho 
reyɔm mɛn sede remo de da e tosho reyɔ̂m hwey de he ra a yɛ fwom. 

18Ano arɔng, bemat hom ba rɔda di nedetû pyɛ́ de ye té na vemo de ba sé cik 

e bayîs Dagwi na vê ragas neves; bemat hom ba rɔda di nedetû vemo de be ra 
a Dagwi fwom na vemo de be ra a yɛ gwɛ wɛt.” 

Malaki 4 
Tûk vey Dagwi he kyè vey 

1Dagwi Darwey, Dâ Jey Mwa a ye, “Mwin, tuk ha sé kyè vey de jey ya rɔda re 

kya sede ju. Ha rɔda re mwa bemât dâk kaa na vê ragas neves sede cugul. 
E tuk o, yɛn a rɔda re kya hywiri. 

2Ko di, yin de yin a vɔk bengyip hom, reto hom ra rɔda gyep in sede gwi, ko rê 

vey a yin na netyâng rebek sede gwi de gwo tè vɔ e ra yin. Yin a rɔda sè 
washak, yin gyilsit sede nèy ngyī de na mɔsɔ de ba viri nɛ yi e kwara. 

3E tuk o, yin ê di wɛng e ra vê ragas neves, ko yɛn a rɔda sè sede fongôl kya 

e nɛ̂n bol min. Me Dagwi Darwey, Dâ Jey Mwa ma ye ano. 

4“Bare hin na basâ mwât fwom hom Mose, na Badu tanga nu de ma nɔng ɛ 

e Raku Sinai yaga mwa BeIsrayɛl. 

5“Ko Di in, ma rɔda tomo a yin na Eliya, zarap hom gyam gbɔng tûk Dagwi 

Darwey hemo de ha rɔda ba sè pyɛ bengyip sizɔng. 

6Yɛ a rɔda to wuna beda na nèy mɛn yaga na jeng de me ba toyo me ba wey 

na vwel o hywiri wɛt.” 

Matayus 
Matayus 1 

Bedabedâ Yɛsu 
(Luk 3:23-38) 

1Vemo ba sé bazâ bedabedâ Yɛsu Kristi, yɛ de à sè yerê Davit, womo de à sè 

yerê Abraham arɔng: 

2Abraham à sè dâ Yishak, Yishak à sè dâ Yakɔp, Yakɔp à sè dâ Yuda na begwa 

mɛ, 

3Yuda à sè dâ Pɛrɛs tanga Zɛrak, ko neng mɛn, à Tamar. Pɛrɛs à sè dâ Hesron, 

Hesron à sè dâ Ram, 

4Ram à sè dâ Aminadap, Aminadap à sè dâ Nashon, Nashon à sè dâ Salmon, 

5Salmon à sè dâ Bowas, ko neng mɛ, à Rahap. Bowas à sè dâ Obet, ko neng 

mɛ, à Rut. Obet à sè dâ Yɛsɛ, 

6ko Yɛsɛ à sè dâ Gbɔng Gwɔ̀m Davit. Davit à sè dâ Sɔlɔmɔn, ko neng mɛ à 

kana sè hwâ Uriya. 

7Sɔlɔmɔn à sè dâ Rɛhɔbɔwam, Rɛhɔbɔwam à sè dâ Abiya, Abiya à sè dâ Asa, 

8Asa à sè dâ Yɛhɔshafat, Yɛhɔshafat à sè dâ Yoram, Yoram à sè dâ Uziya, 

9Uziya à sè dâ Yotam, Yotam à sè dâ Ahas, Ahas à sè dâ Hɛzɛkiya, 

10Hɛzɛkiya à sè dâ Manase, Manase à sè dâ Amɔn, Amɔn à sè dâ Yoshiya, 

11ko Yoshiya à sè dâ Yɛhɔyakin na begwa mɛ. E jeng yane, bà jut BeIsrayɛl wɔ 

e ji sesam e Babilɔn. 

12E bama de bà jut BeIsrayɛl wɔ e ji sesam e Babilɔn, Yɛhɔyakin à sè dâ 

Sheyaltyel, Sheyaltyel à sè dâ Zɛrubabɛl, 

13Zɛrubabɛl à sè dâ Abihut, Abihut à sè dâ Ɛlyakim, Ɛlyakim à sè dâ Azor, 

14Azor à sè dâ Zadɔk, Zadɔk à sè dâ Akim, Akim à sè dâ Eliyut, 

15Eliyut à sè dâ Ɛlɛyazar, Ɛlɛyazar à sè dâ Matan, Matan à sè dâ Yakɔp, 

16ko Yakɔp à sè dâ Yɔsɛf, yɛ rwâs Marya womo de à tɔ Yɛsu de be tang ɛ, à 

Kristi, yɛ Mwat de Dagwi a kasa na a sey bemat. 

17Nepyak yére yi e jeng Abraham vɔk e jeng Davit na sé kuru na yɛ nyaas. Yi 

e jeng Davit vɔk e jeng de bà jut BeIsrayɛl wɔ e ji sesam e Babilɔn, nepyak o 
na sé kuru na yɛ nyaas. Ko yi e jeng de bà jut BeIsrayɛl wɔ e Babilɔn vɔk e jeng 
tɔ̂ Kristi, nepyak yére mo na sé kuru na yɛ nyaas arɔng. 

Tɔ̂ Yɛsu Kristi 
(Luk 2:1-7) 

18Bá tɔ Yɛsu Kristi e gwong gwomo ngan: Neng mɛ Marya á sè hwong de Yɔsɛf 

a hwono hɛ. Ko gyam na a jut ɛ, ba sɛ̀, a vɔk jim yi na Gabik Jɛrɛ. 

19Yɔsɛf, mwat de ê ra weneng mɛ mo, á sè mwat rwat, ko a simo na a tɛ̀ a 

Marya rekyen e nuyêl bemat wɛt. Yaga ano, a yong ɛ̀ na a hàla hɛ yaang. 

20Sede yɛ á sè bare pyɛ yemo, tom-lagwi hwak de Darwey a tomo hɛ a dura a 

yɛ tó mɛ e ji negwi, ko a yang ɛ, “À Yɔsɛf, hwêy Davit, hwo vo bengyip na hwo 
jut Marya vɔk e lɔ mō na a sè hwā mō wɛt, yaga jim mɛ mo ya sé yi na Gabik 
Jɛrɛ. 

21A rɔda tɔ hwey wen, ko hwà rɔda vo a hɛ rezâ Yɛsu, yaga a rɔda sey bemat 

mɛ yi e banɛn mɛn.” 

22Mwa pyɛ́ yemo ya té, yaga na be sila mɛ̀ há de Darwey à kana ha yi na zarap 

Dagwi wɔgɔ, 

23“Hwong de a tɔk rwas wɛt a rɔda vɔk jim, a rɔda tɔ hwey wen, ko ba rɔda tâng 

hɛ, à Imanuwɛl.” Cap-hâ reza mo, yɛ à Dagwi a sé tanga wot. 

24Jeng de Yɔsɛf a sene yi e de nevwa, a ra pyɛ de tom-lagwî Darwey o a nɔng 

ɛ nu na a ra, ko a jut Marya na a sè hwā mɛ. 

25Ko a man na yɛ wɛt sɛ̌ jeng de a tɔ hwey o. Ko a vo a hɛ rezâ Yɛsu. 

Matayus 2 
Bekɛnɛt yi e rak 

1Ba tɔ Yɛsu e repomô Bet-Lɛhɛm e ji sevwêl Yudiya e jeng de Herodes á sè re 

negwɔm sevwel o. E bamâ jeng tyɔng na tɔ́ mɛ, bemât tɔ̂k netangacɛn behak 
ba yi e rwa rak wɔ e Yɛrusalɛm. 

2Yɛn a rangal, ba ye, “Hwey a hɛ̌ de ba tɔ hɛ, de hê sè gbɔng gwɔ̀m 

BeYuda arɛt? Wot a ga di tangacɛ̂n hɛ e rak, ko wot a ga vey na wot a bin re a 
hɛ fongol.” 

3Sede Gbɔng Gwɔ̀m Herodes a wok ano, pyɛ mo ya bɔrɔk hɛ tanga mwa bemât 

Yɛrusalɛm sizɔng. 

4A yila mwa begbɔng bepiris tanga bemât basâ Badu, ko a rangal hɛn kwɔn de 

ba rɔda tɔ ɛ̀ Mwat de Dagwi a kasa na a sey bemat. 

5Yɛn a toyo a yɛ, ba yang ɛ, “E repomô Bet-Lɛhɛm e ji sevwêl Yudiya. Yaga pyɛ 

de zarap Dagwi à jɛk a yet ngan: 

6“ ‘À hwo Bet-Lɛhɛm e ji sevwêl Yuda, hwà radɛ hwo na nerey e ji bagbɔng 

bapomô Yuda ko tyɔng wɛt; yaga a sé yi e ji mō de mwat de ê re negwɔm a 
rɔda yi, womo de a rɔda bɛrɛng bemat hom BeIsrayɛl sede lwek vyēl.’ ” 

7Ano kwong, Herodes a yila bemât tɔ̂k netangacɛn o e lɛrɛ, yaga na a bin sɛ̀ yi 

na yɛn tyɛng jeng de tangacɛn o wá kana nusu. 

8Ko a tomo hɛn vɔk e Bet-Lɛhɛm, a yang ɛn, “Ci in, na yin wɔ̀ ngyɛgɛt kwɔn de 

hwey o ha sɛ́. Ko jeng de yin a sɛ̀ hɛ, toyo hin, na yin ba ha a me, yaga na me 
arɔng me wɔ na me wɔ̀ re a hɛ fongol.” 

9E bama de yɛn a yɛnɛ wôk hâ gbɔng gwɔ̀m o, yɛn a kaba gwong. E ji kwɛngɛl 

mɛn, yɛn a to di tangacɛn de yɛn á kana di e rwa rak. Wa sé kyè e nuyel mɛn, 
sɛ̌ wa wɔ̀ tumal e ra tɛ̂t kwɔn de hwey o ha sé ɛ̀. 

10Sede yɛn a di tangacɛn o, yɛn a vɔk yey pyɛng vit a yere mo. 

11Yɛn a yel e lɔ mo, ko jeng de yɛn a di hwey o tanga nêng hɛ Marya, yɛn a 

gaba e nuyêl hɛ, ko yɛn a re a hɛ fongol. Yɛn a wuma pyɛ̂ nedanerey mɛn, ko 
yɛn a nɔ̂ng hɛ nɔrɔ̂ dyam shinang, na firankinsɛn, na mir. 

12Yɛn a toyo vɔk e sevwel mɛn; ko yɛn a raa gwong hwak detu, yaga Dagwi á 

kana tusa hɛn e ji negwi, be to kwey na Herodes wɛt. 

BeYɔsɛf ba tele vɔk e Misra 

13E bama de bekɛnɛt o ba ga kyè, tom-lagwi hwak de Darwey a tomo hɛ a dura 

a Yɔsɛf to mɛ e ji negwi, a yang ɛ, “Sogo, jut hwey o na nêng hɛ, na yin a wɔ̀ 
hywit in e sevwêl Misra. Sangal e hwomo sɛ̌ jeng de me ba ha a hwo, yaga 
Herodes a sé kyè wɔ ngyɛgɛt na a sɛ̀ hwey o, yaga na a mɔrɔ hɛ.” 

14Ano kwong, Yɔsɛf a sogo, a jut hwey o na nêng hɛ, ko naturuk yɛn a nára hɛn 

vɔk e Misra. 

15Yɛn a sangal e hwomo sɛ̌ jeng de Herodes a ku. Hemo ha té ano, yaga na há 

de Darwey à kana ha yi na zarap Dagwi he sila wɔgɔ, “A sé yi e Misra de ma 
yila Hwey hom.” 

Ba mɔbɔs nèy e Bet-Lɛhɛm 

16Sede Herodes a di, bemât tɔ̂k netangacɛn ba ra a yɛ netsitsɛng, a tɛ̀ shom 

sizɔng. A nɔng nu na be wɔ̀ mɔbɔs mwa nèy bewen de na dal neshey neba wɛt 
e Bet-Lɛhɛm na e nebapomo de na gwɔrɔ repomo mo. Neshey o na sé tyɛng 
na nepyak jeng de á kana wok yi na bekɛnɛt e ra jeng de yɛn á kana di 
tangacɛn o. 

17E gwong gwomo, ba sila pyɛ de Yirmiya, zarap Dagwi, à kana ha wɔgɔ, 

18“Ba wok fwɔ hwak e Rama, gwa sé gwô sesin na lashe yey ding-ding. A sé 

e Rahɛl de a sé tosho yaga nèy mɛ. A kyɛ́ ɛ na be wɔrɔk hɛ, yaga nà to sɛ́ wɛt.” 

BeYɔsɛf ba to ɛn yi e Misra 

19E bama de Herodes a ga ku, tom-lagwi hwak de Darwey a tomo hɛ a dura a 

Yɔsɛf tó mɛ e ji negwi e Misra, 

20a yang ɛ, “Sogo, jut hwey o na nêng hɛ, na hwo toyo vɔk e sevwêl Israyɛl, 

yaga vemo de bá kana jāma na be wey na hwey o ba ga kushu.” 

21Ano kwong, Yɔsɛf a sogo, a jut hwey o na nêng hɛ, ko a toyo wɔ e sevwêl 

Israyɛl. 

22Ko jeng de a wok, a sé e Arkelaus de a sé re negwɔm e yɛnɛ̂ sevwêl Yudiya 

e tô da mɛ Herodes, a vo bengyip wɔ́ e hwomo. E bama de ba to ha a yɛ e ji 
negwi, a vɛ̌ kyè vɔk e bak sevwêl Galili. 

23A wɔ̀ sangal e repomo rehak de be tâng rɛ, à Nazarɛt. Yi ano, ba sila pyɛ de 

bezarap Dagwi bà kana ha wɔgɔ, “Bê tang ɛ, à Wo Nazarɛt.” 

Matayus 3 
Basâ Yohana wo batisma 

(Mar 1:1-8; Luk 3:1-18; Yoh 1:19-28) 

1E jeng yane, Yohana wo batisma a pom e hêy Yudiya, ko a hwo shara a bemat 

rehâ Dagwi, 

2a tē, “Doyo hin yi e banɛn min, yaga jeng de Dagwi e lagwi a rɔda hwo re 

negwɔm e ra jey ya ga vey bagat.” 

3À sè e ra Yohana mo de Yɛshaya, zarap Dagwi, à kana ha e jeng de à ye, “Be 

wok fwɔ̂ mwat hwak gwo mok e hey, gwo tē, ‘Yóng in a Darwey gwong; tɛ̀ in 
gwɛ tas, na a bin kwey ɛ̀!’ ” 

4Yohana a tɛ̀sɛ gworugu de bá yong na setôt maryat, a rɔgɔs gyindî rehwo 

e rawit mɛ, ko pyɛ̂ re mɛ ya sé yɔ́rɔ na shok. 

5Bemat ba kyese na yɛ yi e Yɛrusalɛm, na yi e mwa sevwêl Yudiya, na yi e yɛnɛ̂ 

sevwêl mwa de sa gwɔrɔ Rɔt Yɔrdan. 

6Yɛn a kulsa banɛn mɛn, ko a tɛ̀sɛ a yɛn batisma e ji Rɔt Yɔrdan. 

7Jeng de Yohana a di BeFarisi na BeSaduki pyak ba sé kyè vey na yɛ, na a tɛ̀ 

a yɛn batisma, a yang ɛn, “À yin bègàbak! E wǎ de a ha a yin na yin a tele yi 
e shom de Dagwi a rɔda ra arɛt? 

8Rá in yerê tomong de be dura, yin a ga doyo yi e banɛn min. 

9Yin kwon bare, yin ê hywit in yi e shom o, yaga yin e tē, Abraham a sé da min. 

Ma sé ha a yin, Dagwi a vɔk reto na a tɛ̀ beta vemo be tɛ́ ɛn nèy Abraham. 

10Ba ga kana tɛ̀ nû tyem e batîn cɔ́gɔt. Ko kayɛ cɔgɔt de ya tɔs nèy wɛt, ba rɔda 

tow yɛ, na be bomo yɛ e ji kya. 

11“Me, me tɛ̀sɛ a yin batisma na nshi, yaga na wo dura, yin a ga doyo yi e banɛn 

min. Ko yɛ de e kyè vey e bama hom a dal me na reto. Ma ka vey na me vɔk a 
yɛ bekpatak mɛ wɛt. Yɛ a rɔda tɛ̀sɛ a yin batisma na Gabik Jɛrɛ tanga kya. 

12A vɔk bworô bɛ̂m pyɛ́ e vwɔ mɛ na a bɛm mɛ̀ pyɛ́ mo mwa. A rɔda hashe 

yéneng o vɔk e gban mɛ, ko a rɔda tɛ̀ kya e byɛmɛ mo, yerê kya de he rimi hɛ 
ko tyɔng wɛt.” 

Batisma Yɛsu 
(Mar 1:9-11; Luk 3:21-22; Yoh 1:32-34) 

13E jeng yane, Yɛsu a sogo yi e sevwêl Galili vɔk e Rɔt Yɔrdan, yaga na Yohana 

a tɛ̀ a yɛ batisma. 

14Ko Yohana mo a jāma na a dul ɛ, a ye, “E me de me simo na hwo tɛ̀ a me 

batisma, ko hwo hwà vey na me arɛt?” 

15Ko Yɛsu a yang ɛ, “Wot tik ɛ̀ ano a remo. A jam na wot a ra ano, yaga na pyɛ̂ 

mwa de Dagwi e simo ye té.” Ano kwong, Yohana a simo a yɛ. 

16E bama de ba tɛ̀ a Yɛsu batisma mo, remo-remo a nusu yi e ji nshi mo. Ko 

lagwi wa wunta hɛ, ko a di Gabik Dagwi ha sé gyirik sede gwobɔp, ha hwo e ra 
yɛ. 

17Ko fwɔ gwa yi e lagwi, gwa ye, “Hwêy yey hom a hemo, yey hom ya pɛngɛ na 

hɛ sizɔng.” 

Matayus 4 
Gwɔ̀m cēng a tɔgɔs Yɛsu 

(Mar 1:12-13; Luk 4:1-13) 

1E bama mo, Gabik Jɛrɛ ha kyè na Yɛsu wɔ e hey, yaga na gwɔ̀m cēng a tɔgɔs 

hɛ na a ra banɛn. 

2E bama de a sangal e hwomo nepɔlɔ kuru banaas, naturuk na nagwi, sana re 

pyɛ́, a wok vyong. 

3Mwât setɔgɔs o a vey, ko a hwo yang ɛ, “Ka sede hwà sé Hwey Dagwi, yâng 

beta vemo be tɛ́ ɛn kpam-tuk.” 

4Ko Yɛsu a toyo a yɛ, a yang ɛ, “Bà jɛk e Bwok-basa Dagwi wɔgɔ, “ ‘A sé 

e kpam-tuk zɔng wɛt de wô tɛ̀ mwat a sè kwen, ko mwat e simo kahɛ há de 
Dagwi e ha.’ ” 

5Ano, gwɔ̀m cēng a jut Yɛsu wɔ e Repomô Jɛrɛ Yɛrusalɛm, a tɛ̀ ɛ a tumal e ra 

tɛ̂t raduk Gbɔng Duk Re Fongol, 

6a yang ɛ, “Ka sede hwà sé Hwey Dagwi, ko gyili vɔk e vwel. Yaga bà jɛk 

e Bwok-basa Dagwi wɔgɔ, “ ‘Dagwi a rɔda nɔ̂ng betom-lagwi mɛ nu e ra hwo; 
yɛn a rɔda vɔk o e ra vɔ mɛn, yaga na hwo kwon tiri bwol mō e ra gwofwa wɛt.’ 
” 

7Ko Yɛsu a toyo a yɛ, a ye, “Bà to jɛk e Bwok-basa Dagwi wɔgɔ, ‘Hwo mara 

Darwey Dagwi mō wɛt.’ ” 

8Gwɔ̀m cēng o a to jut ɛ vɔk e ra tɛ̂t gwogbɔng gworaku gwohwak, ko a dura a 

yɛ mwa neyɛnɛ̂ segwɔm detidetu e jey na gbɔng nerât nɛ mwa, 

9a yang ɛ, “Mê nɔng o mwa pyɛ́ yemo, ka sede hwô gaba e nuyel hom, na hwo 

re a me fongol.” 

10Ko Yɛsu a yang ɛ, “Kyè yi e ngamo, à Shetan! Bà jɛk e ji Bwok-basa Dagwi 

wɔgɔ, “ ‘Rē a Darwey Dagwi mō fongol, ko e yɛ nju mɛ zɔng de hwô ra a yɛ 
fwom.’ ” 

11E bama mo, gwɔ̀m céng a hàla hɛ, ko betom-lagwi ba vey nɔng ɛ pyɛ de 

e simo. 

Yɛsu a susu fwôm basa e Galili 
(Mar 1:14-15; Luk 4:14-15) 

12Jeng de Yɛsu a wok, ba ga tɛ̀ Yohana e ngyang, a kyè vɔk e sevwêl Galili. 

13A hàla Nazarɛt, ko a wɔ̀ sangal e repomô Kafarnahum de ra sé bagat na 

Gworep Galili e yɛnɛ̂ bavwêl Zɛbulun na Naftali. 

14A ra ano, yaga na a sila mɛ̀ pyɛ de Yɛshaya, zarap Dagwi, à kana ha wɔgɔ, 

15“À hwo sevwêl Zɛbulun na hwo sevwêl Naftali de yin a sé e gwong vɔk 

e gworep, e gurâ Rɔt Yɔrdan; à hwo Galili de hwà sé sevwêl bemât yére dyuk! 

16Bemat de ba sé sangal e ji lwīl ba ga di gbɔng negbey, ko e rà vemo de ba 

sé sangal e sevwêl reku de sa sé mwangalang, negbey na ga ta e ra yɛn.” 

17Yi e jeng o, Yɛsu a hwo basa a bemat, a tē, “Doyo hin yi e banɛn min, yaga 

jeng de Dagwi e lagwi a rɔda hwo re negwɔm e ra jey ya ga vey bagat.” 

Yɛsu a yila bemât vôs betɔk benaas 
(Mar 1:16-20; Luk 5:1-11) 

18Jeng de Yɛsu á sè kwey e vwarâ Gworep Galili, a di bemât vôs betɔk beba, 

yɛ Simɔn de ba to tang ɛ, à Bitrus, na gwa mɛ Andarawus, ba sé bomo segun 
mɛn e ji gworep o. 

19Yɛsu a yang ɛn, “Raa me hin, ko ma rɔda masa a yin gwong de yin ê vɛ̀sɛ a 

me na bemat, tyɛng sede yin a sé vos betɔk a remo.” 

20E ji jeng o, yɛn a pe hàla bagun mɛn, ko ba raa hɛ. 

21Sede a gwɛ̌ kyè tyɔng yi e hwomo, a to di begwa behak beba, yɛn à Yakɔp 

na Yohana, nèy Zɛbɛdayus. Yɛn á sè e ji dwa-nshi tanga da mɛn Zɛbɛdayus, 
bá sè yông bagun mɛn. Yɛsu a yila hɛn, 

22ko remo-remo, yɛn a tik dwa-nshi mo na da mɛn, ko yɛn a raa hɛ. 

Yɛsu a ra pyɛ́ detidetu 
(Mar 1:39; 3:7-8, 10-11; Luk 4:44; 6:17-19) 



1499 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

23Yɛsu a kyě kyè e sevwêl Galili, a basa a bemat pyɛ́ e beduk re fongol, ko a 

shara a yɛn Yɛgɛt Yat e ra Segwɔm Dagwi. A tɛ̀sɛ kasɛ̌ serɔ na kayɛ pyɛ de ya 
tak a bemat reyɔm tyang arɔng. 

24Reha mɛ ra shara hɛ vɔk e mwa sevwêl Sirya. Yaga ano, bemat o ba vɛ̀sɛ a 

yɛ na mwa vemo de ba ro ɛn na nerɔ detidetu, na vemo de ba tak reyɔm pyak: 
Vemo de ba vɔk cēng, na vemo de ba kushu cushu, tanga bemât gbɛrɛ̂k nedem, 
ko a tɛ̀sɛ hɛn tyang. 

25Bagbɔng bagyɛng bemat ba raa hɛ: Behak ba yi e sevwêl Galili, behak yi 

e yɛnɛ̂ bapomo kuru de ba tâng vɛ, à Dekapolis, behak yi e gbɔng repomô 
Yɛrusalɛm, behak yi e sevwêl Yudiya, ko behak kwong yi e gurâ Rɔt Yɔrdan. 

Matayus 5 
Yɛsu a basa a bemat e raku (Batin o vê 5 — 7) 

1Sede Yɛsu a di bagyɛng bemat o, a tút vɔk e raku, ko a sangal e hwomo. 

Bemât masâ fwom mɛ ba vey na yɛ, 

2ko a hwo basa a yɛn, a ye: 

Tsak yey pyɛng 
(Luk 6:20-26) 

3“Vê yey pyɛng a vemo de ba tɔk, yɛn a sé bepɛng e ra pyɛ́ de ya sé yê Dagwi, 

yaga yɛn a sé nèy vwel ne Segwɔm Lagwi! 

4Vê yey pyɛng a vemo de neyey mɛn ne lashe hɛn, yaga Dagwi a rɔda wɔrɔk 

hɛn! 

5Vê yey pyɛng a vemo de be dyɛngɛs bato mɛn, yaga Dagwi a rɔda nɔng ɛn jey 

na ye sè myɛn! 

6Vê yey pyɛng a vemo de be simo tyɔng wɛt pyɛ́ de Dagwi e simo, yaga a rɔda 

nɔng ɛn pyɛ́ mo shɛrɛk! 

7Vê yey pyɛng a vemo de be wok nemwishish bemat, yaga Dagwi a rɔda wok 

nemwishish mɛn arɔng! 

8Vê yey pyɛng a vemo de neyey mɛn na sé haalal, yaga yɛn a rɔda di Dagwi! 

9Vê yey pyɛng a vemo de be tɛ̀ bemat be sangal tyang na bemɛn, yaga Dagwi 

a rɔda tang ɛn, à nèy mɛ! 

10Vê yey pyɛng a vemo de be tak a yɛn reyɔm, yaga yɛn e ra pyɛ́ de ya sé ryat 

e nuyêl Dagwi; yɛn a sé nèy vwel ne Segwɔm Lagwi! 

11“Yin a sé vê yey pyɛng jeng de bemat be dùsa hin, ko be tak a yin reyɔm, ko 

yɛn e ha neha neves detidetu ne bɔs e ra yin arɔng, yaga yin e raa me. 

12Vɔk in yey pyɛng sedesi, yaga pyɔlɔ min ya rɔda ba sè pyak e lagwi. A sé 

e gwong gwining o de bà kana tak a bezarap Dagwi reyɔm, yɛn vemo de bà 
tānga vey e ra yin.” 

Neha e ra nevwashe tanga negbey 
(Mar 9:50; Luk 14:34-35; 11:33) 

13“Yin a sé sede nevwashe yaga bemât jey. Ko ka sede nevwashe na tik tâ nɛ, 

e rɛ̌ de bê to tɔk tɛ̀ nɛ ne ta arɛt? E ngamo nuyel na to vɔk nerat yaga pyɛ 
cak wɛt. Yaga ano, be losho nɛ zɔng, na bemat be bɔrɔs nɛ. 

14“Yin a sé sede negbey yaga bemât jey. Repomo de ba lɔk rɛ e ra tɛ̂t rahwol 

re tɔk sè e lɛrɛ wɛt. 

15Ko vit a mwat de ê tɛ̀ kya e kywa-kya na a ye gup a wɛ na kwɛt. Ko ê tik wɛ 

e ra kwɔn de ha sé garang, ko wô nɔ̂ng kawɛ mwat de a sé e ji lɔ negbey. 

16Ano arɔng, tik na negbey min ne lolo e nuyêl bemat, yaga na yɛn a bin di 

tomong min rat o, na yɛn a somo Da min de a sé e lagwi.” 

Bása e ra Badu 
(Luk 16:17) 

17“Yin kwon bare wɛt wɔgɔ, ma vey, yaga na me gang Badu Mose tanga pyɛ́ de 

bezarap Dagwi bà kana basa a bemat. Ma ga vey, yaga na me gang vɛ wɛt, ko 
yaga na me sila vɛ. 

18Mwin me ha a yin: Gyam na lagwi tanga jey be tala hɛn, vit a keretîn jɛk kɛ 

keyis kesɛl o ko kining de kê vuru hɛ yi e Badu mo, sɛ̌ ba sila kayɛ pyɛ e ngyen. 

19Ano kwong, kawɛ mwat de e gyili redu de ra dal mwa na nesɛl, na a to basa 

a bemat be ra ano arɔng, a rɔda sè wo bamâ mwa e ji Segwɔm Lagwi. Ko kawɛ 
mwat de e raa mwa Badu mo, na a to basa a bemat be raa vɛ arɔng, a rɔda sè 
wo yel e ji Segwɔm Lagwi. 

20Yaga ano, ma sé ha a yin, sɛ̌ gwong de yin e ragas pyɛ́ de Dagwi e simo gwa 

dal gwô bemât basâ Badu tanga BeFarisi, ko yin a rɔda yel e ji Segwɔm Lagwi 
ko tyɔng wɛt.” 

Bása e ra mɔrɔ̂ mwat na wôk shom 

21“Yin a ga wok pyɛ de bà ha a bemât raane wɔgɔ, ‘Hwo mɔrɔ mwat wɛt! Kawɛ 

mwat de a mɔrɔ mumwɛ, a jam na be ra a yɛ shɔt.’ 

22Ko me ma sé ha a yin, kawɛ mwat de a wok shom na mumwɛ, ba rɔda ra a 

yɛ shɔt. Kawɛ mwat de a yâng mumwɛ, à tɔn, a jam na bemakûk badu be ra a 
yɛ shɔt. Ko kawɛ mwat de a yâng mumwɛ, ‘Hwà sé pyɛ cak wɛt!’ a jam na pyɔlɔ 
mɛ ye sè e kwɔ̂n kya. 

23Yaga ano, ka sede hwà sé nára nɔrɔ mō e gàgbang rangâs yas vɔk na Dagwi, 

ko e hwomo hwà bare, gwà mō hwak a vɔk há hak na hwo, 

24hàla nɔrɔ mō e hwomo e nuyêl gàgbang rangas o, ko tānga kyè na hwo wɔ̀ 

gang-nshi na gwa mō e ngyen. E bama mo, toyo, na hwo wɔ̀ nára nɔrɔ mō mo. 

25“Ka sede mwat hwak a vey na há hak na hwo, na a wɔ̀ tɛ̀ kun mō e duk shɔt, 

ko yóng in há mo dey-dey jeng de yin a sé rɔngɔl tanga yɛ e gwong. Ka ano wɛt, 
ko a rɔda nára hwo e vɔ mwât shɔt; mwât shɔt o a rɔda to nára hwo e vɔ mwât 
fwôm gwɔ̀m, ko yɛ mo a rɔda tɛ̀ o e ngyang. 

26Mwin me ha a hwo: Hwô nusu yi e hwomo wɛt, sɛ̌ hwà tala kakɛ kedyam de 

e rangal hwo.” 

Bása e ra nejwang 

27“Yin a ga wok pyɛ de bà ha wɔgɔ, ‘Hwo kwon ra nejwang wɛt!’ 

28Ko me ma sé ha a yin, kawɛ mwat de a bɛrɛng hwā na a wok cwey mɛ a ga 

ra renɛ̂n râ nejwang na yɛ e yey mɛ. 

29Ka sede reyis mō rê vwɔ yege re tɛ̀sɛ hwo na hwo ra banɛn, ko pat rɛ, na hwo 

bomo rɛ. A dal naka na hwo bidɛ dem hining hê rebek mō, de bê bomo rebek 
mō burang e kwɔ̂n kya. 

30Ko ka sede vwɔ yege mō gwo tɛ̀sɛ hwo na hwo ra banɛn, kpɔktɔ gwɛ, na hwo 

bomo gwɛ. A dal naka na hwo bidɛ dem hining hê rebek mō, de hwô yel e kwɔ̂n 
kya na rebek mō burang.” 

Bása e ra gâs weneng 
(Mat 19:9; Mar 10:11-12; Luk 16:18) 

31“Bà kana to ha wɔgɔ, ‘Kawɛ mwat de a ro hwā mɛ, a sé gbing-gbing na a nɔng 

ɛ bwok gâs weneng.’ 

32Ko me ma sé ha a yin, kawɛ mwat de a ro hwā mɛ, sɛ̌ yaga á kana ra nejwang, 

a sé tɛ̀ hwā mo a ra nejwang, ka sede yɛ hwā mo a to ra weneng. Ko kawɛ 
mwat de a vo hwā de ba ga kana ro ɛ a sé ra nejwang arɔng.” 

Bása e ra sira 

33“Yin a ga to wok pyɛ de bà ha a bemât raane wɔgɔ, ‘Hwo kwon kwɔrɔ sira de 

hwà ga ra wɛt, ko gyenges pyɛ́ de hwà ga sira a Darwey, hwô ra.’ 

34Ko me ma sé ha a yin, yin ka sira ko tyɔng wɛt. Yin kwon sira na lagwi wɛt, 

yaga wa sé gwofwa negwɔm Dagwi, 

35kɛ na jey, yaga ya sé kwɔ̂n tikîs bol mɛ, kɛ na Yɛrusalɛm, yaga ra sé repomô 

Gbɔng Gwɔ̀m de a vɔk nerey sizɔng. 

36Hwo kwon sira na rato mō arɔng wɛt, yaga hwô tɔk tɛ̀ setôt rato mō ko sining 

se pɛngɛ kɛ se siri wɛt. 

37Tik na pyɛ de yin a ha ye sè ‘ey’ kɛ ‘wey’ zɔng. Ka sede yin e to ha pyɛ cak 

detu, ko ya yi na Shetan, wo neves.” 

Bása e ra toyo a bemat na neves 
(Luk 6:29-30) 

38“Yin a ga wok pyɛ de bà ha wɔgɔ, ‘Mwat de a pat a mumwɛ yis, be pat a yɛ 

mɛ arɔng, kɛ a sé hwin ayi, be pat a yɛ mwɛ arɔng.’ 

39Ko me ma sé ha a yin, ka sede mwat hwak a ra a hwo pyɛ vyes cak, hwo 

kwon toyo a yɛ mɛ̀ ano wɛt. Ka sede mwat hwak a fala hwo e rwanâng vwɔ 
yege, ko doyo a yɛ gwot na a to fala arɔng. 

40Ko ka sede mwat hwak a wɔ̀ tɛ̀ kun mō e duk shɔt, na a bin sey ɛ̀ rugu mō, 

hàla a yɛ pyɛ banga mō mwa arɔng. 

41Ka sede mwat hwak a tɛ̀ o gbing-gbing na hwo kyè na yɛ lyosho jining, ko kyè 

na yɛ lyōsho bya. 

42Nɔ̂ng kawɛ mwat pyɛ de a vey won na hwo, ko ka sede mwat e simo na a 

hwɔp pyɛ cak arɔng, hwo kwon ro mɛ̀ wɛt.” 

Bása e ra tɛ̂ yey na vê repugu 
(Luk 6:27-28, 32-36) 

43“Yin a ga to wok pyɛ de bà ha wɔgɔ, ‘Tɛ̀ yey na mwât vwara mō, ko kyɛ́ o 

mwât repugu mō.’ 

44Ko me ma sé ha a yin, tɛ̀ in yey na bemât repugu min, ko rá in won yaga vemo 

de ba sé tak a yin reyɔm. 

45Yi ano, yin a rɔda sè nèy Da min de a sé e ji lagwi. Yɛ e tɛ̀ gwi mɛ gwo ta e ra 

bemat beves na bemat berat, ko e to tɛ̀ rwak wo rop e ra bemat de ba sé cik 
e nuyel mɛ, mwa na vemo de ba sé cik wɛt. 

46Ka sede yin e tɛ̀ yey na bemat de be tɛ̀ yey na yin zɔng, ko e pyɔlɔ̂ sɛ́ de yin 

ê sɛ̀ arɛt? Bemât seres dyâm yeles na pyɛ́ be ragas ano wɛt arɛt? 

47Ko ka sede yin e tâng bemin zɔng show, e yɛ̌ pyɛ de ya dal ye bwang bemat 

de yin a ga ra arɛt? Bemat de ba tɔk Dagwi wɛt be ragas ano wɛt arɛt? 

48Yaga ano, tik na yin a sila gyat, tyɛng sede Da min de a sé e ji lagwi a sila 

gyat arɔng.” 

Matayus 6 
Bása e ra nɔngɔ̂s vemo de ba bidɛ 

1“Tē in naka, yin kwon ra tomong min — yerê vemo de yin e ra, yaga yin e raa 

Dagwi — e bayîs bemat wɛt, yaga na yɛn a bin di pyɛ de yin e ra. Ka sede yin 
e ra ano, ko yin ê sɛ̀ pyɔlɔ min wɛt yi na Da min de a sé e ji lagwi. 

2“Ano kwong, jeng de hwà sé nɔ̂ng mwat de a bidɛ pyɛ cak, hwo tɛ̀ bemat be 

gbɔ na be dura pyɛ de hwà sé ra wɛt, sede remo de bemât nenu-neba be ragas 
e beduk re fongol tanga e nehyok. Yɛn e ra ano, yaga na bemat be nɔng ɛn 
nerey. Mwin me ha a yin: Yɛn a ga kana sey pyɔlɔ mɛn. 

3Ko jeng de hwó nɔ̂ng mwat de a bidɛ pyɛ cak, nɔng ɛ e gwong de vwɔ mwɛlɛng 

mō gwô tɔk pyɛ de vwɔ yege mō gwa sé ra wɛt. 

4Yi ano, pyɛ de hwà ra ya sé e lɛrɛ. Ko Da mō de e bɛrɛng pyɛ́ de be ra e lɛrɛ a 

rɔda nɔng o pyɔlɔ mō.” 

Bása e ra râ won 
(Luk 11:2-4; Mar 11:25-26) 

5“Jeng de yin a sé ra won, yin sè sede bemât nenu-neba wɛt! Yɛn e dal na simo 

be tumal e beduk re fongol tanga e tê nehyok na be ra won, yaga na kawɛ mwat 
a bin di ɛn. Mwin me ha a yin: Yɛn a ga kana sey pyɔlɔ mɛn. 

6Ko jeng de hwó ra won, kyè wɔ̀ yel e duk mō, bang rwi mō, ko rá a Da mō, de 

be tɔk di ɛ wɛt, won. Ko Da mō mo de e bɛrɛng pyɛ́ de be ra e lɛrɛ a rɔda nɔng o 
pyɔlɔ mō. 

7“Jeng de yin a sé ra won, yin kwon kyě ha neha nining o de na sé kpɛɛ zɔng, 

sede bemat de ba tɔk Dagwi wɛt be ra. Yɛn e bare, Dagwi a rɔda wok won mɛn 
yaga nepyak neha mɛn o. 

8Yin kwon sè sede yɛn wɛt, yaga Da min a tɔk pyɛ de yin e simo gyam na yin a 

rangal hɛ. 

9Ano kwong, rá in won sede ngan: “ ‘À Da mot de hwà sé e lagwi, tik na be nɔ̂ng 

reza mō re jɛrɛ nerey; 

10tik na jeng de hwô re negwɔm ye vey; tik na be ra pyɛ́ de hwó simo e jey, sede 

remo de be ra e lagwi. 

11Nɔng ot pyɛ̂ re de wot e simo yunung. 

12Hàla a wot buru de wot a ga ra, sede remo de wot arɔng wot a ga hàla a vemo 

de ba ga buru a wot. 

13Hwo kwon tik wot wɔ́ e kwɔ̂n setɔgɔs wɛt, ko sey ot yi na Shetan, wo neves.’ 

14“Ka sede yin e hàla a bemat buru de ba ga ra a yin, ko Da min de a sé e lagwi 

a rɔda hàla a yin arɔng. 

15Ko ka sede yin e hàla a bemat buru mɛn wɛt, ko Da min a rɔda hàla a yin wɛt 

arɔng.” 

Bása e ra tik rê pyɛ́ 

16“Ko jeng de yin e tik rê pyɛ́, yin kwon lashe bayis min, sede bemât nenu-neba 

be ra. Yɛn e bomos bayis, yaga na kawɛ mwat a bin di, yɛn a sé wusal hal. 
Mwin me ha a yin: Yɛn a ga kana sey pyɔlɔ mɛn. 

17Ko di, jeng de hwó tik rê pyɛ́, mɔmɔ rato mō na něy, na hwo kus bayis mō, 

18yaga na bemat be tɔk di, hwà sé tik rê pyɛ́. Ko e Da mō zɔng, de be tɔk di 

ɛ wɛt, de a tɔk. Ko Da mō mo de e bɛrɛng pyɛ́ de be ra e lɛrɛ a rɔda nɔng o 
pyɔlɔ mō.” 

Báng in yas min e lagwi 
(Luk 12:33-34) 

19“Yin kwon bang a bato min yas e jey wɛt, yaga e ngamo mo bekǔt na sénge 

be re yɛ, ko begbik arɔng be kulu na be shigi yɛ. 

20Ko báng in a bato min yas e lagwi. E hwomo, bekǔt na sénge be re yas o wɛt, 

ko begbik arɔng be tɔk kulu na be shigi yɛ wɛt. 

21Yaga yey mō ya rɔda sè e kwɔn de hwà bang ɛ̀ yas mō.” 

Negbêy rebek 
(Luk 11:34-36) 

22“Bayis ba sé sede kywa-kya wo rebek. Ka sede bayis mō ba sé barat, ko mwa 

rebek mō rê vɔk negbey; 

23ko ka sede bayis mō ba lashe hɛn, ko mwa rebek mō rê sè e lwīl. Yaga ano, 

ka sede negbey de na sé e ji mō na sé lwīl, ko lwīl gwane gwa rɔda sè 
mwangalang sedesi!” 

Bása e ra rá a Dagwi kɛ yas fwom 
(Luk 16:13; 12:22-31) 

24“Vit a mwat de ê tɔk ra a beda beba fwom. Kɛ ê bɛrɛng womo ves na a simo 

woro, kɛ ê tɛ̀ nehywɛ mɛ e ra hâ womo na a byɛs woro. Yin ê tɔk ra a Dagwi 
tanga yas fwom e jeng jining wɛt. 

25“Yaga ano, ma sé ha a yin, yin sap wɛt e ra pyɛ de yin ê re kɛ sɔ na yin a 

sangal mɛ̀ beken, kɛ e ra berugu de yin a rɔda tɛ̀. Neken na dal pyɛ̂ re wɛt a? 
Ko rebek arɔng ra dal berugu wɛt arɛt? 

26Bɛrɛng hin benon de be kyě tele e lagwi: Be tus pyɛ cak wɛt, be yɛt bwal 

arɔng wɛt, ko be bang pyɛ́ e begban wɛt. Ko mwa ano, Da min de a sé e ji lagwi 
e nɔngɔ̂s vɛ pyɛ̂ re! Yin a dal benon o ding-ding wɛt a? 

27E wɛ̌ mwat e ji min de e tɔk gwɛ̌ pɔlɔ hining e jey, yaga e sap neken mɛ ɛ? 

28“Yaga sɛ́ de yin e sap e ra rehâ berugu ɛ? Bɛrɛng hin gwong de bejamûk hey 

be ras: Be ra fwom, kɛ be lɔk berugu yaga batô vɛ wɛt. 

29Ko ma sé ha a yin, mwa ano de yɔ̀m Gbɔng Gwɔ̀m Sɔlɔmɔn yà sè ryat sizɔng, 

ko nerât yɛ na ka vey ne gwining e ji bejamuk vane wɛt. 

30Ka sede Dagwi e tɛ̀sɛ sɔng gwo sè rwat ano, gwomo de gwa sé kwen yunung 

ko nahwol vit a gwɛ, ba ga kyé pyɛ́ na gwɛ, tàga yin arɛt? À yin de yin e tɛ̀ gap 
min mwa e ra me wɛt! 

31“Yaga ano, yin hwo sap wɛt, na yin a tē, ‘Wot ê re sɛ́ ɛ?’ kɛ ‘Wot ê sɔ sɛ́ ɛ?’ kɛ 

‘Wot ê tɛ̀ sɛ́ arɛt?’ 

32Yaga a sé e bemat de ba tɔk Dagwi wɛt de ba sê búm ɛn e de jāmâ pyɛ́ yemo 

mwa, ko Da min de a sé e lagwi a tɔk, yin e simo mwa pyɛ́ yemo. 

33Nduga yin tānga jāma pyɛ́ de ya sé yê Segwɔm Dagwi, na yin a ra pyɛ́ de 

Dagwi e simo, ko a rɔda gwɛ̌ a yin ɛ̀ pyɛ́ mo mwa arɔng. 

34Ano kwong, yin sap e ra nahwol wɛt, yaga pyɛ́ de yin ê sap e ra yɛ̄ nahwol ya 

sɛ́. Kahɛ tuk ha vɔk reyɔm de ra vey a hɛ.” 

Matayus 7 
Bása e ra râ shɔt 
(Luk 6:37-38, 41-42) 

1“Yin kwon ra a bemat shɔt wɛt, yaga na Dagwi a ba ra a yin yɛ arɔng wɛt. 

2Yaga Dagwi a rɔda ra a yin shɔt e gwong gwining de yin a ra a bemat yɛ, ko a 

rɔda raa begwong de yin á kana raa e jeng de yin a ra a bemat behak shɔt 
arɔng. 

3Yaga sɛ́ de hwó di keshugu e yîs gwa mō, ko hwó tɛ̀ tong na bak cɔgɔt de wa 

sé e yis mō wɛt ɛ? 

4Kɛ e rɛ̌ de hwô tɔk yâng gwa mō, ‘Tik me pat a hwo keshugu kane e yis mō’, 

e jeng de bak cɔgɔt wa sé e yis mō ɛ? 

5À hwo mwât nenu-neba! Tānga pat bak cɔgɔt de wa sé e yis mō e ngyen, ko 

e bama mo, hwô tɔk di kyɛrɛng na hwo pat keshugu yi e yîs gwa mō. 

6“Yin kwon jut pyɛ́ de ya sé jɛrɛ na yin nɔ̂ng bevu wɛt, yaga yɛn a rɔda doyo na 

be roros hin zɔng. Yin kwon barak a bezà beta min de ba sé berat sedesi, yaga 
yɛn a rɔda bɔrɔs vɛ na bol mɛn zɔng.” 

Bása e ra râ won 
(Luk 11:9-13) 

7“Rá in wôn pyɛ de yin e simo na Dagwi, ko a rɔda nɔng in. Jāma hin, ko yin a 

rɔda sɛ̀ pyɛ de yin a sé jāma. Kwɔgɔt hin, ko ba rɔda wunta a yin rwi duk o. 

8Yaga kawɛ mwat de e ra wôn pyɛ cak, ba rɔda nɔng ɛ yɛ; ko yɛ womo de 

e jāma pyɛ cak, a rɔda sɛ̀; ko yɛ womo kwong de e kwɔgɔt rwi duk, ba rɔda 
wunta a yɛ gwɛ. 

9E wà e ji min de a rɔda nɔ̂ng hwey mɛ gwofwa jeng de ha ra wôn kpam-tuk ɛ? 

10Kɛ e wà de ê nɔ̂ng hɛ gwɔ̄m jeng de ha ra wôn tɔk ɛ? 

11Ka sede yin kwong de yin a sé beves yin e tɔk nɔ̂ng nèy min pyɛ́ ryat, tàga 

Da min e lagwi a rɔda nɔ̂ng vemo de ba ra won na yɛ pyɛ́ ryat! 

12“Yaga ano, kayɛ jeng rá in a bemat tyɛng pyɛ de yin e simo yɛn a ra a yin 

arɔng. Badu Mose tanga bása bezarap Dagwi ba sé e ra tɛ̂t há hane mo.” 

Ruhup de gwa sé ngyɔgɔdɔk 
(Luk 6:31; 13:24) 

13“Yél in e ruhup de gwa sé ngyɔgɔdɔk! Yaga ruhup de gwa sé wɔ e kwɔ̂n kya 

gwa sé gbey, ko gwông wɔ e hwomo gwa to sé gbang wɛt, ko a sé bemat pyak 
de be kwey e gwɛ. 

14Ko ruhup de gwa sé wɔ e kwɔ̂n neken gwa sé ngyɔgɔdɔk, ko gwông wɔ 

e hwomo gwa to sé gbang, ko a sé bemat tyɔng zɔng de be sè gwɛ.” 

Túsa e ra bezarap Dagwi vê bɔs 
(Luk 6:43-44) 

15“Tē in naka na bezarap Dagwi vê bɔs! Yɛn e vɛ̀sɛ na yin, ko jeng de yin 

e bɛrɛng hɛn, yin e bare, yɛn a sé vyēl pyɛng, ko e ji hâ mwin, yɛn a sé sede 
ngyāma vyes e neyey mɛn. 

16Yin ê tɔk ɛn yi na tomong mɛn. Bemat be tɔk vos nèy anap e ra serɔgɔ kɛ nèy 

regwi e ra jaal arɛt? 

17Kayɛ cɔgɔt ryat ye tɔs nèy nerat, ko cɔgɔt vyes ye tɔs nèy neves arɔng. 

18Cɔgɔt ryat ye tɔk tɔs nèy neves wɛt, ko cɔgɔt vyes arɔng ye tɔk tɔs nèy 

nerat wɛt. 

19Kayɛ cɔgɔt de ye tɔs nèy nerat wɛt, be tow yɛ, be bomo yɛ e kya. 

20Ano kwong, yin ê tɔk bezarap Dagwi vê bɔs yi na tomong mɛn.” 

Bemat de bê tɔk yel e Segwɔm Lagwi wɛt 
(Luk 6:46; 13:25-27) 

21“A sé e kawɛ mwat de e tang me, à Darwey, à Darwey de a rɔda yel 

e Segwɔm Lagwi wɛt, ko a sé e womo zɔng de e ra pyɛ de Da hom de a sé 
e lagwi e simo. 

22E tuk de ba rɔda ba ra a jey shɔt, bemat pyak ba rɔda ba yang me, ‘À Darwey, 

à Darwey, a sé e ji reza mō de wot á zarap na Dagwi wɛt a? A sé e ji reza mō 
de wot á paa cēng wɛt a? A sé e ji reza mō arɔng de wot á ra pyɛ̂ bes 
pyak wɛt a?’ 

23Ko mê yang ɛn, ‘Ma ga sang tɔk in wɛt. Kyè in e ngamo, à yin de yin e ragas 

pyɛ́ vyes!’ ” 

Lɔ e ra gbondong na lɔ e ra bazɛk 
(Luk 6:47-49) 

24“Yaga ano, kawɛ mwat de e wet betong na neha hom nemo, na a gyeng nɛ, 

a sé sede mwât netsitsɛng de a lɔk lɔ mɛ e ra gbondong. 

25Rwak wa hwo rop, tɛmɛ-nshi na pom, ko gul gwa pɛsɛl na gap, gwa tɛ́s lɔ mo; 

ko mwa ano, ha gaba wɛt, yaga bá kana bomo retîs hɛ e ra gbondong. 

26Ko kawɛ mwat de e wet betong na neha hom nemo wɛt, na a gyeng nɛ wɛt a 

sé sede tɔn de a lɔk lɔ mɛ e ra bazɛk. 

27Rwak wa hwo rop, tɛmɛ-nshi na pom, ko gul gwa pɛsɛl na gap, gwa tɛ́s lɔ mo, 

ko ha gaba. Hm! Lɔ hane ha gaba gaba ves!” 

28E bama de Yɛsu a yɛnɛ neha nemo, bagyɛng bemat o ba langat hɛn e ra 

gwong de a basa a yɛn, 

29yaga gwa sé detu na gwomo de bemât basâ Badu ba ra. Yɛsu a basa a yɛn 

na reto. 

Matayus 8 
Yɛsu a tɛ̀ kparong tyang 

(Mar 1:40-45; Luk 5:12-16) 

1Jeng de Yɛsu a gyirik yi e raku mo, bagyɛng bemat pyak ba raa hɛ. 

2Ko kparong hwak a vey na yɛ, a gaba e nuyel mɛ, ko a ye, “À Darwey, ka sede 

hwà simo, ko hwà vɔk reto na hwo tɛ̀ me tyang.” 

3Yɛsu a nára vwɔ mɛ, ko a ra mɛ̀ mwat o, a yang ɛ, “Ey, me simo; tɛ̀ tyang!” 

Remo-remo, sekwa mo sa hàla hɛ, ko a sɛ̀ netyang. 

4Ko Yɛsu a yang ɛ, “Wok, hwo kwon ha a mwat hwak pyɛ de ma ga ra a hwo wɛt. 

Ko nára hwo vɔk na piris, na a bɛrɛng rebek mō. E bama mo, nára nɔrɔ hemo 
de Mose à kana nɔng nu e ra hɛ, na he dura a kawɛ mwat, hwà ga tɛ̀ tyang.” 

Yɛsu a tɛ̀ sam gbɔng mwat como tyang 
(Luk 7:1-10; 13:28-29; Yoh 4:46-53) 

5Jeng de Yɛsu a yel e ji Kafarnahum, gbɔng o wo bemât comô BeRoma hwak 

a vey na yɛ, a ra won, 

6a ye, “À Da, mwât fwom hom a sé e dyɛngɛ e lɔ na serɔ̂ gbɛrɛ̂k nedem de se 

ro ɛ sizɔng.” 

7Yɛsu a yang ɛ, “Mê wɔ̀ tɛ̀ ɛ tyang.” 

8Ko gbɔng o mo a ye, “Kée wey, à Da! Ma ka vey na hwo yel e lɔ hom wɛt. Hwo 

hanat zɔng, ko mwât fwom hom ê tɛ̀ tyang. 

9Yaga me pyɛ hom ma sé e nɛ̂n gbɔng mwat mot, ko me arɔng ma vɔk bemât 

como e nɛn hom. Me yâng womo, ‘Kyè!’ ko e kyè; me yâng woro, ‘Vey!’ ko 
e vey, ko me yâng sam hom, ‘Rá pyɛ yemo!’ ko e ra yɛ.” 

10Sede Yɛsu a wok há mɛ, a langat hɛ, ko a yâng bemat de ba raa hɛ, “Mwin 

me ha a yin: Ma ga ka di mwat hwak e ji BeIsrayɛl de a tɛ̀ gap mɛ e ra me 
e gwong gwomo sede mwat womo wɛt! 

11Ma to sé ha a yin, bemat pyak ba rɔda yi e rwa rak na yi e rwa tā, ko yɛn ê 

sangal tanga Abraham, na Yishak, tanga Yakɔp e de re pyɛ́ e Segwɔm Lagwi. 

12Ko vane de ba yâng sé e ji segwɔm o, ba rɔda ba gang ɛn e jey e ji lwīl, e kwɔn 

de yɛn a rɔda tosho na be roros yìn mɛn.” 

13Ko Yɛsu a yâng gbɔng o wo bemât como mo, “Kyè wɔ e lɔ! Pyɛ de hwà tɛ̀ gap 

mō e ra me yaga yɛ, yê té.” Ko mwât fwom mɛ mo a tɛ̀ tyang e jeng mo. 

Yɛsu a tɛ̀ gùna Bitrus na bemat behak tyang 
(Mar 1:29-34; Luk 4:38-41) 

14Jeng de Yɛsu a yel e lɔ Bitrus, a di gùna Bitrus o e dyɛngɛ pep-pep na bêk 

fes. 

15A ra vwɔ mɛ, ko bêk fes o ha hàla hɛ. A sogo, ko a yong a yɛ pyɛ́. 

16Sede nawiri na vey, bemat ba vɛ̀sɛ na bemat pyak de ba vɔk cēng. Yɛsu a 

paa begabik beves o na hâ nu mɛ zɔng, ko a tɛ̀sɛ bemât serɔ mo mwa tyang. 

17A ra ano, yaga na be sila mɛ̀ pyɛ de Yɛshaya, zarap Dagwi, à kana ha wɔgɔ, 

“Yɛ pyɛ mɛ a jut nezap nerɔ mot, ko a to kyè na pyɛ́ de ye ro ot.” 

Bemat de ba ye, bê raa Yɛsu 
(Luk 9:57-62) 

18Sede Yɛsu a di regyɛng bemat ra gwɔrɔ hɛ, a nɔ̂ng bemât masâ fwom mɛ nu 

na be ye dɔ vɔk e gurâ gworep gworo. 

19Ko mwât basâ Badu hwak a vey na yɛ, a yang ɛ, “À Mwat Basa, ma rɔda raa 

hwo vɔk e kahɛ kwɔn de hwô vɔk ɛ̀.” 

20Ko Yɛsu a toyo a yɛ, a ye, “Benɛ́t ba vɔk bavɔng mɛn; nenon arɔng na vɔk 

barɛngɛ mɛn. Ko Me de ma tɛ́ me mwat ma vɔk kwɔn de mê dyɛng ɛ̀ na me 
pɔnglɔ wɛt.” 

21Mwat o hwak arɔng, gwining e ji bemât masâ fwom mɛ, a yang ɛ, “À Da, tík 

me, na me tānga wɔ̀ lɛrɛ da hom e ngyen.” 

22Ko Yɛsu a yang ɛ, “Raa me, tik na bavîn bemat be lɛsɛ bemɛn.” 

Yɛsu a tɛ̀ gwogul gwo tumal 
(Mar 4:35-41; Luk 8:22-25) 

23Yɛsu a yel e dwa-nshi, ko bemât masâ fwom mɛ ba raa hɛ wɔ e ji mo. 

24E jeng o, gwogul gwa nusu, gwa hwo pɛsɛl na gap sedesi, ko gwa hashe nshi 

vɔk e ji dwa mo. Ko Yɛsu a sé e dyɛngɛ e de nevwa. 

25Bemat mɛ ba wɔ́ na yɛ, ba wɔ̀ shina hɛ, ba yang ɛ, “À Darwey, sey ot! Wot a 

sé kyè wɔ̀ ye pyɔp!” 

26Yɛsu a yang ɛn, “Yaga sɛ́ de yin a wok bengyip ano ɛ? À yin de yin e tɛ̀ gap 

min mwa e ra me wɛt!” Ko a sogo e tumal, a gyong gwogul o na nshi mo, ko 
kwɔn o ha ye yuu tyɔng wɛt. 

27Bemat o ba langat hɛn, ba ye, “Kée! E yerê wɛ̌ mwat a womo de gwogul na 

gworep be gyeng há mɛ ɛ?” 

Yɛsu a tɛ̀ bemat beba de ba vɔk cēng tyang 
(Mar 5:1-20; Luk 8:26-39) 

28Jeng de Yɛsu a wɔ̀ wul e gura gworo e yɛnɛ̂ sevwêl BeGadara, bemat behak 

beba de ba vɔk cēng ba nusu yi e tara de be lɛsɛ ɛ̀ bavîn bemat, ba man na yɛ. 
Yɛn á ra yol tyɔng wɛt; yaga ano, vit a mwat de á tɔk kwey e gwong o. 

29Remo-remo, yɛn a gbɔ, ba ye, “À Hwey Dagwi, hwó simo sɛ́ na wot arɛt? Hwà 

ga vey e ngamo, na hwo tak a wot reyɔm gyam na jeng de bà kana yong ɛ̀ ye 
vey a?” 

30Kwarâ bezà rwey o gwa losho hɛ e hwomo bagat na yɛn e de rê sehwey. 

31Ko cēng o ya ra won na Yɛsu, ya ye, “Ka sede hwô pat ot, ko tomo hot vɔk 

e kwarâ bezà mo, na wot a wɔ̀ yel e ji vɛ.” 

32A yâng yɛ̄, “Ci in!” Ano cēng o ya nusu, ko ya wɔ̀ yel e bezà mo. Kwara mo 

mwa gwa hwo tele cidirang e vwak, gwa wɔ̀ gaba e gworep, ko gwa wey. 

33Bemât gyeng bezà mo ba jut setele, ba wɔ̀ yel e repomo, ko ba wɔ̀ ha a bemat 

pyɛ̂ mwa tanga pyɛ de ya té na bemat de bá kana vɔk cēng o. 

34Bemât repomo mo mwa ba nusu na be wɔ̀ man na Yɛsu. Ko jeng de yɛn a di 

ɛ, yɛn a ra won na yɛ a hàla yɛnɛ̂ sevwel mɛn. 

Matayus 9 
Yɛsu a tɛ̀ mwât gbɛrɛ̂k nedem tyang 

(Mar 2:1-12; Luk 5:17-26) 

1Yɛsu a yel e dwa-nshi, ko a ye dɔ a gworep vɔk e repomo mɛ. 

2E hwomo, bemat behak ba vey a yɛ na mwat hwak de a vɔk serɔ̂ gbɛrɛ̂k 

nedem, a sé e gwocàre. Sede Yɛsu a di, yɛn a tɛ̀ gap mɛn e ra yɛ, a yâng mwât 
gbɛrɛ̂k nedem o, “À hwey hom, vɔk yey ting! Ba ga hàla a hwo banɛn mō.” 

3Ko bemât basâ Badu behak e hwomo ba ha e neyey mɛn, “Mwat womo a jut 

tó mɛ sede Dagwi!” 

4Yɛsu a tɔk pyɛ́ de yɛn a sé bare, ko a yang ɛn, “Yaga sɛ́ de yin a vɔk bare ves 

e neyey min ɛ? 

5E hɛ̌ mo ha dal na be ye, ‘Ba ga hàla a hwo banɛn mō’, kɛ be ye, ‘Sogo, na 

hwo kyè!’ ɛ? 

6Ko mê dura a yin, na yin tɔk, Me de ma tɛ́ me mwat ma vɔk reto e ngamo e jey 

na me hàla banɛn.” Ko a yâng mwât gbɛrɛ̂k nedem o, “Sogo, jut gwocàre mō, 
na hwo kyè vɔk e lɔ.” 

7Ko mwat o a sogo, a kyè vɔk e lɔ. 

8Jeng de bemat o mwa ba di ano, bengyip ba vo ɛn, ko ba nɔ̂ng Dagwi nerey, 

yaga a nɔ̂ng bemat yerê reto remo. 

Yɛsu a yila Matayus 
(Mar 2:13-17; Luk 5:27-32) 

9Sede Yɛsu a hàla kwɔn hane, a sé kwey, ko a di mwât serês dyâm yeles na 

pyɛ́ hwak de ba tang ɛ, à Matayus e sangal e duk fwom mɛ. A yang ɛ, “Raa 
me.” Ko Matayus a sogo, a raa hɛ. 

10Jeng de Yɛsu á sè sangal e de rê pyɛ́ e lɔ Matayus o, pyak e ji bemât serês 

dyâm yeles na pyɛ́ tanga bemât negwɔn neves ba vey, ko yɛn a re tanga yɛ na 
bemât masâ fwom mɛ. 

11Sede BeFarisi behak ba di ano, yɛn a rangal bemât masâ fwom mɛ, ba yang 

ɛn, “Yaga sɛ́ de mwât basa min e re pyɛ́ na bemât serês dyâm yeles na pyɛ́ 
tanga bemât negwɔn neves behak arɔng arɛt?” 

12Sede Yɛsu a wok ano, a yang ɛn, “Bemat de ba sé tyang be wɔ e lɔ 

vwoshon wɛt sɛ̌ bemat de be ro ɛn. 

13Ko cī in, na yin a bare e ra há hemo, ‘A sé e toshô reyɔm de me simo yi na 

yin, ko a sé e nɔrɔ̂ yas de be yɛt vɔk na Dagwi wɛt.’ Ma vey na me ba yila bemat 
berat wɛt ko vê banɛn e negya.” 

Rángal e ra tik rê pyɛ́ 
(Mar 2:18-22; Luk 5:33-39) 

14E bama mo, bemât raà Yohana wo batisma ba wɔ́ na Yɛsu, ko ba rangal hɛ, 

ba ye, “Yaga sɛ́ de wot tanga BeFarisi wot e tik rê pyɛ́, ko bemât masâ fwom 
mō be tik rê pyɛ́ wɛt ɛ?” 

15Yɛsu a toyo a yɛn, a yang ɛn, “A sé naka na besâ rwâs gwel be lashe yey 

e jeng de rwâs gwel a sé tanga yɛn a? Kée wey! Ko jeng ye kyè vey de bê ba 
jut rwâs gwel o yi na yɛn. E jeng yane kwong, yɛn ê ba tik rê pyɛ́. 

16“Vit a mwat de ê ra fwom na cɛ̌k rugu pyas de ba rɔɔ nà kus yɛ, na a bang mɛ̀ 

revɔng rugu de gwa ga kwop. Yaga cɛ̌k rugu pyas de a ga tɛ̀ yê gunung hɛ, yê 
gwɛ̌ hama rugu mo, yê tɛ̀ kwɔn o he tɛ́ ɛ rey o. 

17Ko vit a mwat de ê tɛ̀ nshî anap de na rɔngɔl nà sogo e betsung de ba ga 

taksal. Ka sede a ra ano, ko betsung bê taksal nshî anap o nê tele e vwel, ko 
betsung o bê lashe hɛn arɔng. Wey, bé shusha nshî anap de na rɔngɔl nà sogo 
e ji betsung de ba ga taksal wɛt, ko pyɛ́ mo mwa bya yê nàra naka.” 

Hwông Yairus na hwā de a ra rugû Yɛsu 

(Mar 5:21-43; Luk 8:40-56) 

18Jeng de Yɛsu a rɔɔ ha há hane, mwat hwak e ji bemakûk BeYuda a hwo yi, a 

gaba e nuyel mɛ, a ye, “Hwóng hom a sé mɛsɛ̂ng ku. Gabɔk wɛt, vey na hwo 
wɔ̀ tɛ̀ vɔ mō e ra yɛ, ko a rɔda to sè na neken.” 

19Yɛsu a sogo, a kyè tanga yɛ, ko bemât masâ fwom mɛ arɔng ba dopɛ. 

20Hwā hwak á sè e hwomo de á sè tak reyɔm na serɔ̂ telê nemi neshey kuru na 

nɛ neba. A vey yi e bamâ Yɛsu, ko a ra nû gworugu mɛ. 

21A hwo bare e yey mɛ, “Ka sede ma ra rugu mɛ zɔng, ko mê tɛ̀ tyang.” 

22Yɛsu a doyo, a di ɛ, ko a yang ɛ, “À hwóng hom, vɔk yey ting! Ba ga tɛ̀ o tyang, 

yaga hwà tɛ̀ gap mō e ra me wɔgɔ, mê tɔk tɛ̀ o tyang.” E jeng o, hwā mo a tɛ̀ 
tyang. 

23Jeng de Yɛsu a pom e lɔ mwât nuyel o, a di bemât pɛsɛ̂l jū tanga regyɛng 

bemat de ra shusha gwolwɛlɛ, 

24ko a yang ɛn, “Kyè in e jey! Hwōng o a ga ku wɛt, ko a sê nevwa zɔng!” Yɛn 

mwa ba hwo shɛgɛsh hɛ. 

25Ko e bama de ba ga paa ɛn e majey, Yɛsu a yel e ji mo, a kaba hwong o na 

vwɔ, ko hwong o a sogo. 

26Rehâ pyɛ de Yɛsu a ra mo ra shara hɛ e mwa yɛnɛ̂ sevwel o. 

Yɛsu a tɛ̀ bebók beba tyang 

27Sede Yɛsu a hàla kwɔn o, a sé kwey, ko bebók behak beba ba raa hɛ, ba gbɔ, 

ba tē, “À Hwey Davit, wok nemwishish mot!” 

28Jeng de Yɛsu a yel e lɔ, bebók o ba wɔ́ na yɛ, ko a rangal hɛn, a ye, “Yin a tɛ̀ 

gap min e ra me wɔgɔ, ma vɔk reto na me tɛ̀, yin a bɛɛ jey a?” Yɛn a yang ɛ, 
“Ey, à Da!” 

29Ko Yɛsu a ra bayis mɛn, a ye, “Tik na a sè ano, sede remo de yin a tɛ̀ gap min 

e ra me.” 

30Ko yɛn a to hwo bɛrɛng jey. Ko Yɛsu a pat bayis e ra yɛn, a yang ɛn, “Yin kwon 

ha a mwat hwak pyɛ yemo wɛt!” 

31Ko yɛn a nusu, yɛn a hwo shara reha mɛ mo e mwa yɛnɛ̂ sevwel o. 

Yɛsu a tɛ̀ kpey tyang 

32Jeng de bemat o bá sè kyè wɔ̀ nusu, bemat behak ba vey a Yɛsu na mwat 

hwak de a tɔk ha wɛt, yaga a vɔk ceng. 

33Ko jeng de Yɛsu a pat ceng o, mwat o a hwo ha, ko regyɛng bemat ba langat 

hɛn, ba tē, “Wot a ga sang di pyɛ yerê yemo e sevwêl Israyɛl wɛt.” 

34Ko BeFarisi ba ye, “A sé e gwɔ̀m cēng de e nɔngɔs hɛ reto na a paa mɛ̀ cēng!” 

Yɛsu a wok nemwishish bemat 
(Mar 6:34; Luk 10:2) 

35Yɛsu a kyě kyè e mwa bapomo tanga nebapomo. A basa a bemat e beduk re 

fongol, ko a shara a yɛn Yɛgɛt Yat e ra Segwɔm Dagwi. A tɛ̀sɛ kasɛ̌ serɔ na 
kayɛ pyɛ de ya tak a bemat reyɔm tyang arɔng. 

36Sede a di regyɛng bemat, a wok nemwishish mɛn, yaga ba ga kyě luk ɛn, ko 

vit a mwat de a tɔk sɛlɛ hɛn; yɛn á sè sede vyēl de ya vɔk lwek wɛt. 

37Yaga ano, a yâng bemât masâ fwom mɛ, “Bwal o gwa sé pyak, ko bemât 

fwom o ba sé hyet zɔng. 

38Yaga ano, rá in won na Darwey, yɛ dâ bwal o, na a bin tomo bemat vɔk e de 

bwal mɛ mo.” 

Matayus 10 
Betom Yɛsu kuru na vɛ beba 
(Mar 6:7; 3:13-19; Luk 9:1; 6:12-16) 

1Yɛsu a yishi bemât masâ fwom mɛ kuru na vɛ beba vey na yɛ, ko a nɔng ɛn 

reto na be paa cēng yi e bemat, na be tɔk tɛ̀ kayɛ yerê serɔ tyang na mwa pyɛ́ 
de ye tak a bemat reyɔm arɔng. 

2Bazâ betom mɛ kuru na vɛ beba ma vemo: Wo mɛsɛng o, à Simɔn, de ba to 

tang ɛ, à Bitrus, tanga gwa mɛ Andarawus, na Yakɔp tanga gwa mɛ Yohana, 
nèy Zɛbɛdayus, 

3na Filip, na Bartɔlɔmayus, na Tomas, na Matayus, mwât serês dyâm yeles na 

pyɛ́, na Yakɔp Alfayus, na Tadayus, 

4na Simɔn, de á sè e yong ɛ na a dul sevwel mɛ, tanga Yuda Iskaryot, de a row 

Yɛsu e yɛnɛ mo. 

Yɛsu a tomo betom mɛ 
(Mar 6:7-13; Luk 9:1-6) 

5Yɛn vemo kuru na vɛ beba mo, Yɛsu a tomo hɛn, ko a nɔng ɛn nu e ra pyɛ́ 

yemo ngan, a yang ɛn, “Yin kwon wɔ e bavwêl yére dyuk, kɛ yin yel e repomo 
rehak rê BeSamariya wɛt. 

6Kyè in wɔ na BeIsrayɛl de ba sé sede vyēl de ya ga vusa hɛ. 

7Jeng de yin a sé kyě kyè, shara hin reha remo: ‘Jeng de Dagwi e lagwi a rɔda 

hwo re negwɔm e ra jey ya ga vey bagat.’ 

8Tɛ̀sɛ hin bemât serɔ tyang, sensa hin vemo de ba ga kushu, tɛ̀sɛ hin bekparong 

tyang, paa in cēng yi e bemat arɔng. Yin a sey reto remo e nɔrɔ, ko rá in fwom 
na rɛ e nɔrɔ arɔng. 

9Yin kwon vɔk dyām e berabak min wɛt, kɛ ya sé dyam shinang, kɛ dyam pyɛng, 

kɛ dyam zwey ayi. 

10Yin kwon jut malâ won yaga kwɛngɛl min, kɛ yin a to gwɛ̌ gworugu 

gwohwak wɛt, kɛ yin vɔk bekpatak kɛ gwele arɔng wɛt. Yaga a jam na be nɔ̂ng 
mwât fwom pyɛ de e simo. 

11“E karɛ repomo kɛ kerepomo de yin ê yel ɛ̀, jāma hin mwat de ê wok há min, 

yi ano, a vey na a sey in e lɔ mɛ. Sangal hin e lɔ mo sɛ̌ jeng de yin e to ba hàla 
pomo mo. 

12Sede yin ê yel e lɔ mo, yē in, ‘Tik na Dagwi a tɛ̀ bemât lɔ hemo be sangal 

tyang!’ 

13Sede bemât lɔ mo ba sey in, tik na té show hê netyang o hê nàra e ra yɛn. Ka 

ano wɛt, ko tik na he to toyo vey na yin. 

14Ka sede mwat hwak a sey in wɛt, kɛ a wet betong na neha min arɔng wɛt, ko 

pagat hin búm de gwa dyɛng e bol min e jeng de yin a hàla lɔ mo kɛ repomo mo. 

15Mwin me ha a yin: Tuk de Dagwi a rɔda ba ra shɔt, ê ba tosho reyɔ̂m bemât 

Sɔdɔm na Gɔmɔra a dal toshô reyɔm mɛ na bemât repomo rane mo.” 

Reyɔm de re kyè vey 
(Mar 13:9-13; Luk 12:11-12; 21:12-17) 

16“Wok in! Ma sé tomo hin sede tyīmit e tê bebwá Yaga ano, vɔk in netsitsɛng 

sede begwɔ̄m, ko sè in hywɛ sede bebɔp. 

17Tē in naka na bemat! Yɛn a rɔda nára hin e vɔ bemât shɔt, ko ba rɔda dak in 

na zining e beduk re fongol. 

18Ko yaga yin a sé bemât raa hom, yɛn a rɔda wɔ na yin e nuyêl begwɔmna na 

begbɔng begwɔ̀m. E hwomo, yin a rɔda nɔ̂ng bemat tanga bemât yére dyuk 
nuha e ra Yɛgɛt Yat. 

19Ko jeng de yɛn a rɔda nára hin e vɔ mɛn, yin kwon sap pyɛ de yin a rɔda ha, 

kɛ gwong de yin ê dul mɛ̀ bato min wɛt. Sede jeng o ya vey, ba rɔda nɔng in pyɛ 
de yin a rɔda ha. 

20Yaga a sé e yin de yin ê ba ha wɛt, ko a sé e Gabîk Da min de hê ha yi na 

yin. 

21“Gwà a rɔda ba nára gwa mɛ, na be mɔrɔ hɛ, ko da a rɔda ba ra tyɛng ano na 

hwey mɛ. Nèy na rɔda ba doyo e ra beda na beneng mɛn, ko nê ba tɛ̀ be mɔbɔs 
hɛn. 

22Kawɛ mwat a rɔda ba bɛɛ hin ves, yaga yin e raa me. Ko ba rɔda ba sey mwat 

de a niri vɔk e yɛnɛ mo. 

23Ka sede ba hwo tak a yin reyɔm e repomo remo, ko tele hin vɔk e repomo 

rehak. Mwin me ha a yin: Yin a rɔda yɛnɛ gwɔsɔ̂ mwa bapomô BeIsrayɛl wɛt 
gyam na Me de ma tɛ́ me mwat me vey. 

24“Mwat de be masa a yɛ pyɛ a dal mwat de e basa a yɛ wɛt, ko sam a dal dalɔ 

mɛ arɔng wɛt. 

25Tik na a vey a mwat de be masa a yɛ, na a tɛ́ ɛ sede mwat de e basa a yɛ mo, 

ko sam sede dalɔ mɛ arɔng. Sede remo de be tâng dâ lɔ mo, à Baal-Zɛbul, ko 
bê yila belɔ mɛ na baza de ba dal ano na neves!” 

Mwat de bê wok bengyip mɛ 
(Luk 12:2-7) 

26“Yaga ano, yin kwon wok bengyip bemat wɛt. Vit a pyɛ de ba ga kana bang, 

de ba rɔda ba wunta yɛ, ko vit a pyɛ de ya sé ye neyaang, de ba rɔda ba tɔk yɛ. 

27Pyɛ́ de me ha a yin e lwīl, to há in yɛ̄ e kwɔ̂n negbey, ko pyɛ́ de ba ga ha a yin 

show-show, mok in yɛ̄ e rahwol. 

28Yin kwon wok bengyip bemat de be mɔrɔ rebêk mwat, ko yɛn e tɔk mɔrɔ gabik 

mɛ wɛt. Wok in bengyip Dagwi, yɛ de a vɔk retô wey na rebek, mwa na gabik 
e kwɔ̂n kya. 

29Be rɛsɛl nenon tyǐ neba e nû kobo gwining wɛt arɛt? Ko mwa ano, vit a kining 

de kê gaba e vwel sana simô Da min. 

30Dagwi a ga basa nepyak setot e ratô kawɛ e ji min. 

31Yaga ano, yin kwon wok bengyip wɛt; yin a dal nenon tyǐ pyak na nerey!” 

Dura tɔ̂k Kristi e nuyêl bemat 
(Luk 12:8-9) 

32“Kawɛ mwat de e dura wɛshɛrɛk e nuyêl bemat wɔgɔ, a tɔk me, ko me arɔng 

ma rɔda ba dura wɛshɛrɛk e nuyêl Da hom de a sé e ji lagwi wɔgɔ, ma tɔk ɛ. 

33Ko kawɛ mwat de e tono e nuyêl bemat wɔgɔ, a tɔk me wɛt, me arɔng ma 

rɔda ba tono hɛ e nuyêl Da hom de a sé e lagwi.” 

Yɛsu a vey na sangâl netyang wɛt ko na wal e negya 
(Luk 12:51-53; 14:26-27; 17:33) 

34“Yin kwon bare wɛt wɔgɔ, ma vey na me tɛ̀ bemât jey be sangal tyang na 

bemɛn. Wey, a sé e sangâl netyang de ma vey mɛ̀ wɛt, ko a sé e wal e negya. 

35Ma vey, yaga na me tɛ̀ mwat a ra repugu na da mɛ, na hwong a ra repugu na 

neng mɛ, na gwel a ra repugu na dekwop mɛ arɔng. 

36Ko belɔ̂ mwat ba rɔda sè vê repugu mɛ. 

37“Kawɛ mwat de a tɛ̀ yey na da mɛ kɛ neng mɛ a dal tɛ̂ yey mɛ na me a vey na 

a sè nwang wɛt. Ko kawɛ mwat de a tɛ̀ yey na hwêy wen kɛ hwêy hwong mɛ a 
dal tɛ̂ yey mɛ na me a vey na a sè nwang me wɛt. 

38Kawɛ mwat de e jut cɔ́gɔt-kak mɛ na a raa me wɛt a vey na a sè nwang 

me wɛt. 

39Kawɛ mwat de e simo na a sey neken mɛ a rɔda bidɛ nɛ, ko kawɛ mwat de a 

ye waa a neken mɛ, yaga e raa me, a rɔda sey nɛ.” 

Sɛ̂ pyɔlɔ 
(Mar 9:41; Luk 10:16) 

40“Kawɛ mwat de a sey in, a sé e me de yɛ a sey, ko kawɛ mwat de a sey me a 

sey womo de a tomo me arɔng. 

41Kawɛ mwat de a sey zarap Dagwi, yaga mwat o a sé zarap Dagwi, a rɔda sɛ̀ 

pyɔlɔ yê zarap Dagwi. Ko kawɛ mwat de a sey mwat rwat, yaga mwat o a sé 
rwat, a rɔda sɛ̀ pyɔlɔ yê mwat rwat arɔng. 

42Kawɛ mwat de e nɔ̂ng hwak e ji vê bamâ mwa e ji bemât raa hom nshî sɔ 

nesurum, yaga yɛ a sé mwât raa hom, mwin me ha a yin, a rɔda ba bidɛ pyɔlɔ 
mɛ wɛt!” 

Matayus 11 
Yohana wo batisma a tomo bemat vɔk na Yɛsu 

(Luk 7:18-23) 

1E bama de Yɛsu a yɛnɛ misang a bemât masâ fwom mɛ kuru na vɛ beba pyɛ́ 

yane, a kyè yi e hwomo na a wɔ̀ basa, na a to wɔ̀ shara Yɛgɛt Yat e bapomo de 
ba sé bagat na kwɔn hane mo. 

2Yohana wo batisma de á sè e lɔ̂ ngyang a wok pyɛ́ de Kristi á sè ra mo, ko a 

tomo bemât masâ fwom mɛ wɔ́ e hwomo, 

3na be rangal hɛ, “E hwo wɛ à mwat de ba ha, e kyè vey, kɛ wot e gyeng mwat o 

hwak arɛt?” 

4Yɛsu a toyo a yɛn, a yang ɛn, “Tō in vɔk na Yohana, na yin a wɔ̀ ha a yɛ pyɛ́ 

de yin e wokos na yēmo de yin e bɛrɛng wɔgɔ: 

5Bebók be tɔk bɛrɛng jey, ko bemat nà bol be tɔk kyè; ba sé tɛ̀ bekparong tyang, 

ko bekpey be tɔk wok há; ba sé sensa vemo de ba ga kushu, ko ba sé basa a 
bepɛng Yɛgɛt Yat. 

6Wo yey pyɛng à womo de a ye bugurɛk yaga me wɛt!” 

Yɛsu a ha e ra Yohana wo batisma 
(Luk 7:24-35; 16:16) 

7Sede bemât masâ fwôm Yohana bá sè kyè wɛrɛn, ko Yɛsu a hwo ha na 

bagyɛng bemat e ra Yohana mo, a ye, “Sɛ́ de yin á simo na yin a di jeng de yin 
á wɔ́ na Yohana e tê hey ɛ? Yin á wɔ̀ di gwohwěy de gul gwo pɛsɛl gwɛ a? 

8Ko e sɛ́ kwong de yin á wɔ̀ di arɛt? E mwat de a tɔrɔ hɛ na yɔ̀m yat a? Wey, 

vemo de be tɔrɔ hɛn ano, be sɛsɛm hɛn e nelɔ begbɔng begwɔ̀m! 

9Há a me hin, e sɛ́ de yin á wɔ̀ di arɛt? Yin á wɔ̀ di zarap Dagwi a? Ey mwin, 

me ha a yin, yin á di mwat de a dal zarap Dagwi. 



1516 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

10Yohana wɛ à mwat o de bà jɛk e ra yɛ e Bwok-basa Dagwi wɔgɔ, “ ‘Di, tom 

hom à womo; ma sé tomo hɛ e nuyel mō, na a yong gwong yaga hwo.’ 

11“Mwin me ha a yin: Vit a mwat de ba tɔ ɛ e jey yemo de a dal Yohana wo 

batisma na nerey. Ko mwa ano, mwat de a dal na nesɛl mwa e ji Segwɔm Lagwi 
a dal ɛ na nerey. 

12E jeng de Yohana á ha reha mɛ, Dagwi á hwo re negwɔm e ra jey. Ko vey 

e remo, bemât repugû segwɔm o be jāma na be dul bemat na retek nà yel e ji 
segwɔm o. 

13Vey e jeng Yohana mo, bwok-basa Badu Mose tanga mwa bezarap Dagwi bà 

kana ha e ra segwɔm o. 

14Ko ka sede yin e simo na yin a sey reha mɛn o, Yohana mo a sé Eliya de bà 

kana ha e ra yɛ wɔgɔ, a rɔda vey. 

15Mwat de a vɔk betong, tik na yɛ a wok! 

16“Ma rɔda tyɛngrɛ bemât jeng yemo na sɛ́ arɛt? Yɛn a sé tyɛng na nèy de na 

sé sangal e nekwɔn rɛsɛl pyɛ́, ko be yila bemɛn, be tē, 

17“ ‘Wot a pɛsɛl a yin jū, ko yin a rɛ̌ wɛt; wot a ra lɛlɛ sesin, ko yin a lashe yey 

min wɛt.’ 

18“Di, Yohana a ga vey, a tik rê pyɛ́, ko a to tik sɔ̂ nshî anap, ko bemat be tē, ‘A 

vɔk ceng!’ 

19Ko di, Me de ma tɛ́ me mwat ma vey, ma sé re na sɔ, ko bemat be tē, ‘Di, 

mwât serwéy na mwât sefeng de a sé sâ bemât serês dyâm yeles na pyɛ́ tanga 
bemât negwɔn neves behak!’ Ko mwa ano, tomong de be yi na netsitsɛ̂ng 
Dagwi be dura, netsitsɛng o na sé mwin.” 

Gawey e ra bapomo de bemat o ba sey tsak o wɛt 
(Luk 10:13-15) 

20E bama mo, Yɛsu a hwo ra a bapomo de a ga ra bwarwêy pyɛ̂ bes mɛ e ji vɛ 

nu, yaga bemat o ba ga doyo yi e banɛn mɛn wɛt, a ye, 

21“Yaa kukuuk! Gawey e ra hwo, à Kɔrasin! Gawey e ra hwo, à Bet-Saida! Ka 

sede ba yâng ra pyɛ̂ bes yemo e bapomô Tur na Sidɔn de ma ra e ji min, ka 
yimo bemat o ba ga yâng sangal e cɛ̂k rugu, na be tɛ̀sɛ fongol pwɛ̀ng e bato 
mɛn, na be dura, yɛn a ga doyo yi e banɛn mɛn! 

22Mwin me ha a yin: Tuk de Dagwi a rɔda ba ra shɔt, a rɔda ba tosho reyɔ̂m 

bapomô Tur na Sidɔn a dal toshô reyɔm mɛ na yin. 

23Ko hwo, à Kafarnahum à! Hwó bare, ba rɔda jut o vɔk e lagwi arɛt? Wey! Ba 

rɔda ba bomo hwo e ji kwɔ̂n kya! Ka sede ba yâng ra pyɛ̂ bes de bá kana ra e ji 
mō e repomô Sɔdɔm, ka repomo mo ra yâng nàra vey e yunung. 

24Mwin me ha a yin: Tuk de Dagwi a rɔda ba ra shɔt, a rɔda ba tosho reyɔ̂m 

repomô Sɔdɔm a dal toshô reyɔm mɛ na hwo!” 

A sé e Yɛsu zɔng de a tɔk Da mɛ 
(Luk 10:21-22) 

25E jeng o, Yɛsu a ye, “À Da, hwo de hwà sé Darwêy lagwi na jey! Ma feng a 

hwo, yaga hwà ga lɛrɛ a bemât netsitsɛng na bemât tɔ́k pyɛ́ yemo, ko hwà ga 
wunta a vemo de ba vɔk tɔ́k wɛt yɛ̄. 

26Ey, ma feng a hwo, à Da, hwà ra ano, yaga a sé simo mō, na pyɛ de hwà di 

ya jam. 

27“Da hom a ga tɛ̀ pyɛ̂ mwa e vɔ hom. Vit a mwat de a tɔk Hwey o sɛ̌ Dâ hɛ 

zɔng, ko vit a mwat de a tɔk Da mo sɛ̌ Hwey o zɔng tanga vemo de Hwey o ha 
simo na he dura a yɛn Da mo.” 

Vemo de ba sé gbɛrɛk bê sɛ̀ pɔngɔ 

28“Vey in na me, mwa hin de yin a sé gbɛrɛk, ko pyɛ́ min ya dal in dirik; mê nɔng 

in pɔngɔ. 

29Wuna hin na me, na me dura a yin gwong, na yin a masa yi na me, yaga ma 

sé hywɛ, ko me dyɛng to hom naka, ko yin a rɔda sɛ̀ pɔngɔ yaga neyey min. 

30Yaga gwong de me simo yin a kwey ɛ̀ gwa sé gbang wɛt, ko swesêk vɔk 

berɔndɔng de me tɛ̀ e ra yin gwa sé begelek.” 

Matayus 12 
Rángal e ra Tuk Shábat 

(Mar 2:23-28; Luk 6:1-5) 

1E jeng yane, Yɛsu á sè kwey e hwirî alkama. Tuk hane mo há sè Tuk Shábat. 

Bemât masâ fwom mɛ ba wok vyong, ko ba hwo kwɔrɔs batô alkama mo, ba re 
yéneng o. 

2Sede BeFarisi ba di ano, ba yâng Yɛsu, “Di, bemât masâ fwom mō ba sé ra 

pyɛ de Badu mot ba ro na be ra Tuk Shábat.” 

3Yɛsu a toyo a yɛn, a yang ɛn, “Yin a ga basa pyɛ de Gbɔng Gwɔ̀m Davit à kana 

ra jeng de yɛ tanga bemat mɛ yɛn à wok vyong wɛt arɛt? 

4À yel e ji duk Dagwi, à re kpam-tuk de bà nása e nuyêl Dagwi, ko à to gas a 

bemat de bà sè tanga yɛ, mwa ano de Badu mot ba ro mwat hwak nà re wɛ sɛ̌ 
bepiris zɔng. 

5Kɛ yin a ga to basa e bwok-basa Badu Mose wɛt arɛt? Kahɛ Tuk Shábat bepiris 

e Gbɔng Duk Re Fongol yɛn e gyilsit redu de ra sé e ra Tuk Shábat. Ko mwa 
ano, a sé a yɛn buru wɛt. 

6Ma sé ha a yin, mwat hwak a sé e ngamo de a dal Gbɔng Duk Re Fongol na 

nerey. 

7Bà jɛk e Bwok-basa Dagwi wɔgɔ, ‘A sé e toshô reyɔm de me simo yi na yin, ko 

e nɔrɔ̂ yas de be yɛt vɔk na Dagwi wɛt.’ Ka yin a yâng tɔk cap-hâ há hemo, ka 
yin a yâng gang bemat de ba ga buru wɛt na shɔt wɛt. 

8Yaga Me de ma tɛ́ me mwat ma vɔk reto e ra Tuk Shábat.” 

Mwat de vwɔ mɛ gwa gyɔt 
(Mar 3:1-6; Luk 6:6-11) 

9Yɛsu a hàla kwɔn hane mo, ko a wɔ̀ yel e duk re fongol mɛn. 

10Mwat hwak a sé e hwomo de vwɔ mɛ gwa gyɔt. Bemat behak ba simo na be 

sɛ̀ pyɛ cak e ra Yɛsu, na be wɔ̂ kun mɛ. Yaga ano, yɛn a rangal hɛ, ba ye, “Badu 
mot ba simo a wot na be tɛ̀ mwât serɔ tyang e Tuk Shábat arɛt?” 

11Yɛsu a yang ɛn, “Ka sede hwak e ji min a vɔk tyimit, ko ya gaba e ji revɔng 

e Tuk Shábat, mwat o a rɔda nára vwɔ, a kaba yɛ, na a pat yɛ e jey wɛt arɛt? 

12Ko mwat a dal vyel pyɛng na nerey zang pyak! Yaga ano, Badu mot ba simo 

a wot na wot a ra pyɛ ryat e Tuk Shábat.” 

13Ano a yâng mwat o, “Nára vwɔ mō.” A nára gwɛ, ko gwa to tɛ̀ gyat tyɛng sede 

gwot. 

14Ko BeFarisi ba nusu, ba hwo jāma begwong de bê wey na Yɛsu. 

Mwât fwom de Dagwi a ga kasa 

15Jeng de Yɛsu a wok pyɛ de BeFarisi ba yong ɛ̀, a hàla kwɔn o. Bemat pyak 

ba raa hɛ, ko a tɛ̀ vê serɔ mwa tyang, 

16ko a nɔng ɛn nu, a ye, “Yin kwon ha a bemat mwat de me ma sé wɛt.” 

17A ra ano, yaga na be bin sila mɛ̀ pyɛ de Dagwi à kana ha e nû Yɛshaya, zarap 

mɛ wɔgɔ, 

18“Di, mwât fwom hom a womo de ma ga kasa, womo de ma tɛ̀ yey na yɛ, ko 

yey hom ya pɛngɛ na yɛ. Ma rɔda nɔng ɛ Gabik hom, ko yɛ a rɔda ha a mwa 
yére bemat jey, me gas shɔt e tē. 

19A rɔda jāma há wɛt, kɛ a tá lwɛ́lɛ arɔng wɛt; vit a mwat de a rɔda wok fwɔ mɛ 

e nehyok. 

20A rɔda kwɔrɔ mapak de wa ye net wɛt, ko a rɔda rimi kywa-kya de wa vey 

bagât ku wɛt. A rɔda ra ano, sɛ̌ bemât mwa ba sey gâs shɔt hom. 

21Ko mwa yére bemat jey ya rɔda sɛt yey e ra yɛ.” 

Yɛsu na Baal-Zɛbul 
(Mar 3:20-30; Luk 11:14-23; 12:10) 

22E bama mo, bemat behak bá vey a Yɛsu na mwat hwak de á sè bwók, ko á 

to sè kpey yaga á vɔk ceng. Yɛsu a tɛ̀ ɛ tyang, ko mwat o a tɔk ha, a bɛrɛng jey 
arɔng. 

23A sé a bemât mwa de ba sé e hwomo kpɔrɔk, ko yɛn a ye, “Kɛ̀ e yɛ de a sé 

Hwey Davit bɛ?” 

24Sede BeFarisi ba wok ano, yɛn a ye, “A sé e Baal-Zɛbul, gwɔ̀m cēng zɔng de 

e nɔngɔ̂s mwat womo reto na a paa mɛ̀ cēng!” 

25Sede remo de Yɛsu a tɔk báre mɛn, a yang ɛn, “Kasɛ̌ sevwel de sa gas ɛ na 

se tó como na tô sɛ sa rɔda lashe hɛ. Ko kahɛ pomo kɛ lɔ de ha gas ɛ na he ra 
repugu na tô hɛ ha rɔda gaba. 

26Ko ka sede Shetan a yâng tɔk pat tó mɛ, a yâng sé tó como na tó mɛ a wane. 

Yi e rɛ̌ de segwɔm mɛ sê tumal arɛt? 

27Ko ka sede me paa cēng na retô Baal-Zɛbul, ko bemât raa min ɛ̄, be paa yɛ̄ 

na retô wà arɛt? Di, pyɛ de bemât raa min o be ra ye dura tsɛng-tsɛng, yin a ga 
buru. 

28Ko sede remo de me paa cēng na retô Gabik Dagwi, ko hane he dura, Dagwi 

a ga hwo re negwɔm e ra yin. 

29“Vit a mwat de ê tɔk yel e lɔ mwât gap na a hashe pyɛ́ mɛ, sɛ̌ a tānga rɔgɔs 

mwât gap o e ngyen. E bama mo, ê tɔk hashe pyɛ́ mɛ. 

30“Kawɛ mwat de a sé nwang me wɛt a kyɛ́ ɛ me; ko yɛ womo de e sɛlɛ me e de 

tulâ pyɛ́ wɛt e shara yɛ̄. 

31Yaga ano, ma sé ha a yin, Dagwi ê tɔk hàla a bemat yére banɛ̂n mwa de yɛn 

e ragas, na mwa yére há ves de be ha e ra yɛ. Ko a rɔda hàla a mwat de a ha 
há ves e ra Gabik Jɛrɛ wɛt. 

32Dagwi ê to tɔk hàla a kawɛ mwat de a ha há ves e ra Me de ma tɛ́ me mwat, 

ko a rɔda hàla a mwat de a ha há ves e ra Gabik Jɛrɛ wɛt, kɛ e jeng yemo kɛ 
e jeng de ye kyè vey arɔng.” 

Be tɔk cɔgɔt yi e nèy de ye tɔs 
(Luk 6:43-45) 

33“Ka sede cɔgɔt ya sé ryat, nèy o nê sè nerat, ko ka sede cɔgɔt o ya sé vyes, 

nèy o nê sè neves arɔng. Yaga be tɔk cɔgɔt yi e nèy de ye tɔs. 

34À yin bègàbak! Yi e rɛ̌ de yin e tɔk ha pyɛ́ ryat, a remo de yin a sé beves arɛt? 

Yaga pyɛ́ de mwat e ha na nu, e yɛ̄ de ye sila yey mɛ. 

35Mwat rwat e ha pyɛ́ ryat yi e pyɛ́ ryat de ya sé e yey mɛ, ko mwat vwes e ha 

pyɛ́ vyes yi e pyɛ́ vyes de ya sé e yey mɛ arɔng. 

36“Ma sé ha a yin, tuk de Dagwi a rɔda ba ra shɔt, ba rɔda ba rangâl kawɛ mwat 

e ra pyɛ de ya tɛ̀ a ha kahɛ há hê kpɛɛ de á kana ha. 

37A sé e neha mō nɛ de ba rɔda ba ra a hwo mɛ̀ shɔt: E nɛ de na rɔda ba tɛ̀ be 

hàla hwo washak kɛ be gang o na shɔt.” 

Bemat ba simo Yɛsu a dura a yɛn pyɛ bes cak 

(Mar 8:11-12; Luk 11:29-32) 

38Behak e ji bemât basâ Badu na BeFarisi ba yâng Yɛsu, “À Mwat Basa, wot 

e simo wot a di pyɛ bes cak yi na hwo.” 

39Ko Yɛsu a toyo a yɛn, a ye, “Bemât jeng yemo ba sé beves, ko be kyɛ́ ɛn nà 

raa Dagwi! Yin e simo be dura a yin pyɛ bes cak a? Wey! Pyɛ bes de ba rɔda 
dura a yin yɛ, à yè Yona, zarap Dagwi. 

40Sede remo de Yona à ra pɔlɔ tat, gwi na turuk, e ji jîm gwogbɔng gwotɔk, ano 

arɔng Me de ma tɛ́ me mwat ma rɔda ra pɔlɔ tat, gwi na turuk, e nɛ̂n vwel. 

41Tuk de Dagwi a rɔda ba ra shɔt, bemât Nineve yɛn a rɔda ba sogo tanga 

bemât jeng yemo, ko yɛn a rɔda ba tɛ̀ kun mɛn, yaga bemât Nineve mo bà kana 
doyo yi e banɛn mɛn jeng de yɛn à wok Yona à shara hâ Dagwi. Ko di in, mwat 
hwak a sé e ngamo de a dal Yona mo na nerey. 

42Tuk shɔt o arɔng, hwā de à sè gbɔng gwɔ̀m e rwa batin a rɔda ba sogo tanga 

bemât jeng yemo, ko a rɔda ba tɛ̀ kun mɛn, yaga à kyě gwɔsɔ yi e yɛnɛ̂ jey, na 
a wokos neha tɔ́k ne Sɔlɔmɔn. Ko di in, mwat hwak a sé e ngamo de a dal 
Sɔlɔmɔn o na nerey.” 

Ceng de ya to toyo 
(Luk 11:24-26) 

43“Jeng de ceng ya ga nusu yi e ji mwat, ya sé kyě kyè e nedem nehwogot na 

ye jāma kwɔn de yê pɔng ɛ̀, ko ye sɛ̀ kwɔn o wɛt. 

44Ko ye yâng tô yɛ, ‘Mê to me vɔk e lɔ hom de ma ga kana yi ɛ̀.’ Ko jeng de ye 

wɔ, ye sɛ̀ lɔ mo, vit à pyɛ cak e ji mo, ba ga yishing hɛ haalal, ko ba ga to yong 
hɛ mwa gyat. 

45Ye to kyè, ko ye wɔ̀ vey na cēng o cak tyaama de ya dal yɛ̀ na neves, ko ye 

yel na ye sangal e hwomo. E yɛnɛ mo, negwɔn sangâl mwat o ne dal ne 
mɛsɛng o na neves. Pyɛ ma yemo de yê té na bemat beves vê jeng yemo.” 

Nêng Yɛsu na begwa mɛ 
(Mar 3:31-35; Luk 8:19-21) 

46Sede Yɛsu á sè rɔ̌ ha na regyɛng bemat o, neng mɛ na begwa mɛ ba hwo 

pom, ba tumal e majêy lɔ mo, yɛn a sé simo na yɛn a ha na yɛ. 

47Yaga ano, mwat hwak de a sé e hwomo a ha a yɛ, “Di, neng mō na begwa 

mō ba sé e tumal e majey, yɛn e simo be ha na hwo.” 

48Yɛsu a toyo a mwat o, a yang ɛ, “E wà, à neng hom ɛ? E beva, à begwa 

hom arɛt?” 

49Ko a nára vwɔ mɛ wɔ na bemât masâ fwom mɛ, a ye, “Di, neng hom na begwa 

hom a vemo! 

50Kawɛ mwat de e ra pyɛ de Da hom de a sé e ji lagwi e simo, e yɛ wɛ de a sé 

gwa hom na neng hom arɔng.” 

Matayus 13 
Gwɔrɔ-hâ mwât berê yére 

(Mar 4:1-9; Luk 8:4-8) 

1E tuk hining o, Yɛsu a nusu yi e lɔ, ko a wɔ̀ sangal e vwâ gworep na a basa a 

bemat. 

2Bagyɛng bemat de ba tula hɛn bá sè bagbɔng o sizɔng. Yaga ano, a yel e dwa-

nshi, a sangal, ko bemat o mwa ba sé tumal e rekwogom. 

3Yɛsu a misang a yɛn pyɛ́ pyak na gwɔrɔ-há detidetu, a yang ɛn: “Mwat hwak a 

nusu na a wɔ̀ bere yére. 

4Jeng de a sé bere yére mo, cak ya gaba e tê gwong, ko benon ba vey, ba tɔng 

yɛ̄. 

5Cak ya gaba e kwɔ̂n kusha, kwɔn de ha vɔk nefongol pyak wɛt. Yére mo ya 

tānga vungu, yaga kwɔn o ha vɔk nefongol yɛt wɛt. 

6Ko jeng de gwi gwa vey e tē, gwa tá yɛ̄, ko ya hworok, yaga berinîs yɛ̄ bá kana 

yel yikyik e vwel wɛt. 

7Cak ya gaba e kwɔ̂n serɔgɔ. Rɔgɔ mo ha ras, ko ha vo yɛ̄. 

8Ko cak arɔng ya gaba e nefongol nerat, ya tɛ̀ yéneng, ko ba sɛ̀ pyɛ de ba bere 

zang naga (100), cak kuru batyiimin (60), na cak kuru batat (30).” 

9E yɛnɛ mo, Yɛsu a yang ɛn, “Mwat de a vɔk betong, tik na yɛ a wok.” 

Retîn gwɔrɔ-há mo 
(Mar 4:10-12, 25; Luk 8:9-10, 18; 10:23-24) 

10Bemât masâ fwôm Yɛsu ba vey na yɛ, ba rangal hɛ, “Yaga sɛ́ de hwó ha na 

bemat na gwɔrɔ-há arɛt?” 

11Yɛsu a hanat, a yang ɛn, “A sé e yin vɛ de ba nɔng in tɔ̂k pyɛ̂ neyaàng Segwɔm 

Lagwi, ko a sé e yɛn wɛt. 

12Yaga mwat de a vɔk pyɛ cak, ba rɔda to gwɛ̌ a yɛ, yaga na a bin vɔk yɛ shɛrɛk, 

ko yɛ de a vɔk pyɛ wɛt, ba rɔda sey ɛ̀ yi na yɛ kepyɛ de a vɔk. 

13Pyɛ de ya tɛ̀, ma ha na yɛn na gwɔrɔ-há a yet: Yɛn e bɛrɛng, ko yɛn e di wɛt, 

yɛn e wokos, ko yɛn e wok kɛ be tɔk pyɛ mo wɛt. 

14Yaga ano, pyɛ de Yɛshaya, zarap Dagwi, à kana ha ya sila yi na yɛn: “ ‘Bemat 

vemo yɛn ê sǎ e de wokos, ko yɛn ê tɔk há mo wɛt, yɛn ê sǎ e de bɛrɛng, ko 
yɛn ê di pyɛ cak wɛt. 

15Yaga neyey bemat na ga tɛ́ ɛn kashalang, yɛn a bang betong mɛn, yɛn a to 

bang bayis mɛn. Ka a sé ano wɛt, ka yɛn a yâng bɛrɛng na bayis mɛn, yɛn a 
yâng wokos na betong mɛn, yɛn a yâng tɔk tsak o e neyey mɛn, ko yɛn a yâng 
doyo vɔk na Dagwi de ê tɛ̀ ɛn tyang.’ 

16“Ko yin à, yin a sé vê yey pyɛng, yaga bayis min be tɔk bɛrɛng jey, ko betong 

min be tɔk wokos há. 

17Mwin me ha a yin: Bezarap Dagwi pyak, tanga pyak e ji bemat de ba ra pyɛ 

de Dagwi e simo bà kana vɔk cwey dî pyɛ́ de yin e bɛrɛng, ko yɛn à di yɛ̄ wɛt, 
bà kana to simo be wok pyɛ́ de yin e wokos, ko yɛn à wok yɛ̄ wɛt.” 

Yɛsu a nɔng cap-hâ gwɔrɔ-há mo 
(Mar 4:13-20; Luk 8:11-15) 

18“Wet in betong, na yin a masa cap-hâ gwɔrɔ-hâ mwât berê yére mo: 

19Bemat de be wok há e ra Segwɔm Dagwi, ko yɛn a tɔk hɛ wɛt, yɛn a sé sede 

yére yane de ya gaba e tê gwong. Shetan, wo neves, e vey, ko e sey ɛ̀ na gap 
pyɛ de bá kana bere e neyey mɛn. 

20Yére yane de ya gaba e ra kusha ya sé e tô bemat de be wok reha mo, ko e ji 

jeng o, yɛn e sey rɛ na yey pyɛng. 

21Ko re tɛ̀ berinis e ji mɛn wɛt, yɛn e pɔl ɛ̀ ba wɛt. Jeng de reyɔm re vey, kɛ be 

hwo tak a yɛn reyɔm yaga reha mo, ko remo-remo, yɛn e to ɛn na bama. 

22Yére de ya gaba e ji serɔgɔ ya sé e tô vemo de be wok reha mo, ko bɔrɔ̂k pyɛ̂ 

jey, na netâ yas ye vo reha mo, ko re mara wɛt. 

23Ko yére de ba bere e nefongol nerat ya sé e tô bemat de be wok reha mo, ko 

be tɔk rɛ. Be ra mɛ̀ fwom naka, sede yére de ya tɛ̀ zang naga (100), cak kuru 
batyiimin (60), ko cak kuru batat (30) arɔng.” 

Gwɔrɔ-há e ra behwěy e hwiri 

24Yɛsu a to vey a yɛn na gwɔrɔ-há mo hak, a ye, “Segwɔm Lagwi sa sé sede 

ngan: Mwat hwak a wɔ̀ bere yére ryat e hwiri mɛ. 

25Ko nabwalak jeng de bemat ba sê nevwa, mwât repugu mɛ a wɔ̀ bere yére 

behwěy e hwirî alkama mɛ mo, ko a to kyè wɛrɛ. 

26Jeng de alkama mo wa ras, wa tɛ̀ bato naka, ko behwěy o arɔng ba nusu. 

27Besam dâ hwiri mo ba vey na yɛ, ba ye, ‘À da, a sé e yére ryat de hwá bere 

e hwiri mō wɛt a? Yi e gwa kwong de behwěy ba yi ɛ̀ arɛt?’ 

28A toyo a yɛn, a yang ɛn, ‘A sé e wo repugu hwak de a ra ano.’ Yɛn a to rangal 

hɛ, ‘Hwô simo na wot a wɔ̀ lùyu vɛ arɛt?’ 

29Ko a yang ɛn, ‘Wey, yaga jeng de yin ê sè lùyu behwěy o, gyeng rɔ̌ yin ê kyě 

lùyu alkama mo hwak tanga vɛ. 

30Tík in na mwa yɛ̄ bya ye ras e dem o sɛ̌ jeng bwal. E jeng yane, ma rɔda yâng 

bemât bwal o: Tānga tula hin behwěy o e ngyen, na yin a rɔgɔs vɛ bapam o 
bapam o, na be tɛ̀ kya e vɛ arɔng. E bama mo, toyo hin na yin a wɔ̀ yɛt 
alkama mo, na be bang wɛ e ji gban hom.’ ” 

Gwɔrɔ-há e ra keyenêng mastat 
(Mar 4:30-32; Luk 13:18-19) 

31Yɛsu a to ha a yɛn gwɔrɔ-há mo hak, a ye, “Segwɔm Lagwi sa sé sede ngan: 

Mwat hwak a jut keyenêng mastat, ko a tus e hwiri mɛ. 

32Mwa ano de ka dal bwang yére mwa de be tus na nesɛl, ko jeng de ka ras, 

ke dal bwang batîn berang de be tus e ji bwi. Ke tɛ́ ɛ retîn cɔgɔt; ko benon be 
tɔk yís na be lɔkɔs barɛngɛ mɛn e nelang o.” 

Gwɔrɔ-há e ra géy-sing 
(Luk 13:20-21) 

33Yɛsu a to gwɛ̌ ha a yɛn gwɔrɔ-há mo gbak, a ye, “Segwɔm Lagwi sa sé sede 

ngan: Hwā hwak a jut géy-sing, ko a wuna wɛ na shǐ tat hê nemuk, sɛ̌ regat o 
mwa ra tɛ́ ɛ fugum.” 

Pyɛ de ya tɛ̀ Yɛsu a ra fwom na gwɔrɔ-há 
(Mar 4:33-34) 

34Yɛsu a ra fwom na gwɔrɔ-há pyak na a ha a bagyɛng bemat pyɛ́ yemo mwa, 

ko a ha a yɛn pyɛ cak sana gwɔrɔ-há wɛt. 

35A ra ano, yaga na a bin sila pyɛ de zarap Dagwi à kana ha wɔgɔ, “Ma rɔda ra 

fwom na gwɔrɔ-há jeng de mê ha na yɛn, ma rɔda ha a yɛn pyɛ́ de yà sè e lɛrɛ 
yimo jeng de bà yong jey.” 

Yɛsu a nɔng cap-hâ gwɔrɔ-há e ra behwěy 

36Yɛsu a hàla bagyɛng bemat o, ko a wɔ̀ yel e ji lɔ. Bemât masâ fwom mɛ ba 

wɔ̀ sɛ̀ ɛ e lɔ mo, ba yang ɛ, “Misang a wot cap-hâ gwɔrɔ-há e ra behwěy e ji 
hwiri.” 

37Yɛsu a yang ɛn, “Yɛ mwat wane de a bere yére ryat o mo a sé Me de ma tɛ́ 

me mwat. 

38Hwiri mo, gwɛ à jey, ko yére ryat o ya sé bemat de Dagwi e re negwɔm e ra 

yɛn. Behwey o vɛ à bemat de be raa gwɔ̀m cēng, wo neves, 

39ko mwât repugu de a bere behwěy o, yɛ à gwɔ̀m cēng o. Jeng bwal o, yɛ à 

jeng yɛnɛ̂ jey, ko bemât bwal o, vɛ à betom-lagwi. 

40Sede remo de be lùyu behwěy o na be tɛ̀ kya e vɛ, a rɔda ba sè tyɛng ano 

e jeng yɛnɛ̂ jey: 

41Me de ma tɛ́ me mwat ma rɔda ba tomo betom-lagwi na be tula yi e ji segwɔm 

hom mwa bemat de be tɛ̀sɛ bemat be ragas banɛn tanga mwa vemo de be 
ragas pyɛ́ vyes. 

42Yɛn a rɔda bomos hɛn e ji gwokya de gwo re sedesi, e kwɔn de yɛn a rɔda ba 

tosho na be roros yìn mɛn. 

43Ko vemo de be ra pyɛ de Dagwi e simo yɛn a rɔda ba lolo sede gwi e ji 

segwɔm Da mɛn. Mwat de a vɔk betong, tik na yɛ a wok!” 

Gwɔrɔ-há e ra yas de ba lɛrɛ e cap 

44“Segwɔm Lagwi sa sé sede ngan: Mwat hwak a sɛ̀ yas de bá kana lɛrɛ e ji 

cap. Jeng de a sɛ̀ yɛ, a to bang yɛ e hwomo gbak. Ko yaga a vɔk yey pyɛng 
ding-ding, a kyè, a wɔ̀ row kayɛ pyɛ de a vɔk, ko a sey mɛ̀ cap yane mo.” 

Gwɔrɔ-há e ra beta berat sedesi 

45“Ano arɔng, Segwɔm Lagwi sa sé sede ngan: Gbɔng jik hwak a wɔ̀ jāma beta 

berat sedesi. 

46Jeng de a sɛ̀ gwining de gwa vɔk nerat yɔ̀kyɔk, a kyè, a wɔ̀ row kayɛ pyɛ de 

a vɔk, ko a sey mɛ̀ gwɛ.” 

Gwɔrɔ-há e ra segun 

47“Segwɔm Lagwi sa to sé sede ngan: Bemât vôs betɔk behak ba bomo segun 

mɛn e ji gworep, ko yɛn a vos yerê betɔk detidetu. 

48Jeng de segun o sa sila, bemât vôs betɔk o ba hwɔlɔ sɛ vɔk e rekwogom. Ko 

yɛn a sangal na be kasa betɔk berat o. Yɛn a tɛ̀sɛ berat o e ji sháp, ko ba bomos 
beves o. 

49A rɔda ba sè tyɛng ano e jeng yɛnɛ̂ jey: Betom-lagwi ba rɔda ba nusu na be 

gas bemat de be ragas pyɛ́ vyes yi e vemo de be ragas pyɛ́ de Dagwi e simo. 

50Yɛn a rɔda bomos hɛn e ji gwokya de gwo re sedesi, e kwɔn de yɛn a rɔda 

tosho na be roros yìn.” 

Há e ra pyɛ́ pyas na pyɛ́ ryoso mo 

51Yɛsu a rangâl bemât masâ fwom mɛ, a ye, “Yin a ga tɔk pyɛ́ yemo mwa 

yɛ̄ arɛt?” Yɛn a toyo a yɛ, “Ey.” 

52Ko a yang ɛn, “Hemo he dura wɔgɔ, kawɛ mwât basâ Badu de a tɛ́ ɛ mwât 

masâ fwom e ji Segwɔm Lagwi a sé sede dâ lɔ hwak de e paa yi e gban mɛ pyɛ́ 
de ya sé pyas o, mwa na yēmo de ya sé ryoso.” 

Bemât Nazarɛt ba kyɛ́ ɛn Yɛsu 
(Mar 6:1-6; Luk 4:16-30) 

53E bama de Yɛsu a yɛnɛ hâ gwɔrɔ-há detidetu mo, a hàla kwɔn o, 

54ko a toyo wɔ e repomô lɔ mɛ. E hwomo, a basa a bemat e ji duk re fongol 

mɛn, ko yɛn a langat hɛn, ba tē, “Mwat womo a sɛ̀ netsitsɛng nemo yi 
e gwa arɛt? A to sɛ̀ retô râ pyɛ̂ bes yemo yi e gwa arɛt? 

55À besa! E hwêy mwât fwom cɔ́gɔt a hemo wɛt arɛt? Rezâ neng-gwɔ̂ hɛ, à 

Marya wɛt a, ko begwa mɛ, à Yakɔp, na Yɔsɛf, na Simɔn, tanga Yuda wɛt arɛt? 

56Bepolgwo mɛ mwa ba sé na sangal e ngamo tanga wot wɛt arɛt? Ko sɛ̌ yi 

e gwa de a sɛ̀ pyɛ́ yemo mwa arɛt?” 

57Yaga ano, yɛn a kyɛ́ ɛn hɛ. Ko Yɛsu a yang ɛn, “Bemât mwa be nɔngɔ̂s zarap 

Dagwi nerey sɛ̌ bemât repomo mɛ na belɔ mɛ.” 

58A ra pyɛ̂ bes pyak e hwomo wɛt, yaga yɛn a tɛ̀ gap mɛn e ra yɛ wɛt. 

Matayus 14 
Rekû Yohana wo batisma 

(Mar 6:14-29; Luk 9:7-9) 

1E jeng yane, Gbɔng Gwɔ̀m Herodes a wok neha de bemat ba shara e ra Yɛsu. 

2Ko a yâng bemât fwom mɛ, “Yaa kukuuk! Womo a sé e Yohana wo batisma. 

Ba ga to sene hɛ yi e reku! Pyɛ ma yemo de ya tɛ̀, a vɔk reto na a ra mɛ̀ pyɛ̂ 
bes yemo.” 

3Yɛ Herodes o á kana tɛ̀, be vo Yohana, be rɔgɔs hɛ na be tɛ̀ ɛ e lɔ̂ ngyang. 

Retîn pyɛ de ya tɛ̀ a ra ano a ret ngan: Á kana jut hwâ gwa mɛ Filip, ko á ra 
weneng mɛ. Ba tâng hwā mo, à Herodyas. 

4Ko Yohana a tâng Herodes, “A sé tyɛng de hwà jut hwâ gwa mō 

e weneng wɛt!” 

5Herodes a simo na a mɔrɔ Yohana mo, ko a tele hɛ bemat, yaga yɛn a jut 

Yohana a sé zarap Dagwi. 

6Sede tûk tɔ̂ Herodes ha doyo, hwông Herodyas a rɛ̌ a bemat de ba rini hɛn, ko 

rɛ́ɛ mo ha pɛngɛ a Herodes yey sizɔng. 

7Yaga ano, a ha a hwong o na sira wɔgɔ, a rɔda nɔng ɛ kayɛ pyɛ de e simo. 

8Hwong o a wɔ́ na neng mɛ, na a rangal hɛ pyɛ de ê ye. Ano kwong, a toyo a 

gbɔng gwɔ̀m na há, a ye, “Nɔng me e ngamo ratô Yohana wo batisma e bworo!” 

9Yêy gbɔng gwɔ̀m o ya lashe hɛ; ko yaga sira de a ga kana ra e nuyêl bekɛnɛt 

mɛ, a nɔng nu be nɔ̂ng hwong o pyɛ de a ra won o. 

10Ko a tɛ̀ be wɔ̀ tùt ratô Yohana e lɔ̂ ngyang o. 

11Ba vey na rɛ e ji bworo, ba nɔ̂ng hwong o, ko hwong o a wɔ̀ nɔ̂ng neng mɛ. 

12Bemât masâ fwôm Yohana ba wɔ́, ba jut rebek mɛ, ko yɛn a wɔ̀ lɛrɛ rɛ. 

E bama mo, yɛn a wɔ̀ ha a Yɛsu pyɛ de ya té. 

Yɛsu a nɔ̂ng beras gu batungun pyɛ́ 
(Mar 6:30-44; Luk 9:10-17; Yoh 6:1-14) 

13Sede Yɛsu a wok pyɛ de ya ga té na Yohana, a hàla kwɔn o e dwa-nshi, a 

kyè vɔk e kwɔn de vit a mwat, yɛ nju mɛ zɔng. Jeng de bemat ba wok ano, ba 
halsa bapomo mɛn, ko ba raa hɛ e bol. 

14Yɛsu a wul gura gworo, ko a gyirik yi e dwa-nshi mo. Jeng de a di gbɔng 

regyɛng bemat, a wok nemwishish mɛn, ko a tɛ̀sɛ bemât serɔ mɛn tyang. 

15Sede nahywegelek na vey, bemât masâ fwom mɛ ba vey na yɛ, ba yang ɛ, 

“Di, gwi gwa ga kyè, ko kwɔn hemo ha sé vit à mwat. Tɛ̀ bemat o e gwong, yaga 
na yɛn a kyè vɔk e nebapomo, na yɛn a wɔ̀ sey a bato mɛn pyɛ̂ re.” 

16Ko Yɛsu a toyo a yɛn, a ye, “A sé gbing-gbing na yɛn a kyè wɛt. Yin pyɛ min, 

nɔng in hɛn pyɛ cak na be re.” 

17Yɛn a yang ɛ, “Kéy kàa! Pyɛ de wot a vɔk e ngamo ya sé bāgat kpam-tuk 

batungun na betɔk beba zɔng!” 

18A yang ɛn, “Vey in na vɛ e ngamo na me.” 

19Ko a tɛ̀ bemat o be sangal e ra sɔng. Ano arɔng, a jut bagat kpam-tuk vane 

batungun tanga betɔk beba, a tɛ̀ bayis mɛ vɔk e lagwi, ko a feng a Dagwi yaga 
pyɛ́ mo. A hwo kwɔrɔs bagat o, a nɔ̂ng bemât masâ fwom mɛ, ko bemat mɛ ba 
gas a bemat o vɛ arɔng. 

20Yɛn mwa ba re, ba siris. Bwang o gwa pɔl, ko bemât masâ fwom mɛ mo ba 

to sila sháp kuru na yɛ bya (12) na cɛ́k o de ya pɔl. 

21Nepyak bemat de ba re pyɛ́ mo na sé sede gu batungun (5,000); beras zɔng 

a vane, sana tɛ̀ beha na nèy. 

Yɛsu a kyè e ra tɛ̂t nshi 
(Mar 6:45-52; Yoh 6:15-21) 

22E bama mo, Yɛsu a tɛ̀ bemât masâ fwom mɛ gbing-gbing be yel e dwa-nshi, 

na be ka kyè e nuyel mɛ vɔk e gura gworo, ko yɛ a ka tɛ̀ bemat e gwong. 

23E bama de a ga tɛ̀ ɛn e gwong, yɛ nju mɛ a tút vɔk e raku, na a wɔ̀ ra won. 

Jeng de nawiri na vey, yɛ a rɔngɔl e hwomo nju mɛ, 

24ko dwa-nshi mo wa ga kana kyè yikyik yi e rekwogom. Bagung nshi bá sè tak 

a yɛn tyɔng wɛt, yaga gul gwa gangas hɛn na bama. 

25E rwa hwol gasi, a sé kyè wɔ na yɛn, e kyè e ra tɛ̂t nshi. 

26Ko jeng de bemât masâ fwom mɛ ba di ɛ, a sé kyè e ra tɛ̂t nshi, yɛn a ye lot 

sizɔng, yɛn a ye, “A sé e wovuvwel!” Ko yɛn a dak sekun yaga bengyip. 

27Yɛsu a vɛ̌ hanat na yɛn, a yang ɛn, “Vɔk in yey ting! A sé me. Yin wok 

bengyip wɛt!” 

28Ko Bitrus a toyo a yɛ, a ye, “À Darwey, ka sede a sé hwo wɛ, yang me, me 

vey na hwo e ra tɛ̂t nshi mo.” 

29Yɛsu a yang ɛ, “Vey!” Bitrus a gyirik yi e dwa-nshi mo, ko a hwo kyè e ra tɛ̂t 

nshi vɔk na Yɛsu. 

30Ko jeng de a di gul de gwa pɛsɛl na gap, a tɛ̀ bengyip, ko a hwo kyè wɔ̀ ye 

pyɔp. A tɛ̀ sekun, a ye, “À Darwey, sey me!” 

31Remo-remo, Yɛsu a nára a yɛ vwɔ mɛ, a kaba hɛ, ko a yang ɛ, “À hwo de hwà 

tɛ̀ gap mō mwa e ra me wɛt! Yaga sɛ́ de hwà tó yey arɛt?” 

32Sede yɛn a yel e dwa-nshi mo, gul o gwa ye ting. 

33Ko vemo de ba sé e ji dwa mo ba re a yɛ fongol, ba tē, “Mwin, hwà sé Hwey 

Dagwi!” 

Yɛsu a tɛ̀sɛ bemât serɔ e Gɛnɛsarɛt tyang 
(Mar 6:53-56) 

34Sede yɛn a ye dɔ, yɛn a gyirik e Gɛnɛsarɛt. 

35E hwomo, bemât kwɔn o ba tɔk Yɛsu, ko yɛn a tomsal na há mo vɔk e yɛnɛ̂ 

sevwel o mwa. Ko bemat ba vɛ̀sɛ a yɛ na mwa vemo de ba ro ɛn. 

36Yɛn a ra won na yɛ, ka a tik vê serɔ mo be ra nû gworugu mɛ zɔng. Ko mwa 

vemo de ba ra gwɛ, ba tɛ̀ tyang. 

Matayus 15 
Pyɛ́ de bedabeda bà basa 

(Mar 7:1-13) 

1Behak e ji BeFarisi na bemât basâ Badu ba vey yi e Yɛrusalɛm wɔ na Yɛsu, 

yɛn a rangal hɛ, 

2“Yaga sɛ́ de bemât masâ fwom mō be kyɛ́ ɛn nà raa basâ bedabeda mot arɛt? 

Yaga yɛn e kus vɔ mɛn gyam na be re pyɛ́ wɛt.” 

3Yɛsu a toyo a yɛn, a yang ɛn, “Ko yin ɛ̀, yaga sɛ́ de yin e kyɛ́ in nà raa redu 

Dagwi, ko yin e raa bása min zɔng arɛt? 

4Yaga Dagwi à kana ye, ‘Nɔ̂ng da mō na neng mō nerey’, ko à to ye, ‘Kawɛ 

mwat de a dùsa da mɛ kɛ neng mɛ, a sé gbing-gbing be mɔrɔ hɛ.’ 

5Ko yin, yin e basa wɔgɔ, mwat ê tɔk yâng da mɛ kɛ neng mɛ, ‘Pyɛ de ma ga 

ye, mê nɔng in, ma ga nɔ̂ng Dagwi yɛ e nɔrɔ.’ 

6Ko ka sede mwat o a ye ano, ko yin e basa, a sé gbing-gbing wɛt na a nɔ̂ng 

da mɛ nerey. Yi ano, yin a sé tɛ̀ hâ Dagwi he sè pyɛ wɛt, yaga na yin a bin raa 
bása hê tó min. 

7À yin bemât nenu-neba! Yɛshaya à ha tyɛng jeng de à ha há yi na Dagwi e ra 

yin wɔgɔ, 

8“ ‘Dagwi a ye, bemat vemo be nɔng me nerey na nenu mɛn zɔng, ko neyey 

mɛn na sé yikyik na me. 

9Jeng de yɛn a sé re a me fongol, yɛn a sé ra fwôm mɔrɔ̂ rebek zɔng, yaga yɛn 

e raa badu de ba yi na bemasi sede ba yi na Dagwi.’ ” 

Pyɛ́ de ye tɛ̀ mwat ligis 
(Mar 7:14-23) 

10Yɛsu a yila regyɛng bemat vey na yɛ, a yang ɛn, “Wet in betong, na yin a tɔk 

há hom! 

11A sé e pyɛ́ de ye yel e nû mwat de ye tɛ̀ ɛ ligis wɛt, ko a sé e pyɛ́ de ye nunus 

yi e ji mwat de ye tɛ̀ ɛ ligis.” 

12Ano kwong, bemât fwom mɛ ba vey na yɛ, ba yang ɛ, “Hwà tɔk, hwà tɛ̀ neyey 

BeFarisi ne sogo na há de hwà ha arɛt?” 

13Yɛsu a toyo a yɛn, a yang ɛn, “Kayɛ pyɛ de Da hom de a sé e lagwi a tus 

yɛ wɛt, ba rɔda lùt yɛ. 

14Tík in hɛn. Yɛn e simo be hwɔlɔ a bebók vɔ, ko yɛn pyɛ mɛn ba sé bebók. Ka 

sede bwók e hwɔlɔ mumwɛ bwók, mwa hɛn ba rɔda gaba e ji revɔng.” 

15Bitrus a yang ɛ, “Misang a wot cap gwɔrɔ-há mo.” 

16Ko Yɛsu a yang ɛn, “Yin arɔng, yin a rɔngɔl nà tɔk pyɛ́ mo arɛt? 

17Yin a tɔk di wɛt arɛt? Kayɛ pyɛ de ye yel e nû mwat ye kyè vɔk e rebu, ko ye 

wɔ̀ nu ɛ e beving. 

18Ko pyɛ́ de ye nunus e nû mwat ye yi e yey mɛ, ko a sé e yɛ̄ de ye tɛ̀ mwat o a 

sè ligis. 

19Yaga a sé yi e yêy mwat de báre ves he yís, hemo de he tɛ̀ mwat a mɔrɔ 

mwat, a ra jɛ̀m, a ra nejwang, a shigi, a ha hâ bɔs e ra mwat hwak, ko a lashe 
bazâ bemat. 

20E yɛ̄ à pyɛ́ de ye tɛ̀ mwat ligis. Ko ka sede e re pyɛ́ sana kus vɔ, hemo he tɛ̀ ɛ 

ligis wɛt.” 

Hwā dūk a tɛ̀ gap mɛ e ra Yɛsu 
(Mar 7:24-30) 

21Yɛsu a sogo yi e hwomo, a kyè vɔk e yɛnɛ̂ sevwel de sa sé bagat na bapomô 

Tur na Sidɔn. 

22Hwā hwak WoKanaan de á sè na sangal e yɛnɛ̂ sevwel o a vey na yɛ, a gbɔ, 

a ye, “À Da, à Hwêy Davit, tosho reyɔm hom! Hwóng hom e re yɔ́m tyɔng wɛt 
na ceng.” 

23Ko Yɛsu a toyo a yɛ na há hak wɛt. Yaga ano, bemât masâ fwom mɛ ba vey 

na yɛ, ba shonong e ra yɛ, ba ye, “Tɛ̀ ɛ e gwong. Hwà di, e kyě raa hot na 
lwɛ́lɛ wɛt arɛt?” 

24A toyo a yɛn, “Ba tomo me vey na bemat de ba sé sede vyēl de ya vusa hɛ 

zɔng, yɛn vɛ à BeIsrayɛl.” 

25Ano kwong, hwā mo a vey, a gaba e nuyel mɛ, a yang ɛ, “À Da, sɛlɛ me!” 

26Ko Yɛsu a ye, “A sé tyɛng wɛt na mwat a jut pyɛ̂ nèy, na a bomo a bevu.” 

27Hwā mo a yang ɛ, “Ey, a sé ano, à Da. Ko mwa ano, bevu be re cɛ̂k pyɛ̂ 

bedanelɔ mɛn de ye gabsa e vwel!” 

28Yaga ano, Yɛsu a yang ɛ, “Háa! À neng-gwɔ, hwà tɛ̀ gap mō e ra me 

tyɔng wɛt! Pyɛ de hwó simo, ba rɔda ra a hwo yɛ.” Ko e ji jeng o, hwóng mɛ mo 
a tɛ̀ tyang. 

Yɛsu a tɛ̀sɛ bemât serɔ pyak tyang 

29Yɛsu a hàla hwomo, ko a raa vwâ Gworep Galili. E bama mo, a tút e raku, ko 

a sangal e hwomo. 

30Bagyɛng bemat pyak ba raa hɛ wɔ e kwɔn o, ba vɛ̀sɛ na bemat nà bol, na 

bebók, na vemo de be yɔmɔng, na bekpey, na bwang behak pyak. Yɛn a tikis 
hɛn e nuyel mɛ, ko a tɛ̀sɛ hɛn tyang. 

31Bemat o ba langat hɛn tyɔng wɛt jeng de yɛn a di bekpey be ha, na vemo de 

bá kana yɔmɔng ba tɛ́ ɛn gyat, bemat nà bol be kyě kyè, na bebók be bɛrɛng 
jey arɔng, ko yɛn a nɔ̂ng Dagwi wo BeIsrayɛl nerey. 

Yɛsu a nɔ̂ng bemat gu banaas pyɛ̂ re 
(Mar 8:1-10) 

32Yɛsu a yila bemât masâ fwom mɛ vey na yɛ, ko a yang ɛn, “A sé a me 

mwishish na bemat vemo, yaga pɔlɔ mɛn hê netat a hemo na me, ko yɛn a vɔk 
pyɛ́ na be re wɛt. Me simo na me tɛ̀ ɛn e gwong na vyong wɛt, yaga ê tang ɛn 
cwɛ̀ɛ e gwong.” 

33Bemât masâ fwom mɛ ba rangal hɛ, ba ye, “Wot ê sɛ̀ pyɛ́ e gwa e tê hey hemo 

de yê vey na be nɔ̂ng regyɛng bemat sede remo arɛt?” 

34Yɛsu a rangal hɛn, a ye, “Bāgat kpam-tuk ba sé ala na yin arɛt?” Yɛn a ye, 

“Ba sé bataama na betɔk besɛl o tyɔng zɔng.” 

35Yɛsu a yâng bemât mwa be sangal e vwel. 

36Ko a jut bagat kpam-tuk vane bataama na betɔk o, a feng a Dagwi, a kwɔrɔs 

vɛ, a nɔ̂ng bemât masâ fwom mɛ, ko yɛn a gas a bemat. 

37Yɛn mwa ba re, ba siris. E bama mo, bemât masâ fwom mɛ mo ba jut sháp 

tyaama de ya sila na cɛ́k o de ya pɔl. 

38Nepyak bemat de ba re na sé gu banaas (4,000); beras zɔng à vane, sana tɛ̀ 

beha na nèy. 

39Ano Yɛsu a tɛ̀ bemat o e gwong, a yel e dwa-nshi, ko a kyè vɔk e yɛnɛ̂ sevwêl 

Magadan. 

Matayus 16 
Ba simo Yɛsu a dura pyɛ bes 

(Mar 8:11-13; Luk 12:54-56) 

1Behak e ji BeFarisi na BeSaduki ba vey na Yɛsu, yɛn a simo na be mara hɛ. 

Yaga ano, yɛn a yang ɛ, a dura a yɛn pyɛ bes cak de yê dura, reto mɛ ra yi na 
Dagwi. 

2Ko Yɛsu a toyo a yɛn, a ye, “Sede gwi gwa sé kyè wɔ̀ gaba, ko lagwi wa sé 

swinang, ko yin e tē, ‘Ey yàa! Jey ye ba sè ryat nahwol.’ 

3Ko nagasi, ka sede yin a di lagwi wa sé swinang, wa to vɔk bale, ko yin e tē, 

‘Kée! Yunung, jey yê vɔk rwak.’ Yin e tɔk bɛrɛng lagwi, ko yin e misang cap pyɛ́ 
de ya sé e ji wɛ, ko yin e tɔk misang cap pyɛ̂ jeng yemo wɛt. 

4Bemât jeng yemo ba sé beves, ko be kyɛ́ ɛn nà raa Dagwi! Yin e simo be dura 

a yin pyɛ bes cak a? Wey! Pyɛ bes de ba rɔda dura a yin, yɛ à yè Yona.” Ko a 
hàla hɛn, a kyè. 

Gêy-sing BeFarisi na wo BeSaduki 
(Mar 8:14-21) 

5Jeng de bemât masâ fwôm Yɛsu ba ye dɔ a gworep o, a yang ɛn bam nà jut 

kpam-tuk. 

6Yɛsu a yang ɛn, “Tē in naka, na yin tē hywɛ na géy-sing BeFarisi na wo 

BeSaduki.” 

7Yɛn a tɔrɔng há mo na bemɛn, ba ye, “A ha ano yaga wot a vɔk kpam-tuk wɛt.” 

8Ko Yɛsu a tɔk pyɛ de yɛn a sé ha, ko a rangal hɛn, a ye, “Yaga sɛ́ de yin a sé 

tɔrɔng na bemin, ko yin e tɛ̀sɛ kaa vɔ̂k kpam-tuk wɛt arɛt? À yin de yin e tɛ̀ gap 
min mwa e ra me wɛt! 

9Yin a rɔngɔl nà tɔk arɛt? Yin a bare na jeng de mà kwɔrɔs bāgat vane 

batungun, na me nɔ̂ng bemat gu batungun (5,000) wɛt arɛt? E sháp ala de yin 
a sila na cɛ́k o de ya pɔl arɛt? 

10Kɛ e rà bagat kpam-tuk bataama de mà kwɔrɔs, na me nɔ̂ng bemat gu banaas 

(4,000) arɛt? E sháp ala de yin a sila na bwang cɛ́k o arɛt? 

11Yi e rɛ̌ de yin a kyɛm yin a tɔk wɛt arɛt? A sé e ra kpam-tuk wɛt de ma sè ha 

a yin. Tē in naka na géy-sing BeFarisi na wo BeSaduki!” 

12E bamâ há hane, yɛn a tɔk, a sé e ra géy-sing de be yong mɛ̀ kpam-tuk wɛt 

de Yɛsu a yang ɛn, be tē naka na wɛ, ko a sé e ra basâ BeFarisi na BeSaduki. 

Bitrus a nɔng nuha e ra Yɛsu 
(Mar 8:27-30; Luk 9:18-21) 

13Jeng de Yɛsu a wul yɛnɛ̂ sevwel bagat na repomô Kaisariya Filipi, a rangâl 

bemât masâ fwom mɛ, a ye, “Bemat be tē, Me de ma tɛ́ me mwat ma sé 
wà arɛt?” 

14Yɛn a yang ɛ, “Behak be tē, hwà sé Yohana wo batisma; behak, Eliya; ko 

behak kwong be tē, hwà sé Yirmiya kɛ hwak e ji bezarap Dagwi.” 

15Ko a to rangal hɛn, a ye, “Ko sɛ̌ yin ɛ, yin e tē ma sé wà arɛt?” 

16Simɔn Bitrus a toyo a yɛ, a yang ɛ, “Hwà sé Mwat de Dagwi a kasa na a sey 

bemat, hwà sé Hwey Dagwi de a vɔk neken.” 

17Yɛsu a yang ɛ, “Hwà sé wo yey pyɛng, à Simɔn, hwêy Yona! A sé e mwasi de 

a dura a hwo pyɛ yemo wɛt, ko a sé e Da hom de a sé e ji lagwi. 

18Yaga ano, ma sé ha a hwo, hwà sé Bitrus wɔgɔ, Gwofwa, ko a sé e ra retîs 

gwofwa mo de ma rɔda lɔk ɛ̀ ekilisiya hom. Vit a mwât repugu de ê kyɛm a re 
como e ra wɛ, mwa na reku arɔng. 

19Ma rɔda nɔng o bemakwilî Segwɔm Lagwi. Pyɛ de hwô ye wey a yɛ e ngamo 

e jey, Dagwi ê ye wey a yɛ arɔng. Ko pyɛ de hwô ye ey a yɛ e ngamo e jey, 
Dagwi ê ye ey a yɛ arɔng.” 

20Ano, Yɛsu a nɔ̂ng bemât masâ fwom mɛ nu na gap, a yang ɛn, “Yin kwon ha 

a mwat hwak wɛt wɔgɔ, ma sé Mwat de Dagwi a kasa na a sey bemat.” 

Yɛsu a ha e ra reyɔm mɛ na reku mɛ 
(Mar 8:31—9:1; Luk 9:22-27) 

21Yi e jeng o, Yɛsu a hwo misang a bemât masâ fwom mɛ, a ye, “A sé gbing-

gbing na me kyè vɔk e Yɛrusalɛm, na me di reyɔm pyak yi e vɔ bemakuk, na 
bepiris, tanga bemât basâ Badu. Yɛn ê mɔrɔ me, ko e tuk hê tat, ba rɔda sene 
me yi e reku.” 

22Ko Bitrus a hwɔtɔ hɛ e vwara, a hwo gyong ɛ, a ye, “À Darwey, gwi gwo ro 

mɛ̀! Pyɛ́ yemo yê sang té na hwo wɛt!” 

23Yɛsu a doyo, a yâng Bitrus, “Sek e ngamo, à Shetan! Hwà sé a me sede pyɛ 

tiri bwol, yaga báre mō ha sé yerê hê Dagwi wɛt, ko ha sé yerê hê mwasi.” 

24Ko Yɛsu a yâng bemât masâ fwom mɛ, “Ka sede mwat hwak e simo na a raa 

me, gbing-gbing na yɛ a ye bam a tó mɛ, na a jut cɔ́gɔt-kak mɛ, na a raa me. 

25Yaga mwa mwat de e simo na a sey neken mɛ a rɔda bidɛ nɛ; ko mwa mwat 

de a ye waa a neken mɛ, yaga e raa me, a rɔda sey nɛ. 

26Fwom o gwɛ a sɛ́, ka sede mwat a bensa pyɛ̂ mwa e jey, ko e yɛnɛ mo a bidɛ 

neken mɛ arɛt? Vit a pyɛ cak de mwat ê tɔk nɔng na a viri mɛ̀ tó mɛ. 

27Yaga Me de ma tɛ́ me mwat ma rɔda ba vey na gbɔng nerât Da hom tanga 

betom-lagwi mɛ, ko ma rɔda ba tala kawɛ mwat pyɔlɔ mɛ tyɛng na pyɛ de a ga 
ra. 

28Mwin me ha a yin: Behak ba sé e tumal e ngamo de be ba ku wɛt, sɛ̌ yɛn a 

ba di Me de ma tɛ́ me mwat ma sé kyè vey na me hwo re negwɔm.” 

Matayus 17 
Bemât Yɛsu betat ba di gbɔng nerat mɛ 

(Mar 9:2-13; Luk 9:28-36) 

1E bamâ nepɔlɔ netyiimin, Yɛsu a jut Bitrus, na Yakɔp, tanga gwa mɛ Yohana, 

a vɔk na yɛn e gbɔng raku hwak, ko yɛn a sé e hwomo nju mɛn. 

2Ko e bɛrɛng mɛn, ba hwo sege hɛ. Bwang bayis mɛ gwa hwo nɛp sede gwi, ko 

berugu mɛ ba pɛngɛ pes sede negbey. 

3E ji jeng o, bemât masâ fwom mɛ vane betat ba di Mose na Eliya, ba sé ha na 

Yɛsu. 

4Ko Bitrus a hwo tɛ̀ nu mɛ, a yâng Yɛsu, “À Darwey, a sé naka de wot a sé 

e ngamo! Ka sede hwô simo, mê yong buk tat e ngamo: Gwining yaga hwo, 
gwining yaga Mose, ko gwining o yaga Eliya arɔng.” 

5Jeng de a sé rɔɔ ha, rele de ra nɛp ra yi, ra tɛ̀ necam e ra yɛn. Ko fwɔ gwa hwo 

yi e ji rele mo, gwa ye, “Hwêy yey hom a hemo, yey hom ya pɛngɛ na hɛ sizɔng! 
Wok in hâ hɛ!” 

6Sede bemât masâ fwôm Yɛsu ba wok fwɔ mo, yɛn a wok bengyip sizɔng, ko 

yɛn a gaba gup e vwel. 

7Ko Yɛsu a vey na yɛn, a ra ɛn, ko a yang ɛn, “Sogo hin! Yin wok bengyip wɛt.” 

8Ko jeng de yɛn a yâng bato mɛn cik, yɛn a to di mwat hwak wɛt sɛ̌ Yɛsu nju 

mɛ. 

9Sede yɛn a sé gyirik yi e raku, Yɛsu a nɔng ɛn nu, a yang ɛn, “Yin ha a mwat 

hwak pyɛ de yin a ga di wɛt sɛ̌ bama de ba ga tānga sene Me de ma tɛ́ me 
mwat yi e reku.” 

10Bemât masâ fwom mɛ mo ba rangal hɛ, “Yaga sɛ́ de bemât basâ Badu ba ye, 

a sé gbing-gbing na Eliya a tānga vey e ngyen arɛt?” 

11A toyo a yɛn, a yang ɛn, “Mwin, Eliya ê vey e ngyen, na a ba yong pyɛ̂ mwa. 

12Ko ma sé ha a yin, Eliya à ga kana vey, ko bemat bà tɔk ɛ wɛt, ko yɛn à ga ra 

a yɛ pyɛ́ de yɛn à simo. Ano arɔng, Me de ma tɛ́ me mwat ma rɔda sɔ reyɔm 
e vɔ mɛn.” 

13E bama mo kwong, yɛn a de tɔk, a sé ha a yɛn e ra Yohana wo batisma. 

Yɛsu a tɛ̀ hwey de ha vɔk ceng tyang 
(Mar 9:14-29; Luk 9:37-43a) 

14Sede yɛn a wɔ̀ sɛ̀ regyɛng bemat, mwat hwak a kyè vey na Yɛsu, a ye guduruk 

e nuyel mɛ, 

15a yang ɛ, “À Da, tosho reyɔ̂m hwey hom. He kushu cushu, ko he re mɛ̀ yɔ́m 

tyɔng wɛt. Ha ga gabsa e ji kya kɛ e ji nshi zang pyak. 

16Ma ga vey na hɛ na bemât masâ fwom mō, ko yɛn a tɔk tɛ̀ hɛ tyang wɛt.” 

17Yɛsu a hanat, a yang ɛn, “À yin bemât jeng yemo de yin a tɛ̀ gap min e ra 

Dagwi wɛt, ko neyey min na sé gbarak! Mê sangal tanga yin vɔk e yɛ̌ jeng arɛt? 
Vey in a me na hwey o e ngamo.” 

18Ko Yɛsu a gyong cēng o, ko ya nusu yi e ji hwey o. Remo-remo, hwey o ha tɛ̀ 

tyang. 

19E bama mo, bemât masâ fwom mɛ ba wɔ́ na Yɛsu zɔgɔ̂ hɛn, ba rangal hɛ, ba 

ye, “Yaga sɛ́ de wot a tɔk pat cēng o wɛt arɛt?” 

20Yɛsu a yang ɛn, “Yaga yin a tɛ̀ gap min mwa e ra Dagwi wɛt, sede remo de a 

sé naka na yin a ra. Mwin me ha a yin: Ka sede nepyak tɛ̂ gap min e ra Dagwi 
na sé sede keyenêng mastat zɔng, ko yin ê tɔk yâng raku womo, ‘Sogo yi 
e ngamo vɔk e hworo’, ko wa rɔda sogo. Pyɛ cak yê dal in wɛt.  

[21Sɛ̌ be ra won na be tik rê pyɛ́, na be de tɔk pat ceng yerê yemo zɔng.]” 

Yɛsu a to ha e ra reku mɛ 
(Mar 9:30-32; Luk 9:43b-45) 

22Jeng de mwa bemât masâ fwôm Yɛsu ba wɔ̀ man e sevwêl Galili, Yɛsu a yang 

ɛn, “Ba rɔda nára Me de ma tɛ́ me mwat e vɔ bemat 

23de yɛn ê mɔrɔ me. Ko e tuk hê tat, ba rɔda sene me yi e reku.” Ko bemât masâ 

fwom mɛ ba lashe yey mɛn sizɔng. 

Talsa dyâm Gbɔng Duk Re Fongol 

24E bama de Yɛsu na bemât masâ fwom mɛ ba wul Kafarnahum, bemât seres 

dyām de ba tɛ̀ yaga Gbɔng Duk Re Fongol ba wɔ́ na Bitrus, ko yɛn a rangal hɛ, 
“Mwat Basa min e talsa dyâm Gbɔng Duk Re Fongol wɛt arɛt?” 

25Bitrus a yang ɛn, “E talsa.” Jeng de Bitrus a yel e ji lɔ, Yɛsu a tānga hanat na 

yɛ, a ye, “À Simɔn, hwó bare ala arɛt? E beva de be talsa a begbɔng begwɔ̀m 
jey dyâm yeles na pyɛ́ tanga dyâm vwel arɛt? A sé e nèy vwel o kɛ e bemat 
beduk arɛt?” 

26Bitrus a toyo a yɛ, a yang ɛ, “E bemat beduk.” Yɛsu a yang ɛ, “Ka sede a sé 

ano, ko sɛ̌ nèy vwel o nê tala pyɛ cak wɛt. 

27Ko wot e simo na bemat vemo be wok shom na wot wɛt. Yaga ano, ci vɔk 

e gworep, na hwo nára guk mō e ji nshi mo. Pat tɔk de hwô tānga vo. Wunta nû 
wɛ, ko e ji mo, hwô sɛ̀ dyam de yê vey, na hwo tala hɛn mɛ̀ dyâm Gbɔng Duk o 
yaga me tanga hwo.” 

Matayus 18 
E wɛ̌ de a dal na nerey ɛ? 

(Mar 9:33-37; Luk 9:46-48) 

1E jeng yane mo, bemât masâ fwôm Yɛsu ba vey na yɛ, ba rangal hɛ, “E wɛ̌ de 

a dal na nerey e Segwɔm Lagwi arɛt?” 

2Yɛsu a yila hwey hak, a tɛ̀ hɛ he tumal e nuyel mɛn, 

3ko a yang ɛn, “Mwin me ha a yin: Sɛ̌ yin a sege negwɔn min na yin a tɛ́ in sede 

nèy, ko yin ê sang yel e Segwɔm Lagwi wɛt. 

4Kawɛ mwat de a dyɛng to mɛ na a sè sede hwey hemo, e yɛ wɛ de a dal na 

nerey e Segwɔm Lagwi. 

5Kawɛ mwat de a sey hwey sede hemo e ji reza hom, a sé e me de yɛ a sey.” 

Pyɛ́ de ye tɛ̀ mwat a ra banɛn 
(Mar 9:42-48; Luk 17:1-2) 

6“Ka sede mwat hwak a tɛ̀ hining e ji nèy nemo de na tɛ̀ gap mɛn e ra me, he 

tik nà tɛ̀ gâp hɛ e ra me, ê dal a yɛ ka ba rɔgɔs gbɔng gwofwa hwongo e fwɔ 
mɛ, na be bomo hɛ mɛ̀ pyɔp e ji gworep de gwa sé ciwil. 

7Gawey e ra jey yemo, yaga pyɛ́ ya sé de ye tɛ̀sɛ bemat be tik nà tɛ̀ gap mɛn 

e ra Dagwi! Yerê pyɛ́ yane yê re nuyel na té, ko gawey e ra mwat de e tɛ̀ pyɛ́ mo 
ye té! 

8“Ka sede e vwɔ mō kɛ bwol mō de gwo tɛ̀sɛ hwo, hwò ra banɛn, kpɔktɔ gwɛ na 

hwo bomo gwɛ! A dal naka hwo yel e kwɔ̂n neken gbak-gbak na vwɔ gwining 
kɛ bwol gwining, de hwô vɔk vɔ mō na bol mō mwa vɛ, na be bomo hwo e ji kya 
de he re gbak-gbak. 

9Ko ka sede e reyis mō de re tɛ̀sɛ hwo na hwo ra banɛn, pat rɛ, na hwo bomo 

rɛ! A dal naka hwo yel e kwɔ̂n neken gbak-gbak na reyis rining, de hwô vɔk 
bayis mō baba, na be bomo hwo e kwɔ̂n kya.” 

Gwɔrɔ-hâ tyimit de ya vuru hɛ 
(Luk 15:3-7) 

10“Tē in naka, yin byɛs hining e ji nèy nemo wɛt. Yaga ma sé ha a yin, betom-

lagwi mɛn ba sé e nuyêl Da hom e ji lagwi kayɛ jeng.  

[11Yaga Me de ma tɛ́ me mwat ma vey na me sey bemat de ba ga vusa hɛn.] 

12“Yin ê ye ala? Ka sede mwat a vɔk tyīmit naga, ko jining e ji yɛ̄ ya vuru hɛ, 

e sɛ́ de ê ra arɛt? Ê hàla bwang yemo de ya sé kuru shabatat na yɛ shatyat (99) 
e de rê sehwey e vwarâ raku, na a wɔ̀ jāma yane de ya vuru hɛ mo. 

13Ka sede a sɛ̀ yɛ, mwin me ha a yin, a rɔda vɔk yey pyɛng e ra yɛ, a dal mɛ̀ 

yane de ya sé kuru shabatat na yɛ shatyat de ya vuru hɛ wɛt. 

14Ano arɔng, Da min de a sé e ji lagwi e simo na hak e ji nèy nemo he vuru 

hɛ wɛt.” 

Gwà de a ra renɛn 
(Luk 17:3b) 

15“Ka sede gwa mō a ra a hwo renɛn, ko wɔ na yɛ na hwo dura a yɛ renɛn mɛ; 

yin beba nju min zɔng. Ka sede a wok há mō, ko hemo he dura hwà ga toyo na 
yɛ à wane. 

16Ko ka sede a wok há mō wɛt, to wɔ́, na hwo vɔk ɛ̀ mwat gwining kɛ beba ayi, 

yaga na kahɛ há de ba ha e hwomo be sɛ̀ bemât nuha tɛk beba kɛ betat, sede 
remo de bà kana jɛk e ji Bwok-basa Dagwi. 

17Ka sede a kyɛ́ ɛ nà wok há mɛn, wɔ na há mo na ekilisiya. Ko ka sede a kyɛ́ 

ɛ nà wok hâ ekilisiya mo mwa arɔng, teshe hin na yɛ, tyɛng sede yin e teshe na 
mwat de a tɔk Dagwi wɛt kɛ mwât seres dyâm yeles na pyɛ́ ayi.” 

Pyɛ de ba yang yɛ ‘wey’ na yemo de ba yang yɛ ‘ey’ 

18“Mwin me ha a yin: Pyɛ de yin ê ye wey a yɛ e ngamo e jey, Dagwi ê ye wey 

a yɛ arɔng. Ko pyɛ de yin ê ye ey a yɛ e ngamo e jey, Dagwi ê ye ey a yɛ arɔng. 

19“Ko me to gwɛ̌ ha a yin: Ka sede beba e ji min e ngamo e jey ba wuna nu e ra 

pyɛ cak de yin a ra wôn yɛ, ko Da hom de a sé e ji lagwi a rɔda ra a yin yɛ. 

20Yaga e kwɔn de bemat beba kɛ betat ba tula hɛn ɛ̀ e ji reza hom, ma sé 

e hwomo e tē mɛn.” 

Gwɔrɔ-hâ mwat nà toshô reyɔm 
(Luk 17:4) 

21E bama mo, Bitrus a vey na Yɛsu, ko a rangal hɛ, a ye, “À Darwey, ka sede 

gwa hom a dopse ra a me banɛn, ko mê hàla a yɛ zang ala arɛt? Zang 
taama a?” 

22Yɛsu a yang ɛ, “Wey, a sé zang taama wɛt, ko a sé kuru bataama (70) zang 

taama. 

23Yaga Segwɔm Lagwi sa sé sede ngan: Gbɔng gwɔ̀m hwak á sɛ̀ womo de a 

simo na a basa yas mɛ de ya sé e vɔ bemât fwom mɛ. 

24Jeng de a hwo basa mo, ba vey a yɛ na mwat hwak de gbɔng gwɔ̀m o e rangal 

hɛ betalen gu kuru (10,000). 

25Ko mwat o a vɔk pyɛ cak de ê tala mɛ̀ pyɛ de be rangal hɛ mo wɛt. Yaga ano, 

dalɔ mɛ mo a nɔng nu na be wɔ̀ row ɛ, yɛ na hwā mɛ, na nèy mɛ, tanga mwa 
pyɛ́ de a vɔk, na be tala mɛ̀ redu mo. 

26Ko mwât fwom o a gaba e cat bol mɛ, a ra won na yɛ, a ye, ‘Gabɔk wɛt, niri 

na me, ko ma rɔda tala hwo kayɛ pyɛ de hwó rangal me!’ 

27Dalɔ mɛ mo a wok nemwishish mɛ, a hàla a yɛ redu mo, ko a tik ɛ, a kyè. 

28“Ko jeng de mwât fwom o a nusu, a sé kyè, a sɛ̀ hwak e ji besâ fwom mɛ de 

yɛ e rangal hɛ dyâm fwom yê tuk naga. A kaba hɛ, a hwo tá a yɛ ngyɔt, a ye, 
‘Tala me pyɛ de me rangal hwo!’ 

29Sâ fwom mɛ mo a gaba e nuyel mɛ, a ra won na yɛ, a ye, ‘Gabɔk wɛt, niri na 

me, ko ma rɔda tala hwo pyɛ de hwó rangal me!’ 

30Ko a kyɛ́ ɛ, a wɔ̀ tɛ̀ sa mɛ mo e lɔ̂ ngyang, sɛ̌ a tɔk tala redu mɛ. 

31“Sede bwang bemât fwôm lɔ gwɔ̀m o ba di pyɛ de ya ga té, yɛn a lashe yey 

mɛn sizɔng, yɛn a wɔ́ na gbɔng gwɔ̀m o, ko yɛn a misang a yɛ mwa pyɛ de ya 
ga té mo. 

32Yaga ano, dalɔ mo a yila mwât fwom mɛ wane de a ra pyɛ yane mo, a yang 

ɛ, ‘À hwo mwât fwom vwes! Ma hàla a hwo mwa pyɛ́ de me rangal hwo, yaga 
hwà ra won na me. 

33A yâng jam, ka hwà yâng tosho reyɔ̂m sâ fwom mō, tyɛng sede remo de ma 

tosho reyɔm mō arɔng.’ 

34Gwɔ̀m o a wok shom sizɔng, ko a nára hɛ e vɔ bemât gyeng lɔ̂ ngyang na be 

tak a yɛ reyɔm sɛ̌ bama de a ba tala kayɛ pyɛ de be rangal hɛ. 

35“Gwong a gwomo de Da hom e ji lagwi a rɔda teshe na kawɛ e ji min, ka sede 

yin a hàla a gwa min na yey rining wɛt.” 

Matayus 19 
Yɛsu a basa e ra gâs weneng 

(Mar 10:1-12; Luk 16:18) 

1E bama de Yɛsu a yɛnɛ hâ pyɛ́ yane, a hàla sevwêl Galili, ko a kyè vɔk e yɛnɛ̂ 

sevwêl Yudiya de ha sé e gurâ Rɔt Yɔrdan. 

2Bagyɛng bemat pyak ba raa hɛ, ko a tɛ̀sɛ hɛn tyang e hwomo. 

3BeFarisi behak ba vey na yɛ, ba simo na be mara hɛ, ko ba rangal hɛ, ba ye, 

“Badu mot ba simo a mwat na a ro hwā mɛ yaga kayɛ pyɛ de ya té zɔng arɛt?” 

4Yɛsu a yang ɛn, “Yin a ga basa pyɛ de bà jɛk e ji Bwok-basa Dagwi wɛt arɛt? 

Bà jɛk wɔgɔ, e susu mo, Dagwi à yong bemat, rwas na hwā. 

5Ko à ye, ‘Pyɛ ma yemo de ya tɛ̀, rwas a rɔda tik da mɛ na dē mɛ, na a wuna hɛ 

na hwā mɛ, ko yɛn beba mo ba rɔda tɛ́ ɛn rebek rining.’ 

6Yi e ngamo nuyel, yɛn a to sé beba wɛt, ko ba sé pyɛ jining. Yaga ano, pyɛ de 

Dagwi a ga wuna, mwat a kwon gas yɛ wɛt.” 

7BeFarisi mo ba to rangal hɛ, “Yaga sɛ́ de Mose à nɔng redu wɔgɔ, rwas e tɔk 

nɔ̂ng hwā mɛ bwôk gâs weneng, na a tɛ̀ hwā mo e gwong arɛt?” 

8Ko Yɛsu a yang ɛn, “Mose à nɔng in gwong na yin a gas in na beha min, yaga 

neyey min na sé kashalang. Ko e jeng yông jey à sè ano wɛt. 

9Ma sé ha a yin, kawɛ mwat de a ro hwā mɛ, sɛ̌ yaga á kana ra nejwang, ko 

mwat o a to vo hwā mo hwak, a sé ra nejwang.” 

10Bemât masâ fwom mɛ ba yang ɛ, “Ka sede pyɛ mo ya sé ano e tê rwas na 

hwā mɛ, nduga mwat a sangal ano sana ra weneng.” 

11Ko Yɛsu a toyo a yɛn, a yang ɛn, “A sé e kawɛ mwat de e tɔk sey bása 

hemo wɛt, ko a sé e vemo zɔng de ba ga nɔng ɛn hɛ. 

12Pyɛ́ ya sé detidetu de ye tɛ̀sɛ bemat behak be ra weneng wɛt: Behak ba sé 

berɛmɛt yaga ba tɔs ɛn ano, ko behak, yaga bemat ba tɛ̀ ɛn na be sè ano, ko 
behak kwong ba kyɛ́ ɛn weneng, yaga na be nɔng bato mɛn mwa yaga Segwɔm 
Lagwi. Tik na mwat de e tɔk sey bása hemo a sey hɛ.” 

Yɛsu a tɛ̀ nerat e ra nèy 
(Mar 10:13-16; Luk 18:15-17) 

13Bemat behak ba vey na nèy na Yɛsu, yaga na a bin tɛ̀ vɔ mɛ e ra nɛ, na a to 

ra won yaga nɛ. Ko bemât masâ fwom mɛ ba hwo gyong ɛn. 

14Yɛsu a yang ɛn, “Tík in nèy na ne vey na me! Yin ro nɛ wɛt, yaga e bemat 

sede yerê nèy nemo de ba rɔda ba sangal e Segwɔm Lagwi.” 

15Ano kwong, a tɛ̀ vɔ mɛ e ra nɛ, ko a kyè yi e hwomo. 

Wen de a sé gbɔng darwey 
(Mar 10:17-31; Luk 18:18-30) 

16Tuhak, mwat hwak a wɔ́ na Yɛsu, a rangal hɛ, a ye, “À Mwat Basa, e yɛ̌ pyɛ 

ryat de ma rɔda ra na me bin sɛ̀ mɛ̀ neken gbak-gbak arɛt?” 

17Ko Yɛsu a yang ɛ, “Yaga sɛ́ de hwó rangal me e ra rehâ pyɛ de ya sé ryat arɛt? 

Mwat a sé gwining zɔng de a sé rwat. Ka sede hwó simo na hwo sɛ̀ neken, ko 
hwo gyenges badu Dagwi.” 

18Mwat o a to rangal hɛ, “E vɛ̌ badu mo arɛt?” Yɛsu a toyo a yɛ, “Hwo mɔrɔ 

mwat wɛt; hwo ra nejwang wɛt; hwo shigi wɛt; hwo ha hâ bɔs e ra mwat 
hwak wɛt; 

19nɔ̂ng da mō na neng mō nerey; tɛ̀ yey na mwât vwara mō sede hwà tɛ̀ yey na 

tó mo.” 

20Ko wen o a ye, “Ma ga gyenges badu vane mo mwa. E sɛ́ de mê to ra a 

remo arɛt?” 

21Yɛsu a yang ɛ, “Ka sede hwó simo na hwo sila gyat, ko ci wɔ̀ row kayɛ pyɛ de 

hwà vɔk, na hwo gas a bepɛng dyām o, ko hwà rɔda ba sɛ̀ yas e lagwi. 
E bama mo, vey, na hwo ba raa me.” 

22Jeng de wen o a wok ano, a nára hɛ na lashê yey, yaga yɛ a sé gbɔng darwey. 

23Ko Yɛsu a yâng bemât masâ fwom mɛ, “Mwin me ha a yin: E ba sè gbang na 

bedaberey be yel e Segwɔm Lagwi! 

24Me to me ha a yin: E ba sè nduga maryat wo yel e rewôl kwêt tolo, na darwey 

a yel e ji Segwɔm Dagwi.” 

25Sede bemât masâ fwom mɛ mo ba wok ano, a vɛ̌ yang ɛn yɔɔt, ko yɛn a 

rangsâl bemɛn, “Ko sɛ̌ e wǎ de bê ba tɔk sey neken mɛ arɛt?” 

26Yɛsu a bɛrɛng hɛn, a yang ɛn, “Bemat be tɔk ra pyɛ yemo wɛt, ko Dagwi e tɔk 

ra kayɛ pyɛ.” 

27Ko Bitrus a toyo a yɛ, a yang ɛ, “Di, wot a ga tik kayɛ pyɛ na wot a raa hwo! 

E sɛ́ de wot a rɔda sɛ̀ kwong ɛ?” 

28Yɛsu a yang ɛn, “Mwin me ha a yin: Jeng de Dagwi a rɔda to ba tɛ̀ pyɛ̂ mwa 

ye sè pyas, Me de ma tɛ́ me mwat ma rɔda ba sangal e ra gwofwa negwɔm 
hom e ji gbɔng nerey. Ko e jeng jining o, yin bemat kuru na vɛ beba de yin e raa 
me, yin a rɔda ba sangal e ra beta negwɔm arɔng, na yin a ra a yere kuru na yɛ 
bya yê Israyɛl shɔt. 

29Ko kawɛ mwat de a ga tik nelɔ mɛ, kɛ begwa mɛ, kɛ da mɛ, kɛ neng mɛ, kɛ 

nèy mɛ, kɛ cāp mɛ yaga me, a rɔda sɛ̀ pyɛ́ de ye ba dal ano zang naga, ko a 
rɔda ba sey neken gbak-gbak. 

30Ko pyak e ji vemo de ba sé vê yel a remo ba rɔda ba tɛ́ ɛn vê bama; ko pyak 

e ji vemo de ba sé vê bama a remo kwong ba rɔda ba tɛ́ ɛn vê yel.” 

Matayus 20 
Há e ra bemât fwom e bwî anap 

1“Segwɔm Lagwi sa sé sede ngan: Dâ bwi hwak á sɛ̀ de á nusu bop nagasi, na 

a wɔ̀ jāma bemât fwôm dyām na be vey ra a yɛ fwom e bwî anap mɛ. 

2Jeng de a sɛ̀ bemat o, yɛn a yong ɛ̀ e ra pyɛ de bê tala hɛn, yɛ̀ à dyam pyɛng 

jining tuk hining, ko a tomo hɛn na be wɔ̀ ra fwom o e bwi mɛ mo. 

3Sede dyâm-gwi shatyat ya vey, a to nusu wɔ e bajang, ko a di bemat behak 

e hwomo de ba sé kyě kyè zɔng, vit a fwôm ra mo. 

4A yang ɛn, ‘Yin arɔng, ci wɔ̀ ra in fwom e bwî anap hom; ma rɔda tala hin pyɛ 

de ya sé tyɛng.’ 

5Yɛn a simo, ko yɛn a kyè. A to nusu e tê-gwi tanga e dyām tyat nahywegelek, 

ko a ra tyɛng ano. 

6Sede dyām tyungun ya vey, a nusu gbak, a to wɔ́ e bajang o ko a di bemat 

behak de ba sé tumal zɔng. A rangal hɛn, ‘Yaga sɛ́ de yin a sé tumal e ngamo 
ngan, yin a bomo gwi e de râ pyɛ wɛt arɛt?’ 

7Yɛn a toyo a yɛ, ‘Vit a mwat de a ba jut ot e fwom.’ A yang ɛn, ‘Yin arɔng, ci wɔ̀ 

ra in fwom e bwî anap hom.’ 

8“Jeng de gwi gwa gaba, dâ bwî anap o a yâng mwât nuyêl bemât fwom mɛ, 

‘Yila bemat de ba ra fwom e ji bwi mo, na hwo tala hɛn byɛ mɛn. Tānga pɛrɛ na 
vemo de bá gà jut ɛn e fwom e tala mo, na hwo kyè mɛ̀ vɔk e vê susu mo.’ 

9Bemat de ba hwo fwom dyām tyungun nahywegelek zɔng ba vey, ko ba tala 

hɛn dyam pyɛng jining. 

10Ano kwong, vemo de bá ga tānga jut ɛn nagasi ba pom, ko yɛn a bare, ba 

rɔda tala hɛn pyɛ de ya dal ye bemɛn. Ko ba talâ kawɛ e ji mɛn dyam pyɛng 
jining arɔng. 

11Sede yɛn a sey dyām o, yɛn a hwo gwɔrɔng a dâ bwi mo. 

12Yɛn a ye, ‘Di, bemat vemo de hwà jut ɛn e fwom e yɛnɛ mo yɛn a ra fwom 

dyam-gwi jining zɔng, ko hwà tɛ̀ ɛn tyɛng na wot, wot vemo de wot a jut nedirîk 
fwom o, ko wot a to sɔ nepêp gwi de gwa ta yunung o!’ 

13“Ko dâ bwi mo a toyo a hwak e ji mɛn, a yang ɛ, ‘À sa hom, ma mɔt o wɛt. 

Hwá ga simo na hwo ra fwom o e nû dyam pyɛng jining wɛt arɛt? 

14Jut dyam fwom mō, na hwo kyè! Ma simo na me talâ mwat de ma jut ɛ e fwom 

e yɛnɛ mo tyɛng pyɛ de ma nɔng o. 

15Ma vɔk reto na me ra pyɛ de me simo na dyām hom wɛt arɛt? Kɛ hwó ra 

repugu bemin, yaga ma viri vwɔ na yɛn arɛt?’ ” 

16Ko Yɛsu a yɛnɛ há mo, a ye, “Yaga ano, vemo de ba sé vê bama a remo ba 

rɔda ba tɛ́ ɛn vê yel, ko vemo de ba sé vê yel a remo ba rɔda ba tɛ́ ɛn vê bama.” 

Hê tat a hemo de Yɛsu a ha e ra reku mɛ 
(Mar 10:32-34; Luk 18:31-34) 

17Sede Yɛsu á sè kyè vɔk e Yɛrusalɛm, a jut bemât masâ fwom mɛ kuru na vɛ 

beba e hagat, yɛn e de kwɛngɛl o, ko a yang ɛn, 

18“Wok in, wot a sé kyè vɔk e Yɛrusalɛm, e kwɔn de ba rɔda nára Me de ma tɛ́ 

me mwat e vɔ begbɔng bepiris tanga bemât basâ Badu. Yɛn a rɔda ra a me 
shɔt reku; 

19e bama mo, yɛn a rɔda nára me e vɔ bemat beduk, na be shɛgɛsh me, na be 

dak me na zining arɔng, ko yɛn a rɔda kak me e ra cɔ́gɔt. Ko e tuk hê tat, ba 
rɔda sene me yi e reku.” 

Won de nêng nèy Zɛbɛdayus a ra 
(Mar 10:35-45; Luk 22:24-27) 

20E bama mo, nêng nèy Zɛbɛdayus a vey na Yɛsu, yɛ tanga nèy mɛ. A gaba 

e nuyel mɛ, ko a jāma na Yɛsu a ra a yɛ pyɛ cak. 

21Yɛsu a rangal hɛ, a ye, “E sɛ́ de hwó simo arɛt?” Hwā mo a yang ɛ, “Simo a 

me na hak e ji nèy hom nemo he sangal e vwɔ yege mō, ko hak e vwɔ mwɛlɛng 
mō jeng de hwó ba sangal e ra gwofwa negwɔm mō.” 

22Ko Yɛsu a yang ɛn, “Yin a tɔk pyɛ de yin a sé ra wôn yɛ wɛt. Yin e ba tɔk sɔ 

keshi reyɔm de me ba sɔ arɛt?” Yɛn a yang ɛ, “Ey, wot ê tɔk sɔ.” 

23Yɛsu a yang ɛn, “Mwin, yin a rɔda sɔ keshi reyɔm de ma rɔda sɔ. Ko me, ma 

vɔk reto na me kasa bemat de bê sangal e vwɔ yege na mwɛlɛng hom wɛt. A 
sé e Da hom de e ba nɔng nekwɔn o vɔk na vemo de a ga kana yong nɛ yaga 
yɛn.” 

24Sede bwang bemât masâ fwom kuru ba wok ano, yɛn a tɛ̀ shom e ra begwa 

beba vane mo. 

25Ko Yɛsu a yila hɛn mwa hɛn, a yang ɛn, “Yin a tɔk bemat de ba ga tɛ̀ ɛn, na 

be sè begwɔ̀m e ra yére dyuk be re negwɔm e ra bemat mɛn na retek, ko 
bemakuk mɛn ba vɔk reto e ra yɛn arɔng. 

26Ko ê sè ano na yin wɛt. Ka sede mwat hwak e ji min e simo na a tɛ́ ɛ gbɔng o, 

gbing-gbing na a sè mwât fwom min. 

27Ko ka sede mwat hwak e ji min e simo na a sè wo yel, gbing-gbing na a sè 

sam min, 

28tyɛng sede remo de Me de ma tɛ́ me mwat ma vey na be ba ra a me fwom wɛt. 

Ko ma vey, na me ra fwom, na me nɔng neken hom, na me vibis mɛ̀ bemat 
pyak.” 

Yɛsu a wunta bayîs bebók beba 
(Mar 10:46-52; Luk 18:35-43) 

29Sede Yɛsu na bemât masâ fwom mɛ bá sè tik Yeriko, gbɔng regyɛng bemat 

ra raa hɛ. 

30Bebók beba bá sè e sangal e vwarâ gwong. Jeng de yɛn a wok, Yɛsu a sé 

kwey, yɛn a hwo gbɔ, ba ye, “À Da, à Hwêy Davit, tosho reyɔm mot!” 

31Regyɛng bemat o ra gyong ɛn, ko ra yang ɛn, be sǎ yuu. Ko yɛn a gwɛ̌ ye 

ngyat, ba ye, “À Da, à Hwêy Davit, tosho reyɔm mot!” 

32Yɛsu a tumal, ko a yila hɛn, a rangal hɛn, a ye, “Yin e simo na me ra a yin 

sɛ́ arɛt?” 

33Yɛn a yang ɛ, “À Da, wot e simo na wot a to bɛrɛng jey.” 

34Yɛsu a wok nemwishish mɛn, ko a ra bayis mɛn. E ji jeng o, yɛn a hwo bɛrɛng 

jey, ko yɛn a raa hɛ. 

Matayus 21 
Yel Yɛsu e Yɛrusalɛm ha vey na yey-pyɛng 

(Mar 11:1-11; Luk 19:28-40; Yoh 12:12-19) 

1Jeng de yɛn a vey bagat na Yɛrusalɛm, ba pom e kerepomô Bet-Fage de ka 

sé e vwâ Raku Pàt. Yɛsu a hwo tomo bemât masâ fwom mɛ beba, 

2a yang ɛn, “Kyè in vɔk e ji kerepomo kane e nuyel min. Sede yin a pom 

e hwomo, remo-remo, yin a rɔda di madung e rɔgɔs na hwêy wɛ e hagât wɛ. 
Viri hin vɛ, na yin a vey a me mɛ̀. 

3Ka sede mwat hwak a rangal hin pyɛ cak, ko yang in hɛ, ‘Darwey e simo vɛ’, 

ko yɛ ê tomo na vɛ ziri.” 

4Hemo ha té, yaga na be bin sila mɛ̀ pyɛ de zarap Dagwi à kana ha wɔgɔ, 

5“Yang in repomô Siyɔn, ‘Di, gbɔng gwɔ̀m mō a sé kyè vey na hwo! A dyɛng to 

mɛ, ko a sé laga madung, a sé laga hwêy madung.’ ” 

6Bemât masâ fwom mɛ ba wɔ̀ ra pyɛ de Yɛsu á kana misang hɛn. 

7Yɛn a vey na madung o na hwêy wɛ, yɛn a paa pyɛ̂ banga mɛn, ba tɛ̀sɛ yɛ̄ e ra 

mâ bemadung o, ko Yɛsu a laga. 

8Bemat pyak vit a yere mo ba lasha pyɛ̂ banga mɛn e gwong, ko behak ba 

kwɔrɔs berang yi e batîn cɔ́gɔt, ko ba lasha vɛ e ra gwong o. 

9Bagyɛng bemat de ba sé kyè e nuyêl Yɛsu tanga vemo de ba sé raa hɛ e bama 

ba hwo gbɔ, ba tē, “Hosana! Bē somo Hwêy Davit! Tik na Dagwi a tɛ̀ nerat e ra 
womo de e kyè vey e ji rezâ Darwey! Bē somo Dagwi!” 

10Jeng de Yɛsu a yel e Yɛrusalɛm, nehywɛ mwa bemât gbɔng repomo mo na 

sogo, ko ba hwo rangsal, “E wà a womo arɛt?” 

11Bagyɛng bemat o ba yang ɛn, “Womo a sé Yɛsu, zarap Dagwi, de a sé yi 

e Nazarɛt e ji sevwêl Galili.” 

Yɛsu e Gbɔng Duk Re Fongol 
(Mar 11:15-19; Luk 19:45-48; Yoh 2:13-22) 

12Yɛsu a wɔ̀ yel e nelalâ Gbɔng Duk Re Fongol, ko a ro mwa bemât rɛsɛl pyɛ́ 

tanga vemo de ba sé seres yɛ̄ yi e hwomo. A gangas betebut bemât segsâ 
dyām, na necɔgɔ̂t sangsâl bemat de ba sé rɛsɛl bebɔp. 

13A yang ɛn, “Bà jɛk e Bwok-basa Dagwi wɔgɔ, Dagwi a ye, ‘Ba rɔda tâng lɔ 

hom, à duk won.’ Ko yin, yin a sé tɛ̀ hɛ he tɛ́ ɛ fwarâ begbik!” 

14Bebók na bemat nà bol ba vey na yɛ e Gbɔng Duk Re Fongol o, ko a tɛ̀sɛ hɛn 

tyang. 

15Ko jeng de begbɔng bepiris tanga bemât basâ Badu ba di pyɛ̂ bes de a ra, ko 

ba to di nèy de na gbɔ e Gbɔng Duk o wɔgɔ, “Bē somo Hwêy Davit!” Yɛn a tɛ̀ 
shom. 

16Yaga ano, yɛn a rangâl Yɛsu, “Hwà wok pyɛ́ de nèy nemo na sé tē arɛt?” Yɛsu 

a yang ɛn, “Ey, ma wok. Yin a ga sang basa há hemo e Bwok-basa 
Dagwi wɛt arɛt? Há ma het: ‘Hwà tɛ̀ nèy tanga nèy-vɔ ne somo hwo naka.’ ” 

17Ko a hàla hɛn, a nusu yi e repomo mo vɔk e Bet-Anya, ko a wɔ̀ pɔl ɛ̀. 

Yɛsu na retîn regwi 
(Mar 11:12-14, 20-24) 

18E nusû hwol bop nagasi, sede a sé to ɛ vɔk e ji repomo, ko Yɛsu a wok vyong. 

19A di retîn regwi e vwarâ gwong, a wɔ́ bagat na rɛ, ko a sɛ̀ pyɛ cak wɛt sɛ̌ 

berang zɔng. Ko a yâng rɛ, “Hwo to ba tɔs nèy wɛt neshey gbak-gbak!” Remo-
remo, retîn cɔgɔt o ra hworok. 

20Jeng de bemât masâ fwom mɛ ba di ano, yɛn a langat hɛn, ko yɛn a rangal 

hɛ, “Yi e rɛ̌ de retîn regwi o ra pe hworok ziri ano arɛt?” 

21Yɛsu a toyo a yɛn, a yang ɛn, “Mwin me ha a yin: Ka sede yin a tɛ̀ gap min 

e ra Dagwi, na yin a tó yey wɛt, ko yin a rɔda tɔk ra pyɛ de ma ra a retîn regwi 
remo zɔng wɛt, ko yin ê tɔk yâng raku womo, ‘Sogo, na hwo wɔ̀ gaba e ji 
gworep’, ko pyɛ mo ya rɔda té. 

22Ka sede yin a tɛ̀ gap min e ra Dagwi, ko yin a rɔda sɛ̀ kayɛ pyɛ de yin a lolo 

yɛ e ji won o.” 

Rángal e ra yerê rêto Yɛsu 
(Mar 11:27-33; Luk 20:1-8) 

23Yɛsu a to yel e nelalâ Gbɔng Duk Re Fongol. Jeng de a sé basa a bemat, 

begbɔng bepiris tanga bemakuk ba hwo vey na yɛ, ba rangal hɛ, ba ye, “E rɛ̌ 
reto de hwà vɔk de hwó ra mɛ̀ pyɛ́ yemo arɛt? E wà de a nɔng o reto 
remo mo arɛt?” 

24Yɛsu a hanat, a yang ɛn, “Mê rangal hin pyɛ cak arɔng. Ka sede yin a ha a 

me, ma rɔda ha a yin yerê reto de ma vɔk na me ra mɛ̀ pyɛ́ yemo. 

25Yohana á sɛ̀ retô râ batisma yi e gwa arɛt? Á sɛ̀ rɛ yi na Dagwi a? Kɛ yi na 

bemat arɛt?” Yɛn a hwo tó cuna na bemɛn, “Sɛ̌ wot ye ala arɛt? Ka sede wot a 
ye, ‘Rà yi na Dagwi’, a rɔda yang ot, ‘Yaga sɛ́ de yin a sey tsak o na há 
mɛ wɛt arɛt?’ 

26Ko ka sede wot a ye, ‘Rà yi na bemat’, wot e tele hot pyɛ de bemat ba rɔda ra 

— yaga yɛn mwa ba jut Yohana, a sé zarap Dagwi.” 

27Yaga ano, yɛn a yâng Yɛsu, “Wot a tɔk wɛt.” Ko Yɛsu a yang ɛn, “Me arɔng 

mê ha a yin wɛt kɛ na e rɛ̌ reto de me ra mɛ̀ pyɛ́ yemo.” 

Gwɔrɔ-há e ra nèy neba 

28“Yin a di e rɛ̌ arɛt? Mwat hwak á sɛ̀ de a vɔk nèy neba. A wɔ́ na kunat o, a 

yang ɛ, ‘À hwey hom, ci wɔ̀ ra fwom e bwî anap yunung.’ 

29Hwey o ha yang ɛ, ‘Wey, mê wɔ wɛt!’ Ko e bama mo, ha sege yêy hɛ, ko ha 

wɔ̂ fwom o. 

30Da mo a wɔ́ na hwey o het, ko a ha a hɛ tyɛng ano arɔng. Ha yang ɛ, ‘Ey, mê 

wɔ, à da’, ko ha de wɔ́ wɛt. 

31E ji nèy o, e hɛ̌ de ha ra pyɛ de da mɛn a simo arɛt?” Yɛn a ye, “Kunat o.” Ko 

Yɛsu a yang ɛn, “Mwin me ha a yin: Bemât seres dyâm yeles na pyɛ́ tanga 
bedebeves yɛn a rɔda tānga ba yel e ji Segwɔm Dagwi e ra yin. 

32Yaga Yohana wo batisma á kana vey, na a dura a yin gwong de Dagwi e simo 

na yin a raa gwɛ, ko yin a sey tsak o na há mɛ wɛt, ko bemât seres dyâm yeles 
na pyɛ́ na bedebeves yɛn á kana sey tsak o na há mɛ mo. Ko mwa ano de yin 
a di pyɛ mo, yin a doyo yi e banɛn min na yin a sey tsak o na há mɛ wɛt.” 

Gwɔrɔ-há e ra bemât bɛrɛng bwi 
(Mar 12:1-12; Luk 20:9-19) 

33“Gwɔrɔ-há mo hak a hemo: Mwat hwak á sɛ̀ de a how bwi, ko a tus ɛ̀ cɔ́gɔt 

anap. A ta gwɛ naka, a cing kwɔ̂n farâng nèy anap, ko a to lɔk kwɔn hak de 
mwat ê wɔ̀ sangal ɛ̀ na a bɛrɛng bwi mo. E bama mo, a tik gwɛ e vɔ bemat 
behak na be bɛrɛng a yɛ gwɛ, ko a kyè vɔk e sevwel sehak. 

34Sede jeng vêl nèy cɔ́gɔt o ya vey, a tomo besam mɛ vɔk na bemât bɛrɛng 

bwi mo, na be wɔ̀ sey a yɛ numo mɛ e ji pyɛ́ de ya ga vel. 

35Ko bemat o ba vo besam mɛ, ba dak gwining, ba mɔrɔ hwak, ko ba tó hwak 

na beta na be mɔrɔ hɛ. 

36Dâ bwi mo a to tomo besam o behak de ba dal vê mɛsɛng o na nepyak. Ko 

bemât bɛrɛng bwi mo yɛn a to ra a yɛn tyɛng na vere mo. 

37E yɛnɛ mo, a tomo hwey mɛ vɔk na yɛn, a ye, ‘Yɛn a rɔda nɔ̂ng hwey hom 

nerey.’ 

38Ko jeng de bemât bɛrɛng bwi mo ba di hwey o, ba yâng bemɛn, ‘Hwey de he 

ba re nedanelɔ mɛ ma hemo! Vey in, na wot a mɔrɔ hɛ, na wot a sɛ̀ pyɛ̂ nedanelɔ 
mɛ!’ 

39Yɛn a vo hɛ, ba bomo hɛ e jey yi e bwi mo, ko yɛn a mɔrɔ hɛ. 

40“Ano kwong, jeng de dâ bwi mo ê vɛ̄ hɛ, a rɔda ra sɛ́ na bemât bɛrɛng 

bwi mo arɛt?” 

41Yɛn a yang ɛ, “A rɔda mɔbɔs bemat beves vane mo mɔbɔs ves, ko a rɔda to 

tik bwî anap o e vɔ bemât bɛrɛng o behak, vemo de bê nɔng ɛ numo mɛ hê nèy 
cɔ́gɔt o e jeng de na ga vel.” 

42Yɛsu a to yang ɛn, “Yin a ga sang basa há de bà jɛk e ji Bwok-basa 

Dagwi wɛt arɛt? Hā ye, “ ‘Gwofwa de bemât lɔk duk ba kyɛ́ ɛn gwɛ wɔgɔ, gwa 
vɔk fwom wɛt, e gwɛ de gwa tɛ́ ɛ gbɔng gwofwa râ fwom. A sé e Darwey de a 
ra ano, ko na wot, a sé pyɛ langat sizɔng!’ 

43“Yaga ano, ma sé ha a yin, yin a sé vê Segwɔm Dagwi, ko Dagwi a rɔda sey 

ɛ̀ reto min o yi na yin, na a nɔ̂ng bemat behak de ba rɔda ra tomong de ba sé 
tyɛng na pyɛ́ de Dagwi e simo. 

44Mwat de e gaba e ra gwofwa gwomo a rɔda cɛgɛt rebek mɛ e ra gwɛ; ko ka 

sede gwofwa mo gwa gaba e ra yɛ, gwa rɔda hwongo hɛ sede nemuk.” 

45Sede begbɔng bepiris tanga BeFarisi ba wok gwɔrɔ-há detidetu de Yɛsu a ha, 

yɛn a pere tɔk, a sé ha e ra yɛn. 

46Yɛn a jāma begwong na be tɛ̀ be vo ɛ. Ko yɛn a wok bengyip bagyɛng bemat, 

yaga bemat o ba jut Yɛsu, a sé zarap Dagwi. 

Matayus 22 
Gwɔrɔ-há e ra nzem weneng 

(Luk 14:15-24) 

1Yɛsu a to ha a bemat na negwɔrɔ-há, a ye, 

2“Segwɔm Lagwi sa sé sede ngan: Gbɔng gwɔ̀m hwak á sɛ̀ de á yong pyɛ̂ nzem 

yaga wenêng hwey mɛ. 

3Á tomo besam mɛ wɔ na bemat de bá kana rini hɛn nzem o, na be yila hɛn be 

vey, ko yɛn á simo be vey wɛt. 

4A to tomo besam behak na há hemo vɔk na bemat de ba rini hɛn o wɔgɔ, ‘Ma 

ga yɛnɛ yong nzem weneng o: Ba ga yɛt bemus, na nèy berɔndɔng de ba 
gyenges nɛ na ne mɔsɔ naka, ko ba ga yɛnɛ yông kayɛ pyɛ a remo. Vey in e de 
weneng o!’ 

5Ko bemat de ba rini hɛn o yɛn a ka tɛ̀ nehywɛ mɛn e ra há mo wɛt, ko yɛn a re 

nuyel na pyɛ́ de yɛn a sé ra mo zɔng: Hwak a kyè wɔ e cap mɛ, ko hwak a kyè 
vɔk e kwɔ̂n rɛsɛl pyɛ́ mɛ. 

6Ko behak ba vos besam o, ba tak a yɛn reyɔm, ko ba mɔbɔs hɛn. 

7“Gbɔng gwɔ̀m o a wok shom sizɔng. Yaga ano, a tomo bemât como mɛ, ba wɔ̀ 

mɔbɔs mwa bemat mɔbɔs bemat vane mo, ko ba dak kya e ra repomo mɛn. 

8E bama mo, a yâng besam mɛ, ‘Ba ga yɛnɛ yông pyɛ̂ nzem o, ko bemat de ma 

rini hɛn weneng o ba jam wɛt. 

9A remo kwong, ci in vɔk e begbɔng begwong, na yin a yila mwa bemat de yin 

a tɔk sɛ̀.’ 

10Besam o ba nusu, yɛn a raa begwong, ko yɛn a tula mwa bemat de ba tɔk sɛ̀, 

berat mwa na beves, ko duk nzem o wa sila na bemat pyak. 

11“Ko jeng de gbɔng gwɔ̀m o a yel e duk nzem o, na a di bemat de ba sé 

e hwomo, a di mwat hwak de a tɛ̀ berugu de bà jam yaga weneng o wɛt. 

12A hwo rangal hɛ, a ye, ‘À sá, yi e rɛ̌ de hwà yel e ngamo sana berugu de ba 

jam yaga weneng o arɛt?’ Ko mwat o a tɔk toyo na há hak wɛt. 

13Yaga ano, gbɔng gwɔ̀m o a yâng bemât fwom mɛ, ‘Rɔgɔs hin mwat womo, vɔ 

na bol mɛ, ko gang in hɛ e jey e ji lwīl, e kwɔn de a rɔda tosho na a roros yìn.’ ” 

14Ko Yɛsu a yɛnɛ há mo, a ye, “A sé e bemat pyak de ba rini vɛ, ko a sé e tyɔng 

zɔng de ba kasa hɛn.” 

Rángal e ra talâ dyâm vwel 
(Mar 12:13-17; Luk 20:20-26) 

15E bama mo, BeFarisi ba kyè, ba wɔ̀ yong gwong na be sɛ̀ Yɛsu na há hak de 

ha sé tyɛng wɛt. 

16Yɛn a tomo behak e ji bemât raa mɛn na bemât raà Herodes wɔ na yɛ, ko yɛn 

a hwo yang ɛ, “À Mwat Basa, wot a tɔk, hwà sé mwat de hwó ha tsak há. Hwó 
basa a bemat pyɛ de ya sé tsak o e ra gwong de Dagwi e simo be raa gwɛ. Vit 
a pyɛ de ye bɔrɔk hwo na barê mwat hwak, yaga bemât mwa ba sé tyɛng 
e nuyel mō. 

17Hā a wot pyɛ de hwó bare. E di mō, Badu mot ba simo a wot na wot a tala Da 

vwel BeRoma dyâm vwel kɛ wey arɛt?” 

18Ko Yɛsu a pere tɔk yerê bare ves mɛn, a yang ɛn, “À yin bemât nenu-neba! 

Yaga sɛ́ de yin e simo na yin a tɛ̀ a me segun arɛt? 

19Dura a me hin dyam de be talsa mɛ̀ dyâm vwel o.” Yɛn a vey a yɛ na dyam o, 

20ko a rangal hɛn, a ye, “E retô wà na rezâ wà de ba tɛ̀ e ra dyam o arɛt?” 

21Yɛn a yang ɛ, “A sé rê Da vwel BeRoma.” Ko Yɛsu a yang ɛn, “Yàa! Tala hin 

Da vwel BeRoma pyɛ de ya sé myɛ, ko tala hin Dagwi pyɛ de ya sé ye Dagwi.” 

22Sede yɛn a wok ano, yɛn a langat hɛn, ko yɛn a hàla hɛ, yɛn a kyè. 

Rángal e ra sensa bemat yi e reku 
(Mar 12:18-27; Luk 20:27-40) 

23E tuk hane mo gbak, BeSaduki behak ba vey na Yɛsu. Yɛn á vemo de be tē, 

vit a mwat de a rɔda to ba sene yi e reku. 

24Yɛn a yang ɛ, “À Mwat Basa, Mose à kana ye, ka sede mwat a ku, ko a vɔk 

nèy wɛt, a sé gbing-gbing na gwa mɛ a vo kuma mo, na rɔ̌ be tɔs nèy, na be sɛ̀ 
mɛ̀ yerê lɔ mo. 

25Hwà di a? Bemat behak bá sè betaama e neng mɛn, yɛn á kana sè na sangal 

e ngamo. Kunat o a vo hwā, ko a ku sana sɛ̀ nèy. Ano kwong, gwa mɛ a jut 
kuma mo. 

26Yɛ mo arɔng a ku sana sɛ̀ nèy na hwā mo. Ko bwang begwa mo yi e wo netat 

wɔ e wo netaama mo pyɛ jining o ya té na yɛn. 

27E yɛnɛ mo mwa, hwā mo arɔng a ku. 

28Ko di, tuk sensa bemat, hwā mo a rɔda ba tɛ́ ɛ wo wà e ji yɛn 

betaama mo arɛt? Yaga mwa hɛn ba ga vɔk ɛ.” 

29Yɛsu a yang ɛn, “Yin vɛ, yin a tɔk há tyɔng wɛt! A sé yaga yin e dunus Bwok-

basa Dagwi tanga reto mɛ arɔng. 

30Yaga jeng de bemat de ba ga kushu ba rɔda ba sensa yi e reku, yɛn e to ba 

vos beha wɛt, ko beha be to ba kyese neweneng arɔng wɛt. Yɛn a rɔda ba sè 
sede betom-lagwi. 

31Ko e rà sensa bemat yi e reku — yin á kana basa pyɛ de Dagwi à kana ha a 

yin wɛt arɛt? À ye, 

32‘Me ma sé Dagwî Abraham, na wo Yishak, na wo Yakɔp.’ Hane ha dura, yɛ a 

sé Dagwî bavin wɛt, ko a sé Dagwî bemat de ba sé na neken, mwa ano de yɛn 
a ga kushu.” 

33Sede bagyɛng bemat ba wok há mɛ mo, yɛn a langat hɛn pyɛ de a basa a 

yɛn. 

Redu de ra dal bwang o 
(Mar 12:28-34; Luk 10:25-28) 

34E bama de BeFarisi ba di, Yɛsu a ga dal BeSaduki na há, yɛn a wɔ̀ tula hɛn. 

35Hwak e ji mɛn de a sé mwât basâ Badu a simo na a tɛ̀ a Yɛsu segun; yaga 

ano, a rangal hɛ, a ye, 

36“À Mwat Basa, e rɛ̌ redu de ra dal bwang o mwa na nerey e ji Badu arɛt?” 

37Yɛsu a yang ɛ, “ ‘Tɛ̀ yey na Darwey mō na yey mō mwa, na neken mō mwa, 

na tɔ́k mō mwa arɔng.’ 

38Redu rê mɛsɛng a remo, ko e rɛ de ra dal bwang o mwa na nerey. 

39Redu re neba rerey o ra sé sede rɛ: ‘Tɛ̀ yey na mwât vwara mō, sede hwà tɛ̀ 

yey na tó mo.’ 

40Mwa Badu de bà kana nɔ̂ng Mose, tanga bása hê bezarap Dagwi ba sé e ra 

badu baba vemo.” 

Mwat de Dagwi a kasa na a sey bemat 
(Mar 12:35-37; Luk 20:41-44) 

41Jeng de BeFarisi ba tula hɛn e dem hining, Yɛsu a rangal hɛn, a ye, 

42“Yin e bare sɛ́ e ra Mwat de Dagwi a kasa na a sey bemat arɛt? Yɛ a sé hwêy 

wà arɛt?” Yɛn a yang ɛ, “A sé hwêy Davit.” 

43Yɛsu a to rangal hɛn, a ye, “Yi e rɛ̌ de Gabik Jɛrɛ hà tɛ̀ Davit o à tang ɛ, à 

Darwey arɛt? Yaga Davit à ye, 

44“ ‘Dagwi Darwey a yâng Darwey hom: Sangal e ngamo e vwɔ yege hom, sɛ̌ 

ma tɛ̀ bemât repugu mō e nɛ̂n bol mō.’ 

45“Sede remo de Davit pyɛ mɛ a tâng Mwat de Dagwi a kasa na a sey bemat, à 

Darwey, yi e rɛ̌ kwong de mwat o ê sè hwêy Davit o arɛt?” 

46Vit a mwat e ji mɛn de a tɔk toyo a Yɛsu na há hak. Ko yi e tuk hane, vit a 

mwat de a vɔk yey ting na a to rangal hɛ pyɛ cak. 

Matayus 23 
Bemât basâ Badu na BeFarisi 

(Mar 12:38-40; Luk 11:43, 46; 20:45-47) 

1E bama mo, Yɛsu a ha na bagyɛng bemat tanga bemât masâ fwom mɛ, a ye, 

2“A sé e bemât basâ Badu na BeFarisi de ba nɔng ɛn reto na be basa a bemat 

Badu Mose. 

3Yaga ano, a sé gbing-gbing na yin a gyeng, na yin a to ra kayɛ pyɛ de be ha a 

yin, na yin a ra yɛ. Ko yin kwon masa yerê tomong mɛn wɛt, yaga pyɛ́ de yɛn 
e basa a bemat, be ra yɛ̄, yɛn pyɛ mɛn yɛn e ragas yɛ̄ wɛt. 

4Yɛn e tɛ̀sɛ a bemat pyɛ́ dirik e bato mɛn yemo de ya dal gap mɛn na be tos, ko 

yɛn e ka simo be tɛ̀ kekɛn vwɔ na yɛn a sɛlɛ hɛn mɛ̀ wɛt. 

5Kayɛ pyɛ de yɛn e ra, yɛn e ra yɛ yaga na bemat be di zɔng: Yɛn e rɔgɔs balow 

de ba jɛk ɛ̀ neha Bwok-basa Dagwi e ji vɛ e bato mɛn tanga e bègasɔ mɛn, ko 
balow o ba sé barey o. Yɛn e to manas cɛ̂k rugû bwɛshɛ de ya sé lyis e begbɔng 
berugu mɛn na be tɔk di wɔgɔ, yɛn e raa Dagwi naka. 

6Yɛn e simo nekwɔn begbɔng bemat e kwɔ̂n rê pyɛ́ na be saras ɛ̀, ko yɛn e kasa 

nekwɔn de be tikis a bemat beting e beduk re fongol; 

7yɛn e simo bemat be tē a yɛn kwot, na be tang ɛn show e dúra, ko yɛn e to 

simo bemat be tang ɛn, à bemât basa. 

8“Ko yin kwon simo na bemat be yishi hin, à bemât basa, yaga yin mwa yin a 

sé begwa bemin, ko yin a vɔk Mwat Basa gwining zɔng. 

9Yin kwon yila mwat hwak e jey yemo, à da, yaga yin a vɔk Da gwining zɔng, 

yɛ de a sé e ji lagwi. 

10Yin kwon to simo na be yishi hin, à bemât nuyel, yaga yin a vɔk Mwat Nuyel 

gwining zɔng, yɛ wɛ à Mwat de Dagwi a kasa na a sey bemat. 

11Tik na mwat de a dal na nerey e ji min a sè mwât fwom min. 

12Kawɛ mwat de a jut tó mɛ, a sé gbɔng o, Dagwi a rɔda tɛ̀ ɛ a dyɛng to mɛ, ko 

yɛ de a dyɛng to mɛ, Dagwi a rɔda tɛ̀ ɛ a sè gbɔng o. 

13“Yaa kukuuk! Gawey e ra yin bemât basâ Badu na yin BeFarisi! À yin bemât 

nenu-neba! Yin a dul a bemat gwong vɔk e ji Segwɔm Lagwi na be kwon yel 
ɛ̀ wɛt. Yin pyɛ min yin e yel ɛ̀ wɛt, ko yin e nɔ̂ng vemo de be simo be yel ɛ̀ 
gwong wɛt. 

[14“Gawey e ra yin bemât basâ Badu na yin BeFarisi! À yin bemât nenu-neba! 

Yin e ra won lis na yin a dura, yin a dal bemat na re a Dagwi fongol, ko e ji hâ 
mwin, yin e doyo, ko yin e kyě re pyɛ̂ bekuma na yin a mɔt ɛn e ra nelɔ mɛn. 
Kis! Rezot min re ba dal na neves!] 

15“Gawey e ra yin bemât basâ Badu na yin BeFarisi! À yin bemât nenu-neba! 

Yin e kyě kyè e ji bedwa-nshi, yin e to kyě tē dɔ vɔk e bavwel bahak, yaga na 
yin a bin sɛ̀ mwat gwining zɔng wo raà yerê basa min. Ko jeng de yin a di wɛng, 
yin a sɛ̀ ɛ, ko yin e tɛ̀ ɛ na a wɔ̀ yel e kwɔ̂n kya a dal in mɛ̀ zang ba. 

16“Gawey e ra yin! Yin a sé bebók de yin e hwɔlɔ a bemin becwang! Yin e basa 

a bemat wɔgɔ, ‘Ka sede mwat hwak a sira na Gbɔng Duk Re Fongol, ko sira mo 
hê tɔk vo ɛ wɛt; ko ka sede a sira na dyam shinang de ya sé e Gbɔng Duk Re 
Fongol o, sira mo hê tɔk vo ɛ.’ 

17À yin betɔn de yin a to sé bebók! E wɛ̌ de a dal arɛt? Dyam shinang kɛ Gbɔng 

Duk Re Fongol de wo tɛ̀ dyam shinang o ye sè ye Dagwi arɛt? 

18Yin e to basa a bemat wɔgɔ, ‘Ka sede mwat hwak a sira hɛ na gàgbang 

rangâs yas vɔk na Dagwi, ko sira mo hê tɔk vo ɛ wɛt; ko ka sede a sira hɛ na 
pyɛ de be rangas e ra gàgbang rangas o, sira mo hê tɔk vo ɛ.’ 

19À yin bebók! E wɛ̌ de a dal arɛt? Nɔrɔ̂ yas de be nása kɛ gàgbang rangâs 

nɔrɔ mo de wo tɛ̀ nɔrɔ mo he sè hê Dagwi arɛt? 

20Ano kwong, sede mwat e sira na gàgbang rangâs yas vɔk na Dagwi, a sé sira 

hɛ na wɛ tanga mwa pyɛ́ de ba sé rangas e ra kwɔn o. 

21Ko mwat de e sira hɛ na Gbɔng Duk Re Fongol a sé sira hɛ na wɛ tanga Dagwi 

de e sangsal e ji wɛ. 

22Ko yɛ womo de a sira hɛ na lagwi a sé sira hɛ na gwofwa negwɔm Dagwi 

tanga yɛ womo de e sangsal e ra gwɛ. 

23“Gawey e ra yin bemât basâ Badu na yin BeFarisi! À yin bemât nenu-neba! 

Yin e nɔngɔ̂s Dagwi jining e ji kuru wo mazɛng, na dyara-lyu, na dyarâ-bak, ko 
yin e tik nà gyenges gbɔng basâ Badu, hɛ à gas badu e tē, na toshô reyɔm, na 
negwɔn de be tó yey na nɛ wɛt. A jam na yin a ra pyɛ́ yemo sana tik râ yane mo. 

24À yin bebók de yin e hwɔlɔ a bemin becwang! Yin e pat keswey yi e ji nshî sɔ 

min, ko yin e wɔlɔk dwa e negya. 

25“Gawey e ra yin bemât basâ Badu na yin BeFarisi! À yin bemât nenu-neba! 

Yin e kurus bebamâ begance na bebamâ neshǐ, ko ji mo wo sila na pyɛ́ de yin 
a sey ɛ̀ na retek na kât simô pyɛ́. 

26À hwo WoFarisi de hwà sé bwók! Tānga kus pyɛ́ de ya sé e ji gance na shǐ mo 

e ngyen, ko bamâ nɛ wa rɔda sè jɛkjɛk arɔng! 

27“Gawey e ra yin bemât basâ Badu na yin BeFarisi! À yin bemât nenu-neba! 

Yin a sé sede besak de ba mɔmɔ vɛ na būm pwɛng. Besak o ba sé berat 
e bɛrɛng e bama mo, ko e ji mo à, vit a pyɛ cak sɛ̌ bekup bemat na bwang 
babek o de ba ga bɔsɔ. 

28A sé tyɛng ano na yin arɔng: E bɛ́rɛng zɔng, yin a sé sede bemat berat, ko 

e ji mo, neyey min na sila hɛn na hâ nenu-neba tanga neves arɔng. 

29“Gawey e ra yin bemât basâ Badu na yin BeFarisi! À yin bemât nenu-neba! 

Yin e lɔkɔs beta báre e ra besak bezarap Dagwi, ko yin e kyɔrɔk besak bemat 
de ba ra pyɛ́ de Dagwi e simo. 

30Ko yin e tē, ‘Ka wot á yâng sè beken e jeng bedabeda mot, ka wot á yâng sɛlɛ 

hɛn e de mɔbɔs bezarap Dagwi wɛt.’ 

31Yi ano, yin e ye ey, yin a sé yére bemat de bà kana mɔbɔs bezarap Dagwi. 

32Ré in nuyel kwong, na yin a yɛnɛ pyɛ de bedabeda min bà kana pɛrɛ! 

33À yin begwɔ̄m! À yin nèy bègàbak! Yi e rɛ̌ de yin ê hywit in na be gang in na 

shɔt, na be bomo hin e kwɔ̂n kya arɛt? 

34Yaga ano, ma sé ha a yin, ma rɔda tomo a yin na bezarap Dagwi, na bemât 

netsitsɛng, na bemât basa. Yin a rɔda mɔbɔs behak e ji mɛn, yin ê kak behak 
e ra cɔ́gɔt, ko yin a rɔda dak behak e ji beduk re fongol, na yin a ro ɛn yi 
e repomo ret vɔk e ret arɔng. 

35Yi ano, ba rɔda ba tabak hin yaga mwa bemat de bà kana mɔbɔs, mwa ano 

de yɛn à ra renɛn wɛt, yi e jeng de bà mɔrɔ Hɛvɛl de à sè cik e bayîs Dagwi vey 
e jeng de bà mɔrɔ Zɛkarya Bɛrɛkya, de yin á kana mɔrɔ hɛ e tê kwɔ̂n jɛrɛ̂ Gbɔng 
Duk Re Fongol na gàgbang rangâs yas vɔk na Dagwi. 

36Mwin me ha a yin: Ba rɔda ba tabak bemât jeng yemo yaga mwa pyɛ́ vyes 

yane mo.” 

Yɛsu a tɛ̀ yey na bemât Yɛrusalɛm 
(Luk 13:34-35) 

37“Káa! À bemât Yɛrusalɛm! Káa! À bemât Yɛrusalɛm! Yin e mɔbɔs bezarap 

Dagwi, ko yin e tó vemo de Dagwi a tomsal a yin mɛ̀ na beta, na yin a mɔbɔs 
hɛn arɔng! Zang ala de ma simo na me gunung hin sede congot ye gunung nèy 
mɛ arɛt? Ko yin a simo a me wɛt. 

38Di in, lɔ min ha rɔda tɛ́ ɛ rin, vit a mwat e ji mo. 

39Ko ma sé ha a yin, yin a rɔda to di me wɛt sɛ̌ jeng de yin e ba ye, ‘Tik na 

Dagwi a tɛ̀ nerat e ra womo de e kyè vey e ji rezâ Darwey.’ ” 

Matayus 24 
Rehâ wey na Gbɔng Duk Re Fongol 

(Mar 13:1-2; Luk 21:5-6) 

1Sede Yɛsu á sè nu ɛ yi e Gbɔng Duk Re Fongol, á sè kyè, ko bemât masâ 

fwom mɛ ba vey na yɛ na be dura a yɛ gwong de ba lɔk beduk Gbɔng Duk o. 

2Yɛsu a hanat, a yang ɛn, “Ey, bɛrɛng hin lɔk o naka! Mwin me ha a yin: Vit a 

gwofwa gwohwak e ngamo de ba rɔda ba tik gwɛ e ra tɛ̂t mumwɛ; ba rɔda ba 
gangas vɛ mwa e vwel.” 

Reyɔm na rezot 
(Mar 13:3-13; Luk 21:7-19) 

3Jeng de Yɛsu á sè e sangal e Raku Pàt, bemât masâ fwom mɛ ba wɔ́ na yɛ 

zɔgɔ̂ hɛn. Yɛn a hwo rangal hɛ, yɛn a ye, “Hā a wot, pyɛ́ yemo ye ba té nayu ɛ? 
Ko e sɛ́ de ye ba dura a wot, jeng vey mō tanga jeng talâ jey ya ga vey arɛt?” 

4Yɛsu a toyo a yɛn, a yang ɛn, “Tē in naka, mwat hwak a kwon kwɛlɛng hin wɛt! 

5Yaga bemat pyak ba rɔda ba vey e ji reza hom, ko kawɛ e ji mɛn ê ba ye, yɛ a 

sé Mwat de Dagwi a kasa na a sey bemat. Ko yɛn ê ba tɛ̀ bemat pyak be vuru 
gwong. 

6Yin kwon vo yey wɛt jeng de yin a rɔda ba wok rehâ tô como bagat kɛ yikyik 

ayi. Gbing-gbing na pyɛ́ yane ye ba té, ko jeng ye yɛnɛ mo ya ga vey 
e ngyen wɛt. 

7Yére bemat jey ya rɔda ba tó como na bemɛn, ko yere arɔng ya rɔda ba tó 

como na yere cak. Vyong ya rɔda ba sè, ko vwel ha rɔda ba digis e nekwɔn 
detidetu. 

8Mwa pyɛ́ yemo ya sé sede mɛsɛ̂ng rûs tɔ́. 

9“Ba rɔda ba vos in, ko bê ba nása hin e vɔ bemat na be tak a yin reyɔm, na be 

mɔbɔs hin. Mwa yére bemasi ya rɔda bɛɛ hin ves, yaga yin e raa me. 

10E jeng o, bemat pyak ba rɔda ba tik raà Dagwi, yɛn a rɔda ba row bemɛn e vɔ 

bemat, ko yɛn ê to bɛɛ bemɛn ves. 

11E jeng o arɔng, bezarap Dagwi vê bɔs pyak ba rɔda ba nunus, ko yɛn ê ba 

tɛ̀sɛ bemat pyak be vuru gwong. 

12Yaga bemat beves ba rɔda sè pyak sizɔng, bwarwêy bemat ba rɔda tik nà tɛ̀ 

yey na bemɛn ding-ding. 

13Ko ba rɔda ba sey mwat de a niri vɔk e yɛnɛ mo. 

14Ko ba rɔda ba shara Yɛgɛt Yat yemo de ya sé e ra Segwɔm Dagwi e yɛnɛ̂ jêy 

mwa, yaga na yére bemasî mwa ye tɔk wok yɛ̄. E bama mo, jeng ye yɛnɛ mo 
ya rɔda vey.” 

Pyɛ vyes sizɔng de ye tɛ̀ kwɔ̂n jɛrɛ ligis 
(Mar 13:14-23; Luk 21:20-24; 17:23-24, 37) 

15“Yin a rɔda ba di ‘Pyɛ vyes sizɔng de ye tɛ̀ kwɔ̂n jɛrɛ ligis’ yemo de Danyɛl, 

zarap Dagwi, à kana ha e ra yɛ. Pyɛ mo ya rɔda sè e tumal e kwɔ̂n jɛrɛ.” — 
Mwat de e basa há hemo, tik na yɛ a tɔk — 

16“E jeng o, tik na bemat de be ba sè e sevwêl Yudiya be tele vɔk e beraku. 

17Womo de ê ba sè sangal e ji fwam, a kwon yel e ji lɔ, na a lashe jeng e de jût 

pyɛ́ mɛ de ya sé e ji mo wɛt. 

18Ko womo de ê ba sè e hey kwong, a kwon to ɛ vɔk e lɔ, na a wɔ̀ jut pyɛ banga 

mɛ wɛt. 

19Yaa kukuuk! Gawey e ra beha de bê ba vɔk jim mwa na vemo de bê ba ngas 

nèy e jeng o! 

20Rá in won na Dagwi, na pyɛ́ yemo ye ba té nabolos kɛ Tuk Shábat wɛt! 

21Yaga e jeng o, bemat ba rɔda ba sɛ̀ reyɔm reves yere remo de ba ga kana sɛ̀ 

rɛ wɛt yimo susû jey vey e jeng yemo, ko ba rɔda to ba sɛ̀ yerê rɛ arɔng wɛt. 

22Ko ka sede Dagwi à yâng tɛt nepɔlɔ mo wɛt, ka vit a mwat de a yâng ba làl. 

Ko a sé yaga bemat de yɛ a ga kana kasa de a rɔda tɛt nepɔlɔ mo. 

23“E jeng o, ka sede mwat hwak a yang in, ‘Di, Mwat de Dagwi a kasa na a sey 

bemat á womo!’ kɛ ‘Di, á woro!’ — yin sey tsak o na há mɛ wɛt. 

24Yaga bemât bɔs de be tē, yɛn a sé vemo de Dagwi a kasa, tanga bezarap 

Dagwi vê bɔs ba rɔda ba nusu. Yɛn ê ba ra gbɔng pyɛ̂ bes, ko bê to ba dúsa 
pyɛ́ de bemat ba rɔda ba langat hɛn, yaga na be kwɛlsɛng mɛ̀ vemo de Dagwi 
a ga kasa, ka sede yɛn ê tɔk ra ano. 

25Ko di! Ma ga ha a yin pyɛ́ yemo gyam na ye té. 

26“Ko ka sede bemat ba yang in, ‘Di, á woro e ji hey!’ yin wɔ́ wɛt. Ko ka sede ba 

yang in, ‘Di, á womo, a sé e lɛrɛ e ji lɔ!’ yin sey tsak o na há mɛn wɛt. 

27Yaga Me de ma tɛ́ me mwat ma rɔda ba vey gobok sede nedɛbɛt gbara de ne 

ta yi e rak vɔk e tā. 

28“E kahɛ kwɔn de revîn pyɛ ra sé ɛ̀, e hwomo de bejagawey be tula hɛn ɛ̀.” 

Toyô Yɛ de a tɛ́ ɛ mwat 
(Mar 13:24-27; Luk 21:25-28) 

29“Remo-remo, e bamâ jeng reyɔm yane, gwi gwa rɔda ba tɛ́ ɛ mwangalang, ko 

pwɛl gwa rɔda to pɛngɛ wɛt, netangacɛn na rɔda ba gabsa yi e lagwi, ko pyɛ́ de 
ya vɔk reto e gwi ba rɔda ba kàsa yɛ̄ yi e begwông yɛ̄. 

30E jeng o, bemat ba rɔda ba di pyɛ cak e lagwi de ya rɔda dura, Me de ma tɛ́ 

me mwat ma sé kyè vey. Ko mwa yére bemat jey ya rɔda ba tosho, sede yɛn a 
di Me de ma tɛ́ me mwat me kyè vey e ji balê lagwi na reto tanga nedyɛt nerat 
sizɔng. 

31Ba rɔda ba pɛl durum de wo tosho rɛng-rɛng, ko ma rɔda ba tomo betom-lagwi 

hom vey e jey vɔk e rwa gùl naas, na yɛn a ba tula bemat de Dagwi a ga kasa 
yi e yɛnɛ̂ jêy bak womo vɔk e yɛnɛ̂ jêy bak woro.” 

Pyɛ de be masa yi e retîn regwi 
(Mar 13:28-32; Luk 21:29-33) 

32“Tik na yin a masa yi e retîn regwi. Jeng de nelang o ne tɛ́ ɛn yɔkyɔk na ne 

hwo turuk, ne tɛ̀sɛ berang, ko yin a tɔk, swigi gwa ga vey bagat. 

33Tyɛng ano arɔng, jeng de yin a di pyɛ́ yemo mwa, ko yin a tɔk, jeng hom ya 

ga vey bagat, ko ma sé lɛs e rwi duk. 

34Mwin me ha a yin: Bemat de ba sé beken a remo, mwa vɛ ba rɔda kushu wɛt, 

sɛ̌ pyɛ yemo mwa ya té. 

35Jey tanga lagwi ba rɔda ba tala hɛn, ko reha hom ra rɔda ba tala hɛ ko 

tyɔng wɛt.” 

Vit a mwat de a tɔk tuk o kɛ jeng o 
(Mar 13:32-37; Luk 17:26-30, 34-36; 12:39-40) 

36“Vit a mwat de a tɔk tuk o na jeng o, kɛ betom-lagwi kɛ Hwêy Dagwi, sɛ̌ Da 

nju mɛ zɔng de a tɔk. 

37Sede remo de à sè e jeng Nowa, a rɔda ba sè ano jeng de Me de ma tɛ́ me 

mwat mê ba vey arɔng. 

38Yaga e jeng Nowa mo, gyam na tɛmɛ-nshi ne vey, bemat o bà re, ko bà sɔ, 

beras bà vos beha, ko beha arɔng bà kyese neweneng sɛ̌ tuk de Nowa à yel 
e ji gbɔng dwa-nshi. 

39Yɛn à kana tɔk pyɛ de ya sé té wɛt sɛ̌ jeng de tɛmɛ-nshi na vey wey na yɛn 

mwa. A rɔda ba sè ano jeng de Me de ma tɛ́ me mwat ma rɔda ba vey. 

40E jeng o, bemat beba ba rɔda sè e de fwom e hey; ba rɔda jut gwining, ko be 

tik gwining. 

41Beha beba ba rɔda sè hwongo e dem hining; ba rɔda jut gwining, ko be tik 

gwining. 

42“Bɛrɛng hin nekanang kwong, yaga yin a tɔk tuk de Darwey min a rɔda ba 

pom wɛt. 

43Ko bàre hin, ka sede dalɔ a yâng tɔk jeng de gbik ê wɔ̀ yel e lɔ mɛ, ka a yâng 

bɛɛ nekanang na a ro ɛ nà yel ɛ̀. 

44Yaga ano, yin arɔng, sangal hin e yong in, yaga Me de ma tɛ́ me mwat ma 

rɔda ba vey e jeng de yin ê sè gyeng vey hom wɛt.” 

Sam rwat na sam vwes 
(Luk 12:41-48) 

45“E wǎ kwong de a sé gbɔng sam wo netsitsɛng, womo de be tó yey na 

yɛ wɛt arɛt? A sé e womo de dalɔ ê tik a yɛ bɛrɛng lɔ mɛ, na a nɔngɔ̂s bwang 
besam lɔ mo pyɛ́ mɛn tyɛng e ra jeng. 

46Wo yey pyɛng a gbɔng sam de dalɔ mɛ mo ê sɛ̀ ɛ a sè ra ano jeng de a vɛ̄ hɛ. 

47Mwin me ha a yin: Dalɔ mo a rɔda nɔng ɛ bɛrɛng pyɛ̂ nedanelɔ mɛ mwa. 

48Ko ka sede yɛ a sé sam vwes, a rɔda ye e yey mɛ, ‘Kée! Dalɔ hom ê ros e de 

kwɛngɛl o.’ 

49Ko yɛ ê hwo dak bwang besam o, ê hwo re, e sɔ tanga bemat de be sǎ e de 

sɔ zɔng. 

50Dalɔ̂ sam o a rɔda ba to ɛ pút, ko sam o a rɔda ba tɔk jeng o wɛt. 

51Ko dalɔ mɛ mo ê gas ɛ zang ba na a wey na yɛ, ko ê wuna hɛ na bemât nenu-

neba. E hwomo, a rɔda tosho na a roros yìn.” 

Matayus 25 
Gwɔrɔ-há e ra behwong kuru 

1“E jeng yane mo, Segwɔm Lagwi sa rɔda sè sede ngan: Behwong behak kuru 

(10) bá sɛ̀ vemo de ba jut bekywa-kya mɛn na be wɔ̀ man na rwâs gwel e gwong. 

2Betungun e ji mɛn bá sè betɔn, ko bwang betungun o ba vɔk netsitsɛng. 

3Betɔn o ba jut bekywa-kya mɛn, ko ba vɔk ɛ̀ něy wɛt. 

4Ko vemo de ba vɔk netsitsɛng ba vɔk bètus něy mwa na bekywa-kya mɛn o. 

5Rwâs gwel o a rɛn ɛ, nevwa na hwo vos behwong o, ko mwa hɛn ba wɔ̂ nevwa. 

6“Tê-turuk, yɛn a wok bemat ba sé gbɔ, be tē, ‘Rwâs gwel a womo! Nusu hin, 

na yin a vey man na yɛ!’ 

7Behwong kuru mo ba sene, ko ba yong bekywa-kya mɛn. 

8Ko vemo de ba sé betɔn ba yâng vê netsitsɛng, ‘Nɔt ot hin něy min, yaga 

bekywa-kya mot ba sé kyè wɔ̀ rimi hɛn.’ 

9Yɛn a toyo a yɛn, ba ye, ‘Kɛ̀ɛ̄ wey! Něy o nê vey a wot tanga yin wɛt. Ci in na 

bemât rɛsɛl o, na yin wɔ̀ sey nemin.’ 

10Ano kwong, betɔn behwong o ba nára hɛn na be wɔ̀ sey něy o. Ko e bama de 

yɛn a ga kyè, rwâs gwel o a pom. Behwong betungun de ba ga yong ɛn, yɛn a 
yel tanga yɛ vɔk e de nzem jût gwel o, ko ba bang rwi duk o. 

11“E bamâ jeng, behwong vere mo ba pom arɔng, ba gbɔ, ba tē, ‘À da, à da! 

Wunta a wot rwi mo!’ 

12Ko rwâs gwel o a yang ɛn, ‘Mwin me ha a yin: Ma tɔk in wɛt.’ ” 

13Yɛsu a yɛnɛ há mɛ mo, a ye, “Bɛrɛng hin nekanang, yaga yin a tɔk tuk kɛ jeng 

de Me de ma tɛ́ me mwat ma rɔda vey wɛt.” 

Gwɔrɔ-há e ra besam betat 
(Luk 19:11-27) 

14“Segwɔm Lagwi sa rɔda to ba sè sede ngan: Mwat hwak á sɛ̀ de á sè kyè wɔ̂ 

rekyɛn. A yila besam mɛ, ko a tik yas mɛ e vɔ mɛn. 



1554 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

15A nɔ̂ng kawɛ e ji mɛn pyɛ de ya sé tyɛng na gap mɛ: A nɔ̂ng gwining bedap 

betungun vê dyam shinang, ko a nɔ̂ng hwak bedap beba, ko a to nɔ̂ng hwak 
dap gwining. E bama mo, a kyè wɔ̂ rekyɛn mɛ mo. 

16Mwat de a sey bedap betungun a nára hɛ ziri, a hwo ra nejik na dyām mɛ mo, 

ko a to sɛ̀ bedap betungun e ra rak vane mo. 

17Ano arɔng, yɛ de a sey bedap beba a wɔ̀ ra nejik, ko a sɛ̀ bedap beba e ra rak 

vane mo. 

18Ko mwat de a sey dap gwining a kyè, a wɔ̀ cing revɔng e vwel, a lɛrɛ ɛ̀ dyâm 

dalɔ mɛ mo. 

19“E bamâ jeng pyak, dalɔ̂ besam o a vɛ̄ hɛ, ko a yang ɛn, be ha a yɛ pyɛ de yɛn 

a ga ra na dyām mɛ mo. 

20Mwat de á kana sey bedap betungun a vey na betungun de a sɛ̀ e ra rak 

vere mo, a ye, ‘À da, hwà tik bedap betungun e vɔ hom. Di, ma ga to sɛ̀ behak 
betungun e ra rak vane mo.’ 

21Dalɔ mɛ mo a toyo a yɛ, a yang ɛ, ‘Show! Hwà sé sam rwat de be tó yey na 

hwo wɛt! Yaga ma tó yey na hwo e ra pyɛ hyet wɛt, ma rɔda tik pyɛ́ pyak e vɔ 
mō. Vey, na hwo vɔk yey pyɛng tanga dalɔ mō!’ 

22“Ano arɔng, mwat de á kana sey bedap beba a vey, a ye, ‘À da, hwà tik bedap 

beba e vɔ hom. Di, ma ga to sɛ̀ behak beba e ra rak vane mo.’ 

23Dalɔ mɛ mo a toyo a yɛ, a yang ɛ, ‘Show! Hwà sé sam rwat de be tó yey na 

hwo wɛt! Yaga ma tó yey na hwo e ra pyɛ hyet wɛt, ma rɔda tik pyɛ́ pyak e vɔ 
mō. Vey, na hwo vɔk yey pyɛng tanga dalɔ mō!’ 

24“Ko mwat de á kana sey dap gwining a vey, a ye, ‘À da, ma tɔk, hwà sé mwât 

rekyìt, hwó yɛt pyɛ́ e kwɔn de hwà ga tus ɛ̀ yɛ̄ wɛt, ko hwó tula pyɛ́ e kwɔn de 
hwà ga bere ɛ̀ yɛ̄ arɔng wɛt. 

25Yaga ano, ma tele me hwo, ko ma wɔ̀ lɛrɛ dyām mō mo e revɔng. Nā pyɛ mō 

a yemo.’ 

26“Ko dalɔ mɛ mo a toyo a yɛ, a yang ɛ, ‘Hwo sam vwes, hwà sé riri zɔng! Hwà 

tɔk kɛk, me yɛt pyɛ́ e kwɔn de ma ga tus ɛ̀ yɛ̄ wɛt, ko me tula pyɛ́ e kwɔn de ma 
bere ɛ̀ yɛ̄ wɛt a? 

27Yàa! Ka gwa sé ano, ka hwà yâng wɔ̀ tik a me dyām hom e gban-dyām, yaga 

na jeng de ma toyo, ma yâng wɔ̀ sɛ̀ yɛ̄ na redàk e rak o! 

28A remo kwong, séy in ɛ̀ dap o yi na yɛ, na yin a nɔ̂ng mumwɛ de a vɔk vɛ kuru. 

29Yaga mwa mwat de a vɔk pyɛ cak, ba rɔda to gwɛ̌ a yɛ, yaga na a bin vɔk yɛ 

shɛrɛk, ko yɛ womo de a vɔk pyɛ wɛt, ba rɔda sey ɛ̀ yi na yɛ kepyɛ de a vɔk. 

30Ko gang in sam womo de a vɔk nerat nehak wɛt e jey e ji lwīl, e kwɔn de a 

rɔda tosho na roros yìn.’ ” 

Shɔt ye yɛnɛ mo 

31“Jeng de Me de ma tɛ́ me mwat ma rɔda ba vey sede gbɔng gwɔ̀m, na mwa 

betom-lagwi tanga me, ma rɔda sangal e ra gwofwa negwɔm hom e ji gbɔng 
nerey. 

32Ba rɔda ba tula mwa yére bemat jey e nuyel hom, ko ma rɔda gas ɛn zang 

ba, sede remo de lwek vyēl e gas vyēl pyɛng na vyēl shi. 

33Ma rɔda tik bemat de ba ga ra pyɛ́ de Dagwi e simo e vwɔ yege hom, ko mê 

tik bwang bemat o e vwɔ mwɛlɛng hom. 

34Ano, me gbɔng gwɔ̀m ma rɔda yâng vemo de ba sé e vwɔ yege hom, ‘Vey in, 

yin de Da hom a ga tɛ̀ nerat mɛ e ra yin! Vey in, na yin a yel e ji segwɔm de ba 
yong yaga yin yimo jeng de bà yong jey. 

35Yaga jeng de ma wok vyong, yin a nɔng me pyɛ̂ re; jeng de ma wok yêy 

hwɔshɔ, yin a nɔng me nshî sɔ; jeng de ma sè kwɛnɛt de yin a tɔk ɛ wɛt, yin a 
sey me e ji nelɔ min. 

36Jeng de ma sè sana berugu, yin a nɔng me rugu na me tɛ̀; jeng de ma ro me, 

yin a bɛrɛng me naka; ko jeng de ma sè e lɔ̂ ngyang, yin a wɔ̀ yang me show.’ 

37“Ko yɛn de ba ra pyɛ́ de Dagwi e simo ba rɔda toyo a me, be ye, ‘À Darwey, 

e yɛ̌ jeng de wot a di o na vyong, ko wot a nɔng o pyɛ̂ re, kɛ na yêy hwɔshɔ, ko 
wot a nɔng o nshî sɔ arɛt? 

38E yɛ̌ jeng de wot a di o sede kwɛnɛt, ko wot a sey o e ji nelɔ mot, kɛ wot a di o 

sana berugu, ko wot a nɔng o rugu arɛt? 

39Ko e yɛ̌ jeng de wot a to di o na serɔ kɛ e ji lɔ̂ ngyang, ko wot a wɔ̀ yang o 

show arɛt?’ 

40Ko me, gbɔng gwɔ̀m, ma rɔda toyo a yɛn ngan: ‘Mwin me ha a yin: Kayɛ pyɛ 

de yin a ra yaga gwining e ji begwa hom de ba sé pyɛ cak wɛt, a sé e me wɛ de 
yin a ra a me!’ 

41“Ano arɔng, ma rɔda yâng vemo de ba sé e vwɔ mwɛlɛng hom, ‘Kyè in yi 

e ngamo na me, yin de yin a sé pyɛ sedusa na Dagwi! Kyè in vɔk e kya de he 
re gbak-gbak, hemo de ba ga yong yaga gwɔ̀m cēng tanga betom mɛ! 

42Yaga jeng de ma wok vyong, yin a nɔng me pyɛ̂ re wɛt; jeng de ma wok yêy 

hwɔshɔ, yin a nɔng me nshî sɔ wɛt. 

43Jeng de ma sè kwɛnɛt, yin a sey me e ji nelɔ min wɛt; ko jeng de ma sè sana 

berugu, yin a nɔng me rugu na me tɛ̀ wɛt; jeng de ma ro me, ko ma to sè e lɔ̂ 
ngyang, yin a bɛrɛng me wɛt.’ 

44“Ko yɛn arɔng, yɛn a rɔda toyo a me, be ye, ‘À Darwey, e yɛ̌ jeng de wot a di o 

na vyong, kɛ na yêy hwɔshɔ, kɛ kwɛnɛt, kɛ sana berugu, kɛ na serɔ, kɛ e lɔ̂ 
ngyang, ko wot a tik nà sɛlɛ hwo arɛt?’ 

45Ko ma rɔda toyo a yɛn ngan: ‘Mwin me ha a yin: Kayɛ pyɛ de yin a ra wɛt yaga 

gwining e ji vemo de ba sé pyɛ cak wɛt, a sé e me wɛ de yin a ra a me 
arɔng wɛt.’ 

46“Ba rɔda wɔ na yɛn vane mo e kwɔn de ba rɔda tabak hɛn ɛ̀ gbak-gbak. Ko 

vemo de ba ga ra pyɛ́ de Dagwi e simo yɛn a rɔda wɔ e dem neken gbak-gbak.” 

Matayus 26 
Ba wuna-nu na be vo Yɛsu 

(Mar 14:1-2; Luk 22:1-2; Yoh 11:45-53) 

1E bama de Yɛsu a yɛnɛ hâ neha mo mwa, a yâng bemât masâ fwom mɛ, 

2“Sede remo de yin a tɔk, a sé bwang nepɔlɔ neba na be yel e ji Nzem Gyilsit 

Nelɔ BeIsrayɛl, ko ba rɔda nára Me de ma tɛ́ me mwat e vɔ bemat na be kak 
me e ra cɔ́gɔt.” 

3Ko begbɔng bepiris tanga bemakuk yɛn a man e gbɔng lɔ Kayafas de a sé 

darwêy bepiris. 

4Yɛn a hwo yong begwong na be wɔ̀ vo Yɛsu yaang, na be mɔrɔ hɛ. 

5Ko yɛn a ye, “Wot vo ɛ e jeng nzem wɛt, yaga bemat bê hwo ot na yol.” 

Ba shushu Yɛsu na něy e Bet-Anya 
(Mar 14:3-9; Yoh 12:1-8) 

6Yɛsu á sè e Bet-Anya e lɔ Simɔn de á kana sè kparong. 

7Ko hwā hwak a yi na kefus de ba yong na gwofwa alabasta, de ka sila na něy 

de na sé ne nesang hyɔɔlɔl, ko na vɔk dyām sizɔng arɔng. A shushu něy o 
e ratô Yɛsu e jeng de a sé e dem rê pyɛ́. 

8Ko bemât masâ fwom mɛ ba di ano, ba tɛ̀ shom, ba ye, “Yaga sɛ́ de ba lashe 

něy nemo arɛt? 

9Ba yâng tɔk row nɛ e nû dyām pyak na be gas a bepɛng yɛ̄!” 

10Yɛsu a tɔk pyɛ de yɛn a sé ha, ko a yang ɛn, “Sɛ́ min ya sé na hwā mo arɛt? 

Yɛ a ga ra a me pyɛ ryat. 

11Bepɛng bê sè na yin kayɛ jeng, ko me, mê sè na yin kayɛ jeng wɛt. 

12A ga shushu něy nesang hyɔɔlɔl o e ra rebek hom, na a yong me yaga tɛ́ 

e sak. 

13Mwin me ha a yin: E kahɛ kwɔn mwa e ji jey de bemat bê shara ɛ̀ Yɛgɛt Yat 

yemo, ba rɔda ha pyɛ de hwā mo a ga ra, na be bin bare mɛ̀ na yɛ.” 

Yuda a simo na a row Yɛsu 

(Mar 14:10-11; Luk 22:3-6) 

14E bama mo, gwining e ji bemât masâ fwôm Yɛsu kuru na vɛ beba de ba tang 

ɛ, à Yuda Iskaryot a nusu, ko a wɔ́ na begbɔng bepiris, 

15a rangal hɛn, a ye, “E sɛ́ de yin a rɔda nɔng me, ka sede ma row a yin 

Yɛsu arɛt?” Yɛn a basa dyām pyɛng kuru batat, yɛn a nɔng ɛ. 

16Yi e jeng o, Yuda a hwo jāma begwong de ê nára Yɛsu e vɔ mɛn. 

BeYɛsu ba re pyɛ̂ nzem 
(Mar 14:12-21; Luk 22:7-14, 21-23; Yoh 13:21-30) 

17Tûk mɛsɛ̂ng Nzem Kpam-tuk Sana Géy-sing, bemât masâ fwom mɛ ba vey 

na Yɛsu, ko ba rangal hɛ, “E gwa de hwó simo wot a yong a hwo pyɛ̂ 
nzem o arɛt?” 

18A yang ɛn, “Ci in e ji repomo na sa-pen, ko yang in hɛ: ‘Da mot a ye: Jeng 

hom ya ga vey. Ma rɔda re pyɛ̂ nzem tanga bemât masâ fwom hom e lɔ mō.’ ” 

19Yɛn a wɔ̀ ra tyɛng sede remo de Yɛsu a misang a yɛn, ko yɛn a yong pyɛ̂ 

nzem e hwomo. 

20Jeng de nahywegelek na vey, Yɛsu tanga bemât masâ fwom mɛ kuru na vɛ 

beba ba hwo sangal na be re pyɛ́. 

21Ko sede yɛn a sé re pyɛ́ mo, Yɛsu a yang ɛn, “Mwin me ha a yin: Gwining e ji 

min a rɔda row me.” 

22Bemat mɛ mo ba lashe yey sizɔng, ko ba hwo rangsal hɛ vivining, ba tē, “Kɛ̀ɛ̄, 

à Darwey, a sé e me a?” 

23Yɛsu a toyo a yɛn, a ye, “A sé e womo de a sé mɛsɛ̂ng gyira kpam-tuk mɛ e ji 

shǐ hining na me de a rɔda row me. 

24Me de ma tɛ́ me mwat ma rɔda jut bol, sede remo de bà kana jɛk e ji Bwok-

basa Dagwi. Ko gawey e ra womo de a rɔda row me! E ba sè a mwat o nduga 
ka ba tɔ̀ ɛ wɛt!” 

25Yuda de a sé kyè wɔ̀ row Yɛsu a hwo ye, “Kɛ̀ɛ̄, à Mwat Basa, a sé e me a?” 

Yɛsu a yang ɛ, “Hwà ga ha.” 

Rê Pyɛ̂-Darwey 
(Mar 14:22-26; Luk 22:14-20; 1Kɔr 11:23-25) 

26Jeng de yɛn a rɔngɔl e de rê pyɛ́, Yɛsu a jut kpam-tuk, a feng a Dagwi, a 

kwɔrɔs wɛ, ko a nɔ̂ng bemât masâ fwom mɛ, a ye, “Ná in, ré in; rebek hom a 
remo.” 

27Ano arɔng, a jut keshi, a to feng a Dagwi, a nára a yɛn, ko a ye, “Sɔ́ in mwa 

hin yi e ji kɛ. 

28Nemi hom a nemo de ba shushu yaga bemat pyak, na be halsa a yɛn banɛn 

mɛn. Yi na nɛ Dagwi a rɔda wuna hɛ na sira tanga bemat. 

29Ma sé ha a yin, ma rɔda to ba sɔ nshî anap nemo wɛt sɛ̌ tuk de ma rɔda ba 

sɔ nɛ nepas o tanga yin e ji Segwɔm Da hom.” 

30E bama de yɛn a somo Dagwi na lwɛ̄lɛ, yɛn a nu ɛn, ko ba kyè vɔk e Raku 

Pàt. 

Yɛsu a ye, Bitrus ê tono na yɛ 
(Mar 14:27-31; Luk 22:31-34; Yoh 13:36-38) 

31Ko Yɛsu a yang ɛn, “Nabwalak yunung, yin mwa yin a rɔda to in na bama, na 

yin a tik me, yaga bà jɛk e Bwok-basa Dagwi wɔgɔ, ‘Dagwi a rɔda mɔrɔ lwek 
vyēl, ko kwara mo gwa rɔda shara hɛ.’ 

32Ko bama de ba sene me yi e reku, ma rɔda tānga kyè vɔk e Galili, na me wɔ̀ 

gyeng in e hwomo.” 

33Bitrus a toyo a yɛ, a ye, “Mwa ano de bwang o ba rɔda to ɛn na bama, na be 

tik o, ko me ma rɔda ra ano ko tyɔng wɛt!” 

34Ko Yɛsu a yang ɛ, “Mwin me ha a hwo: Yunung nabwalak, gyam na rungat 

wo ba dak segwɔm, hwà ga kana tono na me zang tat.” 

35Ko Bitrus a hanat, a ye, “Ma rɔda tono na hwo ko tyɔng wɛt, kɛ a sé gwokushu, 

mê ku tanga hwo!” Ko bwang bemât masâ fwôm Yɛsu ba ha tyɛng ano arɔng. 

Yɛsu a ra won e Gɛtsɛmani 
(Mar 14:32-42; Luk 22:39-46) 

36E bama mo, Yɛsu a kyè tanga bemât masâ fwom mɛ wɔ e dem hak de be 

tâng hɛ, à Gɛtsɛmani, ko a yang ɛn, “Kā sangal hin e ngamo, ko me kyè wɔ 
e nuyel na me wɔ̀ ra won.” 

37Ko a jut Bitrus tanga nèy Zɛbɛdayus neba, na be kyè tanga yɛ. Reyɔm ra hwo 

e ra yɛ, ko yey mɛ ya lashe hɛ. 

38Ko a yang ɛn, “Yey hom ye lɔl sizɔng, bwang o tyɔng na ye wey na me. Sangal 

hin e ngamo, na yin a bɛrɛng nekanang tanga me.” 

39A kyè vɔk e nuyel tyɔng, a pom, a gaba gup e vwel, ko a ra won, a ye, “À Da 

hom, ka sede gwong gwô tɔk sɛ̀, jut keshi reyɔm kemo yi na me. Ko mwa ano, 
rá pyɛ de hwó simo zɔng, de pyɛ de me simo wɛt.” 

40E bama mo, a to ɛ vɔk na bemât masâ fwom mɛ betat o, a pom, a sɛ̀ ɛn e de 

nevwa, ko a rangâl Bitrus, a ye, “Ano ā! Yin e tɔk bɛrɛng jey na me yaga dyam-
gwi jining zɔng wɛt arɛt? 

41Bɛrɛng hin nekanang, na yin a ra won, yaga na yin a gaba wɛt jeng de yin a 

yel e ji mara. Mwin, yey ye simo, ko rebek ra sé gbɛrɛk.” 

42A wɔ́ hê neba e de râ won, a ye, “À Da hom, ka sede be tɔk jut a me keshi 

reyɔm kemo wɛt, sɛ̌ ma sɔ kɛ, tik na me ra pyɛ de hwó simo.” 

43Ko jeng de a to ɛ vɔk na bemat mɛ mo, a to sɛ̀ ɛn e de nevwa, yaga bayis mɛn 

ba sé zorgos na nɛ. 

44Yɛsu a to hàla hɛn, a wɔ̀ ra won hê netat, ko a ha na Dagwi tyɛng sede remo 

de á kana ha. 

45E bama mo, a to ɛ vɔk na bemât masâ fwom mɛ mo, a yang ɛn, “Yin a rɔngɔl 

e pɔngɔ e de nevwa mo arɛt? Di in, jeng ya ga vey de ba rɔda nára Me de ma 
tɛ́ me mwat e vɔ bemât banɛn. 

46Sogo hin, na wot a kyè! Di, mwat a womo de ê row me!” 

Vô Yɛsu 
(Mar 14:43-50; Luk 22:47-53; Yoh 18:3-12) 

47Jeng de Yɛsu á sè rɔ̌ ha, Yuda, yɛ gwining e ji bemât masâ fwom mɛ kuru na 

vɛ beba, a pom. Regyɛng bemat pyak de ba vɔkɔs bewal na bekpurûng begele 
ba raa hɛ; e yɛn à vemo de begbɔng bepiris tanga bemakuk ba tomo hɛn. 

48Ko mwat de ê row ɛ mo á kana ye ngyɛ̀k a bemat o, a yang ɛn, “Mwat de mê 

man ranang hom na yɛ, na me yang ɛ mɛ̀ show, e yɛ de yin e simo. Vo in hɛ.” 

49Yuda a pere wɔ na Yɛsu, ko a ye, “Show, à Mwat Basa!” Ko a man ranang 

mɛ na yɛ. 

50Yɛsu a yang ɛ, “À sa, rá pyɛ de ya vey na hwo.” Ko bemat o ba gwɛ̌ sek bagat 

na yɛ, ba vo ɛ, ba vɔk ɛ gak. 

51Ko gwining e ji vemo de ba sé tanga Yɛsu a hwɔtɔ wal mɛ, a tara mɛ̀ sam 

darwêy bepiris, ko a tùt a yɛ fwong. 

52Ko Yɛsu a yang ɛ, “Gyira wal mō e ji fwal wɛ. Yaga mwa mwat de a jut wal, 

ba rɔda mɔrɔ hɛ na wɛ. 

53Hwà tɔk, me tɔk ha na Da hom, na a sɛlɛ me wɛt arɛt? Sede ma ra ano, a rɔda 

tomo a me na betom-lagwi de ba dal bagbɔng bagyɛng kuru na vɛ beba. 

54Ko yi e rɛ̌ kwong de ba rɔda sila há de bà jɛk e Bwok-basa Dagwi arɛt? Há mo 

hà dura, a sé gbing-gbing na pyɛ yemo ye té ano!” 

55Ko Yɛsu a hwo ha na bemat o, a yang ɛn, “Ko sɛ̌ yin a nusu na bewal tanga 

bekpurûng begele, na yin a ba vo me mɛ̀ sede ma sé gbik arɛt? Kahɛ tuk ma 
sè e sangal e de basa e Gbɔng Duk Re Fongol, ko yin a vo me wɛt. 

56Ko mwa pyɛ́ yemo ya té ano, yaga na be bin sila mɛ̀ pyɛ́ de bezarap Dagwi 

bà jɛk e Bwok-basa Dagwi.” Ano, mwa bemât masâ fwom mɛ ba hàla hɛ, ba 
tele. 

Yɛsu e nuyêl bemakûk badu 
(Mar 14:53-65; Luk 22:54-55, 63-71; Yoh 18:13-14, 19-24) 

57Bemat de ba vo Yɛsu yɛn a kyè na yɛ vɔk e lɔ Kayafas, yɛ darwêy bepiris, 

e kwɔn de bemât basâ Badu tanga bemakuk bá sè tula hɛn ɛ̀. 

58Bitrus a kyě raa e bama yikyik tyɔng vɔk e lalâ lɔ mo. A yel e hwomo, ko a 

sangal tanga bemât gyêng lɔ mo, na a di pyɛ de yê té. 

59Ko begbɔng bepiris tanga mwa bemakûk Badu ba simo be sɛ̀ bemat de bê 

nɔng nuhâ bɔs e ra Yɛsu, yaga na yɛn a bin mɔrɔ hɛ. 

60Ko yɛn a tɔk sɛ̀ wɛt, mwa ano de bemat pyak ba vey nɔng nuhâ bɔs e ra yɛ. 

E yɛnɛ mo, bemat beba ba hwo vey, 

61ko ba ye, “Mwat womo a ye, ‘Mê tɔk gangas Gbɔng Duk Re Fongol wo Dagwi, 

ko e ji nepɔlɔ netat ma rɔda to lɔk wɛ.’ ” 

62Ko darwêy bepiris a sogo, a rangâl Yɛsu, a ye, “Hwà vɔk há de hwô ha e ra 

neha nemo de bemat o be vɛ̀sɛ mɛ̀ e ra hwo wɛt arɛt?” 

63Ko Yɛsu a sǎ yuu. Darwêy bepiris a to rangal hɛ, a ye, “Sīra hwo e nuyêl 

Dagwi wo neken, na hwo ha a wot, hwà sé Mwat de Dagwi a kasa na a sey 
bemat a? Hwà sé Hwey Dagwi arɛt?” 

64Yɛsu a yang ɛ, “Ey, hwà ha yɛt. Ko mwin me ha a yin: Yi e jeng yemo, yin a 

rɔda di Me de ma tɛ́ me mwat e sangal e vwɔ yegê Dagwi Wo Reto. Yin a rɔda 
di me kwong, me kyè vey e ji bale yi e lagwi!” 

65Sede darwêy bepiris a wok ano, a hama berugu mɛ, a ye, “A ga jut tó mɛ sede 

Dagwi! Wot e to jāma bemât nuha behak wɛt! A remo, yin a ga wok de a ga jut 
tó mɛ sede Dagwi! 

66Ko sɛ̌ yin a ye ala arɛt?” Yɛn a toyo a yɛ, yɛn a ye, “A vey na be mɔrɔ hɛ.” 

67Ano, ba tulus Yɛsu na netey e bwang bayis mɛ, ko ba dak ɛ. Behak ba rusu 

hɛ, 

68ba ye, “À hwo Mwat de Dagwi a kasa na hwo sey bemat! Kɛ hwô tɔk ha a wot 

mwat de a ga rusu hwo arɛt?” 

Bitrus a tono na Yɛsu 
(Mar 14:66-72; Luk 22:56-62; Yoh 18:15-18, 25-27) 

69Jeng de Bitrus a rɔ̌ e sangal e lala, gwining e ji behwông fwom e lɔ mo a vey, 

ko a yang ɛ, “Hwò arɔng, hwá sè tanga Yɛsu, mwât Galili.” 

70Ko Bitrus a tono e nuyel mɛn mwa, a ye, “Ma ka tɔk pyɛ de hwà sé ha e ra 

tɛt o wɛt.” 

71Sede a nusu e ruhup vɔk e majey, hwông fwôm lɔ mo hwak a di ɛ, ko a ha a 

bemat de ba sé e hwomo, “Mwat womo á sè tanga Yɛsu wo Nazarɛt.” 

72Ko Bitrus a to tono na sira, a ye, “Ma tɔk mwat wane mo wɛt.” 

73Sede ba sangal jeng tyɔng, bemat de ba sé tumal bagat yɛn a vey na Bitrus, 

ba hwo ɛ, ba yang ɛ, “Hwô tɔk tono, hwà sé gwining e ji mɛn wɛt, yaga hâ nu 
mō ha dura ano.” 



1561 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

74Ko Bitrus a hwo sira, a ye, “Ka sede ma sé ha bɔs, tik na gwi gwo re banama 

hom! Ma ka tɔk mwat o wɛt!” E ji jeng o, rungat wa vɛ̌ dak segwɔm. 

75Ko Bitrus a pere bare na há de Yɛsu á kana ha a yɛ wɔgɔ, “Gyam na rungat 

wo dak segwɔm, hwà ga kana tono na me zang tat.” Ko a nusu e jey, a wɔ̀ tosho 
tyɔng wɛt. 

Matayus 27 
Ba wɔ́ na Yɛsu e nuyêl Pilatus 
(Mar 15:1; Luk 23:1-2; Yoh 18:28-32) 

1Bop nagasi, mwa begbɔng bepiris tanga bemakuk yɛn a wuna nu mɛn na be 

wey na Yɛsu. 

2Yɛn a rɔgɔs hɛ, ko yɛn a kyè na yɛ, ba wɔ̀ nára hɛ e vɔ Pilatus, de a sé gwɔmna 

de BeRoma ba tɛ̀ e hwomo. 

Rekû Yuda 
(T.B.Yɛsu 1:18-19) 

3Sede Yuda, de a row Yɛsu, a di, ba ga yɛrɛ a Yɛsu shɔt reku, a tosho gabɔk, 

ko a wɔ̀ nɔ̂ng begbɔng bepiris tanga bemakuk dyām pyɛng kuru batat (30) de 
bá kana nɔng ɛ. 

4A ye, “Ma ga ra renɛn, yaga ma ga nára mwat de a ra renɛn rehak wɛt, na be 

wey na yɛ.” Yɛn a yang ɛ, “Sɛ́ mot ya sɛ́ ɛ? Pyɛ mō a yane.” 

5Yuda a bomo a yɛn dyām o e hane e Gbɔng Duk Re Fongol, ko a kyè. 

E bama mo, a kyè wɔ̀ ta ngyɔt. 

6Ko begbɔng bepiris yɛn a tɔng dyām pyɛng yane mo, ba ye, “Badu mot ba ro 

mɛ̀ na wot a tik dyām yemo e gban tikîs dyâm Gbɔng Duk Re Fongol, yaga ya 
sé dyām de ba row mɛ̀ mwat.” 

7Yaga ano, yɛn a wuna nu mɛn, ko yɛn a yong ɛ̀ na be jut dyām o, be sey mɛ̀ 

cap mwât lɔk nerwèy, na ye tɛ́ ɛ kwɔ̂n lɛsɛ̂ bemat beduk de ba sé e ji repomo 
mɛn o. 

8Yaga ano, vey e yunung, be tâng kwɔn o, à Cap Nemi. 

9Hemo ha sila pyɛ de Yirmiya, zarap Dagwi, à kana ha wɔgɔ, “Yɛn a jut dyām 

pyɛng kuru batat, yɛ̄ à dyām de BeIsrayɛl ba simo na be tala e ra yɛ̀, 

10ko yɛn a jut dyām o, na be sey mɛ̀ cap mwât lɔk nerwèy, sede remo de Dagwi 

á kana nɔng me nu.” 

Pilatus a ra a Yɛsu nerangsal 
(Mar 15:2-5; Luk 23:3-5; Yoh 18:33-38) 

11Sede Yɛsu á sè tumal e nuyêl gwɔmna, ko gwɔmna mo a hwo rangal hɛ, a 

ye, “Hwo wɛ hwà sé Gbɔng Gwɔ̀m BeYuda arɛt?” Yɛsu a toyo a yɛ, a yang ɛ, 
“Ey, hwà ha yɛt.” 

12Ko jeng de begbɔng bepiris tanga bemakuk ba tɛ̀sɛ sekun mɛ, a hanat pyɛ 

cak wɛt. 

13Ko Pilatus a yang ɛ, “Hwó wok neha nemo pyak de ba sé vɛ̀sɛ mɛ̀ e ra 

hwo wɛt arɛt?” 

14E remo, Yɛsu a kyɛ́ ɛ nà to ha pyɛ cak, kɛ retîn há rining wɛt. Yaga ano, 

gwɔmna mo a langat hɛ sizɔng. 

Ba yɛrɛ a Yɛsu shɔt reku 
(Mar 15:6-15; Luk 23:13-25; Yoh 18:39—19:16) 

15E jeng Nzem Gyilsit Nelɔ BeIsrayɛl, á sè negwɔn gwɔmna na a viri mwât 

ngyang gwining, womo de bemat ba simo na a viri hɛ. 

16E jeng o, mwat hwak á sè e lɔ̂ ngyang de ba tɔk ɛ tyɔng wɛt yaga neves mɛ; 

ba tang ɛ, à Barabas. 

17Jeng de regyɛng bemat ra tula hɛ, Pilatus a rangâl bemat o, a ye, “E wà de 

yin e simo me viri a yin arɛt? Yin e simo Barabas kɛ Yɛsu de be tang ɛ, à 
Kristi arɛt?” 

18A rangal ano, yaga yɛ a tɔk, bemât nuyêl BeYuda bá kana nára Yɛsu e vɔ mɛ, 

yaga yɛn a wok repugu mɛ. 

19E jeng de Pilatus á sè sangal e ra gwofwa mwât shɔt, hwā mɛ a tomo a yɛ na 

há hemo ngan: “Hwo kwon tɛ̀ vɔ mō e ra mwat wane de a ra renɛn rehak wɛt, 
yaga yunung ma ranas negwi neves e ra yɛ.” 

20Begbɔng bepiris tanga bemakuk yɛn a tɛ̀ bemat be ye, yɛn e simo be viri 

Barabas, ko be wey na Yɛsu. 

21Pilatus a to ha na bemat, a yang ɛn, “E wà de yin e simo me viri a yin e ji 

bemat beba vemo mo arɛt?” Ko yɛn a ye, “Barabas!” 

22A to rangal hɛn, a ye, “E sɛ́ kwong de yin e simo na me ra na Yɛsu de be tang 

ɛ, à Kristi arɛt?” Yɛn mwa ba toyo a yɛ, ba ye, “Bē kak ɛ e ra cɔ́gɔt!” 

23Pilatus a to rangal hɛn, a ye, “Ko e yɛ̌ pyɛ vyes de a ga ra arɛt?” Ko yɛn a gwɛ̌ 

shusha gwolwɛlɛ, ba tē, “Bē kak ɛ e ra cɔ́gɔt!” 

24Jeng de Pilatus a di, há mɛ hê tɔk sege pyɛ cak wɛt, ko a to di, e ji kejeng 

tyɔng yol ya rɔda sogo e hwomo, a ye, bē nɔng ɛ nshi, ko a kus vɔ mɛ e nuyêl 
regyɛng bemat o. A ye, “Pyɛ hom yê sè na rekû mwat womo wɛt! Pyɛ de yê té 
yê sè e vɔ min!” 

25Ko mwa bemat o ba hwo ye, “Tik na nemi mɛ ne sè e ra bato mot, wot na nèy 

mot!” 

26Ko Pilatus a viri a yɛn Barabas. Ano, a tɛ̀ be dak Yɛsu na zining, ko a nára hɛ 

e vɔ bemât como, na yɛn a wɔ̀ kak ɛ e ra cɔ́gɔt. 

Bemât como ba shɛgɛsh Yɛsu 

(Mar 15:16-20; Yoh 19:2-3) 

27E bama mo, bemât comô gwɔmna ba wɔ́ na Yɛsu e lalâ lɔ gwɔmna, ko yɛn a 

yila bwang bemɛn, ba gwɔrɔ Yɛsu. 

28Yɛn a paa a yɛ berugu mɛ, ko yɛn a tɛ̀ a yɛ gworugu gwoswinang. 

29Ko yɛn a tsipta kpîn negwɔm na serɔgɔ, yɛn a tɛ̀ a yɛ e rato, ko ba to nɔng ɛ 

gwele e vwɔ yege mɛ. Yɛn a hwo tē guduruk e nuyel mɛ, ba shɛgɛsh hɛ, ba tē, 
“Nekên Gbɔng Gwɔ̀m BeYuda ne ros!” 

30Yɛn a tulus hɛ na netey, yɛn a jut gwele mo, ko ba dak ɛ mɛ̀ e rato. 

31Jeng de yɛn a tala shɛgɛsh hɛ, yɛn a pat gworugu gwane mo, ko yɛn a to tɛ̀ a 

yɛ berugu mɛ. Ko yɛn a nusu na yɛ, yaga na be wɔ̀ kak ɛ e ra cɔ́gɔt. 

Ba kak Yɛsu e ra cɔ́gɔt 
(Mar 15:21-32; Luk 23:26-43; Yoh 19:17-27) 

32Sede bá sè nusu yi e ji repomo mo, yɛn a man na mwat hwak de á sè yi 

e Kirene, reza mɛ, à Simɔn. Ko bemât como yɛn a tɛ̀ ɛ gbing-gbing a wut cɔ́gɔt-
kâk Yɛsu. 

33Yɛn a wɔ̀ ta e kwɔn de be tâng hɛ, à Gɔlgɔta wɔgɔ, kwɔ̂n gwokup ratô mwat. 

34E hwomo, yɛn a simo be nɔ̂ng Yɛsu nshî anap de ba wuna na hwal hwak de 

gwa sé kpashak. Ko e bama de a lɛlɛ nɛ tyɔng, a kyɛ́ ɛ nà sɔ nɛ. 

35Ano, yɛn a kak ɛ e ra cɔ́gɔt, ko yɛn a ra cáca na be gas mɛ̀ berugu mɛ e bato 

mɛn. 

36E bamâ hane, yɛn a sangal e hwomo na be gyeng ɛ. 

37Ba jɛk pyɛ de ya tɛ̀ ba kak ɛ, ko ba tɛ̀ e ra rak rato mɛ wɔgɔ, YƐSU, GBƆNG 

GWƆM BEYUDA À WOMO. 

38Yɛn a kak begbik beba arɔng tanga Yɛsu, gwining e vwɔ yege mɛ ko hwak 

e vwɔ mwɛlɛng mɛ. 

39Bemat de ba kweres e gwong ba digis bato mɛn, ko ba tabas a Yɛsu nengyas, 

40yɛn a tē, “E hwo wɛ, à mwat de hwá ye, hwô gangas Gbɔng Duk Re Fongol, 

na hwo to lɔk wɛ e ji nepɔlɔ netat, sey tó mo! Ka sede hwà sé Hwey Dagwi, 
gyirik yi e ra cɔ́gɔt o!” 

41Ano arɔng, begbɔng bepiris, tanga bemât basâ Badu, na bemakuk ba shɛgɛsh 

Yɛsu, yɛn a tē, 

42“Á seres bemat behak, ko e tɔk sey tó mɛ wɛt! Yɛ a sé Gbɔng Gwɔ̀m 

BeYuda wɛt arɛt? Ka sede yɛ a gyirik yi e ra cɔ́gɔt-kak a remo, ko wot a rɔda 
sey tsak o na há mɛ! 

43Yɛ a tɛ̀ gap mɛ e ra Dagwi, ko a ye, yɛ a sé Hwey Dagwi. Yàa! Tik na Dagwi o 

a sey ɛ, sede e simo hɛ!” 

44Ano arɔng, begbik beba vemo de ba kak ɛn tanga Yɛsu ba tabas a yɛ 

nengyas. 

Rekû Yɛsu 
(Mar 15:33-41; Luk 23:44-49; Yoh 19:28-30) 

45Yi e jeng de gwi gwa vey e tē vɔk e dyām tyat nahywegelek, sevwel o mwa 

sa ye mwangalang. 

46Sede e dyām tyat, Yɛsu a gbɔ na gbɔng fwɔ, a ye, “Eli, Eli, lama sabaktani?” 

Wɔgɔ, “À Dagwi hom, à Dagwi hom, yaga sɛ́ de hwà kyini me arɛt?” 

47Bemat behak de ba sé e hwomo ba wok ɛ, ko ba ye, “A sé yishi Eliya!” 

48Remo-remo, gwining e ji mɛn a tele, a jut sòso, ko a sing wɛ e ji nshî jwaatat. 

A tɛ̀ wɛ e ra gwocwang, ko a nára a Yɛsu wɛ e nu, yaga na a suyu. 

49Ko bwang bemɛn ba ye, “Tik yaang, na wot a di kɛ Eliya mo ê vey, na a ba 

sey ɛ!” 

50Ko Yɛsu a to gbɔ na gbɔng fwɔ, a hàla neken mɛ. 

51Ko gworugû bâng duk e ji Gbɔng Duk Re Fongol gwa vɛ̌ vugu hɛ bebak o 

beba yi e rak o vɔk e retin o. E jeng o, vwel ha digis, ko beta ba taksal. 

52Besak ba wuma hɛn, ko bemat pyak de ba ga kushu, vemo de bá kana raa 

Dagwi naka, ba sensa na neken, 

53ko yɛn a nunus yi e ji besak o. E bama de Yɛsu a sene yi e reku, yɛn a wɔ̀ yel 

e ji Repomô Jɛrɛ, ko yɛn a dura a bemat pyak bato mɛn. 

54Jeng de gbɔng o wo bemât como na bemât como mɛ de ba sé gyeng Yɛsu 

ba di de vwel ha digis, na mwa pyɛ́ de ya ga té, yɛn a wok bengyip sizɔng, ko 
yɛn a ye, “Mwin, mwat womo á sè Hwey Dagwi!” 

55Beha pyak arɔng ba sé e hwomo, ba sé bɛrɛng yi e jey. Yɛn á kana raa Yɛsu 

yi e sevwêl Galili, ko yɛn a kyě sɛlɛ hɛ. 

56E ji mɛn, à Marya wo Magdala, na Marya nêng Yakɔp na Yɔsɛf, tanga nêng 

nèy Zɛbɛdayus. 

Lɛrɛ̂ Yɛsu 
(Mar 15:42-47; Luk 23:50-56; Yoh 19:38-42) 

57Sede nahywegelek na pom, darwey hwak yi e Arimatiya a vey. Ba tang ɛ, à 

Yɔsɛf, ko á sè mwât raà Yɛsu. 

58A wɔ́ na Pilatus, a rangal hɛ na be nɔng ɛ revîn Yɛsu, na a wɔ̀ lɛrɛ. Ko Pilatus 

a nɔng nu be nɔng ɛ rɛ. 

59Yɔsɛf a jut revin o, ko a hanas rɛ na gworugu gwopwɛng gworwat de gwa sé 

gwopwas o, 

60ko a lɛrɛ rɛ e ji sak pas de a ga ta yaga tó mɛ e ji gwofwa. Ko a biring 

gwogbɔng gwofwa gwohwak, a tɛ̀ gwɛ gàk e rwi sak o, ko a kyè. 

61Marya wo Magdala tanga Marya hwak yɛn a sé sangal e hwomo, yɛn a sé 

bɛrɛng sak o. 

Bemât gyêng sak Yɛsu 

62Tuk het wɔgɔ, tuk de he raa tûk yông pyɛ́, begbɔng bepiris tanga BeFarisi ba 

wɔ̀ tula hɛn na Pilatus. 

63Yɛn a yang ɛ, “À da, wot a bare, jeng de mwât kwɛlɛ̂ng bemat wane á sè 

rɔngɔl na neken, á ye, ‘E bamâ pɔlɔ tat, ma rɔda to sene yi e reku.’ 

64Yaga ano, nɔng nu, na be gyeng sak o naka sɛ̌ nepɔlɔ netat na sila. Ka 

ano wɛt, gyeng rɔ̌ bemât masâ fwom mɛ ba rɔda wɔ, na be shigi revin o, ko bê 
ha a bemat wɔgɔ, ba ga sene hɛ yi e reku. Ko kwɛlɛng hemo ha rɔda dal hê 
mɛsɛng na neves.” 

65Pilatus a toyo a yɛn, a yang ɛn, “Ci in, jut in bemât como, na yin a wɔ̀ gyeng 

sak o naka-naka.” 

66Ano kwong, yɛn a kyè, yɛn a wɔ̀ man gwofwa rwi sak o naka na tô gwɔ̀m, ko 

yɛn a tɛ̀ bemât como be gyeng sak o arɔng. 

Matayus 28 
Sene Yɛsu yi e reku 

(Mar 16:1-10; Luk 24:1-12; Yoh 20:1-10) 

1Sede Tuk Shábat ha kwey, ko tûk mɛsɛng e ji sati mo ha sé kyè wɔ̀ ye gbey, 

Marya wo Magdala na Marya hwak yɛn a kyè na be wɔ̀ di sak o. 

2Remo-remo, vwel ha digis na gap ding-ding, yaga tom-lagwi hwak wo Darwey 

a gyirik yi e lagwi, a wɔ̀ biring gwofwa sak o vɔk e vwara, ko a sangal e ra tɛ̂t 
gwɛ. 

3Tom o a sé sede gbara de wa ye dɛbɛt, ko berugu mɛ ba pɛngɛ pes sede toro 

pwɛng. 

4Bemât gyêng sak o ba wok bengyip sizɔng, babek mɛn ba vow, ko ba pe gabsa 

e vwel sede bavin o. 

5Ko tom-lagwi o a yâng beha mo, “Yin wok bengyip wɛt! Ma tɔk, yin a sé jāma 

Yɛsu de bá kak ɛ e ra cɔ́gɔt. 

6A sé e ngamo wɛt, ba ga sene hɛ yi e reku, sede remo de á kana ha. Vey di in 

kwɔn de á dyɛng ɛ̀. 

7Ko a remo, toyo hin ziri, na yin a wɔ̀ ha a bemât masâ fwom mɛ, ‘Ba ga sene 

hɛ yi e reku, ko a remo, a sé tānga kyè vɔk e sevwêl Galili na a wɔ̀ gyeng in. 
Yin a rɔda di ɛ e hwomo.’ Bàre hin na pyɛ de ma ga ha a yin.” 

8Ano kwong, beha mo yɛn a hàla sak o dey-dey. Neyey mɛn na sila hɛn na 

bengyip, ko mwa ano, yɛn a vɔk yey pyɛng ding-ding. Yɛn a tele, ko ba wɔ̀ ha 
a bemât masâ fwom mɛ neha mo. 

9Remo-remo, Yɛsu a man na yɛn, a yang ɛn, “Show in!” Yɛn a vey bagat na yɛ, 

yɛn a kaba bol mɛ, ko yɛn a re a yɛ fongol. 

10Ko Yɛsu a yang ɛn, “Yin wok bengyip wɛt! Ko kyè in, na yin a wɔ̀ ha a begwa 

hom, be wɔ́ e sevwêl Galili. Yɛn a rɔda di me e hwomo.” 

Hâ bemât gyêng sak Yɛsu 

11Jeng de beha mo bá sè kyè kwɛngɛl mɛn, behak e ji bemât como de bá sè 

gyeng sak o ba to ɛn vɔk e ji repomo mo, ko yɛn a wɔ̀ ha a begbɔng bepiris kayɛ 
pyɛ de ya ga té. 

12Yɛn kwong, yɛn a man na bemakuk, na yɛn a yong pyɛ de yɛn ê ra. Yɛn a 

nɔ̂ng bemât como mo dyām pyak, 

13ko yɛn a yang ɛn, “Yē in ngan: ‘Bemât masâ fwom mɛ ba vey nabwalak, ba 

shigi revin o e jeng de wot á sè e de nevwa.’ 

14Ka sede há mo ha wul fwông gwɔmna, ko wot ê ha a yɛ pyɛ de yê dyɛng 

nehywɛ mɛ, ko reyɔm rehak ra rɔda sɛ̀ in wɛt.” 

15Ano kwong, bemât como mo ba sey dyām o, ko yɛn a ra pyɛ de ba misang a 

yɛn. Há hemo ha shara hɛ e ji BeYuda pere vey e yunung. 

Rehâ Yɛsu vɔk na bemât masâ fwom mɛ 
(Mar 16:14-18; Luk 24:36-49; Yoh 20:19-23; T.B.Yɛsu 1:6-8) 

16Bemât masâ fwôm Yɛsu kuru na wɛ gwining (11) yɛn a kyè wɔ e raku e sevwêl 

Galili, e kwɔn de Yɛsu á kana ha a yɛn. 

17Jeng de yɛn a di ɛ, yɛn a re a yɛ fongol, mwa ano de behak e ji mɛn ba tó yey 

na yɛ. 

18Yɛsu a wɔ́ bagat na yɛn, ko a yang ɛn, “Ba ga nɔng me retô mwa e ji lagwi 

tanga e ji jey. 

19Yaga ano, kyè in wɔ na yére bemat jey mwa, na yin a tɛ̀ ɛn be tɛ́ ɛn bemât raa 

hom. Tɛ̀ in a yɛn batisma e ji rezâ Da, na Hwey, na Gabik Jɛrɛ, 

20ko basa hin a yɛn na be gyenges kayɛ pyɛ de ma ga nɔng in nu e ra yɛ. Mwin, 

ma rɔda sè tanga yin jojot vɔk e yɛnɛ̂ jey.” 

Markus 
Markus 1 

Basâ Yohana wo batisma 
(Mat 3:1-12; Luk 3:1-18; Yoh 1:19-28) 

1Mɛsɛ̂ng Yɛgɛt Yât Yɛsu Kristi, Hwey Dagwi, à yemo. 

2Ya sé sede remo de Yɛshaya, zarap Dagwi, à kana jɛk e bwok-basa mɛ pyɛ 

de Dagwi à ha wɔgɔ, “Di, tom hom à womo; ma sé tomo hɛ e nuyel mō, na a 
yong gwong yaga hwo.” 

3“Be wok fwɔ̂ mwat hwak gwo mok e hey, gwo tē, ‘Yóng in a Darwey gwong; tɛ̀ 

in gwɛ tas, na a bin kwey ɛ̀!’ ” 

4Há hemo ha sila jeng de Yohana á sè e hey, ko a tɛ̀sɛ a bemat batisma. A 

shara a yɛn reha wɔgɔ, “Doyo hin yi e banɛn min, na be tɛ̀ a yin batisma, yaga 
na Dagwi a hàla a yin banɛn min.” 

5Bemât mwa yi e sevwêl Yudiya na bemât mwa yi e gbɔng repomô Yɛrusalɛm 

ba kyese na yɛ. Yɛn a kulsa banɛn mɛn, ko a tɛ̀sɛ a yɛn batisma e ji Rɔt Yɔrdan. 

6Yohana á tɛ̀sɛ gworugu de bá yong na setôt maryat, á rɔgɔs gyindî rehwo 

e rawit mɛ, ko a re yɔ́rɔ na shok. 

7A ha a bemat, a yang ɛn, “Mwat de e kyè vey e bama hom a dal me na reto. 

Ma ka vey na me ye kwot, na me viri batsɛ̂p bekpatak mɛ wɛt. 

8Me tɛ̀sɛ a yin batisma na nshi, ko yɛ de e kyè vey a rɔda tɛ̀sɛ a yin batisma na 

Gabik Jɛrɛ.” 

Batisma Yɛsu na setɔgɔs mɛ 
(Mat 3:13—4:11; Luk 3:21-22; 4:1-13) 

9E ji nepɔlɔ nane, Yɛsu a vey yi e Nazarɛt wo Galili, ko Yohana a tɛ̀ a yɛ batisma 

e ji Rɔt Yɔrdan. 

10Jeng de Yɛsu a nusu yi e nshi, a di lagwi wa wunta hɛ, ko Gabik Jɛrɛ ha sé 

gyirik sede gwobɔp, ha hwo e ra yɛ. 

11Ko fwɔ gwa yi e lagwi, gwa ye, “Hwà sé Hwêy yey hom, yey hom ya pɛngɛ na 

hwo sizɔng.” 

12Ko remo-remo, Gabik Jɛrɛ ha gang ɛ vɔk e hey. 

13A sangal e hwomo nepɔlɔ kuru banaas (40), ko Shetan a tɔgɔs hɛ na a ra 

banɛn. Ngyāma ya sé e hwomo arɔng, ko betom-lagwi ba nɔng ɛ pyɛ de e simo. 

Yɛsu a yila bemât vôs betɔk benaas 
(Mat 4:12-22; Luk 4:14-15; 5:1-11) 

14Bama de ba ga tɛ̀ Yohana e ngyang, Yɛsu a wɔ́ e sevwêl Galili, a shara a 

bemat Yɛgɛt Yat yi na Dagwi. 

15A yang ɛn, “Jeng ya ga vey de Dagwi ê kwɔk jut segwɔm e ra jey. Doyo hin yi 

e banɛn min, na yin a sey tsak o na Yɛgɛt Yat!” 

16Jeng de Yɛsu a sé kwey e vwarâ Gworep Galili, a di bemât vôs betɔk beba, 

yɛ Simɔn na gwa mɛ Andarawus; ba sé vos betɔk e ji gworep na segun. 

17Yɛsu a yang ɛn, “Raa me hin, ko ma rɔda masa a yin gwong de yin ê vɛ̀sɛ a 

me na bemat, tyɛng sede yin a sé vos betɔk a remo.” 

18E ji jeng o, yɛn a pe hàla bagun mɛn, ko ba raa hɛ. 

19Sede a gwɛ̌ kyè tyɔng vɔk e nuyel, a to di bemat beba, yɛ Yakɔp na gwa mɛ 

Yohana, nèy Zɛbɛdayus. Yɛn a sé e ji dwa-nshi, ba sé yong bagun mɛn. 

20Remo-remo, Yɛsu a yishi hɛn; ko yɛn a tik da mɛn Zɛbɛdayus na bemât fwom 

mɛ e ji dwa-nshi mo, ko yɛn a raa hɛ. 

Mwat de a vɔk ceng 
(Luk 4:31-37) 

21Yɛn a yel e ji repomo de be tâng rɛ, à Kafarnahum. Tuk Shábat, Yɛsu a yel 

e duk re fongol mɛn, ko a hwo basa a bemat rehâ Dagwi. 

22Bemat o ba langat hɛn e ra gwong de a basa, yaga gwa sé detu na gwomo 

de bemât basâ Badu ba ra. Yɛsu a basa a yɛn na reto. 

23E ji jeng o, mwat hwak de a vɔk ceng a yel e duk re fongol o, ko a hwo gbɔ, a 

ye, 

24“À Yɛsu wo Nazarɛt, e sɛ́ de hwó simo hwo ra na wot arɛt? Hwà vey na hwo 

ba wey na wot a? Ma tɔk yerê mwat de hwà sé: Hwà sé mwât Dagwi de yɛ a 
tomo hɛ!” 

25Ko Yɛsu a pat bayis e ra ceng o, a yâng yɛ, “Sǎ yuu! Nusu yi e ji mwat womo!” 

26Ceng o ya digta mwat o na gap, ya dak sekun, ko ya nusu. 

27A vɛ̌ yâng bemat o mwa kpɔrɔk, ko ba hwo tâng bemɛn, “Hàa! E sɛ́ a yemo ɛ? 

E yerê basa mo pas o hak a hemo a? Mwat womo e nɔngɔ̂s cēng nu yi na reto, 
ko ye wokos hɛ!” 

28Ko há de ba ha e ra Yɛsu ha shara hɛ ziri e kahɛ kwɔn e ji sevwêl Galili. 

Yɛsu a tɛ̀ gùna Bitrus na bemat behak tyang 
(Mat 8:14-17; Luk 4:38-41) 

29E bama mo, yɛn a nusu yi e duk re fongol, ko yɛn a bérem vɔk e lɔ Simɔn na 

Andarawus; Yakɔp na Yohana ba kyè tanga yɛn. 

30Gùna Simɔn o á sè e dyɛngɛ pep-pep na bêk fes. Ko jeng de Yɛsu a yel 

e hwomo, bemat ba ha a yɛ, e ro ɛ. 

31A wɔ́ na yɛ, a kaba vwɔ mɛ, ko a sogo hɛ. Bêk fes ha hàla hɛ, ko a yong a yɛn 

pyɛ́. 

32Nawiri jeng de gwi gwa gaba, bemat ba vɛ̀sɛ na mwa bemât serɔ na yɛ tanga 

vemo de ba vɔk cēng arɔng. 

33Mwa bemât repomo mo ba tula hɛn e nuyêl lɔ mo. 

34Ko Yɛsu a tɛ̀sɛ bemât serɔ pyak tyang, vemo de ba vɔk nezap nerɔ detidetu, 

ko a paa cēng pyak. A tik yɛ̄, na ye ha wɛt, yaga ya tɔk mwat de yɛ a sé. 

Yɛsu a basa e sevwêl Galili 
(Luk 4:42-44) 

35E rwa hwol rey, Yɛsu a sogo, ko a tik lɔ mo. A vɔk e dem de vit a mwat, ko 

e hwomo a ra won. 

36Ko Simɔn na vemo de ba sé tanga yɛ ba nusu, ba wɔ̀ jāma hɛ. 

37Jeng de yɛn a sɛ̀ ɛ, yɛn a yang ɛ, “Bemât mwa ba sé jāma hwo!” 

38Ko Yɛsu a yang ɛn, “Tik na wot a vɔk e bapomo de ba sé bagat e ngamo, na 

me kyě basa e ji vɛ arɔng, yaga pyɛ ma yane de ya tɛ̀, ma vey.” 

39A kyě kyè mwa e ji sevwêl Galili, a shara rehâ Dagwi e beduk re fongol, ko a 

paa cēng arɔng. 

Yɛsu a tɛ̀ kparong tyang 
(Mat 8:1-4; Luk 5:12-16) 

40Kparong hwak a vey na Yɛsu, a ye guduruk, ko a ra won na yɛ, a ye, “Ka sede 

hwà simo, ko hwà vɔk reto na hwo tɛ̀ me tyang.” 

41Yɛsu a wok nemwishish mɛ, a hanat, a yang ɛ, “Ey, me simo.” A nára vwɔ mɛ, 

ko a ra mɛ̀ mwat o, a ye, “Tɛ̀ tyang!” 

42Remo-remo, sekwa mo sa hàla hɛ, ko a sɛ̀ netyang. 

43-44E bama mo, Yɛsu a hwo pat bayis e ra yɛ, a yang ɛ, “Wok, hwo ha a mwat 

hwak pyɛ de ma ga ra a hwo wɛt! Ko nára hwo vɔk na piris, na a bɛrɛng rebek 
mō. E bama mo, nára nɔrɔ de Mose à kana nɔng nu e ra hɛ, na he dura a kawɛ 
mwat, hwà ga tɛ̀ tyang.” E yɛnɛ mo, Yɛsu a tɛ̀ ɛ e gwong, a yang ɛ, “Nára hwo.” 

45Ko mwat o a nára hɛ, a vɛ̌ hwo bere reha mo ding-ding e kahɛ kwɔn. Ko há mo 

ha tɛ̀ Yɛsu a tɔk yel e repomo rehak gbey wɛt. A wusal e nedem de na sé vit a 
mwat. Ko bemat ba yís yi e nedem detidetu, ba kyè wɔ̀ sɛsɛm hɛ. 

Markus 2 
Yɛsu a tɛ̀ mwât gbɛrɛ̂k nedem tyang 

(Mat 9:1-8; Luk 5:17-26) 

1E bamâ nepɔlɔ tyɔng, Yɛsu a to ɛ vɔk e Kafarnahum, ko há ha shara hɛ wɔgɔ, 

á wane e lɔ. 

2Bemat pyak ba wɔ̀ tula hɛn e hwomo sɛ̌ vit a kwɔ̂n tumal, ko vit a kwɔn e majêy 

lɔ mo arɔng. Yɛsu a shara a yɛn rehâ Dagwi. 

3Ko bemat behak ba vey a yɛ na mwat hwak de a vɔk serɔ̂ gbɛrɛ̂k nedem; bemat 

benaas ba jut ɛ dararing. 

4Yaga nepyak bemat o yɛn a tɔk wɔ̀ wul na Yɛsu wɛt. Ano, yɛn a raa gwong vɔk 

e rak o, ko yɛn a kulu raduk tyɛng na kwɔn de Yɛsu a sé ɛ̀. Jeng de yɛn a tɛ̀ 
repɔk, yɛn a nára mwat o wɔ̀ gyirik na rik, mwa na gwocàre de yɛ a dyɛng ɛ̀. 

5Yi ano, Yɛsu a di, yɛn a tɛ̀ gap mɛn e ra yɛ, ko a yâng mwât gbɛrɛ̂k nedem o, 

“À hwey hom, ba ga hàla a hwo banɛn mō.” 

6Jeng de bemât basâ Badu behak de ba sé e sangal e hwomo ba wok há mo, 

ba hwo bare e neyey mɛn, 

7“E rɛ̌ de mwat womo e ha ano arɛt? A jut tó mɛ tyɛng na Dagwi. Vit a mwat de 

e tɔk hàla banɛn sɛ̌ Dagwi nju mɛ zɔng!” 

8Yɛsu a vɛ̌ tɔk pyɛ́ de yɛn a sé bare e neyey mɛn, ko a yang ɛn, “Yaga sɛ́ de yin 

a sé bare yerê pyɛ́ yane e ji neyey min arɛt? 

9E hɛ̌ mo ha dal na be yâng mwât gbɛrɛ̂k nedem womo, ‘Ba ga hàla a hwo 

banɛn mō’, kɛ be yang ɛ, ‘Sogo, jut gwocàre mō, na hwo kyè!’ arɛt? 

10Ko ma rɔda dura a yin, na yin a tɔk, Me de ma tɛ́ me mwat ma vɔk reto 

e ngamo e jey na me hàla banɛn.” Ko a yâng mwât gbɛrɛ̂k nedem o, 

11“Ma yang o, sogo, jut gwocàre mō, na hwo kyè vɔk e lɔ!” 

12E hwomo e bayis mɛn mwa, mwat o a sogo, a jut gwocàre mɛ, ko a nára hɛ. 

Mwa hɛn, a yang ɛn yɔɔt, ko ba nɔ̂ng Dagwi nerey, ba tē, “Kée! Wot a ga sang 
di pyɛ cak yerê yemo wɛt!” 

Yɛsu a yila Levi 
(Mat 9:9-13; Luk 5:27-32) 

13Yɛsu a to ɛ vɔk e vwarâ Gworep Galili. Regyɛng bemat ra wɔ́ na yɛ, ko a hwo 

basa a yɛn. 

14Jeng de a sé kwey, a di mwât seres dyâm yeles na pyɛ́, de ba tang ɛ, à Levi 

Alfayus e sangal e duk fwom mɛ. A yang ɛ, “Raa me.” Ko Levi a sogo, a raa hɛ. 

15Jeng de Yɛsu a sé e sangal e kwɔ̂n rê pyɛ́ e lɔ Levi mo, pyak e ji bemât seres 

dyâm yeles na pyɛ́ na bemât negwɔn neves ba wɔ̀ sɛ̀ Yɛsu, ko yɛn a re pyɛ́ na 
yɛ tanga bemât masâ fwom mɛ. Bemat pyak sede vane bá sè raa hɛ. 

16Bemât basâ Badu behak de ba sé BeFarisi ba di ɛ, a sé re pyɛ́ na bemât seres 

dyâm yeles na pyɛ́ tanga bemât negwɔn neves behak, ko yɛn a rangâl bemat 
mɛ, ba ye, “Yaga sɛ́ de yɛ e re pyɛ́ na yerê bemat vane arɛt?” 

17Sede Yɛsu a wok ano, a yang ɛn, “Bemat de ba sé tyang be wɔ e lɔ 

vwoshon wɛt sɛ̌ bemat de be ro ɛn. Ma vey na me ba yila bemat berat wɛt ko 
vê banɛn.” 

Rángal e ra tik rê pyɛ́ 

(Mat 9:14-17; Luk 5:33-39) 

18E jeng cak, bemât raà Yohana wo batisma tanga BeFarisi ba tik rê pyɛ́ na be 

re a Dagwi fongol. Ko bemat behak ba hwo vey na Yɛsu, ba rangal hɛ, ba ye, 
“Yaga sɛ́ de bemât masâ fwôm Yohana tanga vê BeFarisi be tik rê pyɛ́, ko bemo 
be tik ano wɛt arɛt?” 

19Yɛsu a toyo a yɛn, a yang ɛn, “A sé naka na besâ rwâs gwel be wusal hal arɛt? 

Kée wey! Sede remo de rwâs gwel a sé tanga yɛn, bê ra ano wɛt. 

20Ko jeng ye kyè vey de ba rɔda ba jut rwâs gwel o yi na yɛn. E jeng o kwong, 

yɛn a rɔda ba tik rê pyɛ́. 

21“Vit a mwat de ê ra fwom na cɛ̌k rugu pyas de ba rɔɔ nà kus, na a bang mɛ̀ 

revɔng rugu de gwa ga kwop. Ka sede a ra ano, ko cɛ̌k rugu pyas de a tɛ̀ yê 
gunung hɛ, yê gwɛ̌ hama rugu mo, yê tɛ̀ kwɔn o he tɛ́ ɛ rey o. 

22Ko vit a mwat de ê tɛ̀ nshî anap de na rɔngɔl nà sogo e ji betsung de ba ga 

taksal. Ka sede a ra ano, jeng de nshî anap o na sogo, nê mɔrɔ betsung o, nê 
tele e vwel, ko betsung o arɔng bê lashe hɛn. Wey, bé shusha nshî anap de na 
rɔngɔl nà sogo e ji betsung de ba ga taksal wɛt.” 

Rángal e ra Tuk Shábat 
(Mat 12:1-8; Luk 6:1-5) 

23Tuk Shábat hak, Yɛsu á sè kwey e ji hwirî alkama. Ko jeng de bemât masâ 

fwom mɛ ba sé e ji kwɛngɛl mɛn, ba hwo kwɔrɔs batô alkama mo. 

24Ko BeFarisi ba hwo yâng Yɛsu, “Di, yaga sɛ́ de yɛn a sé ra pyɛ de Badu mot 

ba ro na be ra Tuk Shábat arɛt?” 

25Yɛsu a toyo a yɛn, a yang ɛn, “Yin a ga ka basa pyɛ de Gbɔng Gwɔ̀m Davit à 

kana ra jeng de à jāma pyɛ́ na a re wɛt arɛt? Yɛ tanga bemat mɛ yɛn à wok 
vyong, 

26ko à yel e duk Dagwi, à re kpam-tuk de bà nása e nuyêl Dagwi. E rà Badu 

mot, ba ro mwat hwak nà re kpam-tuk o sɛ̌ bepiris zɔng. Ko Davit à re wɛ, à to 
gas a bemat de bà sè tanga yɛ. Pyɛ yane yà té e jeng de Abiyatar à sè darwêy 
bepiris.” 

27E yɛnɛ mo, Yɛsu a yang ɛn, “Bà tɛ̀ Tuk Shábat yaga mwat, ko bà yong mwat 

yaga Tuk Shábat wɛt. 

28Ano Me de ma tɛ́ me mwat ma vɔk reto e ra Tuk Shábat.” 

Markus 3 
Mwat de vwɔ mɛ gwa gyɔt 

(Mat 12:9-14; Luk 6:6-11) 

1Yɛsu a to wɔ̀ yel e duk re fongol, ko mwat hwak á sè e hwomo de vwɔ mɛ gwa 

gyɔt. 



1572 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

2Bemat behak ba simo na be sɛ̀ pyɛ cak e ra Yɛsu, na be wɔ̂ sekun mɛ. Yaga 

ano, yɛn a bɛrɛng hɛ naka, na be di, kɛ gyeng ê tɛ̀ ɛ tyang e Tuk Shábat. 

3Yɛsu a yâng mwat de vwɔ mɛ gwa gyɔt, “Sogo, na hwo vey e tē.” 

4Ko a rangâl bemat o, a ye, “Badu mot ba simo a wot na wot a ra sɛ́ Tuk 

Shábat arɛt? Wot a ra pyɛ ryat kɛ pyɛ vyes arɛt? Wot a sey nekên mwat, kɛ wot 
a wey na nɛ arɛt?” Ko yɛn a sǎ yuu. 

5Jeng de Yɛsu a gwɔrɔ na bayis, na a bɛrɛng hɛn, a wok shom, ko a lashe yey 

mɛ, yaga neyey mɛn na sé kashalang. A yâng mwat o, “Nára vwɔ mō!” A nára 
gwɛ, ko gwa to tɛ́ ɛ gyat. 

6BeFarisi ba nusu, ko ba pere wɔ̀ wuna nu na bemât raà Herodes, na be jāma 

begwong de bê wey na Yɛsu. 

Regyɛng bemat e vwarâ gworep 
(Mat 4:23-25; Luk 6:17-19) 

7Yɛsu tanga bemât masâ fwom mɛ ba kyè vɔk e Gworep Galili; ko regyɛng 

bemat pyak ra raa hɛ. Behak ba yi e bavwêl Galili na Yudiya, 

8behak yi e gbɔng repomô Yɛrusalɛm, behak yi e sevwêl Idumiya, behak kwong 

yi e gurâ Rɔt Yɔrdan, na yi e nebapomô vara de na sé bagat na bapomô Tur 
tanga Sidɔn. Bemat o ba vey na Yɛsu, yaga yɛn á kana wok pyɛ̂ mwa de á ra. 

9Yɛn a wɔ́ vɛt, ko Yɛsu a ha a bemât masâ fwom mɛ, be tik a yɛ kedwa-nshi 

bagat, yaga na bemat be kwon ngyɔ hɛ wɛt. 

10A ga kana tɛ̀sɛ bemat pyak tyang, ko vemo de ba vɔk nezap nerɔ detidetu ba 

bang ɛn e ra yɛ, na be bin ra ɛ. 

11Ko jeng de bemat de ba vɔk cēng ba di ɛ, yɛn a gaba e nuyel mɛ, ba gbɔ, ba 

tē, “Hwo wɛ hwà sé Hwey Dagwi!” 

12Ko Yɛsu a nɔ̂ng cēng o nu na gap, a ye, “Yin ha a bemat mwat de me ma 

sé wɛt.” 

Yɛsu a kasa betom kuru na vɛ beba 
(Mat 10:1-4; Luk 6:12-16) 

13E bama mo, Yɛsu a tút vɔk e raku, a yishi bemat de e simo, ko yɛn a vey na 

yɛ. 

14A kasa kuru na vɛ beba, ko a vo a yɛn rezâ Betom. A yang ɛn, “Ma ga kasa 

hin na yin a sǎ tanga me. Ko ma rɔda tomo hin, na yin a shara Yɛgɛt Yat, 

15yin a rɔda vɔk reto na yin a paa cēng.” 

16Bemat kuru na vɛ beba ma vemo de a kasa: Simɔn, de Yɛsu a vo a yɛ rezâ 

Bitrus; 



1573 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

17na Yakɔp tanga gwa mɛ Yohana, nèy Zɛbɛdayus, de Yɛsu a tâng nɛ, à 

Bɔwanɛrgɛs wɔgɔ, “yɛn e lulum sede gbara”, 

18na Andarawus, na Filip, na Bartɔlɔmayus, na Matayus, na Tomas, na Yakɔp 

Alfayus, na Tadayus, na Simɔn, de á sè e yong ɛ na a dul sevwel mɛ, 

19tanga Yuda Iskaryot, womo de a row Yɛsu e yɛnɛ mo. 

Yɛsu na Baal-Zɛbul 
(Mat 12:22-32; Luk 11:14-23; 12:10) 

20E bama mo, Yɛsu a yel e lɔ hak. Regyɛng bemat o ra to wɔ̀ tula hɛ e hwomo, 

yaga ano, Yɛsu na bemât masâ fwom mɛ ba ka tɔk sɛ̀ jeng rê pyɛ́ wɛt. 

21Jeng de bemât lɔ mɛ ba wok ano, yɛn a nusu na yɛn a wɔ̀ vo ɛ, yaga bemat 

ba tē, “E tē how!” 

22Bemât basâ Badu behak de ba yi e Yɛrusalɛm ba tē, “A vɔk Baal-Zɛbul e rato 

mɛ! A sé e gwɔ̀m cēng de e nɔngɔs hɛ reto na a paa mɛ̀ cēng!” 

23Ko Yɛsu a hwo yishi hɛn, a misang hɛn na gwɔrɔ-há, a ye, “Yi e rɛ̌ de Shetan 

ê tɔk pat tó mɛ arɛt? 

24Ka sede sevwel sa gas ɛ, na se tó como na tô sɛ, ko sa rɔda lashe hɛ. 

25Ka sede lɔ ha gas ɛ, na he tó como na tô hɛ, ko lɔ mo hê gaba. 

26Ko ka Shetan a yâng sé tó como na tó mɛ, ka a yâng ros wɛt, ê gaba, ko yɛnɛ 

mɛ à hane. 

27“Vit a mwat de ê tɔk yel e lɔ mwât gap na a hashe pyɛ́ mɛ, sɛ̌ a tānga rɔgɔs 

mwât gap o e ngyen. Ano, ê tɔk hashe pyɛ́ mɛ. 

28“Tsak o mwin me ha a yin: Dagwi ê tɔk hàla a bemat yére banɛ̂n mwa de yɛn 

e ragas, na mwa yére há ves de be ha e ra yɛ. 

29Ko a rɔda hàla a mwat de a ha há ves e ra Gabik Jɛrɛ ko tyɔng wɛt, yaga yɛ 

a ga ra renɛn neshey gbak-gbak.” 

30Yɛsu a ha ano yaga ba ye, “A vɔk ceng.” 

Nêng Yɛsu na begwa mɛ 
(Mat 12:46-50; Luk 8:19-21) 

31E jeng o, nêng Yɛsu na begwa mɛ ba hwo pom. Yɛn a tumal e majêy lɔ mo, 

ko yɛn a tomo be yila hɛ. 

32Bemat pyak ba sé e sangal tanga Yɛsu, ba gwɔrɔ hɛ, ko ba yang ɛ, “Di, neng 

mō na begwa mō ba sé e tumal e majey, be jāma hwo.” 

33Yɛsu a hanat a ye, “E beva, à neng hom na begwa hom arɛt?” 

34Ko a bɛrɛng bemat mwa de ba gwɔrɔ hɛ, a ye, “Di, neng hom na begwa hom 

à vemo! 

35Kawɛ mwat de e ra pyɛ de Dagwi e simo, e yɛ wɛ de a sé gwa hom na neng 

hom arɔng.” 

Markus 4 
Gwɔrɔ-hâ mwât berê yére 

(Mat 13:1-9; Luk 8:4-8) 

1Yɛsu a to hwo basa a bemat e vwâ Gworep Galili. Regyɛng bemat pyak ra tula 

hɛ na yɛ, yaga ano, a yel e ji dwa-nshi, a sangal. Dwa mo wa sé e ji nshi, ko 
regyɛng bemat o ra sé e vwâ gworep e rekwogom. 

2Yɛsu a misang a yɛn pyɛ́ pyak na gwɔrɔ-há detidetu, ko e ji basa mɛ a yang 

ɛn: 

3“Wet in betong! Mwat hwak a nusu na a wɔ̀ bere yére. 

4Jeng de a sé bere yére mo, cak ya gaba e tê gwong, ko benon ba vey, ba tɔng 

yɛ̄. 

5Cak ya gaba e kwɔ̂n kusha, kwɔn de ha vɔk nefongol pyak wɛt. Yére mo ya 

tānga vungu, yaga kwɔn o ha vɔk nefongol yɛt wɛt. 

6Ko jeng de gwi gwa vey e tē, gwa ta yɛ̄, ko ya hworok, yaga berinîs yɛ̄ bá kana 

yel yikyik e ji vwel wɛt. 

7Cak ya gaba e kwɔ̂n serɔgɔ. Rɔgɔ mo ha ras, ko ha vo yɛ̄; yaga ano ya 

mara wɛt. 

8Ko cak arɔng ya gaba e ji nefongol nerat. Ya vungu, ya ras, ya tɛ̀ yéneng, ko 

ba sɛ̀ pyɛ́ de ba bere zang kuru batat (30), cak kuru batyiimin (60), na cak naga 
(100) kwong.” 

9E yɛnɛ mo, Yɛsu a yang ɛn, “Mwat de a vɔk betong, tik na yɛ a wok!” 

Retîn gwɔrɔ-há mo 
(Mat 13:10-17; Luk 8:9-10) 

10Jeng de Yɛsu, na bemât masâ fwom mɛ kuru na vɛ beba, tanga bemat de ba 

raa hɛ bá sè nju mɛn, yɛn a hwo rangal hɛ, ba ye, “Misang a wot cap gwɔrɔ-
há mo.” 

11Yɛsu a hanat, a yang ɛn, “A sé e yin vɛ de ba nɔng in tɔ̂k pyɛ̂ neyaàng Segwɔm 

Dagwi. Ko vemo de be raa me wɛt bê wokos pyɛ̂ mwa yi e gwɔrɔ-há, 

12yaga na, “ ‘Yɛn a sǎ e de bɛrɛng, ko yɛn ê di pyɛ cak wɛt, yɛn ê sǎ e de wokos, 

ko yɛn ê tɔk há mo wɛt. Ka a sé ano wɛt, ka yɛn a yâng doyo vɔk na Dagwi, na 
a hàla a yɛn banɛn mɛn!’ ” 

Yɛsu a nɔng cap gwɔrɔ-há mo 
(Mat 13:18-23; Luk 8:11-15) 

13Yɛsu a rangal hɛn, a ye, “Yin a tɔk gwɔrɔ-há hemo wɛt arɛt? Ko e rɛ̌ de yin a 

rɔda tɔk bwang negwɔrɔ-há arɛt? 

14Yére de mwât bere e bere ya sé rehâ Dagwi. 

15E jeng cak, reha mo re gaba e tê gwong. A sé sede bemat de be wok rɛ, ko 

e ji jeng o, Shetan e vey, ko e hashe reha de ba ga bere e ji neyey mɛn. 

16Bemat behak ba sé sede yére de ya gaba e ra kusha. Jeng de be wok 

reha mo, remo-remo, yɛn e sey rɛ na yey pyɛng. 

17Ko re tɛ̀ berinis e ji mɛn wɛt, yɛn e pɔl ɛ̀ ba wɛt. Jeng de reyɔm re vey, kɛ be 

hwo tak a yɛn reyɔm yaga reha mo, ko remo-remo, yɛn e to ɛn na bama. 

18Bemat behak arɔng ba sé sede yére de ya gaba e ji serɔgɔ. Yɛn à vemo de 

be wok reha mo, 

19ko bɔrɔ̂k pyɛ̂ jey, na netâ yas, tanga marâ yis e ra pyɛ́ detidetu ye vo reha mo, 

ko re mara wɛt. 

20Ko bemat behak kwong ba sé sede yére de ba bere e ji nefongol nerat. Yɛn 

e wok reha, yɛn e sey rɛ, be ra mɛ̀ fwom naka sede yére de ya tɛ̀ zang kuru 
batat, cak kuru batyiimin, ko cak naga arɔng.” 

Kywa-kya de ba ye gup na kwɛt 
(Luk 8:16-18) 

21Yɛsu a to yang ɛn, “Mwat de a ga tɛ̀ kya e kywa-kya mɛ, na a yel mɛ̀ e duk a 

rɔda ye gup a wɛ na kwɛt, kɛ ê tik wɛ e nɛ̂n gwat arɛt? Kée wey! Ê jāma kwɔn 
de ha sé garang, na a tik ɛ̀ wɛ. 

22Mwa pyɛ́ de ba ga kana lɛrɛ yɛ̄, ba rɔda ba nusu na yɛ̄ e jey wɛshɛrɛk, ko mwa 

pyɛ́ de ba ga kana bang yɛ̄, ba rɔda ba wunta yɛ̄ dɛdɛrɛng. 

23Mwat de a vɔk betong, tik na yɛ a wok!” 

24A yang ɛn kwong, “Tē in naka na pyɛ́ de yin e wokos! Shǐ hemo de yin e masa 

mɛ̀, e hɛ de Dagwi a rɔda ba masa a yin mɛ̀, ko a gwɛ̌ a yin ɛ̀ kwong. 

25Mwat de a vɔk pyɛ cak, ba rɔda gwɛ̌ a yɛ. Ko womo de a vɔk pyɛ wɛt, ba rɔda 

sey ɛ̀ yi na yɛ kepyɛ de a vɔk.” 

Gwɔrɔ-há e ra yére de ye ras 

26Yɛsu a to yang ɛn, “Segwɔm Dagwi sa sé sede ngan: Mwat hwak e bere yére 

e cap. 

27Nagwi na nabwalak, e sogo, e to dyɛng, ko yére mo ye vungu, ye ras, kɛ e rɛ̌, 

yɛ a tɔk wɛt. 

28Vwel pyɛ hɛ he tɛ̀ pyɛ́ ye ras, na ye mara: E mɛsɛng o, ye tɛ̀sɛ mapak, 

e bama mo, ye tɛ̀sɛ bato, ko e yɛnɛ mo, ye tɛ̀sɛ yéneng. 

29Jeng de ye vel, ko e wɔ̂ yɛt o, yaga bwal gwa ga vey.” 

Gwɔrɔ-há e ra keyenêng mastat 
(Mat 13:31-32, 34; Luk 13:18-19) 

30A to rangal hɛn, “Wot ê ye, Segwɔm Dagwi sa sé sede sɛ́ arɛt? E hɛ̌ gwɔrɔ-

há de wot ê sɛ̀ na wot a misang mɛ̀ arɛt? 

31Sa sé sede ngan: Mwat hwak a jut keyenêng mastat, ko jeng de a tus kɛ, ka 

dal bwang yére mwa e jey na nesɛl. 

32Ko e bama mo, ke ras, ko ke tɛ́ ɛ kerey o, ke dal bwang batîn berang de be 

tus e ji bwi. Ke kak nelang nerey o nemo de benon be tɔk yís, na be lɔkɔs 
barɛngɛ mɛn e ji necam o.” 

33Ano kwong, Yɛsu a shara a bemat reha mɛ, a ha a yɛn na gwɔrɔ-há pyak 

sede hemo; a ha a yɛn tyɛng na tɔ́k mɛn. 

34A ha a yɛn sana gwɔrɔ-há wɛt, ko jeng de a to ɛ e bak gwining na bemât masâ 

fwom mɛ, a misang a yɛn pyɛ̂ mwa de gwɔrɔ-há mo ha ha. 

Yɛsu a tɛ̀ gwogul gwo tumal 
(Mat 8:23-27; Luk 8:22-25) 

35Tuk hane mo nahywegelek, Yɛsu a yâng bemât masâ fwom mɛ, “Tik na wot 

ye dɔ vɔk e gurâ gworep gworo.” 

36Yɛn a tik regyɛng bemat, ko bemât masâ fwom mɛ ba wɔ̀ yel e dwa-nshi de 

Yɛsu á kana yel ɛ̀, ko ba jut ɛ tanga yɛn. Bedwa-nshi behak ba raa hɛn arɔng. 

37Ko gwogul gwa nusu, gwa hwo pɛsɛl na gap, gwa hashe nshi e ji dwa mɛn o, 

ko bwang o tyɔng na wo sila na nshi. 

38Yɛsu a sé e dyɛngɛ e bamâ dwa-nshi, a tik rato mɛ e ra mâ tikîs rato e de 

nevwa. Ko bemât masâ fwom mɛ ba shina hɛ, ba yang ɛ, “À Mwat Basa, hwà 
di, wot a sé ye pyɔp, ko hwó ka sap wɛt a?” 

39Yɛsu a sogo, a gyong gwogul o, a yâng gwɛ, “Tumal!” Ko a yâng nshi, “Sǎ 

yaang!” Gwogul o gwa ye tiing, ko kwɔn o ha ye yuu tyɔng wɛt. 

40E bama mo, Yɛsu a rangâl bemât masâ fwom mɛ, a ye, “Yaga sɛ́ de yin a vɔk 

bengyip ano arɛt? Ko sɛ̌ vey e jeng yemo yin a ka tɛ̀ gap min e ra me wɛt arɛt?” 

41Ko yɛn a wok bengyip sizɔng, ba hwo tâng bemɛn, “Kée! E wɛ̌ mwat a womo 

de gwogul na gworep be gyeng há mɛ arɛt?” 

Markus 5 
Yɛsu a tɛ̀ mwat de a vɔk cēng tyang 

(Mat 8:28-34; Luk 8:26-39) 

1Yɛn a wɔ̀ wul yɛnɛ̂ sevwêl BeGerasa de sa sé e gurâ Gworep Galili. 

2Sede Yɛsu a sé nusu yi e dwa-nshi, ko mwat hwak a nusu yi e tara de be lɛsɛ 

ɛ̀ bavîn bemat, a man na yɛ. Mwat o a vɔk ceng e rato mɛ, 

3ko kwɔ̂n sangal mɛ a hane de be lɛsɛ ɛ̀ bemat. Vit a mwat de a tɔk rɔgɔs hɛ na 

ngyang kwong wɛt. 

4Ba kana rɔgɔs vɔ mɛ na bol mɛ na ngyang zang pyak, ko kayɛ jeng a tuyu 

ngyang o, ko a kwɔrɔs yemo de ya sé e bol mɛ. Vit a mwat de a to tɔk ra pyɛ 
cak na yɛ, yaga a vɔk gap sizɔng. 

5Nagwi na naturuk, a kyě kyè e ji tara na beraku, a dopse dak sekun e hwomo, 

ko a yɛt rebek mɛ na beta. 

6Sede a di Yɛsu yikyik, a yi na setele, a pom, a gaba e nuyel mɛ, 

7ko a gbɔ na gbɔng fwɔ, a ye, “À Yɛsu, Hwey Dagwi De A Dal Na Reto Mwa! 

Hwó simo sɛ́ na me arɛt? Ma sé ra won na hwo e ji rezâ Dagwi, hwo tak a me 
reyɔm wɛt!” 

8A ha ano, yaga Yɛsu á kana yang ɛ, “À ceng, nusu hwo yi e ji mwat womo!” 

9Ko Yɛsu a rangal hɛ, a ye, “Be tang o, à wà arɛt?” Mwat o a toyo a yɛ, a ye, 

“Be tang me, à Pyak — yaga wot a sé hyɔt!” 

10Ko a ra won na Yɛsu ding-ding, de a pat yɛ̄ yi e yɛnɛ̂ sevwel sane wɛt. 

11Kwarâ bezà rwey o gwa losho hɛ bagat e hwomo, gwa sé re sehwey e vwâ 

raku. 

12Ko cēng o ya ra won na Yɛsu, ya ye, “Tomo hot vɔk e ji bezà, na hwo tik ot, 

na wot a wɔ̀ yel e ji vɛ.” 

13Ko a tik yɛ̄. Cēng o ya nusu yi e ji mwat o, ko ya wɔ̀ yel e ji bezà mo. Kwara mo 

mwa de gwa sé sede gu baba (2,000) gwa hwo tele cidirang e vwak, gwa wɔ̀ 
gaba e ji gworep, ko nshi mo na vo gwɛ. 

14Bemât gyeng bezà mo ba jut setele, ba wɔ̀ shara há mo e ji repomo tanga 

nebapomo arɔng. Bemat ba nusu, na be wɔ̀ di pyɛ de ya ga té. 

15Jeng de yɛn a vey na Yɛsu, yɛn a di mwat de á kana vɔk cēng pyak e sangal. 

A ga bang ɛ na berugu, ko nehywɛ mɛ na ga to ɛn. Ko yɛn mwa ba wok bengyip. 

16Vemo de bá kana di yɛn a ha a bemat o pyɛ de yá kana té na mwat o, na e ra 

bezà arɔng. 

17Ko yɛn a wɔ̀ ra won na Yɛsu, na a hàla yɛnɛ̂ sevwel mɛn o. 

18Jeng de Yɛsu a sé yel e ji dwa-nshi, mwat de á kana vɔk cēng a ra won na 

yɛ, a yang ɛ, “Mê tɔk kyè tanga hwo arɛt?” 

19Ko Yɛsu a simo a yɛ wɛt, a yang ɛ, “Ci vɔk e lɔ na bemât lɔ mō, na hwo wɔ̀ ha 

a yɛn gbɔng pyɛ de Darwey a ga ra a hwo, na yerê toshô reyɔm de a ga dura a 
hwo arɔng.” 

20Mwat o a kyè, ko a yel e ji bapomo kuru de ba tâng vɛ, à Dekapolis, a hwo 

shara rehâ gbɔng pyɛ de Yɛsu a ga ra a yɛ. Ko mwa bemat de ba wok ba langat 
hɛn. 

Hwông Yairus na hwā de a ra gworugû Yɛsu 

(Mat 9:18-26; Luk 8:40-56) 

21Sede Yɛsu a wɔ̀ ye dɔ e gurâ gworep, gbɔng regyɛng bemat ra tula hɛ 

e hwomo e rekwogom na yɛ. 

22Mwat hwak e ji bemât nuyêl duk re fongol mɛn de ba tang ɛ, à Yairus a hwo 

yi. Jeng de a di Yɛsu, a gaba e nuyel mɛ, 

23a ra won na yɛ ding-ding, a ye, “Hwóng hom ê dal wɛt. Gabɔk wɛt, vey na hwo 

wɔ̀ tɛ̀ vɔ mō e ra yɛ, na a bin tɛ̀ tyang, na a dal kwong!” 

24Yɛsu a kyè tanga yɛ, ko regyɛng bemat pyak arɔng ra raa hɛ, yɛn a ngyɔ hɛ. 

25Ko hwā hwak a sé e hwomo de a sé tak reyɔm na serɔ̂ telê nemi neshey kuru 

na nɛ neba. 

26Mwa ano de a kana kyě kyè mɛ̀ e nelɔ bevwoshon, a lashe dyām mɛ, a tɔk sɛ̀ 

netyang wɛt, ko serɔ mo sa gwɛsɛ hɛ zɔng. 

27-28A kana wok rehâ Yɛsu, ko a hwo bare e yey mɛ, a ye, “Ka sede ma ra rugu 

mɛ zɔng, ko ma rɔda tɛ̀ tyang.” Yaga ano, a yel e ji bemat e bamâ Yɛsu. 

29A niri, a ra gworugu mɛ, ko remo-remo, telê nemi mɛ mo ha tumal. A wok e ji 

rebek mɛ, a ga tɛ̀ tyang yi e serɔ mɛ mo. 

30E ji jeng o, Yɛsu a vɛ̌ tɔk, ba ga ra fwom na reto mɛ remo de e ra mɛ̀ pyɛ̂ bes. 

Ko a doyo vɔk na bemat, a rangal hɛn, a ye, “E wà de a ra rugu hom arɛt?” 

31Bemât masâ fwom mɛ ba ye, “Hm, yē wey ow! E ji nepyak bemat sede nemo 

ngan, ko hwó rangal, ‘E wà de a ra me arɛt’ a?” 

32Ko Yɛsu a bɛrɛng, na a di mwat de a ga ra ano. 

33Hwā mo a tɔk pyɛ de ya ga té na yɛ. A wok bengyip, ko a wɔ́ na yɛ na vôw 

rebek, a gaba e nuyel mɛ, ko a ha a yɛ tsak o mwa. 

34Yɛsu a yang ɛ, “À hwóng hom, ba ga tɛ̀ o tyang, yaga hwà tɛ̀ gap mō e ra me 

wɔgɔ, mê tɔk tɛ̀ o tyang. Serɔ mō sê to toyo e ra hwo wɛt. Kyè tyang kala!” 

35Jeng de Yɛsu a sé ha ano, bemat behak ba vey yi e lɔ Yairus, ko ba yang ɛ, 

“Hwóng mo a ga tala hɛ. Yaga sɛ́ de hwó nɔ̂ng Mwat Basa yɔ́m ano arɛt?” 

36Yɛsu a tɛ̀ tong na pyɛ́ de yɛn a ha wɛt, ko a yâng Yairus, “Nemi ne gaba a 

hwo e yey wɛt! Tɛ̀ gap mō e ra Dagwi zɔng!” 

37Ko a kyè; a tik na mwat hwak a raa hɛ wɛt sɛ̌ Bitrus, na Yakɔp, tanga gwa mɛ 

Yohana. 

38Jeng de yɛn a pom e lɔ Yairus, Yɛsu a di bemat ba sê sesin, yɛn a sé dak 

sekun, ba sé gabsa. 

39A yel e ji mo, a yang ɛn, “Yaga sɛ́ de yin e tosho, ko yin e gabsa arɛt? 

Hwōng o a ga ku wɛt, ko a sê nevwa zɔng!” 

40Yɛn mwa ba hwo shɛgɛsh hɛ, ko Yɛsu a paa ɛn mwa e majey. A jut bemât 

masâ fwom mɛ vane betat tanga da na nêng hwong o, ko a yel na yɛn e duk de 
ba lasha ɛ̀ hwong o. 

41A kaba hɛ na vwɔ, a yang ɛ, “Talita kumi”, wɔgɔ, “À hwong, ma yang o, sogo!” 

42Remo-remo, hwong o a sogo, a hwo kyě kyè. A vɔk neshey kuru na nɛ neba. 

Jeng de pyɛ́ yemo ya té, yɛn a langat hɛn sizɔng. 

43Ko Yɛsu a nɔng ɛn nu na gap, a yang ɛn, “Yin ha a mwat hwak pyɛ mo wɛt.” 

Ko a to yang ɛn, “Nɔng in hɛ pyɛ́ na a re.” 

Markus 6 
Bemât Nazarɛt ba kyɛ́ ɛn Yɛsu 

(Mat 13:53-58; Luk 4:16-30) 

1Yɛsu a tik Kafarnahum, ko a kyè vɔk e repomô lɔ mɛ. Bemât masâ fwom mɛ 

ba raa hɛ. 

2Sede Tuk Shábat ha vey, a yel e duk re fongol mɛn, ko a hwo basa a yɛn. 

Bemat pyak de ba wok ɛ ba langat hɛn, ba tē, “Mwat womo a tɔk pyɛ́ yemo mwa 
yi e gwa ano arɛt? E wà de a basa a yɛ pyɛ́ yemo de e ra mɛ̀ pyɛ̂ bes ano arɛt? 

3À besa! E mwât yɛ̂t cɔ́gɔt a womo wɛt arɛt? Yɛ a sé hwêy Marya wɛt a? Begwa 

mɛ, à Yakɔp, na Yoses, na Yuda, tanga Simɔn wɛt a? Bepolgwo mɛ ba sé na 
sangal e ngamo wɛt arɛt?” Yaga ano, yɛn a kyɛ́ ɛn hɛ. 

4Ko Yɛsu a yang ɛn, “Bemât mwa be nɔngɔ̂s zarap Dagwi nerey; sɛ̌ bemât 

repomo mɛ, na cáng mɛ, tanga belɔ mɛ be nɔngɔs hɛ nerey wɛt.” 

5A tɔk ra pyɛ̂ bes e repomô lɔ mɛ yɛt wɛt, ko a tɛ̀ vɔ mɛ e ra bemât serɔ tyɔng 

zɔng, na a tɛ̀ ɛn tyang. 

6A langat hɛ sizɔng, yaga yɛn a tɛ̀ gap mɛn e ra yɛ wɛt. E bama mo, Yɛsu a kyě 

kyè e ji nebapomo, a kyě basa a bemat. 

Yɛsu a tomo bemât masâ fwom mɛ 
(Mat 10:5-15; Luk 9:1-6) 

7A yishi bemât masâ fwom mɛ kuru na vɛ beba e dem hining, yaga na a tomo 

hɛn bibeba. A nɔng ɛn retô paà cēng, 

8ko a yang ɛn, “Yin jut pyɛ cak yaga kwɛngɛl o wɛt sɛ̌ gwele zɔng. Yin vɔk kpam-

tuk, kɛ malâ won, kɛ dyām e berabak min wɛt. 

9Kyè in na bekpatak, ko yin to gwɛ̌ gworugu gwohwak wɛt.” 

10Ko a to yang ɛn, “Kahɛ lɔ de yin ê gyirik ɛ̀, sangal hin e lɔ mo sɛ̌ jeng de yin e 

ba sogo. 

11Ka sede yin a pom e kwɔn hak de bemat o ba sey in wɛt, kɛ ba wet betong na 

yin wɛt, ko pagat hin búm de gwa dyɛng e bol min, na yin a nusu hin. Hane hê 
sè túsa vɔk na yɛn!” 

12E bama mo, bemât masâ fwom mɛ ba nusu, ko yɛn a kyè wɔ̀ shara a bemat 

wɔgɔ, yɛn a doyo yi e banɛn mɛn. 

13Yɛn a paa cēng pyak, ba shushu vê serɔ pyak na něy arɔng, ko ba tɛ̀sɛ hɛn 

tyang. 

Rekû Yohana wo batisma 
(Mat 14:1-12; Luk 9:7-9) 

14Gbɔng Gwɔ̀m Herodes a wok rehâ pyɛ́ yemo mwa, yaga rehâ Yɛsu rá kana 

shara hɛ e kahɛ kwɔn. Bemat behak ba tē, “Ba ga to sene Yohana wo batisma 
yi e reku! Pyɛ ma yemo de ya tɛ̀, a vɔk reto na a ra mɛ̀ pyɛ̂ bes yemo.” 

15Behak kwong ba tē, “A sé e Eliya.” Ko behak ba tē, “Yɛ a sé zarap Dagwi, 

sede hwak e ji bezarap Dagwi vê raane.” 

16Ko sede Herodes a wok ano, a ye, “Yaa kukuuk! A sé e Yohana de ma kana 

tɛ̀ be tùt rato mɛ, ko a to sé na neken!” 

17Yaga yɛ pyɛ mɛ á kana tɛ̀ be vo Yohana, be rɔgɔs hɛ, na be tɛ̀ ɛ e lɔ̂ ngyang. 

Retîn pyɛ de ya tɛ̀ a ra ano a ret ngan: Á kana jut hwâ gwa mɛ Filip, ko a ra 
weneng mɛ. Ba tâng hwā mo, à Herodyas. 

18Ko Yohana a tâng Herodes, “A sé tyɛng de hwà jut hwâ gwa mō 

e weneng wɛt!” 

19Ko Herodyas a hwo bɛɛ Yohana ves, a simo na be mɔrɔ hɛ, ko a sɛ̀ 

gwong o wɛt, 

20yaga Herodes o a wokos bengyip Yohana, yaga yɛ a tɔk, Yohana mo a sé 

mwat rwat, ko a to sé mwât Dagwi. Yaga ano, a simo na pyɛ cak ye ra neken 
mɛ wɛt. Herodes a simo na a wokos há mɛ, mwa ano de a tang ɛ zii kayɛ jeng 
de a wok há mɛ mo. 

21E yɛnɛ mo, Herodyas a sɛ̀ gwông râ pyɛ cak. Sede tûk tɔ̂ Herodes ha doyo, 

ko a yong a bemɛn begwɔ̀m, na begwɔ̀m bemât como, tanga bedaberey sevwêl 
Galili pyɛ́. 

22Jeng de yɛn a sé re pyɛ́, hwông Herodyas a yel, ko a rɛ̌ a yɛn. Rɛ́ɛ mo ha 

pɛngɛ a Herodes tanga vemo de ba sé e sangal tanga yɛ yey sizɔng. Ko gbɔng 
gwɔ̀m o a yang hwong o, “E sɛ́ de hwó simo na me nɔng o arɛt? Mê nɔng o 
kayɛ pyɛ de hwó simo.” 

23Ko a sira a ye, “Ma rɔda nɔng o kayɛ pyɛ de hwô yang me, me nɔng o, mwa 

vɔk e rebit sevwel de me re ɛ̀ negwɔm!” 

24Ko hwong o a nusu, a wɔ̀ rangâl neng mɛ, a ye, “E sɛ́ de mê ye, be nɔng 

me arɛt?” Neng mɛ a ye, “Yē, be nɔng o ratô Yohana wo batisma.” 

25Hwong o a to ɛ ziri vɔk na gbɔng gwɔ̀m o, ko a yang ɛ, “Me simo hwo nɔng 

me a remo ngan ratô Yohana wo batisma e ji bworo!” 

26Yêy gbɔng gwɔ̀m o ya lashe hɛ ding-ding. Ko yaga sira de a ga kana ra 

e nuyêl bekɛnɛt mɛ, a tɔk ro na hɛ e yɛ wɛt. 

27A pat gwining e ji bemât gyeng mɛ, a ha a yɛ a kyè ziri, na a wɔ̀ tùt ratô 

Yohana, na a vey mɛ̀. Mwat o a kyè, a wɔ́ e ji duk ngyang, ko a tùt rɛ. 

28A vey na rɛ e ji bworo, a nɔ̂ng hwong o, ko hwong o kwong a wɔ̀ nɔ̂ng neng 

mɛ. 

29Sede bemât masâ fwôm Yohana ba wok ano, ba wɔ́, ba jut rebek mɛ, ko yɛn 

a lɛrɛ rɛ e sak. 

Yɛsu a nɔ̂ng beras gu batungun pyɛ̂ re 
(Mat 14:13-21; Luk 9:10-17; Yoh 6:1-14) 

30Betom Yɛsu ba vɛ̄ hɛn, ko yɛn a tula hɛn na yɛ. Yɛn a ha a yɛ yɛnɛ̂ pyɛ̂ mwa 

de yɛn a ga ra, na yɛnɛ̂ pyɛ̂ mwa de yɛn a ga basa. 

31Bemat pyak ba sé vɛ̀sɛ, ko ba sé kyesem, ko Yɛsu na bemât masâ fwom mɛ 

ba tɔk sɛ̀ jeng rê pyɛ́ wɛt. Yaga ano, a yang ɛn, “Tik na wot a sogo vɔk e dem 
hak de wot ê sè nju mot, na yin a pɔnglɔ tyɔng.” 

32Yɛn a yel e ji dwa-nshi zɔgɔ̂ hɛn, ko ba kyè vɔk e dem de vit a mwat. 

33Mwa ano, bemat pyak ba di ɛn jeng de yɛn a sé kyè, ko yɛn a tɔk ɛn. Yɛn a 

nusu yi e bapomô mwa, ba tele e bol, ba raa rekwogom, ko ba tānga wɔ̀ ta 
e kwɔn o e ra BeYɛsu mo. 

34Jeng de Yɛsu a nusu yi e dwa-nshi mo, a di gbɔng regyɛng bemat, ko a wok 

nemwishish mɛn, yaga yɛn a sé sede vyēl de ya vɔk lwek wɛt. Ko a hwo basa 
a yɛn pyɛ́ pyak. 

35Sede gwi gwa ga vey bagât gaba, ko bemât masâ fwom mɛ ba vey na yɛ, ba 

yang ɛ, “Di, gwi gwa ga kyè, ko kwɔn hemo ha sé vit a mwat. 

36Tɛ̀ bemat o e gwong, yaga na yɛn a kyè vɔk e bemajey na nebapomo de na 

sé bagat, na yɛn a wɔ̀ sey a bato mɛn pyɛ́ na be re.” 

37Ko Yɛsu a toyo a yɛn, a ye, “Yin pyɛ min, nɔng in hɛn pyɛ cak na be re.” Yɛn 

a ye, “Kée kàa! Dyām de wot e simo yê sè sede dyâm fwôm mwat yê pɛl rwit. 
Hwó simo na wot a wɔ̀ sey kpam-tuk na kǔs dyām yane, na wot a nɔng ɛn na 
be re arɛt?” 

38Ko Yɛsu a rangal hɛn, a ye, “Yin a vɔk bāgat kpam-tuk ala e ngamo arɛt? Ci 

wɔ̀ di in.” Jeng de yɛn a yi wɔ̀ di, yɛn a yang ɛ, “Batungun na betɔk beba.” 

39Yɛsu a ha a bemât masâ fwom mɛ mo be tɛ̀ bemat be sangal bagyɛng o 

bagyɛng o, na be sangal e ra sɔng lwa. 

40Bemat o ba tyɛngsɛ hɛn, behak ba tyɛngrɛ hɛn naga, ko behak kuru batungun. 

41Ano, Yɛsu a jut bagat kpam-tuk vane batungun tanga betɔk beba, a tɛ̀ bayis 

mɛ vɔk e lagwi, ko a feng a Dagwi yaga pyɛ́ mo. A hwo kwɔrɔs bagat o, ko a 
nɔ̂ng bemât masâ fwom mɛ, na be gas a bemat. A to nɔng ɛn betɔk beba na 
yɛn a gas a yɛn arɔng. 

42Yɛn mwa ba re, ba siris. 

43Bwang o gwa pɔl, ko bemât masâ fwom mɛ ba sila sháp kuru na yɛ bya na 

cɛ̂k kpam-tuk tanga cɛ̂k betɔk. 

44E ji bemat de ba re pyɛ́ mo, beras ba sé gu batungun (5,000). 

Yɛsu a kyè e ra tɛ̂t nshi 
(Mat 14:22-33; Yoh 6:15-21) 

45E jeng o, Yɛsu a tɛ̀ bemât masâ fwom mɛ gbing-gbing be yel e ji dwa-nshi, na 

be ka kyè e nuyel mɛ vɔk e Bet-Saida de wa sé e gura gworo. Ko yɛ a ka tɛ̀ 
bemat e gwong. 

46E bama de a ga yâng bemat kala, a tút vɔk e raku, na a wɔ̀ ra won. 

47Jeng de nawiri na vey, dwa-nshi mo wa sé e tê gworep, ko Yɛsu a rɔngɔl 

e raku nju mɛ. 

48A di bemât masâ fwom mɛ ba sé di reyɔm e ra gangâs dwa-nshi mo, yaga gul 

gwa gangas hɛn na bama. E rwa hwol gasi, a sé kyè wɔ na yɛn, a kyè e ra tɛ̂t 
nshi. A yě ye rɛng a hɛn, 

49ko jeng de yɛn a di ɛ, a sé kyè e ra tɛ̂t nshi, yɛn a tē kɛ gyeng a sé e wovuvwel. 

Yɛn a dak sekun, 

50yaga yɛn mwa ba di ɛ, ko ba wok bengyip sizɔng. Yɛsu a vɛ̌ hanat na yɛn, a 

yang ɛn, “Vɔk in yey tiing! A sé me. Yin wok bengyip wɛt!” 

51A yel e ji dwa-nshi mo na yɛn, ko gul o gwa ye ting. Bemat mɛ mo ba langat 

hɛn sizɔng, 

52yaga yɛn a tɔk cap-hâ pyɛ bes wɛt, yemo de Yɛsu a kana ra e jeng de a tɛ̀ 

kpam-tuk wo gwɛ̌ hɛ, ko neyey mɛn na tɔk bare wɛt. 

Yɛsu a tɛ̀sɛ bemât serɔ e Gɛnɛsarɛt tyang 
(Mat 14:34-36) 

53Sede yɛn a ye dɔ, yɛn a gyirik e yɛnɛ̂ sevwêl Gɛnɛsarɛt; e hwomo yɛn a rɔgɔs 

dwa-nshi mo na rekwogom. 

54Jeng de yɛn a sé nunus yi e dwa mo, ko bemat pyak ba pere tɔk Yɛsu. 

55Yɛn a yeles e ji yɛnɛ̂ sevwel o mwa na setele, ko ba vɛ̀sɛ na bemât serɔ 

e dyɛngɛ e ra becāre mɛn e kahɛ kwɔn de yɛn a wok a sé ɛ̀. 

56Ko kahɛ kwɔn de Yɛsu a yel ɛ̀, kɛ e ji bapomo, kɛ nebapomo, kɛ bemajey, 

bemat ba lasha bemât serɔ e nekwɔn de bemat be tulsa hɛn ɛ̀. Ko yɛn a ra won 

na yɛ, ka a tik vê serɔ mo be ra nû gworugu mɛ zɔng. Ko mwa vemo de ba ra 
gwɛ, ba tɛ̀ tyang. 

Markus 7 
Pyɛ́ de bedabeda bá basa 

(Mat 15:1-9) 

1Behak e ji BeFarisi na bemât basâ Badu, de bá kana vey yi e Yɛrusalɛm, ba 

tula hɛn na Yɛsu. 

2Ko yɛn a di behak e ji bemât masâ fwom mɛ ba sé re pyɛ́ na vɔ de ba sé ligis, 

yɛn a kus vɛ wɛt e gwong de BeFarisi ba ha a bemat na be ra. 

3Yaga BeFarisi na bwang BeYuda yɛn e raa basa de yɛn á kana sey yi na 

bedabeda mɛn: Yɛn e hwo re pyɛ́ wɛt, sɛ̌ yɛn a kus vɔ mɛn e ra gwong de ba 
ga basa a yɛn. 

4Ko jeng de yɛn a toyo yi e bajang, yɛn e hwo re pyɛ cak wɛt, sɛ̌ yɛn a tānga 

kus ɛn e ngyen. Ko yɛn e raa badu bahak pyak vemo de yɛn á kana sey, sede 
gwông kûs begance, na neshǐ, na nerwèy dyam. 

5Ko BeFarisi na bemât basâ Badu ba rangâl Yɛsu, ba ye, “Yaga sɛ́ de bemât 

masâ fwom mō be raa basâ bedabeda mot wɛt, ko yɛn e re pyɛ́ na vɔ de ba sé 
ligis arɛt?” 

6Yɛsu a yang ɛn, “A sé tyɛng na pyɛ de Yɛshaya, zarap Dagwi à kana ha e ra 

yin, à yin bemât nenu-neba, sede remo de à jɛk wɔgɔ, “ ‘Dagwi a ye, bemat 
vemo be nɔng me nerey na nenu mɛn zɔng, ko neyey mɛn na sé yikyik na me. 

7Jeng de yɛn a sé re a me fongol, yɛn a sé ra fwôm mɔrɔ̂ rebek zɔng, yaga yɛn 

e raa badu de ba yi na bemasi sede ba yi na Dagwi!’ 

8Yin a ga wuba redu Dagwi, ko yin a sé gyeng basâ bemat.” 

9Ko Yɛsu a to yang ɛn, “Kée kàa! Yin vɛ, yin a vɔk netsitsɛ̂ng kyɛ́ in badu Dagwi, 

yaga na yin a gyeng basa min. 

10Yaga Mose à kana ye, ‘Nɔ̂ng da mō na neng mō nerey’, ko à to ye, ‘Kawɛ 

mwat de a dùsa da mɛ kɛ neng mɛ, a sé gbing-gbing be mɔrɔ hɛ.’ 

11Ko yin, yin e basa wɔgɔ, mwat ê tɔk yâng da mɛ kɛ neng mɛ, ‘Pyɛ de ma ga 

ye, mê nɔng in, ya sé Korban’ wɔgɔ, ba ga nɔ̂ng Dagwi yɛ e nɔrɔ. 

12Ko ka sede mwat o a ye ano, ko yin e to simo na yɛ a sɛlɛ da mɛ kɛ neng mɛ 

ko tyɔng wɛt. 

13Yi ano, yin a sé tɛ̀ hâ Dagwi he sè pyɛ cak wɛt yi na basa min de yin e tikis a 

behak. Ko pyɛ́ cak ya sé pyak sede yemo de yin e ragas.” 

Pyɛ́ de ye tɛ̀ mwat ligis 
(Mat 15:10-20) 

14Yɛsu a to yila regyɛng bemat vey na yɛ, a yang ɛn, “Wet in betong mwa hin, 

na yin a tɔk há hom! 

15Vit a pyɛ cak de ye yel e ji jîm mwat yi e nu mɛ de ye tɔk tɛ̀ ɛ a sè ligis. Ko a 

sé e pyɛ́ de ye nunus yi e ji mwat de ye tɛ̀ ɛ ligis.  

[16Ka sede mwat a vɔk betong, tik na yɛ a wok!]” 

17Jeng de Yɛsu a tik bemat o, a yel e ji lɔ. Ko bemât masâ fwom mɛ ba hwo 

rangal hɛ cap-há mo. 

18A yang ɛn, “Yin arɔng yin a tɔk di wɛt arɛt? Yin a tɔk wɛt a? Vit a pyɛ cak de 

ye yel e ji jîm mwat yi e nu mɛ de ye tɔk tɛ̀ mwat o a sè ligis, 

19yaga pyɛ mo ye yel e ji yey mɛ wɛt, ko ye kyè vɔk e rebu, ye wɔ̀ nu mɛ 

e beving.” Yɛsu a ha ano, na a dura wɔgɔ, pyɛ̂ mwa ya sé naka na be re. 

20Ko a to gwɛ̌ yang ɛn, “A sé e pyɛ́ de ye nunus yi e nû mwat de ye tɛ̀ mwat o a 

sè ligis. 

21Yaga a sé yi e ji mo e hwomo wɔgɔ, yi e ji yêy mwat de bare ves he yís, hemo 

de he tɛ̀ mwat a ra nejwang, a shigi, a mɔrɔ mwat, 

22a ra jɛ̀m, a vɔk gananâng pyɛ́, na a ra pyɛ́ detidetu de ya sé vyes; a kwɛlsɛng 

bemat, a vɔk gwōt, a kyɛ́ ɛ nà simo mwat hwak a sɛ̀ pyɛ cak, a lashe bazâ 
bemat, a tos rato, ko a kat hâ netɔn. 

23Mwa pyɛ́ vyes yemo ye nunus yi e hwomo e ji yêy mwat, ko ye tɛ̀ ɛ ligis.” 

Hwā de a sé WoYuda wɛt a tɛ̀ gap mɛ e ra Yɛsu 
(Mat 15:21-28) 

24Yi e hwomo, Yɛsu a sogo, a kyè vɔk e yɛnɛ̂ sevwel de sa sé bagat na repomô 

Tur. A yel e ji lɔ hak, ko a simo na mwat hwak a tɔk, yɛ a sé e hwomo wɛt. Ko 
hane ha tɔk ro bemat sana tɔk kwɔn de a sé ɛ̀ wɛt. 

25Hwā hwak de hwong mɛ a vɔk ceng a wok rehâ Yɛsu. Remo-remo, a vey na 

yɛ, a pom, a gaba e nuyel mɛ, a re a yɛ fongol. 

26Hwā mo a sé WoYuda wɛt, ko a sé tɔ̂ yɛnɛ̂ sevwêl Finikya wo Sirya. A ra won 

na Yɛsu na a pat ceng yi e ji hwong mɛ. 

27Ko Yɛsu a yang ɛ, “Tik na wot a tānga nɔ̂ng nèy pyɛ̂ re e ngyen. A sé tyɛng wɛt 

na mwat a jut pyɛ̂ nèy, na a bomo a bevu yɛ̄.” 

28Hwā mo a ye, “Ey, a sé ano, à Da. Ko mwa ano, bevu be re cɛ̂k pyɛ̂ nèy de 

ye gabsa e vwel!” 

29Ko Yɛsu a yang ɛ, “Há mo ha sé naka. Kyè vɔk e lɔ; ceng o ya ga nu ɛ yi e ji 

hwóng mō!” 

30Hwā mo a kyè vɔk e lɔ, a pom, a sɛ̀ hwong mɛ e gwat e dyɛngɛ, ko ceng o 

mwin ya ga nusu. 

Yɛsu a tɛ̀ mwat de a sé kpey, ko a to sé tɔn tyang 

31E bama mo, Yɛsu a tik yɛnɛ̂ sevwêl Tur, ko a kyè vɔk e Gworep Galili. A pere 

kwey e repomô Sidɔn tanga e bapomo kuru de ba tâng vɛ, à Dekapolis. 

32Bemat behak ba vey a yɛ na kpey hwak de e to ha jɔ̀gɔy, ko yɛn a ra won na 

Yɛsu, na a tɛ̀ vwɔ mɛ e ra yɛ. 

33Yɛsu a hwo hwɔtɔ hɛ e ji bemat, a vɔk na yɛ e bak gwining. E hwomo, a tɛ̀ 

bekɛn vɔ mɛ e ji betong mwat o, a tulus netey, ko a ra relem mɛ. 

34Ko a tɛ̀ bayis mɛ vɔk e lagwi, a vo yey na gap, ko a yâng mwat o, “Efata!” 

Wɔgɔ, “Wunta!” 

35E ji jeng o, betong mɛ ba wunta hɛn, relem mɛ ra viri hɛ arɔng, ko a hwo ha 

vit a jɔ̀gɔy yane mo. 

36Ano Yɛsu a nɔ̂ng bemat o nu, a yang ɛn, yɛn a ha a mwat wɛt. Ko sede a gwɛ̌ 

ha a yɛn ano, ko yɛn a gwɛ̌ shara hɛ. 

37Mwa bemat de ba wok ba langat hɛn sizɔng, ba tē, “Hm! Kayɛ pyɛ de e ra, 

e ra yɛ ryat o! E tɔk tɛ̀ bekpey be wok há, betɔn kwong be tɔk ha arɔng!” 

Markus 8 
Yɛsu a nɔ̂ng bemat gu banaas pyɛ̂ re 

(Mat 15:32-39) 

1E jeng yane, bemat pyak ba to tula hɛn na Yɛsu, ko vit a hɛn na pyɛ́ de bê re 

arɔng. A yila bemât masâ fwom mɛ vey na yɛ, ko a yang ɛn, 

2“A sé a me mwishish na bemat vemo, yaga pɔlɔ mɛn hê netat a hemo na me, 

ko yɛn a vɔk pyɛ́ na be re wɛt. 

3Sede ma tɛ̀ ɛn e gwong vɔk e nelɔ mɛn na vyong, ê tang ɛn cwɛ̀ɛ e gwong o, 

yaga behak mɛn ba yís yikyik.” 

4Bemât masâ fwom mɛ mo ba rangal hɛ, ba ye, “E tê hey sede hemo ngan, 

mwat ê sɛ̀ pyɛ́ e gwa de yê vey na be nɔ̂ng bemat vemo arɛt?” 

5Yɛsu a rangal hɛn, a ye, “Bāgat kpam-tuk ba sé ala na yin arɛt?” Yɛn a ye, “Ba 

sé bataama.” 

6Ko Yɛsu a yâng bemât mwa be sangal e vwel. Ano a jut bagat kpam-tuk vane 

bataama, a feng a Dagwi, a kwɔrɔs vɛ, ko a nɔ̂ng bemât masâ fwom mɛ na be 
gas a bemat, ko yɛn a ra ano. 

7Yɛn a vɔk betɔk besɛl o tyɔng arɔng. Sede Yɛsu a to feng yaga vɛ, a yâng 

bemât masâ fwom mɛ be gas a bemat vɛ kwong. 

8Yɛn a re, ba siris. E bama mo, bemât masâ fwom mɛ mo ba jut sháp tyaama 

de ya sila na cɛ́k o de ya pɔl. 

9Bemat de ba re ba sé sede gu banaas (4,000). E bama de Yɛsu a tɛ̀ ɛn 

e gwong, 

10a pere wɔ̀ yel e ji dwa-nshi tanga bemât masâ fwom mɛ, ko yɛn a kyè vɔk 

e yɛnɛ̂ sevwêl Dalmanuta. 

BeFarisi ba simo Yɛsu a dura a yɛn pyɛ bes cak 
(Mat 16:1-4) 

11BeFarisi behak ba vey na Yɛsu, ko yɛn a hwo tó cuna na yɛ. Yɛn a simo be 

mara hɛ. Yaga ano, yɛn a yang ɛ, a dura a yɛn pyɛ bes cak de yê dura, reto mɛ 
ra yi na Dagwi. 

12Ko Yɛsu a vo yey sizɔng, a ye, “Yaga sɛ́ de bemât jeng yemo be simo be dura 

a yɛn pyɛ bes arɛt? Mwin me ha a yin: Ba rɔda dura a bemat vemo pyɛ bes 
cak wɛt!” 

13A tik ɛn, a to wɔ̀ yel e ji dwa-nshi, ko a hwo kyè wɔ̀ ye dɔ e gura gworo. 

Gêy-sing BeFarisi na wo Herodes 
(Mat 16:5-12) 

14A yâng bemât masâ fwôm Yɛsu bam nà jut kpam-tuk, ko yɛn a vɔk regat o 

rining zɔng e dwa-nshi. 

15Yɛsu a yang ɛn, “Tē in naka, na yin a tē hywɛ na géy-sing BeFarisi na wo 

Herodes.” 

16Yɛn a tɔrɔng há mo na bemɛn, ba ye, “A ha ano, yaga wot a vɔk kpam-

tuk wɛt.” 

17Ko Yɛsu a tɔk pyɛ de yɛn a sé ha, ko a rangal hɛn, a ye, “Yaga sɛ́ de yin a sé 

tɔrɔng, ko yin e tɛ̀sɛ kaà vɔ̂k kpam-tuk wɛt arɛt? Yin a rɔngɔl nà tɔk a? Kɛ yin a 
di wɛt arɛt? Bato min be ra fwom wɛt a? 

18Yin a vɔk bayis, ko yin e tɔk bɛrɛng wɛt a? Yin a vɔk betong, ko yin e tɔk 

wokos wɛt arɛt? Yin e tɔk bare wɛt a? 

19Jeng de má kwɔrɔs bāgat vane batungun na me nɔ̂ng bemat gu batungun 

(5,000), sháp ala de yin á sila na cɛ́k o de ya pɔl arɛt?” Yɛn a yang ɛ, “Rekuru 
na yɛ bya.” 

20A to rangal hɛn, a ye, “Ko jeng de mà kwɔrɔs bagat vane bataama, na me 

nɔ̂ng bemat gu banaas (4,000), sháp ala de yin á sila na bwang cɛ́k o arɛt?” 
Yɛn a yang ɛ, “Tyaama.” 

21Ko a yang ɛn, “Sɛ̌ vey e jeng yemo yin a ka tɔk wɛt arɛt?” 

Yɛsu a tɛ̀ bwók tyang e Bet-Saida 

22Jeng de yɛn a pom e Bet-Saida, bemat behak ba vey a Yɛsu na bwók, yɛn a 

ra won na yɛ, na a tɛ̀ vwɔ mɛ e ra yɛ. 

23A kaba bwók o e vwɔ, ko a hwɔlɔ hɛ vɔk e bamâ kerepomo mo. E hwomo, a 

tulus netey e bayîs bwók o, ko a ra ɛ na vɔ, a yang ɛ, “Hwó tɔk di pyɛ cak arɛt?” 

24Mwat o a bɛrɛng, ko a ye, “Ey, me tɔk di bemat, ko me di ɛn ba sé sede batîn 

cɔ́gɔt de be kyě kyè.” 

25Yɛsu a to gwɛ̌ tɛ̀ vɔ mɛ e bayîs mwat o. E remo kwong, mwat o a hwo bɛrɛng 

naka, ko bayis mɛ ba tɛ̀ tyang, a di kayɛ pyɛ wɛshɛrɛk. 

26Yɛsu a tɛ̀ ɛ e gwong vɔk e lɔ mɛ, ko a yang ɛ, “Hwo yel e ji kerepomo mo wɛt.” 

Bitrus a nɔng nuha e ra Yɛsu 
(Mat 16:13-20; Luk 9:18-21) 

27Yɛsu na bemât masâ fwom mɛ ba tik kerepomo mo, ko ba vɔk e nebapomô 

Kaisariya Filipi. A rangal hɛn e gwong, a ye, “Bemat be tē ma sé wà arɛt?” 

28Yɛn a yang ɛ, “Behak be tē, hwà sé Yohana wo batisma; behak, Eliya; ko 

behak kwong be tē, hwà sé gwining e ji bezarap Dagwi.” 

29Ko Yɛsu a to rangal hɛn, a ye, “Ko sɛ̌ yin ɛ, yin e tē ma sé wà arɛt?” Bitrus a 

toyo a yɛ, a yang ɛ, “Hwà sé Mwat de Dagwi a kasa na a sey bemat.” 

30Ko Yɛsu a nɔng ɛn nu, a yang ɛn, “Yin kwon ha a mwat hwak há e ra me wɛt.” 

Yɛsu a ha e ra reyɔm na reku mɛ 
(Mat 16:21-28; Luk 9:22-27) 

31E bama mo, Yɛsu a hwo basa a bemât masâ fwom mɛ, a ye, “A sé gbing-

gbing na Me de ma tɛ́ me mwat me di reyɔm pyak, ko bemakuk, na begbɔng 
bepiris, tanga bemât basâ Badu ba rɔda kyɛ́ ɛn me. Ba rɔda mɔrɔ me, ko 
e bamâ nepɔlɔ netat ma rɔda sene yi e reku.” 

32A ha a yɛn há hemo wɛshɛrɛk. Yaga ano, Bitrus a hwɔtɔ hɛ e vwara, a hwo 

gyong ɛ. 

33Ko Yɛsu a doyo, a di bemât masâ fwom mɛ, ko a gyong Bitrus, a yang ɛ, “Sek 

e ngamo, à Shetan! Báre mō ha sé yerê hê Dagwi wɛt, ha sé yerê hê mwasi!” 

34Ko Yɛsu a yishi regyɛng bemat tanga bemât masâ fwom mɛ vey na yɛ, a yang 

ɛn, “Ka sede mwat hwak e simo a raa me, gbing-gbing na a ye bam a tó mɛ, na 
a jut cɔ́gɔt-kak mɛ, na a raa me. 

35Yaga mwa mwat de e simo a sey neken mɛ a rɔda bidɛ nɛ; ko mwa mwat de 

a ye waa a neken mɛ, yaga e raa me, tanga yaga sharâ Yɛgɛt Yat, a rɔda sey 
nɛ. 

36Fwom o gwɛ a sɛ́, ka sede mwat a bensa pyɛ̂ mwa e jey, ko e yɛnɛ mo, a bidɛ 

neken mɛ arɛt? 

37Vit a pyɛ cak de mwat ê tɔk nɔng na a viri mɛ̀ tó mɛ. 

38Ka sede mwat a vo rekyen hom tanga rê reha hom e nuyêl bemât jeng yemo 

de be kyɛ́ ɛn nà raa Dagwi, vemo de be to ragas banɛn, ko Me de ma tɛ́ me 
mwat ma rɔda ba vo rekyen mɛ arɔng jeng de mê ba vey na gbɔng nerât Da 
hom tanga betom-lagwi vê jɛrɛ.” 

Markus 9 

1Ko a to yang ɛn, “Mwin me ha a yin: Behak ba sé e tumal e ngamo de be ba 

kushu wɛt, sɛ̌ yɛn a ba di Dagwi a hwo re negwɔm na reto e ra jey e ngyen.” 

Bemât Yɛsu betat ba di gbɔng nerat mɛ 
(Mat 17:1-13; Luk 9:28-36) 

2E bamâ nepɔlɔ netyiimin, Yɛsu a jut Bitrus, na Yakɔp, tanga Yohana, a vɔk na 

yɛn e gbɔng raku hwak, ko yɛn a sé e hwomo nju mɛn. Ko e bɛrɛng mɛn, ba 
hwo sege hɛ. 

3Berugu mɛ ba hwo pɛngɛ pes, ba nɛp sizɔng. Vit a mwat e jey de ê tɔk kus vɛ 

na be pɛngɛ ano. 

4Ko bemât masâ fwom mɛ vane betat ba vɛ̌ di Eliya na Mose, ba sé ha na Yɛsu. 

5Ko Bitrus a hwo tɛ̀ nu mɛ, a yâng Yɛsu, “À Da, a sé naka de wot a sé e ngamo! 

Tik na wot a yong buk tat: Gwining yaga hwo, gwining yaga Mose, ko gwining o 
yaga Eliya arɔng.” 

6Yɛ a bidɛ pyɛ de ê ha, yaga yɛ tanga bwang bemât masâ fwom vane beba yɛn 

a wok bengyip sizɔng. 

7Ano arɔng, rele ra yi, ra tɛ̀ necam e ra yɛn. Ko fwɔ gwa hwo yi e ji rele mo, gwa 

ye, “Hwêy yey hom a hemo! Wok in hâ hɛ!” 

8Sede yɛn a bɛrɛng nedem dey-dey, ko yɛn a to di mwat hwak tanga yɛn wɛt sɛ̌ 

Yɛsu nju mɛ. 

9Sede yɛn a sé gyirik yi e raku, ko Yɛsu a nɔng ɛn nu, a yang ɛn, “Yin ha a mwat 

hwak pyɛ de yin a ga di wɛt sɛ̌ e bama de Me de ma tɛ́ me mwat ma ga tānga 
sene yi e reku.” 

10Yɛn a gyeng há mɛ mo, ko yɛn a tik hɛ e ji neyey mɛn sɛ̌ jeng de yɛn a sé nju 

mɛn, ko yɛn a hwo berem na bemɛn, ba ye, “ ‘Séne yi e reku’ ha sé sɛ́ bet arɛt?” 

11Ko yɛn a rangâl Yɛsu, ba ye, “Yaga sɛ́ de bemât basâ Badu ba ye, a sé gbing-

gbing na Eliya a tānga vey e ngyen arɛt?” 

12A toyo a yɛn, a yang ɛn, “Mwin, Eliya ê tānga vey e ngyen, na a ba yong pyɛ̂ 

mwa. Ko e rɛ̌ de bà kana jɛk e Bwok-basa Dagwi wɔgɔ, Me de ma tɛ́ me mwat 
ma rɔda di reyɔm pyak, ko ba rɔda kyɛ́ ɛn me arɛt? 

13Ko ma sé ha a yin, Eliya à kana vey, ko bemat bà ra a yɛ pyɛ́ de yɛn à simo, 

sede remo de bà jɛk e Bwok-basa Dagwi e ra yɛ.” 

Yɛsu a tɛ̀ hwey de ha vɔk ceng tyang 

(Mat 17:14-21; Luk 9:37-43a) 

14Sede yɛn a wɔ̀ sɛ̀ bwang bemât masâ fwôm Yɛsu, yɛn a di gbɔng regyɛng 

bemat e hwomo tanga yɛn, ko bemât basâ Badu behak ba sé tó cuna na yɛn. 

15Jeng de bemat o ba di Yɛsu, yɛn a langat hɛn sizɔng; yɛn a tele vɔk na yɛ na 

be yang ɛ show. 

16Ko Yɛsu a rangâl bemât masâ fwom mɛ, a ye, “E sɛ́ de yin a sé tó cuna na 

yɛn e ra tɛt o arɛt?” 

17Mwat hwak e ji bemat o a hanat, a ye, “À Mwat Basa, ma vey na hwey hom 

na hwo, yaga ha vɔk ceng de ya tɛ̀ hɛ sana ha. 

18Kayɛ jeng de ya hwo ɛ kwong, ye bomos hɛ e vwel. Ko he paa fulu yi e nû, he 

roros yìn, ko nedem hɛ ne tɛ́ ɛn tsɔl. Ma ga ha na bemât masâ fwom mō na be 
pat ceng o, ko ba tɔk pat yɛ wɛt.” 

19Yɛsu a hanat, a yang ɛn, “À yin bemât jeng yemo de yin a tɛ̀ gap min e ra 

Dagwi wɛt! Mê sangal tanga yin vɔk e yɛ̌ jeng arɛt? Mê niri na yin vɔk e yɛ̌ 
jeng arɛt? Vey in a me na hwey o e ngamo!” 

20Ba vey na hɛ na Yɛsu. Jeng de ceng o ya di Yɛsu, ko remo-remo ya tɛ̀ cushu 

ye vo hwey o, ko ha gaba e vwel, ha biring, ha paa fulu e nu. 

21Yɛsu a rangâl dâ hwey o, a ye, “Há hwo tē ano yimo yi e yɛ̌ jeng ɛ?” A yang 

ɛ, “Yimo yɛ hwey. 

22Zang pyak ya bomos hɛ e ji kya na e ji nshi, yaga na ye wey na hɛ. Ka sede 

hwó tɔk ra pyɛ cak, ko wok nemwishish mot, na hwo sɛlɛ hot!” 

23Yɛsu a yang ɛ, “ ‘Ka sede hwó tɔk’, be tâng sɛ́ ano ɛ? Mwat de a tɛ̀ gap mɛ 

e ra Dagwi e tɔk ra kayɛ pyɛ.” 

24Remo-remo, dâ hwey o a hwo gbɔ, a ye, “Ma ga tɛ̀ gap hom e ra yɛ, ko ha 

vey wɛt. Sɛlɛ me, na me gwɛ̌ tɛ̀ gap hom e ra yɛ mo!” 

25Sede Yɛsu a di regyɛng bemat ra sé gwɛ̌ gwɛsɛ hɛ, a gyong ceng o, a yâng 

yɛ, “À ceng, hwo de hwó tɛ̀ hwey o he tɛ́ ɛ kpey na tɔn, ma nɔng o nu: Nusu yi 
e ji hɛ! Hwo to yel e ji hɛ wɛt!” 

26Ko ceng o ya dak sekun, ya tɛ̀ cushu ye vo hwey o ding-ding, ko ya nusu hɛ. 

Hwey o ha sé sede revin o; yaga ano, bwarwêy bemat ba tē, “A ga ku!” 

27Ko Yɛsu a kaba hɛ e vwɔ, a sɛlɛ hɛ na he sogo, ko ha sogo e tumal. 

28Bama de Yɛsu a yel e ji lɔ, bemât masâ fwom mɛ zɔgɔ̂ hɛn ba rangal hɛ, ba 

ye, “Yaga sɛ́ de wot a tɔk pat ceng o wɛt arɛt?” 

29A yang ɛn, “Sɛ̌ be ra won zɔng, na be de tɔk pat ceng yerê yemo.” 

Yɛsu a to ha e ra reku mɛ 
(Mat 17:22-23; Luk 9:43b-45) 

30Yɛn a tik kwɔn hane, ko yɛn a kwey e ji sevwêl Galili. Yɛsu a simo na mwat 

hwak a tɔk kwɔn de yɛ a sɛ́ wɛt, 

31yaga a sé basa a bemât masâ fwom mɛ. A yang ɛn, “Ba rɔda nára Me de ma 

tɛ́ me mwat e vɔ bemat de bê mɔrɔ me. E bamâ nepɔlɔ netat kwong, ma rɔda 
sene yi e reku.” 

32Yɛn a tɔk pyɛ de yɛ a ha wɛt, ko yɛn a tɔk rangal hɛ arɔng wɛt, yaga yɛn a wok 

bengyip. 

E wɛ̌ de a dal na nerey arɛt? 
(Mat 18:1-5; Luk 9:46-48) 

33Yɛn a pom e Kafarnahum; ko jeng de yɛn a sé e lɔ, Yɛsu a rangâl bemât masâ 

fwom mɛ, a yang ɛn, “Yin á ga sè ra cuna e ra sɛ́ e gwong arɛt?” 

34Ko yɛn a sǎ yuu, yaga yɛn á ga sè ra cuna e gwong e ji mɛn wɔgɔ, e wɛ̌ e ji 

mɛn de a dal na nerey arɛt? 

35Yɛsu a sangal, ko a yila vane kuru na vɛ beba, a yang ɛn, “Kawɛ mwat de 

e simo na a sè wo yel, gbing-gbing na a sè wo bamâ mwa, na a to sè mwât 
fwôm bemɛn mwa.” 

36A jut hwey hak, a tɛ̀ hɛ he tumal e nuyel mɛn, a kula hɛ, ko a yang ɛn, 

37“Kawɛ mwat de a sey hwey sede hemo e ji reza hom, a sé e me de yɛ a sey. 

Ko kawɛ mwat de a sey me, a sé e me zɔng de a sey wɛt ko mwa na womo de 
a tomo me arɔng.” 

Womo de e kyɛ́ ɛ hot wɛt a sé mwot 
(Luk 9:49-50; Mat 10:42) 

38Yohana a yang ɛ, “À Mwat Basa, wot a ga di mwat hwak a sé paa cēng e ji 

reza mō, ko wot a yang ɛ, yɛ a tik, yaga yɛ a sé e ji mot wɛt.” 

39Ko Yɛsu a yang ɛn, “Yin ro ɛ mɛ̀ wɛt; yaga vit a mwat de e ra pyɛ bes e ji reza 

hom de a rɔda tɔk ha há ves e ra me e bamâ jeng tyɔng. 

40Yaga kawɛ mwat de a kyɛ́ ɛ hot wɛt a sé mwot. 

41Tsak o mwin me ha a yin: Kawɛ mwat de ê nɔng in nshî sɔ, yaga yin a sé vê 

Kristi a rɔda ba bidɛ pyɔlɔ mɛ ko tyɔng wɛt!” 

Pyɛ́ detidetu de ye tɛ̀sɛ mwat a ra banɛn 
(Mat 18:6-9; Luk 17:1-2) 

42“Ka sede mwat hwak a tɛ̀ hining e ji nèy nemo de na tɛ̀ gap mɛn e ra me, na 

he tik nà tɛ̀ gâp hɛ e ra me, ê dal a yɛ ka ba rɔgɔs gbɔng gwofwa hwongo e fwɔ 
mɛ, na be bomo hɛ mɛ̀ e ji gworep. 

43Ka sede e vwɔ mō de gwo tɛ̀ o hwo ra banɛn, kpɔktɔ gwɛ! A dal naka hwo yel 

e kwɔ̂n neken gbak-gbak na vwɔ gwining zɔng, de hwô yel e kwɔ̂n kya na vɔ 
mō mwa ba, e ji kya de he rimi hɛ ko tyɔng wɛt.  

[44E hwomo, ‘bekǔt de be re babek mɛn be ku wɛt, ko kya mo arɔng he rimi hɛ 

ko tyɔng wɛt.’] 

45Ka sede e bwol mō de gwo tɛ̀ o hwo ra banɛn, kpɔktɔ gwɛ! A dal naka hwo 

yel e kwɔ̂n neken gbak-gbak na bwol gwining zɔng, de hwô vɔk bol mō mwa 
ba, na be bomo hwo e kwɔ̂n kya.  

[46E hwomo, ‘bekǔt de be re babek mɛn be ku wɛt, ko kya mo arɔng he rimi hɛ 

ko tyɔng wɛt.’] 

47Ko ka sede e reyis mō de re tɛ̀ o hwo ra banɛn, pat rɛ! A dal naka hwo yel e ji 

Segwɔm Dagwi na reyis rining zɔng, de hwô vɔk bayis mō mwa baba, na be 
bomo hwo e kwɔ̂n kya. 

48E hwomo, ‘bekǔt de be re babek mɛn be ku wɛt, ko kya mo arɔng he rimi hɛ 

ko tyɔng wɛt.’ 

49“Ba rɔda ba tɛ̀ kawɛ mwat jɛrɛ na kyâ reyɔm, sede remo de be tɛ̀ nenɔrɔ̂ yas 

de be yɛt vɔk na Dagwi jɛrɛ na nevwashe. 

50“Nevwashe na sé naka; ko ka sede na tik tâ nɛ, e rɛ̌ de yin ê to tɛ̀ nɛ ne 

ta arɛt?” “Tik na tomong min be ta sede netâ nevwashe, ko sangal hin tyang na 
bemin.” 

Markus 10 
Yɛsu a basa e ra gâs weneng 

(Mat 19:1-12; Luk 16:18) 

1Yɛsu a tik kwɔn hane, a vɔk e sevwêl Yudiya, ko a ye dɔ e gurâ Rɔt Yɔrdan. 

Regyɛng bemat pyak ra to vey, ba sé tus ɛn na yɛ, ko a basa a yɛn, sede remo 
de a dopse ra. 

2BeFarisi behak ba vey na yɛ, ba simo na be mara hɛ, ko ba rangal hɛ, ba ye, 

“Badu mot ba simo a mwat na a ro hwā mɛ arɛt?” 

3Yɛsu a toyo a yɛn na rángal, a ye, “Mose à kana nɔng in nu, à ye ala arɛt?” 

4Yɛn a yang ɛ, “Mose à kana simo a wot, na mwat a jɛk a hwā mɛ bwok gâs 

weneng, na a tɛ̀ ɛ e gwong.” 

5Ko Yɛsu a yang ɛn, “Mose à jɛk a yin redu remo, yaga neyey min na sé 

kashalang. 

6Ko yimo susu mo jeng de bà yong jey, bà ye, ‘Dagwi a yong bemat, rwas na 

hwā.’ 

7Bà to ye, ‘Pyɛ ma yemo de ya tɛ̀, rwas a rɔda tik da mɛ na neng mɛ, na a wuna 

hɛ na hwā mɛ, 

8ko yɛn beba mo ba rɔda tɛ́ ɛn rebek rining.’ E ngamo nuyel, yɛn a to sé 

beba wɛt, ba sé pyɛ jining. 

9Yaga ano, pyɛ de Dagwi a ga wuna, mwat a kwon gas yɛ wɛt.” 

10E ji lɔ kwong, bemât masâ fwom mɛ ba to rangal hɛ há mo. 

11A yang ɛn, “Mwat de a ro hwā mɛ, na a to vo hwak a sé ra nejwang na wo 

neba mo. 

12Ano arɔng, hwā de a hàla rwas mɛ, na a to wɔ̂ weneng o hak, yɛ arɔng a sé 

ra nejwang.” 

Yɛsu a tɛ̀ nerat e ra nèy 
(Mat 19:13-15; Luk 18:15-17) 

13Bemat behak ba vey na nèy na Yɛsu, yaga na a bin tɛ̀ vɔ mɛ e ra nɛ, ko bemât 

masâ fwom mɛ ba hwo gyong ɛn. 

14Sede Yɛsu a di ano, shom ya sogo a yɛ, ko a yang ɛn, “Tík in nèy na ne vey 

na me! Yin ro nɛ wɛt, yaga e bemat sede yerê nèy nemo de ba rɔda ba sangal 
e ji Segwɔm Dagwi. 

15Tsak o mwin me ha a yin: Ka sede mwat a sey Dagwi sede hwey wɛt, na 

Dagwi a re negwɔm e ra yɛ, ko a rɔda ba yel e ji segwɔm o wɛt.” 

16E bama mo, a kula nèy o, a tɛ̀ vɔ mɛ e ra nɛ, ko a tɛ̀ nerat e ra nɛ. 

Mwat de a sé gbɔng darwey 
(Mat 19:16-30; Luk 18:18-30) 

17Sede Yɛsu a to hwo kwɛngɛl mɛ, mwat hwak a tele na a man na yɛ, a pom, a 

ye guduruk e nuyel mɛ, a rangal hɛ, a ye, “À Mwat Basa, ma tɔk hwà sé mwat 
rwat. Mê ra sɛ́ na me bin sɛ̀ neken gbak-gbak arɛt?” 

18Ko Yɛsu a yang ɛ, “Yaga sɛ́ de hwà yang me, ma sé mwat rwat arɛt? Vit a 

mwat rwat sɛ̌ Dagwi nju mɛ zɔng. 

19Hwà tɔk badu wɔgɔ, ‘Hwo mɔrɔ mwat wɛt; hwo ra nejwang wɛt; hwo shigi wɛt; 

hwo ha hâ bɔs e ra mwat hwak wɛt; hwo mɔt mwat wɛt; nɔ̂ng da mō na neng 
mō nerey.’ ” 

20Ko mwat o a ye, “À Mwat Basa, ma hwo gyenges mwa badu mo yimo me wen 

vey e remo.” 

21Yɛsu a bɛrɛng hɛ, ko a tɛ̀ yey na yɛ, a yang ɛ, “Hwà bidɛ pyɛ jining zɔng: Ci 

wɔ̀ row kayɛ pyɛ de hwà vɔk, na hwo gas a bepɛng dyām o, ko hwà rɔda ba sɛ̀ 
yas e lagwi. E bama mo, vey, na hwo ba raa me.” 

22Jeng de mwat o a wok ano, a rɔgɔs bayis mɛ, ko a nára hɛ na lashe yey, yaga 

yɛ a sé gbɔng darwey. 

23Yɛsu a bɛrɛng bemât masâ fwom mɛ, ko a yang ɛn, “E ba sè gbang na 

bedaberey be yel e ji Segwɔm Dagwi!” 

24A yang ɛn kpɔrɔk na há hane, ko Yɛsu a to yang ɛn, “À nèy hom, a sé gbang 

na be yel e ji Segwɔm Dagwi! 

25E ba sè nduga maryat wo yel e rewôl kwêt tolo, na darwey a yel e ji Segwɔm 

Dagwi.” 

26A vɛ̌ yâng bemat mɛ mo yɔɔt na há hane, ko yɛn a rangsâl bemɛn, “Ko sɛ̌ 

e wǎ de bê ba tɔk sey neken mɛ arɛt?” 

27Yɛsu a bɛrɛng hɛn, ko a yang ɛn, “Pyɛ yemo ye tɔk té na bemat wɛt, ko ye tɔk 

té na Dagwi, yaga Dagwi e tɔk ra kayɛ pyɛ.” 

28Ko Bitrus a hwo yang ɛ, “Di, wot a ga tik kayɛ pyɛ na wot a raa hwo!” 

29Yɛsu a yang ɛn, “Tsak o mwin me ha a yin: Kawɛ mwat de a ga tik lɔ mɛ, kɛ 

begwa mɛ, kɛ neng mɛ, kɛ da mɛ, kɛ nèy mɛ, kɛ cāp mɛ yaga me tanga yaga 
sharâ Yɛgɛt Yat, 

30a rɔda sɛ̀ pyɛ́ de ye ba dal mwa. E jeng yemo, a rɔda sɛ̀ ye dal zang naga 

(100) e ra nelɔ, na begwa mɛ, na beneng mɛ, na nèy mɛ, na cāp — mwa tanga 
reyɔm. Ko e jeng de ye kyè vey a rɔda ba sey neken gbak-gbak. 

31Pyak e ji vemo de ba sé vê yel a remo ba rɔda ba tɛ́ ɛn vê bama; ko pyak e ji 

vemo de ba sé vê bama a remo kwong ba rɔda ba tɛ́ ɛn vê yel.” 

Hê tat de Yɛsu a ha e ra reku mɛ 
(Mat 20:17-19; Luk 18:31-34) 

32Yɛn a ga kaba gwong vɔk e Yɛrusalɛm, ko Yɛsu a sé kyè e nuyêl bemât masâ 

fwom mɛ vemo de ba langat hɛn hɛ, ko bemat de ba sé raa hɛn e bama kwong 
yɛn a wok bengyip. Yɛsu a to jut yɛn kuru na vɛ beba e hagat, ko a ha a yɛn 
e ra pyɛ́ de ye kyè wɔ̀ té na yɛ. 

33A yang ɛn, “Wok in, wot a sé kyè vɔk e Yɛrusalɛm, e kwɔn de ba rɔda nára 

Me de ma tɛ́ me mwat e vɔ begbɔng bepiris tanga bemât basâ Badu. Yɛn a 
rɔda ra a me shɔt reku. Ano, yɛn a rɔda nára me e vɔ bemat beduk. 

34Yɛn o ba rɔda shɛgɛsh me, bê tulus me na netey, bê dak me na zining, ko bê 

mɔrɔ me. E bamâ nepɔlɔ netat, ma rɔda sene yi e reku.” 

Won de Yakɔp na Yohana ba ra 
(Mat 20:20-28; Luk 22:24-27) 

35Ko Yakɔp na Yohana, nèy Zɛbɛdayus, yɛn a gwɛ̌ sek bagat na Yɛsu, yɛn a 

yang ɛ, “À Mwat Basa, wot a sé ra won na hwo, pyɛ cak ya sɛ́ de wot e simo 
hwo ra a wot.” 

36Yɛsu a rangal hɛn, a ye, “E sɛ́ de yin e simo me ra a yin arɛt?” 

37Yɛn a yang ɛ, “Jeng de hwó ba sangal e ra gwofwa negwɔm mō e ji gbɔng 

nerât negwɔm o, ko wot e simo na hwo tik ot na wot a sangal gwining e vwɔ 
yege mō na gwining e vwɔ mwɛlɛng mō.” 

38Yɛsu a yang ɛn, “Yin a tɔk pyɛ de yin a sé ra wôn yɛ wɛt. Yin e ba tɔk sɔ keshi 

reyɔm de me ba sɔ arɛt? Kɛ be ba tɔk tɛ̀ a yin batisma e gwong de be ba tɛ̀ a 
me arɛt?” 

39Yɛn a ye, “Ey, wot ê tɔk.” Yɛsu a yang ɛn, “Mwin, yin a rɔda sɔ keshi reyɔm 

de ma rɔda sɔ, ko bê tɛ̀ a yin batisma e gwong de ba rɔda tɛ̀ a me. 

40Ko ma vɔk reto na me kasa bemat de bê sangal e vwɔ yege na mwɛlɛng 

hom wɛt. A sé e Dagwi de e ba nɔng nekwɔn o vɔk na vemo de a ga kana yong 
nɛ yaga yɛn.” 

41Sede bwang bemât masâ fwom kuru ba wok ano, yɛn a hwo tɛ̀ shom e ra 

Yakɔp na Yohana. 

42Ko Yɛsu a yila hɛn mwa hɛn, a yang ɛn, “Yin a tɔk, bemat vemo de ba ga tɛ̀ 

ɛn, na be sè begwɔ̀m e ra yére dyuk be re negwɔm e ra bemat mɛn na retek, 
ko bemakuk mɛn be vɔk reto e ra yɛn arɔng. 

43Ko ê sè ano na yin wɛt. Ka sede mwat hwak e ji min e simo na a tɛ́ ɛ gbɔng o, 

gbing-gbing na a sè mwât fwom min. 

44Ko ka sede mwat hwak e ji min e simo na a sè wo yel, gbing-gbing na a sè 

sam bemât mwa. 

45Yaga Me de ma tɛ́ me mwat ma vey na be ba ra a me fwom wɛt. Ko ma vey, 

na me ra fwom, na me nɔng neken hom, na me vibis mɛ̀ bemat pyak.” 

Yɛsu a wunta bayîs bwók Bartimawus 
(Mat 20:29-34; Luk 18:35-43) 

46Yɛn a vey e Yeriko. Sede Yɛsu a sé tik repomo mo tanga bemât masâ fwom 

mɛ, gbɔng regyɛng bemat ra raa hɛ. Ko bwók hwak de ba tang ɛ, à Bartimawus 
Timawus a sé e sangal e vwarâ gwong, a sé ra won. 

47Jeng de a wok, a sé e Yɛsu wo Nazarɛt, a hwo gbɔ, a ye, “À Yɛsu, Hwêy 

Davit, tosho reyɔm hom!” 

48Bemat pyak ba gyong ɛ, ko yɛn a yang ɛ, a sǎ yuu. Ko a gwɛ̌ ye ngyat, a ye, 

“À Hwey Davit, tosho reyɔm hom!” 

49Yɛsu a tumal, a ye, “Yila hin hɛ.” Yɛn a yila bwók o, yɛn a yang ɛ, “Vɔk yey 

ting! Sogo, a sé yila hwo!” 

50A pat pyɛ banga mɛ, a bomo yɛ, a gyili, ko a vey na Yɛsu. 

51Yɛsu a rangal hɛ, a ye, “Hwó simo me ra a hwo sɛ́ arɛt?” Bwók o a yang ɛ, “À 

Mwat Basa, me simo me to bɛrɛng jey.” 

52Yɛsu a yang ɛ, “Kyè, ba ga tɛ̀ o tyang, yaga hwà tɛ̀ gap mō e ra me wɔgɔ, mê 

tɔk tɛ̀ o tyang!” E ji jeng o, a hwo bɛrɛng jey, ko a raa Yɛsu e gwong. 

Markus 11 

Bemât Yɛrusalɛm ba sey Yɛsu e gwong 
(Mat 21:1-11; Luk 19:28-40; Yoh 12:12-19) 

1Jeng de yɛn a vey bagat na Yɛrusalɛm, ba pom e nebapomô Bet-Fage na Bet-

Anya de ba sé e vwâ Raku Pàt. Yɛsu a hwo tomo bemât masâ fwom mɛ beba, 

2a yang ɛn, “Kyè in vɔk e kerepomo kane e nuyel min. Sede yin a yel e hwomo, 

yin a rɔda di hwêy madung e rɔgɔs, hemo de vit a mwat de a ga kana laga hɛ. 
Viri hin hɛ, na yin a vey mɛ̀. 

3Ka sede mwat hwak a rangal hin, ‘Yaga sɛ́ de yin a sé ra ano arɛt?’ ko yang in 

hɛ, ‘Darwey e simo hɛ, ko a rɔda toyo na hɛ ziri.’ ” 

4Yɛn a kyè, ko ba pom, ba sɛ̀ hwêy madung e vwâ gwong e rɔgɔs e majêy lɔ 

hak. Jeng de yɛn a hwo viri hɛ, 

5bemat behak de ba sé e hwomo e tumal ba rangal hɛn, ba ye, “Yaga sɛ́ de yin 

a sé viri hwêy madung o arɛt?” 

6Ko yɛn a ha tyɛng sede remo de Yɛsu a ha a yɛn, ko bemat o ba tik ɛn be kyè 

na hɛ. 

7Yɛn a vey na hwêy madung o na Yɛsu. E hwomo, yɛn a paa pyɛ̂ banga mɛn, 

ba tɛ̀sɛ yɛ̄ e ra mâ madung o, ko Yɛsu a laga wɛ. 

8Bemat pyak ba lasha pyɛ̂ banga mɛn e gwong, behak kwong ba lasha berang 

de yɛn a kwɔrɔs e règyeng. 

9Bemat de ba sé kyè e nuyel tanga vemo de ba sé raa hɛ e bama ba hwo gbɔ, 

ba tē, “Hosana! Bē somo Dagwi! Tik na Dagwi a tɛ̀ nerat e ra womo de e kyè 
vey e ji rezâ Darwey! 

10Tik na Dagwi a tɛ̀ nerat e ra jeng rê negwɔm de ye kyè vey, yemo de ya rɔda 

sè tyɛng na jeng de da mot Davit à kana re negwɔm! Bē somo Dagwi!” 

11Yɛsu a pom e Yɛrusalɛm, a yel e Gbɔng Duk Re Fongol, ko a kyě bɛrɛng pyɛ̂ 

mwa. Ko yaga jeng ya ga kyè, a nusu vɔk e Bet-Anya tanga bemât masâ fwom 
mɛ kuru na vɛ beba. 

Yɛsu na retîn regwi 
(Mat 21:18-19) 

12Nusu hwol, sede yɛn a to ɛn yi e Bet-Anya, Yɛsu a wok vyong. 

13Yi e jey, a di retîn regwi de ra vɔk berang, ko a wɔ̀ di, a tē kɛ gyeng ê sɛ̀ nèy o 

e ra rɛ. Ko jeng de a pom e hwomo, a di pyɛ cak wɛt sɛ̌ berang, yaga retîn regwi 
re tɔs e jeng o wɛt. 

14Ko a yâng rɛ, “Vit a mwat de a rɔda to ba re nèy mō neshey gbak-gbak!” 

Bemât masâ fwom mɛ arɔng ba wok pyɛ de a ha. 

Yɛsu a yel e Gbɔng Duk Re Fongol 
(Mat 21:12-17; Luk 19:45-48; Yoh 2:13-22) 

15Sede yɛn a pom e Yɛrusalɛm, Yɛsu a wɔ̀ yel e nelalâ Gbɔng Duk Re Fongol, 

a hwo ro bemât rɛsɛl pyɛ́ tanga vemo de ba sé seres yɛ̄ yi e hwomo. A gangas 
betebut bemât segsâ dyām, na necɔgɔ̂t sangsâl bemat de ba sé rɛsɛl bebɔp, 

16ko a tik mwat hwak a kwey na pyɛ cak e nelalâ Gbɔng Duk o wɛt. 

17Ko a basa a bemat, a yang ɛn, “Bà jɛk e Bwok-basa Dagwi wɔgɔ, Dagwi a ye, 

‘Ba rɔda tâng lɔ hom, à duk won yaga mwa yére bemat jey.’ Ko yin, yin a ga tɛ̀ 
hɛ he tɛ́ ɛ fwarâ begbik!” 

18Jeng de begbɔng bepiris tanga bemât basâ Badu ba wok ano, yɛn a hwo jāma 

begwong de bê mɔrɔ hɛ. Ko yɛn a wok bengyip mɛ, yaga bemât mwa ba langat 
hɛn bása mɛ. 

19Ko jeng de nahywegelek na vey, Yɛsu na bemât masâ fwom mɛ ba tik 

repomo mo. 

Pyɛ de be masa yi e retîn regwi 
(Mat 21:20-22; 6:14) 

20Bop nagasi kwong, sede yɛn a sé kwey, yɛn a di retîn regwi o ra ga hworok yi 

e nelang o vɔk e berinis o. 

21Bitrus a bare na pyɛ de Yɛsu a kana ha, ko a yang ɛ, “Di, à Mwat Basa, retîn 

regwi remo de hwà sira a rɛ ra ga hworok!” 

22Yɛsu a hanat, a yang ɛn, “Tɛ̀ in gap min e ra Dagwi. 

23Tsak o mwin me ha a yin: Yin ê tɔk yâng raku womo, ‘Sogo, na hwo wɔ̀ gaba 

e ji gworep.’ Ka sede yin a tó yey wɛt, ko yin a sey tsak o wɔgɔ, pyɛ mo yê té, 
ko mwin, ya rɔda té. 

24Yaga ano, ma sé ha a yin: Jeng de yin a sé ra won na Dagwi, na yin a rangal 

hɛ pyɛ cak, tɛ̀ in gap min e ra yɛ wɔgɔ, yin a ga sɛ̀ yɛ, ko yin a rɔda sɛ̀ yɛ. 

25Ko jeng de yin a sé ra won, hàla hin kayɛ pyɛ de rɔ̌ yin a vɔk na mwat hwak, 

yaga na Da min e lagwi a bin hàla a yin buru min arɔng.  

[26Ko ka sede yin a hàla a bemin wɛt, Da min e lagwi arɔng a rɔda hàla a yin 

buru min wɛt.]” 

Rángal e ra yerê reto de Yɛsu a vɔk 
(Mat 21:23-27; Luk 20:1-8) 

27Yɛn a to ɛn vɔk e Yɛrusalɛm. Sede Yɛsu a sé kyè e Gbɔng Duk Re Fongol, 

begbɔng bepiris, na bemât basâ Badu, tanga bemakuk ba hwo vey na yɛ, 

28ba rangal hɛ, ba ye, “E rɛ̌ reto de hwà vɔk de hwó ra mɛ̀ pyɛ́ yemo arɛt? E wà 

de a nɔng o retô râ yɛ̄ arɛt?” 

29Yɛsu a hanat, a yang ɛn, “Mê rangal hin pyɛ cak arɔng. Ka sede yin a ha a 

me, ko ma rɔda ha a yin yerê reto de ma vɔk na me ra mɛ̀ pyɛ́ yemo. 

30Há a me hin: Yohana á sɛ̀ retô râ batisma yi e gwa arɛt? Á sɛ̀ rɛ yi na Dagwi a? 

Kɛ yi na bemat arɛt?” 

31Yɛn a hwo tó cuna na bemɛn, “Sɛ̌ wot ye ala arɛt? Ka sede wot a ye, ‘Rá yi 

na Dagwi’, a rɔda yang ot, ‘Yaga sɛ́ de yin á sey tsak o na há mɛ wɛt arɛt?’ 

32Ko ka sede wot a ye, ‘Rá yi na bemat’, bemat ba rɔda doyo e ra wot, yaga yɛn 

mwa ba jut Yohana á sè zarap Dagwi.” 

33Yaga ano, yɛn a yâng Yɛsu, “Wot a tɔk wɛt.” Ko Yɛsu a yang ɛn, “Me arɔng 

mê ha a yin wɛt kɛ na e rɛ̌ reto de me ra mɛ̀ pyɛ́ yemo.” 

Markus 12 
Gwɔrɔ-há e ra bemât bɛrɛng bwî anap 

(Mat 21:33-46; Luk 20:9-19) 

1E bama mo, Yɛsu a hwo ha a bemat na gwɔrɔ-há, a yang ɛn, “Mwat hwak a sé 

de a how bwi, ko a tus ɛ̀ cɔ́gɔt anap. A ta gwɛ naka, a cing kwɔ̂n farâng nèy 
anap, ko a to lɔk dem hak de mwat ê wɔ̀ sangal ɛ̀ na a bɛrɛng bwi mo. Ano 
kwong, a tik gwɛ e vɔ bemat behak na be bɛrɛng a yɛ, ko a kyè vɔk e sevwel 
sehak. 

2Sede jeng vêl nèy cɔ́gɔt o ya vey, a tomo hwak e ji besam mɛ vɔk na bemât 

bɛrɛng bwi mo, na a wɔ̀ sey a yɛ numo mɛ e ji pyɛ́ de ya ga vel. 

3Ko bemat o ba vo ɛ, ba dak ɛ, ko ba tomo hɛ vɔ sǎn. 

4Dâ bwi mo a to tomo sam o hwak na yɛn. Wane kwong yɛn a dak ɛ e rato, ba 

mǎ hɛ, ko ba ha a yɛ há ves. 

5E bama mo, a to tomo hwak gbak; e remo, yɛn a mɔrɔ hɛ. Ko yɛn a ra a behak 

pyak ano: Ba dakas behak, ko ba mɔbɔs behak. 

6Mwat de a tɛt ɛ̀ sana tomo a sé hwêy yey mɛ. E tala mo kwong, a tomo hɛ vɔk 

na yɛn, a ye, ‘Yɛn a rɔda nɔ̂ng hwey hom nerey.’ 

7Ko bemât bɛrɛng bwi mo ba yâng bemɛn, ‘Hwey de he ba re nedanelɔ mɛ ma 

hemo! Vey in, na wot a mɔrɔ hɛ, na pyɛ̂ nedanelɔ mɛ ye bin tɛ́ ɛ myot!’ 

8Yɛn a vo hɛ, ba mɔrɔ hɛ, ko yɛn a bomo revin o e bamâ bwi. 

9“E sɛ́ kwong de dâ bwi mo a rɔda ra arɛt? A rɔda kyè na a wɔ̀ mɔbɔs bemat o, 

ko a rɔda jut bwî anap o, a nɔ̂ng bemât bɛrɛng behak. 

10Yin a ga basa há hemo e Bwok-basa Dagwi wɛt arɛt? Hā ye: “ ‘Gwofwa de 

bemât lɔ̂k duk ba kyɛ́ ɛn gwɛ wɔgɔ, gwa vɔk fwom wɛt, e gwɛ de gwa tɛ́ ɛ gbɔng 
gwofwa râ fwom. 

11A sé e Darwey de a ra ano, ko na wot, a sé pyɛ langat sizɔng!’ ” 

12Ko bemât nuyêl BeYuda ba jāma begwong na be tɛ̀ be vo ɛ, yaga yɛn a tɔk, 

a ha gwɔrɔ-há mo e ra yɛn. Ko yaga yɛn a wok bengyip regyɛng bemat, yɛn a 
tik ɛ, ko ba kyè nedem mɛn. 

Rángal e ra talâ dyâm vwel 
(Mat 22:15-22; Luk 20:20-26) 

13Ba tomo behak e ji BeFarisi tanga bemât raà Herodes wɔ na Yɛsu, na be sɛ̀ 

ɛ na há hak de ha sé tyɛng wɛt. 

14Sede yɛn a pom, yɛn a yang ɛ, “À Mwat Basa, wot a tɔk, hwà sé mwat de hwó 

ha tsak o. Vit a pyɛ de ye bɔrɔk hwo na báre mwat hwak, yaga bemât mwa ba 
sé tyɛng e nuyel mō, ko hwó basa a yɛn pyɛ de ya sé tsak o e ra gwong de 
Dagwi e simo be raa gwɛ. Hā a wot, Badu mot ba simo a wot na wot a talâ Da 
vwel BeRoma dyâm vwel arɛt? Ko sɛ̌ wot tala yɛ̄ a? Kɛ wey arɛt?” 

15Ko Yɛsu a pere di yerê netsitsɛng neves mɛn nane, a yang ɛn, “Yaga sɛ́ de 

yin e simo yin a tɛ̀ a me segun arɛt? Vey a me hin na dyam, na me di yɛ̀.” 

16Yɛn a vey a yɛ mɛ̀, ko a rangal hɛn, a ye, “E ratô wà na rezâ wà de ba tɛ̀ e ra 

dyam o arɛt?” Yɛn a yang ɛ, “A sé rê Da vwel BeRoma.” 

17Ko Yɛsu a yang ɛn, “Yàa! Tala hin Da vwel BeRoma pyɛ de ya sé myɛ; ko tala 

hin Dagwi pyɛ de ya sé ye Dagwi.” Ko yɛn a langat hɛn hɛ sizɔng. 

Rángal e ra sensa bemat yi e reku 
(Mat 22:23-33; Luk 20:27-40) 

18BeSaduki behak ba vey na Yɛsu. Yɛn a vemo de be tē, vit a mwat de a rɔda 

ba sene yi e reku. 

19Yɛn a yang ɛ, “À Mwat Basa, Mose à kana jɛk a wot há hemo, a ye, ‘Ka sede 

mwat a ku, na a tik hwā mɛ vit à nèy, a sé gbing-gbing na gwa mwat o a vɔk 
kuma mo, na rɔ̌ be tɔs nèy, na be sɛ̀ mɛ̀ yerê lɔ mo.’ 

20Hwà di a? Bemat behak bá sè betaama e neng mɛn. Kunat o a vo hwā, ko a 

ku sana sɛ̀ nèy. 

21E bama mo, womo de a raa hɛ a vɔk hwā mo, ko a ku sana sɛ̀ nèy arɔng. Pyɛ 

jining o ya té na gwa mɛ wo netat. 

22Ano ya té na bwang o: Mwa hɛn betaama ba vɔk ɛ, ba kushu, ko vit a sɛ̀ nèy 

na hwā mo. E yɛnɛ mo, hwā mo arɔng a ku. 

23Ko di, tuk sensa bemat, hwā mo a rɔda ba tɛ́ ɛ wo wà arɛt? Yaga mwa hɛn 

betaama ba ga vɔk ɛ.” 

24Yɛsu a yang ɛn, “Yin vɛ, yin a tɔk há tyɔng wɛt! Ko yin a tɔk pyɛ de ya tɛ̀ in, na 

yin a ha ano arɛt? A sé yaga yin e dunus Bwok-basa Dagwi tanga reto mɛ 
arɔng. 

25Jeng de bemat de ba ga kushu ba rɔda ba sensa yi e reku, yɛn e to ba vos 

beha wɛt, ko beha be to ba kyese neweneng arɔng wɛt. Yɛn a rɔda ba sè sede 
betom-lagwi. 

26Ko e rà sensa bemat yi e reku — yin a basa e Bwok-basa Mose e kwɔn de bà 

ha mɛ̀ rehâ kya de hà lolo e reburuk wɛt arɛt? E hwomo, bà jɛk wɔgɔ, Dagwi à 
yâng Mose, ‘Me ma sé Dagwî Abraham, na wo Yishak, na wo Yakɔp.’ 

27Hane ha dura, yɛ a sé Dagwî bavin wɛt, ko a sé Dagwî bemat de ba sé na 

neken, mwa ano de yɛn a ga kushu. Yin a ga buru ding-ding!” 

Redu de ra dal bwang o mwa 
(Mat 22:34-40; Luk 10:25-28) 

28Hwak e ji bemât basâ Badu á sè wokos pyɛ de yɛn á sè tó mɛ̀ cuna e ra tɛt o. 

A di, Yɛsu a ha a BeSaduki yɛt. Yaga ano, a gwɛ̌ sek na a rangal hɛ, a ye, “E rɛ̌ 
redu de ra dal bwang o mwa na nerey arɛt?” 

29Yɛsu a yang ɛ, “Redu de ra dal bwang o mwa na nerey à ret ngan: ‘Wet in 

betong, à yin BeIsrayɛl! Darwey Dagwi mot a sé Darwey gwining zɔng. 

30Ko tɛ̀ in yey na Darwey Dagwi min na yey min mwa, na neken min mwa, na 

tɔ́k min mwa, na gap min mwa arɔng.’ 

31Redu re neba rerey o a ret ngan: ‘Tɛ̀ yey na mwât vwara mō, sede hwà tɛ̀ yey 

na tó mo.’ Vit a redu rehak de ra dal vemo.” 

32Mwât basâ Badu mo a yâng Yɛsu, “Mwin, à Mwat Basa, hwà ha yɛt! Dagwi a 

sé gwining zɔng, vit a hwak sɛ̌ yɛ. 

33Ko a sé gbing-gbing na mwat a tɛ̀ yey na Dagwi na yey mɛ mwa, na tɔ́k mɛ 

mwa, na gap mɛ mwa arɔng, na a to tɛ̀ yey na mwât vwara mɛ sede a tɛ̀ yey na 
tó mɛ. A dal na nerey na mwat a gyeng badu vemo baba, de a rangas ngyāma 
burang e ra gàgbang rangâs pyɛ́, na bwang nenɔrɔ̂ yas de be yɛt vɔk na Dagwi.” 

34Sede Yɛsu a tɔk sá mo a ha na netsitsɛng, a yang ɛ, “Hwà ga hwo mɛsɛ̂ng 

tɔk pyɛ de be simo na mwat a ra, womo de Dagwi e re negwɔm e ra yɛ.” E bamâ 
há mo, vit a mwat de a vɔk yey ting na a to rangâl Yɛsu rangal hak. 

Mwat de Dagwi a kasa na a sey bemat 
(Mat 22:41-46; Luk 20:41-44) 

35Sede Yɛsu á sè basa e Gbɔng Duk Re Fongol, a ye, “E rɛ̌ de bemât basâ 

Badu be tē, Mwat de Dagwi a kasa na a sey bemat a sé hwêy Davit arɛt? 

36Gabik Jɛrɛ hà tɛ̀ Davit a ha wɔgɔ, “ ‘Dagwi Darwey a yâng Darwey hom: 

Sangal e ngamo e vwɔ yege hom, sɛ̌ ma tɛ̀ bemât repugu mō e nɛ̂n bol mō.’ 

37Davit pyɛ mɛ à tâng Mwat de Dagwi a kasa na a sey bemat, à Darwey. E rɛ̌ 

de mwat o ê sè hwêy Davit o arɛt?” 

Tē in naka na bemât basâ Badu 
(Mat 23:1-36; Luk 20:45-47) 

Regyɛng bemat ra wok hâ Yɛsu, ko ra vɔk yey pyɛng. 

38Jeng de a sé basa a yɛn, a ye, “Tē in naka na bemât basâ Badu! Be simo na 

be kyě kyè e begbɔng berugu belis, na be tē a yɛn kwot, na be tang ɛn show 
e dúra. 

39Yɛn e kasa nekwɔn de be tikis a bemat beting e beduk re fongol, ko be jāma 

nekwɔn begbɔng bemat e kwɔ̂n rê pyɛ́ na be saras ɛ̀. 

40Yɛn e ra won lis na be dura, yɛn a dal bemat na re a Dagwi fongol, ko e ji hâ 

mwin, yɛn e doyo, ko be kyě re pyɛ̂ bekuma na be mɔt ɛn e ra nelɔ mɛn. Kis! 
Rezot mɛn re ba dal na neves!” 

Nɔrɔ de kuma a tɛ̀ 
(Luk 21:1-4) 

41Sede Yɛsu a sangal bagat na kwɔ̂n tɛ́sɛ dyām e Gbɔng Duk Re Fongol, a sé 

bɛrɛng bemat de be tɛ̀sɛ dyām mɛn e ji mo. Bedaberey pyak ba tɛ̀sɛ dyām pyak 
e ji mo. 

42Ko kuma hwak de a sé pɛ́ng-pɛng a pom, a tɛ̀ nedyam zwey neba de na sé 

sede kobo gwining zɔng. 

43Ko Yɛsu a yila bemât masâ fwom mɛ e dem hining, a yang ɛn, “Tsak o mwin 

me ha a yin: Kuma womo de a sé pɛ́ng-pɛng a tɛ̀ pyɛ de ya dal yemo de bwang 
bemat ba tɛ̀sɛ. 

44Yaga mwa hɛn ba vɛ́sɛ yi e ji pyɛ̂ nedanerey mɛn, ko ba tɛ̀sɛ. Ko yɛ, mwa ano 

de a sé pɛ́ng-pɛng, a tɛ̀ mwa pyɛ de a vɔk; a nɔng mwa pyɛ de ê re mɛ̀ pyɛ́.” 

Markus 13 
Rehâ wey na Gbɔng Duk Re Fongol 

(Mat 24:1-2; Luk 21:5-6) 

1Sede Yɛsu á sè nu ɛ yi e Gbɔng Duk Re Fongol, gwining e ji bemât masâ fwom 

mɛ a ha a yɛ, a ye, “À Mwat Basa, di yerê beta berey vemo na yerê lɔ̂k nelɔ 
nerat nemo!” 

2Ko Yɛsu a hanat, a yang ɛ, “Hwà di gbɔng nelɔ nemo a? Vit a gwofwa gwohwak 

e ngamo de ba rɔda ba tik gwɛ e ra tɛ̂t mumwɛ; ba rɔda ba gangas vɛ mwa 
e vwel.” 

Reyɔm na rezot 
(Mat 24:3-14; Luk 21:7-19) 

3Jeng de Yɛsu á sè e sangal e Raku Pàt de wa sé e gura e bayîs Gbɔng Duk 

Re Fongol, Bitrus, na Yakɔp, na Yohana, tanga Andarawus ba wɔ́ na yɛ zɔgɔ̂ 
hɛn. 

4Yɛn a hwo rangal hɛ, yɛn a ye, “Hā a wot, pyɛ́ yemo ye ba té nayu ɛ? Ko e sɛ́ 

de ye ba dura a wot, pyɛ́ mo mwa ya sé kyè ba té arɛt?” 

5Yɛsu a yang ɛn, “Tē in naka, mwat hwak a kwon kwɛlɛng hin wɛt! 

6Bemat pyak ba rɔda ba vey e ji reza hom, ko kawɛ e ji mɛn ê ba ye, yɛ a sé 

me. Ko yɛn ê ba tɛ̀ bemat pyak be vuru gwong. 

7Yin vo yey wɛt jeng de yin e ba wok rehâ tô como bagat kɛ yikyik ayi. Gbing-

gbing na pyɛ́ yane ye ba té, ko jeng ye yɛnɛ mo ya ga vey e ngyen wɛt. 

8Yerê bemât jey ya rɔda ba tó como na bemɛn, ko yere arɔng ya rɔda ba tó 

como na yere cak. Vwel ha rɔda ba digis e nedem detidetu, ko vyong ya rɔda 
ba sè. Pyɛ́ yemo ya sé sede mɛsɛ̂ng rûs tɔ́. 

9“Tē in naka na bato min, yaga ba rɔda ba vos in, ko bê ba nása hin e nuyêl 

bemât shɔt. Yɛn a rɔda ba dak in e beduk re fongol; be ba yila hin e nuyêl 
begbɔng begwɔ̀m na begwɔmna, yaga yin e raa me. E jeng o, yin a rɔda ba 
nɔng nuha e ra Yɛgɛt Yat e nuyel mɛn. 

10Gbing-gbing sɛ̌ bemat ba tānga shara a yerê bemasî mwa e jey Yɛgɛt Yat. 

11Ko jeng de be ba vos in, na be ba vɔk na yin e nelɔ shɔt, yin sap gyam rehâ 

pyɛ de yin ê ha wɛt. E jeng o, yin a rɔda ba ha pyɛ de bê nɔng in, yaga a sé 
e yin de yin ê ba ha wɛt, ko a sé e Gabik Jɛrɛ de hê ha. 

12Gwà a rɔda ba nára gwa mɛ, na be mɔrɔ hɛ; ko da a rɔda ba ra tyɛng ano na 

hwey mɛ. Nèy na rɔda ba doyo e ra beda na beneng mɛn, ko nê ba tɛ̀ be mɔbɔs 
hɛn. 

13Kawɛ mwat a rɔda ba bɛɛ hin ves, yaga yin e raa me. Ko ba rɔda ba sey mwat 

de a niri vɔk e yɛnɛ mo.” 

Pyɛ vyes sizɔng yè tɛ̂ kwɔ̂n jɛrɛ ligis 
(Mat 24:15-28; Luk 21:20-24; 17:23) 

14“Yin a rɔda ba di ‘Pyɛ vyes sizɔng de ye tɛ̀ kwɔ̂n jɛrɛ ligis’ e tumal e kwɔn de 

ha jam na ye tumal ɛ̀ wɛt.” (Mwat de e basa há hemo, tik na yɛ a tɔk.) “E jeng o, 
tik na bemat de be ba sè e sevwêl Yudiya be tele vɔk e beraku.” 

15Womo de e ba sè e sangal e ji fwam, a kwon yel e ji lɔ na a lashe jeng e de 

jût pyɛ mɛ cak wɛt. 

16Ko womo de e ba sè e hey kwong, a to ɛ vɔk e lɔ, na a wɔ̀ jut pyɛ banga 

mɛ wɛt. 

17Yaa kukuuk! Gawey e ra beha de bê ba vɔk jim, mwa na vemo de bê ba ngas 

nèy e jeng o! 

18Rá in won na Dagwi, na pyɛ́ yemo ye ba té nabolos wɛt! 

19Yaga e jeng o, bemat ba rɔda ba sɛ̀ reyɔm reves o, yerê remo de ba ga kana 

sɛ̀ rɛ wɛt yimo susu mo jeng de Dagwi à yong jey vey e jeng yemo, ko ba rɔda 
to ba sɛ̀ yerê rɛ arɔng wɛt. 

20Ko ka Darwey a yâng tɛt nepɔlɔ mo wɛt, ka vit a mwat de a yâng ba làl. Ko a 

sé yaga bemat de yɛ a ga kana kasa de a tɛt nepɔlɔ mo. 

21“E jeng o, ka sede mwat hwak a yang in, ‘Di, Mwat de Dagwi a kasa na a sey 

bemat á womo!’ kɛ ‘Di, á woro!’ — yin sey tsak o na há mɛ wɛt. 

22Yaga bemât bɔs de be tē, yɛn a sé vemo de Dagwi a kasa, tanga bezarap 

Dagwi vê bɔs ba rɔda ba nusu. Yɛn ê ba ra pyɛ̂ bes, ko bê to ba dúsa pyɛ́ de 
bemat ba rɔda ba langat hɛn, yaga na be kwɛlɛng mɛ̀ bemat de Dagwi a ga 
kasa, ka sede yɛn ê tɔk ra ano. 

23Tē in naka! Ma ga ha a yin pyɛ́ yemo mwa gyam na ye té.” 

Toyô Yɛ̀ de a tɛ́ ɛ mwat 
(Mat 24:29-31; Luk 21:25-28) 

24“E bamâ jeng reyɔm yane, gwi gwa rɔda ba tɛ́ ɛ mwangalang, ko pwɛl gwa 

rɔda ba pɛngɛ wɛt, 

25netangacɛn na rɔda ba gabsa yi e lagwi, ko pyɛ́ de ya vɔk reto e gwi ba rɔda 

ba kàsa yɛ̄ e begwông yɛ̄. 

26E jeng o kwong, bemat ba rɔda ba di Me de ma tɛ́ me mwat: Me kyè vey e ji 

bale na reto sizɔng tanga nedyɛt nerat. 

27Ko ma rɔda ba tomo betom-lagwi vey e jey vɔk e rwa gùl naas, na yɛn a ba 

tula bemat de Dagwi a ga kasa yi e yɛnɛ̂ jêy bak womo vɔk e yɛnɛ̂ jêy bak woro.” 

Pyɛ mása yi e retîn regwi 
(Mat 24:32-35; Luk 21:29-33) 

28“Tik na yin a masa yi e retîn regwi. Jeng de nelang o ne tɛ́ ɛn yɔkyɔk na ne 

hwo turuk, ne tɛ̀sɛ berang, ko yin a tɔk, swigi gwa ga vey bagat. 

29Tyɛng ano arɔng, jeng de yin a di pyɛ́ yemo ya ga hwo té, ko yin a tɔk, jeng 

hom ya ga vey bagat, ko ma sé lɛs e rwi duk. 

30Tsak o mwin me ha a yin: Bemat de ba sé beken a remo, mwa vɛ ba rɔda 

kushu wɛt, sɛ̌ pyɛ́ yemo mwa ya té. 

31Jey tanga lagwi ba rɔda ba tala hɛn, ko reha hom ra rɔda ba tala hɛ ko 

tyɔng wɛt.” 

Vit a mwat de a tɔk tuk o kɛ jeng o 
(Mat 24:36-44; 25:14-15; Luk 19:12-13; 12:38, 40) 

32“Vit a mwat de a tɔk tuk na jeng o, kɛ betom-lagwi kɛ Hwey Dagwi, sɛ̌ Da nju 

mɛ zɔng de a tɔk. 

33Tē in naka, na yin a bɛrɛng nekanang! Yaga yin a tɔk tuk de jeng o yê ra wɛt. 

34E ba sè sede mwat de e sogo wɔ̂ rekyɛn: E tik besam mɛ na be bɛrɛng a yɛ 

lɔ, e nɔ̂ng kawɛ e ji mɛn fwom de ê ra, ko e ha a lwêk rwi duk, yɛ a bɛrɛng 
nekanang. 

35Yaga ano, bɛrɛng hin nekanang arɔng, yaga yin a tɔk jeng de dalɔ mo ê 

pom wɛt: Ê tɔk sè nawiri, kɛ nakabadem, kɛ e rwa-hwol gasi rey, kɛ e rwa hwol 
gasi cereng. 

36Ka sede a pom pút, yɛ a sɛ̀ in e de nevwa wɛt. 

37Pyɛ de me ha a yin ya sé yaga bemât mwa arɔng: Bɛrɛng hin nekanang!” 

Markus 14 
Ba wuna nu na be vo Yɛsu 

(Mat 26:1-5; Luk 22:1-2; Yoh 11:45-53) 

1Á sè bwang nepɔlɔ neba na be yel e ji Nzem Gyilsit Nelɔ BeIsrayɛl tanga Nzem 

Kpam-tuk Sana Géy-sing. Begbɔng bepiris tanga bemât basâ Badu ba jāma 
gwong na be vo Yɛsu yaang, na yɛn a tɛ̀ be mɔrɔ hɛ. 

2Ko yɛn a ye, “Wot kwon vo ɛ e jeng nzem wɛt, yaga bemat bê hwo ot na yol.” 

Ba shushu Yɛsu na něy e Bet-Anya 
(Mat 26:6-13; Yoh 12:1-8) 

3Yɛsu á sè e Bet-Anya e ji lɔ Simɔn de á kana sè kparong. Jeng de a sé e de 

rê pyɛ́, hwā hwak a yi na kefus de ba yong na gwofwa alabasta, de ka sila na 
něy nât nerat. Něy o na sé nè nesang hyɔɔlɔl, ko na vɔk dyām sizɔng. A kwɔrɔ 
fwɔ kefus o, ko a shushu něy o e ratô Yɛsu. 

4Bemat behak e hwomo ba tɛ̀ shom, ko ba yâng bemɛn, “Yaga sɛ́ de ba lashe 

něy nemo arɛt? 

5Ba yâng tɔk row nɛ e nû pyɛ de ya dal dyâm fwôm mwat yê shey hining, na be 

gas a bepɛng yɛ̄!” Ko yɛn a pat bayis e ra yɛ, ba gyong ɛ e ra pyɛ de a ra. 

6Ko Yɛsu a yang ɛn, “Tík in hɛ! Sɛ́ min ya sɛ́ na yɛ arɛt? Yɛ a ga ra a me pyɛ 

ryat. 

7Bepɛng bê sè na yin kayɛ jeng, ko mwa jeng de yin e simo kwong yin ê tɔk sɛlɛ 

hɛn. Ko me, mê sè na yin kayɛ jeng wɛt. 

8Hwā mo a ga ra pyɛ de a ga tɔk ra: A ga shushu něy nesang hyɔɔlɔl o e ra 

rebek hom, na a mɔmɔ rɛ gyam yaga tɛ́ e sak. 

9Tsak o mwin me ha a yin: E kahɛ kwɔ̂n mwa e ji jey de bemat bê shara ɛ̀ Yɛgɛt 

Yat, ba rɔda ha pyɛ de hwā mo a ra, na be bin bare mɛ̀ na yɛ.” 

Yuda a simo na a row Yɛsu 
(Mat 26:14-16; Luk 22:3-6) 

10E bama mo, Yuda Iskaryot, gwining e ji bemât masâ fwôm Yɛsu kuru na vɛ 

beba, a nusu, ko a wɔ́ na begbɔng bepiris, na a row a yɛn Yɛsu. 

11Jeng de yɛn a wok há hane, yɛn a vɔk yey pyɛng, ko yɛn a ha wɔgɔ, yɛn ê 

tala hɛ dyām. Yaga ano, Yuda a hwo jāma begwong de ê row Yɛsu. 

BeYɛsu ba re pyɛ̂ nzem 

(Mat 26:17-25; Luk 22:7-14, 21-23; Yoh 13:21-30) 

12E tûk mɛsɛ̂ng Nzem Kpam-tuk Sana Géy-sing wɔgɔ, tuk de ba yɛt beturuk 

besɛl yaga yông pyɛ̂ Nzem Gyilsit Nelɔ BeIsrayɛl, bemât masâ fwôm Yɛsu ba 
rangal hɛ, ba ye, “E gwa de hwó simo wot a wɔ̀ yong a hwo pyɛ̂ nzem o arɛt?” 

13Ko Yɛsu a pat bemat o beba, a yang ɛn, “Ci in e ji repomo, ko yin a rɔda man 

na mwat de a tos nshi. Raa hin hɛ 

14vɔk e lɔ de a rɔda yel ɛ̀, ko yang in dalɔ mo ngan: ‘Da mot a ye: Duk a wɛ de 

me tanga bemât masâ fwom hom wot a rɔda re ɛ̀ pyɛ̂ nzem o arɛt?’ 

15Ko dalɔ mo a rɔda dura a yin gbɔng duk hwak e ji lɔ̂ rak o, womo de ba ga 

tɔrɔ wɛ gyat na pyɛ́. Yong a wot hin kayɛ pyɛ e hwomo.” 

16Yɛn a kyè, ba wɔ́ e ji repomo, ko ba sɛ̀ kayɛ pyɛ tyɛng na pyɛ de Yɛsu a kana 

ha a yɛn; ko yɛn a yong pyɛ̂ nzem o. 

17Jeng de nahywegelek na vey, Yɛsu tanga bemât masâ fwom mɛ kuru na vɛ 

beba ba pom e kwɔn o. 

18Ko sede yɛn a sé sangal e dem rê pyɛ́ mo, Yɛsu a yang ɛn, “Tsak o mwin me 

ha a yin: Gwining e ji min de a sé re pyɛ́ tanga me a rɔda row me.” 

19Bemat mɛ mo ba hwo lashe yey, ko ba rangsal hɛ vivining, ba tē, “Kɛ̀ɛ̄! A sé 

e me a?” 

20Yɛsu a toyo a yɛn, a ye, “A sé gwining e ji min kuru na vɛ beba, womo de a 

sé gyisa kpam-tuk mɛ e ji shǐ hining na me. 

21Me de ma tɛ́ me mwat ma rɔda jut bol, sede remo de bà kana jɛk e Bwok-

basa Dagwi. Ko gawey e ra womo de a rɔda row me! E ba sè a mwat o nduga 
ka ba tɔ̀ ɛ wɛt!” 

Rê Pyɛ̂-Darwey 
(Mat 26:26-30; Luk 22:14-20; 1Kɔr 11:23-25) 

22Jeng de yɛn a rɔngɔl e de rê pyɛ́, Yɛsu a jut kpam-tuk, a feng a Dagwi, a 

kwɔrɔs wɛ, ko a nɔ̂ng bemât masâ fwom mɛ, a ye, “Ná in, rebek hom a remo.” 

23Ano a jut keshi, a to feng a Dagwi, a nára a yɛn, ko yɛn mwa ba sɔ yi e ji kɛ. 

24Ko Yɛsu a ye, “Nemi hom a nemo de ba shushu yaga bemat pyak. Yi na nɛ 

Dagwi a rɔda wuna hɛ na sira tanga bemat. 

25Tsak o mwin me ha a yin: Ma rɔda to ba sɔ nshî anap wɛt sɛ̌ tuk de ma rɔda 

ba sɔ nɛ nepas o e ji Segwɔm Dagwi.” 

26E bama de yɛn a somo Dagwi na lwɛ̄lɛ, yɛn a nu ɛn, ko ba kyè vɔk e Raku 

Pàt. 

Yɛsu a ha gyam wɔgɔ, Bitrus a rɔda tono na yɛ 
(Mat 26:31-35; Luk 22:31-34; Yoh 13:36-38) 

27Ko Yɛsu a yang ɛn, “Yin mwa, yin a rɔda to in na bama, na yin a tik me, yaga 

bà jɛk e Bwok-basa Dagwi wɔgɔ, ‘Dagwi a rɔda mɔrɔ lwek vyēl, ko vyēl o ya 
rɔda shara hɛ.’ 

28Ko bama de ba ga sene me yi e reku, ma rɔda tānga kyè vɔk e Galili, na me 

wɔ̀ gyeng in e hwomo.” 

29Bitrus a hanat, a ye, “Mwa ano de bwang o ba rɔda to ɛn na bama, na be tik o, 

ko me ma rɔda ra ano wɛt!” 

30Ko Yɛsu a yang ɛ, “Tsak o mwin me ha a hwo: Yunung naturuk, gyam na 

rungat wo dak segwɔm tɛ̀ ba, hwà ga tono na me zang tat.” 

31Ko Bitrus a gwɛ̌ hanat na gap, a ye, “Ma rɔda tono na hwo ko tyɔng wɛt, kɛ a 

sé gwokushu, mê ku tanga hwo!” Ko bwang bemât masâ fwôm Yɛsu ba ha 
tyɛng ano arɔng. 

Yɛsu a ra won e Gɛtsɛmani 
(Mat 26:36-46; Luk 22:39-46) 

32Sede yɛn a wɔ̀ ta e kwɔn hak de be tâng hɛ, à Gɛtsɛmani, Yɛsu a yâng bemât 

masâ fwom mɛ, “Ka sangal hin e ngamo e jeng de ma sé ra won.” 

33Ko a jut Bitrus, na Yakɔp, tanga Yohana, na be kyè tanga yɛ. Yey mɛ ya lɔ́l, 

ko ya lashe hɛ. 

34A yang ɛn, “Yey hom ye lashe hɛ sizɔng, bwang o tyɔng na ye wey na me. 

Sangal hin e ngamo, na yin a bɛrɛng nekanang.” 

35A kyè vɔk e nuyel tyɔng, a pom, a gaba e vwel, ko a ra won wɔgɔ, ka sede 

gwong gwô tɔk sɛ̀ na reyɔ̂m jeng yane re kwey. 

36Ko a ye, “À Dara, à Da hom, hwó tɔk ra kayɛ pyɛ. Jut keshi reyɔm kemo yi na 

me. Ko mwa ano, rá pyɛ de hwó simo zɔng, ko pyɛ de me simo wɛt.” 

37E bama mo, a to ɛ vɔk na bemât masâ fwom mɛ vane betat, a pom, a sɛ̀ ɛn 

e de nevwa, ko a rangâl Bitrus, a ye, “À Simɔn, hwà sê nevwa arɛt? Hwô tɔk 
bɛrɛng jey dyam-gwi jining zɔng wɛt arɛt?” 

38Ko a ha a yɛn, “Bɛrɛng hin nekanang, na yin a ra won, yaga na yin a gaba wɛt 

jeng de yin a yel e ji mara. Mwin, yey ye simo, ko rebek ra sé gbɛrɛk.” 

39A to kyè wɔ e de râ won, ko a ha na Dagwi tyɛng sede remo de á kana ha. 

40Ko jeng de a to ɛ vɔk na bemat mɛ mo, a to sɛ̀ ɛn e de nevwa, yaga bayis mɛn 

ba sé zorgos na nɛ, ko yɛn a tɔk ha a yɛ pyɛ cak wɛt. 

41Jeng de a vey, vey hê netat, a yang ɛn, “Yin a rɔngɔl e pɔngɔ e de 

nevwa mo arɛt? Nà ga vey ano! Jeng ya ga vey de ba rɔda nára Me de ma tɛ́ 
me mwat e ji vɔ bemât banɛn. 

42Sogo hin, na wot a kyè! Di, mwat a womo de ê row me!” 

Vô Yɛsu 
(Mat 26:47-56; Luk 22:47-53; Yoh 18:3-12) 

43Jeng de Yɛsu á sè rɔ̌ ha, Yuda, yɛ gwining e ji bemât masâ fwom mɛ kuru na 

vɛ beba, a pom. Bemat pyak de ba vɔkɔs bewal na bekpurûng begele ba raa 
hɛ; e yɛn de begbɔng bepiris, na bemât basâ Badu, tanga bemakuk ba tomo 
hɛn. 

44Ko mwat de ê row ɛ mo a kana ye ngyɛ̀k a bemat o, a yang ɛn, “Mwat de mê 

man ranang hom na yɛ, na me yang ɛ mɛ̀ show, e yɛ wɛ de yin e simo. Vo in 
hɛ, na yin a kyè na yɛ; tɛ̀ in bemat na be gyenges hɛ naka.” 

45Sede Yuda a pom, a pere wɔ na Yɛsu, a ye, “À Mwat Basa!” Ko a yang ɛ show 

na mân ranang mɛ. 

46Ko bemat o ba vo ɛ, ba vɔk ɛ gak. 

47Ko gwining e ji vemo de ba sé e tumal e hwomo a hwɔltɔ wal mɛ, a tara mɛ̀ 

sam darwêy bepiris, ko a tùt a yɛ fwong. 

48Yɛsu a yang ɛn, “Ko sɛ̌ yin a nusu na bewal tanga bekpurûng begele, na yin 

ba vo me mɛ̀ sede ma sé gbik arɛt? 

49Kahɛ tuk ma sè tanga yin e de basa e Gbɔng Duk Re Fongol, ko yin á vo 

me wɛt. Ko ba ra ano, na be sila mɛ̀ Bwok-basa Dagwi.” 

50Ko mwa bemât masâ fwom mɛ ba hàla hɛ, ba tele. 

51Wen hwak de a bang ɛ na pyɛ pyɛng zɔng á sè raa Yɛsu e bama. Ko sede 

bemat o ba kaba hɛ, 

52a ye hywit, a tik a yɛn pyɛ banga mɛ, a tele warap. 

Yɛsu e nuyêl bemakûk badu 
(Mat 26:57-68; Luk 22:54-55, 63-71; Yoh 18:13-14, 19-24) 

53Yɛn a kyè na Yɛsu vɔk e lɔ darwêy bepiris e kwɔn de begbɔng bepiris, na 

bemakuk, tanga bemât basâ Badu bá sè tula hɛn ɛ̀. 

54Ko Bitrus a raa e bama yikyik tyɔng, a wɔ̀ yel e ji lalâ lɔ mo. E hwomo, a 

sangal, a sé wok kya tanga bemât gyeng lɔ mo. 

55Ko begbɔng bepiris tanga mwa bemakûk badu ba simo na be sɛ̀ bemat de bê 

nɔng nuha e ra Yɛsu, yaga na yɛn a bin mɔrɔ hɛ; ko yɛn a tɔk sɛ̀ wɛt. 

56Bemat pyak ba vey, ba ha hâ bɔs e ra yɛ, ko neha mɛn na man wɛt. 

57Ko bemat behak ba sogo, ba ha hâ bɔs hemo e ra Yɛsu wɔgɔ: 

58“Wot a wok ɛ, a ye, ‘Ma rɔda gangas Gbɔng Duk Re Fongol womo de bemat 

bá kana lɔk. Ko e ji nepɔlɔ netat ma rɔda lɔk hwak de e bemat vɛ de ba lɔk 
wɛ wɛt!’ ” 

59Ko mwa ano, yɛn a tɔk tɛ̀ neha mɛn ne man wɛt. 

60E bama mo, darwêy bepiris a sogo e nuyel mɛn mwa, ko a rangâl Yɛsu, a ye, 

“Hwà vɔk há de hwô ha e ra neha nemo de bemat o be vɛ̀sɛ mɛ̀ e ra 
hwo wɛt arɛt?” 

61Ko Yɛsu a sǎ yuu, a toyo a yɛ na pyɛ cak wɛt. Darwêy bepiris a to rangal hɛ, 

a ye, “Hwà sé Mwat de Dagwi a kasa na a sey bemat a? Hwà sé Hwey Dagwi, 
yɛ womo de bemat be nɔng ɛ nerey arɛt?” 

62Ko Yɛsu a yang ɛ, “Ey, hwà ha yɛt. Ko yin a rɔda di Me de ma tɛ́ me mwat 

e sangal e vwɔ yegê Dagwi Wo Reto Mwa. Yin a rɔda di me kwong, me kyè vey 
e ji bale yi e lagwi!” 

63Sede darwêy bepiris a wok ano, a hanta gworugu mɛ, a ye, “Wot e to jāma 

bemât nuha behak wɛt! 

64Yin a ga wok, a ga jut tó mɛ sede Dagwi. Ko sɛ̌ yin a ye ala arɛt?” Yɛn mwa 

ba ye, “Wot a ga gang ɛ na shɔt, a vey na be mɔrɔ hɛ.” 

65Behak ba hwo tulus Yɛsu na netey, ko yɛn a bang a yɛ bayis, ba rusu hɛ. Yɛn 

a rangal hɛ, ba ye, “Kɛ hwô tɔk ha a wot mwat de a ga rusu hwo arɛt?” Ko bemât 
gyeng lɔ ba jut ɛ, ba dak ɛ. 

Bitrus a tono na Yɛsu 
(Mat 26:69-75; Luk 22:56-62; Yoh 18:15-18, 25-27) 

66Jeng de Bitrus a rɔɔ e lala e vwel o, gwining e ji behwông fwom e lɔ darwêy 

bepiris a vey. 

67Sede a di Bitrus a sé wok kya, a bɛrɛng hɛ yɛɛlɛl, a ye, “Hwo arɔng, hwá sè 

tanga Yɛsu wo Nazarɛt.” 

68Ko Bitrus a tono, a ye, “Ma ka tɔk pyɛ cak e ra tɛt o wɛt, ma tɔk pyɛ de hwà 

sé ha arɔng wɛt.” Ko a nusu e ruhup vɔk e majey. Ràs de a sé nusu, rungat wa 
dak segwɔm. 

69Hwông fwôm lɔ mo a to di ɛ e hwomo, ko a to hwo ha a bemat de ba sé 

e hwomo, “Mwat womo a sé gwining e ji mɛn!” 

70Ko Bitrus a to tono. Sede ba sangal jeng tyɔng, bemat de ba sé tumal bagat 

ba to hwo Bitrus, ba yang ɛ, “Hwô tɔk tono, hwà sé gwining e ji mɛn wɛt, yaga 
hwo arɔng hwà sé mwât Galili.” 

71Ko Bitrus a hwo sira, a ye, “Ka sede ma sé ha bɔs, ko tik na gwi gwo re 

banama hom. Ma ka tɔk mwat de yin a sé ha e ra yɛ mwa wɛt!” 

72E ji jeng o, rungat wa vɛ̌ dak segwɔm hê ba, ko Bitrus a pere bare na há de 

Yɛsu á kana ha a yɛ wɔgɔ, “Gyam na rungat wa ba dak segwɔm tɛ̀ ba, hwà ga 
tono na me zang tat.” Ko a hwo tosho sizɔng. 

Markus 15 
Yɛsu e nuyêl Pilatus 

(Mat 27:1-2, 11-14; Luk 23:1-5; Yoh 18:28-38) 

1Bop nagasi, begbɔng bepiris, na bemakuk, na bemât basâ Badu, tanga mwa 

bemakûk badu ba man, ko mwa hɛn ba wuna nu. Yɛn a rɔgɔs Yɛsu, ko yɛn a 
kyè na yɛ, ba wɔ̀ nára hɛ e vɔ Gwɔmna Pilatus. 

2Pilatus a hwo rangal hɛ, a ye, “Hwo wɛ hwà sé Gbɔng Gwɔ̀m BeYuda arɛt?” 

Yɛsu a toyo a yɛ, a yang ɛ, “Ey, hwà ha yɛt.” 

3Ko begbɔng bepiris ba tɛ̀ sekûn Yɛsu e ra pyɛ́ pyak. 

4Ko Pilatus a to rangal hɛ, a ye, “Hwô hanat wɛt arɛt? Di, yɛn a ga tɛ̀ kun mō 

e ra pyɛ́ pyak!” 

5E remo, Yɛsu a kyɛ́ ɛ nà to ha pyɛ cak, ko Pilatus a langat hɛ́. 

Ba yɛrɛ a Yɛsu shɔt reku 
(Mat 27:15-26; Luk 23:13-25; Yoh 18:39—19:16) 

6E jeng Nzem Gyilsit Nelɔ BeIsrayɛl, á sè negwɔn Pilatus na a viri mwât ngyang 

gwining womo de bemat ba ra won na yɛ na a viri hɛ. 

7E jeng yane, mwat hwak de ba tang ɛ, à Barabas á sè e lɔ̂ ngyang tanga bemat 

de bá kana yě ye gup a segwɔm, ko yɛn á kana mɔrɔ mwat e jeng o arɔng. 

8Jeng de bemat pyak ba tula hɛn, yɛn a hwo ra won na Pilatus, ba ye, “Rá a 

wot pyɛ de hwó dopse ra jeng nzem o.” 

9Ko a rangal hɛn, a ye, “Yin e simo na me viri a yin Gbɔng Gwɔ̀m BeYuda arɛt?” 

10A rangal ano, yaga yɛ a tɔk, begbɔng bepiris bá kana nára Yɛsu e vɔ mɛ, yaga 

yɛn á wok repugu mɛ. 

11Ko begbɔng bepiris ba tɔgɔs regyɛng bemat, na be yâng Pilatus, a viri a yɛn 

Barabas. 

12Pilatus a to ha na bemat, a yang ɛn, “E sɛ́ kwong de yin e simo me ra na mwat 

de yin e tang ɛ, à Gbɔng Gwɔ̀m BeYuda arɛt?” 

13Yɛn a shusha gwolwɛlɛ, ba tē, “Bē kak ɛ e ra cɔ́gɔt!” 

14Pilatus a rangal hɛn, a ye, “Ko e yɛ̌ pyɛ vyes de a ga ra arɛt?” Ko yɛn a gwɛ̌ 

shusha gwolwɛlɛ, ba tē, “Bē kak ɛ e ra cɔ́gɔt!” 

15Pilatus a simo na a dyɛng a bemat yey; yaga ano, a viri a yɛn Barabas. Ano 

kwong, a tɛ̀ be dak Yɛsu na zining, ko a nára hɛ e vɔ bemât como, na yɛn a wɔ̀ 
kak ɛ e ra cɔ́gɔt. 

Bemât como ba shɛgɛsh Yɛsu 
(Mat 27:27-31; Yoh 19:2-3) 

16Bemât como mo ba wɔ́ na Yɛsu e lalâ gbɔng lɔ gwɔmna, ko yɛn a yila bwang 

bemɛn. 

17Yɛn a tɛ̀ a Yɛsu gwogbɔng gworugu yerê gwo begbɔng begwɔ̀m de gwa sé 

zwey, ko ba tsipta kpîn negwɔm na serɔgɔ, yɛn a tɛ̀ a yɛ e rato. 

18Ko yɛn a hwo tang ɛ, “Nekên Gbɔng Gwɔ̀m BeYuda ne ros!” 

19Yɛn a sǎ e de dak ɛ e rato na gwele, ba tulus hɛ na netey, ko yɛn a tē guduruk, 

sede yɛn a sé nɔng ɛ nerey. 

20Jeng de yɛn a tala shɛgɛsh hɛ, yɛn a pat gwogbɔng gworugu gwane mo, ko 

yɛn a to tɛ̀ a yɛ berugu mɛ. Ano, yɛn a nusu na yɛ, yaga na be wɔ̀ kak ɛ e ra 
cɔ́gɔt. 

Ba kak Yɛsu e ra cɔ́gɔt 
(Mat 27:32-44; Luk 23:26-43; Yoh 19:17-27) 

21Sede yɛn á sè kyè, yɛn á man na mwat hwak de á yi e nebapomô hey, a kyè 

wɔ e ji repomo. Ko bemât como yɛn a tɛ̀ ɛ gbing-gbing na a wut cɔ́gɔt-kak Yɛsu. 
Mwat o á sè Simɔn wo Kirene, dâ Aleksanda tanga Rufus. 

22Yɛn a wɔ̀ ta na Yɛsu e kwɔn de ba tâng hɛ, à Gɔlgɔta wɔgɔ, kwɔ̂n gwokup ratô 

mwat. 

23E hwomo, yɛn a simo be nɔng ɛ nshî anap de ba wuna nɛ na hwal mir, ko 

Yɛsu a kyɛ́ ɛ nà sɔ nɛ. 

24E bama mo, yɛn a kak ɛ e ra cɔ́gɔt, ko yɛn a gas berugu mɛ e bato mɛn; yɛn 

a ra cáca, na be di pyɛ de kawɛ e ji mɛn ê sɛ̀. 

25Á sè dyām shatyat nagasi de yɛn á kak ɛ e ra cɔ́gɔt. 

26Ba jɛk pyɛ de ya tɛ̀ ba kak ɛ, ko ba tɛ̀ e rak o wɔgɔ, GBƆNG GWƆM BEYUDA. 

27Yɛn a kak begbik beba arɔng tanga Yɛsu, gwining e vwɔ yege mɛ ko hwak 

e vwɔ mwɛlɛng mɛ. 

28Ano kwong, reha de bà kana jɛk e Bwok-basa Dagwi ra sila hɛ wɔgɔ, “Ba 

bɛrɛng hɛ sede hwak e ji bemat de be gyeng badu wɛt.” 

29Bemat de ba kweres e gwong ba digis bato mɛn, ko ba tabas a Yɛsu nengyas, 

yɛn a tē, “Ngyâ ngyā! E hwo wɛ, à mwat de hwá ye, hwô gangas Gbɔng Duk 
Re Fongol, na hwo to lɔk wɛ e ji nepɔlɔ netat! 

30Gyirik yi e ra cɔ́gɔt o, na hwo sey tó mo!” 

31Ano arɔng, begbɔng bepiris tanga bemât basâ Badu ba shɛgɛsh Yɛsu, ba 

tâng bemɛn, “Á seres bemat behak, ko e tɔk sey tó mɛ wɛt! 

32Tik na wot a di Mwat de Dagwi a kasa na a sey bemat, yɛ Gbɔng Gwɔ̀m 

BeYuda, a gyirik yi e ra cɔ́gɔt-kak a remo, ko wot a rɔda sey tsak o na há mɛ!” 
Ko vemo de ba kak ɛn tanga Yɛsu ba tabas a yɛ nengyas arɔng. 

Rekû Yɛsu 
(Mat 27:45-56; Luk 23:44-49; Yoh 19:28-30) 

33Jeng de gwi gwa vey e tē, sevwel o mwa sa ye mwangalang, ko sa sangal 

ano sɛ̌ dyām tyat nahywegelek. 

34E dyām tyat, Yɛsu a gbɔ na gbɔng fwɔ, a ye, “Eloyi, Eloyi, lama sabaktani?” 

Wɔgɔ, “À Dagwi hom, à Dagwi hom, yaga sɛ́ de hwà kyini me arɛt?” 

35Bemat behak de ba sé e hwomo ba wok ɛ, ko ba ye, “Wok in, a sé yishi Eliya!” 

36Gwining e ji mɛn a tele na sòso, a sing wɛ e ji nshî jwaatat. A tɛ̀ wɛ e ra 

gwocwang, ko a nára a Yɛsu wɛ e nu, yaga na a suyu. Mwat o a ye, “Tik yaang, 
na wot a di kɛ Eliya mo ê vey, na a ba gyirik hɛ yi e ra cɔ́gɔt-kak!” 

37Ko Yɛsu a gbɔ na gbɔng fwɔ, a hàla neken mɛ. 

38Ko gworugû bâng duk e Gbɔng Duk Re Fongol gwa vugu hɛ bebak o beba yi 

e rak o vɔk e retin o. 

39Gbɔng o wo bemât como a sé e tumal e nuyêl cɔ́gɔt-kak. Jeng de a di Yɛsu a 

hàla neken mɛ ano, a ye, “Mwin, mwat womo á sè Hwey Dagwi!” 

40Beha behak arɔng ba sé e hwomo, ba sé bɛrɛng yi e jey. E ji mɛn, à Marya 

wo Magdala, na Marya nêng Yakɔp swɛl na gwa mɛ Yoses, tanga Salome. 

41Yɛn vɛ, yɛn á kana kyě raa Yɛsu jeng de á sè e sevwêl Galili, ko yɛn a kyě 

sɛlsɛ hɛ. Beha behak pyak arɔng bá sè e hwomo, vemo de bá kana yi tanga yɛ 
vey e Yɛrusalɛm. 

Lɛrɛ̂ Yɛsu 
(Mat 27:57-61; Luk 23:50-56; Yoh 19:38-42) 

42-43Sede nahywegelek na pom, Yɔsɛf wo Arimatiya a wɔ́ na Pilatus. Yɛ Yɔsɛf 

á sè gbɔng mwat e ji bemakûk badu, womo de á sè gyeng jeng de Dagwi ê re 
negwɔm e ra jey. Tuk hane há sè tûk yông pyɛ́ gyam yaga Tuk Shábat. Yaga 
ano de Yɔsɛf a wɔ̀ yel na yey ting e nuyêl Pilatus, na a rangal hɛ na be nɔng ɛ 
revîn Yɛsu, na a wɔ̀ lɛrɛ. 

44Pilatus a langat hɛ sede a wok, Yɛsu a ga ku. A yila gbɔng o wo bemât como 

na a rangal hɛ, kɛ Yɛsu a ga ku yimo. 

45Jeng de Pilatus a wok hâ gbɔng o mo wɔgɔ, a sé ano, a simo a Yɔsɛf na a wɔ̀ 

jut revin o. 

46Yɔsɛf a sey gworugu gwopwɛng gworwat o, a gyirik revin o e vwel, a hanas 

rɛ na gworugu mo, ko a wɔ̀ lɛrɛ rɛ e ji sak de ba ga ta e ji gwofwa. E bama mo, 
a biring gwofwa gwohwak, ko a tɛ̀ gwɛ gàk e rwi sak o. 

47Marya wo Magdala tanga Marya nêng Yoses yɛn a bɛrɛng, ko yɛn a di kwɔn 

de ba lɛrɛ ɛ̀ Yɛsu. 

Markus 16 
Sene Yɛsu yi e reku 

(Mat 28:1-8; Luk 24:1-12; Yoh 20:1-10) 

1Sede Tuk Shábat ha ga kwey, Marya wo Magdala, na Marya nêng Yakɔp, 

tanga Salome ba sey behal nesang nerat, na yɛn a wɔ̀ mɔmɔ mɛ̀ revîn Yɛsu. 

2Bop-bop nagasi tûk mɛsɛng e ji sati mo, yɛn a sogo vɔk e sak o, ko yɛn a wɔ̀ 

wul e hwomo jeng de gwi gwa ga nusu. 

3E gwong, yɛn a ha na bemɛn, ba ye, “Wà a rɔda biring a wot gwofwa mo yi 

e rwi sak o arɛt?” 

4Yaga gwofwa mo gwa sé gworwey o. Ko sede yɛn a ye ganga, yɛn a di ba ga 

kana biring gwofwa mo vɔk e vwara. 

5Jeng de yɛn a yel e ji sak o, yɛn a di wen hwak de a tɛ̀ gworugu gwopwɛng, a 

sé e sangal e vwɔ yege, ko yɛn a ye lot. 

6A yang ɛn, “Yin kwon ye lot wɛt! Yin a sé jāma Yɛsu wo Nazarɛt de bá kak ɛ 

e ra cɔ́gɔt. A sé e ngamo wɛt! Ba ga sene hɛ yi e reku! Di in, kwɔn a hemo de 
bá lasha hɛ ɛ̀. 

7Ko kyè in a remo kwong, na yin a wɔ̀ ha a bemât masâ fwom mɛ tanga Bitrus 

há hemo: ‘A sé tānga kyè vɔk e sevwêl Galili, na a wɔ̀ gyeng in. Yin a rɔda di ɛ 
e hwomo, sede remo de á kana ha a yin.’ ” 

8Beha mo ba vow na bengyip, ko a sé a yɛn kpɛɛ. Yɛn a nusu yi e sak o, ko yɛn 

a tele. Yɛn a ha a mwat hwak pyɛ cak wɛt, yaga yɛn a wok bengyip. 

[Bebok-basa beroso behak ba vɔk nelang o ne 9-20 wɛt.] 

Yɛsu a dura a Marya wo Magdala tó mɛ 
(Mat 28:9-10; Yoh 20:11-18) 

9E bama de Yɛsu a sene yi e reku, bop nagasi tûk mɛsɛng e ji sati mo, a tānga 

dura a Marya wo Magdala tó mɛ. E yɛ de Yɛsu á kana paa cēng tyaama e rebek 
mɛ. 

10A kyè, ko a wɔ̀ ha a vemo de bá kana sè tanga Yɛsu. A pom, a sɛ̀ ɛn e de 

lashê yey, ko ba sé tosho arɔng. 

11Mwa ano de yɛn a wok Marya a ye, Yɛsu a sé na neken, ko yɛ a ga di ɛ, yɛn 

a sey tsak o na há mɛ wɛt. 

Yɛsu a dura a bemât masâ fwom mɛ beba tó mɛ 
(Luk 24:13-35) 

12E bama mo, Yɛsu a dura tó mɛ e gwong hwak detu na bemât masâ fwom mɛ 

beba e jeng de yɛn a sé e gwong vɔk e nebapomô hey. 

13Yɛn a to ɛn vɔk e Yɛrusalɛm, ba wɔ̀ ha a bwang bemɛn, ko yɛn arɔng, yɛn a 

sey tsak o na há mɛn wɛt. 

Yɛsu a dura a bemât masâ fwom mɛ kuru na wɛ gwining tó mɛ 
(Mat 28:16-20; Luk 24:36-49; Yoh 20:19-23; T.B.Yɛsu 1:6-8) 

14E tala mo, Yɛsu a dura a bemât masâ fwom mɛ kuru na wɛ gwining tó mɛ 

e jeng de yɛn a sé re pyɛ́. A hwo gyong ɛn, yaga yɛn a sey tsak o wɛt, yaga yɛn 

a tɛ̀ neyey mɛn kashalang, ko yɛn a kyɛ́ ɛn nà sey tsak o na hâ vemo de ba ga 
di ɛ e bama de a sene yi e reku. 

15Ko a yang ɛn, “Kyè in vɔk e kahɛ kwɔn e ji jey, na yin a shara a yére bemasî 

mwa Yɛgɛt Yat. 

16Kawɛ mwat de a sey tsak o, ko be tɛ̀ a yɛ batisma, ba rɔda sey neken mɛ. Ko 

kawɛ mwat de a sey tsak o wɛt, ba rɔda gang ɛ na shɔt. 

17Ba rɔda tɔk vemo de ba sey tsak o yi e râ pyɛ́ yemo ngan: Yɛn a rɔda paa 

cēng e ji reza hom, ko yɛn a rɔda ha balem baduk. 

18Ka sede yɛn a hashe begwɔ̄m kɛ ba sɔ nedɔm, ko pyɛ́ mo ya rɔda mǎ hɛn ko 

tyɔng wɛt. Yɛn a rɔda tɛ̀ vɔ mɛn e ra bemât serɔ, ko ba rɔda tɛ̀ tyang.” 

Ba jut Yɛsu vɔk e lagwi 
(Luk 24:50-53; T.B.Yɛsu 1:9-11) 

19Bama de Darwey Yɛsu a ha na bemât masâ fwom mɛ, ba jut ɛ vɔk e lagwi, ko 

a sangal e vwɔ yegê Dagwi. 

20E tala mo, bemat mɛ mo ba gasang hɛn, na be kyě shara rehâ Dagwi e kahɛ 

kwɔn, ko Darwey a sɛlsɛ hɛn. A dura a bemat wɔgɔ, reha de bemât masâ fwom 
mɛ mo ba kyě shara ra sé tsak o; a dura ano yi e pyɛ̂ bes de yɛn a ra. 

Luka 
Luka 1 

1Bemat pyak bá kana ye ngyɛ́k na be jɛk pyɛ́ yane de yá kana té e tē mot. 

2Bá kana jɛk pyɛ́ de wot á wok yi e nenu bemât nuha. Yɛn á di pyɛ́ mo yi 

e susu mo, ko bá tɛ̀ ɛn be shara hâ Dagwi. 

3Ano kwong, à gbɔng mwat Teyofilus, ma ngyɛgɛt pyɛ́ mo mwa yi e mɛsɛng o, 

ko ma di a sé naka na me jɛk a hwo yɛ̄ e gwong de ya té. 

4Ma sé jɛk ano, yaga na hwo bin tɔk netyɛ̂ng pyɛ́ de bá kana ha a hwo. 

Tom-lagwi a vey ha rehâ tɔ̂ Yohana wo batisma 

5Jeng de Gbɔng Gwɔ̀m Herodes á sè re negwɔm e sevwêl Yudiya, mwat hwak 

á sè e hwomo de á sè piris; reza mɛ, à Zɛkarya. Á sè wo yerê bepiris ye Abiya. 
Bá tâng hwā mɛ, à Ɛlisabɛt; yɛ á sè yerê Aharon de à kana sè darwêy bepiris. 

6Negwɔn bemat beba vane mo ná sè cik e bayîs Dagwi. Bá raa badu Dagwi 

mwa, bá gyili ko rining wɛt. 

7Yɛn á vɔk hwey wɛt, yaga Ɛlisabɛt á sè sang-gwon. Ko mwa hɛn bá kana pɔl 

ba e jey. 

8Tuhak, Zɛkarya a ra fwom mɛ gwo bepiris e Gbɔng Duk Re Fongol, sede remo 

de jeng fwôm yere mɛn ya to vey. 

9E ji negwɔn bepiris bá kana tɔ́k ɛn na kasa mwat e tē mɛn, na a rangas pyɛ 

nesang hyɔɔlɔl vɔk na Dagwi. E tuk hane mo, ba hwo kasa na masâ sesek, ko 
kasa mo ha hwo e ra Zɛkarya de a yel e Gbɔng Duk Re Fongol wo Darwey. 

10E jeng rangâs pyɛ nesang hyɔɔlɔl o, mwa regyɛng bemat rá sè e majey, bá 

sè ra won. 

11Ko e ji jeng, Zɛkarya a di tom-lagwi hwak wo Darwey, a tumal e vwɔ yege 

gàgbang rangâs pyɛ nesang hyɔɔlɔl o. 

12Sede Zɛkarya a di ɛ, a ye lot, ko bengyip ba vo ɛ. 

13Ko tom-lagwi o a yang ɛ, “À Zɛkarya, hwo wok bengyip wɛt! Dagwi a ga wok 

won mō: Hwā mō Ɛlisabɛt ê tɔ a hwo hwey wen, ko hwà rɔda vo a hɛ rezâ 
Yohana. 

14Hwà rɔda vɔk yey pyɛng, na hwo wok neta arɔng. Ko bemat pyak ba rɔda vɔk 

yey pyɛng yaga tɔ mɛ, 

15yaga a rɔda sè gbɔng mwat e bayîs Darwey. A kwɔn sɔ nshî anap kɛ pyɛ cak 

detu de ye tɛ̀ mwat a feng wɛt. Ko Gabik Jɛrɛ ha rɔda vɔk reto e ra yɛ yimo yɛ 
e jîm neng mɛ. 

16A rɔda toyo na BeIsrayɛl pyak vey na Darwey Dagwi mɛn. 

17Ê sè mwat de a vɔk Gabîk reto sede Eliya à kana vɔk raane, ko ê kyè e nuyêl 

Darwey o. Ê tɛ̀ beda tanga nèy mɛn na be to kyè e ji nesa na bemɛn, ko ê toyo 
na bemat de be gyenges hâ Dagwi wɛt, na be raa negwɔn vemo de ba sé cik 
e bayîs Dagwi o. Ano kwong, ê yong a Darwey yerê bemat de ba ga yong ɛn 
na be ra a yɛ fwom.” 

18Zɛkarya a yâng tom-lagwi, “Yi e rɛ̌ de mê tɔk pyɛ́ mo ya sé ano arɛt? Ma ga 

kwop, ko hwā lɔ hom arɔng a ga kana pɔl ba e jey.” 

19Tom-lagwi o a toyo a yɛ, a ye, “Me wɛ, à Gabriyɛl. Ma sé tumal e nuyêl Dagwi 

de a tomo me na me vey ha na hwo, na me vey a hwo na yɛgɛt yat yemo. 

20Ko di, hwà sey tsak o na há hom wɛt. Yaga ano, hwô sǎ yuu, ko hwô tɔk to 

ha wɛt sɛ̌ tuk de pyɛ́ yemo ya rɔda ba té, sede remo de ma ha a hwo. Mwin, 
pyɛ́ yemo ya rɔda té e jeng de ya jam.” 

21Regyɛng bemat o ra sé tumal e majey, ra sé gyeng Zɛkarya. Bemat o ba 

langat hɛn pyɛ de ya tɛ̀ ɛ a ros e Gbɔng Duk o ano. 

22Ko jeng de a nusu e jey, a tɔk to ha na yɛn wɛt. Yaga ano, ba tɔk, a ga di 

negwi-ywey e kwɔn o. A ha na yɛn na vɔ zɔng, ko a tɔk ha na nu wɛt. 

23E jeng de Zɛkarya a yɛnɛ nepɔlɔ̂ fwom mɛ, a toyo vɔk e lɔ. 

24E bamâ jeng tyɔng, hwā mɛ Ɛlisabɛt a hwo vɔk jim, ko a kyě lɛsɛ hɛ pɛl tungun. 

A ye: 

25“Pyɛ à yemo de Darwey a ra a me: A tosho reyɔm hom, ko a pat pyɛ de ya tɛ̀, 

ma sè pyɛ byɛs e tê bemat.” 

Tom-lagwi a vey ha rehâ tɔ̂ Yɛsu 

26E jeng de Ɛlisabɛt á sè na jim pɛl tyiimin, Dagwi a tomo tom-lagwi de be tâng 

ɛ, à Gabriyɛl vɔk e repomo rehak e ji sevwêl Galili de be tâng rɛ, à Nazarɛt. 

27A tomo hɛ vɔk na hwong hwak de mwat hwak de ba tang ɛ, à Yɔsɛf a hwono 

hɛ. Mwat o á sè yerê Gbɔng Gwɔ̀m Davit, ko rezâ hwong o, à Marya. 

28Tom o a wul e kwɔn de Marya a sɛ́, ko a yang ɛ, “Show! Dagwi a sé tanga 

hwo, hwo de hwà ga sɛ̀ nerat sizɔng yi na yɛ!” 

29Neha mo na bɔrɔk Marya e ji yey mɛ tyɔng wɛt, ko a sé a yɛ kpɛɛ na yerê ye 

show hane mo. 

30Ko tom-lagwi o a hwo ha na yɛ, a yang ɛ, “À Marya, hwo wok bengyip wɛt! 

Dagwi a ga dura a hwo nerat mɛ. 

31Di, hwà rɔda vɔk jim, ko hwô tɔ hwey wen, ko hwà rɔda vo a hɛ rezâ Yɛsu. 

32A rɔda sè gbɔng mwat, ko Dagwi De A Dal Na Reto Mwa ê tang ɛ, à Hwey 

hom. Darwey Dagwi a rɔda nɔng ɛ gwofwa negwɔm yere mɛ Davit, 

33ko a rɔda re negwɔm e ra mwa yére Yakɔp gbak-gbak. Segwɔm mɛ sê vɔk 

yɛnɛ wɛt.” 

34Ko Marya a hwo yâng tom-lagwi o, “Yi e rɛ̌ de pyɛ yemo yê tɔk té arɛt, yaga 

ma sé yorom-hwong ɛ?” 

35Tom o a toyo a yɛ, a yang ɛ, “Gabik Jɛrɛ hê vey e ra hwo, ko retô Womo De 

A Dal Na Reto Mwa rê ba sè tanga hwo. Yaga ano, bê tâng hwey de hwô tɔ mo, 
à Wo Jɛrɛ tanga, à Hwey Dagwi. 

36Ko di, cang mō Ɛlisabɛt a vɔk jim, mwa ano de a ga kwop. Bemat bá kana tē, 

a sé sang-gwon, ko mwin, pwɛl mɛ gwô tyiimin a gwomo na jim o. 

37Vit a pyɛ de ya dal gâp Dagwi na a ra!” 

38Ko Marya a yang ɛ, “Ma sé sam Darwey. Tik na pyɛ mo ye té na me ano, sede 

remo de hwà ha.” Ko tom-lagwi o a kyè yi na yɛ. 

Marya a wɔ̂ rekyɛn na Ɛlisabɛt 

39E ji nepɔlɔ nane, Marya a hwo sogo, ko a kyè dey-dey vɔk e repomo rehak de 

ra sé e ji sevwêl berakû Yudiya. 

40Jeng de a wul e hwomo, a wɔ̀ yel e lɔ Zɛkarya, ko a yâng Ɛlisabɛt show. 

41Jeng de Ɛlisabɛt o a wok ye show Marya mo, hwey de ha sé e jim mɛ ha diris. 

Ko Gabik Jɛrɛ ha sɛ̀ reto e ra Ɛlisabɛt, 

42ko a hwo hanat na gbɔng fwɔ, a ye, “Dagwi a ga tɛ̀ nerat e ra hwo, nemo de 

na dal ne bwang behâ mwa, ko a to tɛ̀ nerat e ra hwey de hwà rɔda tɔ arɔng! 

43Me ma sé wà de nêng Darwey hom ê vey na me arɛt? 

44Yaga e jeng de ma wok ye show mō, hwey hemo de ha sé e jim hom ha diris, 

yaga ha vɔk yey pyɛng. 

45Hwà sé wo yey pyɛng, yaga hwà sey tsak o, hâ Darwey de ba ha a hwo ha 

rɔda sila hɛ!” 

Marya a somo Dagwi 

46Ko Marya a ye, “Ma sé somo Darwey na yey hom mwa; 

47Dagwi, Mwât Sey me, a tɛ̀ ma vɔk yey pyɛng, 

48yaga yɛ a bɛrɛng me na nehywɛ, me sam mɛ de ma vey pyɛ cak wɛt! E ngamo 

nuyel, mwa bemat yi e mwa jeng bê ye, ma sé wo yey pyɛng, 

49yaga Dagwi a ra a me gbɔng pyɛ, e yɛ wɛ de a vɔk retô mwa, yɛ a sé jɛrɛ 

arɔng. 

50E tosho reyɔ̂m mwa vemo de be wok bengyip mɛ; toshô reyɔm mɛ mo ha vɔk 

yɛnɛ wɛt. 

51A nára vwɔ mɛ gwo gap, ko a shara mɛ̀ vemo de be tos bato mɛn e begwông 

bare mɛn. 

52A paa vemo de ba vɔk reto yi e beta negwɔm mɛn, ko a nɔ̂ng vemo de be 

dyɛng bato mɛn nerey. 

53A jut pyɛ́ ryat, a nɔ̂ng bemat de vyong ye vos ɛn, sɛ̌ ba sirik e ngyen, ko a ro 

vemo de ba sé bedaberey, a tik ɛn vɔ sǎn. 

54A ra pyɛ́ de a ga sira a bedabeda mot e ra yɛ̄, ko a vey sɛlɛ BeIsrayɛl de be 

ra a yɛ fwom. 

55A bare na a tosho reyɔ̂m Abraham tanga yére mɛ mwa gbak-gbak.” 

56Ko Marya a sangal e hwomo na Ɛlisabɛt sede pɛl tat; e bama mo, a toyo vɔk 

e lɔ. 

Tɔ̂ Yohana wo batisma 

57Sede jeng de Ɛlisabɛt ê tɔ ya pom, a tɔ hwey wen. 

58Bemât vwara mɛ tanga cang mɛ ba wok, Darwey a ga tosho reyɔm mɛ sizɔng, 

ko ba vɔk yey pyɛng tanga yɛ. 

59Tuk hê rwit, bemat ba hwo vey na be wɔ́ a hwey o e cwɛl, ko ba simo na be 

tɛ̀ a hwey o zâ da mɛ Zɛkarya. 

60Ko neng mɛ a ye, “Wey! Ba rɔda tâng hɛ, à Yohana.” 

61Ba toyo a yɛ, ba yang ɛ, “Kée! E ji yere min, vit a mwat de be yishi hɛ na za 

hemo!” 

62Ko ba hwo ha na dâ hwey o na vɔ, ba rangal hɛ za de ê simo a vo a hwey o. 

63Zɛkarya a jāma be nɔng ɛ pyɛ de ê jɛk e ra yɛ. Ko jeng de ba nɔng ɛ, a hwo 

jɛk, “Be tang ɛ, à Yohana.” Ko yɛn a langat hɛn mwa. 

64E ji jeng o, relêm Zɛkarya ra viri hɛ, ko a hwo ha, a somo Dagwi. 

65Bengyip ba vo bemât vwara mɛn mwa, ko hâ pyɛ́ mo mwa ha shara hɛ vɔk 

e kahɛ kwɔn e ji sevwêl berakû Yudiya. 

66Mwa bemat de ba wok há mo ba tɔrɔng e ji neyey mɛn, ba ye, “E yere wɛ̌ 

mwat de hwey hane mo hê sè arɛt?” Yaga ba di, retô Darwey ra sé tanga hɛ. 

Há de Zɛkarya a ha yi na retô Dagwi 

67Gabik Jɛrɛ ha sɛ̀ reto e ra dâ hwey o, Zɛkarya, ko a hwo ha sede zarap Dagwi, 

a ye: 

68“Tik na wot a somo Dagwi, yɛ Dagwi wo BeIsrayɛl! A ga vey na a sɛlɛ bemat 

mɛ, ko a viri hɛn yi e sesam. 

69A tomo na Mwât Sêy bemat wo reto, na a vey sey ot. Mwat o a sé yerê Davit, 

yɛ mwât fwôm Dagwi. 

70A raane, à kana sira yi e nenu bezarap Dagwi vê jɛrɛ wɔgɔ”, 

71ê sey ot yi e bemât repugu mot, yi e vɔ mwa bemat de be bɛrɛng hot fus. 

72À kana sira a bedabeda mot wɔgɔ, ê tosho reyɔm mɛn, ê bare wɔgɔ, à kana 

wuna hɛ na sira tanga yɛn arɔng. 

73-74À kana sira a dâ beda mot Abraham, a rɔda sey ɛ̀ hot yi e vɔ bemât repugu 

mot, na wot a bin ra a yɛ fwom sana wok bengyip. 

75À kasa hot, yaga na wot a bin sè jɛrɛ, na wot a to sè cik e bayis mɛ mwa jeng 

de wot a sé na neken. 

76“Ko hwo, à hwey hom, ba rɔda tang o, à zarap Dagwi, yɛ Dagwi De A Dal Na 

Reto Mwa. Hwô tānga kwey e nuyêl Darwey na hwo yong a yɛ begwong mɛ, 

77na hwo ha a bemat mɛ wɔgɔ, Dagwi a rɔda hàla a yɛn banɛn mɛn, ko yi ano, 

a rɔda sey ɛn. 

78Dagwi mot e tosho reyɔm mot, ko e wokos nemwishish mot arɔng. Ê tomo a 

wot na mwât sɛlɛ yi e lagwi de a sé sede negbêy gwi de ne ta e zang-gwi gasi, 
na ne nɔng ot negbey. 

79Negbey o ne ro lwil reku de gwo tɛ̀sɛ a bemat bengyip, ne dura a wot gwong 

de gwo tɛ̀ yey mot ye dyɛng.” 

80Hwey o ha ras e rebek na tɔ̂k pyɛ̂ Dagwi arɔng. Ha sangal e hey sɛ̌ jeng ya 

vey de hê dura tô hɛ na BeIsrayɛl, na he hwo fwôm hɛ. 

Luka 2 
Tɔ̂ Yɛsu Kristi 

(Mat 1:18-25) 

1E jeng yane mo, Da vwel BeRoma de bá tang ɛ, à Augustus á nɔng nu, be 

basa nepyak mwa bemât bavwel mɛ. 

2Hane há sè basâ bemat hê susu mo, ko e jeng o, Kwirinyus á sè gwɔmna 

e sevwêl Sirya. 

3Yaga basâ bemat hane mo, kawɛ mwat á kyè vɔk e repomô lɔ mɛ, na be jɛk 

reza mɛ e bwok-basa baza gwo basâ bemat o. 

4Yɔsɛf arɔng a sogo yi e repomô Nazarɛt e sevwêl Galili, ko a kyè vɔk e sevwêl 

Yudiya vɔk e repomô Bet-Lɛhɛm; kwɔn a hane de bà kana tɔ Gbɔng Gwɔ̀m 
Davit. A kyè wɔ e hwomo, yaga yɛ a sé wo lɔ Davit o. 

5A jut Marya de a sé hwono hɛ, ko ba kyè vɔk e Bet-Lɛhɛm, na be jɛk baza mɛn 

e bwok-basa baza gwo basâ nepyak bemat. Marya mo a vɔk jim, 

6ko jeng de bá sè e hwomo, jim tɔ ya hwo kaba hɛ. 

7A tɔ hwêy mɛsɛng mɛ, wen o; a gunung hɛ na cɛ̂k rugu, ko a lasha hɛ e ji pyɛ 

de ngyāma ye re ɛ̀ pyɛ́. A ra ano, yaga yɛn á kana sɛ̀ kwɔ̂n sangal e lɔ 
bekɛnɛt wɛt. 

Betom-lagwi na belêk vyēl 

8E yɛnɛ̂ sevwel o, belêk vyēl behak bá sè pɔlɔs e hey, ba gyenges kwarâ tyimit 

mɛn e hwomo. 

9Tom-lagwi hwak wo Darwey a wɔ́ na yɛn, ko nedyɛt Dagwi na gwɔrɔ hɛn. Yɛn 

a vo bengyip sizɔng, 

10ko tom-lagwi o a yang ɛn, “Yin wok bengyip wɛt! Ma vey a yin na yɛgɛt yat de 

yê tɛ̀ bemat min mwa be vɔk yey pyɛng sedesi. 

11Yunung, e ji repomô Davit, ba ga tɔ Mwât Sey in. E yɛ, à Kristi, Darwey. 

12Gwong de yin ê tɔk, pyɛ mo ya sé ano a gwot ngan: Yin a rɔda di hwey cereng 

de ba gunung hɛ na cɛ̂k rugu, ko ba lasha hɛ e ji pyɛ de ngyāma ye re ɛ̀ pyɛ́.” 

13E ji jeng o, ba di gbɔng regyɛng betom-lagwi tanga tom wane mo, ba somo 

Dagwi, ba tē, 

14“Tik na Dagwi a vɔk gbɔng nerey, yɛ de a sé e lagwi, ko e jey, tik na neyey 

bemat de be pɛngɛ a yɛ yey ne dyɛng!” 

15Jeng de betom o ba hàla hɛn na be to ɛn vɔk e lagwi, belêk vyēl o ba yâng 

bemɛn, “Tik na wot wɔ́ e Bet-Lɛhɛm, na wot wɔ̀ di pyɛ de ya té mo, yemo de 
Darwey a ga ha a wot e ra yɛ.” 

16Ano kwong, yɛn a kyè dey-dey vɔk e hwomo, ko yɛn a sɛ̀ Marya, na Yɔsɛf, 

tanga hwey cereng o de ha sé e dyɛngɛ e ji pyɛ de ngyāma ye re ɛ̀ pyɛ́. 

17Jeng de belêk vyēl o ba di hɛ, ba ha a yɛn rehâ pyɛ́ de tom-lagwi a ga kana 

ha a yɛn e ra hwey o. 

18Mwa bemat de ba wok ba langat hɛn pyɛ́ de belêk vyēl o ba ha. 

19Ko Marya a vɔk pyɛ́ mo mwa, a kyě tɔrɔng na yɛ̄ e yey mɛ. 

20Belêk vyēl o ba toyo vɔk e kwɔn mɛn, ba sé nɔ̂ng Dagwi nerey, ba somo hɛ 

yaga pyɛ̂ mwa de yɛn a ga wok, ko yɛn a to di yɛ̄ arɔng. Pyɛ́ mo ya sé tyɛng na 
pyɛ de tom-lagwi o á kana ha a yɛn gyam. 

Ba vo a Yɛsu reza 

21Tuk hê rwit, sede jeng ya vey na be wɔ́ a hwey o e cwɛl, ba vo a hɛ rezâ Yɛsu. 

Reza ma rane de tom-lagwi á kana nɔ̂ng hɛ gyam na be vɔk jîm hɛ. 

Ba wɔ̀ nára Yɛsu e nuyêl Dagwi 

22Jeng ya vey de be ra negwɔn tɛ́ ɛn jɛrɛ, tyɛng na pyɛ de bà jɛk e ji Badu Mose. 

E bama mo, Yɔsɛf tanga Marya yɛn a jut hwey o vɔk e Yɛrusalɛm na be wɔ̀ nára 
hɛ e nuyêl Darwey, 

23sede remo de bà jɛk e Bwok-basa Badu wɔgɔ, “Kahɛ hwey wen hê mɛsɛng 

de ba tɔ, ba rɔda nára a Darwey hɛ na he sè mɛ́.” 

24Ba to wɔ̀ nára nɔrɔ̂ yas de be yɛt vɔk na Dagwi na be bin sila mɛ̀ pyɛ de bà 

jɛk e Bwok-basa Badu wɔgɔ, “Bē nára begumurus beba kɛ nèy bebɔp neba.” 

25E jeng yane, mwat hwak de ba tang ɛ, à Simɛyɔn á sè e Yɛrusalɛm. Negwɔn 

mɛ ná sè cik e bayîs Dagwi, á to sap ɛ naka, ko á sè gyeng jeng de Dagwi a 
rɔda ba sɛlɛ BeIsrayɛl. Gabik Jɛrɛ há sè na yɛ, 

26ko há kana dura a yɛ dɛdɛɛt, yɛ a rɔda ku wɛt, sɛ̌ a tānga di Mwat de Darwey 

a kasa na a sey bemat. 

27Ko Gabik o ha tɛ̀ ɛ a kyè vɔk e Gbɔng Duk Re Fongol. Jeng de da na nêng 

Yɛsu ba vey na hwey o, na be ra a hɛ tyɛng na pyɛ de Badu Dagwi ba simo, 

28Simɛyɔn a wɔ̀ sey hɛ e vɔ mɛ, ko a feng a Dagwi, a ye, 

29“À Darwey, hwà ga ra pyɛ de hwà kana sira, hwô ra; yaga ano, tik na hwo tɛ̀ 

me, sam mō, e gwong, a remo de yey hom ya ga dyɛng. 

30Yaga ma ga di na bayis hom womo de ê sey bemat; 

31hwà yong ɛ, yaga na mwa yére bemat jey be di ɛ. 

32Yɛ a sé negbey de ne tɛ̀ bemât yére dyuk be tɔk pyɛ de hwó simo, ne to tɛ̀ 

bemat mō BeIsrayɛl be vɔk gbɔng nerey.” 

33Da na nêng hwey o yɛn a langat hɛn na pyɛ́ de Simɛyɔn a ha e ra hɛ. 

34Ano Simɛyɔn a tɛ̀ nerat e ra yɛn, ko a yâng Marya, nêng hwey o, “Dagwi a ga 

yong ɛ̀ gyam, na hwey hemo he tɛ̀ bemat pyak e ji BeIsrayɛl ba rɔda gabsa, ko 
behak arɔng ba rɔda toyo vey na yɛ. Hā rɔda to sè pyɛ dura yi na Dagwi de 
bemat pyak ba rɔda kyɛ́ ɛn yɛ. 

35Ko yi ano, bê dura wɛshɛrɛk barê neyey mɛn detidetu. Ko yey mō ya rɔda 

lashe hɛ sede ba kulu yɛ na wal.” 

36Hwā hwak de á sè zarap Dagwi á sè e hwomo arɔng. Bá tang ɛ, à Ana, á sè 

hwêy Fanuwel wo yere Ashɛr. Á kana kwop kpushuk. Á kana sangal tanga rwas 
mɛ neshey netaama e bamâ weneng mɛn. 

37E bama de rwas o á ku, á hàla hɛ kuma, ko á to sangal ano neshey kuru rwit 

na nɛ nenaas (84). Á hàla Gbɔng Duk Re Fongol wɛt, ko á sǎ e de re a Dagwi 
fongol nagwi na naturuk, á tik rê pyɛ́, na a ra won arɔng. 

38Ana mo a kyè vey pom na bedâ Yɛsu e jeng o. A hwo feng a Dagwi, ko a ha 

e ra hwey o vɔk na mwa vemo de ba sɛt bayis mɛn e ra jeng de Dagwi a rɔda 
to ba viri Yɛrusalɛm. 

Bedâ Yɛsu na hwey mɛn ba to ɛn vɔk e Nazarɛt 

39Jeng de Yɔsɛf na Marya ba ga ra kayɛ pyɛ de be simo na yɛn a ra na be sila 

mɛ̀ Badu Darwey, yɛn a to ɛn vɔk e sevwêl Galili, vɔk e repomo mɛn e Nazarɛt. 

40Hwey o ha ras, ko ha gwɛ̌ gap. Ha vɔk netsitsɛng pyak, ko Dagwi a nɔ̂ng hɛ 

nerat mɛ. 

Yɛsu a sangal e tê bemât basa e jeng de á sè rɔ̌ wen 

41Kahɛ shey, bedâ Yɛsu ba kyese e Yɛrusalɛm yaga Nzem Gyilsit Nelɔ 

BeIsrayɛl. 

42Jeng de Yɛsu a sila shey kuru na hɛ ba, yɛn a wɔ́ e hwomo yaga nzem o tyɛng 

na negwɔn mɛn. 

43Bama de ba ga yɛnɛ nzem o, beda mɛ ba sé to ɛn wɛrɛn e lɔ, ko wen o, Yɛsu, 

a nàra e Yɛrusalɛm sana tɔ̂k beda mɛ mo. 

44Yɛn a bare, a sé tanga yɛn e ji rwâng bemat. Yaga ano, yɛn a kyè kwɛngɛl tuk 

hining; ko e bama mo, yɛn a hwo jāma hɛ e tê cáng mɛn na besa mɛn. 

45Sede yɛn a sɛ̀ ɛ wɛt, yɛn a to ɛn vɔk e Yɛrusalɛm na be wɔ̀ jāma hɛ. 

46E bamâ nepɔlɔ netat, yɛn a sɛ̀ ɛ e Gbɔng Duk Re Fongol e sangal e tê bemât 

basa, a sé wokos há mɛn, ko a sé rangsal hɛn e ra pyɛ́ detidetu arɔng. 

47Kawɛ mwat de a wok ɛ, a langat hɛ pyɛ́ de a tɔk, na begwong de e toysa a 

yɛn na nerangsal mɛn. 

48Jeng de beda mɛ ba di ɛ, a yang ɛn kpɔrɔk. Neng mɛ a yang ɛ, “À hwey, yaga 

sɛ́ de hwà ra a wot ano arɛt? Me tanga da mō, neyey mot na ga beseng e de 
jāma hwo.” 

49Yɛsu a rangal neng-gwɔ mɛ mo, a yang ɛ, “Yaga sɛ́ de yin a kyě jāma me arɛt? 

Yin a tɔk, a sé gbing-gbing na me sè e duk Da hom wɛt arɛt?” 

50Ko yɛn a tɔk pyɛ de a ha a yɛn wɛt. 

51Ano Yɛsu a kyè tanga yɛn vɔk e Nazarɛt, ko a gyenges há mɛn. Ko neng mɛ 

a vɔk pyɛ́ mo mwa e ji yey mɛ. 

52Yɛsu a gwɛ̌ ras e rebek na e netsitsɛng, ko pyɛ́ de a ra ya jam a Dagwi mwa 

na bemat. 

Luka 3 
Basâ Yohana wo batisma 

(Mat 3:1-12; Mar 1:1-8; Yoh 1:19-28) 

1E ji shey hê kuru na hɛ tungun hê negwɔm Tiberiyus de á sè Da vwel BeRoma, 

Pɔntyus Pilatus á sè gwɔmna sevwêl Yudiya, ko Herodes á sè re negwɔm 
sevwêl Galili; gwa mɛ Filip arɔng á sè re negwɔm e ra bavwêl Ituriya tanga 
Tarakonitis, ko Lisanyas kwong e Abilene. 

2Hanas tanga Kayafas bá sè bedarwey bepiris. E jeng o, Yohana Zɛkarya á sè 

e hey, ko Dagwi a tɛ̀ ɛ, a wɔ̀ ha reha mɛ. 

3A hwo kyě kyè e yɛnɛ̂ sevwêl mwa de sa gwɔrɔ Rɔt Yɔrdan, a shara a bemat 

reha wɔgɔ, “Doyo hin yi e banɛn min, na be tɛ̀ a yin batisma, yaga na Dagwi a 
hàla a yin banɛn min arɔng.” 

4Sede remo de Yɛshaya, zarap Dagwi, à kana jɛk e bwok-basa mɛ pyɛ de 

Dagwi à ha wɔgɔ, “Be wok fwɔ̂ mwat hwak de gwo mok e hey, gwo tē, ‘Yóng in 
a Darwey gwong, tɛ̀ in gwɛ tas, na a bin kwey ɛ̀! 

5Ba rɔda sila kawɛ nɛk, ko bê gangas kawɛ raku na rahwol. Gwòng de ba tē rɛ̌t, 

bê tɛ̀ vɛ cik, ko gwòng de ba sé ves, bê tɛ̀ vɛ, be tɛ́ ɛn tɛ́l. 

6Ko mwa yére bemasi yê di gwong de Dagwi e sey nekên bemat.’ ” 

7Regyɛng bemat ra wɔ na Yohana, na a tɛ̀ a yɛn batisma. Ko a yang ɛn, “À yin 

bègàbak. E wà de a ha a yin na yin a tele yi e shom de Dagwi a rɔda ra arɛt? 

8Rá in yerê tomong de be dura, yin a ga doyo yi e banɛn min. Yin hwo tâng 

bemin wɛt wɔgɔ, ‘Abraham a sé dâ beda mot.’ Yaga ma sé ha a yin, Dagwi a 
vɔk reto na a tɛ̀ beta vemo be tɛ́ ɛn nèy Abraham! 

9Ba ga kana tɛ̀ nû tyem e batîn cɔ́gɔt. Ko kayɛ cɔgɔt de ya tɔs nèy nerat wɛt, ba 

rɔda tow yɛ, na be bomo yɛ e ji kya.” 

10Bemat o ba rangal hɛ, ba ye, “E sɛ́ kwong de wot ê ra ɛ?” 

11Ko Yohana a yang ɛn, “Mwa mwat de a vɔk berugu beba, tik na a nɔ̂ng mwat 

de a bidɛ gwohwak; ko womo de a vɔk pyɛ̂ re, tik na a ra ano arɔng.” 

12Ko bemât seres dyâm yeles na pyɛ́ behak ba vey na be tɛ̀ a yɛn batisma, ba 

hwo rangal hɛ, ba ye, “À Mwat Basa, e sɛ́ de wot ê ra arɛt?” 

13Ko a yang ɛn, “Yin kwon seres pyɛ de ya dal yemo de ba ga ha a yin wɛt.” 

14Bemât como behak arɔng ba rangal hɛ, ba ye, “Ko wot arɔng, e sɛ́ de wot ê 

ra ɛ?” Yohana a yang ɛn, “Yin sey dyām yi na mwat hwak na gap wɛt, kɛ yin ha 
hâ bɔs e ra mwat hwak arɔng wɛt. Niri hin na dyām de yin e seres.” 

15Sede remo de bemat ba sé gyeng pyɛ cak ryey o de ya sé kyè wɔ̀ té, yɛn mwa 

ba hwo bare e ra Yohana, ba tē kɛ gyeng yɛ wɛ a sé Mwat de Dagwi a kasa na 
a sey bemat. 

16Ko Yohana a yang ɛn mwa, “Me, me tɛ̀sɛ a yin batisma na nshi, ko womo de 

e kyè vey a dal me na reto. Ma ka vey na me viri batsɛ̂p bekpatak mɛ wɛt. Ko 
yɛ a rɔda tɛ̀sɛ a yin batisma na Gabik Jɛrɛ tanga kya. 

17A vɔk bworô bɛm e vwɔ mɛ, na a bɛm mɛ̀ pyɛ́ mo mwa, na a hashe yéneng o 

vɔk e gban mɛ; ko a rɔda tɛ̀ kya e ra byɛmɛ mo, yerê kya de he rimi hɛ ko 
tyɔng wɛt.” 

18Yohana a vo a bemat redu e begwong detidetu, a to shara a yɛn Yɛgɛt Yat. 

19Ko a dura a Gbɔng Gwɔ̀m Herodes buru mɛ e ra pyɛ de a ra na Herodyas, 

hwâ gwa mɛ, mwa na bwang pyɛ́ vyes de Herodes á kana ra. 

20Ko Herodes kwong a gwɛ̌ pyɛ vyes o cak e ra yane: A tɛ̀, be tɛ̀ Yohana e lɔ̂ 

ngyang. 

Batisma Yɛsu 
(Mat 3:13-17; Mar 1:9-11; Yoh 1:32-34) 

21E jeng de bá sè tɛ̀sɛ a bemât mwa batisma, Yohana a tɛ̀ a Yɛsu batisma 

arɔng. Ko jeng de Yɛsu a sé ra won, lagwi wa wunta hɛ, 

22ko Gabik Jɛrɛ de ha jut rebek sede gwobɔp ha gyirik, ha hwo e ra yɛ. Ko fwɔ 

gwa yi e lagwi, gwa ye, “Hwà sé Hwêy yey hom, yey hom ya pɛngɛ na hwo 
sizɔng.” 

Yére Yɛsu 
(Mat 1:1-17) 

23Jeng de Yɛsu a hwo fwôm basa mɛ, a vɔk neshey sede kuru batat (30). Bemat 

ba jut ɛ, yɛ a sé hwêy Yɔsɛf. Yɔsɛf à sè hwêy Heli, 

24de à sè hwêy Matat, Matat à sè hwêy Levi, de à sè hwêy Mɛlki, Mɛlki à sè 

hwêy Yanai, de à sè hwêy Yɔsɛf, 

25Yɔsɛf à sè hwêy Matatya, de à sè hwêy Amɔs, Amɔs à sè hwêy Nahum, de à 

sè hwêy Esli, Esli à sè hwêy Nagai, 

26de à sè hwêy Mahat, Mahat à sè hwêy Matatya, de à sè hwêy Semeyin, 

Semeyin à sè hwêy Yosek, de à sè hwêy Yoda, 

27Yoda à sè hwêy Yohanan, de à sè hwêy Resa, Resa à sè hwêy Zɛrubabɛl, 

de à sè hwêy Sheyaltyel, Sheyaltyel à sè hwêy Neri, 

28de à sè hwêy Mɛlki, Mɛlki à sè hwêy Adi, de à sè hwêy Kosam, Kosam à sè 

hwêy Ɛlmadam, de à sè hwêy Ɛr, 

29Ɛr à sè hwêy Yɔshuwa, de à sè hwêy Ɛliyɛzɛr, Ɛliyɛzɛr à sè hwêy Yorim, de à 

sè hwêy Matat, Matat à sè hwêy Levi, 

30de à sè hwêy Simɛyɔn, Simɛyɔn à sè hwêy Yuda, de à sè hwêy Yɔsɛf, Yɔsɛf 

à sè hwêy Yonam, de à sè hwêy Ɛliyakim, 

31Ɛliyakim à sè hwêy Mɛlɛya, de à sè hwêy Mɛna, Mɛna à sè hwêy Matata, de 

à sè hwêy Natan, Natan à sè hwêy Davit, 

32de à sè hwêy Yɛsɛ, Yɛsɛ à sè hwêy Obet, de à sè hwêy Bowas, Bowas à sè 

hwêy Salmon, de à sè hwêy Nashon, 

33Nashon à sè hwêy Aminadap, de à sè hwêy Ram, Ram à sè hwêy Hesron, 

de à sè hwêy Pɛrɛs, Pɛrɛs à sè hwêy Yuda, 

34de à sè hwêy Yakɔp, Yakɔp à sè hwêy Yishak, de à sè hwêy Abraham, 

Abraham à sè hwêy Tɛra, de à sè hwêy Nahor, 

35Nahor à sè hwêy Sɛruk, de à sè hwêy Rɛyu, Rɛyu à sè hwêy Pɛlɛk, de à sè 

hwêy Ɛbɛr, Ɛbɛr à sè hwêy Shela, 

36de à sè hwêy Kɛnan, Kɛnan à sè hwêy Arfaksat, de à sè hwêy Shɛm, Shɛm 

à sè hwêy Nowa, de à sè hwêy Lamɛk, 

37Lamɛk à sè hwêy Mɛtusɛla, de à sè hwêy Enok, Enok à sè hwêy Yarɛt, de à 

sè hwêy Mahalalel, Mahalalɛl à sè hwêy Kɛnan, 

38de à sè hwêy Enos, Enos à sè hwêy Shɛt, de à sè hwêy Adam, de à sè hwêy 

Dagwi. 

Luka 4 
Gwɔ̀m cēng a tɔgɔs Yɛsu 

(Mat 4:1-11; Mar 1:12-13) 

1Yɛsu a vɛ̄ hɛ yi e Rɔt Yɔrdan, ko Gabik Jɛrɛ ha vɔk reto e ra yɛ mwa, ha tɛ̀ ɛ a 

kyè vɔk e hey. 

2A sangal e hwomo nepɔlɔ kuru banaas (40), ko gwɔ̀m cēng a tɔgɔs hɛ na a ra 

banɛn. E jeng o, Yɛsu a re pyɛ cak wɛt; ko sede setɔgɔs o sa ga kwey, a wok 
vyong. 

3Gwɔ̀m cēng a hwo yang ɛ, “Ka sede hwà sé Hwey Dagwi, ko yâng gwofwa 

gwomo gwo tɛ́ ɛ kpam-tuk!” 

4Ko Yɛsu a yang ɛ, “Bà jɛk e Bwok-basa Dagwi, ‘A sé e kpam-tuk zɔng wɛt de 

wô tɛ̀ mwat a sè kwen.’ ” 

5Ano, gwɔ̀m cēng a jut ɛ vɔk e kwɔn hak e rak o, ko e ji kejeng kehyet o a vɛ̌ 

dura a yɛ mwa neyɛnɛ̂ segwɔm detidetu e jey. 

6A yang ɛ, “Di, mê nɔng o retô mwa e ra neyɛnɛ̂ segwɔm o tanga gbɔng nerât 

nɛ. Ba ga gang a me reto tanga gbɔng nerat o mwa e vɔ hom, ko mê tɔk nɔ̂ng 
kawɛ mwat de me simo. 

7Ka sede hwô re a me fongol kwong, ko pyɛ́ yemo mwa ya rɔda tɛ́ ɛ myo.” 

8Yɛsu a toyo a yɛ, a yang ɛ, “Bà jɛk e Bwok-basa Dagwi wɔgɔ, ‘Rē a Darwey 

Dagwi mō fongol, ko e yɛ nju mɛ zɔng de hwô ra a yɛ fwom.’ ” 

9Ko gwɔ̀m cēng a to kyè na yɛ vɔk e Yɛrusalɛm, a tɛ̀ ɛ e ra tɛ̂t raduk Gbɔng Duk 

Re Fongol, a yang ɛ, “Ka sede hwà sé Hwey Dagwi, ko gyili yi e ngamo vɔk 
e vwel. 

10Yaga bà jɛk e Bwok-basa Dagwi wɔgɔ, ‘Dagwi a rɔda nɔ̂ng betom-lagwi mɛ 

nu na be gyeng o.’ 

11Bà to jɛk wɔgɔ, ‘Yɛn a rɔda vɔk o e ra vɔ mɛn, yaga na hwo kwon tiri bwol mō 

e ra gwofwa wɛt.’ ” 

12Yɛsu a to toyo a yɛ, a yang ɛ, “Ko bà jɛk arɔng, ‘Hwo kwon mara Darwey 

Dagwi mō wɛt.’ ” 

13Jeng de gwɔ̀m cēng a ga yɛnɛ tɔgɔ̂s Yɛsu e kagwɛ gwong, a tik ɛ yaga kejeng 

tyɔng. 

Yɛsu a susu fwôm basa e Galili 
(Mat 4:12-17; Mar 1:14-15) 

14E bama mo, Yɛsu a vɛ̄ hɛ e sevwêl Galili, ko retô Gabik Jɛrɛ ra sé na yɛ. Ko 

há mɛ ha shara hɛ mwa e sevwel o. 

15A kyě basa e beduk re fongol o, ko bemât mwa ba nɔng ɛ nerey. 

Bemât Nazarɛt ba kyɛ́ ɛn Yɛsu 
(Mat 13:53-58; Mar 6:1-6) 

16Yɛsu a kyè vɔk e repomô Nazarɛt e kwɔn de a ras ɛ̀. Sede Tuk Shábat ha 

vey, a wɔ̀ yel e duk re fongol, sede remo de a ga tɔ́k ɛ mɛ̀. A tumal na a basa 
Bwok-basa Dagwi, 

17ko ba nára a yɛ bwok-basa Yɛshaya, zarap Dagwi. A wunta gwɛ e kwɔn de 

bà jɛk ɛ̀ wɔgɔ: 

18“Gabik Darwey ha sé tanga me, yaga ha ga kasa me na me basa a bepɛng 

Yɛgɛt Yat. Hā tomo me, na me ha a bemat de bá kana rɔgɔs hɛn, ba rɔda vibis 
hɛn; na me to ha a bebók, yɛn a rɔda to bɛɛ jey. Hā to tomo me, na me vibis 
vemo de ba sé washak wɛt, 

19na me to ha shey de Darwey a rɔda dura nerat mɛ vɔk na bemat.” 

20Jeng de Yɛsu a tala basa mo, a bang bwok-basa mo, a nɔ̂ng mwât sɛlɛ e duk 

re fongol, ko a sangal. Bemât mwa de ba sé e hwomo ba shusha bayis e ra yɛ. 

21Ko a hwo ha a yɛn, a yang ɛn, “Hâ Dagwi hemo ha ga sila hɛ yunung, sede 

remo de yin a ga wok e jeng basâ hɛ.” 

22Yɛn mwa ba ha há rat e ra yɛ, ko yɛn a langat hɛn yaga netâ há de a ha, yɛn 

a tē, “À besa! E hwêy Yɔsɛf a hemo wɛt a?” 

23Ko Yɛsu a hwo yang ɛn, “Ma tɔk, yin a rɔda yi a me na cinat há hemo wɔgɔ, 

‘À vwoshon, tɛ̀ tó mo tyang.’ Ko yin ê to yang me, ‘Wot a ga wok hâ pyɛ̂ mwa 
de hwà ga ra e Kafarnahum. Rá pyɛ jining o e ngamo e repomô lɔ mō arɔng!’ 

24Ko tsak o mwin me ha a yin: Be simo zarap Dagwi e repomô lɔ mɛ wɛt. 

25“Me ha a yin há de ha sé tsak o: E jeng Eliya, zarap Dagwi, bekuma bà sè 

pyak e sevwêl BeIsrayɛl. E jeng o, Dagwi à ro na rwak neshey netat na bit o, 
ko vyong vyes yà hwo e sevwel o mwa. 

26Ko mwa ano, Dagwi à tomo Eliya vɔk na gwining e ji mɛn wɛt sɛ̌ vɔk na kuma 

hwak e Zarɛpat e ji yɛnɛ̂ sevwêl Sidɔn. 

27E jeng Elisha, zarap Dagwi arɔng, bekparong bà sè pyak e sevwêl BeIsrayɛl. 

Ko mwa ano, bà tɛ̀ ko gwining e ji mɛn tyang wɛt sɛ̌ Naaman, mwât sevwêl Sirya 
nju mɛ.” 

28Jeng de mwa bemat de ba sé e duk re fongol o ba wok ano, ba hwo tɛ̀ shom 

sizɔng. 

29Yɛn a sogo, ko ba vo ɛ vɔk e bamâ repomo, ba hwɔlɔ hɛ vɔk e ra tɛ̂t raku de 

repomo mɛn o ra sé ɛ̀, na be bomo hɛ e vwak. 

30Ko Yɛsu a kweres e tê bemat, a vɛ̌ nára hɛ. 

Mwat de a vɔk ceng 
(Mar 1:21-28) 

31E bama mo, Yɛsu a kyè vɔk e Kafarnahum de ra sé repomo rehak e ji sevwêl 

Galili; ko Tuk Shábat, a hwo basa a bemat rehâ Dagwi. 

32Bemat o ba langat hɛn e ra gwong de a basa, yaga a ha sede mwat de a vɔk 

reto. 

33Ko mwat hwak a sé e ji duk re fongol o de a vɔk ceng vyes o. Mwat o a hwo 

gbɔ na gbɔng fwɔ, a ye, 

34“Hàa! À Yɛsu wo Nazarɛt, e sɛ́ de hwó simo hwo ra na wot arɛt? Hwà vey na 

hwo ba wey na wot a? Ma tɔk yerê mwat de hwà sé: Hwà sé mwât Dagwi de 
yɛ a tomo hɛ!” 

35Ko Yɛsu a pat bayis e ra ceng o, a yâng yɛ, “Sǎ yuu! Nusu yi e ji mwat womo!” 

Ceng o ya bomo mwat o e vwel e nuyel mɛn, ko ya nusu sana mǎ hɛ. 

36Bemat o mwa a vɛ̌ yang ɛn kpɔrɔk, ba hwo tâng bemɛn, “E hɛ̌ há a hemo ɛ? 

Mwat womo e nɔngɔ̂s cēng nu yi na reto tanga gap, ko ye nunus yi e bemat!” 

37Ko há de ba ha e ra Yɛsu ha shara hɛ e kahɛ kwɔn e yɛnɛ̂ sevwel o. 

Yɛsu a tɛ̀ gùna Bitrus na bemat behak tyang 
(Mat 8:14-17; Mar 1:29-34) 

38Yɛsu a nusu yi e duk re fongol o, a kyè vɔk e lɔ Simɔn. Gùna Simɔn o á sè 

e dyɛngɛ pep-pep na bêk fes, ko bemat ba ha a Yɛsu, ba rangal sɛ́lɛ mɛ. 

39Yɛsu a wɔ́, a ye ngyuk e ra yɛ, a gyong bêk fes o, ko ha hàla hɛ. E ji jeng o, a 

sogo, ko a yong a yɛn pyɛ́. 

40Jeng de gwi gwa kyè wɔ̀ gaba, mwa vemo de ba vɔk bemat de ba vɔk nezap 

nerɔ detidetu ba vey na yɛn na Yɛsu. A tɛ̀ vɔ mɛ e ra kawɛ mwât serɔ, ko a tɛ̀ 
ɛn mwa tyang. 

41Cēng arɔng ya nunus yi e ji bemat pyak, ya gbɔ, ya tē, “Hwà sé Hwey Dagwi!” 

Ko Yɛsu a gyong cēng o, a tik yɛ̄ ye ha wɛt, yaga ya tɔk, yɛ a sé Mwat de Dagwi 
a kasa na a sey bemat. 

Yɛsu a basa e beduk rê fongol 
(Mar 1:35-39) 

42Jeng de gasi ha ye gbey, Yɛsu a tik repomo mo, ko a vɔk e dem de vit a mwat. 

Bemat ba hwo jāma hɛ, ko jeng de ba sɛ̀ ɛ, yɛn a simo be ro ɛ nà kyè. 

43Ko a yang ɛn, “A sé gbing-gbing na me wɔ̀ basa Yɛgɛt Yat e ji bwang bapomo 

wɔgɔ, Dagwi a rɔda re negwɔm e ra jey. Pyɛ ma yane de Dagwi a tomo me 
yaga yɛ.” 

44Ko a kyě basa e ji beduk re fongôl sevwêl Yudiya. 

Luka 5 
Yɛsu a yila bemât masâ fwom mɛ vê susu mo 

(Mat 4:18-22; Mar 1:16-20) 

1Tuhak, Yɛsu á sè tumal e vwâ Rep Gɛnɛsarɛt, ko bemat bá sɛ̀ pyak, ba ngyɔ 

hɛn vey na yɛ, na yɛn a bin wok rehâ Dagwi. 

2Ko a di bedwa-nshi beba e nû rep o; e bemât vôs betɔk de ba tik ɛ̀ vɛ, ko yɛn 

a sé kus bagun mɛn. 

3Yɛsu a yel e hwak e ji bedwa-nshi mo womo de wá sè wo Simɔn, ko a yang ɛ, 

a gang wɛ vɔk e ji mo yi e rekwogom. Ko a sangal, a hwo basa a bemat yi 
e dwa mo. 

4Jeng de a ga yɛnɛ basa, a yâng Simɔn, “Gwɛ̌ sek vɔk e kwɔn de ha sé ciwil, 

na yin a hàla bagun min e ji nshi mo, na yin a vo mɛ̀ betɔk.” 

5Simɔn a toyo a yɛ, a ye, “À Da, wot a bûm ra fwom mwâ turuk, ko wot a vo pyɛ 

cak wɛt. Ko yaga hwà ye ano, ma rɔda to hàla bagun o.” 

6Yɛn a ra ano, ko yɛn a vo betɔk tyɔng wɛt, bagun mɛn o ba hwo hama hɛn. 

7Yaga ano, yɛn a yila besâ gafiri mɛn na vɔ, vemo de ba sé e ji dwa-nshi mo 

woro, yaga na yɛn a vey sɛlɛ hɛn. Yɛn a vey, ko ba sila bedwa mo mwa vɛ beba 
byɛf, ko ba hwo jāma na be ye pyɔp. 

8Sede Simɔn Bitrus a di ano, a ye guduruk e nuyêl Yɛsu, a yang ɛ, “Kyè yi 

e ngamo na me, à Darwey! Ma sé mwât banɛn.” 

9Yaga a yang ɛ tanga besâ fwom mɛ mwa yɔɔt na nepyak betɔk de yɛn a vo; 

10ko besâ gafiri mɛ Yakɔp na Yohana, nèy Zɛbɛdayus, a yang ɛn yɔɔt arɔng. Ko 

Yɛsu a yâng Simɔn, “Hwo vɔk bengyip wɛt! Sede remo de hwó vos betɔk, ko 
e ngamo nuyel, hwà rɔda vɛ̀sɛ a me na bemat.” 

11Yɛn a hwɔlɔ bedwa-nshi mɛn o vɔk e rekwogom, ba hàla pyɛ̂ mwa, ko ba raa 

hɛ. 

Yɛsu a tɛ̀ kparong tyang 
(Mat 8:1-4; Mar 1:40-45) 

12Jeng de Yɛsu á sè e rehak e ji bapomô yɛnɛ̂ sevwel o, mwat hwak a vey womo 

de sekwa sa ga re ɛ tyɔng wɛt. Jeng de a di Yɛsu, a gaba e nuyel mɛ, ko a ra 
won na yɛ, a ye, “À Darwey, ka sede hwà simo, ko hwà vɔk reto na hwo tɛ̀ me 
tyang.” 

13Yɛsu a nára vwɔ mɛ, a ra mɛ̀ mwat o, a yang ɛ, “Ey, me simo; tɛ̀ tyang!” Remo-

remo, sekwa mo sa hàla hɛ. 

14Ko Yɛsu a nɔng ɛ nu, a yang ɛ, “Hwo ha a mwat hwak pyɛ de ma ga ra a 

hwo wɛt. Ko nára hwo vɔk na piris na a bɛrɛng rebek mō. E bama mo, nára nɔrɔ̂ 
yas de be yɛt vɔk na Dagwi, hemo de Mose à kana nɔng nu be ra, yaga na he 
dura a kawɛ mwat, hwà ga tɛ̀ tyang.” 

15Ko mwa ano, reha e ra Yɛsu ra gwɛ̌ shara hɛ, ko bagyɛng bemat ba vɛ̀sɛ na 

be wok ɛ, na be to tɛ̀ ɛn tyang yi e nerɔ mɛn. 

16Ko Yɛsu a sǎ e de nunus vɔk e nekwɔn de bemat ba sé ɛ̀ wɛt na a ra won. 

Yɛsu a tɛ̀ mwât gbɛrɛ̂k nedem tyang 
(Mat 9:1-8; Mar 2:1-12) 

17Tuhak jeng de Yɛsu á sè basa, BeFarisi tanga bemât basâ Badu behak ba sé 

sangal e hwomo. Bá kana yi e kakɛ kerepomô sevwêl Galili, na yi e sevwêl 
Yudiya, tanga yi e gbɔng repomô Yɛrusalɛm. Ko retô Darwey ra sé na Yɛsu na 
a tɛ̀ mɛ̀ bemât serɔ tyang. 

18Bemat behak ba wɔ́ e hwomo na mwat hwak de a vɔk serɔ̂ gbɛrɛ̂k nedem; ba 

jut ɛ dararing e ra gwocàre. Bemat o ba jāma gwong na be yel na yɛ wɔ e ji lɔ 
de Yɛsu a sé ɛ̀, yaga na be tik ɛ e nuyel mɛ. 

19Ko yaga nepyak bemat ba tɔk sɛ̀ gwong na be yel ɛ̀ wɛt. Yaga ano, ba raa 

gwong vɔk e rak o, yɛn a kulu raduk, ko yɛn a nára mwat o wɔ̀ gyirik na rik, mwa 
na gwocàre de yɛ a dyɛng ɛ̀. Ba gyirik hɛ e tê bemat e nuyêl Yɛsu. 

20Yi ano, Yɛsu a di, yɛn a tɛ̀ gap mɛn e ra yɛ, ko a yâng mwât gbɛrɛ̂k nedem o, 

“À sa hom, ba ga hàla a hwo banɛn mō.” 

21Jeng de bemât basâ Badu tanga BeFarisi de ba sé e hwomo ba wok há mo, 

ba hwo bare e ji neyey mɛn, “E wɛ̌ mwat a womo de e ha ano arɛt? A jut tó mɛ 
sede Dagwi! Vit a mwat de e tɔk hàla banɛn sɛ̌ Dagwi nju mɛ zɔng!” 

22Yɛsu a tɔk bare mɛn. Yaga ano, a yang ɛn, “Yaga sɛ́ de yin a sé bare yerê 

pyɛ́ yane e ji neyey min arɛt? 

23E hɛ̌ mo ha dal na be ye, ‘Ba ga hàla a hwo banɛn mō’, kɛ be ye, ‘Sogo, na 

hwo kyè!’ arɛt? 

24Ko ma rɔda dura a yin, na yin a tɔk, Me de ma tɛ́ me mwat ma vɔk reto 

e ngamo e jey na me hàla banɛn.” Ko a yâng mwât gbɛrɛ̂k nedem o, “Ma 
yang o, sogo, jut gwocàre mō, na hwo kyè vɔk e lɔ!” 

25E ji jeng o, mwat o a sogo e bayis mɛn mwa, a jut pyɛ de á kana dyɛng ɛ̀, ko 

a kyè vɔk e lɔ, a nɔ̂ng Dagwi nerey. 

26Mwa hɛn, a yang ɛn yɔɔt. Bengyip ba vo ɛn, ko ba nɔ̂ng Dagwi nerey, ba tē, 

“Kée! Yunung wot a ga di pyɛ̂ bes!” 

Yɛsu a yila Levi 
(Mat 9:9-13; Mar 2:13-17) 

27E bama mo, Yɛsu a nusu, ko a di mwât seres dyâm yeles na pyɛ́ de ba tang 

ɛ, à Levi e sangal e duk fwom mɛ. A yang ɛ, “Raa me.” 

28Ko Levi a sogo, a hwo tik mwa pyɛ́ mɛ, ko a raa hɛ. 

29Ano Levi a ra a Yɛsu gbɔng nzem e lɔ mɛ, ko pyak e ji bemât serês dyâm 

yeles na pyɛ́ tanga bemat behak ba sé re pyɛ́ tanga yɛn. 

30BeFarisi behak tanga bemât basâ Badu de ba sé vê BeFarisi arɔng ba wɔ̀ 

dura a bemât masâ fwôm Yɛsu lashê yey mɛn, ba ye, “Yaga sɛ́ de yin e re na 
yin e sɔ na bemât serês dyâm yeles na pyɛ́ tanga bemât negwɔn neves behak 
arɔng arɛt?” 

31Yɛsu a toyo a yɛn, a yang ɛn, “Bemat de ba sé tyang be wɔ e lɔ vwoshon wɛt 

sɛ̌ bemat de be ro ɛn. 

32Ma vey na me ba yila bemat berat wɛt na be doyo yi e banɛn mɛn, ko ma vey 

na me ba yila vê banɛn.” 

Rángal e ra tik rê pyɛ́ 
(Mat 9:14-17; Mar 2:18-22) 

33Bemat behak ba yâng Yɛsu, “Bemât raà Yohana be tik rê pyɛ́ e jeng e jeng, 

ko be to ra won. Bemât masâ fwôm BeFarisi be ra ano arɔng, ko bemo be re, 
ko be sɔ.” 

34Yɛsu a toyo a yɛn, a yang ɛn, “Yin ê tɔk tɛ̀ besâ rwâs gwel be tik rê pyɛ́ e jeng 

de rwâs gwel a sé tanga yɛn arɛt? Kée wey! 

35Ko jeng ye kyè vey de ba rɔda ba jut rwâs gwel o yi na yɛn. E jeng yane 

kwong, yɛn a rɔda ba tik rê pyɛ́.” 

36Yɛsu a to hanat a yɛn na gwɔrɔ-há hemo, a ye, “Vit a mwat de ê hanta cɛ̌k 

rugu yi e rugu pwas, na a bang mɛ̀ revɔng rugu de gwa ga kwop. Ka sede a ra 

ano, ko a ga hanta rugu pwas o, ko cɛ̌k rugu pyas o mo ya rɔda man na rugu 
roso mo wɛt. 

37Ko vit a mwat de ê tɛ̀ nshî anap de na rɔngɔl nà sogo e ji betsung de ba ga 

taksal. Ka sede a ra ano, jeng de nshî anap o na sogo, nê mɔrɔ betsung o, nê 
tele e vwel, ko betsung o arɔng bê lashe hɛn. 

38Wey, bé shusha nshî anap de na rɔngɔl nà sogo e ji betsung de ba ga 

taksal wɛt. 

39Vit a mwat de ê simo na a sɔ nshî anap de na rɔngɔl nà sogo e bama de a ga 

sɔ nemo de na ga kana sogo. Yɛ mwat o ê ye, ‘Nshî anap de na ga kana sogo 
na dal na nerat.’ ” 

Luka 6 
Rángal e ra Tuk Shábat 

(Mat 12:1-8; Mar 2:23-28) 

1Tuk Shábat hak, Yɛsu á sè kwey e ji hwirî alkama, ko bemat masâ fwom mɛ 

ba hwo kwɔrɔs batô alkama mo, ba tanang vɛ e vɔ, ba re yéneng o. 

2Ko BeFarisi behak ba hwo ye, “Yaga sɛ́ de yin a sé ra pyɛ de Badu mot ba ro 

mɛ̀ na be ra Tuk Shábat arɛt?” 

3Yɛsu a toyo a yɛn, a yang ɛn, “Yin a ga basa pyɛ de Gbɔng Gwɔ̀m Davit à kana 

ra jeng de yɛ tanga bemat mɛ yɛn à wok vyong wɛt arɛt? 

4À yel e duk Dagwi, à jut kpam-tuk de bà nása e nuyêl Dagwi, à re, ko à to gas 

a bemat de bà sè tanga yɛ, mwa ano de Badu mot ba ro mwat hwak nà re wɛ 
sɛ̌ bepiris zɔng.” 

5E yɛnɛ mo, Yɛsu a yang ɛn, “Me de ma tɛ́ me mwat ma vɔk reto e ra Tuk 

Shábat.” 

Mwat de vwɔ mɛ gwa gyɔt 
(Mat 12:9-14; Mar 3:1-6) 

6Tuk Shábat o hak gbak, Yɛsu a wɔ̀ yel e duk re fongol, ko a basa a bemat. 

Mwat hwak á sè e hwomo de vwɔ yege mɛ gwa gyɔt. 

7Bemât basâ Badu tanga BeFarisi ba simo na be sɛ̀ pyɛ cak e ra Yɛsu, na be 

wɔ̂ sekun mɛ. Yaga ano, yɛn a bɛrɛng hɛ naka na be di, kɛ gyeng ê tɛ̀ ɛ tyang 
Tuk Shábat. 

8Ko Yɛsu a tɔk báre mɛn, a yâng mwat de vwɔ mɛ gwa gyɔt, “Sogo, na hwo 

tumal e tē.” Ko mwat o a sogo, a wɔ̀ tumal e hwomo. 

9Ano Yɛsu a yang ɛn, “Ma sé rangal hin: Badu mot ba simo a wot na wot a ra 

sɛ́ e Tuk Shábat arɛt? Wot a ra pyɛ ryat kɛ pyɛ vyes arɛt? Wot a sey nekên 
mwat, kɛ wot a wey na nɛ arɛt?” 

10A gwɔrɔ na bayis mɛ, na a bɛrɛng hɛn mwa, ko a yâng mwat o, “Nára vwɔ 

mō!” A nára gwɛ, ko gwa tɛ́ ɛ gyat. 

11Yɛn a tɛ̀ shom sizɔng, ko ba hwo tɔrɔng na bemɛn e ra pyɛ de bê ra a Yɛsu. 

Yɛsu a kasa betom kuru na vɛ beba 
(Mat 10:1-4; Mar 3:13-19) 

12E ji nepɔlɔ nane, Yɛsu a wɔ̀ tut e raku na a ra won; e hwomo a pɔ̂l sè ha na 

Dagwi e ji won. 

13Jeng de gasi ha ye gbey, a yishi bemât masâ fwom mɛ na be vey na yɛ, ko 

e ji mɛn a kasa bemat kuru na vɛ beba, ko a vo a yɛn rezâ Betom. 

14Bemat a vemo ngan: Simɔn, de Yɛsu a tang ɛ, à Bitrus, tanga gwa mɛ 

Andarawus, na Yakɔp, na Yohana, na Filip, na Bartɔlɔmayus, 

15na Matayus, na Tomas, na Yakɔp Alfayus, na Simɔn, de ba tang ɛ, à Zelotes 

wɔgɔ, mwat de a sé e yong ɛ na a dul sevwel mɛ, 

16na Yuda Yakɔp, tanga Yuda Iskaryot, de a tɛ́ ɛ mwât rôw Yɛsu. 

Yɛsu a basa, ko a tɛ̀sɛ bemat tyang arɔng 
(Mat 4:23-25; Mar 3:7-12) 

17Yɛsu tanga betom mɛ mo ba gyirik yi e raku mo, ko yɛn a wɔ̀ tumal e kwɔn de 

ha sé tyɛl. Bemat de ba sé raa Yɛsu pyak ba ga tula hɛn e hwomo tanga gbɔng 
regyɛng bemat yi e mwa sevwêl Yudiya, na yi e gbɔng repomô Yɛrusalɛm, na 
yi e bapomô Tur na Sidɔn de ba sé e rekwogôm gworep. Yɛn a vey na be ba 
wok basa mɛ, na be to tɛ̀sɛ hɛn tyang yi e nezap nerɔ mɛn. 

18Ko vemo de cēng ya tak a yɛn reyɔm ba vey, ko ba tɛ̀ ɛn tyang arɔng. 

19Bemât mwa ba tē ngyɛ́k na be ra ɛ, yaga reto mɛ de e ra mɛ̀ pyɛ̂ bes ra yi na 

yɛ, ko ra tɛ̀sɛ hɛn mwa tyang. 

Basa e ra yey pyɛng na gawey 
(Mat 5:1-12) 

20Yɛsu a yâng rato mɛ garang, a bɛrɛng bemât masâ fwom mɛ, ko a hwo ye, 

“Yin a sé vê yey pyɛng, à yin bepɛng, yaga yin a sé nèy vwel ne Segwɔm Dagwi! 

21Yin a sé vê yey pyɛng, à yin de yin a sé wok vyong a remo, yaga yin a rɔda 

sirik! Yin a sé vê yey pyɛng, à yin de yin a sé tosho a remo, yaga yin a rɔda 
shɛgɛsh! 

22“Yin a sé vê yey pyɛng jeng de bemat be bɛɛ hin ves, ko be kyini hin, ko be 

dùsa hin, ko be tɛ̀ baza min ba sé beves, yaga yin e raa Me de ma tɛ́ me mwat! 

23Vɔk in yey pyɛng jeng de pyɛ́ yane ya té, na yin a gyilsit na yey pyɛng, yaga 

pyɔlɔ min ya rɔda ba sè pyak e lagwi! Bedabeda mɛn kwong bà ra a bezarap 
Dagwi tyɛng ano arɔng. 

24“Yaa kukuuk! Gawey e ra yin de yin a sé bedaberey a remo, yaga yin a ga 

kana sɛ̀ neta min! 

25Gawey e ra yin de yin a sirik a remo, yaga yin a rɔda sangal na vyong! Gawey 

e ra yin de yin e shɛgɛsh a remo, yaga yin a rɔda vɔk lashê yey, ko yin a rɔda 
tosho arɔng! 

26“Gawey e ra yin jeng de bemât mwa be ha há rat e ra yin, yaga bedabeda 

mɛn bà ha tyɛng ano e ra bezarap Dagwi vê bɔs.” 

Bása Yɛsu e ra tɛ̂ yey na vê repugu 
(Mat 5:38-48; 7:12a) 

27“Ko ma sé ha a yin de yin a sé wokos me wɔgɔ: Tɛ̀ in yey na bemât repugu 

min, rá in a vemo de be bɛɛ hin ves pyɛ́ ryat, 

28tɛ̀ in nerat e ra vemo de be wuna hin na gwi, ko rá in won yaga vemo de be 

tē na yin naka wɛt. 

29Ka sede mwat hwak a fala hwo e rwanang gwomo, ko doyo a yɛ gwot na a to 

fala arɔng. Ka sede mwat hwak a jut pyɛ banga mō, ko hwo ro na rugu e yɛ wɛt. 

30Nɔ̂ng kawɛ mwat pyɛ de a vey won na hwo, ko ka sede mwat hwak a jut pyɛ 

mō cak, hwo to yang ɛ a nɔng o yɛ wɛt. 

31Rá in a bemat tyɛng pyɛ de yin e simo yɛn a ra a yin arɔng. 

32“Ka sede yin e tɛ̀ yey zɔng na bemat de be tɛ̀ yey na yin, ko nerat o nɛ a sɛ́ 

na yin arɛt? Yaga bemât banɛn arɔng be tɛ̀ yey na vemo de be tɛ̀ yey na yɛn! 

33Ko ka sede yin e ra pyɛ́ ryat vɔk na vemo zɔng de be ra a yin pyɛ́ ryat, nerat o 

nɛ a sɛ́ na yin arɛt? Yaga bemât banɛn arɔng be ra ano! 

34Ko ka sede yin e hwɔpɔs a vemo zɔng de yin e bare, bê to tala hin, ko nerat o 

nɛ a sɛ́ na yin arɛt? Yaga bemât banɛn arɔng be hwɔpɔs a bemɛn, na be to tala 
tyɛng ano! 

35A kwon sè ano wɛt! Tɛ̀ in yey na bemât repugu min, rá in a yɛn pyɛ́ ryat, ko 

hwɔpɔs hin a yɛn sana bare, yin ê to sɛ̀ pyɛ cak. Ano kwong, pyɔlɔ min ya rɔda 
ba sè pyak, ko yin a rɔda ba sè nèy Dagwi De A Dal Na Reto Mwa, yaga yɛ e ra 
a bemat de be feng wɛt tanga vemo de ba sé beves pyɛ́ ryat. 

36Tosho hin reyɔ̂m bemat, tyɛng sede remo de Da min e tosho reyɔ̂m bemat 

arɔng.” 

Bása Yɛsu e ra râ shɔt 
(Mat 7:1-5) 

37“Yin kwon ra a bemat shɔt wɛt, ko Dagwi a rɔda ba ra a yin yɛ arɔng wɛt. Yin 

gang mwat na shɔt wɛt, ko Dagwi a rɔda ba gang in na yɛ arɔng wɛt. Hàla hin 
a bemat banɛn mɛn, ko Dagwi a rɔda ba hàla a yin bemin arɔng. 

38Nɔngɔs hîn bemat nɔrɔ, ko Dagwi a rɔda nɔng in arɔng. Ba rɔda masa a yin 

na shǐ de ba sila hɛ, hemo de ba ga dugut hɛ, na be ngyɔ pyɛ́ de ya sé e ji mo, 
na ye sila zoo, na ye lusha hɛ, ko ba rɔda shusha yɛ̄ e ji dap min. Yaga shǐ de 
yin e masa a bemat mɛ̀ e hɛ de Dagwi a rɔda to ba masa a yin mɛ̀ arɔng.” 

39Ko Yɛsu a hwo ha a yɛn gwɔrɔ-há hemo, a yang ɛn, “Bwók a rɔda tɔk hwɔlɔ 

a bwók vwɔ arɛt? Ka sede a ra ano, ko mwa hɛn ba rɔda gaba e ji revɔng! 

40Mwat de be masa a yɛ pyɛ a dal mwat de e basa a yɛ wɛt; ko kawɛ mwat a 

rɔda sè tyɛng sede mwât basa mɛ jeng de a tala masâ fwom o. 

41“Yaga sɛ́ de hwó di keshugu e yîs gwa mō, ko hwó tɛ̀ tong na bak cɔgɔt de 

wa sé e yis mō wɛt arɛt? 

42Kɛ e rɛ̌ de hwô tɔk yâng gwa mō, ‘Gabɔk, à gwa, tik na me pat a hwo keshugu 

de ka sé e yis mō’, ko hwo kwong, hwô tɔk di bak cɔgɔt de wa sé e yis 
mō wɛt arɛt? À hwo mwât nenu-neba! Tānga pat bak cɔgɔt de wa sé e yis mō 
e ngyen, ko e bama mo, hwô tɔk di kyɛrɛng, na hwo pat keshugu de ka sé e yîs 
gwa mō.” 

Be tɔk cɔgɔt yi e nèy de ye tɔs 
(Mat 7:16-20; 12:33-35) 

43“Cɔgɔt ryat ye tɔs nèy neves wɛt; ano arɔng, cɔgɔt vyes ye tɔs nèy nerat wɛt. 

44Yaga be tɔk kayɛ cɔgɔt yi e nèy de ye tɔs: Be vos nèy regwi e ra serɔgɔ kɛ 

nèy anap e ra jaal arɔng wɛt. 

45Mwat rwat e ra pyɛ́ ryat yi e pyɛ́ ryat de ya sé e ji yey mɛ; ko mwat vwes e ra 

pyɛ́ vyes yi e pyɛ́ vyes de ya sé e ji yey mɛ arɔng. Yaga e pyɛ́ de ya ga sila yêy 
mwat de ye nunus yi e nu mɛ.” 

Lɔ e ra gbondong na lɔ e ra bazɛk 
(Mat 7:21, 24-27) 

46“Yaga sɛ́ de yin e tang me, ‘À Darwey, à Darwey’, ko yin e kyɛ́ in nà ra pyɛ de 

me ha a yin arɛt? 

47Kawɛ mwat de e vey na me, na a wet betong na neha hom, na a gyeng nɛ — 

ma rɔda dura a yin yerê mwat de yɛ a sé: 

48Yɛ a sé sede mwât lɔk de a cing tîn lɔ mo ciwil, ko a hwo tɛ̀ retis o e ra 

gbondong. Jeng de rwak wa hwo rop, ko tɛmɛ-nshi na pom, na tɛ́s lɔ mo, ko na 
tɔk gang hɛ wɛt, yaga bá kana lɔk hɛ naka. 

49Ko mwat de e wet betong na neha hom wɛt, na a gyeng nɛ wɛt a sé sede 

mwat de a lɔk lɔ mɛ pàk e vwel sana tɛ̀ retis. Jeng de tɛmɛ-nshi na pom, na tɛ́s 
lɔ mo, ko remo-remo, ha vɛ̌ gaba. Hm! Lɔ hane ha gaba gaba ves!” 

Luka 7 
Yɛsu a tɛ̀ sam gbɔng mwat como tyang 

(Mat 8:5-13; Yoh 4:46-53) 

1Jeng de Yɛsu a tala ha a bemat pyɛ́ yemo mwa, a kyè vɔk e Kafarnahum. 

2E hwomo, gbɔng o wo bemât como a vɔk sam de yɛ a nɔng ɛ nerey. Sam o a 

ro ɛ sede ê ku. 

3Jeng de gbɔng o mo a wok rehâ Yɛsu, a hwo tomo bemakûk BeYuda behak 

na yɛ, na be wɔ̀ yang ɛ, yɛ a vey na a ba tɛ̀ sam mɛ tyang. 

4Sede yɛn a pom na Yɛsu, yɛn a dak a yɛ gabɔk sizɔng, ba ye, “Gwɔ̀m o a sé 

mwat de a sé naka na hwo sɛlɛ hɛ, 

5yaga yɛ a tɛ̀ yey na bemat mot, ko yɛ wɛ de a lɔk a wot duk re fongol.” 

6Yɛsu a hwo kyè tanga yɛn. Ko jeng de a wɔ́ bagat na lɔ mo, gbɔng o mo a 

tomo besa mɛ, na be wɔ̀ ha a yɛ wɔgɔ, “À Da, hwo kwon di reyɔ̂m vey 
e ngamo wɛt, yaga ma ka vey na hwo yel e ji lɔ hom wɛt. 

7Yaga ano, ma di ma radɛ me, na me vey na hwo pyɛ hom. Hwo hanat zɔng, 

ko mwât fwom hom a rɔda tɛ̀ tyang. 

8Me pyɛ hom ma sé e nɛ̂n gbɔng mwat mot, ko me arɔng ma vɔk bemât como 

e nɛn hom. Me yâng womo, ‘Kyè!’ ko e kyè; me yâng woro, ‘Vey!’ ko e vey; ko 
me yâng sam hom, ‘Rá pyɛ yemo!’ ko e ra yɛ.” 

9Sede Yɛsu a wok há mɛ mo, a langat hɛ, ko a doyo vɔk na regyɛng bemat de 

re raa hɛ, a yang ɛn, “Ma sé ha a yin, ma ga ka di mwat hwak e ji BeIsrayɛl de 
a tɛ̀ gap mɛ e ra me e gwong gwomo sede mwat womo wɛt!” 

10Jeng de bemat de ba tomo hɛn o ba toyo vɔk e lɔ mo, ko yɛn a sɛ̀ sam o, a 

ga tɛ̀ tyang. 

Yɛsu a sene hwêy kuma yi e reku 

11A ga mak ros wɛt, ko Yɛsu a kyè vɔk e repomo de be tâng rɛ, à Nayin, ko 

bemât masâ fwom mɛ na regyɛng bemat pyak ba kyè tanga yɛ. 

12Jeng de a vey bagat na ruhûp repomo mo, ba sé nusu na revîn mwat. Mwat o 

á sè nju mɛ e neng mɛ, ko neng mɛ mo á sè kuma; ko gbɔng regyɛng bemat yi 
e repomo mo ra sè tanga yɛ. 

13Jeng de Darwey a di kuma mo, a wok nemwishish mɛ, a yang ɛ, “Hwo 

tosho wɛt.” 

14A hwo kyè wɔ bagat, a ra kpap o, ko bemat de ba jut wɛ ba tumal. Ko Yɛsu a 

ye, “À wen! Ma yang o, sogo!” 

15Mwat de á kana ku mo a sangal cik, a hwo ha, ko Yɛsu a to nɔ̂ng neng mɛ hɛ. 

16Bengyip ba vo kawɛ mwat e ji mɛn, ko yɛn a nɔ̂ng Dagwi nerey, ba ye, “Gbɔng 

zarap Dagwi a ga nusu e ji mot!” Ko ba to ye, “Dagwi a ga vey sɛlɛ bemat mɛ!” 

17Há de ba ha e ra Yɛsu ha shara hɛ e mwa sevwêl Yudiya na yɛnɛ̂ sevwêl mwa 

de sa gwɔrɔ sɛ. 

Yohana a tomo bemat na Yɛsu 
(Mat 11:2-6) 

18Yohana arɔng a wok pyɛ́ yemo mwa yi na bemât masâ fwom mɛ, ko a hwo 

yila beba e ji mɛn; 

19a tomo hɛn vɔk na Darwey na be wɔ̀ rangal hɛ, “E hwo wɛ, à mwat de ba ha, 

e kyè vey, kɛ wot e gyeng mwat o hwak arɛt?” 

20Jeng de bemat o ba wɔ́ na Yɛsu, yɛn a yang ɛ, “Yohana wo batisma a tomo 

hot vey na hwo, na wot a ba rangal, e hwo wɛ, à mwat de ba ha, e kyè vey, kɛ 
wot e gyeng mwat o hwak arɛt?” 

21E jeng o, Yɛsu á sè tɛ̀sɛ bemat pyak tyang, vemo de ba tak reyɔm mwa na 

vemo de ba vɔk nezap nerɔ detidetu, tanga vemo de ba vɔk cēng. A to tɛ̀ bebók 
pyak be bɛrɛng jey arɔng. 

22Ko a toyo a bemat de Yohana a tomo hɛn, a yang ɛn, “Tō in vɔk na Yohana, 

na yin a wɔ̀ ha a yɛ pyɛ́ de yin a ga di na yēmo de yin a ga wok wɔgɔ: Bebók 
be tɔk bɛrɛng jey, ko bemat nà bol be tɔk kyè; ba sé tɛ̀ bekparong tyang, ko 
bekpey be tɔk wok há; ba sé sensa vemo de ba ga kushu, ko ba sé basa a 
bepɛng Yɛgɛt Yat. 

23Wo yey pyɛng a womo de a ye bugurɛk yaga me wɛt!” 

Yɛsu a ha e ra Yohana wo batisma 
(Mat 11:7-19) 

24Bama de bemat de Yohana a tomo hɛn ba ga kyè wɛrɛn, Yɛsu a hwo ha na 

bagyɛng bemat e ra Yohana mo, a ye, “Sɛ́ de yin á simo yin a di jeng de yin á 
wɔ́ na Yohana e tê hey ɛ? Yin á wɔ̀ di gwohwěy de gul gwo pɛsɛl gwɛ a? 

25Ko e sɛ́ kwong de yin á wɔ̀ di arɛt? E mwat de a tɔrɔ hɛ na yɔ̀m yat a? Wey, 

vemo de be tɔrɔ hɛn ano ba ga sɛ̀ sangâl neta, ko be sɛsɛm hɛn e nelɔ begbɔng 
begwɔ̀m! 

26Há a me hin, e sɛ́ de yin á wɔ̀ di arɛt? Yin á wɔ̀ di zarap Dagwi a? Ey mwin, 

me ha a yin, yin á di mwat de a dal zarap Dagwi. 

27Yohana wɛ, à mwat o de bà jɛk e ra yɛ e Bwok-basa Dagwi wɔgɔ, “ ‘Di, tom 

hom à womo; ma sé tomo hɛ e nuyel mō, na a yong gwong yaga hwo.’ 

28“Ma sé ha a yin, vit a mwat hwak de ba tɔ ɛ e jey yemo de a dal Yohana na 

nerey. Ko mwa ano, mwat de a dal na nesɛl mwa e ji Segwɔm Dagwi a dal ɛ na 
nerey.” 

29Jeng de yɛn a wok há hemo, bemât mwa tanga bemât serês dyâm yeles na 

pyɛ́ yɛn a ye ey, Dagwi e gas badu e tē. Yɛn a ha ano, yaga yɛn á kana simo 
na Yohana a tɛ̀ a yɛn batisma. 

30Ko BeFarisi tanga bemât basâ Badu ba kyɛ́ ɛn nà ra pyɛ́ de Dagwi e simo be 

ra, yaga yɛn á kana simo na Yohana a tɛ̀ a yɛn batisma wɛt. 

31Ko Yɛsu a to ye, “Ma rɔda tyɛngrɛ bemât jeng yemo na sɛ́ arɛt? Yɛn a sé tyɛng 

na sɛ́ ɛ? 

32Yɛn a sé tyɛng na nèy de na sé sangal e bajang, ko ne yila bemɛn, ne tē, “ 

‘Wot a pɛsɛl a yin jū, ko yin a rɛ̌ wɛt; wot a ra lɛlɛ sin, ko yin a tosho wɛt.’ 

33“Di, Yohana wo batisma a ga vey, a tik rê pyɛ́, ko a to tik sɔ̂ nshî anap, ko yin 

e tē, ‘A vɔk ceng!’ 

34Ko di, Me de ma tɛ́ me mwat ma vey, ma sé re na sɔ, ko yin e tē, ‘Di, mwât 

serwéy na mwât sefeng de a sé sâ bemât serês dyâm yeles na pyɛ́ tanga bemât 
negwɔn neves!’ 

35Bemat de ba sey netsitsɛ̂ng Dagwi be dura, netsitsɛng o na sé mwin.” 

Yɛsu e lɔ Simɔn WoFarisi 

36WoFarisi hwak a rini Yɛsu na a wɔ̀ re pyɛ́ tanga yɛ. Yɛsu a yel e ji lɔ mo, ko a 

sangal na a re pyɛ́. 

37Hwā hwak á sè e ji repomo mo womo de a ragas pyɛ́ vyes. Sede a wok, Yɛsu 

a sé re pyɛ́ e lɔ WoFarisi mo, a hwo wɔ na kefus de ba yong na gwofwa 
alabasta, de ka sila na něy nesang hyɔɔlɔl. 

38A tumal e bamâ Yɛsu bagat na bol mɛ, a tosho, ko nemwishil mɛ na tɔngɔt 

e ra bol Yɛsu. Ano, a yishing nɛ na setôt rato mɛ, a man bebɛrɛ̂k nu mɛ na bol 
mɛ, ko a shushu něy nesang hyɔɔlɔl nane mo e ra vɛ. 

39Jeng de WoFarisi de a rini hɛ pyɛ́ e lɔ mɛ a di ano, a hwo bare e yey mɛ, “Ka 

sede mwat womo a yâng sè zarap Dagwi, ka ê tɔk yerê hwā womo de a sé 
ragas hɛ tanga yerê negwɔn mɛ, yaga a sé hwâ banɛn.” 

40Ko Yɛsu a hanat, a yang ɛ, “À Simɔn, ma vɔk pyɛ cak de mê ha a hwo.” Simɔn 

a yang ɛ, “Ey, à Mwat Basa, hā a me.” 

41Yɛsu a hwo ha a yɛ, a ye, “Bemat behak beba ba wɔ̀ hwɔp dyām na darwey 

hwak; gwining a hwɔp dyām pyɛng naga betungun (500), ko wo neba mo a 
hwɔp yɛ kuru batungun (50). 

42Sede yɛn a to tɔk tala hɛ dyām o wɛt, ko darwey o a hàla a yɛn yɛ̄ e nɔrɔ. Hā 

a me, e wɛ e ji mɛn de ê dal na tɛ̂ yey na darwey o arɛt?” 

43Simɔn a yang ɛ, “E di hom, womo de a hàla a yɛ dyām de ya dal.” Ko Yɛsu a 

ye, “Há mo ha sé tyɛng.” 

44A doyo vɔk na hwā mo, ko a yâng Simɔn, “Hwà di hwā womo a? Ma vey e lɔ 

mō, ko hwà ka nɔng me nshi, na me kus mɛ̀ bol hom wɛt, ko hwā womo a sing 
bol hom na nemwishil mɛ, a to yishing vɛ na setôt rato mɛ arɔng. 

45Hwà to man ranang mō na me na hwo dura, hwà sey me wɛt, ko hwā womo 

a ga tik manas bebɛrɛ̂k nu mɛ na bol hom yimo de ma vey wɛt. 

46Hwà shushu něy e rato hom wɛt, ko yɛ a ga shusha něy nesang hyɔɔlɔl e bol 

hom. 

47Yaga ano, ma sé ha a hwo, gbɔng tɛ̂ yey mɛ ha dura, ba ga hàla a yɛ banɛn 

mɛ pyak. Ko mwat de ba hàla a yɛ banɛn mɛ hyet, yɛ arɔng e dura tɛ̂ yey hyet 
zɔng.” 

48Ko Yɛsu a yâng hwā mo, “Ba ga hàla a hwo banɛn mō.” 

49Bwang bemat de ba sé e sangal e dem rê pyɛ́ ba hwo ha na bemɛn, “E wɛ̌ 

mwat a womo de e tɔk hàla banɛn arɛt?” 

50Ko Yɛsu a to yâng hwā mo, “Ba ga sey o, yaga hwà tɛ̀ gap mō e ra me wɔgɔ, 

mê tɔk sey o. Kyè tyang kala!” 

Luka 8 
Beha de ba kyè tanga Yɛsu 

1A ga mâk ros wɛt, ko Yɛsu a kyě kyè e bapomo tanga bemajey, na a shara 

Yɛgɛt Yat wɔgɔ, Dagwi a rɔda re negwɔm e ra jey. Bemât masâ fwom mɛ kuru 
na vɛ beba ba sé tanga yɛ. 

2Beha behak arɔng ba kyè tanga yɛ, vemo de á kana paa cēng yi e ji mɛn, ko á 

kana tɛ̀sɛ hɛn tyang yi e nerɔ mɛn arɔng. Yɛn vɛ, à Marya wo Magdala, de bá 
kana paa cēng tyaama yi e ji mɛ, 

3na Yowana hwâ Kuza de á sè gbɔng mwât fwôm Herodes, na Susana, tanga 

bwang beha mo pyak de ba sɛlsɛ Yɛsu na bemât masâ fwom mɛ yi na pyɛ̂ vɔ 
mɛn. 

Gwɔrɔ-hâ mwât berê yére 
(Mat 13:1-9; Mar 4:1-9) 

4Bemat bá sè vɛ̀sɛ na Yɛsu yi e bapomo detidetu; ko jeng de gbɔng regyɛng 

bemat ra ga tula hɛ, Yɛsu a hwo ha a yɛn gwɔrɔ-há hemo, a yang ɛn: 

5“Mwat hwak a nusu na a wɔ̀ bere yére. Jeng de a sé bere yére mo, cak ya 

gaba e tê gwong, ko bemat ba bɔrɔs yɛ̄, ko benon ba tɔng yɛ̄. 

6Cak ya gaba e kwɔ̂n kusha, ko jeng de ya vungu, ya hworok, yaga nefongôl 

kwɔn o na sé yɔkyɔk wɛt. 

7Cak ya gaba e kwɔ̂n serɔgɔ, ko rɔgɔ mo ha ras mwa tanga yɛ̄, ko ha vo yɛ̄. 

8Cak arɔng ya gaba e ji nefongol nerat. Ya ras, ya tɛ̀ yéneng, ko ba sɛ̀ pyɛ́ de 

ba bere zang naga (100).” E yɛnɛ mo, Yɛsu a ha na gbɔng fwɔ, a ye, “Mwat de 
a vɔk betong, tik na yɛ a wok!” 

Retîn gwɔrɔ-há mo 
(Mat 13:10-17; Mar 4:10-12) 

9Ko bemât masâ fwôm Yɛsu ba hwo rangal hɛ pyɛ de gwɔrɔ-há mo ha ha. 

10Yɛsu a hanat, a yang ɛn, “A sé e yin vɛ de ba nɔng in tɔ̂k pyɛ̂ neyaàng Segwɔm 

Dagwi. Ko bwang bemat yɛn e wokos pyɛ́ mo yi e gwɔrɔ-há, yaga na yɛn a 
bɛrɛng, ko yɛn ê di wɛt, yɛn ê wok, ko yɛn ê tɔk wɛt.” 

Yɛsu a nɔng cap gwɔrɔ-há mo 
(Mat 13:18-23; Mar 4:13-20) 

11Yɛsu a to yang ɛn, “Gwɔrɔ-há mo ha kwey ngan: Yére mo ya sé rehâ Dagwi. 

12Yére de ya gaba e ra gwong ya sé sede bemat de be wok rɛ. Ko gwɔ̀m cēng 

e vey, ko e hashe reha mo yi e neyey mɛn, yaga na yɛn a kwon sey tsak o, na 
be sey neken mɛn wɛt. 

13Yére de ya gaba e ra kusha ya sé sede bemat de be wok reha mo, ko be sey 

rɛ na yey pyɛng. Reha mo re tɛ̀ berinis wɛt, yɛn e sey tsak o jeng tyɔng zɔng, 
ko e jeng setɔgɔs yɛn e to ɛn na bama. 

14Yére yemo arɔng de ya gaba e ji serɔgɔ ya sé sede bemat de be wok reha mo, 

ko hywɛ-hywɛ bɔrɔ̂k pyɛ̂ jey, na netâ yas, tanga raà netâ pyɛ̂ jey yemo ne sila 
neyey mɛn, ne vo reha mo, ko be sɛ̀ pyɛ cak yi na yɛn wɛt. 

15Ko yére de ba bere e ji nefongol nerat kwong ya sé sede bemat de be wok 

reha mo, yɛn a vɔk rɛ naka na yey rining, be gyenges rɛ, ko yɛn e niri, sɛ̌ ba sɛ̀ 
pyɛ ryat yi na yɛn.” 

Kywa-kya de ba ye gup na kwɛt 
(Mar 4:21-25) 

16“Vit a mwat de e tɛ̀ kya e kywa-kya, na a ye gup a wɛ na kwɛt, kɛ na a tik wɛ 

e nɛ̂n gwat. Ê jāma kwɔn de ha sé garang, na a tik ɛ̀ wɛ, yaga na bemat de be 
yel e duk be bɛrɛng negbey o. 

17Vit a pyɛ de ba ga kana lɛrɛ, de ba rɔda ba nusu na yɛ e jey wɛshɛrɛk wɛt; ko 

vit a pyɛ de ba ga kana bang, de ba rɔda tik nà tɔk yɛ na be to wunta yɛ 
dɛdɛrɛng wɛt. 

18“Tē in naka kwong na gwong de yin e wokos há, yaga mwat de a vɔk pyɛ cak, 

ba rɔda to gwɛ̌ a yɛ. Ko yɛ womo de a vɔk pyɛ wɛt, ba rɔda sey ɛ̀ yi na yɛ kepyɛ 
de e bare, ka sé kemɛ.” 

Nêng Yɛsu na begwa mɛ 
(Mat 12:46-50; Mar 3:31-35) 

19E jeng yane, nêng Yɛsu na begwa mɛ ba hwo vey na yɛ, ko yɛn a tɔk wɔ bagat 

na yɛ wɛt, yaga bemat ba kat. 

20Bemat o ba yâng Yɛsu, “Di, neng mō na begwa mō ba sé e tumal e majey, 

yɛn e simo be di o.” 

21Ko Yɛsu a hanat a yɛn mwa, a yang ɛn, “Di, neng hom na begwa hom à vemo 

de be wok rehâ Dagwi, na be ra fwom na rɛ.” 

Yɛsu a tɛ̀ gwogul gwo tumal 

(Mat 8:23-27; Mar 4:35-41) 

22Tuhak, Yɛsu a yel e dwa-nshi tanga bemât masâ fwom mɛ, ko a yang ɛn, “Tik 

na wot a ye dɔ vɔk e gurâ gworep gworo.” Ko yɛn a kyè. 

23Sede yɛn a sé e ji kwɛngɛl o, Yɛsu a vɛ̌ hwo nevwa. Ko gwogul gwa nusu, 

gwa pɛsɛl rep o na gap, dwa mo wa hwo sila na nshi, ko bwang o tyɔng yɛn a 
wey. 

24Bemât masâ fwom o ba wɔ́ na Yɛsu, ba shina hɛ, ba yang ɛ, “À Da, à Da! Wot 

a sé kyè wɔ̀ ye pyɔp!” Yɛsu a sogo, a gyong gwogul o tanga bagun nshi de ba 
ra yol, ko gwogul o gwa tumal, ko kwɔn o ha ye yuu. 

25Ko a rangal hɛn, a ye, “Yaga sɛ́ de yin a tɛ̀ gap min e ra me wɛt arɛt?” Yɛn a 

wok bengyip, ko yɛn a langat hɛn, ba hwo tâng bemɛn, “Kée! E wɛ̌ mwat a 
womo de a nɔ̂ng gwogul na nshi nu, ko be gyeng há mɛ arɛt?” 

Yɛsu a tɛ̀ mwat de a vɔk cēng tyang 
(Mat 8:28-34; Mar 5:1-20) 

26Yɛn a kyè, sɛ̌ ba wɔ̀ wul yɛnɛ̂ sevwêl BeGerasa de sa sé e gura gworo gwô 

Gworep Galili. 

27Sede Yɛsu a sé gyirik yi e dwa-nshi e rekwogom, ko mwat hwak wo 

repomo mo de a vɔk cēng e rato mɛ a man na yɛ. A ga ros vit a tɛ̀ berugu, ko a 
sangal e lɔ wɛt sɛ̌ e tara de be lɛsɛ ɛ̀ bavîn bemat. 

28Sede a di Yɛsu, a pɛl sekun, ko a gaba e nuyel mɛ, a hwo gbɔ na gbɔng fwɔ, 

a ye, “À Yɛsu, Hwey Dagwi De A Dal Na Reto Mwa! Hwó simo sɛ́ na me arɛt? 
Ma sé ra won na hwo, hwo dura a me reyɔm wɛt!” 

29A ha ano, yaga Yɛsu a ga kana nɔ̂ng ceng o nu, ye nusu yi e ji mɛ. Zang pyak 

ceng o yá kana hwosom hɛ, ko mwa ano de bá rɔgɔs vɔ mɛ tanga bol mɛ na 
ngyang, ko bá tɛ̀ bemat be bɛrɛng hɛ, á kwɔrɔs ngyang o, ko ceng o yá gangas 
hɛ a kyè vɔk e hey. 

30Yɛsu a rangal hɛ, a ye, “Be tang o, à wà arɛt?” Ko mwat o a toyo a yɛ, a ye, 

“Be tang me, à Pyak.” A ha ano, yaga cēng pyak ya ga kana yel e ji mɛ. 

31Cēng o ya ra won na Yɛsu, yɛ̀ a kwon pat yɛ̄ vɔk e revɔng de ra vɔk yɛnɛ wɛt. 

32Kwarâ bezà rwey o gwa losho hɛ bagat e hwomo, gwa sé re sehwey e vwâ 

raku. Ko cēng o ya ra won na Yɛsu, ka a tik yɛ̄ ye wɔ̀ yel e bezà mo, ko a tik yɛ̄. 

33Cēng o ya nusu yi e ji mwat o, ko ya wɔ̀ yel e ji bezà mo. Kwara mo mwa gwa 

hwo tele cidirang e vwak, gwa wɔ̀ gaba e gworep, ko nshi mo na vo gwɛ. 

34Sede bemât gyeng bezà mo ba di pyɛ de ya ga té, yɛn a jut setele, ko ba wɔ̀ 

shara há mo e ji repomo tanga bemajey arɔng. 

35Bemat ba nusu, na be wɔ̀ di pyɛ de ya ga té. Yɛn a vey na Yɛsu, ko yɛn a sɛ̀ 

mwat de cēng yá kana nu ɛ yi e ji mɛ e sangal e cât bol Yɛsu. A ga bang ɛ na 
berugu, ko nehywɛ mɛ arɔng na ga to ɛn. Ko yɛn mwa ba wok bengyip. 

36Vemo de bá kana di, yɛn a ha a bemat o gwong de Yɛsu a tɛ̀ mwat de a kana 

vɔk cēng tyang. 

37Ko mwa bemat yi e yɛnɛ̂ sevwêl BeGerasa ba ra won na Yɛsu, na a hàla kwɔn 

mɛn, yaga yɛn a wok bengyip sizɔng. Ko Yɛsu a yel e dwa-nshi, na a to ɛ. 

38Mwat de cēng ya nusu yi e ji mɛ a hwo ra won na yɛ, a ye, “Mê tɔk kyè tanga 

hwo arɛt?” Ko Yɛsu a tɛ̀ ɛ e gwong, a yang ɛ, 

39“Tō o vɔk e lɔ, na hwo wɔ̀ ha a bemat gbɔng pyɛ de Dagwi a ga ra a hwo.” 

Mwat o a kyè, ko a hwo shara e ji repomô mwa rehâ gbɔng pyɛ de Yɛsu a ga 
ra a yɛ. 

Hwông Yairus na hwā de a ra rugû Yɛsu 
(Mat 9:18-26; Mar 5:21-43) 

40Jeng de Yɛsu a to wɔ̀ wul gurâ gworep, regyɛng bemat ra sey ɛ, yaga yɛn 

mwa bá sè gyeng ɛ. 

41Ko mwât nuyêl duk re fongol hwak de ba tang ɛ, à Yairus a hwo yi. A pom, a 

gaba e nuyêl Yɛsu, a ra won na yɛ, na a wɔ́ e lɔ mɛ, 

42yaga hwóng mɛ a wane gwining de a vɔk, ko ê dal wɛt. Hwóng mɛ mo a vɔk 

neshey sede kuru na nɛ neba. Sede Yɛsu a sé kyè, bemat ba ngyɔ hɛ e kawɛ 
bak. 

43Ko hwā hwak á sè e hwomo de á sè tak reyɔm na serɔ̂ telê nemi neshey kuru 

na nɛ neba, [á wey na mwa pyɛ́ de a vɔk e nelɔ bevwoshon,] ko vit a hwak de 
á tɔk tɛ̀ ɛ tyang. 

44Hwā mo a vey yi e bamâ Yɛsu, a ra nû gworugu mɛ, ko remo-remo, telê nemi 

mɛ mo ha tumal. 

45Ko Yɛsu a rangal, a ye, “E wà de a ra me ɛ?” Sede kawɛ mwat a tono, Bitrus 

a yang ɛ, “À Da, di bemât mwa ba gwɔrɔ hwo, ko yɛn a sé ngyɔ hwo!” 

46Ko Yɛsu a ye, “Mwat hwak a ga ra me, yaga ma tɔk, ba ga ra fwom na reto 

hom de me ra mɛ̀ pyɛ̂ bes.” 

47Jeng de hwā mo a di, a tɔk lɛrɛ tó mɛ wɛt, a wɔ́ na vôw rebek, ko a gaba 

e nuyêl Yɛsu. E hwomo e bayîs kawɛ mwat, a ha a yɛ pyɛ de ya tɛ̀, a ra ɛ, na 
gwong de a tɛ̀ tyang e ji jeng o. 

48Yɛsu a yang ɛ, “À hwóng hom, ba ga tɛ̀ o tyang, yaga hwà tɛ̀ gap mō e ra me, 

mê tɔk tɛ̀ o tyang. Kyè tyang kala!” 

49Jeng de Yɛsu a sé ha ano, mwat hwak a vey yi e lɔ Yairus, ko a yang ɛ, 

“Hwóng mo a ga tala hɛ; hwo ká hwo to nɔ̂ng Mwat Basa yɔ́m wɛt.” 

50Sede Yɛsu a wok ano, a yâng Yairus, “Nemi ne gaba a hwo e yey wɛt! Tɛ̀ gap 

mō e ra Dagwi zɔng, ko hwóng mo ê to sè naka!” 

51Jeng de a pom e lɔ mo, a tik na mwat hwak a yel wɛt sɛ̌ Bitrus, na Yohana, 

na Yakɔp, tanga da na nêng hwong o. 

52Kawɛ mwat e hwomo a sé tosho na dâk sekun yaga rekû hwong o. Ko Yɛsu 

a yang ɛn, “Yin tosho wɛt! Hwōng o a ga ku wɛt, a sê nevwa zɔng!” 

53Yɛn mwa ba hwo shɛgɛsh hɛ, yaga yɛn a tɔk, a ga ku. 

54Ko Yɛsu a kaba hɛ na vwɔ, a yang ɛ, “Sogo, à hwong!” 

55Neken mɛ na to ɛn, ko a pere sogo. Ko Yɛsu a ha a yɛn, yɛn a nɔng ɛ pyɛ́ na 

a re. 

56Dâ hwong o na neng mɛ ba langat hɛn sizɔng, ko Yɛsu a nɔng ɛn nu, yɛn a 

ha a mwat hwak pyɛ de ya ga té wɛt. 

Luka 9 
Yɛsu a tomo bemât masâ fwom mɛ 

(Mat 10:5-15; Mar 6:7-13) 

1Yɛsu a yishi bemât masâ fwom mɛ kuru na vɛ beba e dem hining, ko a nɔng 

ɛn reto na nu, na yɛn a paa cēng mwa, na yɛn a tɛ̀ nerɔ tyang arɔng. 

2A tomo hɛn na be wɔ̀ shara rehâ Segwɔm Dagwi, na be tɛ̀sɛ vê serɔ tyang 

arɔng. 

3Ko a yang ɛn, “Yin jut pyɛ cak yaga kwɛngɛl o wɛt. Yin vɔk gwele, kɛ malâ won, 

kɛ kpam-tuk, kɛ dyām wɛt; yin to gwɛ̌ gworugu gwohwak arɔng wɛt. 

4Ko kahɛ lɔ de yin ê gyirik ɛ̀, sangal hin e lɔ mo sɛ̌ jeng de yin e ba sogo. 

5Ko e kahɛ kwɔn de bemat o bê sey in wɛt, hàla hin repomo mo, na yin a pagat 

búm de gwa dyɛng e bol min. Hane hê sè túsa na yɛn!” 

6E bama mo, bemât masâ fwom mɛ ba nusu, ko yɛn a kyě kyè e bemajêy mwa; 

ba kyě basa Yɛgɛt Yat, ko ba kyě tɛ̀sɛ bemat e kahɛ kwɔn tyang. 

Á sè a Herodes kpɛɛ na rekû Yohana 
(Mat 14:1-12; Mar 6:14-29) 

7Jeng de Herodes, yɛ gbɔng gwɔ̀m sevwêl Galili, a wok rehâ pyɛ̂ mwa de ye 

kyě té, a sé a yɛ kpɛɛ e ra yɛ̄ tyɔng wɛt, yaga bemat behak ba tē, ba ga to sene 
Yohana wo batisma yi e reku. 

8Behak ba tē, Eliya a ga to nusu, ko behak kwong ba tē, a sé gwining e ji 

bezarap Dagwi vê raane de a to sé na neken. 

9Ko Herodes a ye, “Yaa kukuuk! Ma ga tɛ̀ be tùt ratô Yohana. Ko e wɛ̌ mwat a 

womo de me wokos pyɛ́ yemo e ra yɛ̀ arɛt?” Ko a kyě ra begwong de ê di Yɛsu. 

Yɛsu a nɔ̂ng beras gu batungun pyɛ̂ re 

(Mat 14:13-21; Mar 6:30-44; Yoh 6:1-14) 

10Bemât masâ fwôm Yɛsu ba vɛ̄ hɛn, ko yɛn a ha a Yɛsu yɛnɛ̂ pyɛ́ de yɛn a ga 

ra. A jut ɛn, ko a kyè na yɛn zɔgɔ̂ hɛn vɔk e repomo rehak de be tâng rɛ, à Bet-
Saida. 

11Jeng de bemat ba wok ano, yɛn a raa hɛ. A sey ɛn, ko a basa a yɛn rehâ 

Segwɔm Dagwi. A tɛ̀sɛ bemat tyang vemo de be simo be tɛ̀ ɛn tyang. 

12Sede gwi gwa vey bagât gaba, bemât masâ fwom mɛ kuru na vɛ beba ba vey 

na Yɛsu, yɛn a yang ɛ, “Tɛ̀ bemat o e gwong, yaga na yɛn a kyè vɔk 
e nebapomo na nelɔ de na sé bagat, na yɛn a wɔ̀ jāma nekwɔn pɔlɔ tanga pyɛ̂ 
re, yaga kwɔn hemo ha sé vit a mwat.” 

13Ko Yɛsu a toyo a yɛn, a ye, “Yin pyɛ min, nɔng in hɛn pyɛ cak na be re.” Yɛn 

a ye, “Kée kaà! Mwa pyɛ́ de wot a vɔk ya sé bāgat kpam-tuk batungun na betɔk 
beba, sɛ̌ hwó simo wot a wɔ̀ sey a bemat vemo mwa pyɛ̂ re arɛt?” 

14Beras de ba sé e hwomo ba sé sede gu batungun (5,000). Ko Yɛsu a yâng 

bemât masâ fwom mɛ, “Tɛ̀ in bemat o na be sangal bagyɛng o bagyɛng o, ko 
karɛ mo re vɔk bemat sede kuru batungun (50).” 

15Yɛn a ra ano, ko ba tɛ̀ bemat o mwa be sangal e vwel. 

16Ano Yɛsu a jut bāgat kpam-tuk vane batungun tanga betɔk beba mo, a tɛ̀ 

bayis mɛ vɔk e lagwi, a feng a Dagwi yaga pyɛ́ mo, a hwo kwɔ́rɔs o, ko a nɔ̂ng 
bemât masâ fwom mɛ na be gas a bemat. 

17Yɛn mwa ba re, ba siris. Bwang o gwa pɔl, ko bemât masâ fwom mɛ mo ba 

to sila sháp kuru na yɛ bya (12) na cɛ́k o de ya pɔl. 

Bitrus a nɔng nuha e ra Yɛsu 
(Mat 16:13-19; Mar 8:27-29) 

18Tuhak jeng de Yɛsu á sè ra won nju mɛ, bemât masâ fwom mɛ ba wɔ́ na yɛ. 

Ko a rangal hɛn, a ye, “Bemat be tē ma sé wà arɛt?” 

19Yɛn a yang ɛ, “Behak be tē, hwà sé Yohana wo batisma; behak, Eliya; ko 

behak kwong be tē, hwà sé gwining e ji bezarap Dagwi vê raane de a sene yi 
e reku.” 

20Ko Yɛsu a to rangal hɛn, a ye, “Ko sɛ̌ yin ɛ̄, yin e tē ma sé wà arɛt?” Bitrus a 

toyo a yɛ, a yang ɛ, “Hwà sé Mwat de Dagwi a kasa na a sey bemat.” 

Yɛsu a ha e ra reyɔm na reku mɛ 
(Mat 16:20-28; Mar 8:30—9:1) 

21Ko Yɛsu a tusa hɛn, a nɔng ɛn nu, a yang ɛn, “Yin ha a mwat hwak há 

hemo wɛt!” 

22A to yang ɛn, “A sé gbing-gbing na Me de ma tɛ́ me mwat me di reyɔm pyak, 

ko bemakuk, na begbɔng bepiris, tanga bemât basâ Badu ba rɔda kyɛ́ ɛn me. 
Yɛn a rɔda mɔrɔ me, ko e tuk hê tat ba rɔda sene me yi e reku.” 

23Ko a ha a yɛn mwa, a ye, “Ka sede mwat hwak e simo na a raa me, gbing-

gbing na yɛ a ye bam a tó mɛ, na a jut cɔ́gɔt-kak mɛ kahɛ tuk, na a raa me. 

24Yaga mwa mwat de e simo a sey neken mɛ a rɔda bidɛ nɛ; ko mwa mwat de 

a ye waa a neken mɛ, yaga e raa me, a rɔda sey nɛ. 

25Fwom o gwɛ a sɛ́, ka sede mwat a bensa pyɛ̂ mwa e jey, ko e yɛnɛ mo a bidɛ 

neken mɛ, kɛ a wey na nɛ arɛt? 

26Ka sede mwat a vo rekyen hom tanga rekyên reha hom, ko Me de ma tɛ́ me 

mwat ma rɔda ba vo rekyen mɛ jeng de mê ba vey na gbɔng nerat hom, tanga 
gbɔng nerât Da hom, tanga ne betom-lagwi vê jɛrɛ. 

27Mwin me ha a yin: Behak ba sé e tumal e ngamo de be ba kushu wɛt, sɛ̌ yɛn 

a ba di Dagwi a hwo re negwɔm e ra jey e ngyen.” 

Bemât Yɛsu betat ba di gbɔng nerat mɛ 
(Mat 17:1-8; Mar 9:2-8) 

28E bamâ nepɔlɔ sede rwit na há hane, Yɛsu a jut Bitrus, na Yohana, tanga 

Yakɔp, ko a kyè na yɛn vɔk e raku na a wɔ̀ ra won. 

29Jeng de a sé ra won, bwang bayis mɛ gwa hwo sege hɛ, ko berugu mɛ ba 

hwo pɛngɛ pes, ba nɛp sizɔng. 

30E ji jeng, bemat beba ba sé ha na yɛ; yɛn vɛ, à Mose na Eliya. 

31Yɛn a nusu na gbɔng nerat ne lagwi, ko yɛn a sé ha na Yɛsu e ra gwông 

kwɛngɛl mɛ vɔk na bedabeda mɛ gwomo de a rɔda sila gwɛ e Yɛrusalɛm. 

32Bitrus tanga besa mɛ ba sé vos nevwa. Ko jeng de yɛn a sene wɛng-wɛng, 

yɛn a di gbɔng nerât Yɛsu, ko yɛn a to di bemat beba de ba sé e tumal tanga 
yɛ. 

33Sede bemat o ba sé kyè wɔ̀ tik Yɛsu, Bitrus a yang ɛ, “À Da, a sé naka de wot 

a sé e ngamo! Tik na wot a yong buk tat: Gwining yaga hwo, gwining yaga 
Mose, ko gwining o yaga Eliya arɔng.” Ko Bitrus pyɛ mɛ mwin a tɔk pyɛ de a sé 
ha wɛt. 

34Jeng de a rɔ̌ ha, rele ra yi, ra tɛ̀ necam e ra yɛn. Ko bemât masâ fwom o ba 

wok bengyip jeng de rele mo ra bang ɛn. 

35Ko fwɔ gwa hwo yi e ji rele mo, gwa ye, “Hwey hom a hemo de ma ga kasa 

hɛ! Wok in hâ hɛ!” 

36Jeng de fwɔ mo gwa tala hɛ, yɛn a to di Yɛsu e hwomo nju mɛ. Bemât masâ 

fwom mɛ mo ba tik pyɛ́ yane mwa e neyey mɛn; ko e negasi mo yɛn a ha a 
mwat hwak pyɛ cak e ra pyɛ de yɛn a ga kana di wɛt. 

Yɛsu a tɛ̀ hwey de ha vɔk ceng tyang 
(Mat 17:14-18; Mar 9:14-27) 

37E nusu hwol, sede yɛn á sè gyirik yi e raku mo, gbɔng regyɛng bemat ra man 

na Yɛsu e gwong. 

38Mwat hwak e ji bemat o a hwo yila na gap, a ye, “À Mwat Basa! Gabɔk wɛt, 

di a me hwey hom, hɛ a hemo hining de ma vɔk! 

39Ceng ye hwosom hɛ hák, ko ye tɛ̀sɛ hɛ he dak sekun e jeng o, ye tɛ̀ cushu ye 

vos hɛ, sɛ̌ ha paa fulu yi e nu. Ye sǎ e de tak a hɛ reyɔm, ko ye hàla hɛ dey wɛt. 

40Ma ga ra won na bemât masâ fwom mō na be pat ceng o, ko ba tɔk pat 

yɛ wɛt.” 

41Yɛsu a hanat, a yang ɛn, “À yin bemât jeng yemo de yin a tɛ̀ gap min e ra 

Dagwi wɛt, ko neyey min na sé gbarak! Mê sangal tanga yin, na me niri na yin 
vɔk e yɛ̌ jeng arɛt?” Ko a yâng dâ hwey o, “Vey na hwey mō mo e ngamo.” 

42Jeng de hwey o ha sé kyè wɔ na Yɛsu, ceng o ya bomo hɛ e vwel, ya tɛ̀ cushu 

ye vo hɛ. Ko Yɛsu a gyong ceng o, a tɛ̀ hwey o tyang, ko a to nɔ̂ng dâ hɛ hɛ. 

43Bemât mwa ba langat hɛn jeng de ba di gbɔng retô Dagwi. 

Yɛsu a to ha e ra reku mɛ 
(Mat 17:22-23; Mar 9:30-32) 

Jeng de bemat o ba rɔɔ langat hɛn kayɛ pyɛ de yɛ a ra, ko Yɛsu a ha a bemât 
masâ fwom mɛ, a yang ɛn, 

44“Wet in betong na pyɛ de me kyè wɔ̀ ha a yin! Ba rɔda nára Me de ma tɛ́ me 

mwat e vɔ bemat.” 

45Ko yɛn a tɔk pyɛ de Yɛsu a ha wɛt. Ba lɛrɛ a yɛn há mo, yaga na yɛn a tɔk wɛt. 

Ko yɛn a tɔk rangal hɛ arɔng wɛt, yaga yɛn a wok bengyip. 

E wɛ̌ de a dal na nerey arɛt? 
(Mat 18:1-5; Mar 9:33-37) 

46Ko bemât masâ fwôm Yɛsu ba hwo ra cuna e ji mɛn wɔgɔ, e wɛ̌ e ji mɛn de a 

dal na nerey arɛt? 

47Jeng de Yɛsu a tɔk báre mɛn, a jut hwey hak, ko a tɛ̀ hɛ he tumal e vwara mɛ. 

48A yang ɛn, “Kawɛ mwat de a sey hwey hemo e ji reza hom, a sé e me de yɛ 

a sey. Ko kawɛ mwat de a sey me, a sey womo de a tomo me arɔng. Yaga 
mwat de a dal na nesɛl e ji min mwa, e yɛ de a dal na nerey.” 

Womo de e kyɛ́ ɛ hin wɛt a sé mwìn 
(Mar 9:38-40) 

49Yohana a hwo ha, a yang ɛ, “À Da, wot a ga di mwat hwak á sè paa cēng e ji 

reza mō, ko wot a yang ɛ, yɛ a tik, yaga yɛ a sé e ji mot wɛt.” 

50Ko Yɛsu a yang ɛ, “Yin ro ɛ mɛ̀ wɛt, yaga mwat de a kyɛ́ ɛ hin wɛt a sé mwìn.” 

Bemât kepomô Samariya ba kyɛ́ ɛn Yɛsu 

51Sede jeng de bê jut Yɛsu vɔk e lagwi ya vey bagat, a tɛ̀ e yey mɛ na a kaba 

gwong vɔk e Yɛrusalɛm. 

52A tomo bemât masâ fwom mɛ na be tānga kyè e ra yɛ. Yɛn a sogo, ko ba wɔ̀ 

yel e ji kerepomo kehak ke bemât Samariya, na be yong a yɛ kayɛ pyɛ. 

53Ko bemât kerepomo mo ba simo be sey Yɛsu wɛt, yaga a kaba gwong vɔk 

e Yɛrusalɛm. 

54Jeng de Yakɔp na Yohana, beba e ji bemât masâ fwom mɛ, ba wok ano, yɛn 

a ye, “À Darwey, hwó simo na wot a yila kya yi e lagwi, na he gaba na he re 
ɛn arɛt?” 

55Ko Yɛsu a doyo vɔk na yɛn, a gyong ɛn. 

56Ano kwong, yɛn mwa yɛn a re nuyel vɔk e kerepomo kehak. 

Bemat de ba ye, bê raa Yɛsu 
(Mat 8:19-22) 

57Sede yɛn á sè kyè e gwong, mwat hwak a hwo yâng Yɛsu, “Ma rɔda raa hwo 

vɔk e kahɛ kwɔn de hwô vɔk ɛ̀.” 

58Ko Yɛsu a toyo a yɛ, a ye, “Benɛ́t ba vɔk bavɔng mɛn, nenon arɔng na vɔk 

barɛngɛ mɛn; ko Me de ma tɛ́ me mwat ma vɔk kwɔn de mê dyɛng ɛ̀ na me 
pɔnglɔ wɛt.” 

59A yâng mwat hwak, “Raa me.” Ko mwat o a ye, “À Da, tik me, na me tānga 

wɔ̀ lɛrɛ da hom e ngyen.” 

60Yɛsu a toyo a yɛ, a yang ɛ, “Tik bavîn bemat be lɛsɛ bemɛn. Ko hwo, ci na 

hwo wɔ̀ shara rehâ Segwɔm Dagwi.” 

61Mwat o hwak a yâng Yɛsu, “À Da, ma rɔda raa hwo. Ko tik na me tānga wɔ̀ 

yâng bemât lɔ hom kala e ngyen.” 

62Yɛsu a yang ɛ, “Mwat de a kaba ron na a how mɛ̀ cap, ko a sé bɛrɛng bama, 

yɛ a jam yaga fwôm Segwɔm Dagwi wɛt.” 

Luka 10 
Betom kuru bataama na vɛ beba 

(Mat 9:37-38; 10:5-15) 

1E bama mo, Yɛsu a to kasa bemat behak kuru bataama na vɛ beba (72), a 

tomo hɛn bibeba na be tānga kyè e ra yɛ vɔk e karɛ repomo tanga kahɛ kwɔn 
de yɛ pyɛ mɛ ê kwɔk wɔ ɛ̀. 

2Ko a yang ɛn, “Bwal o gwa sé pyak, ko bemât fwom o ba sé hyet zɔng. Yaga 

ano, rá in won na Darwey, yɛ dâ bwal o, na a bin tomo bemat vɔk e de bwal 
mɛ mo. 

3Kyè in! Ma sé tomo hin sede nèy vyēl pyɛng vɔk e ji bebwá. 

4Yin vɔk berabâk dyām, kɛ malâ won, kɛ bekpatak wɛt. Yin tumal na yin a yâng 

mwat hwak show e gwong arɔng wɛt. 

5Kahɛ lɔ de yin ê gyirik ɛ̀, tānga yē in, ‘Tik na Dagwi a tɛ̀ bemât lɔ hemo be 

sangal tyang na bemat!’ 

6Ka sede mwat de a sé e ji lɔ mo a simo na a sangal tyang na bemat, ko té 

show hê netyang o hê sè mɛ́. Ka ano wɛt, ko ha rɔda to ɛ vey na yin. 

7Sangal hin e lɔ mo, na yin a re, na yin a sɔ kayɛ pyɛ de yɛn ê nɔng in, yaga a 

jam na be tala mwât fwom pyɔlɔ mɛ. Yin segsa nelɔ wɛt. 

8Karɛ repomo de yin ê yel ɛ̀, ko bemat o ba sey in, ré in pyɛ́ de ba nɔng in. 

9Tɛ̀sɛ hin bemât serɔ̂ repomo mo tyang, ko yē in, ‘Jeng ya ga vey bagat de 

Dagwi ê re negwɔm e ra yin.’ 

10Ko karɛ repomo de yin ê yel ɛ̀, ko bemat o ba sey in wɛt, kyě kyè in e nehyok 

mɛn, yē in, 

11‘Wot ê ka tik bûm repomo min de gwa dyɛng e bol mot sana yishing gwɛ wɛt. 

Hemo ha rɔda sè túsa na yin. Ko mwa ano, bàre hin, jeng ya ga vey bagat de 
Dagwi ê hwo re negwɔm e ra jey.’ 

12Ma sé ha a yin, tuk de Dagwi a rɔda ba ra shɔt, a rɔda ba tosho reyɔ̂m repomô 

Sɔdɔm a dal toshô reyɔm mɛ na repomo rane mo.” 

Gawêy bapomo sana sey tsak o 
(Mat 11:20-24) 

13“Yaa kukuuk! Gawey e ra yin, à bemât repomô Kɔrasin! Gawey e ra yin, à 

bemât repomô Bet-Saida! Ka sede ba yâng ra pyɛ̂ bes yemo e bapomô Tur na 
Sidɔn de ma ra e ji min, ka yimo bemat o ba ga yâng sangal e cɛ̂k berugu, na 
be tɛ̀sɛ fongol pwɛ̀ng e berato mɛn, na be dura, yɛn a ga doyo yi e banɛn mɛn! 

14Ko tuk de Dagwi a rɔda ba ra shɔt a rɔda ba tosho reyɔ̂m bapomô Tur na 

Sidɔn a dal toshô reyɔm mɛ na yin. 

15Ko à yin bemât Kafarnahum! Yin e bare, ba rɔda jut in vɔk e lagwi arɛt? Wey! 

Ba rɔda ba bomo hin e kwɔ̂n kya!” 

16Yɛsu a to yâng bemât masâ fwom mɛ, “Kawɛ mwat de e wet betong na há 

min e wet betong na me arɔng; ko kawɛ mwat de e kyɛ́ ɛ hin e kyɛ́ ɛ me arɔng; 
ko kawɛ mwat de e kyɛ́ ɛ me e kyɛ́ ɛ womo de a tomo me arɔng.” 

Bemat kuru bataama na vɛ beba ba vɛ̄ hɛn 

17Bemat kuru bataama na vɛ beba mo ba vɛ̄ hɛn na yey pyɛng, yɛn a ye, “À 

Darwey, mwa na cēng arɔng ya gyeng há mot jeng de wot a ha a yɛ̄ na gap e ji 
reza mō!” 

18Ko Yɛsu a toyo a yɛn, a yang ɛn, “Ma ga di Shetan a gaba yi e lagwi sede 

gbara. 

19Di in! Ma ga nɔng in reto na yin a bɔrɔs begwɔ̄m tanga lyāng, na yin a to di 

wɛng e ra mwa retô wo repugu arɔng, ko vit a pyɛ cak de yê mǎ hin. 

20Ko mwa ano, yin vɔk yey pyɛng wɛt, yaga cēng ya gyeng há min; ko vɔk in 

yey pyɛng, yaga ba ga jɛk baza min e ji lagwi.” 

Yɛsu a vɔk yey pyɛng 
(Mat 11:25-27; 13:16-17) 

21E jeng yane, Gabik Jɛrɛ ha tɛ̀ Yɛsu a sila na yey pyɛng, ko a ye, “À Da, hwo 

de hwà sé Darwêy lagwi na jey! Ma feng a hwo, yaga hwà ga lɛrɛ a bemât 
netsitsɛng na bemât tɔ́k pyɛ́ yemo, ko hwà ga wunta a vemo de ba vɔk tɔ́k wɛt 
yɛ̄. Ey, ma feng a hwo, à Da, hwà ra ano, yaga a sé simo mō, na pyɛ de hwà di 
ya jam. 

22“Da hom a ga tɛ̀ pyɛ̂ mwa e vɔ hom. Vit a mwat de a tɔk mwat de Hwey o ha 

sé sɛ̌ Dâ hɛ zɔng; ko vit a mwat de a tɔk mwat de Da a sé sɛ̌ Hwey o zɔng tanga 
vemo de Hwey o ha simo na he dura a yɛn Da mo.” 

23Yɛsu a doyo vɔk na bemât masâ fwom mɛ, ko a ha a yɛn zɔgɔ̂ hɛn, a ye, “Vê 

yey pyɛng a vemo de ba sé bɛrɛng pyɛ́ de yin a sé bɛɛ! 

24Yaga ma sé ha a yin, bezarap Dagwi pyak tanga begbɔng begwɔ̀m pyak 

arɔng bà kana simo be di pyɛ́ de yin e bɛrɛng, ko yɛn à di yɛ̄ wɛt; yɛn à to simo 
be wok pyɛ́ de yin e wokos, ko yɛn à wok yɛ̄ arɔng wɛt.” 

Mwât Samariya de a dura toshô reyɔm 

25Tuhak, mwât basâ Badu hwak a tumal na a mara Yɛsu. A hwo rangal hɛ, a 

ye, “À Mwat Basa, mê ra sɛ́ na me sey mɛ̀ neken hom gbak-gbak arɛt?” 

26Yɛsu a toyo a yɛ mɛ̀, a yang ɛ, “Bà jɛk sɛ́ e Bwok-basa Badu arɛt? Hwà wok, 

ba ye ala arɛt?” 

27Mwat o a ye, “ ‘Tɛ̀ yey na Darwey Dagwi mō na yey mō mwa, na neken mō 

mwa, na gap mō mwa, tanga tɔ́k mō mwa arɔng’, ko ‘Tɛ̀ yey na mwât vwara 
mō, sede hwà tɛ̀ yey na tó mo.’ ” 

28Yɛsu a yang ɛ, “Há mō ha sé tɛk. Rá ano, ko hwà rɔda sey neken.” 

29Ko mwat o a simo na a dura, yɛ a ha tyɛng, ko a yâng Yɛsu, “Sɛ̌ e wà de a sé 

mwât vwara hom arɛt?” 

30Ko Yɛsu a ye, “Mwat hwak a sogo yi e Yɛrusalɛm, ko a kyè wɔ̀ gyirik vɔk 

e Yeriko. Ko begbik ba dul ɛ e gwong, ba paa berugu mɛ, ba dak ɛ, ko ba tik ɛ 
e nû reku. 

31A sé wɛng ano de piris hwak a sé kyè wɔ̀ gyirik e gwong gwane mo. Ko jeng 

de a di mwat o, a ye rɛng e jey, a nára hɛ. 

32Ano arɔng, WoLevi hwak a pom e kwɔn o, a di mwat o, ko a ye rɛng e jey, a 

to nára hɛ. 

33Ko mwât Samariya hwak a sé kyè e gwong o arɔng, a pom e kwɔn de mwat o 

a sé ɛ̀. Ko jeng de a di ɛ, nemwishish na hwo vo ɛ. 

34A wɔ́ na yɛ, a tɛ̀sɛ něy na nshî anap e baram o, ko a rɔgɔs vɛ na betoro. Ano 

a tɛ̀ ɛ e ra dwa mɛ, ko a kyè na yɛ vɔk e lɔ bekɛnɛt hak; e hwomo a pege hɛ. 

35Nusu hwol, a pat dyām pyɛng bya, a nɔ̂ng dalɔ mo, a yang ɛ, ‘Pege hɛ, ko ka 

sede hwô wey na pyɛ de ya dal ano, ma rɔda ba tala hwo jeng de ma toyo.’ ” 

36E yɛnɛ mo, Yɛsu a yâng mwât basâ Badu mo, “E di mō, e wà e ji bemat betat 

vemo de a dura, yɛ a sé mwât vwarâ mwat de begbik ba dak ɛ arɛt?” 

37Mwat o a toyo a yɛ, a yang ɛ, “Mwat de a tosho reyɔm mɛ.” Ko Yɛsu a yang 

ɛ, “Kyè kwong, na hwo wɔ̀ ra tyɛng ano.” 

Yɛsu a wɔ̀ di Marta na Marya 

38Sede yɛn á sè e ji kwɛngɛl mɛn, Yɛsu a pom e kerepomo kehak, ko hwā hwak 

de ba tang ɛ, à Marta a sey ɛ e lɔ mɛ. 

39A vɔk gwa mɛ de ba tang ɛ, à Marya, womo de a sangal e nuyêl Yɛsu na a 

wokos bása mɛ. 

40Ko fwom gwa kat a Marta, a sé a yɛ kpɛɛ. Yaga ano, a wɔ́ na Yɛsu, a ye, “À 

Darwey, a sé a hwo pyɛ wɛt de gwa hom a tik a me fwom nju hom arɛt? Yang 
ɛ, yɛ a ba sɛlɛ me!” 

41Ko Darwey a toyo a yɛ, a yang ɛ, “À Marta, à Marta! Hwó sap pyɛ́ pyak, ko ye 

bɔrɔk hwo arɔng. 

42Ko e pyɛ jining zɔng de be simo. Marya a ga kasa pyɛ ryat o mo, ko ba rɔda 

to jut yɛ yi na yɛ wɛt.” 

Luka 11 
Bása Yɛsu e ra râ won 

(Mat 6:9-13; 7:7-11) 

1Tuhak, Yɛsu á sè ra won e dem hak. Jeng de a tala, gwining e ji bemât masâ 

fwom mɛ a yang ɛ, “À Darwey, bàsa a wot râ won, tyɛng sede remo de Yohana 
á kana basa a bemât masâ fwom mɛ.” 

2Ko Yɛsu a yang ɛn, “Jeng de yin a sé ra won, yē in: “ ‘À Da, tik na be nɔ̂ng reza 

mō rê jɛrɛ nerey; tik na jeng de hwô re negwɔm ye vey. 

3Nɔng ot kahɛ tuk pyɛ̂ re de wot e simo. 

4Hàla a wot banɛn mot, yaga wot pyɛ mot wot e hàla a kawɛ mwat de e ra a wot 

banɛn. Hwo tik na wot a wɔ́ e kwɔ̂n setɔgɔs wɛt.’ ” 

5Ko a to yang ɛn, “Sede wot a ye ngan: Mwat hwak e ji min a vɔk sa mɛ, ko a 

hwo wɔ na yɛ nakabadem, a yang ɛ, ‘À sa hom, hwɔp a me bāgat kpam-tuk 
batat. 

6Yaga sa hom hwak a pom a me a remo yi e kwɛngɛl, ko ma vɔk pyɛ de mê 

nɔng ɛ wɛt.’ 

7Ko sa mɛ mo a hanat yi e hwomo e ji mo wɔgɔ, ‘Hwo shɔk a me yey wɛt! Ma 

ga kana man rwi duk, ko me na nèy hom wot a sé e dyɛngɛ. Mê tɔk sogo na me 
nɔng o pyɛ cak wɛt.’ 

8Ko ma sé ha a yin: Mwa ano de mwat o ê sogo na a nɔ̂ng sa mɛ pyɛ cak yaga 

nesa mɛ wɛt, ko a rɔda sogo na a nɔng ɛ kayɛ pyɛ de a simo, yaga sa mɛ mo a 
shonong e ra yɛ. 

9“Yaga ano, ma sé ha a yin: Rá in wôn pyɛ de yin e simo na Dagwi, ko a rɔda 

nɔng in. Jāma hin, ko yin a rɔda sɛ̀ pyɛ mo. Kwɔgɔt hin, ko ba rɔda wunta a yin 
rwi duk o. 

10Yaga kawɛ mwat de e ra wôn pyɛ cak, ba rɔda nɔng ɛ yɛ; ko yɛ de e jāma pyɛ 

cak, a rɔda sɛ̀, ko yɛ de e kwɔgɔt kwong, ba rɔda wunta a yɛ rwi duk o. 

11E wà e ji min de a sé da de a rɔda nɔ̂ng hwey mɛ gwofwa jeng de ha ra wôn 

kpam-tuk arɛt? Ko e wà de a rɔda nɔ̂ng hɛ gwɔ̄m jeng de ha ra wôn tɔk arɛt? 

12Kɛ e wà de a rɔda nɔ̂ng hɛ lyang jeng de ha ra wôn regyi arɛt? 

13Ka sede yin kwong de yin a sé beves yin e tɔk nɔ̂ng nèy min pyɛ́ ryat, tàga 

Da min e ji lagwi a rɔda nɔ̂ng vemo de ba ra won na yɛ Gabik Jɛrɛ!” 

Yɛsu na Baal-Zɛbul 
(Mat 12:22-30; Mar 3:20-27) 

14Tuhak, Yɛsu á sè pat ceng cak de ya tɛ̀ mwat hwak a tɛ́ ɛ kpey. Jeng de 

ceng o ya nusu, mwat o a hwo ha, ko bemat ba langat hɛn. 

15Ko bemat o behak ba ye, “A sé e Baal-Zɛbul, gwɔ̀m cēng, de e nɔngɔs hɛ reto 

na a paa mɛ̀ cēng!” 

16Ko behak kwong ba simo be mara hɛ; yaga ano, yɛn a rangâl Yɛsu na a dura 

a yɛn pyɛ bes cak yemo de yê dura, reto mɛ ra yi na Dagwi. 

17Ko Yɛsu a tɔk bare mɛn, a yang ɛn, “Kasɛ̌ sevwel de sa gas ɛ na se tó como 

na tô sɛ sa rɔda lashe hɛ. Ko kahɛ lɔ de ha gas ɛ na tô hɛ ha rɔda gaba arɔng. 

18Ko ka sede Shetan a yâng sé tó como na tó mɛ, yi e rɛ̌ de segwɔm mɛ sê 

tumal arɛt? Ma ye ano, yaga yin a ye, me paa cēng na reto de Baal-Zɛbul a 
nɔng me. 

19Ko ka sede me paa cēng na retô Baal-Zɛbul, ko bemât raa min ɛ̄, be paa yɛ̄ 

na retô wà arɛt? Di, pyɛ de bemât raa min o be ra ye dura tsɛng-tsɛng, yin a ga 
buru. 

20Ko sede remo de me paa cēng yi na retô Dagwi, ko hane he dura, Dagwi a 

ga hwo re negwɔm e ra yin. 

21“Ka sede mwât gap a ga yong ɛ na pyɛ̂ yol mɛ, na a gyeng mɛ̀ lɔ mɛ, ko pyɛ 

cak yê ra pyɛ́ mɛ wɛt. 

22Ko ka sede mwat de a dal ɛ na gap a wɔ̀ hwo ɛ, na a di wɛng e ra yɛ, ko 

mwat o a rɔda hashe pyɛ̂ yol mwât mɛsɛng wane de á sè dak mɛ̀ ragey na yɛ̄, 
na a to gas a bemɛn pyɛ́ de a hashe yi na yɛ̀. 

23“Kawɛ mwat de a sé nwang me wɛt a kyɛ́ ɛ me; ko yɛ womo de e sɛlɛ me e de 

tulâ pyɛ́ wɛt e shara yɛ̄.” 

Ceng de ya toyo 
(Mat 12:43-45) 

24“Jeng de ceng ya ga nusu yi e ji mwat, ya sé kyě kyè e nedem nehwogot na 

ye jāma kwɔn de yê pɔng ɛ̀. Ka sede ya sɛ̀ wɛt, ko ye yâng tô yɛ, ‘Mê to me vɔk 
e lɔ hom de ma ga kana yi ɛ̀.’ 

25Ko jeng de ye wɔ, ye wɔ̀ sɛ̀ lɔ mo ba ga yishing hɛ haalal, ko ba ga to yong hɛ 

mwa gyat. 

26Ye to kyè, ko ye wɔ̀ vey na cēng o cak tyaama de ya dal yɛ̀ na neves, ko ye 

yel na ye sangal e hwomo. E yɛnɛ mo, negwɔn sangâl mwat o ne dal ne 
mɛsɛng o na neves.” 

Yey pyɛng yê mwin 

27Jeng de Yɛsu a ha ano, hwā hwak a hwo ye ngyat yi e ji regyɛng bemat, a 

yang ɛ, “Hwā de a tɔ o, na a ngas o arɔng a sé wo yey pyɛng!” 

28Ko Yɛsu a toyo a yɛ, a yang ɛ, “A sé e vemo de be wok hâ Dagwi e negya, na 

be gyenges hɛ, de ba sé vê yey pyɛng.” 

Bemat ba simo be dura a yɛn pyɛ bes 
(Mat 12:38-42) 

29Jeng de bemat bá sè gwɛsɛ hɛn na Yɛsu, a re nuyel na ha, a yang ɛn, “Bemât 

jeng yemo ba sé beves! Yɛn e simo be dura a yɛn pyɛ bes cak, ko ba rɔda dura 
a yɛn yɛ wɛt sɛ̌ yè Yona. 

30Sede remo de Yona, zarap Dagwi, à sè pyɛ cak ye bɛrɛng na bemât Nineve, 

ano arɔng Me de ma tɛ́ me mwat ma rɔda sè a bemât jeng yemo pyɛ bɛrɛng. 

31Tuk de Dagwi a rɔda ba ra shɔt, hwā de à sè gbɔng gwɔ̀m e rwa batin a rɔda 

ba sogo tanga bemât jeng yemo, ko a rɔda ba tɛ̀ kun mɛn, yaga à kyě gwɔsɔ yi 
e yɛnɛ̂ jey, na a wokos neha tɔ́k ne Sɔlɔmɔn. Ko di in, mwat hwak a sé e ngamo 
de a dal Sɔlɔmɔn o na nerey! 

32Tuk shɔt o arɔng, bemât Nineve yɛn a rɔda ba sogo tanga bemât jeng yemo, 

ko yɛn a rɔda ba tɛ̀ kun mɛn, yaga bemât Nineve mo bà kana doyo yi e banɛn 
mɛn jeng de yɛn à wok Yona à shara hâ Dagwi. Ko di in, mwat hwak a sé 
e ngamo de a dal Yona mo na nerey!” 

Negbêy rebek 

(Mat 5:15; 6:22-23) 

33“Vit a mwat de e tɛ̀ kya e kywa-kya, na a lɛrɛ wɛ, kɛ na a ye gup a wɛ na kwɛt. 

Ko ê tik wɛ e ra kwɔn de ha sé garang, na bemat de bê yel bê di negbey o. 

34Bayis ba sé sede kywa-kya wo rebek. Ka sede bayis mō ba sé barat, ko mwa 

rebek mō rê vɔk negbey; ko ka sede bayis mō ba lashe hɛn, ko mwa rebek mō 
rê sè e ji lwīl. 

35Yaga ano, tē naka, yaga na negbey de na sé e ji mō ne tɛ́ ɛn lwīl wɛt. 

36Ka sede rebek mō mwa kwong ra vɔk negbey, ko vit a dem hak de ha sé e ji 

lwīl, ko mwa rɛ ra rɔda sè wɛshɛrɛk, sede remo de kywa-kya de wa sé wɛshɛrɛk 
naka wo nɔng o negbey.” 

Gawêy BeFarisi na bemât basâ Badu 
(Mat 23:1-36; Mar 12:38-40) 

37Jeng de Yɛsu a ga yɛnɛ ha, WoFarisi hwak a rini hɛ pyɛ́ e lɔ mɛ, ko a yel, a 

sangal na a re yɛ̄. 

38Jeng de WoFarisi mo a di Yɛsu a hwo re pyɛ́ sana kus vɔ, a langat hɛ. 

39Ko Darwey a yang ɛ, “Di, yin BeFarisi, yin e kus bebamâ begance na bebamâ 

neshǐ, ko ji mo min ha sila na retek na neves. 

40À yin betɔn! A sé e Dagwi de a yong bama mo tanga ji mo arɔng wɛt arɛt? 

41Ko nɔng în bepɛng pyɛ́ de ya sé e ji begance tanga neshǐ min; e bama mo, 

kayɛ pyɛ ya rɔda sè jɛrɛ yaga yin. 

42“Yaa kukuuk! Gawey e ra yin BeFarisi! Yin e nɔngɔ̂s Dagwi jining e ji kuru wo 

mazɛng, na leng sit, na kahɛ hwonong, ko yin e tik nà gas badu e tē, yin a tɛ̀ 
yey na Dagwi arɔng wɛt. A jam na yin a ra pyɛ́ yemo sana tik râ yane mo. 

43“Gawey e ra yin BeFarisi! Yin e simo nekwɔn de be tikis a bemat beting 

e beduk re fongol, ko yin e to simo bemat be tē a yin kwot na be tang in show 
e dúra. 

44Gawey e ra yin! Yin a sé sede besak de ba gwɔrɔ vɛ na beta wɛt, vemo de 

bemat be kyě kyè e ra vɛ vit a tɔk.” 

45Gwining e ji bemât basâ Badu a hanat, a yang ɛ, “À Mwat Basa, sede hwó ha 

ano, hwà ha há ves e ra wot arɔng!” 

46Ko Yɛsu a toyo a yɛ, a yang ɛ, “Gawey e ra yin arɔng, yin bemât basâ Badu! 

Yin e tɛ̀ a bemat pyɛ́ dirik de ya dal gap mɛn na be tos, ko yin pyɛ min yin e ka 
tɛ̀ kekɛn vwɔ na yin a sɛlɛ hɛn mɛ̀ wɛt. 

47Gawey e ra yin! Yin e lɔkɔs beta báre e ra besak bezarap Dagwi, ko à sè 

e bedabeda min de bà mɔbɔs hɛn. 

48Ano kwong, yin pyɛ min yin e nɔng nuha, yin e simo pyɛ de bedabeda min bà 

ra. E yɛn vɛ de yɛn a mɔbɔs bezarap Dagwi o, ko e yin vɛ de yin e lɔkɔs beta 
báre na yɛn e rà besak o. 

49Yaga ano, Dagwi yi na netsitsɛng mɛ a ye, ‘Ma rɔda tomo a yɛn na bezarap 

Dagwi tanga betom, ko yɛn a rɔda mɔbɔs behak e ji mɛn, ko bê tak a behak 
reyɔm arɔng.’ 

50Yaga ano, ba rɔda ba rangâl bemât jeng yemo nemî mwâ bezarap Dagwi 

nemo de bà shushu yimo yi e susû jey, 

51yimo yi e jeng de bà mɔrɔ Hɛvɛl vey e jeng de bà mɔrɔ Zɛkarya, yɛ Zɛkarya mo 

à wey e tê gàgbang rangâs yas vɔk na Dagwi na kwɔ̂n jɛrɛ hê Gbɔng Duk Re 
Fongol. Ey, me ha a yin, ba rɔda ba rangâl bemât jeng yemo nemî bemat o 
mwa! 

52“Gawey e ra yin bemât basâ Badu! Yin a ga jut makwili de be wunta mɛ̀ gwông 

tɔ́k. Yin pyɛ min yin a raa gwɛ wɛt, ko yin e ro vemo de be simo be raa gwɛ 
arɔng!” 

53Sede Yɛsu a sé nusu yi e hwomo, bemât basâ Badu tanga BeFarisi ba tɛ̀ 

shom sizɔng, ko yɛn a hwo jɔgɔt hɛ na nerangsal e ra pyɛ́ pyak. 

54Yɛn a jāma na be tɛ̀sɛ a yɛ segun na be vo ɛ, ka sede a gyili nu e há mɛ hak. 

Luka 12 
Túsa e ra vɔ̂k nenu-neba 

(Mat 10:26-27) 

1E jeng yane, sede bemat gu kpɛɛ bá sè tús ɛn e dem hining, yɛn á bɔrɔs 

bemɛn, ko Yɛsu á tānga yâng bemât masâ fwom mɛ, “Tē in naka na géy-sing 
BeFarisi de wa sé negwɔn vɔ̂k nenu-neba. 

2Vit a pyɛ de ba ga kana bang de ba rɔda ba wunta yɛ wɛt, ko vit a pyɛ de ya 

sé ye neyaang de ba rɔda ba tɔk yɛ wɛt. 

3Yaga ano, kayɛ pyɛ de yin a ga ha e lwīl, ba rɔda wok yɛ e kwɔ̂n negbey ko 

kayɛ pyɛ de yin a ga ha a bemin show-show e ji duk, ba rɔda ba mok yɛ 
e rahwol.” 

Mwat de bê wok bengyip mɛ 
(Mat 10:28-31) 

4“À besa hom, sǎ me ha a yin, yin wok bengyip bemat de be mɔrɔ rebêk mwat, 

ko e bama mo, yɛn e to tɔk ra pyɛ cak de ya dal yane wɛt. 

5Ko ma rɔda dura a yin mwat de a jam na yin a wok bengyip mɛ: Wok in bengyip 

Dagwi, yɛ de a vɔk retô mɔrɔ, de a to vɔk retô bomo e kwɔ̂n kya arɔng. Ey, ma 
sé ha a yin, e yɛ wɛ de yin ê wok bengyip mɛ! 

6“Be rɛsɛl nenon tyǐ netungun e nû bekobo beba wɛt arɛt? Ko mwa ano, Dagwi 

a ye bam a kehak e ji nɛ wɛt. 

7Àa! Dagwi a ga basa nepyak setot e ratô kawɛ e ji min. Yin wok bengyip wɛt; 

yin a dal nenon tyǐ pyak na nerey!” 

Dura tɔ̂k Kristi e nuyêl bemat 
(Mat 10:32-33; 12:32; 10:19-20) 

8“Ma to sé ha a yin, kawɛ mwat de e dura wɛshɛrɛk e nuyêl bemat, a tɔk me, ko 

Me de ma tɛ́ me mwat ma rɔda ba dura wɛshɛrɛk e nuyêl betom-lagwî Dagwi, 
ma tɔk ɛ arɔng. 

9Ko kawɛ mwat de e tono e nuyêl bemat a tɔk me wɛt, ba rɔda ba tono hɛ 

e nuyêl betom-lagwî Dagwi arɔng. 

10“Dagwi ê tɔk hàla a kawɛ mwat de a ha há ves e ra Me de ma tɛ́ me mwat, ko 

a rɔda hàla a mwat de a ha há ves e ra Gabik Jɛrɛ wɛt. 

11“Jeng de yɛn a rɔda vos in na be vɔk na yin e beduk re fongol, kɛ e nuyêl 

begwɔmna kɛ bedagwɔm, na be ra a yin shɔt, yin sap gwong de yin ê dul mɛ̀ 
bato min wɛt, kɛ pyɛ de yin a rɔda ha arɔng wɛt. 

12Yaga e jeng o, Gabik Jɛrɛ ha rɔda basa a yin pyɛ de yin a rɔda ha.” 

Darwey de a sé tɔn 

13Mwat hwak yi e ji regyɛng bemat o a hwo yâng Yɛsu, “À Mwat Basa, hā a gwa 

hom a gas pyɛ̂ nedanelɔ tanga me.” 

14Yɛsu a hanat, a yang ɛ, “À sa! Wà a tɛ̀ me mwât shɔt kɛ mwât gas a yin 

pyɛ́ arɛt?” 

15Ko a re nuyel na ha a yɛn mwa wɔgɔ, “Tē in naka, na yin a gyeng bato min yi 

e kayɛ yerê gananâng pyɛ́. Yaga mwa ano de mwat a vɔk pyɛ́ pyak, nepyak 
pyɛ́ mo ne nɔng ɛ neken wɛt.” 

16Ko a ha a yɛn gwɔrɔ-há hemo, a yang ɛn, “Darwey hwak a vɔk cāp de ya nɔng 

ɛ pyɛ́ tyɔng wɛt. 

17Ko a hwo bare e yey mɛ, ‘Mê ra sɛ́ ɛ? Yaga ma vɔk kwɔn de mê tik ɛ̀ pyɛ́ yemo 

mwa wɛt.’ 

18Ko a ye, ‘Pyɛ ma yemo de ma rɔda ra: Ma rɔda gangas begban hom vemo na 

me lɔk berey o, ko e ji vɛ mê tik ɛ̀ pyɛ̂ hwiri hom mwa na bwang pyɛ́ hom cak 
arɔng. 

19Ano, ma rɔda yâng tó hom, “À sa-pen, hwà ga sɛ̀ pyɛ́ shɛrɛk de yê wul a hwo 

neshey pyak. Sangal bes, na hwo re, na hwo sɔ, na hwo wok neta mó!” ’ 

20Ko Dagwi a yang ɛ, ‘À hwo tɔn! Yunung nabwalak ma rɔda jut neken mō; ko 

pyɛ́ de hwà ga kana tula mwa yê tɛ́ ɛ yê wǎ kwong ɛ?’ ” 

21Yɛsu a yɛnɛ há mo, a ye, “E ba sè tyɛng ano na womo de e tulsa a tó mɛ yas, 

ko e nuyêl Dagwi yɛ a vɔk yas wɛt.” 

Tɛ̀ in gap e ra Dagwi sana sap 
(Mat 6:25-34) 

22E bama mo, Yɛsu a yâng bemât masâ fwom mɛ, “Yaga ano, ma sé ha a yin: 

Yin kwon sap e ra pyɛ de yin ê re na yin a sangal mɛ̀ beken, kɛ e ra berugu de 
yin a rɔda tɛ̀. 

23Yaga neken na dal pyɛ̂ re, ko rebek arɔng ra dal berugu. 

24Bɛrɛng hin behwǎk: Be tus pyɛ cak wɛt, be yɛt bwal arɔng wɛt, be vɔkɔs 

befang kɛ begban wɛt; ko mwa ano, Dagwi e nɔngɔ̂s vɛ pyɛ̂ re! Nekên benon 
na se sɛ́, ka sede ba tyɛngrɛ nɛ na nemin arɛt? 

25E wɛ̌ mwat e ji min de e tɔk gwɛ̌ pɔlɔ mɛ e jey, yaga e sap neken mɛ arɛt? 

26Yàa! Ka sede yin e tɔk ra kepyɛ yere kane wɛt, ko yaga sɛ́ de yin e sap e ra 

bwang pyɛ́ mo arɛt? 

27Bɛrɛng hin gwong de bejamuk hey be ras: Be ra fwom, kɛ be lɔk berugu yaga 

bato mɛn wɛt. Ko ma sé ha a yin, mwa ano de yɔ̀m Gbɔng Gwɔ̀m Sɔlɔmɔn yà 
sè ryat sizɔng, ko nerât yɛ na ka vey ne gwining — e ji bejamuk vane wɛt. 

28Ka sede Dagwi e tɛ̀sɛ sɔng gwo sè rwat ano, gwomo de gwa sé kwen yunung 

ko nahwol vit a gwɛ, ba ga kyé mɛ̀ pyɛ́ na gwɛ, tàga yin arɛt? À yin de yin e tɛ̀ 
gap min mwa e ra me wɛt! 

29“Yin dopse bare e ra pyɛ́ de yin ê re kɛ yēmo de yin ê sɔ wɛt. Yin sap pyɛ cak 

e yey min wɛt. 

30Yaga a sé e mwa bemat de ba tɔk Dagwi wɛt de ba sê bûm ɛn e de jāmâ pyɛ́ 

yemo, ko Da min a tɔk, yin e simo pyɛ́ mo. 

31Nduga yin tānga jāma pyɛ́ de ya sé yê Segwɔm Dagwi, ko Dagwi a rɔda gwɛ̌ 

a yin ɛ̀ pyɛ́ yane mo mwa arɔng.” 

Báng in yas min e lagwi 
(Mat 6:19-21) 

32“Yin vɔk bengyip wɛt, yin de yin a sé sede kwara swɛl, yaga Da min a vɔk yey 

pyɛng na yin a re negwɔm tanga yɛ e ji Segwɔm mɛ. 

33Rɛsɛl hin mwa pyɛ́ de yin a vɔk, na yin a nɔ̂ng bepɛng dyām o. Jāma hin a 

bato min berabâk dyām de be kwop wɛt, na yin a bang yas min de yê tala hɛ wɛt 
e lagwi. E hwomo, vit a gbik de e tɔk wɔ̀ shigi yɛ; bekǔt arɔng be tɔk re yɛ wɛt. 

34Yaga yey min ya rɔda sè e kwɔn de yin a bang ɛ̀ yas min.” 

Besam de be bɛrɛng nekanang 
(Mat 24:43-51) 

35“Yóng in, na yin a rɔgɔs bègbɔng berugu min gak na begyindi yaga fwom, na 

yin a tɛ̀ nekyǎ bekywa-kya min ne lolo. 

36Sè in sede besam de ba sé gyeng dalɔ mɛn na a vɛ̄ hɛ yi e dem nzem weneng. 

Jeng de a vey, a kwɔktɔ rwi lɔ mo, ko remo-remo, yɛn a rɔda wunta a yɛ. 

37Vê yey pyɛng a besam vemo de dalɔ mɛn ê pom, a sɛ̀ ɛn ba sé bɛɛ nekanang. 

Tsak o mwin me ha a yin: Dalɔ mo a rɔda rɔgɔs gbɔng rugu mɛ, ko ê tɛ̀ ɛn, yɛn 
a sangal na a nɔng ɛn pyɛ̂ re. 

38Vê yey pyɛng a besam vemo de dalɔ mɛn a rɔda sɛ̀ ɛn ywey, ka a ka vɛ̄ hɛ 

nakabadem kɛ e rwa hwol gasi ayi. 

39Ko bàre hin, ka sede dalɔ a yâng tɔk jeng de gbik ê wɔ̀ yel e lɔ mɛ, ka ê bɛɛ 

jey na a ro ɛ nà yel ɛ̀. 

40Ko yin arɔng, sangal hin e yong in, yaga Me de ma tɛ́ me mwat ma rɔda ba 

vey e jeng de yin ê sè gyeng vey hom wɛt.” 

Sam rwat na sam vwes 
(Mat 24:45-51) 

41Bitrus a hwo yâng Yɛsu, “À Darwey, hwà sé ha gwɔrɔ-há hemo yaga wot kɛ 

yaga kawɛ mwat arɛt?” 

42Darwey a hanat, a yang ɛ, “E wǎ kwong de a sé gbɔng sam wo netsitsɛng de 

be tó yey na yɛ wɛt arɛt? A sé e womo de dalɔ ê tik a yɛ bɛrɛ̂ng lɔ mɛ, na a 
nɔngɔ̂s bwang besam lɔ mo pyɛ́ mɛn yê kahɛ tuk tyɛng e ra jeng. 

43Wo yey pyɛng a gbɔng sam de dalɔ mɛ mo ê sɛ̀ ɛ a sè ra ano jeng de a vɛ̄ hɛ! 

44Mwin me ha a yin: Dalɔ mo a rɔda nɔng ɛ bɛrɛng pyɛ̂ nedanelɔ mɛ mwa. 

45Ko ka sede sam o a ye e yey mɛ, ‘Kée! Dalɔ hom ê ros na vɛ̄ hɛ’, ko yɛ ê hwo 

dak bwang besam beras o na beha mo, ko ê hwo re, e sɔ sɛ̌ a hwo feng. 

46Dalɔ̂ sam o a rɔda ba to ɛ pút, ko sam o a rɔda ba tɔk jeng o wɛt. Ko dalɔ 

mɛ mo ê gas ɛ zang ba na a wey na yɛ, ko ê wuna hɛ na bemat de ba sey tsak o 
na Dagwi wɛt. 

47“Sam de a tɔk pyɛ de dalɔ mɛ e simo yɛ a ra, ko a yong ɛ wɛt, ko a to kyɛ́ ɛ nà 

ra yɛ, a rɔda ba sɔ barâm dak sizɔng. 

48Ko sam de a tɔk pyɛ de dalɔ mɛ e simo na yɛ a ra wɛt, ko a ra pyɛ de ya jam 

dak, a rɔda sɔ baram hyet. Kawɛ mwat de ba nɔng ɛ pyɛ́ pyak, ba rɔda ba simo 
pyɛ́ pyak yi na yɛ; ko mwat de ba tik pyɛ́ pyak e vɔ mɛ, ba rɔda ba jāma pyɛ́ de 
ya dal yane mo na nepyak yi na yɛ arɔng.” 

Yɛsu a vey na a gas bemat 
(Mat 10:34-36) 

49“Ma vey na me ba tɛ̀ kya e jey; ko a sé a me ka ba ga kana pɛl hɛ! 

50Ko batisma wa sɛ́ de ba rɔda tɛ̀ a me wɛ, ko yey hom ye lashe hɛ, sɛ̌ ba ga 

yɛnɛ tɛ́ a me wɛ e ngyen. 

51A sé a yin sede ma vey na me tɛ̀ bemât jey be sangal tyang na bemɛn arɛt? 

Wey, ma sé ha a yin, ma vey na me tɛ̀ ɛn be gas ɛn e negya. 

52E ngamo nuyel, lɔ de ha vɔk bemat betungun ha rɔda gas ɛ, betat ba rɔda ra 

repugu na beba, ko beba ba rɔda ra repugu na betat. 

53Ano kwong, yɛn a rɔda gas ɛn, da a rɔda ra repugu na hwey mɛ, ko hwey ha 

rɔda ra repugu na da mɛ arɔng. Neng a rɔda ra repugu na hwóng mɛ, ko hwóng 
mɛ a rɔda ra repugu na neng mɛ arɔng. Dekwop a rɔda ra repugu na gwel mɛ, 
ko gwel a rɔda ra repugu na dekwop mɛ arɔng.” 

Misâng cap-hâ jeng yemo 
(Mat 16:2-3) 

54Yɛsu a to yâng regyɛng bemat o, “Jeng de yin e di rele ra yi e tā, remo-remo 

yin e ye, ‘Rwak wo kyè wɔ̀ rop’, ko wô rop. 

55Ko jeng de yin e wok gûl batin gwo pɛsɛl, yin e ye, ‘Jey ye kyè wɔ̀ fes’, ko yê 

fes. 

56À yin bemât nenu-neba! Yin e tɔk bɛrɛng jey tanga lagwi, ko yin e misang cap-

hâ pyɛ́ de ya sé e ji mo, ko yaga sɛ́ de yin e tɔk misang cap-hâ pyɛ̂ jeng 
yemo wɛt arɛt?” 

Yóng in na mwât tɛ̂ sekun min 
(Mat 5:25-26) 

57“Yaga sɛ́ de yin e masa pyɛ́ de ya sé ryat pyɛ min wɛt arɛt? 

58Ka sede shɔt ya wuna hwo na mwat hwak de e simo a wɔ̂ kun mō e duk shɔt, 

ko ye ngyɛ́k na hwo yong há mō na yɛ e gwong e ngyen. Ka ano wɛt, ko a rɔda 
hwɔlɔ hwo e nuyêl mwât shɔt, mwât shɔt o a rɔda nára hwo e vɔ mwât fwôm 
gwɔ̀m, ko yɛ mo a rɔda tɛ̀ o e ngyang. 

59Ma sé ha a hwo, mwin, hwà rɔda nusu yi e hwomo wɛt, sɛ̌ hwà tala kakɛ 

kedyam de e rangal hwo.” 

Luka 13 
Doyo hin yi e banɛn na yin wey wɛt 

1E jeng o, bemat behak bá sè e hwomo, ko ba ha a Yɛsu rehâ bemât Galili de 

Pilatus á kana tɛ̀ ba mɔbɔs hɛn. Hemo há té jeng de yɛn á sè nára nenɔrɔ̂ yas 
de be yɛt vɔk na Dagwi, ko nemi mɛn ná wuna hɛ na ne yas de bá yɛt o. 

2Ko Yɛsu a hanat, a yang ɛn, “A sé a yin sede pyɛ vyes yemo ya té a bemat 

vane, yaga yɛn a dal bwang bemât Galili na ragâs banɛn arɛt? 

3Ma sé ha a yin: Wey! Ko ka sede yin a doyo yi e banɛn min wɛt, yin mwa yin a 

rɔda wey tyɛng sede yɛn. 

4Ala rehâ bemat kuru na vɛ rwit yi e Silowam de gbɔng duk bɛrɛng nekanang 

wa gaba e ra yɛn, ko wa mɔrɔ hɛn arɛt? A sé a yin sede bemat vane ba dal 
bwang bemât Yɛrusalɛm na neves arɛt? 

5Ma sé ha a yin: Wey! Ko ka sede yin a doyo yi e banɛn min wɛt, yin mwa yin a 

rɔda wey tyɛng sede yɛn arɔng.” 

Retîn regwi de ra tɔs wɛt 

6E bama mo, Yɛsu a ha a yɛn gwɔrɔ-há hemo, a yang ɛn, “Mwat hwak a vɔk 

retîn regwi e ji bwî anap mɛ. Jeng de a wɔ́ na a wɔ̀ jāma nèy cɔgɔt o, a sɛ̀ pyɛ 
cak wɛt. 

7A hwo yâng mwât bɛrɛng bwi mo, ‘Di, shey hê tat a hemo de ma sé vɛ̀sɛ 

e ngamo na me ba di, kɛ gyeng tîn regwi hemo ha ga tɔs arɛt, ko ma sɛ̀ pyɛ 
cak wɛt. Tow hɛ! Yaga sɛ́ de he lashe fongol zɔng arɛt?’ 

8Ko mwât bɛrɛng o a yang ɛ, ‘À da, niri na hwo to tik hɛ e shey hemo zɔng, ko 

ma rɔda bugut tin o na me tɛ̀ a hɛ yǔk. 

9Ka sede ha ba tɔs nák, ey ko wɛng; ko ka sede ha ba tɔs wɛt, ko hwo ba tow 

gwomǎ.’ ” 

Yɛsu a tɛ̀ hwā de a ye gup tyang 

10Tuk Shábat hak, Yɛsu á sè basa e duk re fongol hwak. 

11Hwā hwak á sè e hwomo, de á vɔk ceng de ya tɛ̀ a yɛ serɔ neshey kuru na nɛ 

rwit, a ye gup, vit a tɔk ye cik wɛt. 

12Jeng de Yɛsu a di hwā mo, a yila hɛ, a yang ɛ, “À delɔ, ba ga hàla hwo yi 

e serɔ mo!” 

13A tɛ̀ vɔ mɛ e ra yɛ, ko remo-remo, rebek mɛ ra ye cik, ko a nɔ̂ng Dagwi nerey. 

14Mwât nuyêl duk re fongol o a wok shom, yaga Yɛsu a tɛ̀ mwat tyang Tuk 

Shábat, ko a hwo yâng bemat o, “Nepɔlɔ de be ra fwom na sé netyiimin. Vey in 
e ji negasi nane na be tɛ̀ in tyang, ko yin vey Tuk Shábat wɛt!” 

15Darwey a toyo a yɛ, a ye, “À yin bemât nenu-neba! Kawɛ mwat e ji min e viri 

hywàrak mɛ kɛ madung mɛ yi e ji duk, na a wɔ̀ nɔ̂ng wɛ nshi Tuk Shábat. 

16Ko di, hwā womo a sé yere Abraham de Shetan a ga rɔgɔs hɛ neshey kuru 

na nɛ rwit; ko sɛ̌ a jam na be viri hɛ Tuk Shábat wɛt arɛt?” 

17Sede Yɛsu a ha ano, mwa bemât repugu mɛ ba wok rekyen, ko bwang bemât 

mwa ba vɔk yey pyɛng na gbɔng pyɛ̂ langât mwa de a ra. 

Gwɔrɔ-há e ra keyenêng mastat 
(Mat 13:31-32; Mar 4:30-32) 

18Ko Yɛsu a rangal hɛn, a ye, “Segwɔm Dagwi sa sé sede sɛ́ arɛt? Ma rɔda 

tyɛngrɛ sɛ na sɛ́ ɛ? 

19Sa sé sede ngan: Mwat hwak a jut keyenêng mastat, ko a tus e ji bwi mɛ. Ka 

ras, ka tɛ́ ɛ retîn cɔgɔt, ko benon ba lɔkɔs ɛ̀ barɛngɛ mɛn e nelang o.” 

Gwɔrɔ-há e ra géy-sing 
(Mat 13:33) 

20Yɛsu a to rangal hɛn, a ye, “Ma rɔda tyɛngrɛ Segwɔm Dagwi na sɛ́ arɛt? 

21Sa sé sede ngan: Hwā hwak a jut géy-sing, ko a wuna wɛ na shǐ tat hê nemuk, 

sɛ̌ regat o mwa ra tɛ́ ɛ fugum.” 

Rwi duk de gwa sé ngyɔgɔdɔk 
(Mat 7:13-14, 21-23) 

22Yɛsu a kaba gwong mɛ vɔk e Yɛrusalɛm, ko a kweres e bapomo na bemajey, 

a kyě basa. 

23Ko mwat hwak a hwo rangal hɛ, a yang ɛ, “À Da, ê sè bemat hyet zɔng de be 

ba sey neken arɛt?” Yɛsu a hanat, a yang ɛn, 

24“Yē in ngyɛ́k na yin a yel e rwi duk de gwa sé ngyɔgɔdɔk, yaga ma sé ha a 

yin, bemat pyak ba rɔda ba ye ngyɛ́k na yɛn a yel ɛ̀, ko yɛn a rɔda ba tɔk wɛt. 

25Yaga jeng de dalɔ mo a ga sogo, a man rwi duk o, ko yin kwong, yin ê ba sè 

e jey. Yin a rɔda ba kwɔgɔt gwɛ, yin ê ba ye, ‘À da, wunta a wot rwi duk o!’ Ko 
ê ba yang in, ‘Ma tɔk kwɔn de yin a yi ɛ̀ wɛt.’ 

26Ko yin a rɔda ba ye, ‘Wot á re, ko wot á sɔ tanga hwo; ko hwá basa e ji nehyok 

bapomo mot!’ 

27Ko a rɔda to ba yang in, ‘Ma sé ha a yin, ma tɔk kwɔn de yin a yi ɛ̀ wɛt. Kyè in 

yi e ngamo, à mwa hin bemât ragâs banɛn!’ 

28Jeng de yin a rɔda ba di Abraham, na Yishak, na Yakɔp, tanga mwa bezarap 

Dagwi e ji Segwɔm Dagwi, yin a rɔda ba tosho na yin a roros yìn, yaga ba ga 
bang in e jey. 

29Bemat ba rɔda ba yi e rwa rak na e rwa tā, yi e rwa batin na e rwa bato, na be 

sangal e de rê pyɛ́ e ji Segwɔm Dagwi. 

30Ko di in, vemo de ba sé vê bama a remo ba rɔda ba tɛ́ ɛn vê yel; ko vemo de 

ba sé vê yel a remo ba rɔda ba tɛ́ ɛn vê bama.” 

Yɛsu a tɛ̀ yey na bemât Yɛrusalɛm 
(Mat 23:37-39) 

31E jeng yane, BeFarisi behak ba vey na Yɛsu, ba yang ɛ, “A sé naka na hwo 

nusu yi e ngamo na hwo kyè vɔk e dem hak, yaga Herodes e simo na a mɔrɔ 
hwo.” 

32Yɛsu a hanat, a yang ɛn, “Ci wɔ̀ yang in kevu-hey kane ngan: ‘Yunung ma sé 

paa cēng, ko ma sé tɛ̀sɛ bemat tyang, nahwol ano arɔng, ko e pɔlɔ hê tat ma 
rɔda tala fwom hom.’ 

33Ko mwa ano, a sé gbing-gbing na me re nuyel na kwɛngɛl hom yunung, na 

nahwol na gwaane. Yaga a sé tyɛng na be mɔrɔ zarap Dagwi e kwɔn hak wɛt 
sɛ̌ e Yɛrusalɛm! 

34“Káa! À bemât Yɛrusalɛm! Káa! À bemât Yɛrusalɛm! Yin e mɔbɔs bezarap 

Dagwi, yin e tó vemo de Dagwi a tomsal a yin mɛ̀ na beta, na yin a mɔbɔs hɛn 
arɔng! Zang ala de ma simo na me gunung hin sede congot ye gunung nèy 
mɛ arɛt? Ko yin a simo a me wɛt. 

35Di in, lɔ min ha rɔda tɛ́ ɛ rin o. Ko ma sé ha a yin, yin a rɔda to di me wɛt sɛ̌ 

jeng de yin e ba ye, ‘Tik na Dagwi a tɛ̀ nerat e ra womo de e kyè vey e ji rezâ 
Darwey!’ ” 

Luka 14 
Yɛsu a tɛ̀ mwat hwak tyang 

1Tuk Shábat hak, Yɛsu a wɔ̀ re pyɛ́ e lɔ mwât nuyêl BeFarisi hwak, ko bemat 

ba kyě wɛrɛm hɛ. 

2Mwat hwak de a di reyɔm na serɔ̂ pus nedem á sè e nuyel mɛ. 

3Ko Yɛsu a rangâl bemât basâ Badu tanga BeFarisi, a ye, “Badu mot ba simo 

a wot na be tɛ̀ mwât serɔ tyang e Tuk Shábat kɛ wey arɛt?” 

4Ko yɛn a sǎ yuu. A kaba mwat o, a tɛ̀ ɛ tyang, ko a tɛ̀ ɛ e gwong. 

5Ano, a rangal hɛn, a ye, “Ka sede hwak e ji min a vɔk hwey kɛ hywàrak de wa 

gaba e ji hwes e Tuk Shábat, ko mwat o a rɔda wɔ̀ pat wɛ e jey dey-
dey wɛt arɛt?” 

6Ko yɛn a tɔk pyɛ de bê ha wɛt. 

Yɛsu a basa e ra dyɛ̂ng-to 

7Yɛsu á kana di de bekɛnɛt be kasa nekwɔn sangal de na dal na nerat e kwɔ̂n 

rê pyɛ́. Yaga ano, a ha a yɛn gwɔrɔ-há hemo: 

8“Ka sede mwat hwak a rini hwo vɔk e de nzem jût gwel, hwo kasa kwɔ̂n sangal 

de ha dal na nerat wɛt, yaga gyeng rɔ̌ ba rini mwat hwak arɔng de a dal o na 
nerey. 

9Ka sede a sé ano, dâ lɔ mo, de a rini mwa hin beba a rɔda vey yang o, ‘Nɔ̂ng 

mwat womo kwɔ̂n sangal mō.’ E jeng o, rekyen rê vo o, ko hwà rɔda kyè wɔ̀ 
sangal e kwɔn de ha dal mwa na nesɛl. 

10Ko pyɛ de ya jam na hwo ra a yet ngan: Ka sede ba rini hwo, jut kwɔ̂n sangal 

de ha dal mwa na nesɛl. Ko e jeng de dâ lɔ de a rini hwo a vey, a rɔda yang o, 
‘À sa hom, gwɛ̌ sek vɔk e kwɔn de ha dal na nerat.’ Yi ano, hwà rɔda sɛ̀ nerey 
e bayîs bwang besa mō bekɛnɛt de ba rini hin na yɛn. 

11Yaga kawɛ mwat de a jut tó mɛ, a sé gbɔng o, Dagwi a rɔda tɛ̀ ɛ na a dyɛng 

to mɛ; ko yɛ de a dyɛng to mɛ, Dagwi a rɔda tɛ̀ ɛ a sè gbɔng o.” 

12E bama mo, Yɛsu a yâng dâ lɔ mo, “Jeng de hwà rini bemat na be vey re pyɛ̂ 

gwi kɛ yê pɔlɔ ayi, hwo rini besa mō, kɛ begwa mō, kɛ cáng mō, kɛ bemât vwara 
mō de ba sé bedaberey wɛt. Ka sede hwà ra ano, ko yɛn ê ba rini hwo arɔng, 
yi ano, yɛn a rɔda to tala hwo pyɛ́ mō. 

13Ko jeng de hwà rini bemat vey e de gbɔng nzem, rini bepɛng, na vemo de be 

yɔmɔng, na vê nà bol, tanga bebók. 

14Yi ano, hwà rɔda vɔk yey pyɛng, yaga yɛn ê tɔk to tala hwo wɛt. Ko Dagwi a 

rɔda ba tala hwo tuk de a rɔda ba sensa vemo de ba sé berat yi e reku.” 

Gwɔrɔ-há e ra gbɔng nzem 
(Mat 22:1-10) 

15Jeng de gwining e ji vemo de bá sè re pyɛ́ tanga Yɛsu a wok ano, a yang ɛ, 

“Bemat de ba rɔda ba re pyɛ̂ nzem e ji Segwɔm Dagwi ba rɔda ba sè vê yey 
pyɛng!” 

16Yɛsu a toyo a yɛ, a ye, “Mwat hwak á sɛ̀ de a yong gbɔng nzem, ko á rini 

bekɛnɛt pyak. 

17Sede jeng nzem o ya vey, a tomo sam mɛ na a wɔ̀ ha a vemo de ba rini hɛn o 

wɔgɔ, ‘Vey in, ba ga yong kayɛ pyɛ!’ 

18Ko mwa hɛn, yɛn a raa bemɛn e de hâ vyóshon. Wo susu mo a yâng sam o, 

‘Ma sé mɛsɛ̂ng sey cap, ko a sé gbing-gbing na me wɔ̀ di yɛ. Gabɔk wɛt, yâng 
da mō, a hàla a me zɔng.’ 

19Hwak a ye, ‘Ma sé mɛsɛ̂ng sey behywarak bibeba zang tungun yaga fwom, 

ko ma sé kyè wɔ̀ mara vɛ. Gabɔk wɛt, yâng da mō, a hàla a me zɔng.’ 

20Hwak a mwat o a to ye, ‘Ma mɛsɛ̂ng jut gwel, yaga ano, mê tɔk vey wɛt.’ 

21“Sam o a to ɛ, ko a ha a dalɔ mɛ pyɛ́ mo. Ko dalɔ mo a wok shom, a nɔ̂ng 

sam o nu, a yang ɛ, ‘Ci ziri vɔk e nehyok na negwong repomo, na hwo wɔ̀ vey 
na bepɛng, na vemo de be yɔmɔng, na bebók, tanga vê nà bol.’ 

22Sam o a toyo, ko a yâng dalɔ mɛ, ‘À da, pyɛ de hwà nɔng nu be ra, ma ga ra 

yɛ, ko bwang nekwɔn sangal na rɔngɔl ɛ̀.’ 

23Ko dalɔ mo a to yâng sam o, ‘Ci vɔk e begbɔng begwong na begwông hey, 

na hwo shonong e ra bemat na yɛn a vey, yaga na lɔ hom he bin sila. 

24Ma sé ha a yin, vit a hwak gwining e ji bemat de ma kana rini de a rɔda sɛ̀ na 

a lɛlta pyɛ̂ gbɔng nzem hom o.’ ” 

Negbâng masâ fwôm Yɛsu 
(Mat 10:37-38) 

25Bagyɛng bemat pyak bá sè raa Yɛsu, ko á doyo vey na yɛn, á yang ɛn, 

26“Kawɛ mwat de e simo a raa me ê tɔk sè mwât masâ fwom hom wɛt, sɛ̌ a tɛ̀ 

yey na me e gwong de gwa dal gwomo de a tɛ̀ yey na da mɛ, na neng mɛ, na 
hwā mɛ, na nèy mɛ, na begwa mɛ beras na beha, mwa na yɛ pyɛ mɛ arɔng. 

27Ko kawɛ mwat de e jut cɔ́gɔt-kak mɛ na a raa me wɛt ê tɔk sè mwât masâ 

fwom hom wɛt. 

28“Sede wot a ye: Hwak e ji min e simo a lɔk gbɔng lɔ lis vɔk e rak o. Ê tānga 

sangal e ngyen, na a basa nepyak dyām de a rɔda wey mɛ̀ e de fwom o, na a 
di kɛ a vɔk pyɛ de yê vey a yɛ na a yɛnɛ mɛ̀ fwom o wɛt arɛt? 

29Ka sede a ra ano wɛt, ko jeng de a bomo retis o, a de tɔk yɛnɛ hɛ wɛt, ko 

bemât mwa de ba di hɛ ba rɔda shɛgɛsh hɛ, 

30bê tē, ‘Mwat womo a hwo lɔ̂k lɔ, ko a tɔk yɛnɛ hɛ wɛt!’ 

31“Kɛ gwɔ̀m hwak arɔng a sé simo a kyè wɔ̀ sɛ̀ mumwɛ hwak na como. Ê tānga 

sangal e ngyen, na a bare kɛ ê kyɛm a wɔ̀ hwo mumwɛ mo na bemat gu kuru 
(10,000) jeng de woro mo e kyè vey na bemat o bemɛ gu kuru baba 
(20,000) wɛt arɛt? 

32Ka sede a di ê kyɛm wɛt, ko ê tomo bemat vɔk na mumwɛ mo gyam a sè 

rɔngɔl yikyik, na be wɔ̀ jāma a yɛ gwông sangâl netyang. 

33Ano arɔng, vit a mwat e ji min de ê tɔk sè mwât masâ fwom hom, sɛ̌ a tānga 

hàla kayɛ pyɛ.” 

Nevwashe de na to ta wɛt 
(Mat 5:13; Mar 9:50) 

34“Nevwashe na sé naka, ko ka sede na tik tâ nɛ, e rɛ̌ de bê to tɔk tɛ̀ nɛ ne 

ta arɛt? 

35Nà to vɔk nerat nehak e cap kɛ e gwɔ̂t fongol wɛt, sɛ̌ be losho nɛ kpɛɛ zɔng. 

Mwat de a vɔk betong, tik na yɛ a wok!” 

Luka 15 
Gwɔrɔ-hâ tyimit de ya vuru hɛ 

(Mat 18:12-14) 

1E jeng cak, pyak e ji bemât serês dyâm yeles na pyɛ́ tanga bemât negwɔn 

neves behak ba vey wok neha de Yɛsu a ha. 

2Ko BeFarisi tanga bemât basâ Badu ba hwo gwɔrɔng, ba tē, “Mwat womo 

e wunsa hɛ na bemât negwɔn neves, ko e to re pyɛ́ na yɛn arɔng.” 

3Yɛsu a wok neha mɛn o, ko a ha a yɛn gwɔrɔ-há hemo: 

4“Ka sede hwak e ji min a vɔk tyīmit naga, ko jining e ji yɛ̄ ya vuru hɛ, e sɛ́ de 

mwat o ê ra arɛt? Ê hàla bwang yēmo de ya sé kuru shabatat na yɛ shatyat (99) 
e dem gyeng yɛ̄, na a wɔ̀ jāma yane de ya vuru hɛ mo, sɛ̌ a sɛ̀ yɛ e ngyen. 

5Jeng de a sɛ̀ yɛ̀, yey mɛ yê pɛngɛ, ko ê jut yɛ, ê tɛ̀ e ra sanat mɛ, 

6ko ê kyè na yɛ vɔk e lɔ. Jeng de a wul lɔ, ê yila besa mɛ tanga bemât vwara 

mɛ, ê yang ɛn, ‘Vɔk in yey pyɛng tanga me, yaga ma ga sɛ̀ tyimit hom de yá 
kana vuru hɛ!’ 

7Ano arɔng, ma sé ha a yin, ka sede mwât banɛn gwining a doyo yi e banɛn mɛ, 

vemo de ba sé e lagwi ba rɔda vɔk yey pyɛng de ya dal yemo de yɛn ê vɔk e ra 
bemat kuru shabatat na vɛ shabetat de ba sé berat, vemo de be jāma be doyo 
yi e banɛn mɛn wɛt.” 

Gwɔrɔ-hâ dyam pyɛng de ya vuru hɛ 

8Yɛsu a to yang ɛn, “Ka sede hwā hwak a vɔk dyām pyɛng kuru, ko a vuru jining 

e ji mo, e sɛ́ de ê ra arɛt? Ê tɛ̀ kya e kywa-kya na a yishing lɔ mo, na a jāma yɛ̀ 
hywɛ, sɛ̌ a sɛ̀ yɛ e ngyen. 

9Jeng de a sɛ̀ yɛ, ê yila behywi mɛ tanga bemât vwara mɛ, ê yang ɛn, ‘Vɔk in 

yey pyɛng tanga me, yaga ma ga sɛ̀ dyam hom de yá kana vuru hɛ!’ 

10Ano arɔng, ma sé ha a yin, betom-lagwi ba rɔda vɔk yey pyɛng e ra mwât 

banɛn gwining de a doyo yi e banɛn mɛ.” 

Gwɔrɔ-hâ hwey de ha vuru hɛ 

11Yɛsu a re nuyel, a yang ɛn, “Mwat hwak á sɛ̀ de a vɔk nèy neba bewen o. 

12Swɛl o a hwo yâng da mɛ, ‘À da, nɔng me numo nang hê pyɛ̂ nedanelɔ mō.’ 

Ko da mo a gas a yɛn pyɛ́ mɛ mo. 

13E bamâ jeng tyɔng, hwey sɛl o mo ha tula pyɛ̂ mwa de ha vɔk, ko ha sogo mɛ̀. 

Ha kyè vɔk e sevwel sehak yikyik, ko e hwomo, ha wey na yas hɛ mo e ra 
begwông sangal beves. 

14Bama de ha ga wey na kayɛ pyɛ, vyong vyes ya hwo e yɛnɛ̂ sevwel sane mo, 

ko hwey o ha hwo jāma pyɛ́ zii. 

15Ko ha kyè he wɔ̀ jāma fwom na mwât sevwel sane mo hwak. Mwat o a gang 

hɛ vɔk e hey mɛ e de gyeng bezà. 

16Yaga vyong ya vo hɛ ding-ding, ha masa yis na he sila jîm hɛ na bebôk pyɛ́ 

de bezà mo be re, ko mwat hwak a nɔ̂ng hɛ pyɛ wɛt. 

17Ko jeng de nehywɛ hɛ na toyo a hɛ, ha ye, ‘Kée, bemât fwôm da hom be re 

pyɛ́ be tɛrɛs ɛ̀ bwang o, ko me a womo, vyong ya sé kyè wɔ̀ mɔrɔ me! 

18Ma rɔda sogo, na me to me vɔk na da hom, na me yang ɛ: À da, ma ga ra a 

Dagwi tanga hwo banɛn. 

19Ma to me vey na be yang me, à hwey mō wɛt; tɛ̀ me sede hwak e ji bemat de 

be ra a hwo fwom.’ 

20Ko ha sogo, ha kyè vɔk na dâ hɛ. “Ko jeng de ha sé rɔngɔl yikyik, dâ hɛ a di 

hɛ, ko a wok nemwishish hɛ. A tele vɔk na hwey mɛ mo, a kula hɛ e ragey, ko 
a man ranang na hɛ, na a dura a hɛ tɛ̂ yey mɛ. 

21Hwey o ha yang ɛ, ‘À da, ma ga ra a Dagwi tanga hwo banɛn. Ma to me vey 

na be yang me, à hwey mō wɛt.’ 

22Ko da mo a yâng besam mɛ, ‘Kyè in ziri! Vey in na gworugu de gwa dal mwa 

na nerat na yin a tɛ̀ a hɛ gwɛ. Tɛ̀ in yɔbɔ e kwɛn vwɔ̂ hɛ, na bekpatak e bol hɛ. 

23Vey in na hwêy rɔndɔng de bá gyenges hɛ na he mɔsɔ, na yin a yɛrɛ hɛ. Tik 

na wot a re pyɛ́, na wot a ra jɔgɔ̂ yey pyɛng! 

24Yaga hwey hom hemo há kana ku, ko ha to sé ken a remo; há kana vuru hɛ, 

ko ba ga to sɛ̀ hɛ.’ Ko yɛn a hwo ra jɔgɔ mo. 

25“E jeng yane, hwey kinat há sè e hwiri. Jeng de ha sé kyè vɛ̄ hɛ, ha vey bagat 

na lɔ, ko ha wok bemat be ra lwɛ̄lɛ, be rɛ̌. 

26Ha yila hwak e ji bemât fwôm lɔ mo, ha rangal hɛ pyɛ de ya sé té. 

27Mwat o a toyo a hɛ, a yâng hɛ, ‘Gwa mō a ga vɛ̄ hɛ, ko da mō a ga yɛrɛ hwêy 

rɔndɔng de bá gyenges hɛ na he mɔsɔ, yaga gwa mō a ga toyo tyang naka.’ 

28“Gwa mɛ kunat o a tɛ̀ shom, ko a kyɛ́ ɛ nà yel e lɔ mo. Yaga ano, da mɛ a 

nusu, a wɔ̀ sɛ̀ ɛ e jey, ko a kyě ha na yɛ, a shonong na yɛ na a yel. 

29Ko a toyo a da mɛ mo, a ye, ‘Di! Mwa neshey nemo ma sê bûm ra a hwo 

fwom sede sam, ko ma ga sang kyɛ́ me nà gyeng pyɛ́ de hwó nɔng me nu na 
me ra wɛt. Ko mwa ano, hwà ga sang nɔng me kekwey vyel shi wɛt, yaga na 
me yɛrɛ me ra mɛ̀ jɔgɔ na besa hom. 

30Ko jeng de hwey mō, hemo de ha ga wey na pyɛ̂ nedanelɔ mō na bedebeves, 

ha vɛ̄-hɛ, hwà yɛrɛ a hɛ hwêy rɔndɔng de bá gyenges na he mɔsɔ!’ 

31Da mɛ a yang ɛ, ‘À hwey hom, hwà sé tanga me kayɛ jeng, ko kayɛ pyɛ de 

ma vɔk ya sé myo. 

32Ko a jam na wot a ra jɔgɔ, na wot a vɔk yey pyɛng, yaga gwa mō womo á 

kana ku, ko a to sé kwen a remo; á kana vuru hɛ, ko ba ga to sɛ̀ ɛ.’ ” 

Luka 16 
Gbɔng mwât fwom wo netsitsɛng neves 

1Yɛsu a to yâng bemât masâ fwom mɛ, “Darwey hwak á sɛ̀ de á vɔk gbɔng 

mwât fwom; ko bá vey ha a dalɔ mo wɔgɔ, mwât fwom o e wey a yɛ na yas. 

2Dalɔ mo a yila hɛ, a yang ɛ, ‘Me wokos sɛ́ e ra hwo ɛ? Dura a me begwong de 

hwà ra fwom na yas hom, yaga e ngamo nuyel, hwà rɔda to tɔk sè gbɔng mwât 
fwom hom wɛt.’ 

3Mwat o a hwo ye e yey mɛ, ‘Háay! Dalɔ hom a sé kyè wɔ̀ pat me e fwom, ko 

sɛ̌ me tala ɛ? Ma vɔk gâp hôw cap wɛt, ko me wok rekyen na me ra won arɔng. 

4Yàa! Ma tɔk pyɛ de mê ra, yaga na jeng de ba ro me e fwom o, ma rɔda vɔk 

besa de bê sey me e nelɔ mɛn.’ 

5“Ko a yila mwa bemat de ba vɔk badu dalɔ mɛ. A hwo yâng mwât mɛsɛng o, 

‘Dalɔ hom e rangal hwo redu sɛ́ ɛ?’ 

6Mwat o a yang ɛ, ‘Bègbɔng bètus něy naga.’ Mwât fwom o a yang ɛ, ‘Bwok-jɛk 

mō a gwane; sangal ziri, na hwo jɛk bègbɔng bètus kuru batungun.’ 

7A to yâng mwat o hwak, ‘Ko hwo ɛ? E rangal hwo redu sɛ́ ɛ?’ Mwat wo 

neba mo a yang ɛ, ‘Gbɔng shīt naga betungun yê alkama.’ Ko mwat fwom o a 
to yang ɛ, ‘Bwok-jɛk mō a gwane, na hwo jɛk gbɔng shīt naga benaas.’ 

8“Ko dalɔ mo a somo mwât fwom mɛ de a dura tsak o wɛt yaga netsitsɛng de a 

ra. Yaga bemât jey yemo ba dal vemo de ba sé vê negbey na netsitsɛ̂ng kyé 
na bemɛn.” 

9Ko Yɛsu a to yang ɛn, “Ma sé ha a yin, rá in fwom na yas jey yemo, na yin a 

vo mɛ̀ besa, yaga na jeng de yê tala hɛ, be ba sey in e kwɔ̂n sangal hê neshey 
gbak-gbak. 

10Mwat de be tó yey na yɛ e rà pyɛ hyet wɛt, ba rɔda tó yey na yɛ e ra pyɛ́ pyak 

arɔng wɛt. Mwat de e dura tsak o e ra pyɛ hyet wɛt, a rɔda dura tsak o e ra pyɛ́ 
pyak arɔng wɛt. 

11Ka sede yin kwong yin e dura tsak o e vɔ̂k yas jey yemo wɛt, ko e wà de a 

rɔda nɔng in yas ye tsak o e vwɔ min arɛt? 

12Ko ka sede yin e dura tsak o e ra pyɛ̂ mwat hwak wɛt, ko e wà de a rɔda nɔng 

in pyɛ́ de yê sè myin arɛt? 

13“Vit a mwât fwom de ê tɔk ra a beda beba fwom. Kɛ ê bɛrɛng womo ves na a 

simo woro, kɛ ê tɛ̀ nehywɛ mɛ e ra hâ womo na a byɛs woro. Yin ê tɔk ra a 
Dagwi tanga yas fwom e jeng jining wɛt.” 

Begwong Dagwi na vê bemât jey 
(Mat 11:12-13; 5:31-32; Mar 10:11-12) 

14Sede BeFarisi ba wok há hane mwa, ba hwo shɛgɛsh Yɛsu, yaga yɛn a kat 

simo dyām. 

15Ko Yɛsu a yang ɛn, “Yin vɛ, yin e dura e nuyêl bemat, yin a sé cik, ko Dagwi 

a tɔk neyey min. Yaga pyɛ́ de bemat be dal na simo mo sizɔng ya sé byɛm-
byɛm e nuyêl Dagwi. 

16“Gyam na Yohana wo batisma a vey, bà ra fwom na Badu Mose tanga bebok-

basa de bezarap Dagwi bà kana jɛk. Yimo yi e jeng o, ba sé shara Yɛgɛt Yat 
wɔgɔ, Dagwi a rɔda re negwɔm e ra jey, ko kawɛ mwat a yel ɛ̀ na yol. 

17Ko a dal na nebegelek na lagwi tanga jey be tala hɛn, de bê vuru keyis kesɛl o 

e jɛ̂k Badu mo. 

18“Kawɛ mwat de a ro hwā mɛ, na a to vo hwak a sé ra nejwang. Ko mwat de a 

vo hwā de ba ga kana ro ɛ a sé ra nejwang arɔng.” 

Darwey hwak tanga Lazarus 

19“Darwey hwak á sɛ̀ de á tɔrɔ hɛ na berugu berat de ba vɔk dyām sizɔng, ko á 

sè e ji sangâl neta kahɛ tuk. 

20Mwat hwak arɔng á sɛ̀ de á sè pɛ́ng-pɛng. Bá tang ɛ, à Lazarus, ko rebek mɛ 

rá sila na benot. Á dyɛngɛs e rwi duk lɔ darwey o, 

21na a simo a hǎl neshǐ pyɛ̂ darwey o. Ko pyɛ de yá gwɛ̌ dal na neves mwa, yɛ 

à bevu de bá vɛ̀sɛ lɛlɛ baram mɛ mo. 

22“A vane ano, Lazarus a ku, ko betom-lagwi ba jut ɛ na a wɔ̀ sangal tanga 

Abraham. Darwey o arɔng a ku, ko ba lɛrɛ hɛ e sak. 

23E hwomo e kwɔ̂n bevuvwel, a sé e ji rezot sedesi. A ye garang, ko yi e jey a 

di Abraham tanga Lazarus bagat e vwara mɛ. 

24A hwo yila, ‘À Da Abraham! Tosho reyɔm hom, na hwo tomo Lazarus, na a tɛ̀ 

tîn kwɛn vwɔ mɛ e ji nshi, na a tɛ̀ a me e lem hom, na a bin sè a me tyaang, 
yaga ma sé sɔ reyɔm ding-ding e ji kya hemo!’ 

25“Ko Abraham a yang ɛ, ‘À hwey hom, bàre na jeng de yin á sè e jey na neken, 

hwá sɛ̀ pyɛ́ ryat pyak, ko Lazarus á sɛ̀ pyɛ́ vyes, ko a remo, yɛ a sé wok neta 
e ngamo, ko hwo hwà sé sɔ reyɔm ding-ding. 

26Ko hane zɔng wɛt, ba ga ta gwogbɔng gwohwes gwolwis o e tē mot na yin, 

yaga na vit a mwat de e simo ye dɔ yi e gura mot vey na yin e tɔk ra ano, ko vit 
a mwat de e tɔk ye dɔ arɔng yi e gura min vey na wot.’ 

27Darwey o a ye, ‘Ka sede ano, à Da, ko ma sé ra won na hwo, tomo Lazarus 

vɔk e lɔ da hom, 

28yaga ma vɔk begwa hom betungun. Tik na yɛ a wɔ̀ tusa hɛn, na yɛn a to ba 

yel e kwɔ̂n rezot hemo wɛt.’ 

29“Ko Abraham a ye, ‘Yɛn a vɔk bebok-basâ Mose tanga ve bezarap Dagwi; tik 

na yɛn a wet betong na pyɛ́ de ba jɛk e ji vɛ.’ 

30Darwey o a toyo a yɛ, a ye, ‘À Da Abraham, vàne ba vey wɛt! Ko ka sede 

hwak e ji vemo de ba ga kushu a sogo na a wɔ́ na yɛn, yɛn a rɔda doyo yi 
e banɛn mɛn.’ 

31Ko Abraham a yang ɛ, ‘Ka sede yɛn a wet betong na pyɛ́ de Mose tanga 

bezarap Dagwi bà jɛk wɛt, ko ka mwat hwak a ka sogo yi e reku, yɛn a rɔda 
sege bare mɛn wɛt.’ ” 

Luka 17 
Ha e ra râ banɛn tanga fugût banɛn 

(Mat 18:6-7, 21-22; Mar 9:42) 

1Yɛsu a yâng bemât masâ fwom mɛ, “A sé gbing-gbing na pyɛ́ de yê tɛ̀sɛ bemat 

be ra banɛn ye té; ko gawey e ra womo de e tɛ̀ pyɛ́ mo ye té! 

2Ka sede mwat hwak a tɛ̀ gwining e ji besɛl o a ra banɛn, ko ê dal a yɛ ka ba 

rɔgɔs a mwat o gwofwa hwongo e fwɔ mɛ, na be bomo hɛ mɛ̀ e ji gworep. 

3Tē in naka na bato min! “Ka sede gwa mō a ra banɛn, gyong ɛ; ko ka sede a 

doyo yi e banɛn mɛ, hàla a yɛ. 

4Ka sede a ra a hwo banɛn zang taama tuk hining, ko a to vey na hwo zang 

taama na a yang o, ‘Ma tosho gabɔk’, ko hwo hàla a yɛ.” 

Yɛsu a ha e ra tɛ̂ gap e ra Dagwi 
(Mat 17:20) 

5Betom Yɛsu ba yâng Darwey, “Sɛlɛ hot, na wot a gwɛ̌ tɛ̀ gap mot e ra Dagwi.” 

6Ko Darwey a yang ɛn, “Ka sede nepyak tɛ̂ gap min e ra Dagwi na sé sede 

keyenêng mastat zɔng, ko yin ê tɔk yâng retîn bwagam remo, ‘Lùt o yi e ngamo, 
na hwo wɔ̀ zep o e ji gworep!’ ko ra rɔda gyeng há min.” 

Fwôm sam 

7“Sede wot a ye, mwat hwak e ji min a vɔk sam de e how a yɛ cap, kɛ e gyeng 

a yɛ vyēl ayi. Jeng de sam o e vɛ̄ hɛ yi e hey, ko dalɔ ê yang ɛ, ‘Vey ziri, na hwo 
sangal, na hwo re pyɛ́!’ arɛt? 

8Kée wey! Ê yang ɛ, ‘Yong a me pyɛ̂-pɔlɔ, na hwo tɛ̀ gworugu naka, na hwo 

nɔng me yɛ̄, na me re na me sɔ. E bama mo, hwô de tɔk re myo na hwo sɔ 
arɔng.’ 

9Dalɔ ê feng a sam o, yaga a ga ra pyɛ́ de ba yang ɛ, a ra arɛt? Kée wey! 

10A sé ano na yin arɔng. Jeng de yin a ga ra pyɛ̂ mwa de ba ga ha a yin, yē in, 

‘Wot a sé besam de be ba ka feng a wot wɛt. Wot a ga ra fwom mot zɔng.’ ” 

Yɛsu a tɛ̀ bekparong kuru tyang 

11Jeng de Yɛsu á sè e gwong vɔk e Yɛrusalɛm, a kwey e yɛnɛ̂ bavwêl Samariya 

na Galili. 

12A sé yel e majey hwak, ko bekparong kuru ba man na yɛ. Ba tumal e jey, 

13ko ba hwo tē ngyat, “À Yɛsu! À Da! Tosho reyɔm mot!” 

14Yɛsu a di ɛn, ko a yang ɛn, “Ci in na bemat de ba sé bepiris, na be bɛrɛng 

hin.” Jeng de yɛn a sé e gwong vɔk e hwomo, yɛn a tɛ̀ tyang. 

15Sede gwining e ji mɛn a di de ba ga tɛ̀ ɛ tyang, ko a to ɛ, a nɔ̂ng Dagwi nerey 

na gbɔng fwɔ. 

16A pom, a gaba e nuyêl Yɛsu, ko a feng a yɛ. Mwat o a sé mwât Samariya. 

17Ko Yɛsu a hanat, a ye, “Yin á ga sè kuru de ba tɛ̀ in tyang. Bwang shabetat o 

a vɛ arɛt? 

18Ba sɛ̀ mwat hwak de a toyo na a nɔ̂ng Dagwi nerey wɛt sɛ̌ mwat duk 

womo arɛt?” 

19Ko a yang ɛ, “Sogo, na hwo kyè. Ba ga tɛ̀ o tyang, yaga hwà tɛ̀ gap mō e ra 

me wɔgɔ, me tɔk tɛ̀ o tyang.” 

Jeng de Dagwi ê ba re negwɔm 
(Mat 24:23-28, 37-41) 

20BeFarisi behak ba hwo rangâl Yɛsu jeng de Dagwi ê ba re negwɔm e ra jey. 

Yɛsu a hanat, a yang ɛn, “Vit a pyɛ di de yê dura a yin jeng de Dagwi ê ba re 
negwɔm. 

21Ko vit a mwat de a rɔda yang in, ‘Di, Segwɔm Dagwi á hemo!’ kɛ ‘Di, á here!’ 

yaga Dagwi a sé re negwɔm e tē min.” 

22E bama mo, Yɛsu a yâng bemât masâ fwom mɛ, “Jeng ya sé kyè vey de yin 

a rɔda wok cwey dî hining e ji negasi de Me de ma tɛ́ me mwat ma rɔda to ba 
sè tanga yin, ko yin a rɔda di wɛt. 

23Ba rɔda tang in, ‘Di, á woro e hworo!’ kɛ ‘Di, á womo e ngamo!’ Yin nusu, na 

yin a wɔ̀ raa hɛn wɛt. 

24Yaga Me de ma tɛ́ me mwat ma rɔda ba vey gobok, sede nedɛbɛt gbara de 

ne tɛ̀ lagwi wo sè wɛshɛrɛk yi e bak womo vɔk e bak woro. 

25Ko a sé gbing-gbing na me tānga di reyɔm pyak e ngyen, ko bemât jey yemo 

be kyɛ́ ɛn me. 

26Sede remo de à sè e jeng Nowa, a rɔda ba sè ano jeng de Me de ma tɛ́ me 

mwat ma rɔda ba vey arɔng: 

27Bemat o bà re, ko bà sɔ, beras bà vos beha, ko beha arɔng bà kyese 

neweneng sɛ̌ tuk de Nowa à yel e ji gbɔng dwa-nshi. E bama mo, tɛmɛ-nshi nà 
vey, ko nà wey na yɛn mwa. 

28A rɔda to ba sè sede jeng Lɔt: Bemat o bà re, ko bà sɔ, bà seres, ko bà rɛsɛl, 

bà tus pyɛ́, ko bà lɔk beduk. 

29Ko tuk de Lɔt à tik repomô Sɔdɔm, bà shusha kya na kyâ negang yi e lagwi, 

ko hà wey na yɛn mwa. 

30A rɔda ba sè ano tuk de Me de ma tɛ́ me mwat ma rɔda ba dura tó hom. 

31“Tuk hane kwong, mwat de ê ba sè sangal e ji fwam, ko pyɛ́ mɛ ye sè e ji lɔ 

— a kwon yel e ji lɔ na a jut yɛ̄ wɛt. Ano arɔng, mwat de ê ba sè e hey a to ɛ 
vɔk e lɔ wɛt. 

32Bàre hin na pyɛ de ya té na hwâ Lɔt! 

33Mwa mwat de a tē ngyɛ́k na a gyeng neken mɛ a rɔda bidɛ nɛ; ko mwa mwat 

de a ye waa a neken mɛ a rɔda sɛ̀ nɛ. 

34Ma sé ha a yin, nabwalak tuk hane, bemat beba ba rɔda sè e dyɛngɛ e ra 

gwat gwining; ba rɔda jut gwining, ko be tik gwining. 

35Beha beba ba rɔda ba sè hwongo e kwɔn hining; ba rɔda jut gwining, ko be 

tik gwining. 

[36Bemat beba ba rɔda ba sè e de fwom e hey; ba rɔda jut gwining, ko be tik 

gwining.]” 

37Ko bemât masâ fwom mɛ ba hwo rangal hɛ, ba ye, “E gwa, à Darwey ɛ?” Yɛsu 

a hanat, a yang ɛn, “E kwɔn de revîn pyɛ ra sé ɛ̀, e hwomo de bejagawey be 
tula hɛn ɛ̀.” 

Luka 18 
Há e ra mwât shɔt tanga kuma 

1E bama mo, Yɛsu a hwo ha a bemât masâ fwom mɛ gwɔrɔ-há, na a dura a 

yɛn, yɛn a dopse ra won, ko yɛn a ye waa wɛt. 

2A ye, “Mwât shɔt hwak á sɛ̀ e repomo rehak womo de a wok bengyip 

Dagwi wɛt, ko pyɛ mɛ yá sɛ̀ na mwasi arɔng wɛt. 

3Kuma hwak á sɛ̀ e pomo hane mo arɔng womo de á dopse kyese na yɛ, á tang 

ɛ, ‘Gabɔk wɛt! Gas a me shɔt, na hwo sɛlɛ me na bemât repugu hom!’ 

4E mɛsɛng o, mwât shɔt o a wok ɛ wɛt, ko e bama mo, a ye e yey mɛ, ‘Mwa ano 

de me wok bengyip Dagwi wɛt, pyɛ hom ya sɛ́ na mwasi arɔng wɛt, 

5ko ma rɔda gas a yɛ shɔt o, yaga a ga shɔk a me yey; ka ano wɛt, ma rɔda 

ruru na nepyak vɛ́sɛ mɛ.’ ” 

6Ko Darwey a yang ɛn, “Wet in betong na pyɛ de mwât shɔt sana tsak o wane 

á ha. 

7Ko sɛ̌ Dagwi a rɔda gas a vemo de yɛ a ga kasa shɔt, vemo de be dopse tosho 

nagwi na nabwalak, na yɛ a sɛlɛ hɛn wɛt arɛt? A rɔda sè lɔ̀ɔ e ra sɛlɛ hɛn arɛt? 

8Ma sé ha a yin, a rɔda gas a yɛn shɔt ziri na a sɛlɛ hɛn. Ko sɛ̌ jeng de Me de 

ma tɛ́ me mwat me ba vɛ̄ me, mê sɛ̀ bemat e jey de yɛn a sey tsak o na 
me arɛt?” 

WoFarisi na mwât serês dyâm yeles na pyɛ́ 

9Yɛsu a to ha a bemat gwɔrɔ-há hemo, yɛn vemo de ba tâng bato mɛn, yɛn vɛ 

de ba sé berat, ko yɛn a byɛnɛng bwang bemat. 

10A yang ɛn, “Bemat beba ba wɔ́ e Gbɔng Duk Re Fongol na be wɔ̀ ra won; 

gwining á sè WoFarisi, ko wo neba mo á sè mwât seres dyâm yeles na pyɛ́. 

11WoFarisi mo a tumal e hagat, a ra won, a ye, ‘Ma feng a hwo, à Dagwi, de 

ma sé sede bwang bemat wɛt, sede bemat de be kat cwey pyɛ́, na bemat de 
be ragas neves, na bemât nejwang, kɛ sede mwât serês dyâm yeles na pyɛ́ 
womo. 

12Me tik rê pyɛ́ nepɔlɔ neba e kawɛ sati, na me re a hwo fongol, ko me nɔngɔs 

jining e ji kuru ye kayɛ pyɛ de ma sɛ̀.’ 

13“Ko mwât serês dyâm yeles na pyɛ́ a tumal yikyik, a ka doyo bayis mɛ vɔk 

e lagwi wɛt, ko a tɛ̀ vɔ e rato zɔng, a ye, ‘À Dagwi, tosho reyɔm hom, me mwât 
banɛn!’ ” 

14Ko Yɛsu a yɛnɛ há mo, a ye, “Ma sé ha a yin, a sé e mwat womo de a to ɛ vɔk 

e lɔ bama de Dagwi a ga tɛ̀ ɛ cik e bayis mɛ, ko a sé e woro wɛt. Yaga kawɛ 
mwat de a jut tó mɛ, a sé gbɔng o, Dagwi a rɔda tɛ̀ ɛ na a dyɛng to mɛ, ko yɛ 
womo de a dyɛng to mɛ, Dagwi a rɔda tɛ̀ ɛ na a sè gbɔng o.” 

Yɛsu a tɛ̀ nerat e ra nèy 
(Mat 19:13-15; Mar 10:13-16) 

15Bemat behak ba vey na nèy necereng na Yɛsu, yaga na a bin tɛ̀ vɔ mɛ e ra 

nɛ. Ko jeng de bemât masâ fwom mɛ ba di ano, ba hwo gyong ɛn. 

16Ko Yɛsu a yila nèy o vey na yɛ, a ye, “Tík in nèy, na ne vey na me! Yin ro 

nɛ wɛt, yaga e bemat sede yerê nèy nemo de ba rɔda ba sangal e ji Segwɔm 
Dagwi. 

17Tsak o mwin me ha a yin: Ka sede mwat a sey Dagwi sede hwey wɛt, na 

Dagwi a re negwɔm e ra yɛ, ko a rɔda ba yel e ji segwɔm o wɛt.” 

Mwat de á sè gbɔng darwey 
(Mat 19:16-30; Mar 10:17-31) 

18Mwât nuyêl BeYuda hwak a hwo rangâl Yɛsu, a ye, “À Mwat Basa, ma tɔk 

hwà sé mwat rwat. Mê ra sɛ́ na me bin sɛ̀ neken gbak-gbak arɛt?” 

19Ko Yɛsu a yang ɛ, “Yaga sɛ́ de hwà yang me, ma sé mwat rwat arɛt? Vit a 

mwat rwat sɛ̌ Dagwi nju mɛ zɔng. 

20Hwà tɔk badu wɔgɔ: ‘Hwo ra nejwang wɛt; hwo mɔrɔ mwat wɛt; hwo shigi wɛt; 

hwo ha hâ bɔs e ra mwat hwak wɛt; nɔ̂ng da mō na neng mō nerey.’ ” 

21Ko mwat o a ye, “Ma hwo gyenges badu vane mo mwa yimo me wen vey 

e remo.” 

22Jeng de Yɛsu a wok ano, a yang ɛ, “Hwà bidɛ pyɛ jining zɔng. Ci wɔ̀ row kayɛ 

pyɛ de hwà vɔk, na hwo gas a bepɛng dyām o, ko hwà rɔda ba sɛ̀ yas e lagwi. 
E bama mo, vey, na hwo ba raa me.” 

23Jeng de mwat o a wok ano, a lashe yey mɛ, yaga yɛ a sé gbɔng darwey. 

24Sede Yɛsu a di a lashe yey mɛ ano, a ye, “A sé gbang na bedaberey be yel 

e ji Segwɔm Dagwi! 

25E ba sè nduga maryat wo yel e rewôl kwêt tolo, na darwey a yel e ji Segwɔm 

Dagwi!” 

26Bemat de ba wok há mo ba rangal hɛ, ba ye, “Ko sɛ̌ e wǎ de bê ba tɔk sey 

neken mɛ arɛt?” 

27Yɛsu a yang ɛn, “Pyɛ de bemat be tɔk ra wɛt, Dagwi e tɔk ra.” 

28Ko Bitrus a yang ɛ, “Di, wot a ga tik pyɛ́ mot mwa na wot a raa hwo!” 

29Ko Yɛsu a yang ɛn, “Tsak o mwin me ha a yin: Kawɛ mwat de a ga tik lɔ mɛ, 

kɛ hwā mɛ, kɛ begwa mɛ beras, kɛ da na neng mɛ, kɛ nèy mɛ, yaga na Dagwi 
a re negwɔm e ra jey, 

30a rɔda sɛ̀ pyɛ́ de ye ba dal yane na nepyak ding-ding e jeng yemo, tanga 

neken gbak-gbak e jeng de ye kyè vey arɔng.” 

Hê tat de Yɛsu a ha e ra reku mɛ 
(Mat 20:17-19; Mar 10:32-34) 

31Yɛsu a jut bemât masâ fwom mɛ kuru na vɛ beba vɔk e hagat, ko a yang ɛn, 

“Wok in, wot a sé kyè vɔk e Yɛrusalɛm, e kwɔn de ba rɔda sila kayɛ pyɛ de 
bezarap Dagwi bà kana jɛk e ra Me de ma tɛ́ me mwat. 

32Ba rɔda nára me e vɔ bemat beduk, vemo de ba rɔda shɛgɛsh me, bê dùsa 

me, ko bê tulus me na netey. 

33Yɛn a rɔda dak me na zining, ko yɛn ê mɔrɔ me. Ko e tuk hê tat, ma rɔda sene 

yi e reku.” 

34Ko bemât masâ fwom mɛ ba jut ɛ̀ pyɛ cak e ji há hane mo wɛt. Ba ga lɛrɛ a 

yɛn cap-há mo, ko yɛn a ka tɔk pyɛ de yɛ a sé ha e ra tɛt o wɛt. 

Yɛsu a wunta bayîs bwók de e ra won 
(Mat 20:29-34; Mar 10:46-52) 

35Jeng de Yɛsu a wɔ́ bagat na Yeriko, bwók hwak a sé e sangal e vwarâ gwong, 

a sé ra won. 

36Sede a wok regyɛng bemat de ra sé kwey, a rangâl vemo de ba sé bagat na 

yɛ pyɛ de ya sé té. 

37Ko ba yang ɛ, “A sé e Yɛsu wo Nazarɛt de a sé kwey.” 

38A hwo gbɔ, a ye, “À Yɛsu! Hwêy Davit! Tosho reyɔm hom!” 

39Ko bemat de ba sé e yel ba gyong ɛ, yɛn a yang ɛ a sǎ yuu. Ko a gwɛ̌ ye 

ngyat, a ye, “À Hwêy Davit! Tosho reyɔm hom!” 

40Yɛsu a tumal, ko a nɔng ɛn nu, be vey a yɛ na bwók o. Jeng de a vey bagat, 

Yɛsu a rangal hɛ, a ye, 

41“Hwó simo me ra a hwo sɛ́ arɛt?” Bwók o a yang ɛ, “À Da, me simo na me to 

bɛrɛng jey.” 

42Ko Yɛsu a yang ɛ, “Bɛrɛng jey! Ba ga tɛ̀ o tyang, yaga hwà tɛ̀ gap mō e ra me 

wɔgɔ, mê tɔk tɛ̀ o tyang.” 

43E ji jeng o, a hwo bɛrɛng jey, ko a raa Yɛsu, a nɔ̂ng Dagwi nerey. Jeng de 

bemat ba di ano, yɛn mwa ba somo Dagwi arɔng. 

Luka 19 
Yɛsu na Zakayus 

1Yɛsu a yel e ji repomô Yeriko, a sé kwey. 

2Mwat hwak a sɛ̀ de ba tang ɛ, à Zakayus, á sè gbɔng mwat e ji bemât serês 

dyâm yeles na pyɛ́, ko a vɔk yas pyak arɔng. 

3A simo na a di yerê mwat de Yɛsu a sé, ko a tɔk wɛt, yaga bemat ba kat, ko yɛ 

arɔng a sé bwit o. 

4A hwo tele vɔk e nuyel, ko a wɔ̀ tut e ra retîn bwagam na a bin di Yɛsu, yaga 

gwong a gwane de ê raa. 

5Jeng de Yɛsu a pom e kwɔn o, a tɛ̀ bayis mɛ e rak o, ko a yang ɛ, “À Zakayus, 

gyirik ziri, yaga a sé gbing-gbing na me sangal e lɔ mō yunung!” 

6A hwo gyirik ziri, ko a sey Yɛsu na yey pyɛng. 

7Ko sede bemat ba di ano, yɛn mwa ba hwo gwɔrɔng, ba tē, “Kis! A ga tɛ́ ɛ 

kwɛnɛt e lɔ mwât banɛn!” 

8Ko Zakayus a hwo tumal, a yâng Darwey, “Di, à Da, ma rɔda nɔ̂ng bepɛng rebit 

pyɛ́ hom. Ko ka sede ma ga kana mɔt pyɛ cak mwat hwak, ko ma rɔda tala hɛ 
yɛ zang naas!” 

9Yɛsu a ye, “Yunung ba ga sey nekên mwat womo na belɔ mɛ, yaga yɛ arɔng 

a sé yere Abraham. 

10Yaga Me de ma tɛ́ me mwat ma vey na me ba jāma bemat de ba ga vusa hɛn, 

na me sey ɛn kwong.” 

Gbɔng mwat de a gas a besam mɛ dyām 
(Mat 25:14-30) 

11Sede yɛn á sè wokos há hane mwa, Yɛsu a to hwo há a yɛn gwɔrɔ-há, yaga 

yɛ a ga vey bagat na Yɛrusalɛm, ko bemat ba bare, jeng ya ga vey de Dagwi a 
rɔda hwo re negwɔm e ra jey. 

12A yang ɛn, “Mwât lɔ gbɔng gwɔ̀m hwak a kyè vɔk e repomo rehak yikyik, na 

be wɔ̀ tɛ̀ a yɛ negwɔm, na a to vɛ̄ hɛ. 

13Gyam na a sogo, a yila besam mɛ kuru, ko a nɔ̂ng kawɛ e ji mɛn dyam shinang 

jining. Ko a yang ɛn, ‘Rá in mɛ̀ nejik na yɛ, sɛ̌ ma toyo.’ 

14Ko bemât sevwel o ba bɛɛ hɛ ves, ko ba tomo betom na be raa bol mɛ, na be 

wɔ̀ ha wɔgɔ, ‘Wot e simo mwat womo a tɛ́ ɛ gbɔng gwɔ̀m mot wɛt.’ 

15“Bama de ba ga nɔng ɛ negwɔm, a to ɛ vɔk e lɔ. Jeng de a pom, a tomo be 

yila a yɛ besam de a gas a yɛn dyām, na a di pyɛ de yɛn a sɛ̀ yi e nejik mɛn. 

16Wo mɛsɛng o a vey, a yang ɛ, ‘À da, ma ga to sɛ̀ dyām shinang kuru e ra 

yemo de hwà nɔng me.’ 

17Dalɔ mɛ mo a yang ɛ, ‘Show! Hwà sé sam rwat! Sede remo de ma tó yey na 

hwo e ra pyɛ hyet wɛt, ma rɔda tɛ̀ o, hwo re negwɔm e ra bapomo kuru.’ 

18Wo neba a vey, ko a ye, ‘À da, ma sɛ̀ dyām shinang betungun e ra yemo de 

hwà nɔng me.’ 

19Dalɔ mɛ mo a to yâng womo, ‘Hwà rɔda re negwɔm e ra bapomo batungun.’ 

20“Hwak kwong a vey, ko a ye, ‘À da, nā dyam shinang mō ma yemo. Ma rɔgɔs 

yɛ e cɛ̌k rugu, ko ma wɔ̀ lɛrɛ yɛ. 

21Me tele me hwo, yaga hwà sé mwât rekyìt. Hwó sey pyɛ́ de ya sé myo wɛt, 

ko hwó yɛt pyɛ́ de hwà tus yɛ̄ arɔng wɛt.’ 

22Ko dalɔ mo a toyo a yɛ, a yang ɛ, ‘Hwo sam vwes! Ma rɔda gang o na shɔt yi 

na hâ nu mō. Hwà tɔk kɛk, ma sé mwât rekyìt, yaga me sey pyɛ́ de ya sé 
nyang wɛt, ko me yɛt pyɛ́ de ma tus yɛ̄ wɛt a? 

23Yàa! Ka gwa sé ano, ko yaga sɛ́ de hwà wɔ̀ tik a me dyam hom e gban 

dyām wɛt ɛ? Ka jeng de ma toyo, ka ma yâng to wɔ̀ sɛ̀ yɛ̄ na redàk e rak o!’ 

24“Ano, a yâng bemat de ba sé e tumal e hwomo, ‘Séy in ɛ̀ dyam shinang yane 

yi na yɛ, na yin a nɔ̂ng mumwɛ womo de a vɔk vɛ kuru.’ 

25Ko yɛn a ye, ‘À da, yɛ a vɔk vɛ kuru!’ 

26A toyo a yɛn mɛ̀, a ye, ‘Ma sé ha a yin, mwa mwat de a vɔk pyɛ cak, ba rɔda 

to gwɛ̌ a yɛ; ko yɛ womo de a vɔk pyɛ wɛt, ba rɔda sey ɛ̀ yi na yɛ kepyɛ mɛ kemo 
de a vɔk. 

27Ko a remo kwong, vey in na bemât repugu hom vane de bá kana simo me sè 

gbɔng gwɔ̀m mɛn wɛt, na yin a mɔbɔs vɛ e ngamo e bayis hom!’ ” 

Bemât Yɛrusalɛm ba sey Yɛsu e gwong 
(Mat 21:1-11; Mar 11:1-11; Yoh 12:12-19) 

28Bama de Yɛsu a ga ha há hemo, a re nuyel na kwɛngɛl mɛ vɔk e Yɛrusalɛm. 

29Jeng de a vey bagat na nebapomô Bet-Fage na Bet-Anya de ba sé e vwâ 

Raku Pàt, a hwo tomo bemât masâ fwom mɛ beba, 

30a yang ɛn, “Kyè in vɔk e ji kerepomo kane e nuyel min. Sede yin a yel 

e hwomo, ko yin a rɔda di hwêy madung e rɔgɔs, hemo de vit a mwat de a ga 
kana laga hɛ. Viri hin hɛ, na yin vey mɛ̀ e ngamo. 

31Ka sede mwat hwak a rangal hin, ‘Yaga sɛ́ de yin a sé viri hɛ arɛt?’ ko yang 

in hɛ, ‘Darwey e simo hɛ.’ ” 

32Yɛn de ba tomo hɛn ano ba kyè, ba pom, ko ba sɛ̀ kayɛ pyɛ tyɛng sede remo 

de Yɛsu á kana ha a yɛn. 

33Sede yɛn a sé viri hwêy madung o, beda mo ba hwo rangal hɛn, ba ye, “Yaga 

sɛ́ de yin a sé viri hwêy madung o arɛt?” 

34Yɛn a yang ɛn, “Darwey e simo hɛ.” 

35Ko yɛn a vey na hɛ na Yɛsu. E hwomo, yɛn a paa pyɛ̂ banga mɛn, ba tɛ̀sɛ yɛ̄ 

e ra mâ madung o, ko yɛn a tɛ̀ Yɛsu e ra tɛt o. 

36Sede a sé kyè e ra wɛ, bemat ba lasha pyɛ̂ banga mɛn e ra gwong o. 

37Jeng de Yɛsu a vey bagat na Yɛrusalɛm tyɛng na ye sɛndɛng Raku Pàt, 

regyɛng bemât masâ fwom mɛ ba hwo somo Dagwi ngyat-ngyat na yey pyɛng, 
yaga pyɛ̂ bes mwa de yɛn a ga kana bɛrɛng. 

38Yɛn a tē, “Tik na Dagwi a tɛ̀ nerat e ra gbɔng gwɔ̀m de e kyè vey e ji rezâ 

Darwey! Sángâl netyang he sè e lagwi, ko bē nɔ̂ng Dagwi nerey!” 

39BeFarisi behak yi e ji regyɛng bemat ba hwo yâng Yɛsu, “À Mwat Basa, gyong 

bemât masâ fwom mō, na be sǎ yuu!” 

40Yɛsu a toyo a yɛn, a yang ɛn, “Ma sé ha a yin, ka yɛn a ka sǎ yuu, ko beta ba 

rɔda ta lwɛ́lɛ.” 

Yɛsu a tosho e ra Yɛrusalɛm 

41Jeng de Yɛsu a gwɛ̌ wɔ bagat na Yɛrusalɛm, a di repomo mo, ko a hwo tosho 

e ra rɛ, a ye, 

42“Ka yunung hwà tɔk pyɛ́ de ye tɛ̀ neyey bemat mō ne dyɛng! Ko vit, yaga a 

remo ba ga bang a hwo yɛ̄. 

43Jeng ya sé kyè vey de bemât repugu mō ba rɔda tula fongol na be dul o mɛ̀, 

ba rɔda gwɔrɔ hwo, ko bê dulus hwo e kawɛ bak. 

44Yɛn a rɔda gangas hwo e vwel, mwa na bemat de ba sé e ji jwa-pomo mō. 

Yɛn a rɔda tik a hwo gwofwa gwohwak e ra tɛ̂t mumwɛ wɛt, yaga hwà tɔk jeng 
de Dagwi a vey, na a ba sey o wɛt!” 

Yɛsu a yel e Gbɔng Duk Re Fongol 
(Mat 21:12-17; Mar 11:15-19; Yoh 2:13-22) 

45E bama mo, Yɛsu a wɔ̀ yel e nelalâ Gbɔng Duk Re Fongol, ko a hwo ro bemât 

rɛsɛl pyɛ́. 

46A yang ɛn, “Bà jɛk e Bwok-basa Dagwi wɔgɔ, Dagwi a ye, ‘Lɔ hom ha rɔda sè 

duk won.’ Ko yin, yin a ga tɛ̀ hɛ he tɛ́ ɛ fwarâ begbik!” 

47Yɛsu a basa a bemat e ji Gbɔng Duk o kahɛ tuk. Ko begbɔng bepiris, na bemât 

basâ Badu, tanga bemât nuyêl repomo mo ba ye ngyɛ́k na be mɔrɔ hɛ. 

48Ko yɛn a tɔk sɛ̀ gwong o wɛt, yaga bemât mwa ba sé wet betong na Yɛsu, yɛn 

a simo na há mɛ hak he gyili hɛn wɛt. 

Luka 20 
Rángal e ra yerê reto de Yɛsu a vɔk 

(Mat 21:23-27; Mar 11:27-33) 

1Tuhak, Yɛsu á sè e ji Gbɔng Duk Re Fongol, á sè basa a bemat, ko á sè shara 

a yɛn Yɛgɛt Yat. Jeng de a ra ano, begbɔng bepiris, na bemât basâ Badu, tanga 
bemakuk ba hwo vey na yɛ. 

2Ba yang ɛ, “Hā a wot, e rɛ̌ reto de hwà vɔk de hwó ra mɛ̀ pyɛ́ yemo arɛt? E wà 

de a nɔng o retô râ yɛ̄ arɛt?” 

3Yɛsu a hanat, a yang ɛn, “Mê rangal hin pyɛ cak arɔng. 

4Yohana á sɛ̀ retô râ batisma yi e gwa arɛt? Á sɛ̀ rɛ yi na Dagwi a? Kɛ yi na 

bemat arɛt?” 

5Yɛn a hwo to cuna na bemɛn, yɛn a ye, “Sɛ̌ wot ye ala arɛt? Ka sede wot a ye, 

‘Rá yi na Dagwi’, a rɔda yang ot, ‘Yaga sɛ́ de yin á sey tsak o na há mɛ wɛt arɛt?’ 

6Ko ka sede wot a ye, ‘Rá yi na bemat’, bemat vemo mwa ba rɔda hwo tɔ́ wot 

na beta, na be mɔbɔs hot, yaga yɛn a tɔk e ji neyey mɛn, Yohana á sè zarap 
Dagwi.” 

7Yaga ano, yɛn a yâng Yɛsu, “Wot a tɔk kwɔn de rá yi ɛ̀ wɛt.” 

8Ko Yɛsu a yang ɛn, “Me arɔng mê ha a yin wɛt kɛ na e rɛ̌ reto de me ra mɛ̀ pyɛ́ 

yemo.” 

Há e ra bemât bɛrɛng bwî anap 
(Mat 21:33-46; Mar 12:1-12) 

9E bama mo, Yɛsu a hwo ha a bemat gwɔrɔ-há hemo, a ye, “Mwat hwak á sɛ̀ 

womo de a how bwi, a tus ɛ̀ cɔ́gɔt anap, ko á tik gwɛ e vɔ bemat behak na be 
bɛrɛng a yɛ, ko a kyè vɔk e sevwel sehak, a wɔ̀ ros ɛ̀. 

10Sede jeng vêl nèy cɔ́gɔt o ya vey, a tomo hwak e ji besam mɛ vɔk na bemât 

bɛrɛng bwi mo, na be nɔng ɛ numo mɛ e ji pyɛ́ de ya ga vel. Ko bemat o ba dak 
ɛ, ba tomo hɛ vɔ sǎn. 

11Dâ bwi mo a to tomo sam o hwak. Wane kwong yɛn a dak ɛ, ba ha a yɛ há 

ves, ko yɛn a to tomo hɛ vɔ sǎn. 

12E bama mo, a to tomo sam o wo netat gbak; ko e remo, yɛn a mǎ hɛ, ko ba 

ro ɛ. 

13Ko dâ bwi mo a yâng tó mɛ, ‘Ko sɛ̌ me ra sɛ́ arɛt? Ma rɔda tomo hwêy yey 

hom; me tē kɛ gyeng yɛn a rɔda nɔ̂ng hɛ nerey.’ 

14Ko jeng de bemât bɛrɛng bwi mo ba di hwey o, ba yâng bemɛn, ‘Hwey de he 

ba re nedanelɔ mɛ ma hemo! Vey in, na wot mɔrɔ hɛ, na pyɛ̂ nedanelɔ mɛ ye 
bin tɛ́ ɛ myot!’ 

15Yɛn a ro hɛ yi e bwi mo, ko yɛn a mɔrɔ hɛ. “E sɛ́ kwong de dâ bwi mo a rɔda 

ra na bemat o arɛt? 

16A rɔda kyè na a wɔ̀ mɔbɔs bemat vane, ko a rɔda jut bwî anap o, a nɔ̂ng bemât 

bɛrɛng o behak.” Jeng de bemat o ba wok ano, yɛn a ye, “Gwi gwo ro mɛ̀!” 

17Ko Yɛsu a bɛrɛng hɛn, a ye, “Há hemo kwong de bà jɛk e Bwok-basa Dagwi 

ha ye ala arɛt? Hā ye: “ ‘Gwofwa de bemât lɔ̂k duk ba kyɛ́ ɛn gwɛ wɔgɔ, gwa 
vɔk fwom wɛt, e gwɛ de gwa tɛ́ ɛ gbɔng gwofwa râ fwom.’ 

18“Kawɛ mwat de e gaba e ra gwofwa gwane a rɔda cɛgɛt rebek mɛ e ra gwɛ; 

ko ka sede gwofwa mo gwa gaba e ra yɛ, gwa rɔda hwongo hɛ sede nemuk.” 

Rángal e ra talâ dyâm vwel 
(Mat 22:15-22; Mar 12:13-17) 

19Bemât basâ Badu tanga begbɔng bepiris ba jāma begwong na be tɛ̀ be vo 

Yɛsu e ji jeng yane mo, yaga yɛn a tɔk, a ha gwɔrɔ-há hane e ra yɛn. Ko yɛn a 
wok bengyip bemat. 

20Ano kwong, yɛn a gyeng sɛ̌ jeng de yɛn a sɛ̀ ɛ e vwɔ. Yɛn a tomo bemat de 

ba dura bato mɛn, yɛn a sé cik, na be wɛrɛm hɛ. Yi ano, yɛn a simo be sɛ̀ Yɛsu 
na há hak de ha sé tyɛng wɛt, na be bin vo ɛ, na be nára hɛ e vɔ gwɔmna de a 
vɔk reto e sevwel sane mo. 

21Bemat de ba tomo hɛn o ba hwo yâng Yɛsu. “À Mwat Basa, wot a tɔk, pyɛ́ de 

hwó ha na yēmo de hwó basa arɔng ya sé tsak o. Hwó dura kasa mwat 
hwak wɛt, yaga bemât mwa ba sé tyɛng e nuyel mō, ko hwó basa a yɛn pyɛ de 
ya sé tsak o e ra gwong de Dagwi e simo be raa. 

22Hā a wot, Badu mot ba simo a wot na wot a tala Da vwel BeRoma dyâm vwel 

kɛ wey arɛt?” 

23Ko Yɛsu a pere di yerê netsitsɛng neves mɛn nane, a yang ɛn, 

24“Dura a me hin dyam. E ratô wà na rezâ wà de ba tɛ̀ e ra dyam o arɛt?” Yɛn 

a yang ɛ, “A sé rê Da vwel BeRoma.” 

25Ko Yɛsu a yang ɛn, “Yàa! Tala hin Da vwel BeRoma pyɛ de ya sé myɛ, ko tala 

hin Dagwi pyɛ de ya sé ye Dagwi.” 

26E hwomo e ji bemat, yɛn a tɔk vo Yɛsu na pyɛ cak e ji há mɛ wɛt. Yaga ano, 

yɛn a sǎ yuu, ko yɛn a langat hɛn há mɛ. 

Rángal e ra sensa bemat yi e reku 
(Mat 22:23-33; Mar 12:18-27) 

27BeSaduki behak ba vey na Yɛsu. Yɛn á vemo de be tē, vit a mwat de a rɔda 

to ba sene yi e reku. Yɛn a yang ɛ, 

28“À Mwat Basa, Mose à kana jɛk a wot há hemo, a ye, ‘Ka sede mwat a ku, na 

a tik hwā mɛ vit a nèy, ko a sé gbing-gbing na gwa mwat o a vɔk kuma mo, na 
rɔ̌ be tɔs nèy, na be sɛ̀ mɛ̀ yerê lɔ mo.’ 

29Hwà di a? Bemat behak bá sè betaama e neng mɛn. Kunat o a vo hwā, ko a 

ku sana sɛ̀ nèy. 

30E bama mo, womo de a raa hɛ a to vɔk hwā mo, ko a ku. 

31Wo netat ano arɔng. Pyɛ yane ya té na yɛn mwa hɛn betaama: Yɛn a kushu, 

ko vit a sɛ̀ nèy na hwā mo. 

32E yɛnɛ mo, hwā mo arɔng a ku. 

33Ko di, tuk sensa bemat, hwā mo a rɔda ba tɛ́ ɛ wo wà arɛt? Yaga mwa hɛn 

betaama ba ga vɔk ɛ.” 

34Yɛsu a yang ɛn, “Bemât jeng yemo be vos beha, ko beha be to kyese 

neweneng arɔng. 

35Ko vemo de be ba di, ba jam na be sensa hɛn yi e reku, na be sangal e jeng 

de ye kyè vey, ko yɛn e to ba vos beha wɛt, ko beha be to ba kyese neweneng 
arɔng wɛt. 

36Yɛn a rɔda ba sè sede betom-lagwi, ko yɛn ê tɔk ku wɛt. Yɛn a sé nèy Dagwi, 

yaga yɛn a ga kana sene yi e reku. 

37Ko e rà sensa bemat yi e reku — Mose à ha e kwɔn de à kana jɛk ɛ̀ rehâ kya 

de hà lolo e reburuk. E hwomo, à yila Darwey, à Dagwî Abraham, à Dagwî 
Yishak, na à Dagwî Yakɔp. 

38Hane ha dura, yɛ a sé Dagwî bavin wɛt, ko a sé Dagwî bemat de ba sé na 

neken, mwa ano de yɛn a ga kushu, yaga e nuyel mɛ bemât mwa ba sé na 
neken.” 

39Ano kwong, bemât basâ Badu behak ba hwo yang ɛ, “À Mwat Basa, hwà ha 

yɛt!” 

40Ko yɛn a to vɔk yey ting na be rangal hɛ rangal hak wɛt. 

Mwat de Dagwi a kasa na a sey bemat 
(Mat 22:41-46; Mar 12:35-37) 

41Ko Yɛsu a yang ɛn, “E rɛ̌ de bemat be tē, Mwat de Dagwi a kasa na a sey 

bemat a sé hwêy Davit arɛt? 

42Yaga Davit pyɛ mɛ à ha e Bwok-basa Lɛlɛ wɔgɔ, “ ‘Dagwi Darwey a yâng 

Darwey hom: Sangal e ngamo e vwɔ yege hom, 

43sɛ̌ ma tɛ̀ bemât repugu mō be tɛ́ ɛn kwɔ̂n tikîs bol mō.’ 

44“Davit a tâng Mwat de Dagwi a kasa na a sey bemat, à Darwey. E rɛ̌ de 

mwat o ê sè hwêy Davit o arɛt?” 

Tē in naka na bemât basâ Badu 
(Mat 23:1-36; Mar 12:38-40) 

45E nuyêl bemât mwa, Yɛsu a yâng bemât masâ fwom mɛ, 

46“Tē in naka na bemât basâ Badu! Be simo na be kyě kyè e ji begbɔng berugu 

belis, na be tē a yɛn kwot, na be tang ɛn show e dúra. Yɛn e kasa nekwɔn de 
ba ga tikis a bemat beting e beduk re fongol, ko be jāma nekwɔn begbɔng 
bemat e kwɔ̂n rê pyɛ́ na be saras ɛ̀. 

47Yɛn e ra won lis na be dura, yɛn a dal bemat na re a Dagwi fongol, ko e ji hâ 

mwin, yɛn e doyo, ko be kyě re pyɛ̂ bekuma na be mɔt ɛn e ra nelɔ mɛn. Kis! 
Rezot mɛn re ba dal na neves!” 

Luka 21 
Nɔrɔ de kuma a tɛ̀ 

(Mar 12:41-44) 

1Yɛsu a hwo bɛrɛng, ko a di bedaberey de ba tɛ̀sɛ nɔrɔ mɛn e ji kwɔ̂n tɛ́sɛ dyām 

e Gbɔng Duk Re Fongol. 

2A to di kuma hwak de a sé pɛ́ng-pɛng, a tɛ̀ nedyam zwey neba. 

3Ko Yɛsu a ye, “Tsak o mwin me ha a yin: Kuma womo de a sé pɛ́ng-pɛng a tɛ̀ 

pyɛ de ya dal ye bwang bemât mwa. 

4Yaga mwa hɛn ba vɛ́sɛ yi e ji pyɛ̂ nedanerey mɛn, ba tɛ̀sɛ. Ko yɛ, mwa ano de 

a sé pɛ́ng-pɛng, a tɛ̀ mwa pyɛ de ê re mɛ̀ pyɛ́.” 

Rehâ wey na Gbɔng Duk Re Fongol 
(Mat 24:1-2; Mar 13:1-2) 

5Bemat behak bá sè ha e ra Gbɔng Duk Re Fongol, bá sè tɛ̀sɛ kâ nerât wɛ de 

ba lɔk na beta berat tanga nenɔrɔ de bemat bá kana nɔngɔ̂s Dagwi. Ko Yɛsu a 
yang ɛn, 

6“Jeng ya sé kyè vey de ba rɔda gangas mwa pyɛ́ yemo de yin a sé bɛrɛng. Vit 

a gwofwa gwohwak e ngamo de ba rɔda ba tik gwɛ e ra tɛ̂t mumwɛ.” 

Reyɔm na rezot 
(Mat 24:3-14; Mar 13:3-13) 

7Ko yɛn a hwo rangâl Yɛsu, yɛn a ye, “À Da, pyɛ́ yemo ye ba té nayu ɛ? Ko e sɛ́ 

de ye ba dura a wot, pyɛ́ yemo ya sé kyè wɔ̀ té arɛt?” 

8Yɛsu a yang ɛn, “Tē in naka, mwat hwak a kwɛlɛng hin wɛt. Yaga bemat pyak 

ba rɔda ba vey e ji reza hom, ko kawɛ e ji mɛn ê ba ye, yɛ a sé me; ê ba to ye, 
‘Jeng hom ya ga vey bagat.’ Yin kwon raa hɛn wɛt! 

9Yin wok bengyip wɛt e jeng de yin e ba wok rehâ tô como na rehâ sogô 

nehywɛ. Gbing-gbing na pyɛ́ yane ye ba té, ko jeng ye yɛnɛ mo ya ga vey bagat 
e ngyen wɛt.” 

10Yɛsu a to gwɛ̌ yang ɛn, “Yére bemat jey ya rɔda ba tó como na bemɛn, ko 

yere arɔng ya rɔda ba tó como na yere cak. 

11Vwel ha rɔda ba digis sizɔng, ko vyong na nerɔ neves na rɔda ba sè e nekwɔn 

detidetu. Ba rɔda ba di pyɛ́ de ya sé yê bengyip ding-ding na gbɔng pyɛ̂ dura 
de ye yi e lagwi. 

12Ko gyam na pyɛ́ yemo mwa ye ba té kwong, ba rɔda ba vos in, ko bê ba tak 

a yin reyɔm. Ba rɔda ba wɔ́ na yin e beduk re fongol, na be ba ra a yin shɔt, na 
be ba tɛ̀ in e ngyang. Ba rɔda to ba wɔ́ na yin e nuyêl begbɔng begwɔ̀m na 
begwɔmna, yaga yin e raa me. 

13Jeng a yane kwong de yin a rɔda ba nɔng nuha e ra Yɛgɛt Yat. 

14Ko yóng in neyey min, yin kwon sap gyam e ra pyɛ de yin ê ba wɔ̀ ha, na yin 

a ba dul mɛ̀ bato min. 

15Yaga me ma rɔda ba nɔng in neha tanga netsitsɛng yerê nemo de vit a mwât 

repugu min hwak de a rɔda ba tɔk ha há duk o, kɛ a kyɛ́ ɛ pyɛ́ de yin a rɔda ba 
ha. 

16Beda tanga beneng min, na begwa min, na cáng min, tanga besa min ba rɔda 

ba nára hin e vɔ bemat o, ko yɛn a rɔda ba tɛ̀ be mɔbɔs behak e ji min. 

17Kawɛ mwat a rɔda ba bɛɛ hin ves, yaga yin e raa me. 

18Ko vit a setôt rato min sining de sa rɔda ba gaba! 

19Niri hin, ko ano yin a rɔda ba sey bato min.” 

Ha e ra rehâ wey na Yɛrusalɛm 
(Mat 24:15-21; Mar 13:14-19) 

20“Jeng de yin a rɔda ba di bagyɛng bemât como ba gwɔrɔ Yɛrusalɛm, ko yin a 

rɔda ba tɔk, ba vey bagât wey na repomo mo. 

21E jeng o, tik na bemat de be ba sè e sevwêl Yudiya be tele vɔk e beraku. 

Vemo de be ba sè e ji repomo mo kwong, bē tik rɛ; ko vemo de be ba sè sangal 
e nebapomo kwong, yɛn a wɔ̀ yel e ji repomo mo wɛt. 

22Yaga negasi nane na rɔda ba sè jeng de Dagwi a rɔda ba tabak bemat mɛ, 

na be sila pyɛ̂ mwa de bà kana jɛk e Bwok-basa Dagwi. 

23Yaa kukuuk! Gawey e ra beha de bê ba vɔk jim, mwa na vemo de bê ba ngas 

nèy e jeng o! Gbɔng reyɔm ra rɔda ba hwo e ra sevwel semo, ko Dagwi a rɔda 
ba tɛ̀ shom na bemat o. 

24Ba rɔda ba mɔbɔs behak na bewal, ko ba rɔda ba hashe behak e sesam vɔk 

e yére bemasî mwa, ko bemat beduk ba rɔda ba bɔrɔs Yɛrusalɛm sɛ̌ jeng mɛn 
ya sila.” 

Toyô Yɛ̀ de a tɛ́ ɛ mwat 
(Mat 24:29-31; Mar 13:24-27) 

25“Ba rɔda ba bɛrɛng pyɛ̂ langat cak e gwi, na e pwɛl, na e netangacɛn. 

E ngamo e jey kwong, a rɔda ba sè a yére bemasi kpɔrɔk sizɔng, ko yɛn a rɔda 
ba wok bengyip gworep de gwo lulum tanga nshi de ne paa bagung. 

26Jeng de bemat be ba sè gyeng pyɛ́ de ye kyè wɔ̀ té e ra jêy mwa, ba rɔda ba 

kushu sede bemât cushu yaga bengyip, yaga ba rɔda ba kàsa pyɛ́ de ya vɔk 
reto e gwi yi e begwông yɛ̄. 

27E jeng yane kwong, bemat ba rɔda ba di Me de ma tɛ́ me mwat me kyè vey 

e ji rele na reto tanga nedyɛt nerat sizɔng. 

28Jeng de pyɛ́ yemo ye ba hwo té, tumal hin na yin a yâng bato min garang, 

yaga ba ga vey bagât sey in.” 

Pyɛ de be masa yi e retîn regwi 
(Mat 24:32-35; Mar 13:28-31) 

29E bama mo, Yɛsu a hwo ha a yɛn gwɔrɔ-há hemo, a ye, “Bɛrɛng hin retîn 

regwi na bwang cɔ́gɔt mwa. 

30Jeng de yin a di berang mɛn ba ga hwo turuk, ko yin a tɔk, swigi gwa ga vey 

bagat. 

31Tyɛng ano arɔng, jeng de yin a di pyɛ́ yemo ya ga hwo té, ko yin a tɔk, jeng 

ya ga vey bagat na Dagwi a hwo re negwɔm. 

32“Tsak o mwin me ha a yin: Bemat de ba sé beken a remo, mwa vɛ ba rɔda 

kushu wɛt, sɛ̌ pyɛ́ yemo mwa ya té. 

33Jey tanga lagwi ba rɔda ba tala hɛn, ko reha hom ra rɔda ba tala hɛ ko 

tyɔng wɛt.” 

Bɛ́rɛng nekanang 

34“Tē in naka! Yin kwon tɛ̀ bato min e ra nzem sɔ̂ pyɛ́ yemo de ye tɛ̀ yin a feng 

kɛ e ra báre pyɛ̂ jey yemo. Ka ano, ko tuk hane ha rɔda ba hwo e ra yin hák, 
sede pyɛ ya hwo e sòro. 

35Yaga ha rɔda ba hwo e ra kawɛ mwat de a sé e kahɛ kwɔn e jey. 

36Bɛrɛng hin nekanang kayɛ jeng, ko rá in won, yaga na yin a sɛ̀ gap, na yin a 

kyè tyang e ji pyɛ́ yemo de ya rɔda ba té, yaga na yin a bin ba tumal arɔng 
e nuyêl Me de ma tɛ́ me mwat.” 

37Kahɛ tuk Yɛsu a basa a bemat e Gbɔng Duk Re Fongol, ko kahɛ hywelek a 

nunus, ko a wɔ̀ pɔl e raku hwak de be tâng wɛ, à Raku Pàt. 

38Ko bop nagasi, bemât mwa ba kyese e Gbɔng Duk Re Fongol o na be wok ɛ. 

Luka 22 
Ba wuna nu na be vo Yɛsu 

(Mat 26:1-5; Mar 14:1-2; Yoh 11:45-53) 

1Nzem Kpam-tuk Sana Géy-sing de be tâng nɛ, à Nzem Gyilsit Nelɔ BeIsrayɛl 

na vey bagat. 

2Begbɔng bepiris tanga bemât basâ Badu ba sé ra gwong na be vo Yɛsu, na 

yɛn a tɛ̀ be mɔrɔ hɛ. Ko yɛn a wok bengyip bemat. 

Yuda a simo a row Yɛsu 
(Mat 26:14-16; Mar 14:10-11) 

3E bama mo, Shetan a yel e ji Yuda de ba tang ɛ, à Iskaryot. Yɛ á sè gwining 

e ji bemât masâ fwôm Yɛsu kuru na vɛ beba. 

4Yuda mo a nusu, ko a wɔ̀ ha na begbɔng bepiris tanga begbɔng o vê bemât 

gyeng Gbɔng Duk Re Fongol e ra gwong de ê row a yɛn Yɛsu. 

5Yɛn a vɔk yey pyɛng, ko yɛn a yang ɛ, yɛn ê tala hɛ dyām. 

6Yuda a simo, ko a hwo jāma begwong de ê row Yɛsu sana tɔ̂k bemat. 

Yɛsu a tɛ̀ be yong pyɛ̂ nzem 
(Mat 26:17-25; Mar 14:12-21; Yoh 13:21-30) 

7E jeng Nzem Kpam-tuk Sana Géy-sing, tuk de ba yɛt beturuk besɛl yaga yông 

pyɛ̂ Nzem Gyilsit Nelɔ BeIsrayɛl ha vey. 

8Ko Yɛsu a hwo pat Bitrus tanga Yohana, a yang ɛn, “Ci wɔ̀ yong a wot hin pyɛ̂ 

nzem, na wot a bin re.” 

9Yɛn a rangal hɛ, ba ye, “Hwó simo wot a wɔ̀ yong yɛ̄ e gwa arɛt?” 

10A yang ɛn, “Sede yin a sé yel e ji repomo, ko yin a rɔda man na mwat de a 

tos nshi. Raa hin hɛ vɔk e lɔ de yɛ a rɔda yel ɛ̀, 

11ko yang in dâ lɔ mo ngan: ‘Da mot a rangal hwo: Duk a wɛ de me tanga bemât 

masâ fwom hom wot a rɔda re ɛ̀ pyɛ̂ nzem o arɛt?’ 

12Ko dâ lɔ mo a rɔda dura a yin gbɔng duk hwak e lɔ̂ rak o de ba ga tɔrɔ wɛ na 

pyɛ́. Yóng a wot hin kayɛ pyɛ e hwomo.” 

13Yɛn a kyè, ko ba sɛ̀ kayɛ pyɛ tyɛng na pyɛ de Yɛsu a ha a yɛn; ko yɛn a yong 

pyɛ̂ nzem o. 

Rê Pyɛ̂ Darwey 
(Mat 26:26-30; Mar 14:22-26; 1Kɔr 11:23-25) 

14Sede jeng o ya vey, Yɛsu a kaba kwɔ̂n sangal, na a hwo re pyɛ́ na bemât 

masâ fwom mɛ. 

15Ko a yang ɛn, “Ma kana tɛ̀ e yey sizɔng, na me re pyɛ̂ Nzem Gyilsit Nelɔ 

BeIsrayɛl yemo tanga yin gyam na me sɔ reyɔm! 

16Yaga ma sé ha a yin, ma rɔda to ba re yɛ̄ wɛt, sɛ̌ há de ba ga ha e ra yɛ̄ ha 

sila jeng de Dagwi a rɔda ba re negwɔm e ra jey.” 

17Ano kwong, Yɛsu a jut keshi, a feng a Dagwi, ko a ye, “Ná in, na yin a gas a 

bato min. 

18Yaga ma sé ha a yin, yi e ngamo nuyel ma rɔda to ba sɔ nshî anap wɛt sɛ̌ 

jeng de Dagwi a rɔda hwo re negwɔm e ra jey.” 

19Ano mo, a jut kpam-tuk, a feng a Dagwi, a kwɔrɔs wɛ, ko a nɔ̂ng bemât masâ 

fwom mɛ, a ye, “Rebek hom a remo de ba nɔng yaga yin. Rá in ano, na yin a 
bin bare mɛ̀ na me.” 

20Ano arɔng, e bamâ rê pyɛ́, a jut keshi, a ye, “Keshi kemo ka sé wuna-na-sira 

pas de Dagwi a man na nemi hom de ba rɔda shushu yaga yin. 

21“Ko di in! Womo de a rɔda row me a sé tɛ̀ vwɔ mɛ e shǐ pyɛ́ tanga me! 

22Me de ma tɛ́ me mwat ma rɔda jut bol, sede remo de Dagwi à ga kana yong 

ɛ̀. Ko gawey e ra womo de a rɔda row me!” 

23Ko yɛn a hwo rangsâl bemɛn kɛ e wɛ̌ e ji mɛn de e kyè wɔ̀ ra ano. 

Nenan e ra mwat de a dal na nerey 
(Mat 20:25-28; 19:28; Mar 10:42-45) 

24Ko nenan na sogo e ji bemât masâ fwôm Yɛsu, kɛ e wà e ji mɛn de ba jut, a 

dal na nerey arɛt. 

25Ko Yɛsu a hwo yang ɛn, “Begbɔng begwɔ̀m yére dyuk be re negwɔm e ra 

bemat mɛn na retek, ko vemo de ba vɔk reto arɔng be simo be tang ɛn, à bemât 
sɛlɛ̂ bemat. 

26A sé ano na yin wɛt. Ko mwat de a dal in na nerey, tik na a tɛ́ ɛ sede swɛl o 

e negya, ko mwât nuyel a tɛ́ ɛ sede mwât fwom. 

27E wà de a dal na nerey ɛ? Womo de e sangal na a re pyɛ́, kɛ womo de a sé 

mwât fwom de e nɔngɔs hɛ pyɛ́ mo arɛt? A sé e womo de e sangal na a re 
pyɛ́ mo. Ko me ma sé e ji min sede mwât fwom. 

28“E yin vɛ de yin a nàra tanga me yi e jeng de ma sɔ negbang detidetu. 

29Tyɛng sede remo de Da hom a nɔng me reto na me re negwɔm, ano arɔng 

me ma sé nɔng in reto mo. 

30Yin a rɔda ba re, ko yin ê ba sɔ tanga me e ji segwɔm hom, ko yin a rɔda to 

ba sangal e ra beta negwɔm, na yin a ra a yére kuru na yɛ bya (12) yê Israyɛl 
shɔt.” 

Yɛsu a ye, Bitrus a rɔda tono na yɛ 

(Mat 26:31-35; Mar 14:27-31; Yoh 13:36-38) 

31“À Simɔn, à Simɔn! Shetan a ga jāma reto na a bin masa hin, na a gas vemo 

de ba sé berat yi e beves o, sede remo de be wolom byɛmɛ yi e yéneng pyɛ́. 

32Ko ma ga ra won yaga hwo, na hwo tik nà sêy tsak o na me wɛt. Ko jeng de 

hwó to ba doyo vey na me, tik na hwo gwɛ̌ a begwa mō gap.” 

33Bitrus a yang ɛ, “À Darwey, ma ga yong me na me kyè vɔk e ngyang tanga 

hwo, na me to ku tanga hwo arɔng!” 

34Ko Yɛsu a toyo a yɛ, a yang ɛ, “À Bitrus, ma sé ha a hwo, gyam na rungat wo 

ba dak segwɔm yunung, hwà ga kana tono tɔ́k hom zang tat.” 

Rabâk dyām, malâ won, na wal 

35E bama mo, Yɛsu a yang ɛn, “Jeng de ma kana tomo hin sana jut rabâk dyām, 

kɛ malâ won, kɛ bekpatak, yin á kana bidɛ pyɛ cak arɛt?” Yɛn a yang ɛ, “Wey, 
wot a bidɛ pyɛ wɛt.” 

36Yɛsu a yang ɛn, “Ko a remo, kawɛ mwat de a vɔk rabâk dyām kɛ malâ won, 

tik na a jut wɛ. Ko womo de a vɔk wal wɛt, tik na a row pyɛ banga mɛ, na a sey 
mɛ̀ wɛ. 

37Yaga bà jɛk e Bwok-basa Dagwi wɔgɔ, ‘Ba ga bɛrɛng hɛ sede hwak e ji bemat 

de be gyenges badu wɛt.’ Ko ma sé ha a yin, a sé gbing-gbing na há mo he sila 
hɛ e ra me. Mwin, mwa pyɛ́ de bà jɛk e ra me ya sé kyè wɔ̀ sila hɛ.” 

38Ko bemât masâ fwom mɛ ba hwo yang ɛ, “À Darwey, ko sɛ́ sede bewal beba 

a vemo kɛk ɛ̀!” Ko Yɛsu a yang ɛn, “Hā ga vey ano!” 

Yɛsu a ra won e Raku Pàt 
(Mat 26:36-46; Mar 14:32-42) 

39Yɛsu a nu ɛ yi e repomo mo, ko a kyè vɔk e Raku Pàt, sede remo de a ga tɔ́k 

ɛ mɛ̀; ko bemât masâ fwom mɛ ba raa hɛ. 

40Jeng de a pom e kwɔn o, a yang ɛn, “Rá in won, yaga na yin a gaba wɛt jeng 

de yin a yel e mara.” 

41E bama mo, yɛ nju mɛ a gwɛ̌ kyè tyɔng sede nelîs barâk gwofwa, a pom, a ye 

guduruk e vwel, ko a ra won. 

42A ye, “À Da, ka sede hwà simo, jut keshi reyɔm kemo yi na me. Ko mwa ano, 

rá pyɛ de hwó simo zɔng, ko pyɛ de me simo wɛt.”  

[43Ko tom-lagwi a vey na yɛ, a gwɛ̌ a yɛ gap. 

44Ko sede a sé sɔ reyɔm sizɔng, a gwɛ̌ ra won na yey mɛ mwa, ko selong mɛ 

sa sé sede bāgat nemi de ba gabsa e vwel.] 

45Jeng de a sogo yi e de won, a to ɛ vɔk e dem bemât masâ fwom mɛ, a pom, 

ko a sɛ̀ ɛn e de nevwa, yaga yey mɛn ya lashe hɛ ding-ding. 

46A yang ɛn, “Yaga sɛ́ de yin a sê nevwa arɛt? Sogo hin, na yin a ra won, yaga 

na yin a gaba wɛt jeng de yin a yel e mara.” 

Vô Yɛsu 
(Mat 26:47-56; Mar 14:43-50; Yoh 18:3-11) 

47Jeng de Yɛsu á sè rɔ̌ ha, regyɛng bemat ra yi. Ko Yuda, yɛ gwining e ji bemât 

masâ fwom mɛ kuru na vɛ beba, a sey a yɛn yel, ko a kyè vɔk na Yɛsu na a wɔ̀ 
man ranang na yɛ, na a yang ɛ mɛ̀ show. 

48Ko Yɛsu a yang ɛ, “Káa! À Yuda! A sé yi na mân ranang de hwô row mɛ̀ Me 

de ma tɛ́ me mwat arɛt?” 

49Jeng de bemat de ba sé tanga Yɛsu ba di pyɛ de ye kyè wɔ̀ té, yɛn a ye, “À 

Darwey, wot tow ɛn na bewal mot arɛt?” 

50Ko hwak e ji mɛn a tara sam darwêy bepiris, a tùt a yɛ fwông vwɔ yege. 

51Ko Yɛsu a yang ɛn, “Tík in ano!” A ra fwông mwat o, ko a tɛ̀ ɛ tyang. 

52Ano a yâng begbɔng bepiris, na begbɔng o vê bemât gyeng Gbɔng Duk Re 

Fongol, tanga bemakuk, de ba wɔ́ e hwomo na be wɔ̀ vo ɛ, “Ko sɛ̌ yin a nusu 
na bewal tanga bekpurûng begele sede ma sé gbik arɛt? 

53Kahɛ tuk ma sè tanga yin e Gbɔng Duk, ko yin a nára vɔ min na yin a vo 

me wɛt. Ko a remo, jeng min à yemo tanga jeng gwɔ̀m cēng de e re negwɔm 
e lwīl.” 

Bitrus a tono na Yɛsu 
(Mat 26:57-58, 69-75; Mar 14:53-54, 66-72; Yoh 18:12-18, 25-27) 

54Bemat o ba vo Yɛsu, ba kyè na yɛ vɔk e lɔ darwêy bepiris. Ko Bitrus a raa 

e bama yikyik tyɔng. 

55Ba ga pɛl kya e tê lala mo, ko Bitrus a pom, a wuna hɛ na vemo de ba sé 

sangal e hwomo. 

56Ko gwining e ji behwông fwôm lɔ mo a di ɛ e negbêy kya mo e sangal, a hwo 

bɛrɛng hɛ yɛɛlɛl, a ye, “Mwat womo á sè tanga yɛ!” 

57Ko Bitrus a tono, a ye, “À hwong, ma ka tɔk ɛ wɛt!” 

58E bamâ jeng tyɔng, mwat hwak a di ɛ, a ye, “Hwo arɔng hwà sé gwining e ji 

mɛn!” Ko Bitrus a toyo a yɛ, a yang ɛ, “À sa, ma sé wɛt!” 

59Sede ba to sangal sede dyam-gwi jining, mwat o hwak a to tɛ̀ kaashash e ra 

yɛ, a ye, “Vit à cuna cak! Mwat womo á sè tanga yɛ, yaga yɛ arɔng a sé mwât 
Galili.” 

60Ko Bitrus a toyo a yɛ, a yang ɛ, “À sa, ma ka tɔk pyɛ de hwó ha e ra tɛt o wɛt!” 

E ji jeng de a sé rɔɔ ha, rungat wa vɛ̌ dak segwɔm. 

61Darwey a doyo, a bɛrɛng Bitrus gbir, ko Bitrus a pere bare na há de Darwey 

á kana ha a yɛ wɔgɔ, “Gyam na rungat wo ba dak segwɔm yunung, hwà ga 
kana tono tɔ́k hom zang tat.” 

62Ko Bitrus a nusu e jey, a wɔ̀ tosho tyɔng wɛt. 

Ba shɛgɛsh Yɛsu, ko ba dak ɛ 
(Mat 26:67-68; Mar 14:65) 

63Bemat de ba gyeng Yɛsu ba hwo shɛgɛsh hɛ, ko ba dak ɛ. 

64Yɛn a bang a yɛ bayis, ko ba rangal hɛ, ba ye, “Kɛ hwô tɔk ha a wot mwat de 

a ga rusu hwo arɛt?” 

65Ko yɛn a gwɛ̌ tabas a yɛ nengyas. 

Yɛsu e nuyêl bemakûk badu 
(Mat 26:59-66; Mar 14:55-64; Yoh 18:19-24) 

66Jeng de gasi ha ye gbey, bemakûk BeYuda, na begbɔng bepiris, tanga bemât 

basâ Badu ba man, ko ba wɔ́ na Yɛsu e nuyel mɛn. 

67Ko yɛn a yang ɛ, “Hā a wot, hwà sé Mwat de Dagwi a kasa na a sey 

bemat arɛt?” Yɛsu a hanat, a yang ɛn, “Ka ma ka ha a yin, ko yin a rɔda sey 
tsak o na há hom wɛt; 

68ko ka sede ma ka rangal hin pyɛ cak, yin a rɔda toyo a me wɛt. 

69Ko e ngamo nuyel, Me de ma tɛ́ me mwat ma rɔda sangal e vwɔ yegê Dagwi 

Wo Reto Mwa.” 

70Yɛn mwa hɛn ba ye, “Ko sɛ̌ hwà sé Hwey Dagwi arɛt?” Yɛsu a toyo a yɛn, a 

ye, “Yin a ha tyɛng, e me wɛ.” 

71Ko ba ye, “Wot e to simo vɛ̌ bemât nuha arɛt? Wot pyɛ mot, wot a ga wok 

há mo e nu mɛ!” 

Luka 23 
Yɛsu e nuyêl Pilatus 

(Mat 27:1-2, 11-14; Mar 15:1-5; Yoh 18:28-38) 

1Bemat o mwa ba sogo, ba kyè na Yɛsu wɔ e nuyêl Gwɔmna Pilatus. 

2Ko yɛn a hwo tɛ̀sɛ kun mɛ wɔgɔ, “Wot a vo mwat womo a sé rigim bemat mot. 

A sé tang ɛn, yɛn a tala dyâm vwel vɔk na Da vwel BeRoma wɛt, ko a to tē, yɛ 
a sé Mwat de Dagwi a kasa na a sey bemat wɔgɔ, yɛ à gbɔng gwɔ̀m.” 

3Pilatus a hwo rangal hɛ, a ye, “Hwo wɛ hwà sé Gbɔng Gwɔ̀m BeYuda arɛt?” 

Yɛsu a toyo a yɛ, a yang ɛ, “Ey, hwà ha yɛt.” 

4Ko Pilatus a yâng begbɔng bepiris tanga regyɛng bemat o, “Ma sɛ̀ mwat womo 

na pyɛ de mê gang ɛ mɛ̀ wɛt.” 

5Ko bemat o ba shonong e ra Pilatus wɔgɔ, “A ga luk bemat e sevwêl Yudiya 

mwa na basa mɛ. Á hwo mɛ̀ e Galili, ko á womo, a ga vɛ̄ hɛ mɛ̀ e ngamo.” 

Yɛsu e nuyêl Herodes 

6Jeng de Pilatus a wok ano, a hwo rangal hɛn, a ye, “Mwat womo a sé mwât 

Galili arɛt?” 

7Sede a wok, Yɛsu a yi e sevwel de Herodes e re ɛ̀ negwɔm, a tomo hɛ vɔk na 

yɛ, yaga e jeng o Herodes arɔng á sè e Yɛrusalɛm. 

8Jeng de Herodes a di Yɛsu, a vɔk yey pyɛng sizɔng. Yimo á sè gyeng na a di 

ɛ, yaga a ga kana wokos há e ra yɛ, ko a simo na a di pyɛ bes de Yɛsu e ra. 

9A hwo rangsâl Yɛsu nerangsal pyak, ko Yɛsu a toyo a yɛ na pyɛ cak wɛt. 

10Begbɔng bepiris tanga bemât basâ Badu ba sé e tumal e hwomo, ko ba sé 

bûm tɛ́sɛ kûn Yɛsu. 

11Herodes tanga bemât como mɛ ba hwo haras a yɛ, ko yɛn a shɛgɛsh hɛ. 

E bama mo, yɛn a tɛ̀ a yɛ gwogbɔng gworugu gworwat, ko yɛn a to tomo hɛ vɔk 
na Pilatus. 

12Yimo, Herodes na Pilatus bá kana sè bemât repugu, ko e tuk hane mo, ba vo 

nesa na bemɛn. 

Ba yɛrɛ a Yɛsu shɔt reku 
(Mat 27:15-26; Mar 15:6-15; Yoh 18:39—19:16) 

13Pilatus a hwo yila begbɔng bepiris, na bemât nuyel, tanga regyɛng bemat, 

14a yang ɛn, “Yin a vey na mwat womo na me, ko yin a ye, a ga luk bemat. Ma 

ga kyè e yɛ ngyɛ̄k-ngyɛk e nuyel min, ko ma ka sɛ̀ ɛ na pyɛ de mê gang ɛ mɛ̀ wɛt 
e ji pyɛ́ de yin a tɛ̀sɛ kun mɛ e ra yɛ. 

15Herodes arɔng a ka sɛ̀ ɛ na pyɛ cak wɛt, yaga ano de a to tomo hɛ vey na wot. 

Mwin, vit a pyɛ de mwat womo a ga ra, yemo de yê tɛ̀ be mɔrɔ hɛ. 

16Yaga ano, ma rɔda tɛ̀ be dak ɛ na zining; e bama mo, mê hàla hɛ na a kyè.”  

[17E jeng kanɛ Nzem Gyilsit Nelɔ BeIsrayɛl e sè gbing-gbing na Pilatus a viri a 

bemat mwât ngyang gwining.] 

18Bemat o mwa ba shusha gwolwɛlɛ, ba tē, “Bē wey na mwat womo! Viri a wot 

Barabas!” 

19Barabas á sè mwat de bá tɛ̀ ɛ e ngyang, yaga bá kana ye be ye gup a negwɔm 

e repomo mo, ko yaga mɔrɔ̂ mwat arɔng. 

20Pilatus a to shonong e ra bemat o, yaga a simo na a hàla Yɛsu. 

21Ko yɛn a gwɛ̌ ta gwolwɛlɛ, ba tē, “Bē kak ɛ e ra cɔ́gɔt! Bē kak ɛ e ra cɔ́gɔt!” 

22Pilatus a to yang ɛn hê netat, “Ko e yɛ̌ pyɛ vyes de mwat womo a ga ra arɛt? 

Ma ka sɛ̀ pyɛ cak de ya tɛ̀ be mɔrɔ hɛ wɛt! Ma rɔda tɛ̀, be dak ɛ na zining, na be 
hàla hɛ, a kyè.” 

23Ko yɛn a sangal e de tâ gwolwɛlɛ, yɛn a tē ngyat wɔgɔ, sɛ̌ be wɔ̀ kak Yɛsu 

e ra cɔ́gɔt. E yɛnɛ mo, tɔ̀ mɛn ba shǎl. 

24Ko Pilatus a gang Yɛsu na shɔt, yaga na a ra a yɛn pyɛ de ba simo. 

25A viri a yɛn mwat de yɛn a simo, womo de bá kana tɛ̀ e ngyang yaga yé gup 

à negwɔm tanga mɔrɔ̂ mwat, ko a gang a yɛn Yɛsu, na be wɔ̀ ra a yɛ pyɛ de yɛn 
a simo. 

Ba kak Yɛsu e ra cɔ́gɔt 
(Mat 27:32-44; Mar 15:21-32; Yoh 19:17-27) 

26Sede bemât como bá sè kyè na Yɛsu, yɛn a man na mwat hwak de ba tang 

ɛ, à Simɔn wo Kirene. A ga yi e nebapomô hey, ko a se kyè wɔ e ji repomo. Yɛn 
a vo ɛ, ko ba tɛ̀ ɛ, a wut cɔ́gɔt-kak, na a raa mɛ̀ Yɛsu. 

27Regyɛng bemat pyak ra raa hɛ. Ko beha behak ba sé tanga yɛn vemo de ba 

tosho hɛ, ko ba lashe yey mɛn sizɔng. 

28Yɛsu a doyo, a yang ɛn, “À behâ Yɛrusalɛm! Yin tosho me wɛt; tosho hin bato 

min tanga nèy min arɔng. 

29Yaga jeng ya sé kyè vey de bemat ba rɔda ba ye, ‘Yin a sé vê yey pyɛng, à 

yin besang-gwon, yin vemo de yin a ga tɔs nèy wɛt, yin a ga ngas nèy 
arɔng wɛt!’ 

30Jeng á yane de bemat ba rɔda ba hwo tâng beraku, ‘Gaba hin e ra wot!’ ko 

bê ba tâng berahwol, ‘Báng in hot!’ 

31Ka sede bemat be ra pyɛ́ yemo na me de ma sé sede cɔgɔt de ya rɔngɔl lya, 

e yɛ̌ pyɛ de ya rɔda té na yin de yin a sé sede cɔgɔt de ya hworok arɛt?” 

32Ba jut bemat beba arɔng vemo de bá kana gyilsit badu, ba kyè na yɛn, na be 

wɔ̀ mɔrɔ hɛn tanga Yɛsu. 

33Jeng de yɛn a pom e dem de be tâng hɛ, à Gwokup Ratô Mwat, ko yɛn a kak 

ɛ e ra cɔ́gɔt tanga bemât gyilsît badu beba vane mo, gwining e vwɔ yege mɛ ko 
hwak e vwɔ mwɛlɛng mɛ. 

34Ko Yɛsu a hwo ye, “À Da, hàla a yɛn banɛn mɛn, yaga yɛn a tɔk pyɛ de ba sé 

ra wɛt.” Bemât como ba ra cáca na be gas mɛ̀ berugu mɛ e bato mɛn. 

35Bemat ba tumal e hwomo, ba bɛrɛng pyɛ́ de ya té, ko bemakûk BeYuda 

kwong ba haras a yɛ, ba tē, “Á seres bemat behak; ka sede yɛ a sé Mwat de 
Dagwi a kasa na a sey bemat, ko tik na a sey tó mɛ!” 

36Bemât como arɔng ba haras a yɛ, ba vey bagat na yɛ, ko ba nára a yɛ nshî 

jwaatat, 

37ba ye, “Sēy tó mo, ka sede hwo wɛ hwà sé Gbɔng Gwɔ̀m BeYuda!” 

38Ba jɛk pyɛ de ya tɛ̀ ba kak ɛ, ko ba tɛ̀ e rak o wɔgɔ, GBƆNG GWƆM BEYUDA 

A WOMO. 

39Ko gwining e ji bemât gyilsît badu de ba kak ɛ a hwo tabas a yɛ nengyas, a 

ye, “Hwo wɛ hwà sé Mwat de Dagwi a kasa na a sey bemat wɛt arɛt? Sēy tó mo 
tanga wot!” 

40Ko hwak kwong a hwo gyong ɛ, a yang ɛ, “Hwó tele hwo Dagwi wɛt arɛt? Hwo 

de ba gang o na shɔt sede yɛ. 

41Ko gang na shɔt o mot ha sé tyɛng, yaga wot a sé sey tyɛng na pyɛ́ de wot a 

ga kana ra. Ko mwat womo a ga ra pyɛ cak vyes wɛt.” 

42Ko a ye, “À Yɛsu, bàre na me jeng de hwó ba hwo re negwɔm mō!” 

43Yɛsu a yang ɛ, “Tsak o mwin me ha a hwo: Yunung, hwà rɔda sè tanga me 

e Kwɔ̂n Pɔngɔ.” 

Rekû Yɛsu 
(Mat 27:45-56; Mar 15:33-41; Yoh 19:28-30) 

44Sede gwi gwa vey e tē, sevwel o mwa sa ye mwangalang, ko sa sangal ano 

sɛ̌ dyām tyat nahywegelek, 

45yaga gwi gwa tik nà ta. Ko gworugû bâng duk e Gbɔng Duk Re Fongol gwa 

vugu hɛ bebak o beba. 

46Yɛsu a gbɔ na gbɔng fwɔ, a ye, “À Da, ma sé tik gabik hom e ji vɔ mō!” Bama 

de a ha ano, a hàla neken mɛ. 

47Jeng de gbɔng o wo bemât como a di pyɛ de ya té, a nɔ̂ng Dagwi nerey, a ye, 

“Mwin, mwat womo a vɔk pyɛ vyes cak wɛt.” 

48Jeng de bemât mwa vemo de ba tula hɛn na be bɛrɛng pyɛ de ya té ba di ano, 

ba hwo tòros hɛn vɔk e nelɔ, ko ba tɛ̀ vɔ e bato mɛn yaga lashê yey. 

49Ko mwa vemo de ba tɔk Yɛsu kwong tanga beha de bá kana raa hɛ yi 

e sevwêl Galili ba tumal e jey, ba bɛrɛng pyɛ́ mo. 

Lɛrɛ̂ Yɛsu 
(Mat 27:57-61; Mar 15:42-47; Yoh 19:38-42) 

50-51Mwat hwak á sɛ̀ de ba tang ɛ, à Yɔsɛf. Á yi e Arimatiya, repomô BeYuda 

rehak. Á sè mwat rwat, ko á sè cik e begwong mɛ. Á sè gyeng jeng de Dagwi ê 
re negwɔm e ra jey. Ko mwa ano de yɛ á sè gwining e ji bemakûk badu, á simo 
hâ bemɛn wɛt mwa na pyɛ de yɛn á ra. 

52Yɛ wɛ kwong á wɔ́ na Pilatus, á rangal hɛ na be nɔng ɛ revîn Yɛsu, na a wɔ̀ 

lɛrɛ. 

53Ano, a gyirik rɛ e vwel, a hanas rɛ na gworugu gwopwɛng gworwat o, ko a wɔ̀ 

lɛrɛ rɛ e ji sak de bá kana ta e ji gwofwa, vemo de bá kana lɛrɛ ɛ̀ mwat wɛt. 

54Tuk hane ha sé tuk yông pyɛ́, ko ba vey bagât yel e Tuk Shábat. 

55Beha de bá kana vey tanga Yɛsu yi e sevwêl Galili ba raa Yɔsɛf, ko yɛn a di 

sak o na gwong de ba lɛrɛ ɛ̀ revîn Yɛsu e ji vɛ. 

56E bama mo, yɛn a to ɛn vɔk e lɔ, ba wɔ̀ yong behal nesang nerat tanga něy 

mɔmɔ ne nesang hyɔɔlɔl. Ko Tuk Shábat, yɛn a pɔng tyɛng sede remo de Badu 
mɛn ba ha. 

Luka 24 
Sene Yɛsu yi e reku 

(Mat 28:1-10; Mar 16:1-8; Yoh 20:1-10) 

1Tûk mɛsɛng e ji sati mo, bop-bop nagasi, beha mo ba jut behal nesang nerat 

vemo de yɛn a ga kana yong, ko ba kyè mɛ̀ vɔk e sak o. 

2Yɛn a wul, ko ba sɛ̀ ba ga kana biring gwofwa mo yi e nû sak o. 

3Ko jeng de yɛn a yel e ji mo, yɛn a sɛ̀ revîn Darwey Yɛsu wɛt. 

4A rɔngɔl a yɛn zii na pyɛ yane, ko gobok, bemat behak beba de ba tɛ̀ berugu 

de bà nɛp sizɔng ba tumal bagat na yɛn. 

5Beha mo ba wok bengyip, yɛn a ye cěndet a bato mɛn vɔk e vwel, ko bemat o 

ba yang ɛn, “Yaga sɛ́ de yin a sé jāma womo de a vɔk neken e kwɔn de be lɛsɛ 
ɛ̀ bavin arɛt? 

6A sé e ngamo wɛt! Ba ga sene hɛ yi e reku! Bàre hin na pyɛ de á ha a yin jeng 

de á sè tanga yin e sevwêl Galili wɔgɔ: 

7‘A sé gbing-gbing na be ba nára Me de ma tɛ́ me mwat e vɔ bemât banɛn; yɛn 

a rɔda ba kak me e ra cɔ́gɔt, ko e tuk hê tat, ba rɔda ba sene me yi e reku.’ ” 

8A remo kwong, beha mo ba bare na há mɛ mo. 

9Yɛn a to ɛn yi e sak o, ko yɛn a ha a bemât masâ fwom mɛ kuru na wɛ gwining 

tanga bwang bemat mɛ mwa pyɛ́ yemo mwa. 

10Beha de ba ha a bemât masâ fwôm Yɛsu há hane mo ba sé Marya wo 

Magdala, na Yowana, na Marya nêng Yakɔp, tanga bwang beha de ba sé na 
yɛn. 

11Ko bemât masâ fwom mɛ mo ba sey tsak o na há mɛn o wɛt, yaga yɛn a bare, 

há de beha mo ba ha a yɛn ha sé hâ neshɔngɔlɔng zɔng. 

12Ko Bitrus a sogo, a kaba setele vɔk e sak o, a pom, a ye kwot, ko a di gworugu 

gwolwis de bá hanas hɛ mɛ̀ e hagat hining. E bama mo, a to ɛ vɔk e lɔ, a langat 
hɛ na pyɛ de ya ga té. 

Kwɛngɛl vɔk e Ɛmawus 

(Mar 16:12-13) 

13Tuk hane mo, beba e ji bemât raà Yɛsu bá sè kyè vɔk e kerepomo kehak de 

be tâng kɛ, à Ɛmawus; ka sé sede lyōsho kuru na yɛ jining (11) yi e Yɛrusalɛm. 

14Yɛn a sé ra berem na bemɛn e ra pyɛ̂ mwa de ya ga kana té. 

15Jeng de ba sé kyě ha, be ra berem e ra pyɛ́ mo, ko Yɛsu pyɛ mɛ a vɛ̌ yi, a dop 

na yɛn. 

16Ko mwa ano de yɛn a di ɛ, pyɛ cak ya dul ɛn nà tɔk ɛ. 

17Ko Yɛsu a hwo yang ɛn, “Yin e ra berem e ra sɛ́ e gwong arɛt?” Yɛn a tumal, 

ko ba bɛrɛng na lashê yey. 

18Gwining e ji mɛn de ba tang ɛ, à Keleyopas a rangal hɛ, a yang ɛ, “E hwo 

nju mo de hwà sé kwɛnɛt e Yɛrusalɛm de hwà dun pyɛ́ de ya té e hwomo e ji 
nepɔlɔ nane arɛt?” 

19Yɛsu a to rangal hɛ, a ye, “E yɛ̌ pyɛ́ arɛt?” Ko yɛn a yang ɛ, “Pyɛ́ de ya té na 

Yɛsu wo Nazarɛt. Yɛ a womo de á sè zarap Dagwi, de há mɛ na fwom mɛ bá 
vɔk reto e nuyêl Dagwi tanga bemât mwa. 

20Ko begbɔng bepiris tanga bemât nuyel mot ba nára hɛ, na be gang ɛ na shɔt 

reku. E bama mo, ba kak ɛ e ra cɔ́gɔt. 

21Ko wot, wot á kana sɛt yey, e yɛ wɛ de e ba viri BeIsrayɛl! Ko tik hane kwong, 

tuk hê tat a hemo de pyɛ́ yemo ya té. 

22Ko beha behak e ji mot ba ga nɔng ot pyɛ langat. Yɛn a wɔ́ e sak o bop nagasi, 

23ko yɛn a sɛ̀ revin mɛ wɛt. Yɛn a to ɛn, ko ba ha a wot, yɛn a di pyɛ cak sede 

e ji negwi-ywey, yɛn a di betom-lagwi de ba ha a yɛn, Yɛsu a sé na neken. 

24Ko behak e ji mot ba wɔ́ e sak o arɔng, yɛn a sɛ̀ tyɛng pyɛ de beha mo ba ha. 

Ko yɛ pyɛ mɛ, yɛn a di ɛ wɛt.” 

25Ko Yɛsu a yang ɛn, “À betɔn behak! Bato min ba sé dirik, ko yi ano, yin a sey 

tsak o na kayɛ pyɛ de bezarap Dagwi bà kana ha wɛt. 

26Yin a tɔk, a sé gbing-gbing na Mwat de Dagwi a kasa na a sey bemat a sɔ 

reyɔm rane, yaga na a tɔk wok netâ gbɔng nerey mɛ wɛt a?” 

27Ko Yɛsu a misang a yɛn neha de bà kana ha e ra yɛ e ji mwa Bwok-basa 

Dagwi, a hwo mɛ̀ yi e bebok-basa Mose vɔk e bebok-basa mwa bezarap Dagwi. 

28Jeng de yɛn a vey bagat na kerepomo de yɛn a kyè vɔk ɛ̀ mo, Yɛsu a ra sede 

é kyè wɔ̀ kwey. 

29Ko yɛn a shonong e ra yɛ, ba yang ɛ, “Sàngal e ngamo tanga wot, yaga gwi 

gwa ga kyè, ko nawiri na sé tɛ̀.” Ko Yɛsu a yel, na a bin sangal na yɛn. 

30Jeng de a sé re pyɛ́ tanga yɛn, a jut kpam-tuk, a feng a Dagwi, a kwɔrɔs wɛ, 

ko a gas a yɛn. 

31E jeng o, bayis mɛn ba hwo wunta hɛn, yɛn a tɔk ɛ, ko a vɛ̌ ye bit e bayis mɛn. 

32Yɛn a tâng bemɛn, “Yɛ́t de neyey mot ná gà lolo na yey pyɛng jeng de á gà 

kyě há a wot e gwong, ko á ga misang a wot Bwok-basa Dagwi.” 

33Remo-remo, yɛn a sogo, ko ba to ɛn vɔk e Yɛrusalɛm. Ba pom, ba sɛ̀ bemât 

masâ fwom Yɛsu kuru na wɛ gwining de ba ga tula hɛn e dem hining tanga 
bemat de ba sé tanga yɛn, 

34ko yɛn a sé tē, “Mwin, Darwey a ga sene yi e reku! A ga dura a Simɔn tó mɛ!” 

35Ano kwong, bemat beba mo ba hwo ha a yɛn pyɛ́ de ya ga té e gwong, mwa 

na gwong de yɛn á tɔk Darwey jeng de á kwɔrɔs kpam-tuk. 

Yɛsu a dura a bemât mɛ tó mɛ 
(Mat 28:16-20; Mar 16:14-18; Yoh 20:19-23; T.B.Yɛsu 1:6-8) 

36Jeng de bá sè rɔ̌ ha a yɛn pyɛ́ yane, Yɛsu pyɛ mɛ a vɛ̌ tumal e ji mɛn, a yang 

ɛn, “Tik na neyey min ne dyɛng!” 

37Yɛn a ye lot, bengyip ba vo ɛn, ko a sé a yɛn sede yɛn a sé di wovuvwel. 

38Ko Yɛsu a yang ɛn, “Yaga sɛ́ de yin a ye bège arɛt? Yaga sɛ́ de yin e dasap 

e neyey min arɛt? 

39Di in vɔ hom tanga bol hom. A sé e me pyɛ hom! Rá in me, na yin a di: 

Wovuvwel a vɔk banama tanga bekup wɛt, sede remo de yin a di ma vɔk.” 

40Bama de a ha ano, a dura a yɛn vɔ mɛ tanga bol mɛ. 

41Yɛn a rɔngɔl gbak sana sey tsak o, yaga yɛn a sila na yey pyɛng, ko ba sé 

langat hɛn pyɛ yemo. Yaga ano, a rangal hɛn, a ye, “Yin a vɔk pyɛ̂ re cak 
e ngamo a?” 

42Yɛn a nɔng ɛ cɛ̌k namâ tɔk de ba ga rangas, 

43a sey, ko a hwo re mo e nuyel mɛn. 

44Ko a to yang ɛn, “Pyɛ ma yemo de ma kyě ha a yin jeng de má rɔngɔl tanga 

yin wɔgɔ: A sé gbing-gbing na mwa pyɛ́ de bà kana jɛk e ra me e ji Badu Mose 
na e bebok-basa bezarap Dagwi, tanga yēmo de bà jɛk e Bwok-basa Lɛlɛ yē 
sila.” 

45Ano, a tɛ̀ neyey mɛn ne tɔk pyɛ́ de bà jɛk e Bwok-basa Dagwi. 

46A yang ɛn, “Bà jɛk ngan: Mwat de Dagwi a kasa na a sey bemat a rɔda di 

reyɔm, ko a rɔda to sene yi e reku e tuk hê tat. 

47Ba rɔda shara a mwa yére bemat jey e ji reza mɛ, ye doyo yi e banɛ̂n yɛ̄, yaga 

na Dagwi a hàla a yɛ̄ vɛ, ko ba rɔda susu shara mo e Yɛrusalɛm. 

48Yin vɛ yin a sé bemât nuha e ra pyɛ́ yemo. 

49Ko me ma rɔda wɔ̀ tomo a yin na pyɛ de Da hom a ye, ê nɔng in. Ko kā gyeng 

in e ji repomo mo e ngyen sɛ̌ jeng de ba nɔng in reto yi e lagwi.” 

Ba jut Yɛsu vɔk e lagwi 
(Mar 16:19-20; T.B.Yɛsu 1:9-11) 

50E bama mo, Yɛsu a kyè na yɛn wɔ bagat na Bet-Anya. A jut vɔ mɛ e rak o, ko 

a tɛ̀ nerat e ra yɛn. 

51Sede a sé tɛ̀ a yɛn nerat ano, a gas ɛ na yɛn, ko ba jut ɛ vɔk e lagwi. 

52Yɛn kwong, yɛn a re a yɛ fongol, ko yɛn a to ɛn vɔk e Yɛrusalɛm na yey pyɛng 

sizɔng. 

53E hwomo, yɛn a wusal e Gbɔng Duk Re Fongol e de somô Dagwi. 

Yohana 
Yohana 1 

Kristi — yɛ̀ de be tang ɛ, à Reha 

1Yimo e susu mo, gyam na be yong jey, yɛ̀ de be tang ɛ, à Reha à sè. Yɛ à sè 

tanga Dagwi, ko à sè tyɛng na Dagwi. 

2Yi e susu mo, yɛ à sè tanga Dagwi. 

3À sè yi na yɛ de Dagwi à yong pyɛ̂ mwa. Vit a pyɛ cak de Dagwi à yong sana 

yɛ. 

4A sé e yɛ wɛ de à nɔ̂ng kayɛ pyɛ neken, ko neken o na nɔ̂ng bemat negbey. 

5Negbey o ne lolo e ji lwīl, ko lwīl o gwa tɔk dal nɛ wɛt. 

6Mwat hwak á sɛ̀ de Dagwi á tomo hɛ; bá tang ɛ, à Yohana. 

7Á vey ha a bemat e ra negbey o, yaga na bemât mwa be bin wok reha mɛ, na 

be sey tsak o. 

8E yɛ pyɛ mɛ wɛt de á sè womo de a nɔ̂ng negbey, ko á vey ha a bemat e ra nɛ 

zɔng sede mwât nuha. 

9Negbey o ne mwin o nemo de ne tɛ̀sɛ bemât mwa be di negbey ná sè kyè vey 

e jey. 

10Yɛ de a sé Reha mo á sè e jey. Ko mwa ano de Dagwi à kana yong jey o yi 

na yɛ, bemât jey bá tɔk mwat de yɛ á sè wɛt. 

11Yɛ á vey e sevwel mɛ, ko bemat mɛ bá kyɛ́ ɛn hɛ. 

12Ko mwa vemo de bá sey ɛ, de bá to tɛ̀ gap mɛn e ra yɛ, e yɛn vɛ de á wunta 

a yɛn gwong na be tɛ́ ɛn nèy Dagwi. 

13Yɛn á tɛ́ ɛn nèy Dagwi yi e gwông tɔ̂ bemasi wɛt wɔgɔ, bá tɔ ɛn sede nèy ne 

da hwak wɛt womo de a sé mwasi. Ko á sè e Dagwi pyɛ mɛ de á tɛ̀, yɛn a tɛ́ ɛn 
nèy mɛ. 

14Yɛ mo de be tang ɛ, à Reha á tɛ́ ɛ mwasi, ko á vey sangal e tē mot yaga jeng. 

Wot á di gbɔng nerey mɛ; yɛ á sey nɛ yi na Da mɛ, yaga e yɛ wɛ de a sé Hwey 
mɛ nju hɛ zɔng. Yɛ á dura a wot nerat mɛ ding-ding, ko á to dura a wot tsak ha 
mwa e ra Dagwi. 

15Yohana á nɔng nuha e ra yɛ. Á gbɔ, á ye, “Mwat a womo de ma kana ha e ra 

yɛ wɔgɔ, ‘Mwat hwak e kyè vey e bama hom, ko a dal me na nerey, yaga à 
kana sè gyam na be tɔ me.’ ” 

16Yɛ a vɔk nerat ding-ding, ko yi na nerat o e sǎ e de tɛ́sɛ nerat e ra wot. 

17Dagwi à kana nɔng ot Badu mɛ yi na Mose; ko a sé yi na Yɛsu Kristi de á dura 

a wot nerat mɛ tanga tsak há mɛ. 

18Vit a mwat de a ga sang di Dagwi. Hwey mɛ nju hɛ zɔng de ha sé tyɛng na 

Dagwi, de ha to sé bagat na Dâ hɛ mo arɔng, e hɛ de ha tɛ̀ bemat be tɔk yerê 
mwat de Dagwi a sé. 

Há de Yohana wo batisma a ha 
(Mat 3:1-12; Mar 1:1-8; Luk 3:1-18) 

19E jeng cak, bemât nuyêl BeYuda e Yɛrusalɛm ba tomo behak e ji bepiris 

tanga BeLevi behak vɔk na Yohana, na be wɔ̀ rangal hɛ, yɛ a sé wà arɛt? 

20Yohana mo a kyɛ́ ɛ nà toyo a yɛn na há mo wɛt, ko a ha a yɛn e bayîs bemât 

mwa wɛshɛrɛk wɔgɔ, “Ma sé womo wɛt de Dagwi a kasa na a sey bemat.” 

21Yɛn a to rangal hɛ, ba ye, “Hwà sé wà ɛ? Hwà sé Eliya arɛt?” A ye, “Wey, ma 

sé Eliya wɛt.” Ba to rangal hɛ gbak, “Hwà sé zarap Dagwi de wot a sé gyeng 
ɛ arɛt?” A ye, “Wey.” 

22Ko yɛn a gwɛ̌ rangal hɛ gbak, ba ye, “Ko sɛ̌ hwà sé wà arɛt? Hā a wot, na wot 

a wɔ̀ ha a bemat de ba tomo hot. Hwà ye ala e ra tó mo arɛt?” 

23Yohana a yang ɛn, “Ma sé womo de Yɛshaya, zarap Dagwi, à kana ha e ra 

yɛ wɔgɔ, ‘Be wok fwɔ̂ mwat hwak de gwo mok e hey, gwo tē: Tɛ̀ in a Darwey 
gwong tas, na a bin kwey ɛ̀!’ ” 

24BeFarisi behak de ba tomo hɛn arɔng, 

25ba hwo rangal hɛ, ba ye, “Sede remo de hwà sé womo wɛt de Dagwi a kasa 

na a sey bemat, kɛ Eliya, kɛ zarap Dagwi o, yaga sɛ́ de hwà sé tɛ̀sɛ a bemat 
batisma arɛt?” 

26Yohana a toyo a yɛn, a yang ɛn, “Me, me tɛ̀sɛ a bemat batisma na nshi; ko 

mwat hwak a sé e ngamo e tē min de yin a tɔk ɛ e ngyen wɛt. 

27E yɛ de e kyè vey e bama hom, ko ma ka vey na me viri batsɛ̂p bekpatak 

mɛ wɛt.” 

28Pyɛ́ yemo ya té e Bet-Anya e gurâ Rɔt Yɔrdan, e kwɔn de Yohana á sè tɛ̀sɛ a 

bemat batisma. 

Yɛsu Kristi a sé Ketyimit Dagwi 

29Tuk het, Yohana a di Yɛsu á sè kyè vey na yɛ, ko a ye, “Di in, Ketyimit Dagwi 

kemo de ke jut banɛ̂n bemât jey! 

30Mwat a womo de ma kana ha a yin e ra yɛ e jeng de ma ye, ‘Mwat hwak e kyè 

vey e bama hom, ko a dal me na nerey, yaga à kana sè gyam na be tɔ me.’ 

31Me pyɛ hom ma kana tɔk mwat de a sé wɛt. Ko pyɛ de ya tɛ̀, me vey na me 

tɛ̀sɛ a bemat batisma na nshi, ya sé, yaga na me tɛ̀ BeIsrayɛl be tɔk mwat de 
yɛ a sé.” 

32Ko Yohana a nɔng nuha e ra pyɛ yemo ngan, a ye, “Ma di Gabik Dagwi ha 

gyirik yi e lagwi sede gwobɔp, ha vey nàra na yɛ. 



1693 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

33Pere vey e jeng o, ma kana tɔk ɛ wɛt. Ko Dagwi de á kana tomo me na me 

tɛ̀sɛ a bemat batisma na nshi á kana ha a me, ma rɔda di Gabik de hê gyirik 
e ra mwat hwak na he nàra na yɛ; e yɛ wɛ de a rɔda tɛ̀sɛ a bemat batisma na 
Gabik Jɛrɛ.” 

34Yohana a gwɛ̌ ha, a yang ɛn, “Ma ga di pyɛ́ yemo mo, ko me nɔng nuha, yɛ 

mwat womo mo a sé Hwey Dagwi.” 

Bemât masâ fwôm Yɛsu vê susu mo 

35Tuk het, Yohana á sè tumal e hwomo tanga bemât masâ fwom mɛ beba. 

36Jeng de a di Yɛsu a sé kwey, a ye, “Di in, Ketyimit Dagwi!” 

37Bemat mɛ beba mo ba wok há mo, ko ba hwo raa Yɛsu. 

38Yɛsu a doyo, a di ba sé raa hɛ, ko a yang ɛn, “E sɛ́ de yin e jāma arɛt?” Yɛn a 

yang ɛ, “À Rabi, hwà sé na sangal e gwa arɛt?” — Retîn há hemo “Rabi” ra sé 
“Mwat Basa.” 

39Yɛsu a yang ɛn, “Vey di in.” Yɛn a hwo kyè na yɛ, ba wɔ̀ di kwɔn de á sè 

sangal ɛ̀, ko yɛn a nàra e hwomo na yɛ bwang tuk hane mo. Jeng de bá man 
na Yɛsu mo, yá sè sede dyâm-gwi nyaas nahywegelek. 

40Gwining e ji bemat beba de bá kana wok neha Yohana, de a to raa Yɛsu 

arɔng, yɛ à Andarawus, gwa Simɔn Bitrus. 

41A lashe jeng wɛt, ko a wɔ̀ jāma gwa mɛ Simɔn, a yang ɛ, “Wot a ga sɛ̀ Mwat 

de Dagwi a kasa na a sey bemat, womo de wot e tang ɛ, à Mɛsiyas.” — Retîn 
há hemo “Mɛsiyas” ra sé “Kristi.” — 

42E bama mo, a wɔ́ na Simɔn o na Yɛsu. Yɛsu a bɛrɛng hɛ, ko a yang ɛ, “Reza 

mō, à Simɔn, hwà sé hwêy Yohana, ko ba rɔda to tang o, à Kefas.” — “Kefas” 
e lêm BeYuda a sé tyɛng na “Bitrus” e lêm BeGirik, ko cap-hâ baza mo ya sé 
“gwofwa.” 

Yɛsu a yila Filip na Natanayel 

43Tuk het, Yɛsu a yong e yey mɛ na a wɔ́ e Galili. A man na Filip, ko a yang ɛ, 

“Vey raa me!” 

44Filip o á sè mwât repomô Bet-Saida, repomo mɛ rining o na Andarawus tanga 

Bitrus. 

45Filip o arɔng a sɛ̀ Natanayel, ko a yang ɛ, “Wot á ga sɛ̀ mwat de Mose à kana 

jɛk e ra yɛ e Bwok-basa Badu, yɛ womo de bepiris bà kana to jɛk e ra yɛ arɔng. 
Yɛ wɛ, à Yɛsu wo repomô Nazarɛt, hwêy Yɔsɛf.” 

46Natanayel a yang ɛ, “Pyɛ cak ryat ye tɔk nusu yi e Nazarɛt arɛt?” Ko Filip a 

ye, “Vey, na hwo di!” 

47Jeng de Yɛsu a di Natanayel a sé kyè vey na yɛ, a hwo hanat, a ye, “Di, tsak 

WoIsrayɛl de e kwɛlɛng bemat ko tyɔng wɛt!” 

48Natanayel a yang ɛ, “Haà! Hwà tɔk me e rɛ̌ arɛt?” Ko Yɛsu a yang ɛ, “Ma kana 

di o e sangal e retîn cɔgɔ̂t regwi gyam na Filip a yila hwo.” 

49Ko Natanayel a yang ɛ, “À Mwat Basa, hwà sé Hwey Dagwi! Hwà sé Gbɔng 

Gwɔ̀m BeIsrayɛl!” 

50Yɛsu a yang ɛ, “Hwà sey tsak o na há hom, yaga ma yang o, ma kana di o 

e sangal e retîn cɔgɔ̂t regwi arɛt? Mwin, hwà rɔda di pyɛ́ de ya dal yemo.” 

51Ko a gwɛ̌ ha, a ye, “Tsak o mwin me ha a yin: Yin a rɔda di lagwi e wúnta, na 

betom-lagwi de be turus, be to gyiris vey na Me de ma tɛ́ me mwat.” 

Yohana 2 
Ba ra weneng e Kana 

1E bama nepɔlɔ neba, ba dop weneng e Kana wo Galili. Nêng Yɛsu a wɔ́ 

e hwomo, 

2ko ba to rini Yɛsu na bemât masâ fwom mɛ arɔng. 

3Jeng de ba sé e hwomo, nshî anap de ba sé sɔ na tala hɛn. Ko nêng Yɛsu a 

hwo yâng Yɛsu, “Nshî anap na ga tala hɛn.” 

4A toyo a yɛ, a yang ɛ, “À neng-gwɔ, e fwom hom a gwane arɛt? Jeng de ma 

rɔda dura tó hom ya rɔngɔl e ngyen.” 

5Neng mɛ a yâng bemat de ba sé ra fwom e lɔ mo, “Rá in kayɛ pyɛ de a yang 

in yin a ra.” 

6Ko di, e kwɔn hane mo, ba vɔk bègbɔng kɛngɛ betyiimin ve beta de ba tik vɛ 

e hwomo, yaga na be raa mɛ̀ negwɔn kûs pyɛ́ nemo de badu BeYuda ba simo. 
Kwɛngɛ gwining gwo tɔk re nshi sede betsung betyiimin. 

7Yɛsu a hwo yâng bemât fwom o, “Sila hin kɛngɛ mo na nshi.” Ko ba sila vɛ 

byɛf. 

8Jeng de ba sila kɛngɛ mo, a yang ɛn, “Vɛ́ in nshi mo, na yin wɔ̀ nɔ̂ng dâ 

nzem o.” Ba ra sede remo de a ha a yɛn. 

9Bemât fwom o ba tɔk kwɔn de ba vo nshi mo, ko yɛ dâ nzem o a tɔk wɛt. Jeng 

de a wɔt nshi mo de na ga tɛ́ ɛn nshî anap, a hwo yila rwâs gwel, 

10a yang ɛ, “Mwa bemat be tānga nɔng nshî anap de na ta, ko jeng de bemat 

ba ga sɔ, nà ga vey a yɛn, be de vey na nane de na mâk ta wɛt. Ko hwo hwà ra 
ano wɛt; hwà tik nshi de na ta vey e remo.” 

11Pyɛ bes yemo de Yɛsu a ra e Kana wo Galili ya sé ye mɛsɛng de a ra. Yi na 

yɛ, a dura a bemat gbɔng nerey mɛ, ko bemât masâ fwom mɛ ba tɛ̀ gap mɛn 
e ra yɛ. 

12E bama mo, Yɛsu, na neng mɛ, na begwa mɛ, tanga bemât masâ fwom mɛ 

ba sogo, ba kyè vɔk e Kafarnahum, ko ba sangal nepɔlɔ tyɔng e hwomo. 

Yɛsu a yel e Gbɔng Duk Re Fongol 
(Mat 21:12-13; Mar 11:15-17; Luk 19:45-46) 

13Jeng ya vey lɛs de BeYuda ba wɔ̀ ra Nzem Gyilsit Nelɔ BeIsrayɛl. Yaga ano, 

Yɛsu a kyè vɔk e Yɛrusalɛm yaga nɛ. 

14Jeng de a yel e lalâ Gbɔng Duk Re Fongol, a hwo di bemat de be rɛsɛl 

berɔndɔng, na tyīmit, tanga bebɔp; a di bemât segsâ dyām arɔng de ba sé 
sangal e betebut fwom mɛn. 

15A jut rik, a vɛ́ mɛ̀ zining, ko a ro mɛ̀ bemat o mwa yi e yɛnɛ̂ duk re fongol o, 

mwa na tyīmit tanga berɔndɔng; a gangas betebut bemât segsâ dyām arɔng, 
ko a waram a yɛn dyām mɛn e vwel gwɛshɛk. 

16A nɔ̂ng bemat de ba rɛsɛl bebɔp nu, a ye, “Nusu hin na pyɛ́ yemo! Yin jut lɔ 

Da hom sede bajang wɛt!” 

17Jeng de bemât masâ fwom mɛ ba di ano, ba hwo bare na há de bà jɛk e Bwok-

basa Dagwi wɔgɔ, “À Dagwi, ma tɛ̀ yey na lɔ mō ding-ding; tɛ̂ yey o ha sé sede 
kya de ha rɔda re me.” 

18Ko bemât nuyêl BeYuda ba hwo yang ɛ, “E yɛ̌ pyɛ bes de hwô ra na hwo dura 

a wot, hwà vɔk reto na hwo ra ano arɛt?” 

19Ko Yɛsu a yang ɛn, “Gangas hin Gbɔng Duk Re Fongol womo, ko mê to lɔk 

wɛ e ji nepɔlɔ netat.” 

20Bemât nuyel o ba yang ɛ, “Káa! Ba jut neshey kuru banaas na nɛ netyiimin 

(46) e de lɔ̂k duk womo. Ko hwo, hwô to lɔk wɛ e ji nepɔlɔ netat arɛt?” 

21Ko di, jeng de Yɛsu a ha e ra Gbɔng Duk o, á sè ha e ra rebek mɛ. 

22Ano kwong, e jeng de Dagwi a ga sene hɛ yi e reku, bemât masâ fwom mɛ 

ba pere bare na neha de á kana ha. Hemo ha tɛ̀, yɛn a sey tsak o na pyɛ́ de bà 
jɛk e Bwok-basa Dagwi tanga neha de Yɛsu a ha. 

Yɛsu a tɔk neyey bemât mwa 

23Jeng de Yɛsu á sè e Yɛrusalɛm e jeng Nzem Gyilsit Nelɔ BeIsrayɛl, a ra pyɛ̂ 

bes detidetu. Yaga ano, bemat pyak de ba di pyɛ̂ bes o ba tɛ̀ gap mɛn e ra yɛ. 

24Ko Yɛsu a tɛ̀ gap mɛ e ra yɛn wɛt, yaga yɛ a tɔk neyey bemât mwa. 

25Yɛ a jāma na mwat a ha a yɛ pyɛ cak e ra bemat wɛt, yaga yɛ pyɛ mɛ á kana 

tɔk pyɛ́ de ya sé e ji neyey mɛn. 

Yohana 3 
Yɛsu tanga Nikodemus 

1Mwât nuyêl BeYuda hwak á sɛ̀ de ba tang ɛ, à Nikodemus, ko á sè hwak e ji 

BeFarisi. 

2Tuhak, a hwo wɔ na Yɛsu nabwalak, a yang ɛ, “À Mwat Basa, wot a tɔk, hwà 

sé mwât basa de Dagwi a tomo hɛ. Yaga vit a mwat de ê tɔk ra pyɛ̂ bes de hwà 
sé ra, sɛ̌ Dagwi a sé na yɛ.” 

3Yɛsu a yang ɛ, “Tsak o mwin me ha a hwo: Vit a mwat de ê tɔk di Segwɔm 

Dagwi, sɛ̌ ba tɔ ɛ tɔ hê neba.” 

4Nikodemus a rangal hɛ, a ye, “Bê to tɔk tɔ mwat de a ga vey mwat e rɛ̌ arɛt? Ê 

to tɔk yel e ji jîm neng mɛ, na be to tɔ ɛ tɔ hê neba arɛt?” 

5Yɛsu a yang ɛ, “Tsak o mwin me ha a hwo: Vit a mwat de ê tɔk yel e Segwɔm 

Dagwi, sɛ̌ ba to tɔ ɛ yi na nshi tanga yi na Gabik Dagwi. 

6Pyɛ de ye yi e rebêk mwasi ya sé pyɛ rebek; ko pyɛ de ye yi na Gabik Dagwi 

ya sé pyɛ Gabik. 

7Hwo langat hwo wɛt, yaga ma ha a hwo: Gbing-gbing na be to tɔ in tɔ hê neba. 

8Gul gwo pɛsɛl e gwong de gwo simo. Hwó wok wûs gwɛ, ko hwó tɔk kwɔn de 

gwo yi ɛ̀ kɛ kwɔn de gwo kyè vɔk ɛ̀ wɛt. A sé tyɛng ano na kawɛ mwat de ba to 
tɔ ɛ yi na retô Gabik Dagwi.” 

9Nikodemus a yang ɛ, “Pyɛ yemo yê tɔk té e rɛ̌ arɛt?” 

10Yɛsu a toyo a yɛ, a ye, “Hwo de hwà sé mwât basâ BeIsrayɛl, hwà tɔk pyɛ de 

há hemo ha dura wɛt arɛt? 

11Tsak o mwin me ha a hwo: Wot a sé ha a yin e ra pyɛ́ de wot a tɔk, ko wot a 

sé nɔng nuha e ra pyɛ́ de wot a to di arɔng, ko yin a simo na yin a sey tsak o 
na há mot wɛt. 

12Ma kana ha e ra pyɛ́ de ye té e ji jey yemo, ko yin a sey tsak o na há hom wɛt. 

Yi e rɛ̌ de yin ê sey tsak o, ka sede ma sé ha a yin e ra pyɛ́ de ye té e lagwi arɛt? 

13Vit a mwat de a sang tut vɔk e lagwi, sɛ̌ womo de a gyirik yi e hwomo wɔgɔ, 

Me de ma tɛ́ me mwat. 

14Yimo raane, jeng de Mose tanga bemat mɛ bà kana sè e hey, Mose à tɛ̀ gwɔ̄m 

de ba yông na dyam shi e ra gwocɔgɔt, ko à nára wɛ e rak o. E gwong gwomo, 
a sé gbing-gbing na be nára Me de ma tɛ́ me mwat e rak o arɔng, 

15yaga na kawɛ mwat de a tɛ̀ gap mɛ e ra me a bin sɛ̀ neken gbak-gbak. 

16“Dagwi a tɛ̀ yey na bemât jey sizɔng; yaga ano, a nɔng Hwey mɛ de ha sé nju 

hɛ zɔng, yaga na kawɛ mwat de a tɛ̀ gap mɛ e ra hɛ a bin wey wɛt, ko na a sɛ̀ 
neken gbak-gbak. 

17Yaga Dagwi a tomo Hwey mɛ, na he gang bemât jey na shɔt wɛt, ko a tomo 

hɛ, yaga na a sey neken mɛn yi na hɛ. 

18Kawɛ mwat de a tɛ̀ gap mɛ e ra hɛ, bê gang ɛ na shɔt wɛt; ko kawɛ mwat de 

a tɛ̀ gap mɛ e ra hɛ wɛt, Dagwi a ga gang ɛ na shɔt, yaga a tɛ̀ gap mɛ e ra 
hemo wɛt de ha sé Hwey Dagwi nju hɛ zɔng. 

19Gwong a gwomo de Dagwi e ra a bemat shɔt: Negbey na vey e jey, ko bemat 

ba dal na simô lwīl e ra negbey o, yaga be ragas pyɛ́ vyes. 

20Kawɛ mwat de e ragas pyɛ́ vyes e kyɛ́ ɛ negbey, e tele yi e negbey, yaga na 

bemat be kwon di pyɛ́ vyes de e ragas wɛt. 

21Ko kawɛ mwat de e ragas pyɛ́ de ya sé tsak o e vey e ji negbey, yaga na 

negbey o ne dura dɛdɛɛt, pyɛ́ de a ra, a ra yɛ̄ yaga a gyenges hâ Dagwi.” 

Yɛsu tanga Yohana wo batisma 

22E bamâ pyɛ́ yane, Yɛsu tanga bemât masâ fwom mɛ ba sogo, be kyè vɔk 

e yɛnɛ̂ sevwêl Yudiya. A sangal e hwomo tanga yɛn jeng tyɔng, ko a sé tɛ̀sɛ a 
bemat batisma. 

23Yohana á sè sangal e Ainon bagat na Salim, ko a to sé ra a bemat batisma 

arɔng, yaga kwɔn o ha vɔk nshi bɛɛrɛ. Bemat ba kyese e hwomo, ko a sé ra a 
yɛn batisma. 

24E jeng o, ba ga kana vo Yohana be tɛ̀ ɛ e lɔ̂ ngyang e ngyen wɛt. 

25Tuhak, bemât masâ fwôm Yohana behak ba hwo ra nenan na WoYuda hwak 

e ra negwɔn BeYuda ne kûs pyɛ́ haalal. 

26Yaga ano, yɛn a wɔ̀ sɛ̀ Yohana, ko ba yang ɛ, “À Mwat Basa, hwó bare na 

mwat wane de á kana sè e hworo e gurâ Rɔt Yɔrdan, wane de hwà ha e ra 
yɛ arɛt? Ko di, yɛ a sé ra a bemat batisma. Mwa bemat ba sé tele vɔk na yɛ!” 

27Yohana a yang ɛn, “Vit a mwat de e tɔk vɔk reto rehak, sɛ̌ Dagwi a nɔng ɛ rɛ. 

28Yin pyɛ min yin á kana wok jeng de ma ye, ma sé womo wɛt de Dagwi a kasa 

na a sey bemat, ko Dagwi a tānga tomo me e nuyel mɛ. 

29A sé e rwâs gwel de a vɔk gwel o. Ko sa mɛ de a sé gyeng ɛ a sé wet betong 

na a wok há mɛ, ko jeng de a wok fwɔ mɛ, a vɔk yey pyɛng. A sé ano na me 
arɔng, ma vɔk yey pyɛng sizɔng. 

30A sé gbing-gbing na yɛ a gwɛ̌ hɛ na nerey, ko me, me tɛt me na nerey.” 

Mwat de a yi e lagwi 

31“Mwat de a yi e lagwi a dal bemât mwa. Yɛ de a sé wo jey yemo a sé yerê wo 

jey o, ko a sé ha e ra pyɛ̂ jey o arɔng. Ko mwat de a yi e lagwi a dal bemât mwa. 

32A sé nɔng nuha e ra pyɛ́ de yɛ̀ pyɛ mɛ a di, de a to wok arɔng. Ko mwa ano, 

vit a mwat de a sey tsak o na há mɛ. 

33Ko kawɛ mwat de a sey tsak o na há mɛ mo a sé dura tsɛng-tsɛng pyɛ́ de 

Dagwi a ha ya sé tsak o. 

34Mwat de Dagwi a tomo hɛ a sé ha neha Dagwi, yaga Dagwi e nɔng ɛ Gabik 

mɛ vit a yɛnɛ mo. 

35Dagwi a tɛ̀ yey na Hwey mɛ, ko a to nɔ̂ng hɛ reto e ra kayɛ pyɛ. 

36Kawɛ mwat de a tɛ̀ gap mɛ e ra Hwey Dagwi a sɛ̀ neken gbak-gbak; ko kawɛ 

mwat de a gyenges hâ Hwey Dagwi o wɛt a rɔda sɛ̀ neken o wɛt, ko Dagwi ê re 
nuyel na tɛ̂ shom e ra yɛ.” 

Yohana 4 
Yɛsu a ha na hwâ Samariya hwak 

1BeFarisi ba wok wɔgɔ, bemat de ba hwo raa Yɛsu, vemo de a to sé ra a yɛn 

batisma, ba dal vane de ba sé raa Yohana. 

2(E ji hâ mwin, Yɛsu pyɛ mɛ a ra a mwat hwak batisma wɛt, a sé e bemât masâ 

fwom mɛ zɔng de ba ragas a bemat batisma.) 

3Jeng de Darwey Yɛsu a wok pyɛ́ de bemat ba ha e ra yɛ, a sogo, a tik sevwêl 

Yudiya na a toyo vɔk e sevwêl Galili. 

4Gwong vɔk e Galili gwa kwey e ji sevwêl Samariya. 

5E ji kwɛngɛl mɛ mo, a hwo pom e repomo rehak rê Samariya de ba tâng rɛ, à 

Sikar. Repomo mo ra sé bagat na cap de Yakɔp à kana nɔ̂ng hwey mɛ Yɔsɛf 
yimo raane. 

6Hwes de gwà kana sè gwô Yakɔp gwa sé e hwomo arɔng. Jeng de Yɛsu a wul 

kwɔn o, a sangal e vwâ hwes o, yaga a ga ruru na kwɛngɛl. Jeng o ya sé tê-
gwi. 

7-8E jeng o, bemât masâ fwôm Yɛsu bá kana kyè vɔk e ji repomo na be wɔ̀ sey 

pyɛ̂ re. Ko hwâ Samariya hwak a hwo wɔ e hwomo, na a vo nshi. Yɛsu a yang 
ɛ, “Nɔt me nshi, na me sɔ.” 

9Hwā mo a yang ɛ, “Hàa! Hwo hwà sé WoYuda wɛt arɛt? Me ma sé hwâ 

Samariya wɛt a? Ko hwó ra won na me nɔt o nshi a?” A langat hɛ, yaga vit a 
pyɛ de ya man BeYuda na bemât Samariya. 

10Yɛsu a toyo a yɛ, a ye, “Hwà tɔk yerê mwat de ma sé wɛt. Ka hwà tɔk me, ka 

a yâng sé e hwo de hwô rangal me na me nɔt o nshi. Dagwi e nɔngɔ̂s bemat 
nshi e nɔrɔ, nemo de ne vey a yɛn na neken. Ka sede hwà tɔk yerê mwat de 
ma sé, ka hwô yâng simo na me nɔng o nshi mo, ko ma yâng nɔng o nɛ.” 

11Hwā mo a yang ɛ, “À Da, hwes o gwa sé ciwil, ko hwà vɔk pyɛ vôs 

nshi mo wɛt. Hwô sɛ̀ nshi nane de ne vey a bemat na neken e gwa arɛt? 

12À kana sè dâ beda mot Yakɔp de à nɔng ot hwes gwomo. Yɛ pyɛ mɛ, na nèy 

mɛ, tanga berɔndɔng mɛ mwa bà sɔ nshî gwɛ. A sé a hwo hwà dal 
Yakɔp mo a?” 

13Yɛsu a yang ɛ, “Kawɛ mwat de e sɔ nshi nemo a rɔda to wok yêy hwɔshɔ. 

14Ko kawɛ mwat de e sɔ nshi nane de ma rɔda nɔng ɛ ê sang to wok yêy 

hwɔshɔ wɛt. Nshi nane de mê nɔng ɛ nɛ nê sè sede jɔt nshi de nê nunus e ji 
mɛ, de ne nɔngɔs hɛ neken gbak-gbak.” 

15Hwā mo a yang ɛ, “À Da, gabɔk wɛt, nɔt me yerê nshi nane mo, yaga na me 

kwon to wok yêy hwɔshɔ wɛt, na me to tik vɛsɛ vos nshi e ngamo.” 

16Yɛsu a yang ɛ, “Ci wɔ̀ yila rwas mō, na hwo vey na yɛ.” 

17Hwā mo a yang ɛ, “Ma vɔk rwas wɛt.” Yɛsu a yang ɛ, “Hwà ha yɛt de hwà ye, 

hwà vɔk rwas wɛt. 

18Hwà ga kana ra weneng zang tungun, ko mwat de hwà sé sangal na yɛ a 

remo a sé rwâs weneng mō wɛt. Hwà ha tsak o.” 

19Hwā mo a yang ɛ, “À Da, ma di, hwà sé zarap Dagwi. 

20Bedabeda mot ba dopse re a Dagwi fongol e ra tɛ̂t raku womo, ko yin BeYuda, 

yin a ye, a sé gbing-gbing na bemat be wɔ̀ re a Dagwi fongol e Yɛrusalɛm.” 

21Yɛsu a yang ɛ, “À neng-gwɔ, sey tsak o na há hom: Jeng ya sé kyè vey de 

bemat bê to re a Dagwi Da fongol e ra tɛ̂t raku womo kɛ e Yɛrusalɛm wɛt. 

22Yin bemât Samariya yin a tɔk yɛ womo de yin e re a yɛ fongol wɛt; ko wot 

BeYuda wot a tɔk Dagwi de wot e re a yɛ fongol, yaga a sé yi na BeYuda de 
Dagwi a rɔda sey bemat. 

23Ko jeng ya sé kyè vey — mwin ya ga vey a remo — de Gabik Dagwi hê tɛ̀ 

bemat be kyɛm be re a Dagwi Da fongol e gwong de gwa sé tsak o. Yerê bemat 
de be re a yɛ fongol na yey rining — e yɛn vɛ de Dagwi e jāma na be re a yɛ 
fongol. 

24Dagwi a sé Gabik; bemat be tɔk re a yɛ fongol e gwong de gwa sé tsak o 

zɔng, ka sede Gabik mɛ ha tɛ̀ ɛn na be kyɛm be ra ano.” 

25Hwā mo a yang ɛ, “Ma tɔk, Mwat de Dagwi a kasa na a sey bemat a rɔda vey. 

Ko jeng de ê vey o, a rɔda ha a wot kayɛ pyɛ wɛshɛrɛk.” 

26Yɛsu a yang ɛ, “A sé e me de me ha na hwo à mwat wane mo.” 

27E jeng yane mo, bemât masâ fwom mɛ ba toyo; sede ba di ɛ a sé ha na 

hwā mo, ba langat hɛn. Ko vit a hwak e ji mɛn de a rangâl hwā mo, “E sɛ́ de 
hwó simo arɛt?” Kɛ a yâng Yɛsu, “Yaga sɛ́ de hwà sé ha na hwā mo arɛt?” 

28Ko hwā mo a tik tsung mɛ e hwomo, a nára hɛ vɔk e ji repomo, ko a hwo ha 

a bemat, a yang ɛn, 

29“Vey di in mwat de a ha a me pyɛ̂ mwa de ma ga sang ra! Kɛ ê sè e yɛ wɛ à 

Mwat de Dagwi a kasa na a sey bemat ayi?” 

30Ko bemat ba hwo nunus yi e ji repomo mo, na be wɔ́ e kwɔn de Yɛsu a sé ɛ̀. 

31E jeng de hwā mo a kyè vɔk e ji repomo mo, bemât masâ fwôm Yɛsu ba 

shonong e ra yɛ, ba ye, “À Mwat Basa, vey re pyɛ́!” 

32Ko Yɛsu a yang ɛn, “Ma vɔk pyɛ̂ re yemo de yin a tɔk hâ yɛ̄ wɛt.” 

33Yaga ano, bemat mɛ mo ba hwo tâng bemɛn. “Hàa! Mwat hwak a ga vey nɔng 

ɛ pyɛ̂ re arɛt?” 

34Ko Yɛsu a yang ɛn, “Me ra pyɛ́ de yɛ̀ de a tomo me e simo na me ra, ko me 

yɛnɛ fwom de a ga nɔng me na me ra mo. Jeng de me ra ano, a sé sede ma ga 
re pyɛ́ à wane. 

35Bemat be tē, ‘Bwang pɛl naas na hywɛp he vey.’ Ko me ma sé ha a yin, bɛrɛng 

hin hiri! Di in pyɛ́ e ji vɛ ya ga vel, bwang yɛ̂t bwal o. 

36Mwât yɛ̂t bwal a sé sɛsɛm pyɔlɔ mɛ e ji fwom o, a sé vɛ̀sɛ na bemat na be sɛ̀ 

neken gbak-gbak. Ano kwong, mwat de á kana bere yére mo tanga womo de a 
yɛt bwal o bê vɔk yey pyɛng mwa hɛn. 

37A sé sede remo de bemat be tē, ‘Mwat hwak e bere yére mo, ko mwat hwak 

e yɛt bwal o.’ 

38Ma tomo hin, na yin a wɔ̀ yɛt bwal e kwɔn de yin á kana how ɛ̀ cap wɛt. A sé 

e bemat behak de ba pɛngɛ hɛn na fwom o, ko yin a sé sɛ̀ pyɔlɔ̂ fwom mɛn o.” 

39Bemât Samariya pyak de ba yi e repomo mo ba hwo tɛ̀ gap mɛn e ra Yɛsu, 

yaga hwā mo a ye, “A ha a me pyɛ̂ mwa de ma ga sang ra.” 

40Yaga ano, e jeng de ba wul na Yɛsu, ba ra won na yɛ na a sangal na yɛn. A 

simo, ko a sangal e hwomo nepɔlɔ neba. 

41Bemat pyak de ba dal vane ba tɛ̀ gap mɛn e ra yɛ e jeng de ba wok há mɛ. 

42Ko ba yâng hwā mo, “A sé yaga há mō de wot a tɛ̀ gap mot e ra yɛ wɛt; ko a 

sé yaga wot bato mot wot a ga wok há mɛ mo. A remo, wot a tɔk, e ji hâ mwin, 
yɛ a sé Mwât Sêy jey.” 

Yɛsu a tɛ̀ hwêy gbɔng mwât lɔ gwɔ̀m tyang 

43E bamâ nepɔlɔ neba nane mo, Yɛsu a sogo, a to ɛ vɔk e sevwêl Galili. 

44Yɛ pyɛ mɛ á kana ye, “Bemat be nɔngɔ̂s zarap Dagwi nerey e ji sevwel 

mɛ wɛt.” 

45Ko jeng de a wul e hwomo, bemat ba sey ɛ na yey pyɛng. Yɛn arɔng bá kana 

wɔ́ e Yɛrusalɛm e jeng Nzem Gyilsit Nelɔ BeIsrayɛl, ko ba di pyɛ̂ mwa de Yɛsu 
a ra e jeng nzem o. 

46E bama mo, a to toyo vɔk e Kana wo Galili, kwɔn a hane de á kana sege nshi 

na ne tɛ́ ɛn nshî anap. Gbɔng mwât lɔ gwɔ̀m hwak á sè de hwey mɛ há sè ro hɛ 
e Kafarnahum. 



1701 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

47Jeng de a wok, Yɛsu a sogo yi e sevwêl Yudiya wɔ e sevwêl Galili, a wɔ̀ sɛ̀ ɛ 

e hwomo, a ra won na yɛ, a yang ɛ, “Vey e Kafarnahum, na hwo tɛ̀ hwey hom 
tyang; ha vey bagât ku.” 

48Ko Yɛsu a yang ɛ, “Vit a mwat e ji min de ê tɛ̀ gap mɛ e ra me, sɛ̌ a tānga di 

pyɛ̂ bes detidetu e ngyen.” 

49Ko gbɔng mwat o a yang ɛ, “À Da, vey na wot a kyè, yaga hwey hom ha sé 

kyè wɔ̀ ku.” 

50Yɛsu a yang ɛ, “Kyè vɔk e lɔ; hwey mō ha sé kyè wɔ̀ dal!” Mwat o a sey tsak o 

na há de Yɛsu a ha a yɛ, ko a kyè vɔk e lɔ. 

51Jeng de a sé e gwong wɔ e lɔ, bemât fwôm lɔ mɛ ba man na yɛ e gwong, ko 

ba yang ɛ, “Hwey mō ha ga dal.” 

52A hwo rangal hɛn jeng de hwey o ha hwo wok naka. Ko ba yang ɛ, “Á sè nayos 

dyam jining nagwi de rebek fes o ra hàla hɛ.” 

53Dâ hwey o a pere tɔk, á sè e jeng a yane de Yɛsu a yang ɛ, “Hwey mō ha sé 

kyè wɔ̀ dal.” Yaga ano, yɛ tanga bemât lɔ mɛ mwa ba tɛ̀ gap mɛn e ra Yɛsu. 

54Pyɛ bes ye neba a yemo de Yɛsu a to ra e jeng de a toyo yi e Yudiya vɔk 

e Galili. 

Yohana 5 
Yɛsu a tɛ̀ mwât serɔ tyang e didêng Bet-Esta 

1E bamâ pyɛ́ yane, jeng ya vey de BeYuda be ra nzem mɛn nehak. Yaga ano, 

Yɛsu a kyè vɔk e Yɛrusalɛm yaga nɛ. 

2E Yɛrusalɛm o, ba vɔk dideng hwak de wa sé bagat na Ruhûp Tyīmit. E ji lêm 

BeYuda be tâng dideng wane mo, à Bet-Esta. Kwɔn o ha vɔk tam tungun, 

3vemo de bemât serɔ pyak ba dyɛngɛs ɛ̀; yɛn á sè bebók, na bemat nà bol, 

tanga bemât gyɔ̂t nedem. [Bá sè gyeng na be sukta nshi mo. 

4E jeng e jeng, tom-lagwî Darwey hwak e gyirik na a vey sukta nshi mo: E bama 

de a ga sukta nɛ ano, mwat de a tānga yel e ji nɛ a sɛ̀ netyang yi e mwa yerê 
serɔ de a vɔk.] 

5Mwat hwak á sè e hwomo de a ga ros na serɔ neshey kuru batat na nɛ rwit 

(38). 

6Jeng de Yɛsu a wul kwɔn o, a di ɛ e dyɛngɛ, ko a pere tɔk, a ga ros na serɔ mo, 

a yang ɛ, “Hwó simo na hwo sɛ̀ netyang arɛt?” 

7Mwât serɔ mo a yang ɛ, “À Da, ma vɔk mwat de ê sɛlɛ me na a tɛ̀ me e ji 

nshi mo e jeng de ba ga sukta nɛ wɛt; sede ma sé ye ngyɛ́k na me yel ɛ̀, ko 
mwat hwak e tānga wɔ̀ yel ɛ̀ e ra me.” 

8Yɛsu a yang ɛ, “Sogo, jut gwoput mō na hwo kyè!” 

9Remo-remo, mwat o a tɛ̀ tyang, a gunung gwoput mɛ, a hwo kyè. Tuk hane mo 

há sè Tuk Shábat. 

10Yaga ano, bemât nuyêl BeYuda ba yâng mwat de ba ga tɛ̀ ɛ tyang, “Hàa! 

E Tuk Shábat yunung! Hwà tɔk, ka sede hwà jut gwoput mō e Tuk Shábat, ko 
hwà gyili Badu wɛt a?” 

11Mwat o a yang ɛn, “Mwat de a ga tɛ̀ me tyang o a yang me, me jut gwoput 

hom na me kyè.” 

12Ba rangal hɛ, ba ye, “E wɛ̌ mwat de a yang o hwo ra ano arɛt?” 

13Ko mwat de ba tɛ̀ ɛ tyang o a tɔk mwat de a tɛ̀ ɛ tyang wɛt, yaga Yɛsu a ga 

kana nusu hɛ yaang, yaga bemat bá sè pyak e hwomo. 

14E bama mo, Yɛsu a di ɛ e Gbɔng Duk Re Fongol, ko a yang ɛ, “Di, hwà ga tɛ̀ 

tyang a remo. Hwo re nuyel na ragâs banɛn wɛt, yaga na pyɛ cak vyes de ya 
dal serɔ mo ye kwon sɛ̀ o wɛt.” 

15Mwat o a wɔ̀ ha a bemât nuyêl BeYuda, a sé e Yɛsu de a tɛ̀ ɛ tyang. 

16E ngamo nuyel, yɛn a tak a Yɛsu reyɔm, yaga a tɛ̀ mwat o tyang Tuk Shábat. 

17Yɛsu a yang ɛn, “Da hom e ragas fwom kayɛ jeng, ko me arɔng ma sé ra fwom 

ano.” 

18Há hemo ha tɛ̀ bemât nuyêl BeYuda mo be gwɛ̌ jāma na be mɔrɔ hɛ. Yaga a 

lashe redu mɛn rê Tuk Shábat zɔng wɛt, ko a to yâng Dagwi, à Da mɛ arɔng. Yi 
ano, a dura, a jut tó mɛ tyɛng na Dagwi. 

Reto de Dagwi a nɔ̂ng Hwey mɛ 

19Yɛsu a toyo a bemât nuyêl BeYuda mo na há hemo, a yang ɛn, “Tsak o mwin 

me ha a yin: Hwey Dagwi he tɔk ra pyɛ cak nju hɛ wɛt; he ragas pyɛ́ de he 
bɛrɛng Dâ hɛ e ragas. Kayɛ pyɛ de Da mo e ragas, Hwey mɛ he ragas ano 
arɔng. 

20Yaga Da mo a tɛ̀ yey na Hwey mɛ, ko e dura a hɛ mwa pyɛ́ de yɛ e ragas. Ê 

to dura a hɛ pyɛ́ de ya dal yane de yin a ga kana di; yaga ano, yin a rɔda langat 
hin. 

21Sede remo de Dagwi Da e tɛ̀sɛ bemat de ba ga kana kushu be sene na neken, 

e gwong gwomo, Hwey mɛ he nɔngɔ̂s vemo de he simo neken o arɔng. 

22E rà rehâ râ shɔt arɔng — Da pyɛ mɛ e ra a mwat hwak shɔt wɛt, ko a ga tik 

retô râ shɔt o e vɔ Hwey mɛ. 

23A ra ano, yaga na bemât mwa be nɔ̂ng Hwey mɛ nerey e gwong de be nɔ̂ng 

Dâ hɛ nerey arɔng. Ka sede mwat hwak e nɔ̂ng Hwey Dagwi nerey wɛt, ko hane 
he dura, e nɔ̂ng Da de a tomo Hwey o vey e jey nerey arɔng wɛt. 

24“Tsak o mwin me ha a yin: Kawɛ mwat de a wok há hom, ko a tɛ̀ gap mɛ e ra 

Dagwi de a tomo me, a ga sɛ̀ neken gbak-gbak. Dagwi a rɔda gang ɛ na 
shɔt wɛt, ko mwat o a ga kana hàla gwông reku, ko a yel e gwông neken. 

25Tsak o mwin me ha a yin: Jeng ya sé kyè vey — mwin ya ga vey a remo — 

de bemat de ba ga kana kushu bê ba wok fwɔ̂ Hwey Dagwi; ko vane de bê ba 
wok fwɔ mɛ mo ba rɔda ba sene na neken. 

26Sede remo de Dagwi Da a vɔk reto na a nɔngɔ̂s bemat neken, ano arɔng a 

ga nɔ̂ng Hwey mɛ reto na he nɔngɔ̂s bemat neken. 

27A ga to nɔ̂ng Hwey mɛ reto na he ra a bemat shɔt, yaga ha sé Yɛ de a tɛ́ ɛ 

mwat. 

28Yin kwon langat hin pyɛ́ yemo wɛt! Jeng ya sé kyè vey de mwa bemat de ba 

ga kana kushu bê ba wok fwɔ mɛ, 

29ko bê ba sogso yi e besak mɛn. Bemat de bá kana ragas pyɛ́ ryat ba rɔda ba 

sene na be sangal na neken. Ko vane de bá kana ragas pyɛ́ vyes ba rɔda ba 
sene na be wɔ̀ tumal e nuyêl Dagwi de ê ba gang ɛn na shɔt.” 

Vemo de be nɔng nuha e ra Yɛsu 

30“Me tɔk ra pyɛ cak na reto hom nju hom zɔng wɛt sɛ̌ na retô Da hom. Me ra a 

bemat shɔt e gwong de a ha a me na me ra. Yaga ano, me gas shɔt e tē, yaga 
me jāma na me ra pyɛ de ya jam a me zɔng wɛt, ko me ra pyɛ de ya jam a 
Dagwi de a tomo me. 

31“Ka sede ma nɔng nuha e ra tó hom, ko yi e rɛ̌ de bemat bê tɔk, há hom ha 

sé tsak o arɛt? 

32Ko mwat hwak a sɛ́ de e nɔng nuha e ra me, ko ma tɔk, há mɛ e ra me ha sé 

tsak o. 

33Yin á kana tomo betom min wɔ na Yohana, na yin a rangal hɛ, na a ha a yin 

tsak há, ko yɛ a ha a yin tsak há mo. 

34Me pyɛ hom me simo nuha mwat hwak wɛt, ko ma sé bare a yin na neha 

Yohana mo zɔng, yaga na Dagwi a sey neken min. 

35Yohana mo á kana sè sede kywa-kya de wo lolo, wo nɔngɔs negbey 

wɛshɛrɛk. Yaga jeng tyɔng yin á simo na yin a wok há mɛ de há sè sede negbey, 
na he tɛ̀ in na yin a vɔk yey pyɛng. 

36Ko pyɛ cak ya sé de ya dal nuha de Yohana a nɔng e ra me: Yɛ à tomong de 

Da hom a nɔng me reto na me ra. Tomong o be dura yerê mwat de ma sé, be 
to dura, a sé e Da hom de a tomo me. 

37Yɛ Da hom de a tomo me, yɛ pyɛ mɛ a ga nɔng nuha e ra me arɔng. Yin a 

sang wok fwɔ mɛ wɛt, ko yin a sang di ɛ na bayis min arɔng wɛt, 

38yin a to vɔk reha mɛ e ji neyey min wɛt, yaga yin a tɛ̀ gap min e ra womo de a 

tomo hɛ wɛt. 

39Kayɛ jeng yin a sê bûm basâ Bwok-basa Dagwi, yaga a sé a yin, yin a rɔda 

sɛ̀ neken gbak-gbak yi na gwɛ. Ko a sé e Bwok-basa mo de gwa sé nɔng nuha 
e ra me! 

40Ko mwa ano, yin a kyɛ́ in nà vey na me, yaga na yin a bin sey neken nemo mo. 

41“Me, me jāma wɛt na bemat be somo me. 

42Ko ma tɔk yerê bemat de yin a sé. Ma tɔk, yin a tɛ̀ yey na Dagwi wɛt. 

43Ma vey na retô Da hom, ko yin a sey me wɛt. Ko ka sede mwat hwak a vey 

na retô tó mɛ zɔng, yin ê sey ɛ. 

44Yin e simo na bemin be somo hin, ko yin e jāma wɛt na yɛ de a sé Dagwi nju 

mɛ zɔng a somo hin. Sede remo de a sé ano, yi e rɛ̌ de yin ê sey tsak o na há 
hom arɛt? 

45“Yin bare wɛt wɔgɔ, e me de mê tɛ̀sɛ sekun min e nuyêl Da hom. A sé e Mose 

de e tɛ̀sɛ sekun min. E yɛ wɛ de yin a sɛt yey min e ra yɛ na a sɛlɛ hin. 

46Ka yin a yâng sey tsak o na hâ Mose, ka yin a yâng sey tsak o na há hom 

arɔng, yaga à kana jɛk há e ra me. 

47Ko sede remo de yin a sey tsak o na há de à kana jɛk wɛt, yi e gwɛ̌ gwong de 

yin ê sey tsak o na neha hom arɛt?” 

Yohana 6 
Yɛsu a nɔ̂ng beras gu batungun pyɛ̂ re 

(Mat 14:13-21; Mar 6:30-44; Luk 9:10-17) 

1E bamâ pyɛ́ yane, Yɛsu a hwo ye dɔ vɔk e gurâ Gworep Galili de be to tâng 

gwɛ, à Gworep Tiberiyas. 

2Gbɔng regyɛng bemat ba raa hɛ, yaga bá kana di pyɛ̂ bes de a ra e jeng de a 

tɛ̀ bemât serɔ tyang. 

3Yɛsu tanga bemât masâ fwom mɛ ba tút vɔk e raku, ko a sangal e hwomo 

tanga yɛn. 

4E jeng yane mo nzem BeYuda de be tâng nɛ, à Nzem Gyilsit Nelɔ BeIsrayɛl 

nà kana vey bagat. 

5Yɛsu a hwo ye ganga, ko a di gbɔng regyɛng bemat ba sé kyè vey na yɛ, ko a 

yâng Filip, “Wot ê sey pyɛ̂ re e gwa, na wot a nɔ̂ng bemat vemo mwa na ye vey 
a yɛn arɛt?” 

6Yɛsu a ha ano, yaga na a wok pyɛ de Filip ê ye. Yɛ pyɛ mɛ á kana tɔk pyɛ de 

ê ra. 

7Filip a yang ɛ, “Kée kàa! Ka wot a ka sey kpam-tuk e nû dyâm fwôm mwat yê 

pɛl rwit, ê ka vey na kawɛ mwat a sɛ̀ kecɛk o wɛt!” 

8Hwak e ji bemât masâ fwom mɛ mo de ba tang ɛ, à Andarawus, gwa Simɔn 

Bitrus, a yâng Yɛsu, 

9“Wen hwak a sé e ngamo de a vɔk bāgat kpam-tuk batungun tanga betɔk 

beba. Ko kepyɛ kane kê tɔk ra a yerê nepyak bemat vemo sɛ́ arɛt?” 

10Sɔng lwa gwa sè pyak e kwɔn o. Ko Yɛsu a yâng bemat mɛ, “Há in a bemat o 

be sangal e vwel.” Bemat o ba hwo sangsal. E ji mɛn beras ba wul sede gu 
batungun (5,000). 

11Ko Yɛsu a jut bagat kpam-tuk o, a feng a Dagwi yaga vɛ, ko a hwo gas a 

bemat de ba sé sangal e hwomo. A to ra ano na betɔk o. Ko mwa hɛn ba re, ba 
siris. 

12E bama de bemat o ba ga re, ba ga siris mwa, Yɛsu a yâng bemât masâ fwom 

mɛ, “Tula hin cɛ̂k pyɛ́ mo de ya pɔl, yaga na be kwon lashe pyɛ cak wɛt.” 

13Ba tulsa cɛ̂k pyɛ́ mo, ko ba sila sháp kuru na yɛ bya (12) na cɛ̂k pyɛ́ de ya pɔl 

yi e bagat kpam-tuk batungun de bemat o ba re. 

14Jeng de bemat ba di pyɛ bes yane de Yɛsu a ra, ba hwo ye, “Mwin, mwat 

womo a sé zarap Dagwi de Mose à kana ha e ra yɛ wɔgɔ, ê vey e jey.” 

15Ko Yɛsu a pere tɔk, bemat vane ba sé simo na be vey jut ɛ, na be tɛ̀ a yɛ 

negwɔm na retek. Yaga ano, a to toyo vɔk e raku, yɛ nju mɛ. 

Yɛsu a kyè e ra tɛ̂t nshi 
(Mat 14:22-33; Mar 6:45-52) 

16Jeng de nawiri na vey, bemât masâ fwôm Yɛsu ba gyirik vɔk e hagât 

gworep o. 

17Ba yel e ji dwa-nshi, ko ba hwo ye dɔ vɔk e Kafarnahum. Kwɔn o ha tɛ́ ɛ 

mwangalang, ko Yɛsu a rɔngɔl nà vey na yɛn. 

18Nshi mo na hwo lolong, yaga gwogul gwa pɛsɛl nɛ ding-ding. 

19Jeng de ba gangas dwa-nshi mo sede lyōsho tyungun kɛ tyiimin, ba di Yɛsu 

a sé kyè e ra tɛ̂t nshi, a vey bagat na dwa mɛn o. Yaga ano, bengyip ba vo ɛn, 

20ko Yɛsu a yang ɛn, “A sé e me. Yin wok bengyip wɛt!” 

21Jeng de a hanat ano, ba hwo sey ɛ na yey pyɛng e ji dwa-nshi mo, ko remo-

remo, ba pere wul vwâ gworep o e kwɔn de ba sé kyè vɔk ɛ̀. 

Bemat ba jāma Yɛsu 

22Tuk het, regyɛng bemat de bá kana nàra e gurâ gworep o ba hwo bare, bá 

kana vɔk dwa-nshi gwining zɔng e hwomo. Ba to tɔk, bemât masâ fwôm Yɛsu 
ba ga kyè e ji wɛ nju mɛn zɔng, ko Yɛsu a kyè na yɛn wɛt. 

23Bedwa-nshi behak de bá vey yi e repomô Tiberiyas ba vey e vwâ gworep 

bagat na kwɔn de bemat bá kana re ɛ̀ kpam-tuk de Darwey Yɛsu á kana feng a 
Dagwi yaga wɛ. 

24Yaga ano, jeng de regyɛng bemat o ba di, Yɛsu tanga bemât masâ fwom mɛ 

ba sé e hwomo wɛt, ba yel e ji bedwa mo, ko ba kyè vɔk e Kafarnahum na be 
bin jāma hɛ. 

Yɛsu a sé kpam-tuk de wo nɔngɔ̂s bemat neken 

25Jeng de bemat o ba sɛ̀ Yɛsu e gurâ gworep, ba yang ɛ, “À Mwat Basa, e yɛ̌ 

jeng de hwá vey e ngamo arɛt?” 

26Yɛsu a yang ɛn, “Tsak o mwin me ha a yin: Yin a sé jāma me, yaga yin á re 

kpam-tuk, yin á siris; ko yin a sé jāma me wɛt, yaga yin a di pyɛ̂ bes de ma ra. 

27Yin kwon sè bûm jāma pyɛ̂ re yemo de ye lashe hɛ dey-dey, ko sè in e de 

bûm jāma pyɛ̂ re de ye nɔngɔ̂s bemat neken gbak-gbak e negya. E pyɛ̂ re 
yemo mo de Me de ma tɛ́ me mwat ma rɔda nɔng in yɛ̄, yaga Dagwi Da hom a 
dura, yɛ a simo pyɛ de me ra.” 

28Ba hwo rangal hɛ, “E vɛ̌ tomong de wot a rɔda ra vemo de Dagwi e simo na 

wot a ra arɛt?” 

29Yɛsu a toyo a yɛn, a ye, “Fwom gwomo de Dagwi e simo na yin a ra, gwɛ à: 

Yin tɛ̀ gap min e ra me de a tomo me.” 

30Ba yang ɛ, “E yɛ̌ pyɛ bes de hwà rɔda ra, na wot a di na bayis mot, na wot a 

to sey tsak o na há mō arɛt? Hwà rɔda ra sɛ́ arɛt? 

31E ji kwɛngɛl mɛn e hey, bedabeda mot bà kana re pyɛ́ de be tâng yɛ, à mana, 

sede remo de bà jɛk e Bwok-basa Dagwi wɔgɔ, ‘À nɔng ɛn kpam-tuk yi e lagwi 
na be re.’ ” 

32Ko Yɛsu a yang ɛn, “Tsak o mwin me ha a yin: Kpam-tuk de Mose à kana 

nɔng in wà sè kpam-tuk yi e lagwi wɛt. A sé e Da hom wɛ de e nɔngɔs hin tsak 
kpam-tuk de wo yi e lagwi. 

33Kpam-tuk de Dagwi e nɔngɔs, e wɛ à mwat de e gyiris yi e lagwi, ko e nɔngɔ̂s 

bemât jey neken.” 

34Ba yang ɛ, “À Da, nɔngɔs hot yerê kpam-tuk womo mo kayɛ jeng.” 

35Yɛsu a yang ɛn, “E me de ma sé kpam-tuk de wo nɔngɔ̂s bemat neken. Kawɛ 

mwat de ê vey na me ê sang wok vyong wɛt; ko kawɛ mwat de a tɛ̀ gap mɛ e ra 
me ê sang wok yêy hwɔshɔ arɔng wɛt. 

36Ko a sé tyɛng na pyɛ de ma kana ha a yin wɔgɔ, mwa ano de yin a ga di me 

na bayis, ko yin a sey tsak o na há hom wɛt. 

37Mwa mwat de Da hom e nɔng me ê vey na me. Kawɛ mwat de ê vey na me, 

mê sang kyɛ́ me hɛ wɛt. 

38Yaga ma gyirik yi e lagwi, na me ba ra pyɛ de Dagwi, de a tomo me, a simo 

na me ra. Ko ma gyirik wɛt, na me ba ra pyɛ de me pyɛ hom me simo. 

39Pyɛ de yɛ womo de a tomo me e simo a yet ngan: Me kwon vuru gwining e ji 

mwa vemo de a nɔng me wɛt, ko na me ba sene hɛn na neken e tuk talâ jey. 

40Yaga pyɛ de Da hom e simo a yet ngan: Kawɛ mwat de e di Hwey Dagwi, ko 

a to tɛ̀ gap mɛ e ra hɛ a rɔda ba sɛ̀ neken gbak-gbak. Ko e tuk talâ jey mê ba 
sene hɛ na neken.” 

41Bemat ba hwo gwɔrɔng e ra yɛ, yaga a ye, “Ma sé kpam-tuk de wa yi e lagwi.” 

42Ba ye, “Mwat womo a sé Yɛsu, hwêy Yɔsɛf wɛt a? Wot a tɔk da mɛ na neng 

mɛ wɛt arɛt? Yi e rɛ̌ de a ye a remo, a gyirik yi e lagwi arɛt?” 

43Yɛsu a yang ɛn, “Tik in gwɔrɔng na bemin! 

44Vit a mwat de e tɔk vey na me, sɛ̌ Da hom, de a tomo me, a vey na yɛ. Ko mê 

ba sene hɛ na neken tuk talâ jey. 

45A raane, bezarap Dagwi bà kana jɛk wɔgɔ, ‘A sé e Dagwi de ê basa a yɛn pyɛ̂ 

mwa.’ Kawɛ mwat de e wok basâ Da hom, na a to wet betong na hɛ, ê vey na 
me. 

46Vit a mwat de a ga di Da hom; me de ma vey yi na Dagwi, a sé e me nju hom 

zɔng de ma ga di Da hom. 

47Tsak o mwin me ha a yin: Kawɛ mwat de a tɛ̀ gap mɛ e ra me a ga sɛ̀ neken 

gbak-gbak. 

48E me de ma sé kpam-tuk de wo nɔngɔ̂s bemat neken. 

49Mwa ano de bedabeda min bà kana re mana e ji kwɛngɛl mɛn e hey, ko yɛn 

a kushu. 

50Ko e rà kpam-tuk de wo yi e lagwi kene — kawɛ mwat de e re wɛ a rɔda 

ku wɛt. 

51Ma sé kpam-tuk de wo nɔngɔ̂s bemat neken de wa yi e lagwi. Kawɛ mwat de 

e re kpam-tuk o a rɔda vɔk neken gbak-gbak. Kpam-tuk o, wɛ à rebek hom de 
mê nɔ̂ng bemât jey, yaga na be bin sɛ̀ neken.” 

52Yaga há mo de Yɛsu a ha, bemat ba hwo ra cuna ding-ding na bemɛn, ba tē, 

“Yi e rɛ̌ de mwat womo e tɔk nɔng ot rebek mɛ na wot a re arɛt?” 

53Yɛsu a yang ɛn, “Tsak o mwin me ha a yin: Ka sede yin e re rebêk Me de ma 

tɛ́ me mwat wɛt, na yin e to sɔ nemi hom arɔng wɛt, ko yin a vɔk tsak neken wɛt. 

54Ko kawɛ mwat de e re rebek hom, na e sɔ nemi hom, e yɛ wɛ de a vɔk neken 

gbak-gbak, ko mê ba sene hɛ na neken tuk talâ jey. 

55Yaga rebek hom ra sé tsak pyɛ̂ re, ko nemi hom arɔng na to sé tsak pyɛ̂ sɔ. 

56Kawɛ mwat de e re rebek hom na a sɔ nemi hom a sé sangal e ji nesa na me, 

ko me ma sé sangal e ji nesa na yɛ. 

57Da hom de e nɔngɔ̂s bemat neken a tomo me, ko a tɛ̀ me vɔk neken. Ano 

arɔng, ka sede mwat e re rebek hom, mê tɛ̀ ɛ a vɔk neken. 

58A sé e rebek hom kwong de ra sé tsak kpam-tuk de wa yi e lagwi. Wa sé sede 

pyɛ̂ re de bedabeda min bà kana re wɛt, yaga pyɛ́ yane mo yà tɔk ro ɛn nà 
kushu wɛt. Ko kawɛ mwat de e re kpam-tuk de mê nɔng ɛ a rɔda vɔk neken 
gbak-gbak.” 

59Yɛsu a ha há hemo e jeng de a sé basa a bemat e duk re fongol 

e Kafarnahum. 

Neha Yɛsu de ne nɔngɔ̂s bemat neken gbak-gbak 

60Jeng de bemat de ba raa Yɛsu ba wok há hane, pyak e ji mɛn ba ye, “Há 

hemo ha sé gbang! E wɛ̌ mwat de ê tɔk sey hɛ arɛt?” 

61Yɛsu a tɔk e yey mɛ, ba sé gwɔrɔng e ra há de a ha. Yaga ano, a yang ɛn, 

“Há hemo hê tɛ̀ yin a tɛ́ in gbɛrɛk arɛt? 

62Ko sɛ̌ yin ê ye ala, ka sede yin ê ba di Me de ma tɛ́ me mwat mê ba tút vɔk 

e kwɔn de ma kana yi ɛ̀ arɛt? 

63A sé e Gabik Dagwi de he nɔngɔ̂s bemat neken; bemasi pyɛ vɛ be tɔk ra 

ano wɛt. A sé yi na neha hom de ma ga ha a yin de yin ê sɛ̀ Gabik o tanga 
neken. 

64Ko behak ba sé e ji min de ba tɛ̀ gap mɛn e ra me wɛt.” Yaga yimo susu mo, 

Yɛsu á kana tɔk vane de ba sé kyè wɔ̀ tɛ̀ gap mɛn e ra yɛ wɛt, á to tɔk mwat de 
a sé kyè wɔ̀ row ɛ arɔng. 

65Ko a to ye, “Pyɛ ma yane de ya tɛ̀, ma kana ha a yin, vit a mwat de ê tɔk vey 

na me, sɛ̌ Da hom a wunta a yɛ gwong o.” 

66Yi e jeng yane, pyak e ji bemat de bá kana raa Yɛsu ba to ɛn na bama, ba to 

raa hɛ wɛt. 

67Ano kwong, Yɛsu a rangâl bemât masâ fwom mɛ kuru na vɛ beba, a ye, “Ko 

yin ɛ̀, yin a sé simo na yin a kyè arɔng arɛt?” 

68Simɔn Bitrus a toyo a yɛ, a ye, “À Darwey, wot ê kyè vɔk na wà arɛt? E neha 

mō de ne nɔngɔs neken gbak-gbak. 

69Wot a ga sey tsak o, ko wot a tɔk, hwo wɛ de hwà sé mwât Dagwi de yɛ a 

tomo hɛ.” 

70Yɛsu a yang ɛn, “A sé e me de ma kasa hin, yin bemat kuru na vɛ 

beba wɛt arɛt? Mwa ano, gwining e ji min a sé gwɔ̀m cēng hwak!” 

71Á sè ha e ra Yuda, hwêy Simɔn Iskaryot. Mwa ano de Yuda mo a sé gwining 

e ji bemât masâ fwôm Yɛsu kuru na vɛ beba, ko e yɛ de e ba row ɛ e yɛnɛ mo. 

Yohana 7 
Yɛsu tanga begwa mɛ 

1E bamâ pyɛ́ yemo, Yɛsu a kyě kyè e sevwêl Galili. A simo na a wɔ́ e sevwêl 

Yudiya wɛt, yaga bemât nuyêl BeYuda e hwomo ba jāma na be mɔrɔ hɛ. 

2E jeng o, nzem BeYuda de be tâng nɛ, à Nzem Buk ná kana vey bagat. 

3Yaga ano, begwa Yɛsu ba yang ɛ, “Sogo yi e ngamo, na hwo kyè vɔk e Yudiya, 

yaga na bemât raa mō e hwomo be bin di pyɛ̂ bes de hwó ra. 

4Vit a mwat de e ra pyɛ́ e lɛrɛ, ka sede e simo bemat be tɔk ɛ. Sede remo de 

hwà sé ra pyɛ́ yemo, ko rá yɛ̄ wɛshɛrɛk, yaga na jêy mwa ye tɔk pyɛ́ mo e ra 
hwo!” 

5Ko begwa mɛ ba ka tɛ̀ gap mɛn e ra yɛ wɛt. 

6Yɛsu a yang ɛn, “Jeng de ma rɔda kyè ya rɔngɔl e ngyen; ko yin à — kayɛ jeng 

ya sé a yin ryat. 

7Bemât jey bê tɔk sɛ̀ pyɛ wɛt de yê tɛ̀ be kyɛ́ ɛn hin; ko me à — ba kyɛ́ ɛn me, 

yaga me dopse ha a yɛn, tomong mɛn ba sé ves. 

8Kyè in à yin vɔk e dem nzem o. Mê wɔ̂ nzem o wɛt, yaga jeng hom ya rɔngɔl 

e ngyen.” 

9A ha ano, ko a nàra e Galili. 

Yɛsu a wɔ̂ Nzem Buk 

10E bama de begwa mɛ ba ga kyè wɔ̂ nzem o, Yɛsu a kyè wɔ e hwomo arɔng. 

A kyè gbey-gbey wɛt, ko a kyě lɛsɛ hɛ, yaga na bemat be bin tɔk ɛ wɛt. 

11Bemât nuyêl BeYuda bá sè jāma hɛ e dem nzem o, ko bá sè kyě rangsâl 

bemat, “A wɛ̌ arɛt?” 

12E ji regyɛng bemat o, bemat behak pyak bá sè ha show-show e ra yɛ; behak 

ba tē, “A sé mwat rwat”, ko behak ba tē, “Wey, a sé tɛ̀sɛ bemat e gwong vwes.” 

13Ko vit a mwat de a simo na a ha pyɛ cak wɛshɛrɛk e ra yɛ, yaga ba wok 

bengyip bemât nuyel mɛn. 

14Jeng de ba ga gas nzem o e tē, Yɛsu a yel e lalâ Gbɔng Duk Re Fongol, a 

hwo basa a bemat. 

15Bemât nuyêl BeYuda ba langat hɛn bása mɛ, ba tē, “Mwat womo á kana sè 

e nɛ̂n mwât basa hwak wɛt! Yi e rɛ̌ de a vɔk tɔ́k ano arɛt?” 

16Yɛsu a yang ɛn, “Pyɛ́ de me basa ya yi e bare hom wɛt, ko ya yi na Dagwi de 

a tomo me. 

17Kawɛ mwat de e simo a ra pyɛ de Dagwi e simo ê tɔk kɛ pyɛ de me basa ya 

yi na Dagwi, kɛ ma sé ha há de ha yi na reto hom zɔng. 

18Mwat de e ha há de ha yi na reto mɛ e dura, e simo nerey yaga tó mɛ zɔng. 

Ko mwat de e simo na be nɔ̂ng mwat de a tomo hɛ nerey yɛ a sé ha tsak o, a 
sé kwɛlɛng bemat ko tyɔng wɛt. 

19A sé e Mose de à kana nɔng in Badu wɛt arɛt? Ko vit a hwak e ji min de 

e gyeng Badu mo. Yaga sɛ́ de yin a sé simo na yin a mɔrɔ me arɛt?” 

20Regyɛng bemat o ba yang ɛ, “Hwó lolong! E wà de e simo a mɔrɔ hwo arɛt?” 

21Yɛsu a yang ɛn, “Ma kana ra pyɛ bes jining e Tuk Shábat, ko mwa hin yin a 

langat hin. 

22Mose à kana ha a yin na yin a wɔ́ a hwey e cwɛl tuk hê rwit. Yaga ano, yin 

e tɔk wɔ́ a hwey o e cwɛl e Tuk Shábat mwa arɔng. (Mwin, à kana sè e Mose 
de à tānga nɔng in redu wɔ́ e cwɛl wɛt, ko à sè bedabeda min de bà hwo ra ano 
e susu mo.) 

23Sede remo de be tɔk wɔ́ a hwey e cwɛl e Tuk Shábat, yaga na be kwon gyili 

Badu Mose wɛt, yaga sɛ́ de yin a wok shom na me, yaga ma tɛ̀ mwa rebêk 
mwat tyang e Tuk Shábat arɛt? 

24Tik in nà ra a bemat shɔt tyɛng na pyɛ́ de yin e bɛrɛng na bayis zɔng, ko rá in 

yɛ̄ e gwong de gwa sé cik.” 

Bemat be ra badu kɛ Yɛsu a sé Mwat de Dagwi a kasa arɛt? 

25Bemât Yɛrusalɛm behak ba ye, “A sé e mwat a womo de ba sé jāma na be 

mɔrɔ hɛ wɛt arɛt? 

26Ko di in, a sé ha wɛshɛrɛk, ko vit a mwat de a wunta nu na a yang ɛ pyɛ cak. 

Gyeng rɔ̌ ba ga tɔk, yɛ a sé Mwat de Dagwi a kasa na a sey bemat. 

27Ko wot a tɔk, jeng de Mwat de Dagwi a kasa ê vey, vit a mwat de ê tɔk kwɔn 

de a yi ɛ̀. Ko mwat womo à, wot a tɔk kwɔn de a yi ɛ̀.” 

28Jeng de Yɛsu a sé basa a bemat e lalâ Gbɔng Duk Re Fongol, a gbɔ, a ye, 

“Yin a sé tē, yin a tɔk me, ko yin a to tɔk kwɔn de ma yi ɛ̀. Ko ma vey na reto 
hom pyɛ hom wɛt. Yɛ de a tomo me — be tó yey na yɛ ko tyɔng wɛt. Yin a tɔk 
ɛ wɛt, 

29ko me ma tɔk ɛ, yaga ma vey yi na yɛ, a to sé e yɛ de a tomo me.” 

30Yaga ano, ba hwo jāma begwong na be vo ɛ. Ko vit a mwat de a ra ɛ, yaga 

jeng mɛ ya rɔngɔl e ngyen. 

31Pyak e ji regyɛng bemat o ba hwo tɛ̀ gap mɛn e ra yɛ, ba ye, “Jeng de Mwat 

de Dagwi a kasa na a sey bemat ê vey, ê ra pyɛ̂ bes de ya dal yê mwat 
womo arɛt?” 

Bemât nuyêl BeYuda ba tomo be vo Yɛsu 

32BeFarisi ba wok pyɛ́ de regyɛng bemat ba ha show-show e ra Yɛsu. Yaga 

ano, ba wuna bato mɛn na begbɔng bepiris, ko ba tomo bemât gyeng Gbɔng 
Duk Re Fongol na be wɔ̀ vo ɛ. 

33Yɛsu a ye, “Ma rɔngɔl tyɔng na yin e ngyen, sɛ̌ jeng ya vey na me kyè vɔk na 

womo de a tomo me. 

34Yin ê jāma me, ko yin ê sɛ̀ me wɛt; yaga yin ê tɔk wɔ̀ wul kwɔn de mê sè 

ɛ̀ wɛt.” 

35Bemât nuyêl BeYuda mo ba hwo yâng bemɛn, “Mwat womo a sé kyè vɔk 

e gwa de a ye, wot ê sɛ̀ ɛ wɛt arɛt? A sé kyè wɔ na bemat mot de ba shara hɛn 
e sevwêl BeGirik, na a to basa a BeGirik o arɛt? 

36E hɛ̌ há a hane de a ha wɔgɔ, wot ê jāma hɛ, ko wot ê sɛ̀ ɛ wɛt, ko wot ê tɔk 

wul kwɔn de ê sè ɛ̀ wɛt arɛt?” 

Nshi de ne nɔngɔ̂s bemat neken 

37E tûk talâ nzem o de ha dal mwa na nerey, Yɛsu a sogo, ko a gbɔ, a ye, “Kawɛ 

mwat de e wok yêy hwɔshɔ, tik na a vey na me na a sɔ. 

38Sede remo de bà jɛk e Bwok-basa Dagwi wɔgɔ, ‘Lèl nshi de ne nɔngɔs neken 

na rɔda nunus yi e yêy kawɛ mwat de a tɛ̀ gap mɛ e ra me!’ ” 

39Yɛsu a ha há hemo e ra Gabik Dagwi de mwa vemo de ba tɛ̀ gap mɛn e ra yɛ 

ba rɔda sɛ̀. E jeng o, Dagwi a rɔngɔl nà nɔng Gabik o, yaga ba rɔngɔl na nɔ̂ng 
Yɛsu gbɔng nerey mɛ na Dagwi e ngyen. 

Bemat ba gas ɛn yaga Yɛsu 

40Jeng de ba wok há hemo, behak e ji regyɛng bemat ba ye, “Mwin, mwat womo 

a sé zarap Dagwi de wot a sé gyeng ɛ!” 

41Bemat behak ba ye, “Yɛ a sé Mwat de Dagwi a kasa na a sey bemat!” Ko 

behak ba ye, “Mwat de Dagwi a kasa a rɔda yi e Galili wɛt! 

42Bà jɛk e Bwok-basa Dagwi wɔgɔ, Mwat de Dagwi a kasa na a sey bemat a 

rɔda vey yi e yerê Gbɔng Gwɔ̀m Davit yi e Bet-Lɛhɛm, kerepomo de Davit à 
kana sè ɛ̀.” 

43Yaga ano, bemat ba gas ɛn yaga Yɛsu. 

44Behak e ji mɛn ba simo be vo ɛ, ko vit a mwat de a ra ɛ. 

Bemât nuyêl BeYuda ba kyɛ́ ɛn nà tɛ̀ gap mɛn e ra Yɛsu 

45Bemât gyeng Gbɔng Duk Re Fongol ba to ɛn vɔk na begbɔng bepiris tanga 

BeFarisi. Yɛn a yang ɛn, “Yaga sɛ́ de yin a vey na yɛ wɛt arɛt?” 

46Bemât gyeng o ba yang ɛn, “Vit a mwat de a sang ha há na reto sede mwat 

womo!” 

47BeFarisi mo ba yang ɛn, “Hàa! Yin arɔng, a ga kwɛlɛng hin arɛt? 

48Mwat hwak a sɛ́ e ji bemakuk kɛ e ji mot BeFarisi de a ga tɛ̀ gap mɛ e ra 

yɛ arɛt? 

49A sé e regyɛng bemat zɔng de be ra ano, vemo de ba tɔk Badu Mose wɛt; 

Dagwi a rɔda wey na yɛn!” 

50Gwining e ji BeFarisi mo, yɛ à Nikodemus de á kana wɔ́ na Yɛsu nabwalak a 

yang ɛn, 

51“E rà Badu mot, wot ê tɔk gang mwat na shɔt sana wok há mɛ wɛt, yaga na 

wot a tɔk pyɛ de a ra e ngyen.” 

52Ba yang ɛ, “Hwà sé mwât Galili arɔng a? Bàsa Bwok-basa Dagwi, ko hwô di, 

vit a zarap Dagwi hwak de e kyè vey yi e Galili.” 

[Bebok-basa beroso behak ba vɔk nelang o ne 7:53 — 8:11 wɛt.] 

53E bama mo, kawɛ mwat a kyè vɔk e lɔ mɛ, 

Yohana 8 
Ba vo hwā e de râ nejwang 

1Ko Yɛsu a kyè vɔk e Raku Pàt. 

2Tuk het bop nagasi, a to wɔ̀ yel e lalâ Gbɔng Duk Re Fongol. Bemât mwa ba 

tula hɛn na yɛ, ko a sangal, a hwo basa a yɛn kwong. 

3Bemât basâ Badu tanga BeFarisi ba wɔ́ e kwɔn o. Yɛn a vey na hwā hwak de 

ba vo e de râ nejwang, ko yɛn a tɛ̀ ɛ a tumal e nuyel mɛn mwa. 

4Ba yâng Yɛsu, “À Mwat Basa, ba vo hwā womo e de râ nejwang. 

5E ji Badu mot, Mose à nɔng redu, be tó yerê hwā womo na beta na be mɔrɔ 

hɛ. Ko hwo hwà ye ala arɛt?” 

6Ba ha ano, yaga na be tɛ̀ a Yɛsu segun na be di pyɛ de ê ha. Yɛn a simo be 

sɛ̀ pyɛ tɛ̂ sekun mɛ. Ko Yɛsu a hwo ye ngyuk, a jɛk pyɛ cak e vwel na kwɛn vwɔ 
mɛ. 

7Sede yɛn a gwɛ̌ rangal hɛ há mo, ko a sǎ cik, a yang ɛn, “Ka sede hwak a sé 

e ji min de a ga sang ra renɛn wɛt, ko tik na a tānga toro hɛ na gwofwa.” 

8Ano, a to ye ngyuk, a jɛk pyɛ e vwel. 

9Jeng de yɛn a wok há hemo, yɛn a hwo nunus hɛn vivining yi e bekunat vɔk 

e vê yɛnɛ mɛn. A tɛt ɛ Yɛsu nju mɛ tanga hwā mo de a rɔngɔl e tumal. 

10Yɛsu a hwo to sǎ cik, ko a yang ɛ, “À neng-gwɔ, yɛn a sé e gwa arɛt? Vit a 

hwak de a pɔl ɛ̀ na a gang o na shɔt arɛt?” 

11Hwā mo a yang ɛ, “À Da, vit a hwak.” Yɛsu a yang ɛ, “Me arɔng ma gang o na 

shɔt wɛt. Kyè! Ko hwo to gwɛ̌ ra renɛn wɛt.” 

Yɛsu a sé negbêy bemât jey 

12Yɛsu a to hwo ha na bemat o, a ye, “E me de ma sé negbêy bemât jey. Kawɛ 

mwat de e raa me ê sang kyè e ji lwīl wɛt, ko a rɔda vɔk negbey de ne nɔngɔs 
neken.” 

13BeFarisi ba yang ɛ, “Di, a remo hwà sé nɔng nuha e ra tó mo pyɛ mo. Nuha 

mō mo ha sé tsak o wɛt.” 

14Ko Yɛsu a yang ɛn, “Mwa ano de ma sé nɔng nuha e ra tó hom, ko pyɛ de me 

ha ya sé tsak o. Yaga ma tɔk kwɔn de ma yi ɛ̀ na kwɔn de ma sé kyè vɔk ɛ̀. Ko 
yin, yin a tɔk kwɔn de ma yi ɛ̀ kɛ kwɔn de ma sé kyè vɔk ɛ̀ wɛt. 

15Yin e ra a bemat shɔt tyɛng na negwɔn bemasi; me, me ra a mwat hwak 

shɔt wɛt. 

16Ko ka sede me yâng ra a bemat shɔt, râ shɔt hom o ha sé tsak o, yaga a sé 

e me nju hom zɔng de ma sé ra shɔt o wɛt. Da hom de a tomo me a sé tanga 
me e de râ shɔt o. 

17E Bwok-basa Badu min bà jɛk wɔgɔ, ka sede bemat beba ba nɔng nuha 

hining o e ra pyɛ cak, ko hemo he dura, pyɛ mo ya sé tsak o. 

18Me ma sé nɔng nuha e ra tó hom, ko Da hom de a tomo me, yɛ a sé nɔng 

nuha e ra me arɔng.” 

19Ba rangal hɛ, ba ye, “Da mō mo a sé e gwa arɛt?” Yɛsu a toyo a yɛn, a ye, 

“Yin a tɔk me wɛt, ko yin a to tɔk Da hom arɔng wɛt. Ka yin a yâng tɔk me, ka 
yin a yâng to tɔk Da hom arɔng.” 

20Yɛsu a ha pyɛ́ yemo e jeng de a basa a bemat e lalâ Gbɔng Duk Re Fongol. 

Á sè bagat na nekwɔn tɛ́sɛ dyām. Ko vit a mwat de a vo ɛ, yaga jeng mɛ ya 
rɔngɔl e ngyen. 

Yɛsu a ha e ra lɔ mɛ e lagwi 

21Yɛsu a to gwɛ̌ ha na bemat o, a ye, “Ma sé kyè wɔ̀ kyè. Yin a rɔda jāma me, 

ko yin a rɔda kushu na banɛn min mwa. Yin ê tɔk wɔ e kwɔn de ma sé kyè vɔk 
ɛ̀ wɛt.” 

22Bemât nuyêl BeYuda ba ye, “Yaga sɛ́ de a ye, wot ê tɔk wɔ e kwɔn de a sé 

kyè vɔk ɛ̀ wɛt arɛt? A sé kyè wɔ̀ mɔrɔ tó mɛ arɛt?” 

23Yɛsu a yang ɛn, “Yin a sé vê vwel, ko me ma sé yi e rak o. Yin a sé vê jey 

yemo, ko me ma sé wo jey yemo wɛt. 

24Pyɛ ma yane de ya tɛ̀, ma ha a yin, yin a rɔda kushu na banɛn min mwa. Ko 

ka sede yin a sey tsak o wɛt wɔgɔ, ma sé womo de me tē ma sé yɛ, ko mwin, 
yin a rɔda kushu na banɛn min.” 

25Ba rangal hɛ, “Ko sɛ̌ hwà sé wà arɛt?” Yɛsu a yang ɛn, “Ma sé mwat de ma 

ga ha a yin, ma sé yɛ. Ma ga kana ha a yin ano yimo e susu mo. 

26Pyɛ́ ya sé pyak de mê ha e ra yin, de mê gang in mɛ̀ na shɔt arɔng. Ko yɛ de 

a tomo me a sé ha tsak o, ko ma sé ha a bemât jey pyɛ́ de ma wok yi na yɛ.” 

27Yɛn a tɔk wɛt wɔgɔ, Yɛsu a sé ha a yɛn e ra Da mɛ e lagwi. 

28Yaga ano, a yang ɛn, “Jeng de yin a nára Me de ma tɛ́ me mwat e rak o, yin 

a rɔda tɔk, ma sé womo de me tē ma sé yɛ. E jeng o, yin ê to tɔk, me ra pyɛ cak 
na reto hom wɛt, ko ma sé ha há de Da hom a dura a me hɛ zɔng. 

29Yɛ de a tomo me a sé tanga me; a ga tik me nju hom wɛt, yaga kayɛ jeng me 

dopse ragas pyɛ́ de ye pɛngɛ a yɛ yey.” 

30Bemat pyak de ba wok há de Yɛsu a ha ba tɛ̀ gap mɛn e ra yɛ. 

Bemât washak na besam 

31Yɛsu a yâng vemo de ba ga kana tɛ̀ gap mɛn e ra yɛ, “Ka sede yin e nàra e de 

gyeng há hom, ko yin a sé bemât masâ fwom hom vê mwin. 

32Yin a rɔda tɔk tsak o, ko tsak o mo wô tɛ̀ in yin a sè washak.” 

33Yɛn a toyo a yɛ, ba ye, “Wot a sé yerê Abraham, ko wot a ga sang sè sam 

mwat hwak wɛt. Yi e rɛ̌ de hwà ye, ba rɔda hàla hot washak arɛt?” 

34Ko Yɛsu a yang ɛn, “Tsak o mwin me ha a yin: Kawɛ mwat de e ra banɛn a 

sé sam banɛn. 

35Di, sam a sé wo lɔ de a sé ɛ̀ ting-ting wɛt. Ko hwêy lɔ ha sé hê lɔ mo gbak-

gbak. 

36Ka sede a sé e Hwey Dagwi de ha tɛ̀ in washak, ko yin a rɔda sè washak 

mwin. 

37Ma tɔk, yin a sé yerê Abraham. Ko mwa ano, yin a jāma na yin a mɔrɔ me, 

yaga yin a tik na há hom he yel e ji neyey min wɛt. 

38Me ma sé ha a yin pyɛ́ de ma ga di na Da hom. Ko yin, yin e ra pyɛ́ de yin a 

ga wok yi na da min.” 

39Yɛn a toyo a yɛ, yɛn a yang ɛ, “Abraham a sé da mot.” Yɛsu a yang ɛn, “Ka 

yin a yâng sé nèy Abraham ne mwin, ka yin a yâng ra yerê tomong de Abraham 
a ra. 

40Ko di, yin e jāma yin a mɔrɔ me, me de ma ga ha a yin tsak há hemo de ma 

wok yi na Dagwi. Ko Abraham à ra yerê pyɛ yemo wɛt. 

41Yin a sé ra tomong de da min e ra.” Yɛn a yang ɛ, “Wot a sé nèy de ba tɔs 

e nejwang wɛt, nemo de na vɔk da wɛt. Wot a vɔk Da gwining zɔng, e yɛ à 
Dagwi pyɛ mɛ.” 

42Yɛsu a yang ɛn, “Ka sede Dagwi a yâng sé Da min mwin, ka yin a yâng tɛ̀ yey 

na me, yaga ma yi na Dagwi, ko a remo, ma sé e ngamo. Ma vey na reto 
hom wɛt, ko a sé e yɛ de a tomo me. 

43Yaga sɛ́ de yin a tɔk cap-hâ neha hom wɛt arɛt? A sé yaga yin ê kyɛm yin a 

wet betong na pyɛ de me ha wɛt. 

44Yin a sé vê da min, yɛ gwɔ̀m cēng, ko yin e simo na yin a ra pyɛ́ de da min o 

e wokos cwey yɛ̄. Yimo e susu mo, yɛ̀ a sé mwât mɔbɔs bemat. Pyɛ mɛ ya sé 
na tsak há ko tyɔng wɛt, yaga vit a pyɛ de ya sé tsak o e ji mɛ. Jeng de e vɛ́ 
bɔs, e ha há de a ga tɔ́k ɛ na hɛ, yaga yɛ a sé mwât bɔs, ko bɔ̂s mwa ha yi na 
yɛ arɔng. 

45Ko me, me ha a yin tsak há; yaga ano, yin e sey tsak o na há hom wɛt! 

46Hwak e ji min a sɛ́ de e tɔk dura tsɛng-tsɛng, ma ra renɛn rehak arɛt? Ka sede 

ma sé ha tsak há, ko yaga sɛ́ de yin a sey tsak o na há hom o wɛt arɛt? 

47Mwat de a sé wo Dagwi e wokos neha de Dagwi e ha. Pyɛ de ya tɛ̀, yin e wet 

betong na me wɛt, ya sé yaga yin a sé vê Dagwi wɛt.” 

Yɛsu à sè gyam tɔ̂ Abraham 

48Bemat de bá sè wokos hɛ ba yâng Yɛsu, “Wot a ha tyɛng jeng de wot a ye, 

hwà sé mwât Samariya, ko hwà vɔk ceng wɛt a?” 

49Yɛsu a toyo a yɛn, a yang ɛn, “Ma vɔk ceng wɛt. Me nɔ̂ng Da hom nerey, ko 

yin, yin e byɛs me. 

50Ma sé jāma nerey yaga tó hom wɛt. Mwat hwak a sɛ́ de e jāma na be nɔng 

me nerey, e yɛ à mwât shɔt. 

51Tsak o mwin me ha a yin: Ka sede mwat e gyenges há hom, ko ê ku wɛt gbak-

gbak.” 

52Sede bemat o ba wok ano, yɛn a ye, “A remo, wot a tɔk, hwà vɔk ceng! 

Abraham à kana ku, ko mwa bezarap Dagwi bà kushu arɔng. Ko mwa ano, hwà 
ye, ka sede mwat e gyenges há mō, ko ê ku wɛt gbak-gbak. 

53Ko sɛ̌ hwà dal da mot Abraham arɛt? Yɛ à ku, ko mwa bezarap Dagwi bà 

kushu arɔng. Hwó bare, hwà sé wà arɛt?” 

54Yɛsu a toyo a yɛn, “Ka sede ma yâng nɔ̂ng tó hom nerey, ka nerey hom o na 

yâng sé pyɛ cak wɛt. Da hom, yɛ de yin e tē, a sé Dagwi min, e yɛ wɛ de 
e nɔngɔs me nerey. 

55Yin a tɔk mwat de yɛ a sé wɛt, ko me ma tɔk mwat de yɛ a sé. Ka sede ma 

ye, ma tɔk ɛ wɛt, ka ma yâng sé mwât bɔs sede yin. Ko me ma tɔk ɛ, me 
gyenges há mɛ arɔng. 

56Da min Abraham à kana vɔk yey pyɛng jeng de à wok wɔgɔ, a rɔda di tûk vey 

hom. À di hɛ, ko yey mɛ yà pɛngɛ.” 

57Bemat o ba yang ɛ, “Kée kaà! Neshey mō na ga ka wul kuru batungun (50) 

mwa wɛt, ko hwà ga di Abraham arɛt?” 

58Yɛsu a toyo a yɛn, a yang ɛn, “Tsak o mwin me ha a yin: Gyam na be tɔ̀ 

Abraham, me mà sè!” 

59Sede yɛn a wok ano, yɛn a tɔng beta, na be to ɛ mɛ̀ na be mɔrɔ hɛ. Ko Yɛsu 

a lɛrɛ hɛ, a kyè yi e Gbɔng Duk Re Fongol o. 

Yohana 9 
Yɛsu a tɛ̀ mwat de ba tɔ̀ ɛ bwók tyang 

1Tuhak, Yɛsu á sè kwey, a di mwat de a sé bwók yimo tɔ́ mɛ. 

2Bemât masâ fwom mɛ ba rangal hɛ, ba ye, “À Mwat Basa, e wà de a ra banɛn 

de ba tɛ̀ ba tɔ mwat womo bwók arɛt? A sé e mwat o kɛ a sé e da na neng 
mɛ arɛt?” 

3Yɛsu a toyo a yɛn, a ye, “A sé e banɛn de yɛ pyɛ mɛ kɛ beda mɛ ba ra de ba tɛ̀ 

mwat o bwók wɛt. Ko yɛ a sé bwók, yaga na be bin di gbɔng fwom de Dagwi ê 
ra na yɛ. 

4Sede remo de jey ya rɔngɔl gbey, a sé gbing-gbing na wot a ra tom yɛ womo 

de a tomo me. Nabwalak na sé kyè vey, ko vit a mwat de ê tɔk ra fwom. 

5E jeng de ma sé e ngamo e jey, ma sé negbêy jey.” 

6Bama de a ha ano, a tulus netey e vwel, a luk mɛ̀ sebwos na netey o, ko a tɛ̀ 

sɛ e bayîs mwat o. 

7A yang ɛ, “Ci wɔ̀ kus bayis mō e didêng Silowam.” — Cap-hâ reza mo ya sé, 

“Mwat de ba tomo hɛ.” — Ano kwong, mwat o a wɔ́, a kus bayis o, ko a vɛ̄ hɛ 
e lɔ e bɛrɛng jey. 

8Bemât vwara mɛ tanga vemo de bá kana bɛrɛng hɛ e de râ won ba rangâl 

bemɛn, ba ye, “E yɛ ma womo de a dopse sangsal, na a ra won wɛt arɛt?” 

9Behak ba ye, “A sé e yɛ.” Ko behak ba ye, “Wey, e yɛ wɛt. Bwang bayis o gwa 

sé sede mwɛ zɔng.” Ko yɛ pyɛ mɛ a yang ɛn, “E me wɛ à mwat o.” 

10Yɛn a yang ɛ, “Yi e rɛ̌ de hwó tɔk bɛɛ jey a remo arɛt?” 

11A toyo a yɛn, a ye, “Mwat de be tang ɛ, à Yɛsu a yong bwos, ko a tɛ̀ hɛ e bayis 

hom. A yang me, me kyè wɔ e Silowam na me kus bayis o. Yaga ano, ma wɔ́, 
ma kus vɛ, ko e bama mo, ma tɔk bɛɛ jey.” 

12Yɛn a rangal hɛ, “Ko sɛ̌ mwat o a sé e gwa arɛt?” A yang ɛn, “Ma tɔk wɛt.” 

BeFarisi ba ngyɛgɛt rehâ tɛ́ ɛ tyang 

13Yɛn a kyè na mwat de á kana sè bwók vɔk na BeFarisi. 

14Ko di, á sè Tuk Shábat de Yɛsu a yong sebwos na a wunta mɛ̀ bayîs mwat o. 

15Yaga ano, BeFarisi arɔng ba rangal hɛ gwong de ba tɛ̀ ɛ a bɛrɛng jey. Mwat o 

a toyo a yɛn, a ye, “A tɛ̀ bwos e bayis hom; ma kus vɛ, ko a remo, me bɛrɛng 
jey.” 

16Behak e ji BeFarisi mo ba ye, “Mwat de a ra ano a sé yi na Dagwi wɛt, yaga 

e gyeng badu Tuk Shábat wɛt.” Ko behak mɛn ba ye, “Yi e rɛ̌ de mwât banɛn ê 
tɔk ra pyɛ̂ bes yerê yemo arɛt?” Yi ano, yɛn a gas ɛn zang ba. 

17E yɛnɛ mo, yɛn a to doyo vɔk na bwók o, ba rangal hɛ, “E sɛ́ de hwo pyɛ mo 

hwô ha e ra yɛ arɛt? A sé e bayis mō de a wunta vɛ.” Mwat o a yang ɛn, “A sé 
zarap Dagwi.” 

18Ko bemât nuyêl BeYuda ba kyɛ́ ɛn nà sey tsak o, mwat o á kana sè bwók, ko 

ba ga de wunta a yɛ bayis. Yaga ano, yɛn a tomo be yila a yɛn da na nêng 
mwat o. 

19Yɛn a rangal hɛn, “Hwey min à hemo arɛt? E yɛ ma womo de yin a ye, ba tɔ 

ɛ bwók arɛt? Yi e rɛ̌ kwong de e bɛrɛng jey a remo arɛt?” 

20Da na neng o ba toyo a yɛn, ba ye, “Wot a tɔk, yɛ a sé hwey mot, ko wot a to 

tɔk, ba tɔ ɛ bwók. 

21Ko pyɛ de ya tɛ̀, a tɔk bɛrɛng jey a remo, kɛ mwat de a wunta bayis mɛ mo, 

wot a tɔk wɛt. Rangal hin hɛ. A ga vey mwat, a rɔda ha pyɛ mɛ!” 

22Da mɛ na neng mɛ yɛn a ha ano, yaga yɛn a tele hɛn bemât nuyêl BeYuda. 

Bemat o ba ga kana yong ɛ̀ gyam, kawɛ mwat de a ha wɔgɔ, Yɛsu a sé Mwat 
de Dagwi a kasa na a sey bemat ba rɔda pat ɛ yi e nesâ bemât duk re fongol. 

23Pyɛ ma yane de ya tɛ̀, da mɛ na neng mɛ yɛn a ye, “A ga vey mwat; rangal 

hin hɛ.” 

24Ba to yila mwat de á kana sè bwók o yíla hê neba, ba yang ɛ, “Hā tsak o 

e nuyêl Dagwi! Wot a tɔk mwat wane mo a sé mwât banɛn.” 

25A toyo a yɛn, a yang ɛn, “Kɛ a sé mwât banɛn kɛ a sé mwât banɛn wɛt ayi, ma 

tɔk wɛt. Ko pyɛ jining de ma tɔk à yet ngan: Ma kana sè bwók, ko a remo, me 
bɛrɛng jey!” 

26Yɛn a to rangal hɛ, ba ye, “Mwat o a ra a hwo sɛ́ arɛt? A wunta bayis mō mo 

e rɛ̌ arɛt?” 

27A toyo a yɛn, “Ma ga kana ha a yin, ko yin a wok wɛt. Yaga sɛ́ de yin e simo 

na yin a to wok arɛt? Yin e simo na yin a tɛ́ in bemât raa mɛ arɔng arɛt?” 

28Ko yɛn a tabas a yɛ nengyas, ba ye, “E hwo de hwà sé mwât raà sa womo mo! 

Ko wot, wot a sé bemât raà Mose! 

29Wot a tɔk, Dagwi à kana ha na Mose, ko e rà sa womo à — wot a ka tɔk kwɔn 

de a yi ɛ̀ mwa wɛt.” 

30Mwat o a toyo a yɛn, a ye, “Pyɛ̂ langat a yemo! Yin a tɔk kwɔn de a yi ɛ̀ wɛt, 

ko a wunta a me bayis! 

31Wot a tɔk, Dagwi e wet betong na bemât banɛn wɛt. Ko e wet betong na 

bemat de be re a yɛ fongol, vemo de be ra pyɛ́ de yɛ̀ e simo be ra. 

32Yimo yi e jeng de bà yong jey, mwat hwak a ga wok rehâ wuntâ bayîs mwat 

de ba tɔ ɛ bwók wɛt. 

33Ka sede mwat o a yâng yi na Dagwi wɛt, ka a yâng tɔk ra pyɛ cak wɛt.” 

34Yɛn a toyo a yɛ, “Hwo de hwà sé mwât banɛn yi e jeng tɔ mō, hwó simo na 

hwo basa a wot arɛt?” Ko yɛn a pat ɛ. 

Bemat de ba tē, yɛn a sé bebók wɛt 

35Yɛsu a wok, ba ga pat mwat wane mo. A jāma hɛ, ko jeng de a sɛ̀ ɛ, a yang 

ɛ, “Hwà tɛ̀ gap mō e ra Yɛ de a tɛ́ ɛ mwat arɛt?” 

36Mwat o a yang ɛ, “À Da, e yɛ à wà arɛt? Hā a me, yaga na me bin tɛ̀ gap hom 

e ra yɛ.” 

37Yɛsu a yang ɛ, “Hwà ga di ɛ, a sé e yɛ de a sé ha na hwo.” 

38Ko mwat o a yang ɛ, “À Darwey, ma tɛ̀ gap hom e ra hwo!” Ko a gaba e nuyel 

mɛ, a re a yɛ fongol. 

39Yɛsu a ye, “Ma vey e jey yemo na me gas bemat, yaga na bebók be bɛrɛng 

jey, ko vemo de be bɛrɛng jey be tɛ́ ɛn bebók.” 

40BeFarisi behak de ba sé tanga yɛ ba wok há hemo, ko yɛn a rangal hɛ, ba yɛ, 

“Ala? Wot a sé bebók arɔng arɛt?” 

41Yɛsu a yang ɛn, “Ka yin a yâng sé bebók, ka yin a yâng vɔk banɛn wɛt. Ko 

sede remo de yin e tē, yin e bɛrɛng jey, banɛn min bê nàra na yin.” 

Yohana 10 
Gwɔrɔ-há e ra lwêk vyēl 

1Yɛsu a ye, “Tsak o mwin me ha a yin: Mwat de e yel e kwarâ vyēl yi 

e rwi mo wɛt, ko e tut e jwa-duk na a yel e ji mo yi e gwong hwak a sé gbik, a 
to sé womo de e seres pyɛ̂ bemat na retek. 

2Mwat de e yel e rwi kwarâ vyēl, e yɛ̀ de a sé lwek vyēl o. 

3Mwât bɛrɛng rwi mo e wuma a yɛ, ko vyēl o ye wet betong na fwɔ mɛ. E yila 

vyēl mɛ yê tó mɛ na bazâ yɛ̄, ko e kyè e nuyêl yɛ̄ vɔk e jey. 

4Jeng de a ga pat mwa vyēl mɛ mo e jey, yɛ̀ e kyè e nuyêl yɛ̄, ko vyēl o ye raa 

hɛ, yaga ya tɔk fwɔ mɛ. 

5Ko yê raa kwɛnɛt wɛt; ya rɔda tele e jey yi na yɛ yaga ya tɔk fwɔ̂ kwɛnɛt wɛt.” 

6Yɛsu a ha gwɔrɔ-há hemo, ko bemat de ba wokos hɛ ba tɔk pyɛ de a sé ha a 

yɛn wɛt. 

Yɛsu a sé lwêk vyēl rwat 

7Yaga ano, Yɛsu a to yang ɛn, “Tsak o mwin me ha a yin: E me de ma sé rwi 

de vyēl ye kweres ɛ̀. 

8Mwa vemo de bá tānga vey e ra me bá sè begbik, bá to sè vemo de be seres 

pyɛ̂ bemat na retek, ko vyēl o yá wet betong na fwɔ mɛn wɛt. 

9E me de ma sé rwi mo. Kawɛ mwat de e yel yi na me, ba rɔda sey neken mɛ. 

A rɔda yel, ko a to nusu, ko a rɔda sɛ̀ pyɛ̂ mwa de e simo yaga neken mɛ. 

10Gbik e vey na a ba shigi zɔng, na a mɔbɔs, na a ba wey na pyɛ́ arɔng. Me ma 

vey, yaga na vyēl hom ye sɛ̀ neken ne mwin, ko yaga na ye sɛ̀ nɛ shɛrɛk. 

11“E me de ma sé lwêk vyēl rwat. Lwêk vyēl rwat e yong ɛ na a nɔng neken mɛ, 

na a sɛlɛ mɛ̀ vyēl o. 

12Mwat de be talsa hɛ byɛ̂ fwom mɛ, yɛ a sé lwêk vyēl wɛt, ko vyēl o ya sé myɛ 

arɔng wɛt. Yaga ano, jeng de yerê mwat o a di bwá wo kyè vey, e hàla vyēl o, 
ko e tele. E bama mo, bwá mo wo hwo e ra vyel cak, ko wo shara bwang o. 

13Mwat o e tele nedemɛ, yaga yɛ a sé mwât byɛ zɔng, ko pyɛ mɛ ya sé na bɛrɛng 

vyēl o naka wɛt. 

14E me de ma sé lwêk vyēl rwat. Ma tɔk vyēl hom, ko vyēl hom arɔng ya tɔk me, 

15tyɛng sede remo de Da hom a tɔk me, ko me ma tɔk Da hom arɔng. Ko me 

yong me na me nɔng neken hom, yaga na me sɛlɛ mɛ̀ vyēl o. 

16Ma vɔk vyēl o cak de ya sé yê kwara vyēl gwomo wɛt. A sé gbing-gbing na 

me vey na yɛ̄ arɔng. Ya rɔda wet betong na fwɔ hom, ko kwara mo gwa rɔda sè 
gwining na mwât gyeng o gwining arɔng. 

17“Da hom a tɛ̀ yey na me, yaga ma yong me na me nɔng neken hom, yaga na 

me to sey nɛ arɔng. 

18Vit a mwat de e tɔk sey ɛ̀ neken hom yi na me. Ko me pyɛ hom me tik nɛ, 

yaga me simo me ra ano. Ma vɔk reto na me tik nɛ, ko ma vɔk reto na me to jut 
nɛ. E pyɛ ma yemo de Da hom a nɔng me redu na me ra.” 

19Yaga neha nemo, bemat ba to gas ɛn zang ba. 

20Pyak e ji mɛn ba ye, “Yɛ a vɔk ceng! E lolong! Yaga sɛ́ de yin e wet betong na 

yɛ arɛt?” 

21Ko behak ba ye, “Mwat de a vɔk ceng ê tɔk ha neha yerê nemo wɛt. Yi e rɛ̌ 

de ceng yê tɔk wunta bayîs bebók arɛt?” 

Bemat ba kyɛ́ ɛn Yɛsu 

22Jeng yane yá sè jeng gûl zɛng, ko ba ra Nzem Yong Gbɔng Duk Re Fongol 

e Yɛrusalɛm. 

23Yɛsu a sé e nelalâ Gbɔng Duk o, a kyě kyè e kwɔn de ba tâng hɛ, à Fwàm 

Sɔlɔmɔn. 

24Bemat ba tula hɛn, ba gwɔrɔ hɛ, ko ba yang ɛ, “Vɔk e yɛ̌ jeng de hwô tik ot na 

wot a sè dasap mwat de hwà sé arɛt? Ka sede hwà sé Mwat de Dagwi a kasa 
na a sey bemat, ko hā a wot wɛshɛrɛk.” 

25Yɛsu a toyo a yɛn, a yang ɛn, “Ma kana ha a yin, ko yin a sey tsak o na há 

hom wɛt. Tom vemo de me ra e ji rezâ Da hom, e vɛ de be dura a yin yerê mwat 
de ma sé. 

26Ko yin a sey tsak o na há hom wɛt, yaga yin a sé bemat hom wɛt. 

27Bemat hom ba sé sede vyēl de ye wet betong na fwɔ hom. Ma tɔk vɛ, ko be 

raa me. 

28Me nɔ̂ng vɛ neken gbak-gbak, ko bê sang wey wɛt. Vit a mwat de ê tɔk tara 

vɛ yi e vwɔ hom. 

29Da hom de a nɔng me vɛ a dal pyɛ̂ mwa. Vit a mwat de ê tɔk tara vɛ yi e vwɔ̂ 

Da hom. 

30Me tanga Da hom wot a sé vining o.” 

31Bemat o ba to tɔng beta na be tó ɛ mɛ̀, na be mɔrɔ hɛ. 

32Ko Yɛsu a yang ɛn, “Yin a ga di tom rat pyak de ma ga ra yi na retô Da hom. 

E gwɛ̌ fwom rwat de gwa tɛ̀, yin a simo yin a tó me na beta yaga gwɛ arɛt?” 

33Yɛn a toyo a yɛ, ba ye, “Wot ê tó o na beta yaga hwak e ji tom rat vemo wɛt, 

ko yaga gwong de hwó byɛs Dagwi. Yaga hwo de hwà sé mwasi zɔng hwó tē, 
hwà sé Dagwi.” 

34Yɛsu a toyo a yɛn, a ye, “Bà ga jɛk e ji Badu min neha Dagwi nemo ngan: ‘Ma 

ga ye, yin a sé bedagwi.’ 

35Wot a tɔk, pyɛ́ de bà jɛk e Bwok-basa Dagwi ya sé tsak o gbak-gbak. Ko di, 

Dagwi a yila bemat vane mo, à bedagwi, ko a sé e yɛn vɛ de à ha a yɛn há mɛ. 

36Ko me a, Dagwi a tik me jaram na me sè mwɛ, ko a tomo me vey e jey. Yaga 

sɛ́ kwong de yin e tē ma sé byɛs Dagwi jeng de ma ye, ma sé Hwey Dagwi arɛt? 

37Ka sede pyɛ́ de me ra ya sé tom Da hom wɛt, yin sey tsak o na há hom wɛt. 

38Ko ka sede ma ra tom o, tɛ̀ in gap min e ra há hom yaga tom o, mwa ano de 

yin a ka sey tsak o na há hom wɛt. Yi ano, yin a rɔda tɔk tsɛng-tsɛng, Da hom 
a sé gwining na me, ko me arɔng ma sé gwining na Da hom.” 

39Yɛn a to jāma be vo Yɛsu, ko a hywit ɛ e vɔ mɛn. 

40Ano kwong, a ye dɔ a Rɔt Yɔrdan vɔk e kwɔn de Yohana á kana sè tɛ̀sɛ a 

bemat batisma e negasi ne susu mo, ko a sangal e hwomo. 

41Bemat pyak ba vey na yɛ, ba ye, “Yohana a ra pyɛ bes cak wɛt, ko kayɛ pyɛ 

de a ha e ra mwat womo ya sé tsak o.” 

42Ko e kwɔn hane mo, bemat pyak ba tɛ̀ gap mɛn e ra Yɛsu. 

Yohana 11 
Rekû Lazarus 

1Mwat hwak á sè de ba tang ɛ, à Lazarus, a ro ɛ. Á sangal e Bet-Anya, 

kerepomo de Marya na gwa mɛ Marta bá sè ɛ̀. 

2(E Marya gwining wane de a shushu Darwey na něy nesang hyɔɔlɔl, ko a 

yishing bol mɛ na setôt rato mɛ. Lazarus de a ro ɛ a sé gwa mɛ.) 

3Ano kwong, begwa mɛ behwong o ba tomo na há vɔk na Yɛsu, ba ye, “À 

Darwey, sâ yey mō e ro ɛ.” 

4Sede Yɛsu a wok ano, a ye, “Serɔ semo sa rɔda yɛnɛ hɛ na reku wɛt. Sa rɔda 

tɛ̀ bemat be di gbɔng nerêy Dagwi, na be to di gbɔng nerêy Hwey Dagwi arɔng.” 

5Yɛsu a tɛ̀ yey na Marta, na gwa mɛ hwong o, na Lazarus arɔng. 

6Ko mwa ano, jeng de a wok, Lazarus e ro ɛ, a gwɛ̌ sangal e kwɔn de á sè ɛ̀ 

nepɔlɔ neba. 

7E bama mo, a yâng bemât masâ fwom mɛ, “Tik na wot a to ot vɔk e sevwêl 

Yudiya.” 

8Ko yɛn a yang ɛ, “À Mwat Basa, nepɔlɔ net de na kwey bemat e hwomo ba 

jāma be tó o na beta, na be mɔrɔ hwo. Ko a remo, hwó simo na hwo to kyè wɔ 
e hwomo arɛt?” 

9Yɛsu a toyo a yɛn, a ye, “A sé dyâm-gwi kuru na yɛ bya de jey ye sè 

gbey wɛt arɛt? Mwat de e kyě kyè nagwi e tiri bwol wɛt, yaga e bɛrɛng jey yi na 
negbêy jey yemo. 

10Ko a sé e mwat de e kyě kyè naturuk de e tiri bwol, yaga a vɔk negbey wɛt.” 

11E bama de a ha a yɛn ano, a gwɛ̌ ha, a ye, “Sá mot Lazarus a ga vo nevwa. 

Ko ma sé kyè wɔ e hwomo na me wɔ̀ sene hɛ.” 

12Bemât masâ fwom mɛ mo ba yang ɛ, “À Darwey, ka sede a sê nevwa, ko a 

rɔda tɛ̀ tyang.” 

13Ko Yɛsu á sè ha a yɛn e ra rekû Lazarus, ko yɛn a bare, a sé ha e ra nevwa 

de mwat e wɔ̂ nɛ. 

14Yaga ano, a ha a yɛn dɛdɛɛt, “Lazarus a ga ku. 

15Ko yaga yin, ma vɔk yey pyɛng de ma sè e kwɔn o wɛt. Yi ano, yin a rɔda hwo 

tɛ̀ gap min e ra me. Ko tik na wot a kyè wɔ na yɛ.” 

16Tomas, de ba tang ɛ, à Shambya a yâng bwang bemât masâ fwom o, “Tik na 

wot a wɔ́ arɔng, na wot a bin wɔ̀ ku tanga yɛ.” 

Yɛsu e tɛ̀ bemat be sene yi e reku 

17Jeng de Yɛsu a wul hwomo, a wok, ba ga kana lɛrɛ Lazarus o pɔlɔ naas. 

18Kerepomô Bet-Anya mo ka wul lyōsho tyat yi e Yɛrusalɛm wɛt, 

19ko bemat pyak yi e sevwêl Yudiya ba ga kana vey na Marta tanga Marya, na 

yɛn a wɔrɔk hɛn yaga rekû gwa mɛn o. 

20Sede Marta a wok, Yɛsu a sé kyè vey, a nusu na a bin wɔ̀ man na yɛ, ko 

Marya a sangal e ji lɔ. 

21Marta a yâng Yɛsu, “À Darwey, ka hwá kana sè e ngamo, ka gwa hom a yâng 

ku wɛt. 

22Ko ma tɔk, mwa ano de Lazarus a ga ku, Dagwi a rɔda ra kayɛ pyɛ de hwà 

rangal hɛ.” 

23Yɛsu a yang ɛ, “Gwa mō a rɔda to sene yi e reku.” 

24Marta a toyo a yɛ, a ye, “Ey, ma tɔk, a rɔda to ba sene e jeng sensa bemat 

e tuk hê yɛnɛ mo.” 

25Yɛsu a yang ɛ, “E me de me tɛ̀ bemat be sene yi e reku, ko e me de me nɔng 

ɛn neken. Mwa ano de mwat ê ku, ê re nuyel na sé na neken, ka sede a tɛ̀ gap 
mɛ e ra me. 

26Ka sede mwat a vɔk neken ne mwin, na a tɛ̀ gap mɛ e ra me, ko ê sang ku wɛt. 

Hwà sey tsak o na há hemo arɛt?” 

27A yang ɛ, “Ey, à Darwey, ma sey tsak o, hwà sé Mwat de Dagwi a kasa na a 

sey bemat, hwà sé Hwey Dagwi hemo de Dagwi a ye, hê vey e jey.” 

Yɛsu a tosho 

28E bama de Marta a ha há hane, a toyo, a wɔ̀ yila gwa mɛ Marya e hagat, a 

yang ɛ, “Mwat Basa a ga vey, a sé yila hwo.” 

29Sede Marya a wok ano, a sogo ziri, a kyè wɔ̀ sɛ̀ ɛ. 

30Yɛsu á kana wɔ̀ wul kerepomo mo e ngyen wɛt, á rɔngɔl e dem de Marta á 

kana man na yɛ. 

31Bemat de bá sè sangal tanga Marya e ji duk na be wɔrɔk hɛ ba di ɛ a sogo 

ziri, a nusu. Ba tē kɛ gyeng a sé kyè wɔ e sak gwa mɛ, na a wɔ̀ tosho e hwomo, 
ko ba raa hɛ. 

32Marya a wul e dem de Yɛsu a sé ɛ̀. Jeng de a di ɛ, a gaba e cât bol mɛ, ko a 

yang ɛ, “À Darwey, ka hwá kana sè e ngamo, ka gwa hom a yâng ku wɛt.” 

33Sede Yɛsu a di ɛ, a sé tosho, ko bemat de ba raa hɛ arɔng ba sé tosho, pyɛ mo 

ya pere ra a yɛ yey ding-ding, ko ya bɔrɔk hɛ. 

34A rangal hɛn, “Yin a lɛrɛ hɛ e gwa arɛt?” Ba yang ɛ, “À Darwey, vey na hwo 

di.” 

35Yɛsu a tosho. 

36Bemat o ba yâng bemɛn, “Di, a tɛ̀ yey na yɛ sizɔng!” 

37Ko behak e ji mɛn ba ye, “Mwat womo a vɔk reto na a wunta bayîs bwók; vit 

a yɛ na reto de ê tɔk dul Lazarus nà ku wɛt arɛt?” 

Yɛsu a sene Lazarus yi e reku 

38Pyɛ mo ya to ra a Yɛsu yey ding-ding. A wɔ́ e sak de wa sé fwara, ko ba bang 

nû wɛ na gwofwa gwohwak. 

39Yɛsu a ye, “Gáng in gwofwa mo e hagat!” Marta, de a sé gwa mwat de a ga 

ku mo a yâng Yɛsu, “À Darwey, a ga tɛ̀ nesang, yaga a ga ra pɔlɔ naas e sak.” 

40Ko Yɛsu a yang ɛ, “Ma kana ha a hwo, ka sede hwà tɛ̀ gap mō e ra me, ko 

hwà rɔda di gbɔng nerêy Dagwi.” 

41Ba gang gwofwa mo, ko Yɛsu a bɛrɛng vɔk e lagwi, a ye, “À Da, ma feng a 

hwo, yaga hwà wok won hom. 

42Ma tɔk, hwó wokos won hom kayɛ jeng. Ko ma ha ano wɛshɛrɛk, yaga nerât 

bemat vemo de ba sé tumal e ngamo, na yɛn a sey tsak o, a sé e hwo de hwá 
tomo me.” 

43E bama de a ha ano, a yila na gbɔng fwɔ, “À Lazarus, nusu!” 

44Yɛ de a ga kana ku a nusu. Bá kana hanas vɔ tanga bol mɛ na berugu, bá to 

hanas bwang bayis mɛ na kerugu. Ko Yɛsu a yang ɛn, “Viri hin hɛ, na yin a hàla 
hɛ na a kyè.” 

Ba wuna nu na be vo Yɛsu 
(Mat 26:1-5; Mar 14:1-2; Luk 22:1-2) 

45Pyak e ji bemat de ba vey di Marya, ko ba to di pyɛ de Yɛsu a ra, ba tɛ̀ gap 

mɛn e ra yɛ. 

46Ko behak e ji mɛn ba wɔ́ na BeFarisi, ba ha a yɛn pyɛ de Yɛsu a ra. 

47Yaga ano, begbɔng bepiris tanga BeFarisi ba yishi bemakûk badu na be ra 

tula. Jeng de ba man, ba yâng bemɛn, “E sɛ́ de wot ê ra arɛt? Mwat womo a sé 
ragas pyɛ̂ bes pyak. 

48Ka sede wot a tik ɛ na a re nuyel na ragâs yerê pyɛ́ yemo, ko mwa bemat ba 

rɔda tɛ̀ gap mɛn e ra yɛ. Hane hê tɛ̀ BeRoma be vey na be lashe Gbɔng Duk 
Re Fongol, na be hashe yere mot mwa arɔng!” 

49Gwining e ji mɛn de ba tang ɛ, à Kayafas, de á sè darwêy bepiris e shey 

hane mo, a yâng bemɛn, “Yin a sé ha pyɛ de yin a tɔk wɛt! 

50Yin a tɔk di wɛt wɔgɔ, ka sede mwat gwining ê ku e tô bemat pyak, ko hane 

hê sè a yin naka he dal de bê lashe yere mot mwa.” 

51Há hane ha vey yi na báre mɛ pyɛ mɛ wɛt. Á sè e Dagwi de a tɛ̀ ɛ a ha ano, 

yaga á sè darwêy bepiris e shey o. Á sè ha wɔgɔ, Yɛsu ê ku, yaga na a sɛlɛ mɛ̀ 
yerê BeYuda mwa. 

52Ko ê ku yaga yere mɛn zɔng wɛt, ko yaga mwa nèy Dagwi de na sé e kahɛ 

kwɔn e jey arɔng, na a vey na yɛn na be tɛ́ ɛn vining o. 

53Ano kwong, yi e tuk de a ha ano, bemât nuyêl BeYuda ba hwo wuna nu na 

be jāma gwong na be mɔrɔ Yɛsu. 

54Yaga ano, Yɛsu a to kyě kyè wɛshɛrɛk e sevwêl Yudiya wɛt. Ko a nu ɛ yi 

e hwomo, a kyè vɔk e repomô Ɛfrayim e bak yɛnɛ̂ vwel de ha sé hey. A sangal 
e hwomo, yɛ tanga bemât masâ fwom mɛ. 

55Jeng ya vey bagat de BeYuda ba ra Nzem Gyilsit Nelɔ BeIsrayɛl. Yaga ano, 

bemat pyak yi e nebapomo ba tānga wɔ e Yɛrusalɛm gyam na be ra nzem o, 
yaga na yɛn a bin tɛ̀ bato mɛn jɛrɛ e bayîs Dagwi. 

56Yɛn a kyě jāma Yɛsu, ko jeng de yɛn a sé tumal e nelalâ Gbɔng Duk Re 

Fongol, ba sé rangsal bemɛn, “Yin e bare sɛ́ arɛt? A sé a yin, ê vey 
nzem o arɛt?” 

57Begbɔng bepiris tanga BeFarisi bá kana nɔng nu wɔgɔ, kawɛ mwat de a tɔk 

dem de Yɛsu a sé ɛ̀ a wɔ̀ ha a yɛn, yaga na be bin vo ɛ. 

Yohana 12 
Marya a shushu Yɛsu na něy 

(Mat 26:6-13; Mar 14:3-9) 

1Bwang nepɔlɔ netyiimin na be ra Nzem Gyilsit Nelɔ BeIsrayɛl, Yɛsu a wul Bet-

Anya; kwɔn a hane de Lazarus á sè na sangal, yɛ de Yɛsu á kana sene hɛ yi 
e reku. 

2Ba kyé a yɛ pyɛ̂ pɔlɔ e hwomo. Marta a sɛlɛ e de nɔngɔs pyɛ́ mo, ko Lazarus 

a sé e de rê yɛ̄ tanga Yɛsu. 

3Marya a jut kefus de ka sila na něy nât nerat o. Něy o na sé ne nesang hyɔɔlɔl, 

ko na vɔk dyām pyak. A shushu Yɛsu na nɛ e bol, ko a to yishing vɛ na setôt 
rato mɛ. Nesang něy o na pere gwɔrɔ lɔ mo mwa. 

4Ko Yuda Iskaryot, gwining e ji bemât masâ fwôm Yɛsu, yɛ de a sé kyè wɔ̀ row 

ɛ e yɛnɛ mo a ye, 

5“Yaga sɛ́ de ba row něy nemo, na be nɔ̂ng bepɛng dyām o wɛt arɛt? Dyām nɛ 

ya sé e nû dyâm fwôm mwat yê shey hining.” 

6Ko mwin, vit a pyɛ de ya man Yuda mo na bepɛng; a ha ano, yaga yɛ á sè 

gbik. Á sè e yɛ de a tikis a yɛn dyām e ji dap, ko a ga tɔ́k ɛ e de ragas vwɔ 
e dyām o. 

7Ko Yɛsu a ye, “Tik ɛ! A ga tik něy o, yaga na be bin yong mɛ̀ rebek hom e jeng 

de be ba lɛrɛ me. 

8Bepɛng bê sè na yin kayɛ jeng, ko me, mê sè na yin kayɛ jeng wɛt.” 

Ba jāma gwông mɔrɔ Lazarus 

9Gbɔng regyɛng bemat ba wok, Yɛsu a sé e Bet-Anya, ko ba wɔ́ e hwomo. A 

sé yaga Yɛsu nju mɛ zɔng de ba wɔ́ wɛt, ko a to sé na be di Lazarus de Yɛsu á 
kana sene hɛ yi e reku. 

10Yaga ano, begbɔng bepiris ba jāma gwong na be mɔrɔ Lazarus arɔng, 

11yaga BeYuda pyak ba hàla hɛn, ko ba tɛ̀ gap mɛn e ra Yɛsu. Bemat o ba ra 

ano yaga pyɛ de ya té na Lazarus o. 

Bemât Yɛrusalɛm ba sey Yɛsu e gwong 
(Mat 21:1-11; Mar 11:1-11; Luk 19:28-40) 

12Tuk het, gbɔng regyɛng bemat de bá kana wɔ́ e Yɛrusalɛm yaga Nzem Gyilsit 

Nelɔ BeIsrayɛl ba wok, Yɛsu a sé kyè vey e Yɛrusalɛm o. 

13Yaga ano, yɛn a hwo kwɔrɔs nelang tyet, yɛn a nusu, yaga na be wɔ̀ man na 

yɛ, yɛn a gbɔ, ba tē, “Hosana! Bē somo Dagwi! Tik na Dagwi a tɛ̀ nerat e ra 
womo de e kyè vey e ji rezâ Darwey! Tik na Dagwi a tɛ̀ nerat e ra Gbɔng Gwɔ̀m 
BeIsrayɛl!” 

14Yɛsu a laga hwêy madung hane de a sɛ̀ hɛ, sede remo de bà jɛk e Bwok-basa 

Dagwi wɔgɔ, 

15“À repomô Siyɔn, hwo wok bengyip wɛt! Di, gbɔng gwɔ̀m mō a sé kyè vey, a 

sé laga hwêy madung.” 

16E jeng de pyɛ́ yemo ya té, bemât masâ fwom mɛ yɛn a tɔk cap-hâ yɛ̄ wɛt. Ko 

e bama de ba nɔng ɛ gbɔng nerey mɛ na Dagwi, yɛn a pere bare na pyɛ́ de bà 
jɛk e Bwok-basa Dagwi wɔgɔ, pyɛ́ yemo yê té ano, ko mwin, ba ga ra a yɛ 
ano mo. 

17Jeng de Yɛsu á kana yila Lazarus na a nusu yi e sak, ko á sene hɛ yi e reku, 

regyɛng bemat de bá kana sè na yɛ e hwomo bá hwo ha a bemat pyɛ de yɛn a 
di. 

18Yaga ano, bemat pyak de ba wok há e ra pyɛ bes yane de Yɛsu a ra ba nusu, 

na be wɔ̀ man na yɛ. 

19Jeng de BeFarisi ba di ano, ba yâng bemɛn, “Yin a di ā! Kayɛ pyɛ de wot a ra 

ya sé yapyi zɔng! Mwa jey ya sé raa hɛ!” 

BeGirik behak ba simo be di Yɛsu 

20BeGirik behak bá sè e ji vemo de ba wɔ́ e Yɛrusalɛm na be re a Dagwi fongol 

e jeng nzem. 

21Ba vey na Filip, yɛ de a sé yi e Bet-Saida e sevwêl Galili, ko ba yang ɛ, “À Da, 

wot e simo wot di Yɛsu.” 

22Filip a sogo, a wɔ̀ ha a Andarawus, ko yɛn beba ba wɔ̀ ha a Yɛsu. 

23Yɛsu a yang ɛn, “Jeng ya ga vey de ba rɔda nɔng Me de ma tɛ́ me mwat gbɔng 

nerey. 

24Tsak o mwin me ha a yin: Sɛ̌ ba tus yenêng alkama na ye ku, ko yê nàra nju 

yɛ zɔng. Ko ka sede ya ku, yê ta, ko yê tɛ̀ yéneng pyak. 

25Mwat de e tɛ̀ yey na tó mɛ zɔng a rɔda bidɛ pyɛ̂ mwa; ko mwat de e tɛ̀ yey na 

tó mɛ zɔng wɛt e jey yemo a rɔda gyeng tó mɛ neshey gbak-gbak. 

26Kawɛ mwat de e simo a ra a me fwom, tik na a raa me. Kahɛ kwɔn de ma sé 

ɛ̀, mwât fwom hom ê sè na me e kwɔn o arɔng. Da hom a rɔda nɔ̂ng kawɛ mwat 
de a sé ra a me fwom nerey.” 

Yɛsu a ha e ra reku mɛ 

27“Yey hom ye lashe hɛ, ko mê ye ala arɛt? Mê ye, ‘À Da hom, pat me yi e jeng 

reyɔm yemo’, arɛt? Wey, a sé yaga na me bin sɔ reyɔm de ma vey e jey. 

28À Da, tɛ̀ be nɔ̂ng reza mō nerey!” Ko ba wok fwɔ hwak yi e lagwi, gwa ye, “Ma 

ga kana ra ano, ko mê to gwɛ̌ ra ano gbak.” 

29Regyɛng bemat de bá kana sè e tumal e hwomo ba wok fwɔ gwane mo. 

Behak e ji mɛn ba ye, “A sé e gbara de wa lulum.” Ko behak ba ye, “A sé e tom-
lagwi de a hanat na yɛ.” 

30Ko Yɛsu a ye, “A sé yaga sɛlɛ min de fwɔ mo gwa vey, ko a sé yaga sɛlɛ 

hom wɛt. 

31A sé a remo de bê ra a jey yemo shɔt, a to sé a remo de ba rɔda pat yɛ de a 

sé re negwɔm e ra jey o. 

32Ko me, jeng de ba rɔda nára me e rak o, mê tɛ̀ bemât mwa be vey na me.” 

33Yɛsu a ha ano, yaga na a bin dura mɛ̀ yerê reku de a rɔda ku. 

34Regyɛng bemat o ba yang ɛ, “E Bwok-basa Badu mot bà jɛk wɔgɔ, Mwat de 

Dagwi a kasa na a sey bemat a rɔda nàra gbak-gbak. Yaga sɛ́ kwong de hwà 

sé ye, gbing-gbing na be nára Yɛ de a tɛ́ ɛ mwat e rak o arɛt? E wà de a sé Yɛ 
de a tɛ́ ɛ mwat o arɛt?” 

35Yɛsu a yang ɛn, “Negbey nê sè na yin yaga jeng tyɔng. Kyè in kwɛngɛl min 

e jeng de negbey o na rɔngɔl na yin, yaga na lwīl gwo kwon sɛ̀ in e gwong wɛt. 
Mwat de e kyě kyè e ji lwīl e tɔk kwɔn de e kyè vɔk ɛ̀ wɛt. 

36Tɛ̀ in gap min e ra womo de a sé negbey o e jeng de a rɔngɔl na yin, yaga na 

yin a bin tɛ́ in bemât negbey o.” 

BeYuda ba tɛ̀ gap mɛn e ra Yɛsu wɛt 

E bama de Yɛsu a ha há hane, a tik kwɔn o, ko a wɔ̀ lɛrɛ hɛ. 

37Mwa ano de Yɛsu a ga ragas pyɛ̂ bes yemo mwa e bayis mɛn, ba tɛ̀ gap mɛn 

e ra yɛ wɛt. 

38Pyɛ mo ya té ano, yaga na há de Yɛshaya, zarap Dagwi, à kana ha he sila 

hɛ. Há ma het ngan: “À Darwey, e wà de a sey tsak o na yɛgɛt mot arɛt? E wà 
de a ga di retô Darwey arɛt?” 

39Pyɛ ma yemo de ya tɛ̀, bemat vemo be tɔk sey tsak o wɛt; yaga Yɛshaya a to 

ha wɔgɔ, 

40“Dagwi a ga bang a yɛn bayis, ko a tɛ̀ neyey mɛn ne sè kashalang arɔng, yaga 

na be kwon bɛrɛng na bayis mɛn wɛt, kɛ na be tɔk tsak o e neyey mɛn wɛt, kɛ 
na be doyo arɔng wɛt — yaga na me Dagwi, me tɛ̀ ɛn tyang.” 

41Yɛshaya à ha ano, yaga à kana di gbɔng nerey de Yɛsu a rɔda ba vɔk, ko à 

ha há mo e ra yɛ. 

42Mwin, pyak e ji bemakûk BeYuda ba tɛ̀ gap mɛn e ra Yɛsu. Ko ba ha ano 

wɛshɛrɛk wɛt, yaga ba wokos bengyip, BeFarisi bê paa ɛn e nesâ bemât duk rê 
fongol. 

43Bemakuk o ba simo bemat be nɔng ɛn nerey, ko nerey o na dal a yɛn nemo 

de ne yi na Dagwi. 

Ba rɔda ra a bemat shɔt yi na neha Yɛsu 

44Yɛsu a gbɔ, a ye, “Kawɛ mwat de a tɛ̀ gap mɛ e ra me, a sé e ra me nju hom 

zɔng wɛt, ko a sé e ra mwat de a tomo me arɔng. 

45Kawɛ mwat de e di me e di yɛ de a tomo me. 

46Ma vey e jey, na me tɛ̀ bemat be sè e ji negbey, yaga na kawɛ mwat de a tɛ̀ 

gap mɛ e ra me a kwon to nàra e ji lwīl wɛt. 

47Ka sede mwat hwak a wokos neha hom, ko a gyenges nɛ wɛt, a sé e me wɛ 

de mê gang ɛ na shɔt wɛt. Yaga ma vey e jey na me gang bemât jey o na 
shɔt wɛt, ko ma vey na me sey neken mɛn. 

48Mwat de a kyɛ́ ɛ me, ko a to sey neha hom wɛt, pyɛ cak ya sé de yê gang ɛ 

na shɔt. Pyɛ mo, yɛ à neha de ma ha; nà rɔda gang ɛ na shɔt e tuk talâ jey. 

49Yaga ma ha neha hom o na reto hom pyɛ hom wɛt, ko a sé e Da hom de a 

tomo me de a nɔng me redu e ra pyɛ de ma rɔda ha, na e ra gwong de ma rɔda 
ha yɛ arɔng. 

50Ma tɔk, pyɛ de a nɔng redu e ra yɛ ye tɛ̀ bemat be vɔk neken gbak-gbak. Ano 

kwong, neha de me ha na sé nemo de Da hom a ha a me na me ha.” 

Yohana 13 
Yɛsu a kus bol bemât masâ fwom mɛ 

1Nusu hwol na be ra Nzem Gyilsit Nelɔ BeIsrayɛl, Yɛsu a tɔk, jeng ya ga vey de 

a rɔda tik jey yemo, na a kyè vɔk na Da mɛ. A ga dopse tɛ̀ yey na bemat de ba 
sé bemɛ e jey yemo, ko a to tɛ̀ yey na yɛn vɔk e yɛnɛ mo. 

2Nawiri, Yɛsu tanga bemât masâ fwom mɛ bá sè re pyɛ́. Gwɔ̀m cēng a ga kana 

tɛ̀ bare e yêy Yuda Iskaryot, hwêy Simɔn, na a row Yɛsu. 

3Yɛsu a tɔk, Da mɛ a ga tik kayɛ pyɛ e vɔ mɛ. A to tɔk, a vey yi na Dagwi, ko a 

sé kyè wɔ̀ toyo vɔk na yɛ. 

4A sogo, a pat gwogbɔng gworugu mɛ, a tik gwɛ, ko a jut kerugu, a rɔgɔs e rawit 

mɛ. 

5E bama mo, a vɛ́ nshi, a shusha e shǐ, ko a hwo kus mɛ̀ bol bemât masâ fwom 

mɛ, ko a yishing vɛ na kerugu de a rɔgɔs e rawit mɛ. 

6A wul na Simɔn Bitrus. Yɛ Bitrus o a yang ɛ, “À Darwey, hwo, hwó simo na hwo 

kus bol hom arɛt?” 

7Yɛsu a toyo a yɛ, a ye, “Pyɛ de ma sé ra, hwà tɔk cap-hâ yɛ a remo wɛt, ko wɔ 

e nuyel, hwà rɔda tɔk yɛ wɛshɛrɛk.” 

8Bitrus a yang ɛ, “Kɛ̀ɛ̄ wey! Hwô sang kus bol hom wɛt neshey gbak-gbak!” Yɛsu 

a toyo a yɛ, a yang ɛ, “Ka sede mê kus bol mō wɛt, a dura, vit a pyɛ de yê man 
me na hwo.” 

9Simɔn Bitrus a yang ɛ, “Ano kwong, à Darwey, a sé e bol hom zɔng wɛt de me 

simo na hwo kus vɛ, ko tik na a sè mwa na vɔ hom tanga rato hom!” 

10Yɛsu a yang ɛ, “Mwat de a ga kus ɛ mwa, a to simo a kus ɛ wɛt sɛ̌ bol mɛ 

zɔng; a sé haalal mwa. Yin mwa yin a sé haalal — sɛ̌ mwat gwining zɔng.” 

11Yaga Yɛsu á kana tɔk mwat de a sé kyè wɔ̀ row ɛ. Pyɛ ma yane de ya tɛ̀, a 

ye, “Yin mwa yin a sé haalal sɛ̌ mwat gwining zɔng.” 

12E bama de Yɛsu a yɛnɛ kûs bol mɛn, a to jut gwogbɔng gworugu mɛ, a tɛ̀, ko 

a wɔ̀ sangal. A rangal hɛn, a ye, “Yin a tɔk cap-hâ pyɛ de ma ra a yin arɛt? 

13Yin e yishi me, à Mwat Basa na, à Darwey, ko yin a ha yɛt, yaga ma sé ano. 

14Me ma sé Darwey min na Mwat Basa min, ko mwa ano, ma kus a yin bol. 

Sede remo de me ma ra a yin ano, ê sè naka na yin a kus a bemin ano arɔng. 

15Ma ga dura a yin pyɛ de yin a rɔda masa, yaga na yin arɔng yin a ra a bemin, 

sede remo de ma ga ra a yin. 

16Tsak o mwin me ha a yin: Vit a sam de a dal darwey mɛ na nerey, ko vit a tom 

de a dal mwat de a tomo hɛ. 

17A remo de yin a tɔk pyɛ́ yemo, yin a rɔda vɔk yey pyɛng, ka sede yin ê ra yɛ̄. 

18“Ma sé ha há hemo e ra yin mwa wɛt. Ma tɔk yerê bemat de ma ga kasa hɛn. 

Ko pyɛ de bà jɛk e Bwok-basa Dagwi yê té mwin wɔgɔ, ‘Yɛ mwat de wot a re 
pyɛ́ e shǐ hining na yɛ a ga tɛ́ ɛ mwât repugu hom!’ 

19Ma sé ha a yin pyɛ yemo gyam na ye té. Yi ano, jeng de yê té, yin ê sey tsak o, 

ma sé womo de me tē ma sé yɛ. 

20Tsak o mwin me ha a yin: Kawɛ mwat de a sey mwat de ma tomo, a sé e me 

de a sey arɔng; ko kawɛ mwat de a sey me a sey Da hom de a tomo me.” 

Yɛsu a ha e ra mwat de ê row ɛ 
(Mat 26:20-25; Mar 14:17-21; Luk 22:21-23) 

21E bama de Yɛsu a yɛnɛ há hemo, yey mɛ ya beseng ding-ding, ko a ha 

wɛshɛrɛk, a ye, “Tsak o mwin me ha a yin: Gwining e ji min e kyè wɔ̀ row me.” 

22Bemât masâ fwom mɛ ba hwo bɛrɛng bemɛn, a sé a yɛn kpɛɛ, yaga yɛn a tɔk 

mwat de e ha e ra yɛ wɛt. 

23Gwining e ji mɛn, yɛ de Yɛsu a dal na tɛ̂ yey na yɛ, a sé sangal bagat na Yɛsu. 

24Simɔn Bitrus a ye gumat na rato, ko a yang ɛ, “Rangal hɛ mwat de a sé ha 

e ra yɛ.” 

25Yaga ano, mwat o a ye yɛndɛng vɔk na Yɛsu, a rangal hɛ, a ye, “À Darwey, 

e wà arɛt?” 

26Yɛsu a toyo a yɛ, a ye, “E mwat de ma rɔda gyira cɛ̌k kpam-tuk e ji shǐ na me 

nɔng ɛ, e yɛ à mwat o.” Ko a gyira cɛ̌k kpam-tuk o, a nɔ̂ng Yuda Iskaryot, hwêy 
Simɔn. 

27E ji jeng de Yuda a sey cɛ̌k kpam-tuk o, remo-remo Shetan a yel e yey mɛ. 

Ko Yɛsu a yâng Yuda mo, “Pyɛ de hwó simo hwo ra, rá yɛ dey-dey!” 

28E ji bemat de ba sé sangal e de rê pyɛ́ mo, vit a hwak de a tɔk pyɛ de ya tɛ̀ 

Yɛsu a ha a yɛ ano. 

29Sede remo de Yuda á sè mwât tikîs dyām, behak e ji bemât masâ fwom o ba 

bare, ê wɔ̀ seres pyɛ́ de yɛn e simo yaga nzem o, kɛ ê wɔ̀ gas a bepɛng pyɛ́ cak 
ayi. 

30Sede Yuda a sey cɛ̌k kpam-tuk o, remo-remo a nusu vɔk e jey. Jeng yane yá 

sè naturuk. 

Redu repas 

31E bama de Yuda a nusu, Yɛsu a ye, “Jeng ya ga vey de bemat bê di gbɔng 

nerêy Yɛ de a tɛ́ ɛ mwat, ko yi na yɛ bê di gbɔng nerêy Dagwi arɔng. 

32Ko jeng de bemat ba ga di nerêy Dagwi yi na yɛ, Dagwi pyɛ mɛ a rɔda dura a 

bemat gbɔng nerêy Yɛ womo de a tɛ́ ɛ mwat, ko ê ra ano remo-remo. 

33À nèy hom, bwang jeng tyɔng zɔng na me tik in. Yin a rɔda jāma me; ko sede 

remo de ma kana ha a bemât nuyêl BeYuda, ano arɔng ma sé ha a yin: Kwɔn 
de ma sé kyè vɔk ɛ̀, yin ê tɔk wɔ ɛ̀ wɛt. 

34Ma sé nɔng in redu repas, rɛ à ret ngan: Tɛ̀ in yey na bemin. Sede remo de 

ma ga tɛ̀ yey na yin, e gwong gwomo arɔng, tɛ̀ in yey na bemin. 

35Ka sede yin a tɛ̀ yey na bemin, ko bemât mwa bê tɔk, yin a sé bemât masâ 

fwom hom.” 

Bitrus a rɔda tono tɔ̂k Yɛsu 
(Mat 26:31-35; Mar 14:27-31; Luk 22:31-34) 

36Simɔn Bitrus a rangal hɛ, a ye, “À Darwey, hwà sé kyè wɔ e gwa arɛt?” Yɛsu 

a toyo a yɛ, a yang ɛ, “Kwɔn de ma sé kyè vɔk ɛ̀, hwô tɔk raa me a remo wɛt, 
ko hwà rɔda ba raa me tuhak.” 

37Bitrus a yang ɛ, “À Darwey, yaga sɛ́ de mê tɔk raa hwo a remo wɛt arɛt? Ma 

rɔda nɔng neken hom yaga nerat mō!” 

38Ko Yɛsu a yang ɛ, “Ano ā! Hwô nɔng neken mō yaga me a? Tsak o mwin me 

ha a hwo: Gyam na rungat wa ba dak segwɔm, hwà ga kana tono na me zang 
tat!” 

Yohana 14 
Yɛsu a sé gwong vɔk na Da mɛ 

1Yɛsu a yâng bemât masâ fwom mɛ, “Yin tik pyɛ cak ye bɔrɔk hin wɛt. Tɛ̀ in gap 

min e ra Dagwi, ko tɛ̀ in gap min e ra me arɔng. 

2E lɔ Da hom nekwɔn sangal na sé pyak, ko ma sé kyè wɔ̀ yong a yin kwɔn 

e hwomo. Ka a sé ano wɛt, ka ma yâng ha a yin. 

3Ano kwong, me kyè wɔ na me yong a yin kwɔn; e bama mo, mê toyo, na me 

jut in na yin a sè tanga me. Kwɔn de ma sé ɛ̀, a sé e hɛ de yin ê sè ɛ̀ arɔng. 

4Ko yin a tɔk gwong de yin ê raa vɔk e dem de ma sé kyè vɔk ɛ̀.” 

5Tomas a yang ɛ, “À Darwey, wot a tɔk dem de hwà sé kyè vɔk ɛ̀ wɛt. Yi e rɛ̌ de 

wot ê tɔk gwong de mwat ê wul e hwomo arɛt?” 

6Yɛsu a toyo a yɛ, a yang ɛ, “E me de ma sé gwong wɔ e hwomo; a sé yi na me 

de mwat ê sɛ̀ tsak há e ra Dagwi, na a sey neken ne mwin arɔng. Vit a gwong 
hwak wɔ na Da hom sɛ̌ yi na me. 

7Ka sede yin a tɔk mwat de ma sé, ko yin a yâng tɔk mwat de Da hom a sé 

arɔng. Ko e ngamo nuyel, yin a tɔk ɛ, ko yin a ga di ɛ arɔng.” 

8Filip a yang ɛ, “À Darwey, dura a wot Da mō mo, ko a ga vey a wot ano.” 

9Yɛsu a yang ɛ, “Ma ga ros na yin yimo, à Filip, ko vey e remo hwà tɔk 

me wɛt arɛt? Kawɛ mwat de a ga di me a ga di Da hom arɔng. Yaga sɛ́ kwong 
de hwà ye, me dura a yin Da hom o arɛt? 

10Hwà sey tsak o wɛt, me ma sé gwining na Da hom, ko Da hom arɔng a sé 

gwining na me arɛt? Neha de me ha a yin na yi na reto hom pyɛ hom wɛt. Ko a 
sé e Da hom de a sé nàra e ji nesa na me de a sé ra fwom mɛ. 

11Séy in tsak o na há hom wɔgɔ, ma sé gwining na Da hom, ko Da hom arɔng 

a sé gwining na me. Ka sede yin e sey tsak o na há hom wɛt, ko séy in tsak o, 
yaga yerê pyɛ́ de ma ra, yēmo de yin a di na bayis min. 

12Tsak o mwin me ha a yin: Kawɛ mwat de a tɛ̀ gap mɛ e ra me a rɔda ra yerê 

pyɛ́ de ma ra. Ê ra pyɛ́ de ya dal yemo de ma ra, yaga ma sé kyè vɔk na Da 
hom. 

13Kayɛ pyɛ de yin e ra wôn yɛ e ji reza hom, ma rɔda ra a yin yɛ. Yi ano, Hwey 

hê tɛ̀ bemat be bin di gbɔng nerêy Dagwi. 

14Ka sede yin e ra wôn kayɛ pyɛ e ji reza hom, ko ma rɔda ra yɛ.” 

Yɛsu a ye, ê tomo na Gabik Jɛrɛ 

15“Ka sede yin a tɛ̀ yey na me, yin ê gyeng badu hom. 

16Mê ra won na Da hom, ko yɛ ê tomo a yin na Mwat Sɛlɛ hwak de ê sè na yin 

gbak-gbak. 

17Mwat Sɛlɛ mo, yɛ à Gabik de he dura tsak há e ra Dagwi wɛshɛrɛk. Bemât jey 

bê tɔk sey Mwat Sɛlɛ mo e neyey mɛn wɛt, yaga be di ɛ wɛt, ko be to tɔk ɛ wɛt. 
Ko yin, yin a tɔk ɛ, yaga yɛ ê nàra na yin, ko ê sè e neyey min arɔng. 

18“Ma rɔda tik in na yin a sè sede nehyɛn wɛt. Mê toyo vey na yin. 

19Bwang jeng tyɔng zɔng, bemât jey ba rɔda to be di me wɛt, ko yin, yin a rɔda 

to di me. Me ma vɔk neken; yaga ano, yin a rɔda vɔk neken arɔng. 

20E tuk hane mo, yin a rɔda tɔk, ma sé sangal e ji nesa na Da hom. Yin ê to tɔk, 

yin a sé sangal e ji nesa na me, ko me arɔng ma sé sangal e ji nesa na yin. 

21“Kawɛ mwat de a tɔk badu hom, na a gyenges vɛ, e yɛ de a tɛ̀ yey na me. Ko 

kawɛ mwat de a tɛ̀ yey na me, Da hom arɔng ê tɛ̀ yey na yɛ; me arɔng ma rɔda 
tɛ̀ yey na yɛ, ko mê dura a yɛ tó hom wɛshɛrɛk.” 

22Yuda hwak — á sè Yuda Iskaryot wɛt — a yâng Yɛsu, “À Darwey, yaga sɛ́ de 

hwó simo hwo dura tó mo na wot zɔng ko na bemât jey wɛt arɛt?” 

23Yɛsu a toyo a yɛ, a ye, “Ka sede mwat hwak a tɛ̀ yey na me, ko a rɔda gyeng 

há hom. Da hom a rɔda tɛ̀ yey na yɛ, ko me tanga Da hom wot a rɔda vey na 
yɛ, ko wot ê sangal tanga yɛ. 

24Ko kawɛ mwat de a tɛ̀ yey na me wɛt e gyeng há hom wɛt. Há de yin a wok yi 

na me ha yi na báre hom wɛt, ko ha yi na Da hom de a tomo me. 

25“Ma ga ha a yin pyɛ́ yemo e jeng de ma rɔngɔl na yin. 

26Ko Mwat Sɛlɛ, yɛ Gabik Jɛrɛ, de Da hom a sé kyè wɔ tomo na yɛ e ji reza 

hom, a rɔda basa a yin kayɛ pyɛ, ko ê tɛ̀ in na yin a bare na pyɛ̂ mwa de ma ga 
kana ha a yin. 

27“Me tɛ̀ neyey min ne dyɛng; yêy dyɛngɛ de me nɔng in ha sé yerê hemo de 

me pyɛ hom ma vɔk. A sé e yerê gwông jey wɛt de me tɛ̀ neyey min ne dyɛng. 
Yin tik pyɛ cak ye bɔrɔk hin, kɛ yin vɔk bengyip arɔng wɛt. 

28Yin a wok ma ye, ma sé kyè wɔ̀ kyè, ko mê toyo vey na yin. Ka sede yin a tɛ̀ 

yey na me, ka yin a yâng vɔk yey pyɛng, yaga ma sé kyè wɔ na Da hom; yaga 
Da hom a dal me na nerey. 

29Ma ga ha a yin pyɛ́ yemo a remo gyam na ye té, yaga na jeng de yê té, yin a 

rɔda sey tsak o na há hom. 

30Ma rɔda gwɛ̌ ha na yin pyak wɛt; yaga yɛ de a sé re negwɔm e ra jey yemo a 

vey bagât vey. Yɛ a vɔk reto rehak e ra me wɛt. 

31Ko ma sé ra pyɛ́, tyɛng sede remo de Da hom a ha a me. Ma sé ra ano, yaga 

na bemât jey be tɔk, ma tɛ̀ yey na Da hom. “Sogo hin, na wot a hàla kwɔn 
hemo!” 

Yohana 15 
Tsak retîn cɔgɔ̂t anap 

1Yɛsu a ye, “E me de ma sé tsak retîn cɔgɔ̂t anap. Da hom a sé mwât fwôm 

bwi. 

2Kahɛ lâng cɔgɔt de he tɔs nèy wɛt, e kwɔrɔ hɛ na a bomo. Ko kahɛ lang de he 

tɔs nèy, e yong hɛ naka, yaga na he gwɛ̌ tɔs nèy. 

3Yin a sé sede nelang cɔgɔt de ba ga yong nɛ, yin a ga kana tɛ́ in jɛrɛ yi na reha 

hom de ma ga ha a yin. 

4Nàra hin e ji sangâl nesa na me, ko me arɔng mê nàra e ji sangâl nesa na yin. 

Lang he tɔk tɔs nèy pyɛ hɛ wɛt, sɛ̌ ha nàra e ji retîn cɔgɔt o. Ano arɔng, yin e tɔk 
ra pyɛ cak wɛt, sɛ̌ yin a nàra e ji sangâl nesa na me. 



1733 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

5“E me de ma sé cɔgɔ̂t anap, ko yin a sé nelang o. Ka sede mwat e nàra e ji 

sangâl nesa na me, ko me, me nàra e ji sangâl nesa na yɛ, ko a rɔda sè sede 
lang de he tɔs nèy pyak, yaga yin e tɔk ra pyɛ cak wɛt, sɛ̌ yin a sé tanga me. 

6Ka sede mwat e nàra e ji sangâl nesa na me wɛt, ko a sé sede lâng cɔgɔt de 

ba kwɔrɔ hɛ na be bomo hɛ, ko he hworok. Be tula nelang yerê nemo mo, be 
bomo nɛ e kya, ko kya he re nɛ. 

7Ka sede yin e nàra e ji sangâl nesa na me, ko neha hom ne nàra e neyey min, 

ko yin ê tɔk ra wôn kayɛ pyɛ de yin e simo, ko bê nɔng in yɛ. 

8Pyɛ de yê tɛ̀ be di gbɔng nerêy Da hom a yet: Yin a sè sede nelang cɔgɔt de 

ne tɔs nèy pyak. Ka sede yin e ra ano, ko bemat bê tɔk, yin a sé bemât raa 
hom. 

9Tyɛng sede remo de Da hom a tɛ̀ yey na me, ano arɔng ma tɛ̀ yey na yin. Nàra 

hin e ji sangâl nesa na me, yaga na me tɛ̀ yey na yin. 

10Ka sede yin e gyeng badu hom, ko ma rɔda re nuyel na tɛ̂ yey na yin, tyɛng 

sede remo de ma ga gyenges badu Da hom, ko yɛ e re nuyel na tɛ̂ yey na me. 

11“Ma ga ha a yin pyɛ́ yemo, yaga na yin a vɔk yerê yey pyɛng de ma vɔk, yaga 

na yey pyɛng min ye sila hɛ ding-ding arɔng. 

12Redu de me nɔng in a ret ngan: Tɛ̀ in yey na bemin, tyɛng sede remo de ma 

tɛ̀ yey na yin. 

13Vit a mwat de a vɔk tɛ̂ yey de ha dal hemo, hɛ à mwat a nɔng neken mɛ yaga 

besa mɛ. 

14Yin a sé besa hom, ka sede yin e ra pyɛ́ de me nɔng in redu e ra yɛ̄. 

15Mê to me tang in, à bemât fwom wɛt, yaga mwât fwom a tɔk pyɛ de dalɔ mɛ 

a sé ra wɛt. Ko mê tang in, à besa, yaga ma ga ha a yin kayɛ pyɛ de ma wok yi 
na Da hom. 

16A sé e yin vɛ de yin a kasa me wɛt; ko a sé e me wɛ de ma kasa hin, na me 

tɛ̀ in na yin a wɔ̀ ra pyɛ́ ryat pyak yerê yemo de yê ros. Ano kwong, Da hom a 
rɔda nɔng in kayɛ pyɛ de yin e ra wôn yɛ e ji reza hom. 

17Ma sé nɔng in redu remo ngan: Tɛ̀ in yey na bemin.” 

Bemât jey bê kyɛ́ ɛn bemât raà Yɛsu 

18“Ka sede bemât jey be kyɛ́ ɛn hin, ko bàre hin, bá kana kyɛ́ ɛn me gyam na 

be kyɛ́ ɛn hin. 

19Ka sede yin a yâng sé bemât jey yemo, ka bemât jey o ba yâng simo hin sede 

bemɛ̀n. Ko ma ga kasa hin yi e ji bemât jey o, ko yaga ano, yin a sé vê jey 
yemo wɛt. Pyɛ ma yemo de ya tɛ̀, bemât jey o be kyɛ́ ɛn hin. 

20Bàre hin na há de ma kana ha a yin wɔgɔ, ‘Vit a mwât fwom de a dal dalɔ mɛ 

na nerey.’ Sede remo de behak ba ga tak a me reyɔm, ano arɔng yɛn a rɔda 
tak a yin reyɔm. Sede remo de behak ba ga gyeng reha hom, ano arɔng yɛn a 
rɔda gyeng reha min. 

21Ko yɛn a rɔda tak a yin reyɔm, yaga yin a sé benang; yɛn a rɔda ra ano, yaga 

yɛn a tɔk yɛ mwat de a tomo me wɛt. 

22Ka sede ma yâng vey na me ha na yɛn wɛt, ka ba yâng vɔk banɛn wɛt. Ko a 

remo de ma ga ha na yɛn, ba vɔk pyɛ de bê ha na be dul mɛ̀ bato mɛn wɛt. 

23Kawɛ mwat de e kyɛ́ ɛ me e kyɛ́ ɛ Da hom arɔng. 

24Ka sede ma yâng ra e tē mɛn yerê tomong de vit a mwat de a ga sang ra vɛ, 

ka yɛn a yâng vɔk banɛn wɛt. Ko a remo, ba ga di pyɛ́ de ma ga ra mo, ko mwa 
ano, yɛn a kyɛ́ ɛn me mwa na Da hom arɔng. 

25Ko pyɛ́ yemo ya té, yaga na há de bà jɛk e Bwok-basa Badu mɛn he bin sila 

wɔgɔ, ‘Ba bɛɛ me ves, mwa ano de ma ra pyɛ cak vyes wɛt.’ 

26“Mwat Sɛlɛ a sé kyè vey. E yɛ à Gabik de he dura tsak há e ra Dagwi 

wɛshɛrɛk, ko he yi na Da hom. Jeng de mê kyè wɔ na Da hom, mê tomo hɛ̄ vey 
na yin, ko hê ha a yin há e ra me sede mwât nuha. 

27Ko yin arɔng yin ê ha a bemat há e ra me, yaga yin á kana sè tanga me yimo 

jeng de ma hwo basa a bemat. 

Yohana 16 

1“Ma ga ha a yin pyɛ́ yemo, yaga na yin kwon ye bugurɛk wɛt. 

2Ba rɔda pat in yi e ji nesâ bemât duk rê fongol. Mwin, jeng ye kyè vey de kawɛ 

mwat de ê mɔrɔ hin ê bare, a sé ra pyɛ de ya jam a Dagwi. 

3Bê ra a yin ano, yaga yɛn á kana tɔk Da hom kɛ me wɛt. 

4Ko ma ga ha a yin pyɛ́ yemo, yaga na jeng de yê té, yin ê bare, ma kana ha a 

yin e ra yɛ̄ gyam.” 

Fwôm Gabik Jɛrɛ 

“Ma ga ha a yin pyɛ́ yemo yimo yi e jeng de yin a hwo raa me wɛt, yaga ma 
kana sè tanga yin. 

5Ko a remo, ma ga vey bagât toyo vɔk na mwat de a tomo me. Ko vit a mwat 

hwak e ji min de a sé rangal me kwɔn de ma sé kyè vɔk ɛ̀. 

6A remo, yey min ye lashe hɛ, yaga pyɛ́ de ma ga ha a yin. 

7Ko ma sé ha a yin tsak o: A dal a yin na me kyè. Yaga, ka sede ma kyè wɛt, 

ko Mwat Sɛlɛ a rɔda vey na yin wɛt. Ko ka sede ma kyè, mê tomo hɛ vey na yin. 

8Jeng de ê vey, a rɔda dura a bemât jey wɛshɛrɛk wɔgɔ, báre mɛn ha sé 

tyɛng wɛt e ra pyɛ de banɛn ba sé, na e ra mwat de a sé cik e bayîs Dagwi, na 
e ra gwong de Dagwi a rɔda ra shɔt. 

9Báre mɛn o ha sé tyɛng wɛt e ra pyɛ de banɛn ba sé, yaga yɛn a tɛ̀ gap mɛn 

e ra me wɛt. 

10Báre mɛn o ha sé tyɛng wɛt e ra womo de a sé cik e bayîs Dagwi, yaga mê 

toyo vɔk na Da hom, ko yin ê to di me wɛt. 

11Ko báre mɛn o ha sé tyɛng arɔng wɛt e ra gwong de Dagwi a rɔda ra shɔt, 

yaga ba ga kana gang womo de a sé re negwɔm e ra jey yemo na shɔt. 

12“Ma vɔk bwang pyɛ́ pyak de ma rɔda ha a yin e ngyen, ko yê dal gap min a 

remo. 

13Ko jeng de Gabik de he dura tsak há e ra Dagwi hê vey, hê tɛ̀ in na yin a tɔk 

tsak hâ mwa de he yi na Dagwi. Hê ha há yi na retô hɛ pyɛ hɛ wɛt, ko hê ha há 
de he wokos yi na Da hom; hê to dura a yin pyɛ́ de ya sé kyè wɔ̀ té. 

14Hê tɛ̀ bemat be di gbɔng nerey hom, yaga hê jut há hom na he ha a yin hɛ. 

15Kayɛ pyɛ de Da hom a vɔk ya sé nyang. Pyɛ ma yemo de ya tɛ̀, ma ye, Gabik o 

hê jut há hom, ko hê ha a yin hɛ.” 

Lashê yey hê tɛ́ ɛ yey pyɛng 

16“Bwang jeng tyɔng zɔng, yin ê to di me wɛt, ko e bamâ jeng tyɔng, yin ê to di 

me.” 

17Bemât masâ fwom mɛ behak ba yâng bemɛn, “E sɛ́ de a sé ha arɛt? A ye, 

bwang jeng tyɔng zɔng, wot ê to di ɛ wɛt, ko e bamâ jeng tyɔng, wot ê to di ɛ. 
Ko a to ye, pyɛ́ yemo mo yê té, yaga a sé kyè wɔ na Da mɛ. 

18E sɛ́ de a ha jeng de a ha neha nemo wɔgɔ, ‘jeng tyɔng’ arɛt? Wot a tɔk há 

de a sé ha wɛt.” 

19Yɛsu a tɔk, yɛn e simo be rangal hɛ. Yaga ano, a yang ɛn, “Há hom hemo de 

ma ye, ‘bwang jeng tyɔng zɔng, yin ê to di me wɛt, ko e bamâ jeng tyɔng, yin ê 
to di me’, a sé e há ma hemo de yin a sé rangsâl bemin arɛt? 

20Tsak o mwin me ha a yin: Yin a rɔda tosho, yin ê ra sesin arɔng, ko e jeng 

yane bemât jey bê vɔk yey pyɛng. Neyey min na rɔda lashe hɛn, ko lashê yey 
min o ha rɔda tɛ́ ɛ yey pyɛng. 

21Bàre hin na jeng de hwā a sé rus e jeng tɔ: E sɔ reyɔm, yaga jeng tɔ mɛ ya 

ga vey. Ko e bama de a ga tɔ hwey o, e ye bam na reyɔm de a ga kana sɔ; 
e vɔk yey pyɛng, yaga a ga sɛ̀ mwat pwas. 

22A sé ano arɔng na yin: Neyey min ne lashe hɛn a remo, ko ma rɔda to ba di 

in. E jeng yane, neyey min na rɔda pɛngɛ, ko vit a mwat de ê tɔk sey ɛ̀ yey 
pyɛng min o yi na yin. 

23“E tuk o, yin ê ba rangal me pyɛ cak wɛt. Tsak o mwin me ha a yin: Kayɛ pyɛ 

de yin ê ra won na Da hom e ji reza hom, a rɔda nɔng in yɛ. 

24Vey e remo, yin a rɔngɔl nà ra wôn pyɛ cak e ji reza hom. Rá in wôn pyɛ́, ko 

bê nɔng in, yaga na yey pyɛng min ye sila hɛ.” 

Yɛsu a ga re como e ra jey 

25“Vey e remo, ma ga ha a yin e ra pyɛ́ yemo na gwɔrɔ-há, ko jeng ye kyè vey 

de mê to ha a yin na gwɔrɔ-há wɛt. Ma rɔda ha na yin wɛshɛrɛk e ra Da hom. 

26E jeng o, e yin vɛ de yin a rɔda ra wôn pyɛ́ e ji reza hom. Me ye, e me wɛ de 

mê ra won o e to min wɛt, 

27yaga Da hom pyɛ mɛ a tɛ̀ yey na yin. A tɛ̀ yey na yin, yaga yin a tɛ̀ yey na me, 

ko yin a sey tsak o arɔng, ma vey yi na yɛ. 

28Ma vey yi na Da hom vey e jey yemo; ko a remo, ma ga vey bagât tik jey o, 

na me toyo vɔk na yɛ.” 

29Bemât masâ fwom mɛ ba yang ɛ, “Di, pyɛ de hwà sé ha a remo ya sé a wot 

tɛɛrɛ, hwà to sé ha na gwɔrɔ-há wɛt. 

30A remo, wot a tɔk, hwà tɔk kayɛ pyɛ. A sé a hwo gbing-gbing wɛt na hwo 

rangâl bemat pyɛ de ba sé bare, ka sede hwó simo na hwo tɔk nerangsal de 
yɛn a vɔk. Pyɛ ma yemo de ya tɛ̀, wot a sey tsak o, hwà vey yi na Dagwi.” 

31Yɛsu a yang ɛn, “A sé a remo wɛ de yin a sé sey tsak o arɛt? 

32Ko jeng ye kyè vey, mwin ya ga vey, de ba rɔda shara hin. Kawɛ e ji min ê 

kyè vɔk e lɔ mɛ, ko yin ê tik me nju hom. Ko mwa ano, ma sé nju hom wɛt, Da 
hom a sé tanga me. 

33Ma ga ha a yin pyɛ́ yemo, yaga na yey min ye dyɛng, yaga yin a sé sangal e ji 

nesa na me. E jey yemo yin a rɔda di reyɔm. Ko vɔk in yey ting, ma ga re como 
e ra jey!” 

Yohana 17 
Yɛsu a ra won yaga tó mɛ 

1E bama de Yɛsu a yɛnɛ neha nemo, a tɛ̀ bayis mɛ vɔk e lagwi, a ye, “À Da, 

jeng ya ga vey. Dura a bemat gbɔng nerêy Hwey mō, yaga na Hwey mō mo he 
bin dura a yɛn gbɔng nerey mō. 

2Yaga hwà ga nɔ̂ng hɛ reto e ra bemât mwa, yaga na he bin nɔ̂ng mwa bemat 

de hwà tɛ̀ vɛ e vɔ hɛ neken gbak-gbak. 

3Ko neken gbak-gbak o na sé ngan: Bemat o bē tɔk o, hwo nju mō zɔng de hwà 

sé tsak Dagwi, na be to tɔk Yɛsu Kristi de hwà tomo hɛ vey e jey. 

4Ma ga dura a bemat gbɔng nerey mō e jey yemo; ma ga yɛnɛ fwom de hwà 

nɔng me na me ra. 

5A remo, à Da, nɔng me gbɔng nerey e nuyel mō, yerê gbɔng nerey de ma kana 

vɔk tanga hwo gyam na be yong jey.” 

Yɛsu a ra won yaga bemât masâ fwom mɛ 

6“Ma ga dura hwo wɛshɛrɛk na bemat de hwà kasa e jey yemo na hwo nɔng me 

hɛn. Bá sè bemo, ko hwà nɔng me vɛ. Bá gyenges reha mō, 

7ko a remo, ba tɔk, kayɛ pyɛ de hwà nɔng me ya yi na hwo. 

8Ma ga ha a yɛn reha de hwà ha a me, ko ba ga sey rɛ. Ba tɔk, a sé mwin, ma 

vey yi na hwo, ko ba to sey tsak o, a sé e hwo de hwà tomo me. 

9“Ma sé ra won yaga yɛn. A sé yaga bemât jey de ma sé ra won wɛt, ko a sé 

yaga vemo de hwà nɔng me vɛ, yaga yɛn a sé bemo. 

10Mwa vemo de ba sé benang ba to sé bemo, ko mwa vemo de ba sé bemo ba 

to sé benang arɔng. A sé yi na yɛn de be di gbɔng nerey hom. 

11Ma ga vey bagât toyo vey na hwo. Mê sè e ji jey yemo wɛt, ko yɛn ê rɔngɔl 

e ji jey o. À Da, hwo de hwà sé jɛrɛ, gyepes hɛn na retô reza mō, reza de hwà 
kana nɔng me. Gyebes hɛn, yaga na yɛn a tɛ́ ɛn vining, sede remo de wot a sé 
vining arɔng. 

12E jeng de ma rɔngɔl na yɛn, ma gyepes hɛn, ko ma gyenges hɛn na retô reza 

mō de hwà kana nɔng me. Vit a hwak e ji mɛn de a ga wey, sɛ̌ yɛ de a sé gbing-
gbing na a wey, yaga na pyɛ de bà jɛk e Bwok-basa Dagwi ye sila. 

13A remo, ma ga vey bagât toyo vey na hwo. Ko ma sé ha pyɛ́ yemo jeng de 

ma rɔngɔl e ngamo e jey, yaga na yɛn a bin vɔk yey pyɛng ding-ding e gwong 
de me ma vɔk yey pyɛng ding-ding. 

14Ma ga ha a yɛn há mō. Yaga ano, bemât jey ba kyɛ́ ɛn hɛn, yaga yɛn a sé vê 

jey o wɛt, tyɛng sede remo de me arɔng ma sé wo jey o wɛt. 

15Ma sé ra won wɛt na hwo pat ɛn yi e jey yemo; ko ma sé ra won na hwo bin 

gyepes hɛn, yaga na Shetan, wo neves, a kwon ra ɛn wɛt. 

16Yɛn a sé vê jey yemo wɛt, tyɛng sede remo de me arɔng ma sé wo jey 

yemo wɛt. 

17Tik ɛn jaram, na yɛn a sè bemo na tsak o. Há mō ha sé tsak o. 

18Tyɛng sede remo de hwà tomo me e jey, ano arɔng ma tomo hɛn e jey o. 

19A sé yaga na me sɛlɛ hɛn de ma sé tik tó hom jaram. Ma sé ra ano, yaga na 

yɛn arɔng yɛn a tik bato mɛn jaram mwin, na be sè bemo.” 

Yɛsu a ra won yaga bemât raa mɛ mwa 

20“A sé yaga yɛn zɔng de ma sé ra won wɛt, ko a sé yaga vemo de ba rɔda wok 

reha hom yi na yɛn arɔng, ko yi ano, yɛn ê tɛ̀ gap mɛn e ra me. 

21Ma sé ra won, yaga na yɛn mwa yɛn a bin sè vining. Tyɛng sede remo de 

hwo, à Da, hwà sé gwining na me, ko me ma sé gwining na hwo, ano arɔng, tik 
na yɛn a sangal e ji nesa na wot. Yi ano, bemât jey ba rɔda sey tsak o, a sé 
e hwo de hwà tomo me. 

22Gbɔng nerey de hwà kana nɔng me, e nɛ de ma nɔng ɛn arɔng, yaga na yɛn 

a bin sè vining, tyɛng sede remo de hwo tanga me wot a sé vining. 

23Cap-hâ vining a yet ngan: Me ma sé sangal e ji nesa na yɛn, ko hwo hwà sé 

sangal e ji nesa na me. Tik na be tɛ́ ɛn vining mwa, yaga na bemât jey be tɔk, 
a sé e hwo de hwà tomo me, ko hwà tɛ̀ yey na bemât raa hom, tyɛng sede remo 
de hwà tɛ̀ yey na me. 

24“À Da, me simo na yɛn vemo de hwà nɔng me be bin sè tanga me e kwɔn de 

ma sé ɛ̀, na yɛn a di gbɔng nerey hom. Hwà kana nɔng me gbɔng nerey, yaga 
hwà tɛ̀ yey na me yimo gyam na be yong jey. 

25À Da, hwo de hwó gas badu e tē, mwa ano de bemât jey ba tɔk o wɛt, ko me 

ma tɔk o. Ko bemât raa hom vemo ba tɔk, a sé e hwo de hwà tomo me. 

26Ma ga dura a yɛn wɛshɛrɛk mwat de hwà sé, ko mê re nuyel na ra ano. Yi 

ano, yɛn ê kyɛm na yɛn a tɛ̀ yey na behak e gwong de hwo hwà tɛ̀ yey na me, 
ko me, mê sangal e ji nesa na yɛn.” 

Yohana 18 
Bemat ba vo Yɛsu 

(Mat 26:47-56; Mar 14:43-50; Luk 22:47-53) 

1E bama de Yɛsu a yɛnɛ won o, yɛ tanga bemât masâ fwom mɛ ba hàla kwɔn o, 

ko ba ye dɔ a Kerɔt Kidrɔn. E gura gworo mo, bwi hwak gwa sɛ̀, ko BeYɛsu mo 
ba wɔ̀ yel e ji gwɛ. 

2Yuda, de a sé kyè wɔ̀ row Yɛsu, á kana tɔk kwɔn o, yaga Yɛsu tanga bemât 

masâ fwom mɛ ba dop manas e hwomo. 

3Ano kwong, Yuda a jut regyɛng bemât como, tanga bemât gyeng Gbɔng Duk 

Re Fongol behak de begbɔng bepiris tanga BeFarisi ba tomo hɛn; ko mwa hɛn 
ba kyè vɔk e bwi mo. Ba vɔk ɛ̀ bekywa-kya, na nekya semwol, tanga pyɛ̂ como. 

4Yɛsu á kana tɔk kayɛ pyɛ de ya sé kyè wɔ té na yɛ. Yaga ano, a vey e nuyel, 

a sɛ̀ ɛn, ko a yang ɛn, “Yin e jāma wà arɛt?” 

5Ba toyo a yɛ, ba ye, “Yɛsu wo Nazarɛt.” A yang ɛn, “A sé e me wɛ.” Yuda de a 

row ɛ a sé tumal e hwomo tanga yɛn. 

6Jeng de Yɛsu a yang ɛn, “A sé e me wɛ”, yɛn a gwɛ̌ sek na bama, yɛn a gaba 

e vwel. 

7A to gwɛ̌ rangal hɛn gbak, a ye, “Yin e jāma wà arɛt?” Yɛn a yang ɛ, “Yɛsu wo 

Nazarɛt.” 

8Yɛsu a yang ɛn, “Ma ga ha a yin, a sé e me wɛ. Ka sede a sé e me de yin 

e jāma, ko tík in bemat vemo be kyè.” 

9A ha ano, yaga na há de á kana ha he sila wɔgɔ, “À Da, e ji bemat de hwà 

nɔng me, vit a mwat gwining de ma ga vuru hɛ.” 

10Ko Simɔn Bitrus de a vɔk wal a hwɔltɔ wɛ, ko a tara sam darwêy bepiris, a tùt 

a yɛ fwông vwɔ yege. Ba tâng sam o, à Malkus. 

11Yɛsu a yâng Bitrus, “Gyira wal mō e ji fwal wɛ! A sé a hwo, mê sɔ shî reyɔm 

de Da hom a nɔng me na me sɔ wɛt arɛt?” 

Ba wɔ́ na Yɛsu e nuyêl Hanas 
(Mat 26:57-58; Mar 14:53-54; Luk 22:54) 

12Gwɔ̀m bemât como tanga bemat mɛ, mwa na bemât gyeng Gbɔng Duk Re 

Fongol ba vo Yɛsu, ko ba rɔgɔs hɛ. 

13Ba tānga wɔ na yɛ na Hanas e ngyen. Hanas o á sè tya Kayafas, de á sè 

darwêy bepiris e shey o. 

14Á sè e Kayafas o de á kana nɔ̂ng bemât nuyêl BeYuda redu wɔgɔ, a dal naka 

na mwat gwining a ku e tô mwa bemat. 

Bitrus a tono na Yɛsu 
(Mat 26:69-70; Mar 14:66-68; Luk 22:55-57) 

15Simɔn Bitrus tanga mwât masâ fwôm Yɛsu mo hwak ba raa Yɛsu. Mwat 

wane mo á sè mwat de darwêy bepiris á kana tɔk ɛ. Yaga ano, ba tik ɛ na a raa 
Yɛsu wɔ e lalâ lɔ darwêy bepiris. 

16Ko Bitrus a tumal e ruhûp lɔ mo e majey. Mwat de darwêy bepiris á kana tɔk 

ɛ a to ɛ, a wɔ̀ hanat na hwong de a gyenges ruhup o, ko a yel na Bitrus. 

17Hwong o a yâng Bitrus, “Hwo arɔng hwà sé gwining e ji bemât masâ fwôm 

mwat o wɛt arɛt?” Bitrus a yang ɛ, “Wey, ma sé wɛt.” 

18Gul gwa sɛ́; yaga ano, bemât fwôm lɔ mo tanga bemât gyeng Gbɔng Duk Re 

Fongol ba pɛl kya na hwalang, ba sé tumal e hwomo, ba sé wok kya. Ko Bitrus 
a wɔ̀ tumal e de wôk kya mo arɔng. 

Darwêy bepiris a rangsâl Yɛsu neha 
(Mat 26:59-66; Mar 14:55-64; Luk 22:66-71) 

19Darwey bepiris a rangsâl Yɛsu neha e ra bemât masâ fwom mɛ tanga e ra 

basa mɛ. 

20Yɛsu a yang ɛ, “Ma ga ha a jey neha wɛshɛrɛk. Kayɛ jeng ma ga basa e beduk 

re fongol tanga e Gbɔng Duk Re Fongol, e nekwɔn de BeYuda mwa be tula hɛn 
ɛ̀, ko vit a há de ma ha e lɛrɛ. 

21Yaga sɛ́ de hwà sé rangsal me arɛt? Rangâl bemat de ba wok neha hom, na 

be ha a hwo. Yɛn a tɔk pyɛ de ma ga ha a yɛn.” 

22Jeng de Yɛsu a ha há hane, gwining e ji bemât gyeng Gbɔng Duk Re Fongol 

de a sé tumal e hwomo a fala hɛ, a yang ɛ, “Gwong a gwane de hwô ha na 
darwêy bepiris arɛt?” 

23Yɛsu a yang ɛ, “Ka sede ma ha há ves, dura a bemat nevês hɛ.” 

24Ko Hanas a tomo na yɛ e rɔgɔs vɔk na Kayafas, yɛ darwêy bepiris. 

Bitrus a to tono na Yɛsu gbak 
(Mat 26:71-75; Mar 14:69-72; Luk 22:58-62) 

25Simɔn Bitrus a rɔngɔl e tumal e de wôk kya. Bemat o behak ba yang ɛ, “Hwà 

sé gwining e ji bemât masâ fwôm mwat o wɛt arɛt?” Bitrus a tono, a ye, “Wey, 
ma sé wɛt.” 

26Gwining e ji besam darwêy bepiris de a sé câng mwat de Bitrus á kana tùt a 

yɛ fwong a yang ɛ, “A sé e hwo de ma kana di o e ji bwi tanga yɛ wɛt arɛt?” 

27Bitrus a to tono, ko e ji jeng o, rungat wa dak segwɔm. 

Ba wɔ́ na Yɛsu e nuyêl Pilatus 
(Mat 27:1-2, 11-14; Mar 15:1-5; Luk 23:1-5) 

28Bop nagasi, ba sogo yi e lɔ Kayafas, ba kyè na Yɛsu vɔk e gbɔng lɔ gwɔmna 

de á sè WoRoma. BeYuda pyɛ mɛn yɛn a yel e lɔ mo wɛt, yaga yɛn a simo be 
tik bato mɛn jɛrɛ, yaga na yɛn a bin re pyɛ̂ Nzem Gyilsit Nelɔ BeIsrayɛl. 

29Yaga ano, Pilatus a nusu wɔ na yɛn, a rangal hɛn, “Yin a tɛ̀ kûn mwat womo 

e ra sɛ́ arɛt?” 

30Yɛn a toyo a yɛ, yɛn a ye, “Ka mwat womo a sé mwat vwes wɛt, ka wot a yâng 

nára hɛ e vɔ mō wɛt.” 

31Pilatus a yang ɛn, “Kyè in na yɛ pyɛ min, na yin a ra a yɛ shɔt e gwông badu 

min.” Ko BeYuda mo yɛn a yang ɛ, “Wot a vɔk reto na wot a yɛrɛ a mwat shɔt 
reku wɛt.” 

32Ko di, pyɛ yemo ya té ano, yaga na Yɛsu a bin ku e gwong de á kana ha, ê 

ku. 

33Pilatus a to yel e ji lɔ mo, a yila Yɛsu, a rangal hɛ, “Hwo wɛ hwà sé Gbɔng 

Gwɔ̀m BeYuda arɛt?” 

34Yɛsu a toyo a yɛ, a ye, “Rángal hemo ha vey yi na báre mō, kɛ ha sé há de 

ba ha a hwo e ra me arɛt?” 

35Pilatus a yang ɛ, “A sé a hwo, ma sé WoYuda arɛt? A sé e bemat mō vɛ tanga 

begbɔng bepiris de ba nára hwo e vɔ hom. Hā a me, e sɛ́ de hwà ra arɛt?” 

36Yɛsu a ye, “Segwɔm hom sa sé sê jey yemo wɛt. Ka segwɔm hom sa sé sê 

jey yemo, ka bemât raa hom ba yâng ra yol, yaga na be dul BeYuda nà vo me. 
Wey, segwɔm hom sa sé sê jey yemo wɛt.” 

37Pilatus a yang ɛ, “Ano ā! Hwà sé ha wɔgɔ, hwà sé gbɔng gwɔ̀m a?” Yɛsu a 

toyo a yɛ, a ye, “Hwà ha yɛt wɔgɔ, ma sé gbɔng gwɔ̀m. Pyɛ de ya tɛ̀, ma vey 
e jey à yemo, ya sé yaga na me ha a bemat e ra tsak há. Pyɛ ma yemo de ya 
tɛ̀, ba tɔ me e ji jey yemo. Kawɛ mwat de e simo tsak há e wet betong na neha 
hom.” 

38Pilatus a rangal hɛ, a ye, “E sɛ́ de be tâng yɛ, à tsak há arɛt?” 

Ba yɛrɛ a Yɛsu shɔt reku 
(Mat 27:15-31; Mar 15:6-20; Luk 23:13-25) 

E bamâ há hane, Pilatus a to nusu wɔ e majey vɔk na BeYuda, a yang ɛn, “Me 
ma sɛ̀ mwat womo na pyɛ cak de mê gang ɛ mɛ̀ wɛt. 

39Ko e ra negwɔn min me dopse viri a yin mwât ngyang gwining e jeng kanɛ 

Nzem Gyilsit Nelɔ BeIsrayɛl. Yin e simo me viri a yin Gbɔng Gwɔ̀m 
BeYuda arɛt?” 

40Yɛn a shusha gwolwɛlɛ, ba tē, “Wey, wot e simo hɛ wɛt! Wot e simo Barabas!” 

Yɛ Barabas o á kana sè gbik. 

Yohana 19 

1E bama mo, Pilatus a jut Yɛsu, a tɛ̀ be dak ɛ na zining. 

2Bemât como ba tsipta kpîn negwɔm na serɔgɔ, ko yɛn a tɛ̀ a yɛ wɛ e rato. Yɛn 

a to tɛ̀ a yɛ gwogbɔng gworugu yerê gwo begbɔng begwɔ̀m de gwa sé zwey. 

3Yɛn a sǎ e de kyese na yɛ, ba tang ɛ, “Nekên Gbɔng Gwɔ̀m BeYuda ne ros!” 

Ko yɛn a dak ɛ na vɔ mɛn. 

4Pilatus a to nusu e majey wɔ na BeYuda, a yang ɛn, “Di, ma sé kyè wɔ̀ nusu 

na mwat womo mo, yaga na yin a tɔk, ma sɛ̀ ɛ na pyɛ cak de mê gang ɛ mɛ̀ wɛt.” 

5Jeng de Yɛsu a nusu, a rɔngɔl na kpîn negwɔm serɔgɔ e rato mɛ, ko a rɔɔ tɛ̀ 

gwogbɔng gworugu de gwa sé zwey o arɔng. Ko Pilatus a yang ɛn, “Di in, mwat 
a womo!” 

6Sede begbɔng bepiris tanga bemât gyeng Gbɔng Duk Re Fongol ba di ɛ, ba 

shusha gwolwɛlɛ, ba tē, “Bē kak ɛ e ra cɔ́gɔt! Bē kak ɛ e ra cɔ́gɔt!” Ko Pilatus a 
yang ɛn, “Kyè in na yɛ, yin pyɛ min, na yin a wɔ̀ kak ɛ e ra cɔ́gɔt. Me ma sɛ̀ ɛ na 
pyɛ cak de mê gang ɛ mɛ̀ wɛt.” 

7BeYuda mo ba yang ɛ, “Wot a vɔk redu, ko e ra redu mo, a sé gbing-gbing na 

a ku, yaga yɛ a jut tó mɛ, a sé Hwey Dagwi.” 

8Jeng de Pilatus a wok há hemo, bengyip ba gwɛ̌ vo ɛ. 

9Ko a to yel e ji lɔ, a yâng Yɛsu, “Hwà sé yi e gwa arɛt?” Ko Yɛsu a toyo a yɛ na 

pyɛ cak wɛt. 

10Yaga ano, Pilatus a yang ɛ, “Hwó simo na hwo ha na me wɛt arɛt? Hwà tɔk, 

ma vɔk reto na me viri hwo, kɛ na me tɛ̀ be kak o e ra cɔ́gɔt wɛt arɛt?” 

11Yɛsu a toyo a yɛ, a yang ɛ, “A sé e Dagwi de a nɔng o reto rane mo. Ka a 

yâng sé ano wɛt, ka hwô yâng vɔk reto rehak e ra me wɛt. Yaga ano, renɛ̂n 
mwat de a nára me e vɔ mō ra dal remo.” 

12Jeng de Pilatus a wok ano, a jāma gwong na a viri Yɛsu; ko BeYuda ba re 

nuyel na shushâ gwolwɛlɛ, ba tē, “Ka sede hwô viri mwat womo à, ko hwà dura, 
hwà sé sâ Da vwel BeRoma wɛt. Yaga kawɛ mwat de a jut tó mɛ sede gbɔng 
gwɔ̀m a sé ra retek na Da vwel BeRoma.” 

13Jeng de Pilatus a wok há hane, a nusu na Yɛsu e majey, a sangal e gwofwa 

mwât shɔt e kwɔn de ba tâng hɛ, à Kwɔn De Ba Lolom Hɛ. E ji relêm BeYuda 
ba tâng hɛ, à Gabata. 

14Tuk hane mo há sè tûk yong pyɛ́ e jeng Nzem Gyilsit Nelɔ BeIsrayɛl. Jeng o 

yá sè sede tê-gwi. Ko Pilatus a yâng BeYuda mo, “Di in, Gbɔng Gwɔ̀m min a 
womo!” 

15Ko yɛn a shusha gwolwɛlɛ, ba tē, “Kyè na yɛ! Wey na yɛ! Kak ɛ e ra cɔ́gɔt!” 

Pilatus a rangal hɛn, “Yin e simo na me kak gbɔng gwɔ̀m min e ra cɔ́gɔt arɛt?” 
Ko begbɔng bepiris ba toyo a yɛ, ba ye, “Wot a vɔk gbɔng gwɔ̀m gwining zɔng, 
yɛ à Da vwel BeRoma.” 

16Ano kwong, Pilatus a nára Yɛsu e vɔ mɛn, yaga na be kak ɛ. 

Ba kak Yɛsu e ra cɔ́gɔt 
(Mat 27:32-44; Mar 15:21-32; Luk 23:26-43) 

Bemât como ba jut Yɛsu, ba kyè. 

17Yɛ pyɛ mɛ a wut cɔ́gɔt-kak mɛ, a nusu yi e repomo vɔk e kwɔn de ba tâng hɛ, 

à Kwɔ̂n Gwokup Ratô Mwat. E ji relêm BeYuda ba tâng hɛ, à Gɔlgɔta. 

18Kwɔn a hane de ba kak ɛ e ra cɔ́gɔt. Yɛn a to kak bemat behak beba, gwining 

e kahɛ hagat mɛ. Yɛsu a sé e tē mɛn. 

19Pilatus a jɛk pyɛ de ya tɛ̀ ba kak ɛ, ko ba tɛ̀ e ra cɔ́gɔt o. Pyɛ de a jɛk a yet 

ngan: YƐSU WO NAZARƐT, GBƆNG GWƆM BEYUDA. 

20Ba jɛk pyɛ mo e ji balem batat, vɛ à relêm BeYuda, na rê BeRoma, na rê 

BeGirik. Bemat pyak ba basa jɛk o, yaga kwɔn de ba kak ɛ̀ Yɛsu ha sé bagat 
na repomo. 

21Ko begbɔng bepiris vê BeYuda ba yâng Pilatus, “Hwo jɛk ‘Gbɔng Gwɔ̀m 

BeYuda’ wɛt; jɛk ngan: ‘Mwat womo a ye, a sé Gbɔng Gwɔ̀m BeYuda.’ ” 

22Ko Pilatus a ye, “Pyɛ de ma ga jɛk, e yɛ à yane.” 

23E bama de bemât como ba kak Yɛsu e ra cɔ́gɔt, yɛn a jut berugu mɛ, ba gas 

vɛ nelɔ nenaas, kawɛ mwat na lɔ mo mɛ. Yɛn a to jut rugu mɛ gwo ji mo de ba 
tolo gwɛ wɛt, ba lɔk gwɛ sana man gwɛ e dem hak. 

24Yɛn a ye, “Wot hama gwɛ wɛt. Tik na wot a ra cáca e ra gwɛ, na wot a tɔk 

mwat de ê re gwɛ.” Hemo ha té, yaga na pyɛ de bà jɛk e Bwok-basa Dagwi ye 
sila wɔgɔ, “Yɛn a gas berugu hom e bato mɛn. Yɛn a ra cáca e ra rugu hom 
gwo ji mo, na be tɔk mwat de ê re gwɛ.” Ko pyɛ ma yane de bemât como mo 
ba ra. 

25Bemat de ba tumal bagat na cɔ́gɔt de ba kak ɛ̀ Yɛsu, yɛn vɛ à neng mɛ, na 

gwa neng mɛ hwā mo, na Marya hwâ Kilopas, tanga Marya wo Magdala. 

26Jeng de Yɛsu a di neng mɛ tanga mwât masâ fwom mɛ de a tɛ̀ yey na yɛ ba 

sé tumal bagat, a yâng neng mɛ, “À neng-gwɔ, hwey mō a hemo.” 

27Ko a yâng mwât masâ fwom mɛ mo, “Neng-gwɔ mō a womo.” Yi e jeng o, 

mwât masâ fwom mɛ mo a pere jut ɛ na a sangal na yɛ. 

Rekû Yɛsu 
(Mat 27:45-56; Mar 15:33-41; Luk 23:44-49) 

28E bamâ pyɛ́ yane, Yɛsu a tɔk, fwom mɛ mwa gwa ga yɛnɛ hɛ. Ko a ye, “Yey 

hom ye hwɔshɔ.” A ha ano, yaga na pyɛ de bà jɛk e Bwok-basa Dagwi ye sila. 

29Nshî jwaatat na sé e rwey e hwomo. Ko yɛn a jut sòso, ba sing wɛ e ji nshi mo, 

ko yɛn a tɛ̀ wɛ e ra mapâk hísɔ̀p, ba nára wɛ e nu mɛ. 

30Yɛsu a suyu nshi mo, a ye, “Gwa ga yɛnɛ hɛ.” Ko a ye det a rato mɛ, a hàla 

neken mɛ. 

Ba luga Yɛsu e kuhagat 

31Tuk hane há sè tûk yông pyɛ́ gyam yaga Tuk Shábat. E rà negwɔn BeYuda, 

a jam na bavîn bemat be sè e ra tɛ̂t cɔ́gɔt-kak e Tuk Shábat wɛt. Tuk Shábat o 
há sè gbɔng tuk. Yaga ano, bemât nuyêl BeYuda ba ra won na Pilatus na a 
simo be kwɔrɔs bol bemat o, yaga na be gyirik vɛ̄ yi e ra cɔ́gɔt-kak o. 

32Ano kwong, bemât como ba vey kwɔrɔs bol mwat o wo mɛsɛng tanga ve vane 

arɔng de ba kak ɛn tanga Yɛsu. 

33Ko jeng de yɛn a wul na Yɛsu, yɛn a di, a ga kana ku. Yaga ano, yɛn a kwɔrɔ 

bol mɛ wɛt. 

34Gwining e ji bemât como mo a jut bāra mɛ, ko a luga mɛ̀ Yɛsu e kuhagat. Ko 

e ji jeng o, nemi tanga nshi na nusu yi e rebek mɛ. 

35Mwat wane de a di pyɛ́ yane mo a nɔng nuha e ra yɛ̄, ko nuha mɛ mo ha sé 

tsak o. Yɛ a tɔk, a sé ha tsak o, ko a sé ha a yin pyɛ́ yemo, yaga na yin arɔng 
yin a sey tsak o. 

36Pyɛ́ yemo ya té ano, yaga na há de bà jɛk e Bwok-basa Dagwi wɔgɔ, “Bê 

kwɔrɔ kup mɛ hwak wɛt”, he sila. 

37E kwɔn o hak e Bwok-basa mo, bà to jɛk: “Bemat ba rɔda bɛrɛng mwat de ba 

luga hɛ.” 

Lɛrɛ̂ Yɛsu 
(Mat 27:57-61; Mar 15:42-47; Luk 23:50-56) 

38E bama mo, Yɔsɛf wo Arimatiya de á sè mwât raà Yɛsu e lɛrɛ, yaga a wokos 

bengyip bemât nuyêl BeYuda, a wɔ̀ ra won na Pilatus, na a simo a yɛ a jut revîn 
Yɛsu, na a wɔ̀ lɛrɛ. Pilatus a simo a yɛ, ko a wɔ̀ jut rɛ, a kyè na rɛ. 

39Nikodemus arɔng, yɛ de á kana wɔ́ na Yɛsu nabwalak, a raa Yɔsɛf. A vey na 

behal mir tanga alowe de ba wuna vɛ. Nedirîk behal o na sé sede kilo kuru batat 
(30). 

40Yɛn beba ba jut berugu bepɛng berat o, ko ba hanas revîn Yɛsu na vɛ, ba tɛ̀sɛ 

behal nesang nerat o mo tyɛng na negwɔn lɛsɛ̂ bemat ne BeYuda. 

41E kwɔn de ba kak ɛ̀ Yɛsu mo, bwi hwak gwa sɛ̀. Ko e ji bwi mo, sak pas bá sɛ̀ 

de ba ga sang lɛrɛ ɛ̀ mwat wɛt. 

42Sede remo de tuk o há sè tûk yông pyɛ́ gyam yaga Tuk Shábat, ko yaga sak o 

bá sè bagat na kwɔn o, yɛn a lɛrɛ Yɛsu e ji mo. 

Yohana 20 
Sene Yɛsu yi e reku 

(Mat 28:1-8; Mar 16:1-8; Luk 24:1-12) 

1Bop nagasi Tuk Wusal jeng de jey ya rɔngɔl mwangalang, Marya wo Magdala 

a wɔ́ e sak o. Sede a wul, a di ba ga kana gang gwofwa yi e rwi sak o. 

2Yaga ano, a tele wɔ na Simɔn Bitrus tanga mwât masâ fwom de Yɛsu a tɛ̀ yey 

na yɛ, a yang ɛn, “Ba ga jut Darwey yi e sak, ko wot a tɔk kwɔn de ba tik ɛ ɛ̀ wɛt!” 

3Ko Bitrus tanga mwât masâ fwom o yɛn a sogo, yɛn a kyè vɔk e sak o. 

4Mwa hɛn yɛn a tele, ko yɛ mwât masâ fwom o a sey ɛ̀ yêl Bitrus, a tānga wul 

sak o. 

5A ye ngyuk, a ye ganga e ji sak o, a di berugu bepɛng berat o, ko a yel 

e ji mo wɛt. 

6E bama mo, Simɔn Bitrus a wul e bama mɛ, a pere yel e ji sak o, ko a di berugu 

de ba sé e hwomo. 

7A to di kerugu de bá kana tɛ̀ e ra ratô Yɛsu. Ka sé na berugu bepɛng 

berat o mo wɛt, ka sé e kwɔn o hak detu e gunung. 

8Ano kwong, yɛ mwât masâ fwom de a tānga wul e sak o a yel arɔng, a di pyɛ́ 

yane mo, ko a sey tsak o, ba ga sene Yɛsu yi e reku. 

9Vey e jeng o, yɛn a rɔngɔl nà tɔk cap-hâ pyɛ de bà jɛk e Bwok-basa Dagwi 

wɔgɔ, gbing-gbing na Yɛsu a sene yi e reku. 

10E bama mo, bemât masâ fwôm Yɛsu mo ba toyo vɔk e lɔ. 

Yɛsu a dura a Marya wo Magdala tó mɛ 
(Mat 28:9-10; Mar 16:9-11) 

11Marya á sè tumal e jey e vwâ sak o, a sè tosho. Sede a sé tosho ano, a ye 

ngyuk na a ye ganga e ji sak o, 

12ko a di betom-lagwi beba de ba tɛ̀ berugu bepɛng. Ba sé sangal e kwɔn de bá 

kana lasha ɛ̀ revîn Yɛsu, gwining e dem de rato mɛ á kana sè ɛ̀, ko gwining 
e dem de bol mɛ bá kana sè ɛ̀ arɔng. 

13Yɛn a rangal hɛ, ba ye, “À neng-gwɔ, hwó tosho sɛ́ arɛt?” A toyo a yɛn, a ye, 

“Ba ga jut Darwey hom. Ko ma tɔk kwɔn de ba tik ɛ ɛ̀ wɛt.” 

14Sede a ha ano, a doyo, a di Yɛsu e tumal e hwomo, ko a tɔk, e Yɛsu wɛt. 

15Yɛsu a yang ɛ, “À neng-gwɔ, hwó tosho sɛ́ arɛt? Hwó jāma wà arɛt?” A sé a 

Marya sede e mwât fwôm bwi mo. Yaga ano, a yang ɛ, “À da, ka sede a sé 
e hwo de hwà jut ɛ, ko dura a me kwɔn de hwà tik ɛ ɛ̀, yaga na me wɔ̀ jut ɛ.” 

16Ko Yɛsu a yang ɛ, “À Marya!” A doyo, a di ɛ, ko a yang ɛ na relêm BeYuda, 

“À Raboni!” Hɛ à, à Mwat Basa. 

17Yɛsu a yang ɛ, “Hwo kaba me wɛt, yaga ma rɔngɔl nà toyo vɔk na Da hom 

e ngyen. Ko kyè, na hwo wɔ̀ ha a begwa hom, ma sé kyè wɔ toyo vɔk na womo 
de a sé Da hom na Da min arɔng, a sé Dagwi hom na Dagwi min arɔng.” 

18Ano, Marya wo Magdala a kyè, a wɔ̀ ha a bemât masâ fwôm Yɛsu, a ga di 

Darwey, ko a ha a yɛn mwa pyɛ́ yane de a ha a yɛ. 

Yɛsu a dura a bemât masâ fwom mɛ tó mɛ 
(Mat 28:16-20; Mar 16:14-18; Luk 24:36-49) 

19Nahywegelêk tûk mɛsɛng e sati mo, bemât masâ fwôm Yɛsu ba tula hɛn e lɔ 

hak, ko ba bangas ri duk, yaga ba wokos bengyip bemât nuyêl BeYuda. 
E jeng o, Yɛsu a vey, a tumal e tē mɛn, ko a yang ɛn show, a ye, “Tik na neyey 
min ne dyɛng!” 

20E bama de a ha ano, a dura a yɛn vɔ mɛ tanga kuhagat mɛ. Ko jeng de bemât 

masâ fwom mɛ ba di Darwey mɛn, ba vɔk yey pyɛng sizɔng. 

21Yɛsu a to yang ɛn, “Tik na neyey min ne dyɛng! Sede remo de Da hom a tomo 

me, ano arɔng, ma sé tomo hin.” 

22Ko a pɛl ɛn na nesong mɛ, a ye, “Séy in Gabik Jɛrɛ. 

23Ka sede yin e hàla a mwat hwak banɛn mɛ, Dagwi a ga hàla a yɛ vɛ, ko ka 

sede yin e hàla a mwat hwak banɛn mɛ wɛt, Dagwi a ga hàla a yɛ vɛ wɛt.” 

Yɛsu tanga Tomas 

24Tomas, gwining e ji bemât masâ fwom kuru na vɛ beba, de ba to tang ɛ, à 

Shambya, á kana sè tanga yɛn wɛt jeng de Yɛsu á kana wɔ̀ dura a yɛn tó mɛ. 

25Ko bwang bemât masâ fwom o ba yang ɛ, “Wot a ga di Darwey!” Tomas a 

yang ɛn, “Sɛ̌ ma tānga di bavis bekpɛk e vɔ mɛ e ngyen, na me tɛ̀ kwɛn vwɔ 
hom e bavis o, na me to tɛ̀ vwɔ hom e kuhagat mɛ, ko mê sey tsak o na há 
hemo ko tyɔng wɛt.” 

26E bamâ sati gwining, bemât masâ fwôm Yɛsu ba to tula hɛn e ji lɔ mo. Tomas 

arɔng a sé e hwomo na yɛn. Ri duk o ba sé e banga, Yɛsu a vey, a tumal e tē 
mɛn, ko a yang ɛn show, a ye, “Tik na neyey min ne dyɛng!” 

27Ano, a yâng Tomas, “Tɛ̀ kwɛn vwɔ mō e ngamo, ko di vɔ hom! Nára vwɔ mō, 

na hwo ra mɛ̀ kuhagat hom! Hwo to tó yey wɛt, ko sey tsak o, a sé e me!” 

28Tomas a yang ɛ, “Hwà sé Darwey hom! Hwà sé Dagwi hom!” 

29Yɛsu a yang ɛ, “Hwà sé sey tsak o, yaga hwà sé di me na bayis arɛt? Vê yey 

pyɛng a vemo de be tɛ̀ gap mɛn e ra me sana di na bayis mɛn.” 

Retîn hâ bwok-basa gwomo 

30Yɛsu á kana to ra pyɛ̂ bes cak pyak e bayîs bemât masâ fwom mɛ. Ba jɛk 

pyɛ́ mo e bwok-basa gwomo wɛt. 

31Ko pyɛ́ yemo, ba jɛk yɛ̄ e bwok-basa gwomo, yaga na yin a sey tsak o, Yɛsu 

a sé Hwey Dagwi, ko a to sé Mwat de Dagwi a kasa na a sey bemat. Ba jɛk yɛ̄, 
yaga na yin a bin sɛ̀ neken, ka sede yin a tɛ̀ gap min e ra yɛ. 

Yohana 21 
Yɛsu a dura a bemât masâ fwom mɛ tó mɛ 

1E bamâ pyɛ́ yemo, Yɛsu a to dura a bemât masâ fwom mɛ tó mɛ e jeng de yɛn 

á sè e Gworep Tiberiyas. Pyɛ mo ya té ngan: 

2Simɔn Bitrus, na Tomas de ba to tang ɛ, à Shambya, na Natanayel de á sè yi 

e Kana wo Galili, na nèy neba ne Zɛbɛdayus, tanga bemât masâ fwôm Yɛsu 
beba behak bá sè e dem hining mwa hɛn. 

3Simɔn Bitrus a yâng bemɛn, “Ma sé kyè wɔ̀ vos betɔk.” Ko yɛn a yang ɛ, “Wot 

ê wɔ tanga hwo arɔng.” Yɛn a nusu, ba yel e ji dwa-nshi, ko mwa naturuk nane 
yɛn a vo pyɛ cak wɛt. 

4Sede gasi ha vey bagât ye gbey, Yɛsu a vey, a tumal e rekwogom. Ko bemât 

masâ fwom mɛ yɛn á kana tɔk, a sé e yɛ, wɛt. 

5Yɛsu a rangal hɛn, “À bewen, yin a ga vo pyɛ cak wɛt arɛt?” Yɛn a yang ɛ, “Ey.” 

6A yang ɛn, “Barak hin segun min e vwɔ yegê dwa-nshi mo, ko yin ê sɛ̀ vɛ.” Ano, 

yɛn a barak segun o, ko yɛn a vos betɔk o pyak, yɛn a tɔk hwɔshɔ segun o wɛt, 
yaga betɔk o ba kat. 

7Mwât masâ fwôm Yɛsu de Yɛsu a tɛ̀ yey na yɛ a yâng Bitrus, “A sé e Darwey!” 

Jeng de Simɔn Bitrus a wok, a sé e Darwey, a rɔgɔs rugu mɛ gwo ji mo, yaga 
á kana pat gwɛ, ko a gyili e ji gworep o. 

8Bwang bemât masâ fwôm Yɛsu ba raa hɛ e ji dwa-nshi, ko yɛn a hwɔshɔ segun 

de betɔk ba kana sila sɛ. Yi e kwɔn de yɛn á kana sè ɛ̀ vɔk e rekwogom a sé 
yikyik wɛt, a sé sede mita naga (100) zɔng. 

9Jeng de yɛn a nu ɛn e rekwogom o, yɛn a di kyâ hwalang. Yɛn a di betɔk e ra 

kya mo na kpam-tuk arɔng. 

10Yɛsu a yang ɛn, “Vey in na behak e ji betɔk de yin a sé mɛsɛ̂ng vo mo.” 

11Simɔn Bitrus a yel e ji dwa-nshi, ko a hwɔshɔ segun o vey e rekwogom. 

Begbɔng betɔk ba sila sɛ, nepyak vɛ na sé naga na kuru batungun na vɛ betat 
(153). Mwa ano de betɔk o ba sé pyak, ko segun o sa hama hɛ wɛt. 

12Yɛsu a yang ɛn, “Vey, ré in pyɛ́.” E ji bemât masâ fwom mɛ mo, vit a hwak de 

a vɔk yey ting na a rangal hɛ, “Hwà sé wà arɛt?” Yɛn a tɔk, a sé e Darwey. 

13Yɛsu a vey, a jut kpam-tuk o, a nɔng ɛn, ko a ra ano na betɔk o arɔng. 

14Hemo ha sé hê netat de Yɛsu a dura a bemât masâ fwom mɛ tó mɛ yi e jeng 

de bá kana sene hɛ yi e reku. 

Yɛsu a ha na Bitrus 

15E bama de ba yɛnɛ rê pyɛ́, Yɛsu a yâng Simɔn Bitrus, “À Simɔn, hwêy 

Yohana, hwà tɛ̀ yey na me hwo dal mɛ̀ vemo arɛt?” Bitrus a yang ɛ, “Ey, à 
Darwey, hwà tɔk, me simi hwo.” Yɛsu a yang ɛ, “Bɛrɛng nèy tyīmit hom naka.” 

16A to yang ɛ hê neba, “À Simɔn, hwêy Yohana, hwà tɛ̀ yey na me arɛt?” A toyo 

a yɛ, a ye, “Ey, à Darwey, hwà tɔk, me simi hwo.” Yɛsu a yang ɛ, “Gyenges 
tyīmit hom.” 

17A to yang ɛ hê netat, “À Simɔn, hwêy Yohana, hwó simi me arɛt?” Bitrus a 

lashe yey, yaga Yɛsu a rangal hɛ hê netat, “Hwó simi me arɛt?” A yang ɛ, “À 
Darwey, hwà tɔk kayɛ pyɛ, hwà tɔk, me simi hwo.” Yɛsu a yang ɛ, “Bɛrɛng tyīmit 
hom naka. 

18Tsak o mwin me ha a hwo: Jeng de hwá rɔngɔl wen, hwá kana tɛ̀sɛ yɔ̀m mō 

pyɛ mō, ko hwá kyě kyè vɔk e kahɛ kwɔn de hwá simo. Ko jeng de hwô kwop, 
hwà rɔda nára vɔ mō, ko mwat hwak a rɔda tɛ̀ a hwo yɔ̀m mō na a kyè na hwo 
vɔk e kwɔn de hwó simo wɛt.” 

19Yɛsu a ha ano, yaga na a bin dura mɛ̀ yerê gwong de Bitrus ê ku, ko yi 

e gwong gwane ê nɔ̂ng Dagwi nerey. E bama de a ha ano, a yang ɛ, “Raa me!” 

Yɛsu na mwât masâ fwom mɛ hwak 

20Bitrus a doyo, a di mwât masâ fwom de Yɛsu a tɛ̀ yey na yɛ, a sé raa hɛn. A 

sé e yɛ de á kana ye yɛndɛng vɔk na Yɛsu e dem rê pyɛ́, na a rangal hɛ, “À 
Darwey, e wà de ê row o arɛt?” 

21Jeng de Bitrus a di ɛ, a rangâl Yɛsu, “À Darwey, mwat womo ɛ?” 

22Yɛsu a yang ɛ, “Ka sede me simo na yɛ a nàra sɛ̌ jeng de mê ba toyo, sɛ́ mo 

ya sɛ́ arɛt? Raa me zɔng à hwo.” 

23Yaga ano, há ha shara hɛ e ji bemât raà Yɛsu wɔgɔ, mwât masâ fwom o ê 

ku wɛt. Ko Yɛsu a ha wɛt wɔgɔ, ê ku wɛt; a ye, “Ka sede me simo na yɛ a nàra 
sɛ̌ jeng de mê ba toyo, sɛ́ mo ya sɛ́ arɛt?” 

24E yɛ mwât masâ fwôm Yɛsu de a ha há e ra pyɛ́ yemo, ko a jɛk yɛ̄ arɔng. Wot 

a tɔk, nuha mɛ ha sé tsak o. 

Yɛnɛ mo 

25Pyɛ́ cak ya sé pyak de Yɛsu a ra. Ka sede ba yâng jɛk pyɛ́ yane mo mwa 

jijining e bebwok-basa, a sé a me sede jey pyɛ yɛ ya yâng tɔk jut bebok-basa 
de ba yâng jɛk o wɛt. 

Tomong Betom Yɛsu 
Tomong Betom Yɛsu 1 

Dagwi ê tomo na Gabik Jɛrɛ 

1À Teyofilus, e ji bwok-basa hom gwo susu mo, ma kana jɛk e ra pyɛ̂ mwa de 

Yɛsu á kana hwo ra tanga yēmo de á kana hwo basa a bemat yimo yi e jeng 
de a pɛrɛ fwom mɛ 

2pere wɔ e tuk de ba jut ɛ vɔk e lagwi. Gyam tuk hane mo, á tānga nɔ̂ng betom 

mɛ de á kana kasa nu e ra pyɛ́ de yɛn a rɔda ra. A ra ano yi na retô Gabik Jɛrɛ. 

3E bamâ reku mɛ, a dura a yɛn tó mɛ zang pyak e gwong de gwa tɛ̀ ɛn be tɔk 

tsɛng-tsɛng, a sé kwen mwin. A dura a yɛn tó mɛ e jeng e jeng nepɔlɔ kuru 
banaas (40), ko a ha a yɛn e ra gwong de Dagwi ê re negwɔm e ra bemat. 

4E jeng cak de yɛn á sè e dem hining mwa na yɛ, Yɛsu á nɔng ɛn nu, a yang 

ɛn, “Yin hàla Yɛrusalɛm wɛt; ko gyéng in nɔrɔ de Da hom a sira na a nɔng in. 
Yin a ga kana wok me ha na yin e ra nɔrɔ mo. 

5Yohana á kana tɛ̀sɛ a bemat batisma na nshi; ko e bamâ nepɔlɔ tyɔng, Dagwi 

ê tɛ̀ a yin batisma na Gabik Jɛrɛ.” 

Ba jut Yɛsu vɔk e lagwi 

6Jeng de betom Yɛsu ba man e dem hining tanga Yɛsu, yɛn a rangal hɛ, ba ye, 

“À Darwey, a sé e jeng yemo de hwà rɔda tɛ̀ BeIsrayɛl be to re negwɔm arɛt?” 

7Yɛsu a toyo a yɛn, a ye, “A sé e Da hom pyɛ mɛ zɔng de a tɛ̀ jeng, kɛ negasi 

de pyɛ́ yemo yê té. Pyɛ min ya sé na tɔ̂k jeng o wɛt. 

8Ko jeng de Gabik Jɛrɛ ha rɔda vey e ra yin, Dagwi ê nɔng in reto, ko yin a rɔda 

sè bemât nuha hom e ngamo e Yɛrusalɛm, na e mwa sevwêl Yudiya, na 
e sevwêl Samariya, tanga e neyɛnɛ̂ jêy mwa.” 

9E bama de Yɛsu a ha ano, ba jut ɛ vɔk e lagwi e bayis mɛn, ko rele ra bang ɛ, 

yɛn a to tɔk di ɛ wɛt. 

10Yɛn a rɔ̌ sɛt bayis mɛn gbir e lagwi jeng de a sé kyè, ko remo-remo, bemat 

beba de ba tɛ̀ berugu bepɛng ba tumal bagat na yɛn, 

11ba yang ɛn, “À yin bemât Galili, yaga sɛ́ de yin a sé e tumal e ngamo, yin 

e bɛrɛng lagwi arɛt? Yɛ Yɛsu de ba jut ɛ yi na yin vɔk e lagwi a rɔda to ba vɛ̄ hɛ 
e gwong gwining de yin a di ɛ a sé kyè vɔk e lagwi.” 

Ba kasa Matiyas e tô Yuda Iskaryot 

12E bama mo, betom Yɛsu ba to ɛn vɔk e Yɛrusalɛm yi e raku de be tâng wɛ, à 

Raku Pàt. Raku mo wa sé sede lyosho jining yi e repomo mo. 

13Jeng de yɛn a pom, yɛn a wɔ̀ yel e duk wo lɔ̂ rak o de yɛn a sé ɛ̀ na sangal. 

Bemat de ba sé e hwomo, vɛ à Bitrus, na Yohana, na Yakɔp, na Andarawus, 

na Filip, na Tomas, na Bartɔlɔmayus, na Matayus, na Yakɔp Alfayus, na Simɔn 
de á sè e yong ɛ na a dul sevwel mɛ, tanga Yuda Yakɔp. 

14Yɛn mwa ba wuna hɛn kayɛ jeng e de râ won tanga beha de ba sé tanga yɛn, 

na Marya nêng Yɛsu, na begwa Yɛsu mo arɔng. 

15E bamâ nepɔlɔ tyɔng jeng de bemat-raa mo ba man, Bitrus a sogo na a hanat. 

Nepyak bemat o na sé sede naga na kuru baba (120). 

16A ye, “À begwa, á sè gbing-gbing na pyɛ de bà jɛk e Bwok-basa Dagwi ye 

sila. Gabik Jɛrɛ hà kana ha e nû Davit e ra Yuda, yɛ de a kyɔk bemat e dem de 
yɛn a vo ɛ̀ Yɛsu. 

17Yɛ mo á sè hwak e ji mot, yaga bá kasa hɛ na wot a ra fwom o mwa hot.” 

18(Yuda á sey hwiri na pyɛ de ba tala hɛ mɛ̀ yaga fwom vwes de á ra. Kwɔn a 

hane de á gaba ɛ̀ det; rebek mɛ ra takla, ko balagey mɛ mwa bá lusha hɛn 
e vwel. 

19Mwa bemat e Yɛrusalɛm bá wok pyɛ de ya té mo, ko yɛn á hwo tâng cap o na 

relem mɛn, à Hakeldama wɔgɔ, Cap Nemi.) 

20“Yaga bà kana jɛk e Bwok-basa Lɛlɛ wɔgɔ, “ ‘Tik na be hàla lɔ mɛ na he sè 

hal; tik na mwat hwak a sangal e hɛ wɛt.’ “Ko bà to jɛk wɔgɔ, “ ‘Tik na mwat 
hwak a jut kwɔn mɛ hê mwât nuyel.’ 

21-22“Yaga ano, a sé gbing-gbing na mwat hwak a wuna hɛ na wot, na a nɔ̂ng 

bemât nuha tanga wot wɔgɔ, Darwey Yɛsu a sene yi e reku. A sé gbing-gbing 
na yɛ a sè mwat de á sè e ji mot mwa jeng de Darwey Yɛsu á kyě kyè tanga 
wot wɔgɔ, yi e jeng de Yohana á tɛ̀sɛ a bemat batisma vɔk e tuk de bá jut Yɛsu 
yi na wot vɔk e lagwi.” 

23Ano kwong, yɛn a vey na bazâ bemat beba: Yɛn vɛ, à Yɔsɛf de ba to yila hɛ, 

à Barsabas kɛ Yustus tanga Matiyas. 

24Ano kwong, yɛn a ra won, ba ye, “À Darwey, hwà tɔk pyɛ́ de bemât mwa be 

bare e neyey mɛn. Dura a wot e wɛ̌ e ji bemat beba vemo de hwà ga kasa, 

25na a jut fwôm tom mō e tô Yuda. Yɛ mo á hàla gwɛ na a kyè vɔk e dem de há 

jam yaga yɛ.” 

26E bamâ won o, yɛn a hwo kasa na masâ sesek, ko mwat de ba kasa, yɛ à 

Matiyas. Ano kwong, ba wuna hɛ na bwang betom Yɛsu kuru na wɛ gwining o 
(11). 

Tomong Betom Yɛsu 2 
Vêy Gabik Jɛrɛ 

1Jeng de Tuk Pɛntɛkɔs ha vey, mwa bemat-raa yɛn a man e dem hining. 

2Remo-remo, yɛn a wok wûs pyɛ cak yi e lagwi sede wûs gul de gwo pɛsɛl na 

gap tyɔng wɛt, ko gwa sila lɔ de yɛn a sé sangal e ji hɛ. 

3Yɛn a di pyɛ cak de ya sé sede balêm kya; ya shara hɛ, ko ya wɔ̀ gyirik e ra 

kawɛ e ji mɛn. 

4Gabik Jɛrɛ ha vey, ko ha sɛ̀ reto e ra bemat o mwa, ko yɛn a hwo ha na balem 

baduk, tyɛng na pyɛ de Gabik Jɛrɛ mo ha simo a yɛn. 

5E jeng yane, BeYuda behak de ba vey yi e bavwêl mwa e jey ba sé sangal 

e hwomo e Yɛrusalɛm. Yɛn a sé bemat de ba sap Dagwi. 

6Jeng de yɛn a wok wus hane mo, regyɛng bemat ba tele, ba wɔ̀ man e hwomo. 

A sé a yɛn kpɛɛ, yaga kawɛ e ji mɛn a wok bemat-raà Yɛsu mo ba sé ha na lem 
mɛ. 

7A sé a yɛn kpɔrɔk sizɔng, ko yɛn a yâng bemɛn, “Mwa bemat de ba sé ha mo 

ba sé bemât Galili wɛt arɛt? 

8Yi e rɛ̌ kwong de kawɛ e ji mot e wokos ba sé ha na relem mɛ arɛt? 

9Behak e ji mot ba sé vê bavwêl Partya, na Medya, na Ɛlam. Behak ba sé vê 

bavwêl Mɛsɔpɔtamya, na Yudiya, na Kapadokya, na Pɔntus, na Asiya, 

10na vê bavwêl Firigya, na Pamfilya, na Misra, ko behak ba vey yi e bebak 

sevwêl Libya de ba sé bagat na repomô Kirene. Behak ba sé bekɛnɛt de ba vey 
yi e Roma. 

11Bemat o behak ba sé BeYuda, ko behak ba sé yi e yére dyuk de ba hwo raa 

negwɔn BeYuda. Behak ba sé bemât rezîk Kereta tanga BeArap arɔng — ko 
mwa ano, wot a sé wokos pyɛ́ de ba sé ha na balem mot e ra gbɔng pyɛ́ de 
Dagwi a ga ra!” 

12A sé a yɛn mwa hɛn kpɔrɔk, a to sé a yɛn zii, ko yɛn a hwo rangsâl bemɛn, 

“Pyɛ yemo ya sé sede sɛ́ arɛt?” 

13Ko bemat o behak ba ragas neshɔngɔlɔng na bemat-raà Yɛsu mo, yɛn a tē, 

“Bemat vemo ba ga feng.” 

Bitrus a ha na regyɛng bemat 

14Bitrus a sogo e tumal na bwang betom Yɛsu kuru na wɛ gwining (11), a gbɔ, a 

hanat na bemat o, a ye, “À begwa hom BeYuda tanga yin mwa de yin a sé 
sangal e ngamo e Yɛrusalɛm! Wet in betong, na yin a wok há hom. Tik na me 
misang a yin pyɛ́ yemo. 

15Bemat vemo ba ga feng wɛt, sede remo de yin e bare. A remo, jeng ya sé 

dyām shatyat zɔng nagasi! 

16Ko a sé pyɛ ma yemo de Yɔwɛl, zarap Dagwi, à kana ha e ra yɛ: 

17“ ‘Dagwi a ye: E negasi ne yɛnɛ mo, ma rɔda tomo na Gabik hom, na me nɔ̂ng 

bemât mwa hɛ vit a yere mo. Nèy min bewen na behwong na rɔda ba zarap yi 
na me; bewen min ba rɔda ba di pyɛ́ de mê dura a yɛn yɛ̄ sede e ji negwi-ywey, 
ko bemakuk min arɔng yɛn a rɔda ba ranas negwi. 

18E negasi nane mo, ma rɔda nɔ̂ng bemât fwom hom, beras na beha, Gabik 

hom vit a yere mo, ko yɛn a rɔda ba zarap yi na me. 

19Ma rɔda ba ra pyɛ̂ langat e lagwi tanga pyɛ̂ bes e ngamo e jey. Yin a rɔda ba 

di nemi, na kya, tanga sekyeng ding-ding. 

20Gwi gwa rɔda ba tɛ́ ɛ mwangalang, ko pwɛl gwa rɔda ba senge sede nemi. 

Pyɛ́ yane ya rɔda ba té gyam na gbɔng jeng gbɔng nerat ye vey, jeng de Darwey 
a rɔda to ba vɛ̄ hɛ. 

21E jeng o, kawɛ mwat de ê yila Darwey na a sɛlɛ hɛ, Darwey o a rɔda sey neken 

mɛ.’ 

22“À yin BeIsrayɛl, wet in betong na pyɛ de ma sé ha a yin! Yɛsu wo Nazarɛt á 

sè mwat de Dagwi á dura a yin hɛ wɛshɛrɛk wɔgɔ, yɛ a tomo hɛ. Á dura ano yi 
na pyɛ̂ langat na pyɛ̂ bes detidetu de á ra yi na Yɛsu mo. Yin pyɛ min yin a tɔk, 
a sé ano, yaga pyɛ́ mo yá kana té e tē min. 

23Dagwi, yɛ de a tɔk kayɛ pyɛ gyam na ye té, à kana yong ɛ̀ e yey mɛ wɔgɔ, ba 

rɔda nára Yɛsu e vɔ min. Ko yin a simo na bemat de be raa Dagwi wɛt be kak 
ɛ e ra cɔ́gɔt. A sé ano de yin a mɔrɔ hɛ. 

24Ko Dagwi a sene hɛ yi e reku, a viri hɛ yi e retô reku, yaga reku mo ra tɔk re 

nuyel na kaba hɛ wɛt. 

25A raane, Davit à kana ha e ra yɛ, à ye, “ ‘Kayɛ jeng me bɛrɛng Darwey hom 

e nuyel hom. Yaga yɛ a sé e tumal e vwɔ yege hom, pyɛ cak ya rɔda digta 
me wɛt. 

26Yaga ano, yey hom ya pɛngɛ, ko neha hom ne dura yey pyɛng hom. Mwa ano 

de ma sé mwasi zɔng, ko ma rɔda tɛ̀ gap hom e ra Dagwi, yaga ma sɛt yey hom 
e ra pyɛ de a rɔda ra a me. 

27Ma tɔk, hwo Dagwi hwà rɔda kyini me e kwɔ̂n bevuvwel wɛt. Hwô simo na 

mwât fwom mō de a sé jɛrɛ a ku na a bɔsɔ wɛt. 

28Hwà ga dura a me begwong de mê raa na me sɛ̀ tsak neken. Yey hom ya 

pɛngɛ sizɔng, yaga hwà sé tanga me.’ 

29“À begwa, me tɔk ha a yin sana tô yey e ra Gbɔng Gwɔ̀m Davit, yɛ dâ beda 

mot. À ku, ko bà lɛrɛ hɛ, ko sak mɛ ba rɔngɔl e ngamo na wot pere vey e yunung. 

30À kana sè zarap Dagwi, ko à tɔk, Dagwi à sira hɛ, a rɔda tɛ̀ hwak e ji yére mɛ 

a re negwɔm sede yɛ Davit. 

31Davit à kana tɔk pyɛ de ya sé kyè wɔ̀ té. Jeng de à ye, ‘Dagwi a kyini hɛ e kwɔ̂n 

bevuvwel wɛt, ko revin mɛ ra bɔsɔ wɛt’, à ha há e ra sene yi e reku hê Mwat de 
Dagwi a kasa na a sey bemat. 

32Yɛ Yɛsu mo, a sé e yɛ wɛ de Dagwi a sene hɛ yi e reku. Ko wot mwa hot wot 

e tɔk nɔng nuha e ra pyɛ yemo mo. 

33Dagwi Da mɛ a ga jut Yɛsu, a ga tɛ̀ ɛ a sangal e ra gwofwa negwɔm e vwɔ 

yege mɛ. A to nɔng ɛ Gabik Jɛrɛ, sede remo de à kana sira na a nɔng ɛ hɛ. Ko 
Yɛsu a jut Gabik o, a nɔng ot hɛ. A sé e nɔrɔ mo de yin a sé bɛrɛng a remo, yin 
a to sé wokos hɛ arɔng. 

34Yaga Davit pyɛ mɛ à tut vɔk e lagwi wɛt, ko à ye, “ ‘Dagwi Darwey a yâng 

Darwey hom: Sangal e ngamo e vwɔ yege hom, 

35sɛ̌ ma tɛ̀ bemât repugu mō be tɛ́ ɛn kwɔ̂n tik bol mō.’ 

36“Yaga ano, tik na BeIsrayɛl mwa be tɔk pyɛ yemo tsɛng-tsɛng: Yɛ Yɛsu de yin 

a kak ɛ e ra cɔ́gɔt a sé e yɛ de Dagwi a ga tɛ̀ ɛ na a sè Darwey, ko a to kasa hɛ 
na a sey bemat.” 

37Jeng de bemat ba wok há hemo mwa, há mo ha luga hɛn e neyey mɛn, ko 

yɛn a yâng Bitrus na bwang betom o, “À begwa, e sɛ́ de wot ê ra arɛt?” 

38Bitrus a toyo a yɛn, a yang ɛn, “Tik na kawɛ e ji min a doyo yi e banɛn mɛ, ko 

be tɛ̀ a yɛ batisma e ji rezâ Yɛsu Kristi, yaga na Dagwi a hàla a yɛ banɛn mɛ; ko 
Dagwi ê nɔng ɛ Gabik Jɛrɛ arɔng. 

39Pyɛ yane de Dagwi à kana sira e ra yɛ ya sé yaga yin tanga nèy min, na mwa 

vemo de ba sé yikyik — ya sé yaga mwa vemo de Dagwi Darwey mot a rɔda 
ba yila hɛn vey na yɛ.” 

40Bitrus a shonong e ra yɛn na gap na neha nehak pyak, a yang ɛn, “Séy in 

bato min yi e reyɔm de ra sé kyè wɔ̀ hwo e ra bemat beves vê jeng yemo!” 

41Bemat pyak ba sey há mɛ, ko ba tɛ̀ a yɛn batisma. E tuk hane mo, Darwey a 

tɛ̀ bemat sede gu batat (3,000) ba wuna hɛn na bemat-raa mɛ mo. 

42Yɛn a nɔng bato mɛn e de masâ pyɛ́ yi na betom Yɛsu, na e de wunâ nesa na 

bemɛn, na e de kwɔrɔs kpam-tuk, tanga e de ragâs won. 

Wunâ nesâ bemat-raà Yɛsu 

43Dagwi a ra pyɛ̂ langat na pyɛ̂ bes pyak yi na betom Yɛsu, ko bemât mwa ba 

wok bengyip, sede yɛn a di ano. 

44Mwa bemat-raa ba re nuyel na wunâ nesa na bemɛn, ko yɛn a ra fwom na 

pyɛ́ de yɛn a vɔk mwa e dem o. 

45Yɛn a rɛsɛl pyɛ̂ mwa de yɛn a vɔk na nedok nekyɔrɔk mɛn, yɛn a jut dyām o, 

ko ba gas a kawɛ mwat tyɛng na pyɛ de e simo. 

46Kahɛ tuk yɛn a dopse manas e nelalâ Gbɔng Duk Re Fongol, ko yɛn a kwɔrɔs 

kpam-tuk e dem hining e nelɔ mɛn. Yɛn a re pyɛ́ na yey pyɛng na yey rining 
arɔng. 

47Yɛn a somo Dagwi, ko bemât mwa ba simo hɛn tyɔng wɛt. Ko kahɛ tuk Darwey 

Yɛsu a gwɛsɛ nepyak vemo de a sey neken mɛn, ko ba wuna hɛn na bwang o. 

Tomong Betom Yɛsu 3 
Ba tɛ̀ mwat nà bol tyang 

1Tuhak, Bitrus na Yohana bá sè kyè vɔk e Gbɔng Duk Re Fongol e jeng won. 

Jeng o yá sè dyām tyat nahywegelek. 

2Jeng de yɛn a wul hwomo, yɛn a kwey e ruhup de ba tâng gwɛ, à Ruhup Rwat. 

E hwomo, yɛn a di mwat hwak de a sé nà bol yimo tɔ́ mɛ. Kahɛ tuk bemat ba 
jurus hɛ, ba wɔ̀ tikis hɛ e ruhup gwane mo, na a bin ra won na bemat de ba sé 
kyè wɔ̀ yel e nelalâ Gbɔng Duk o. 

3Jeng de a di Bitrus na Yohana, yɛn a sé kyè wɔ̀ yel e ji mo, a rangal hɛn dyām. 

4Yɛn a bɛrɛng hɛ gbir, ko Bitrus a yang ɛ, “Bɛrɛng hot!” 

5A bɛrɛng hɛn, a bare, a rɔda sɛ̀ pyɛ cak yi na yɛn. 

6Ko Bitrus a yang ɛ, “Ma vɔk dyām ko tyɔng wɛt. Ko pyɛ de ma vɔk, e yɛ de mê 

nɔng o: E ji rezâ Yɛsu Kristi wo Nazarɛt, ma yang o, sogo, na hwo kyè!” 

7A kaba hɛ e vwɔ yege, ko a sɛlɛ hɛ na a sogo. E ji jeng, bol mwat o mwa na 

bayîs vɛ ba pere tɛ̀ gap. 

8A gyili e tumal, ko a hwo kyě kyè. Ano, a raa Bitrus na Yohana wɔ̀ yel e nelalâ 

Gbɔng Duk o, a sé kyè, a sé gyilsit, ko a to sé somo Dagwi. 

9Mwa bemat e hwomo ba di ɛ a sé kyè na bol mɛ, ko a sé somo Dagwi. 

10Jeng de ba tɔk, a sé e mwat de á kana sangsal e Ruhup Rwat na a ra won, 

yɛn a langat hɛn tyɔng wɛt, ko a sé a yɛn kpɔrɔk na pyɛ de ya ga té na yɛ. 

Rehâ Bitrus e Gbɔng Duk Re Fongol 

11Jeng de mwat de a tɛ̀ tyang o a sé rɔɔ kaba Bitrus na Yohana, a sé a mwa 

bemat pyɛ langat sedesi. Ba tele wɔ e hwomo, ko yɛn a vey sɛ̀ ɛn e dem de ba 
tâng hɛ, à Fwàm Sɔlɔmɔn. 

12Sede Bitrus a di ɛn, a yang ɛn, “À yin BeIsrayɛl, yaga sɛ́ de pyɛ yemo ya tɛ̀, 

yin a langat hin arɛt? Yaga sɛ́ de yin e shusha bayis e ra wot ano arɛt? A sé a 
yin, a sé yi na reto mot kɛ nerat mot e bayîs Dagwi de wot a tɛ̀ mwat womo a 
kyè arɛt? 

13Dagwi, yɛ de a sé Dagwi wo Abraham, na wo Yishak, na wo Yakɔp, yɛ wɛ de 

a sé Dagwî bedabeda mot arɔng, yɛ mo a nɔ̂ng mwât fwom mɛ Yɛsu gbɔng 
nerey. Yin á vo Yɛsu mo, yin á nára hɛ na be mɔrɔ hɛ. E jeng de Pilatus á ye, ê 
hàla hɛ na a kyè, ko yin á kyɛ́ in. 

14Yin á kyɛ́ in Yɛsu de a sé jɛrɛ, de a to sé mwat rwat, ko yin á rangâl Pilatus a 

hàla a yin Barabas de a sé mwât mɔbɔs bemat. 

15Mwa neken na yi na Yɛsu, ko yin á mɔrɔ hɛ. Ko Dagwi á sene hɛ yi e reku. 

Wot e tɔk nɔng nuha e ra pyɛ yemo. 

16Yi na tɛ̂ gap mɛ e ra Yɛsu, mwat de yin a sé bɛrɛng hɛ mo, ko yin a tɔk ɛ arɔng, 

a sey gap na a kyè. A sé yi na rezâ Yɛsu, ko yaga a tɛ̀ gap mɛ e ra yɛ, de mwat o 
a tɛ̀ tyang gyat ano, sede remo de yin mwa yin a sé bɛrɛng. 

17“Ko di, à begwa, ma tɔk, yin tanga bemât nuyel min yin á mɔrɔ Yɛsu sana tɔk 

cap-hâ pyɛ de yin a ra. 

18Yimo raane, Dagwi à kana ha yi e nenu mwa bezarap mɛ wɔgɔ, Mwat mɛ de 

a kasa na a sey bemat ê sɔ reyɔm. Ko a sé e gwong a gwomo de Dagwi a sila 
há mɛ mo. 

19Yaga ano, ma sé ha a yin, doyo hin yi e banɛn min na yin a raa Dagwi, yaga 

na a bin fugut a yin banɛn min. 

20Ka sede yin a ra ano, ko Darwey ê vey a yin na jeng de yin a rɔda to turu hin; 

ê tomo na Yɛsu arɔng, yɛ mwat de à kana kasa, yaga na a sɛlɛ hin, na a sey 
bemat. 

21A sé gbing-gbing na Yɛsu a nàra e lagwi sɛ̌ jeng de Dagwi a rɔda ba tɛ̀ pyɛ̂ 

mwa ye tɛ́ ɛ pyas. A sé ano de Dagwi à ha yimo raane yi e nenu bezarap mɛ 
vê jɛrɛ. 

22Yaga Mose à kana ha wɔgɔ, ‘Dagwi de a sé Darwey min ê tomo na zarap mɛ 

sede me. Mwat o ê sè yi e ji bemat min. A sé gbing-gbing na yin a wet betong, 
na yin a gyeng mwa pyɛ́ de ê ha a yin. 

23Kawɛ mwat de ê wet betong na a gyeng neha mɛ wɛt, ba rɔda gas ɛ mwa 

burang yi e ji bemât Dagwi.’ 

24Mwin, mwa bezarap Dagwi yi e Samwɛl vɔk e nuyel yɛn à ha a bemat pyɛ́ de 

ya rɔda ba té. Ko e nepɔlɔ nemo, pyɛ́ yane ya ga té. 

25Dagwi à kana sira e ra pyɛ́ cak, yaga na yin a sɛ̀ nerât yɛ̄, ko à ra ano yi e nenu 

bezarap mɛ. À wuna hɛ na sira tanga bedabeda min arɔng, ko à to sé, yaga na 
yin a sɛ̀ nerât wuna-na-sira mo de à ra ano. Pyɛ́ mo ya sé tyɛng na há de à ha 
a Abraham wɔgɔ, ‘Yi na yére mō, ma rɔda tɛ̀ nerat e ra bemât jêy mwa.’ 

26Ano kwong, Dagwi à kasa Yɛsu, mwât fwom mɛ, ko à tānga tomo hɛ vey na 

yin, na a tɛ̀ nerat e ra yin. Yɛsu mo á ra ano yi na tɛ̂ kawɛ mwat e ji min a doyo 
yi e begwong beves mɛ.” 

Tomong Betom Yɛsu 4 
Bitrus na Yohana e nuyêl bemakûk badu 

1Jeng de Bitrus na Yohana yɛn a rɔ̌ ha na bemat, behak e ji bepiris, na gbɔng o 

wo bemât gyeng Gbɔng Duk Re Fongol, tanga BeSaduki behak ba wɔ̀ sɛ̀ ɛn 
e hwomo. 

2Yɛn a wok shom, yaga betom Yɛsu mo ba sé basa a bemat wɔgɔ, Yɛsu a ga 

sene yi e reku, ko yaga ano, mwa bemat ba rɔda ba sene yi e reku arɔng. 

3Yɛn a vo ɛn, ko yɛn a ka tɛ̀ ɛn e lɔ̂ ngyang sɛ̌ tuk de he kyè vey, yaga a sé 

nahywegelek. 

4Ko pyak e ji vemo de ba wok pyɛ de yɛn a ha mo yɛn a sey tsak o na Yɛsu. Ko 

nepyak bemat-raa na gwɛ̌ hɛn vɔk e gu batungun (5,000). 

5Tuk het, bemât nuyêl BeYuda, na bemakuk, tanga bemât basâ Badu ba tula 

hɛn e Yɛrusalɛm. 

6Yɛn a man na Hanas, yɛ darwêy bepiris, na Kayafas, na Yohana, na 

Aleksanda, tanga bwang bemât lɔ darwêy bepiris o. 

7Yɛn a tɛ̀ be vey a yɛn na Bitrus na Yohana, na be tumal e nuyel mɛn, ko ba 

hwo rangal hɛn, ba ye, “E wà de a nɔng in reto na yin a tɛ̀ mwat o tyang arɛt? 
E rezâ wà de yin a ra mɛ̀ fwom arɛt?” 

8Ko Bitrus, de Gabik Jɛrɛ ha sɛ̀ reto e ra yɛ, a yang ɛn, “À yin bemât nuyel na 

bemakuk! 

9Ka sede yin a sé ra a wot nerangsal e ra fwom rwat de wot a ra a mwat nà 

bol o, na yin a to rangal hot begwong de ba tɛ̀ ɛ tyang, 

10ko tik na yin mwa, tanga mwa BeIsrayɛl, yin a tɔk: A sé e retô rezâ Yɛsu Kristi 

wo Nazarɛt de ra tɛ̀ mwat womo a sé tumal e nuyel min tyang gyat. E yin de yin 
á kak Yɛsu mo e ra cɔ́gɔt, ko Dagwi á to sene hɛ yi e reku. 

11A sé e ra Yɛsu de bà jɛk e ji Bwok-basa Dagwi wɔgɔ, “ ‘Gwofwa de yin bemât 

lɔ̂k duk yin á kana kyɛ́ in gwɛ wɔgɔ, gwa vɔk fwom wɛt, e gwɛ de gwa tɛ́ ɛ gbɔng 
gwofwa râ fwom.’ 

12E yɛ nju mɛ zɔng de e tɔk sey bemat. Dagwi a nɔ̂ng bemat reza mɛ, ko vit a 

reza rehak e ji jêy mwa de re tɔk sey neken mot.” 

13Jeng de bemakûk badu mo ba di BeBitrus o ba ha na yey ting ano, yɛn a 

langat hɛn, yaga yɛn a to di, betom o ba vɔk tɔ́k wɛt, ko ba sé tyɛng na bwang 
bemat zɔng. Yɛn a tɔk, BeBitrus o bá kana sè bemat raà Yɛsu arɔng. 

14Ko sede remo de yɛn a di mwat de ba ga tɛ̀ ɛ tyang o a sé tumal bagat na 

BeBitrus, yɛn a bidɛ pyɛ de yɛn ê ha. 

15Yaga ano, yɛn a yang ɛn, be nusu yi e duk tula mo, ko yɛn pyɛ mɛn ba vo redu 

e ra pyɛ de yɛn ê ra. 

16Yɛn a rangâl bemɛn, ba ye, “E sɛ́ de wot ê ra na bemat vemo arɛt? Kawɛ 

mwat de a sé e ngamo e Yɛrusalɛm a tɔk, bemat o ba ga ra gbɔng pyɛ bes, ko 
wot ê tɔk tono há hane wɛt. 

17Ko yaga na wot a dul há mo nà gwɛ̌ shara hɛ e ji bemat, tik na wot a tusa hɛn, 

yaga na yɛn a kwon gwɛ̌ ha na mwat hwak e ji reza remo mo ko tyɔng wɛt.” 

18E bama mo, yɛn a to yila hɛn vey e ji mo, ko ba nɔng ɛn nu, yɛn a to ha há 

hak, kɛ be to basa a bemat pyɛ cak e ji rezâ Yɛsu ko tyɔng wɛt. 

19Ko Bitrus na Yohana ba toyo a yɛn, ba yang ɛn, “Mara hin pyɛ min na yin a di 

pyɛ de ya dal e bayîs Dagwi. Ê sè tyɛng na wot a gyeng há min, kɛ na wot a 
gyeng hâ Dagwi arɛt? 

20Yaga wot ê tɔk tik há e ra pyɛ́ de wot a ga di na yēmo de wot a ga wok wɛt.” 

21E bama de bemakûk badu mo ba gwɛ̌ shìsa hɛn, ba hàla hɛn na be kyè. Yɛn 

a di gwong de bê tabak hɛn wɛt, yaga bemât mwa ba sé somo Dagwi yaga pyɛ 
de ya ga té. 

22Yaga neshey tɔ̂ mwat de bá tɛ̀ ɛ tyang e gwong de gwa sé pyɛ langat sizɔng 

ná kana dal kuru banaas (40). 

Bemat-raa ba ra won 

23Jeng de bemakûk badu ba hàla hɛn, Bitrus na Yohana yɛn a to ɛn vɔk na 

bemat mɛn. Yɛn a wɔ̀ ha a yɛn pyɛ de begbɔng bepiris tanga bemakuk bá kana 
ha a yɛn. 

24Sede yɛn a wok ano, yɛn a wuna bato mɛn mwa, yɛn a hwo ra won vɔk na 

Dagwi, yɛn a ye, “À Darwey, hwo de hwà yong lagwi, na jey, na gworep, tanga 
mwa pyɛ́ de ya sé e ji yɛ̄! 

25Yi na Gabik Jɛrɛ hwà nɔ̂ng dâ beda mot Davit, yɛ mwât fwom mō, neha, ko à 

ye, “ ‘Yaga sɛ́ de bemât yére dyuk be lolong arɛt? Yaga sɛ́ de bemat be yong 
begwông pyɛ́ vyes kpɛɛ arɛt? 

26Begwɔ̀m jey be yong bato mɛn yaga como, vemo de ba vɔk reto be tula hɛn, 

na be ra yol na Darwey tanga Mwat mɛ de Dagwi a kasa na a sey bemat.’ 

27“Mwin, Gbɔng Gwɔ̀m Herodes tanga Pɔntyus Pilatus yɛn a man na BeYuda 

tanga bemât yére dyuk e ngamo e gbɔng repomo remo. Yɛn a wuna-nu na be 
yong begwong beves e ra Yɛsu, mwât fwom mō de a sé jɛrɛ, womo de hwà ga 
kasa. 

28Yɛn a wuna bato mɛn na be ra pyɛ́ yane de hwà kana yong ɛ̀ gyam, ya rɔda 

té. Hwà kana tɔk yong ano, yaga hwà vɔk reto, ko yaga hwà simo na pyɛ́ yane 
ye té arɔng. 

29Ko di a remo, à Darwey, di yerê shísa de be shìsa hot mɛ̀! Nɔng ot, wot de 

wot a sé besam mō, reto na wot a tɔk ha há mō na yey ting sizɔng. 

30Nára vwɔ mō, na hwo tɛ̀ mɛ̀ bemât serɔ tyang, na hwo to tɛ̀ bemat be ra pyɛ̂ 

langat na pyɛ̂ bes yi na rezâ Yɛsu, mwât fwom mō de a sé jɛrɛ.” 

31Jeng de yɛn a yɛnɛ râ won, kwɔn de yɛn a man ɛ̀ mo ha digta. Ko Gabik Jɛrɛ 

ha sɛ̀ reto e ra yɛn mwa, yɛn a hwo ha rehâ Dagwi na yey ting. 

Bemat-raa ba gas pyɛ́ de yɛn a vɔk 

32Mwa bemat-raa mo ba vɔk yey rining na báre hining. Vit a hwak e ji mɛn de a 

jut pyɛ́ de a vɔk, ya sé myɛ pyɛ mɛ, ko yɛn a gas kayɛ pyɛ de yɛn a vɔk na 
bemɛn. 

33Betom Yɛsu mo ba re nuyel na nɔng nuha, Darwey Yɛsu a ga sene yi e reku, 

ko yɛn a ha ano na gbɔng reto. Ko Dagwi a tɛ̀ nerat mɛ ding-ding e ra yɛn mwa. 

34E ji mɛn o, vit a mwat de a bidɛ pyɛ. Yaga e jeng e jeng, yɛn de ba vɔk pyɛ́ 

sede cāp kɛ nelɔ yɛn a rɛsɛl yɛ̄, ko yɛn a vɛ̀sɛ na dyām de ba sɛsɛm yi e de rɛsɛl 
pyɛ́ mo, 

35ba nɔ̂ng betom o yɛ̄. Betom o ba gas a kawɛ mwat yɛ̄ tyɛng na pyɛ de e simo. 

36Á sè ano arɔng de Yɔsɛf á ra. Yɛ á sè WoLevi de bá kana tɔ ɛ e rezîk Kipirus. 

Betom o bá tang ɛ, à Barnabas wɔgɔ, “Womo de e gwɛsɛ a bemat gap.” 

37Yɛ á row cap de a vɔk, ko á vey na dyām o, á nɔ̂ng betom o. 

Tomong Betom Yɛsu 5 
Hananiyas tanga Safira 

1Mwat hwak á sɛ̀ de bá tang ɛ, à Hananiyas; yɛ tanga hwā mɛ Safira ba row 

cap mɛn cak. 

2A jut dyâm cap o, a gas yɛ̄, a tik cak yaga tó mɛ, ko a wɔ̀ nɔ̂ng betom Yɛsu 

bwang o. Hwā mɛ a tɔk pyɛ de rwas o a ra arɔng. 

3Bitrus a rangal hɛ, a ye, “À Hananiyas, yaga sɛ́ de hwà simo a Shetan na a yel 

e yey mō arɛt? Yaga sɛ́ de hwà vɛ́ a Gabik Jɛrɛ bɔs, na hwo tɛt dyâm cap o 
yaga tó mo arɛt? 

4Cap o yá kana sè myo gyam na hwo row yɛ wɛt arɛt? Ko e bama de hwà row 

yɛ arɔng, dyām o ya to sé myo wɛt arɛt? E sɛ́ de ya tɛ̀, hwà ra yerê pyɛ 
yemo arɛt? A sé e bemat de hwà ga vɛ́ a yɛn bɔs wɛt, ko a sé e Dagwi wɛ!” 

5Jeng de Hananiyas a wok ano, a pere gaba e vwel, ko a ku. Kawɛ mwat de a 

wok pyɛ de ya té a wok bengyip sizɔng. 

6Bewen behak ba vey, ba jut gworugu, ba hanas mɛ̀ revin mɛ, ko ba jut rɛ, ba 

wɔ̀ lɛrɛ. 

7E bamâ jeng sede dyām tyat, hwā mɛ a vey, a yel e hwomo. Ko a tɔk pyɛ de 

ya ga kana té wɛt. 

8Bitrus a rangal hɛ, a ye, “Hā a me, e dyām a yemo de yin a sɛ̀ e ra cap 

min o arɛt?” Hwā mo a ye, “Ey, a sé ano.” 

9Ko Bitrus a yang ɛ, “Yaga sɛ́ de hwo tanga rwas mō yin a wuna nu na yin a 

mara Gabik Darwey arɛt? Di, bemat de ba ga yi e de lɛrɛ̂ rwas mō a vemo e rwi 
duk, ko yɛn ê to jut o arɔng na be wɔ̀ lɛrɛ!” 

10E ji jeng, hwā mo a vɔ̌ gaba e cât bol Bitrus, ko a ku. Bewen o ba yel, ko yɛn 

a di a ga kana ku; yɛn a jut ɛ, ko ba wɔ̀ lɛrɛ e vwâ rwas mɛ. 

11Mwa bemât ekilisiya tanga mwa vemo de ba wok pyɛ́ de ya té ba wok bengyip 

sizɔng. 

Betom Yɛsu ba ra pyɛ̂ langat na pyɛ̂ bes pyak 

12Betom Yɛsu mo ba ragas pyɛ̂ bes pyak de ya tɛ̀ bemat ba langat hɛn sizɔng. 

Ko mwa bemat-raa ba dopse manas e Fwàm Sɔlɔmɔn. 

13Vit a mwat hwak de a vɔk yey ting na a wuna hɛ na yɛn, mwa ano de bemat 

ba ha há rat e ra yɛn. 

14Ko nepyak beras na beha de ba sey tsak o na Darwey na sǎ e de gwɛsɛ hɛn, 

ko yɛn a wuna hɛn na bemat-raa mo. 

15Pyɛ̂ mwa de ya té ya tɛ̀ bemat be vɛ̀sɛ na bemât serɔ e nehyok, ko ba tɛ̀sɛ vɛ 

e ra gat na e ra beput. Yɛn a simo na gyeng rɔ̌ rezinâ Bitrus re gaba e ra behak 
e ji bemât serɔ mo e jeng de a sé kwey. 

16Bemat pyak arɔng ba tula hɛn yi e bapomo de ba gwɔrɔ Yɛrusalɛm, yɛn a vɛ̀sɛ 

na bemat mɛn de ba ro ɛn tanga vemo de cēng ya tak a yɛn reyɔm, ko ba tɛ̀ 
mwa hɛn tyang. 

Ba tak a betom Yɛsu reyɔm 

17Darwey bepiris tanga besâ fwom mɛ mwa de ba sé BeSaduki yɛn a hwo wok 

repugû betom Yɛsu. 

18Yaga ano, yɛn a vo ɛn, ko ba tɛ̀ ɛn e lɔ̂ ngyang. 

19Ko nabwalak, tom-lagwi de Darwey a tomo wɔ e hwomo a wunta ri lɔ̂ 

ngyang o, ko a nusu na yɛn e jey. A yang ɛn, 

20“Kyè in, na yin a wɔ̀ tumal e nelalâ Gbɔng Duk Re Fongol, na yin a ha a bemât 

mwa rehâ neken de Yɛsu a vey na nɛ.” 

21Betom o ba ra ano, ko jeng de gasi ha ye gbey, yɛn a yel e nelalâ Gbɔng 

Duk o, ko yɛn a hwo basa a bemat reha mo. Yɛ darwêy bepiris tanga besâ fwom 
mɛ yɛn a vey man, ko yɛn a yila bemakûk badu mwa, na yɛn a bin tula hɛn. 
E bama mo, yɛn a tomo na be wɔ̀ vey a yɛn na betom Yɛsu de yɛn á kana tɛ̀ ɛn 
e lɔ̂ ngyang o. 

22Ko jeng de bemat de ba tomo hɛn o ba wul lɔ̂ ngyang o, yɛn a sɛ̀ betom 

Yɛsu mo e ji mo wɛt. Yaga ano, yɛn a to ɛn, ko yɛn a ha a bemakûk badu, ba 
ye, 

23“Jeng de wot a pom e hwomo, wot a sɛ̀ lɔ̂ ngyang o e banga naka gyat, ko 

mwa bemât gyeng hɛ ba sé e tumal e ri lɔ mo. Ko jeng de wot a wunta ri mo, 
wot a sɛ̀ mwat hwak e ji mo wɛt!” 



1760 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

24Jeng de yɛn a wok há hemo, a sé a gbɔng o wo bemât gyeng Gbɔng Duk Re 

Fongol na begbɔng bepiris kpɛɛ, ko yɛn a langat hɛn pyɛ de ya té. 

25E jeng o, mwat hwak a vey, ko a yang ɛn, “Di in! Bemat de yin a tɛ̀ e ngyang o 

a vane e nelalâ Gbɔng Duk o, yɛn a sé basa a bemat!” 

26Yɛ gbɔng o mo a pere jut bemat mɛ, yɛn a kyè wɔ e hwomo, ko yɛn a wɔ̀ vey 

na betom Yɛsu mo. Yɛn a jut ɛn na gap wɛt, yaga yɛn a tele hɛn kɛ gyeng 
bemat o bê tó ɛn na beta na be mɔbɔs hɛn. 

27Yɛn a vey na betom o, ko yɛn a tɛ̀ ɛn be tumal e nuyêl bemakûk badu. Yɛ 

darwêy bepiris a hwo yang ɛn, 

28“Wot a nɔng in nu gak, yin to basa a bemat e ji rezâ mwat wane mo wɛt. Ko 

di, yin a re nuyel na basa min, ko bemât mwa e Yɛrusalɛm ba ga wok hɛ. Yin 
e to ha wɔgɔ, a sé e wot vɛ de wot a tɛ̀ mwat o a ku!” 

29Bitrus na bwang betom o ba toyo a yɛn, ba ye, “A sé a wot gbing-gbing na 

wot a gyeng hâ Dagwi e ra hâ bemat! 

30Yin á kana kak Yɛsu e ra cɔ́gɔt, yin á mɔrɔ hɛ, ko Dagwi wo bedabeda mot á 

sene hɛ yi e reku. 

31Dagwi a jut ɛ, a tɛ̀ ɛ a sangal e ra gwofwa negwɔm e vwɔ yege mɛ, yaga na a 

re negwɔm e ra bemat, na a to sey neken mɛn. A ra ano, yaga na BeIsrayɛl be 
bin doyo yi e banɛn mɛn, na be hàla a yɛn vɛ arɔng. 

32Wot a sé bemât nuha e ra pyɛ́ yemo, ko Gabik Jɛrɛ ha sé nɔng nuha arɔng. 

Gabik Jɛrɛ mo ha sé e nɔrɔ̂ Dagwi vɔk na bemat de be gyeng há mɛ.” 

33Jeng de bemakûk badu ba wok há hemo, yɛn a wok shom sizɔng, ko yɛn a 

simo be mɔbɔs betom o. 

34Ko gwining e ji mɛn de a sé WoFarisi, de ba tang ɛ, à Gamalyel, a sogo 

e tumal na a hanat. Yɛ a sé mwât basâ Badu, ko bemât mwa ba nɔng ɛ nerey 
tyɔng wɛt. A nɔng nu, be ka pat betom o e jey kejeng tyɔng. 

35Ko a yâng bemakûk badu mo, “À yin BeIsrayɛl, tē in naka na pyɛ de yin e simo 

yin a ra a bemat vemo. 

36Bàre hin na pyɛ de yá kana té e neshey tyɔng de na kwey. Mwat hwak de bá 

tang ɛ, à Teyudas á hwo tē, yɛ a sé gbɔng mwat. Bemat sede naga benaas 
(400) bá wuna bato mɛn na yɛ. Bemat behak bá mɔrɔ hɛ, ko vemo de bá raa hɛ 
mwa bá shara hɛn, ko yɛnɛ mɛn a hane. 

37E bama mɛn, mwat o hwak á nusu; bá tang ɛ, à Yuda wo Galili. Jeng yane yá 

sè jeng basâ nepyak bemat, ko á tɛ̀ bemat pyak be sogo nehywɛ. Yɛ arɔng, bá 
mɔrɔ hɛ, ko bemât mwa de bá raa hɛ bá shara hɛn arɔng. 

38Yaga ano, e ra betom Yɛsu vemo kene — ma sé ha a yin: Tík in bemat vemo 

yaang zɔng! Tík in hɛn na be kyè! Ka sede pyɛ de ya sé e neyey mɛn, yemo de 
yɛn a sé ra mo ya yi na barê mwasi zɔng, ko yê wey ɛ̀ arɔng. 

39Ko ka sede ya yi na Dagwi, yin ê kyɛm yin dul bemat vemo mo wɛt. Tē in 

naka! Yin sɛ̀ bato min e de râ yol na Dagwi wɛt!” 

40Bemakûk badu mo yɛn a simo há mɛ mo. Yɛn a to yila betom o vey e ji mo, 

ko ba tɛ̀ be dak ɛn na zining. Ko yɛn a nɔng ɛn nu, yɛn a to ha há e ji rezâ 
Yɛsu wɛt. Ko yɛn a hàla hɛn na be kyè. 

41Sede betom o ba sé nusu yi e kwɔ̂n badu mo, yɛn a vɔk yey pyɛng, yaga yɛn 

a ga vey na yɛn a sɔ reyɔm yaga rezâ Yɛsu. 

42Kahɛ tuk yɛn a re nuyel e de basa e nelalâ Gbɔng Duk Re Fongol tanga e nelɔ 

bemat, ko yɛn a shara a bemat Yɛgɛt Yat wɔgɔ, Yɛsu a sé Mwat de Dagwi a 
kasa na a sey bemat. 

Tomong Betom Yɛsu 6 
Ba kasa bemât sɛlɛ betaama 

1E jeng cak, jeng de nepyak bemat-raà Yɛsu ná sè gwɛsɛ hɛn, BeYuda de ba 

ha relêm BeGirik yɛn a hwo tow nu na bwang BeYuda de ba ha relêm BeYuda 
zɔng. Vemo de ba ha relêm BeGirik ba vey na sekun wɔgɔ, bemat de be gas 
pyɛ́ kahɛ tuk yɛn a mâk nɔngɔ̂s bekuma mɛn pyɛ́ mo wɛt. 

2Yaga ano, betom Yɛsu kuru na vɛ beba mo (12) ba yila mwa bemat-raa, yɛn a 

yang ɛn, “Ê sè naka wɛt na wot a tik sharâ rehâ Dagwi na wot a wet ot e ra gâs 
pyɛ̂ re zɔng. 

3Ano kwong, à begwa, kasa hin bemat betaama yi e tē min, vemo de bemat be 

ha há rat e ra yɛn. Tik na yɛn a sè yerê bemat de Gabik Jɛrɛ ha vɔk reto e ra 
yɛn, na yɛn a vɔk netsitsɛng ding-ding arɔng. E yɛn vɛ de wot a rɔda gang fwom 
gwomo e vɔ mɛn. 

4Ko wot, wot ê tɛ̀ nehywɛ mot e ra râ won, na wot a shara a bemat rehâ Dagwi 

arɔng.” 

5Pyɛ de betom o ba ha ya pɛngɛ a bemat o mwa yey. Yaga ano, yɛn a kasa 

Istifanus, yɛ de a sey tsak o na Dagwi sana tô yey, ko Gabik Jɛrɛ ha vɔk reto 
e ra yɛ; yɛn a to kasa Filip, na Porokorus, na Nikanor, na Timon, na Parmenas, 
na Nikolas, mwât Antyokya de a hwo raa negwɔn BeYuda. 

6Mwa bemat-raa mo yɛn a vey na bemat o na betom Yɛsu. Betom o ba ra won, 

ko ba tɛ̀sɛ vɔ mɛn e ra yɛn. 

7Ba re nuyel na sharâ rehâ Dagwi, ko nepyak bemat-raa e Yɛrusalɛm na gwɛsɛ 

hɛn ding-ding. Pyak e ji bepiris ba sey tsak o na Yɛgɛt Yat e ra Yɛsu arɔng. 

Ba vo Istifanus 

8E jeng yane mo, Dagwi a tɛ̀ nerat mɛ sizɔng e ra Istifanus, ko a nɔng ɛ gbɔng 

reto, na a ra mɛ̀ pyɛ̂ langat na pyɛ̂ bes ryey o, ko mwa bemat ba di pyɛ́ de a 
ra mo. 

9Ko bemat behak ba hwo kyɛ́ ɛn Istifanus o. Yɛn a sé vê duk re fongol de ba 

tâng wɛ, à wo bemat de ba ga tɛ̀ ɛn washak. Bemat o ba yi e bapomô Kirene 
na Aleksandariya, tanga behak yi e bavwêl Kilikya na Asiya. Yɛn a hwo tó cuna 
na Istifanus. 

10Ko Gabik Jɛrɛ ha nɔng ɛ netsitsɛng sizɔng. Yaga ano, jeng de a hanat, vit a 

hwak de a tɔk gang ɛ na cuna. 

11Ano kwong, bemat o ba wɔ̀ tɔgɔs bemat behak, yaga na be ye, yɛn a wok 

Istifanus jeng de a ha há ves e ra Mose tanga e ra Dagwi. 

12Yi ano, yɛn a tɛ̀ nehywɛ bemat ne sogo, tanga ne bemakuk, na ne bemât basâ 

Badu. Yɛn a vo Istifanus, ko ba wɔ́ na yɛ e nuyêl bemakûk badu. 

13Ano kwong, yɛn a vey na bemat behak na be nɔng nuha bɔs e ra yɛ. Bemât 

bɔs o ba ye, “Mwat womo e sang tik hâ há ves e ra Gbɔng Duk Re Fongol de 
wa sé jɛrɛ tanga e ra Badu Mose wɛt. 

14Yaga wot a wok ɛ e jeng de a ye, yɛ Yɛsu wo Nazarɛt a rɔda gang duk womo, 

ko ê to sege negwɔn detidetu de Mose à kana masa a wot.” 

15Mwa bemat de ba sé e kwɔ̂n badu mo, yɛn a shusha bayis mɛn gbir e ra 

Istifanus, ko yɛn a di, bwang bayis mɛ gwa nɛp sede bwang bayîs tom-lagwi. 

Tomong Betom Yɛsu 7 
Hâ Istifanus na a dul mɛ̀ tó mɛ 

1Darwey bepiris a hwo rangâl Istifanus, a yang ɛ, “Pyɛ́ de ba sé tɛ̀sɛ sekun mō 

e ra yɛ̄ mo ya sé tsak o arɛt?” 

2Istifanus a toyo a yɛ, a yang ɛ, “À begwa na beda, wet in betong na há hom! A 

raane, Dagwi wo gbɔng nerey à kana dura a dâ beda mot Abraham tó mɛ 
e sevwêl Mɛsɔpɔtamya gyam na a sogo na a wɔ̀ sangal e repomô Haran. 

3Dagwi à yang ɛ, ‘Hàla yére mō tanga sevwel mō, na hwo kyè vɔk e sevwel de 

mê dura a hwo.’ 

4Ko Abraham à sogo, à hàla sevwêl Babilɔnya, à vey e Haran. À sangal 

e hwomo sɛ̌ jeng de da mɛ a ku. Ko Dagwi à tɛ̀ ɛ a to sogo, na a vey sangal 
e sevwel semo de yin a sé sangal ɛ̀ a remo. 

5E jeng o, Dagwi à ka nɔng ɛ kekwɔn kehak e sevwel o na ke sè kemɛ ko 

tyɔng wɛt, ko à sira a yɛ, a rɔda ba nɔng ɛ sevwel o na se sè semɛ tanga sê 
yére mɛ. À sira ano, mwa ano de e jeng yane Abraham à vɔk hwey wɛt. 

6Pyɛ ma yemo de Dagwi à yâng Abraham, ‘Yére mō ya rɔda sè bekɛnɛt 

e sevwel de sa sé semɛn wɛt. Yɛn a rɔda sè besam e kwɔn hane mo neshey 
naga benaas (400), ko bê tak a yɛn reyɔm. 

7Ko me Dagwi ma rɔda tabak bemat de bê vɔk bemat hom sede besam. 

E bama mo, bemat hom o bê sogo na be hàla sevwel sane mo, na be vey re a 
me fongol e dem hemo.’ 

8Ano kwong, Dagwi à wuna hɛ na sira tanga Abraham. Pyɛ de ya dura wuna-

na-sira mo, yɛ à wɔ́ e cwɛl. Ko Abraham à tɛ́ ɛ dâ Yishak, ko à wɔ́ a yɛ e cwɛl 
tuk hê rwit e bamâ tɔ́ mɛ. Ano arɔng, Yishak à wɔ́ a hwey mɛ Yakɔp e cwɛl, ko 
Yakɔp arɔng à ra ano na nèy mɛ kuru na nɛ neba, yɛn vɛ à begbɔng bedabeda 
mot. 

9“Bedabeda mó bà ra repugu na gwa mɛn Yɔsɛf. Yɛn à jut ɛ, ko bà row ɛ na a 

sè sam e sevwêl Misra. Ko Dagwi à sè tanga yɛ, 

10à sɛlɛ hɛ yi e reyɔm mɛ mwa, ko à nɔng ɛ netsitsɛng. Yaga ano, negwɔn mɛ 

na jam a Farawo, yɛ Gbɔng Gwɔ̀m Misra. Farawo mo à kasa Yɔsɛf na a sè 
gwɔmna e ra sevwêl Misra tanga e ra lɔ gwɔ̀m o mwa arɔng. 

11E bama mo, vyong vyes yà hwo e bavwêl Misra tanga Kanaan. Bemat bà di 

reyɔm sizɔng, ko beda mot o bà tɔk sɛ̀ pyɛ̂ re wɛt. 

12Jeng de Yakɔp à wok, pyɛ́ ya sé e sevwêl Misra, à tomo nèy mɛ, yɛn 

bedabeda mot o, vɔk e hwomo e kwɛngɛl mɛn gwô susu mo. 

13E jeng de yɛn à wɔ hê neba, Yɔsɛf à ha a begwa mɛ mwat de yɛ a sé. Ano 

kwong, Farawo à wok rehâ belɔ Yɔsɛf o. 

14Ko Yɔsɛf à tomo a da mɛ Yakɔp, yɛ tanga belɔ mɛ mwa be vey e Misra. 

Nepyak bemat o nà sè kuru bataama na vɛ betungun (75). 

15Ano kwong, Yakɔp à sogo vɔk e sevwêl Misra. Kwɔn a hane de yɛ tanga 

bwang bedabeda mot bà sangal ɛ̀ sɛ̌ jeng reku mɛn. 

16Bà vɛ̀sɛ na bavin mɛn e repomô Shɛkɛm, ko bà lɛsɛ vɛ e sak de Abraham à 

kana sey na dyām yi na belɔ Hamor. 

17“Sede jeng ya vey bagat de Dagwi ê ra pyɛ de à kana sira a Abraham e ra yɛ, 

nepyak bemat mot e Misra mo nà kana gwɛ̌ hɛn vit a yere mo. 

18E bama mo, gbɔng gwɔ̀m hwak de à kana tɔk pyɛ cak e ra Yɔsɛf wɛt à hwo re 

negwɔm e sevwêl Misra. 

19À kwɛlsɛng bemat mot, ko à pɛsɛl a yɛn kya, yaga à tɛ̀sɛ hɛn gbing-gbing be 

tikis nèy necereng mɛn e majey, yaga na ne kushu. 

20À sè e jeng o de bà tɔ Mose; yɛ à sè rwat, ko à jam a Dagwi. Bà bɛrɛng hɛ 

naka pɛl tat e lɔ da mɛ. 

21Ko jeng de bà pat ɛ e majey, hwông Farawo à jut Mose mo, ko à ras ɛ sede 

hwey mɛ. 

22Bà basa a yɛ mwa yerê netsitsɛ̂ng bemât Misra, ko à tɛ́ ɛ mwat de à vɔk reto 

e begwông há mɛ na tomong mɛ. 

23“Jeng de Mose à sila neshey kuru banaas (40), à bare e yey mɛ, ê wɔ̀ di 

begwa mɛ BeIsrayɛl. 

24Sede à wul hwomo, à di WoMisra hwak de à sè teshe na WoIsrayɛl hwak 

naka wɛt. À wɔ̀ sɛlɛ WoIsrayɛl o, ko à mɔrɔ WoMisra mo na a tala hɛ pyɛ de a 
ra a mumwɛ mo. 

25Mose à bare, begwa mɛ BeIsrayɛl ba rɔda di, Dagwi a sé ra fwom na yɛ, na a 

vibis hɛn yi e sesam. Ko bemat o bà di ano wɛt. 

26Tuk o het, Mose à sɛ̀ BeIsrayɛl beba bà sè ra yol. À simo na a yong ɛn na 

bemɛn, ko à yang ɛn, ‘À besa, yin a sé begwa! Yaga sɛ́ de yin a sé tak a bemin 
ano arɛt?’ 

27Ko mwat de à sè tak a mumwɛ mo à gang Mose e jey, à yang ɛ, ‘E wà a 

nɔng o negwɔm e ra wot na a to tɛ̀, hwo sè mwât shɔt e ra wot arɔng arɛt? 

28Hwó simo hwo mɔrɔ me, sede remo de hwá mɔrɔ WoMisra wane nayos arɛt?’ 

29Jeng de Mose à wok ano, à tele vɔk e sevwêl Midyan, ko à sangal e hwomo. 

Hwā mɛ à tɔ a yɛ nèy neba bewen e Midyan o. 

30“E bamâ neshey kuru banaas, tom-lagwi à dura a Mose to mɛ e hey bagat na 

Raku Sinai. Tom o à sè e tê reburuk de kya hà lolo e ji rɛ. 

31Jeng de à di ano, à langat hɛ pyɛ de à di mo. À kyè wɔ bagat na a gwɛ̌ di 

naka, ko à wok fwɔ̂ Darwey de gwà ye, 

32‘Me ma sé Dagwî bedabeda mō, Dagwî Abraham, na wo Yishak, na wo 

Yakɔp.’ Mose à vow na bengyip, ko à ka vɔk yey ting na a bɛrɛng kwɔn o wɛt. 

33Ko Darwey o à yang ɛ, ‘Pat bekpatak mō, yaga kwɔn de hwà sé tumal ɛ̀ ha sé 

jɛrɛ. 

34Ma ga di yerê reyɔm de bemat hom ba sé sɔ e sevwêl Misra, ko ma ga wok 

rus mɛn arɔng. Yaga ano, ma ga gyirik na me vey vibis hɛn. A remo vey na me 
tomo hwo vɔk e Misra mo.’ 

35“E yɛ Mose gwining o de BeIsrayɛl bà kana kyɛ́ ɛn hɛ, ko yɛn à yang ɛ, ‘E wà 

de a nɔng o negwɔm e ra wot na a tɛ̀, hwo sè mwât shɔt e ra wot arɔng arɛt?’ 
A sé e yɛ wɛ de Dagwi à tomo na a re negwɔm e ra bemat mɛ, na a pat ɛn yi 
e hwomo arɔng. Ko Dagwi à ha a yɛ ano yi na tom-lagwi de à dura a Mose to 
mɛ e reburuk de kya hà lolo e ji rɛ. 

36Mose mo à pat BeIsrayɛl yi e sevwêl Misra. À ra pyɛ̂ langat na pyɛ̂ bes 

e sevwêl Misra mo tanga e Gbɔng Rep Swinang. Ko à re nuyel na ragas ano 
jeng de yɛn à sè kyě kyè e hey neshey kuru banaas. 

37E yɛ Mose mo de à yâng BeIsrayɛl, ‘Dagwi ê tomo na zarap mɛ sede me. 

Mwat wane mo ê sè yi e ji bemat min.’ 

38A sé e yɛ mo de à sè na BeIsrayɛl e jeng de yɛn à tula hɛn e hey. À sè 

e hwomo na bedabeda mot tanga tom-lagwi de à ha a yɛ e ra Raku Sinai, ko à 
sey neha tsak neken yi na Dagwi na a nɔng ot nɛ. 

39“Ko bedabeda mot bà simo be gyeng há mɛ wɛt; yɛn à kyɛ́ ɛn hɛ, ko yɛn à 

simo na yɛn a to toyo vɔk e sevwêl Misra. 

40Yɛn à yâng Aharon, ‘Yong a wot pyɛ̂ sekwit cak de yê sè bedagwi mot de ba 

rɔda hwɔlɔ a wot gwong. E rà yɛ Mose, yɛ de á kana pat ot yi e Misra — wot a 
tɔk pyɛ de ya té na yɛ wɛt.’ 

41À sè e jeng a yane de yɛn à yong ci cak de yà sè sede hwêy mus. Yɛn à vɛ̀sɛ 

na nenɔrɔ̂ yas de be yɛt vɔk na Dagwi, na be nása a ci o. Ko yɛn à ra nzem na 
be nɔ̂ng pyɛ de yɛn à yong na vɔ mɛn nerey. 

42Yaga ano, Dagwi a doyo yi na yɛn, ko a tik ɛn na yɛn a re a netangacɛn e lagwi 

fongol. Pyɛ yemo ya té tyɛng na há de bà jɛk e bwok-basa bezarap Dagwi wɔgɔ, 
“ ‘À yin BeIsrayɛl! Jeng de yin à ros e hey neshey kuru banaas, yin à kana yɛt 
yas na yin a nása a me a? 

43Wey. À sè e kwɔ̂n sekwît dagwi min Molok tanga tangacɛ̂n Rɛfan, yɛ dagwi 

min arɔng, de yin à kana jut ɛn. Pyɛ́ mo yà sè cī de yin à yong, na yin a re a yɛ̄ 
fongol. Yaga ano, ma rɔda ro in vɔk e de sesam e nuyêl Babilɔn.’ 

44“E jeng de bedabeda mot bà sè e ji hey, yɛn à vɔk buk de gwa dura, Dagwi a 

sé e hwomo. Yɛn à yong gwɛ e gwong de Dagwi à kana nɔ̂ng Mose nu na a ra, 
tyɛng na yerê gwomo de Mose mo à kana di. 

45E bamâ neshey nehak, bedabeda mot de yɛn à kana re nedanelɔ beda mɛn, 

yɛn arɔng yɛn à kana vɔk buk gwomo mo. Yɛn à jut gwɛ e jeng de yɛn à raa 
Yɔshuwa na be re sevwel semo na se sè semɛn. Dagwi à kana sè e nuyel mɛn, 
à ro mwa yére bemat de bà kana sè sangal e sevwel o. Buk o gwà nàra 
e ngamo pere vey e jeng de Davit à re negwɔm. 

46Negwɔn mɛ na jam a Dagwi, ko à rangal kɛ Dagwi ê simo a yɛ, na a sɛ̀ kwɔn 

de yɛ Dagwî Yakɔp o a rɔda sangal ɛ̀. 

47Ko à de sè e Sɔlɔmɔn de à de lɔk a yɛ lɔ mo. 

48“Ko di, Dagwi De A Dal Na Retô Mwa e sangsal e yerê nelɔ wɛt de bemat ba 

lɔk na vɔ, sede remo de à kana ye yi e nû zarap Dagwi wɔgɔ, 

49“ ‘Darwey a ye, lagwi wa sé gwofwa negwɔm hom, ko jey ya sé kwɔ̂n tik bol 

hom. E yerê hɛ̌ lɔ de yin ê lɔk a me arɛt? Kwɔn a hɛ̌ de mê pɔnglɔ ɛ̀ arɛt? 

50A sé e me wɛ de ma yong pyɛ́ yemo mwa na vɔ hom wɛt arɛt?’ 

51“À yin bemat de yin a sé gbàrak! Neyey min na sé sede neyey bemat de ba 

ga sey tsak o na Dagwi wɛt. Yin a tɛ́ in bekpey e ra pyɛ́ de Dagwi a sé ha. Yin 
a sé tyɛng na bedabeda min: Yin e dopse kyɛ́ in nà gyeng hâ Gabik Jɛrɛ! 

52Zarap Dagwi hwak a sɛ́ de beda min o bà tik nà tak a yɛ reyɔm arɛt? Yɛn à 

mɔbɔs bemat de Dagwi à kana tomo na be ha a bemat rehâ vêy womo de a sé 
rwat e bayîs Dagwi, ko yɛn à ha ano gyam na a vey. Ko a remo, e yin de yin a 
ga row ɛ, yin a ga mɔrɔ hɛ arɔng. 

53A sé e yin vɛ de Dagwi à kana nɔng in badu mɛ yi na betom-lagwi, ko yin a 

ga raa vɛ wɛt.” 

Ba tó Istifanus na beta pere wɔ̀ ku 

54Sede bemakûk badu ba wok pyɛ́ de Istifanus a ha, yɛn a tē puu na shom, ko 

yɛn a roros bekɛn vɔ mɛn. 

55Ko Istifanus de Gabik Jɛrɛ ha sɛ̀ reto e ra yɛ a bɛrɛng cik vɔk e lagwi, ko a di 

gbɔng nerât Dagwi, a to di Yɛsu e tumal e vwɔ yegê Dagwi o. 

56A ye, “Di in, me bɛrɛng lagwi pyot, ko me bɛrɛng Yɛ de a tɛ́ ɛ mwat a sé e tumal 

e vwɔ yegê Dagwi!” 

57Jeng de bemakûk badu mo ba wok ano, yɛn a bang betong mɛn na vɔ, yɛn a 

shusha gwolwɛlɛ, ko mwa hɛn yɛn a tele wɔ̀ gushung hɛn e ra yɛ. 

58Yɛn a hwɔlɔ hɛ, ba pat ɛ vɔk e bamâ repomo mo, ko ba hwo tó ɛ na beta. 

Bemât nuha mɛn o ba paa berugu mɛn, ko ba tik vɛ na wen hwak de ba tang ɛ, 
à Saulus. 

59Jeng de yɛn á sè tó ɛ na beta, Istifanus o a ra won, a ye, “À Darwey Yɛsu, sey 

neken hom!” 

60A gaba e ra bakwot mɛ, ko a gbɔ, a ye, “À Darwey, hwo tɛ̀ banɛn vemo e ra 

yɛn wɛt.” E bama de a ha ano, a vɔ a kyè. 

Tomong Betom Yɛsu 8 

1Saulus a simo na mɔrɔ̂ Istifanus o. 

Saulus a tak a ekilisiya reyɔm 

Tuk hane, ba hwo tak a bemât ekilisiya e Yɛrusalɛm gbɔng reyɔm, ko yɛn mwa 
yɛn a shara hɛn vɔk e nedem detidetu e yɛnɛ̂ bavwêl Yudiya na Samariya. 
E betom Yɛsu nju vɛ zɔng de ba tɛt ɛ̀ e hwomo. 

2Bemat behak de ba raa Dagwi na yey mɛn mwa ba jut revîn Istifanus na be wɔ̀ 

lɛrɛ rɛ, ko yɛn a ra sesin sizɔng yaga yɛ. 

3Ko Saulus a simo na a wey na ekilisiya mo. A kyě kyè e nelɔ, a hwɔlɔ bemat-

raa, beras na beha, ko a tɛ̀ be tɛ̀sɛ hɛn e lɔ̂ ngyang. 

Ba shara rehâ Dagwi e Samariya 

4Bemat-raa de ba ga shara hɛn o yɛn a kyě kyè, ko ba ha a bemat rehâ Dagwi. 

5Filip a kyè vɔk e repomo rehak rê Samariya, ko a shara rehâ Mwat de Dagwi 

a kasa na a sey bemat. 

6Jeng de bagyɛng bemat o ba wok neha Filip, ko yɛn a to di pyɛ̂ bes de a ra, 

yɛn a tɛ̀ nehywɛ mɛn e de wokos pyɛ́ de a sé ha. 

7Cēng ya nunus yi e ji bemat pyak, ko e jeng nunus o ya dak sekun na gap. 

Bemat pyak de ba vɔk serɔ̂ gbɛrɛk nedem tanga vemo de ba sé nà bol, ba tɛ̀ ɛn 
tyang. 

8Yaga ano, bemât repomo mo ba vɔk yey pyɛng sizɔng. 

9Mwat hwak de ba tang ɛ, à Simɔn a sé e hwomo e repomo mo, a ragas 

vyoshon vyes, ko bemât Samariya mwa ba langat hɛn hɛ tyɔng wɛt. A dak kaa 
wɔgɔ, yɛ a sé gbɔng mwat. 

10Mwa bemât repomo mo, berey o mwa na besɛl o, ba tɛ̀ nehywɛ mɛn e ra yɛ, 

ko yɛn a ye, “Yɛ dagwi de be tang ɛ, à Gbɔng Reto a vêy gabik e ji mwat womo!” 

11Yɛn a tɛ̀ nehywɛ mɛn e ra yɛ, yaga a ga ros e de tɛ́sɛ hɛn na yɛn a langat hɛn 

yerê vyoshon mɛ mo. 

12Ko jeng de yɛn a wok Yɛgɛt Yat de Filip a shara e ra jeng de Dagwi ê re 

negwɔm e ra bemat, tanga e ra retô rezâ Yɛsu Kristi, bemat o, mwa yɛn beras 
na beha, yɛn a sey tsak o na há mo, ko ba tɛ̀ a yɛn batisma. 

13Yɛ Simɔn arɔng a tɛ́ ɛ mwat-raa, ko ba tɛ̀ a yɛ batisma. Ano kwong, a wuna tó 

mɛ gak na Filip. Á sè a yɛ pyɛ langat tyɔng wɛt jeng de á bɛrɛng pyɛ̂ bes na 
gbɔng tom reto de Filip o a ragas. 

14Betom Yɛsu de bá sè e Yɛrusalɛm bá wok, bemât Samariya ba ga sey rehâ 

Dagwi. Yaga ano, yɛn á tomo Bitrus na Yohana vɔk na yɛn. 

15Jeng de yɛn á wul e hwomo, yɛn á ra a Dagwi won, yaga na a bin nɔ̂ng 

bemat o Gabik Jɛrɛ. 

16Yaga bá kana tɛ̀ a yɛn batisma e ji rezâ Darwey Yɛsu zɔng, ko Gabik Jɛrɛ há 

kana vey e ra hwak e ji mɛn e ngyen wɛt. 

17Ano kwong, Bitrus na Yohana bá tɛ̀ vɔ mɛn e ra yɛn, ko Dagwi á nɔng ɛn 

Gabik Jɛrɛ. 

18Simɔn a di, Dagwi a nɔ̂ng bemat-raa Gabik Jɛrɛ mɛ jeng de betom Yɛsu ba tɛ̀ 

vɔ mɛn e ra yɛn. Yaga ano, a jut dyām na a nɔ̂ng Bitrus na Yohana, 



1768 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

19ko a yang ɛn, “Nɔt me hin yerê reto remo mo arɔng, yaga na kawɛ mwat de 

mê tɛ̀ vɔ hom e ra yɛ a sɛ̀ Gabik Jɛrɛ arɔng.” 

20Ko Bitrus a yang ɛ, “A sé a hwo, hwô tɔk sɛ̀ nɔrɔ̂ Dagwi na dyām arɛt? Wéy in 

mwa na dyām mō mo! 

21Vwɔ mō gwa sɛ́ e ji fwom gwomo ko tyɔng wɛt, yaga yey mō ya sé cik e nuyêl 

Dagwi wɛt. 

22Doyo yi e neves mō nemo! Rá won na Darwey, gyeng rɔ̌ ê hàla a hwo yaga 

báre yere hemo de hwà kana vɔk e yey mō. 

23Yaga ma di, yey mō ya sila na nekpashak, ko neves na vɔk reto e ra hwo 

mwa.” 

24Simɔn a yâng betom Yɛsu mo, “Gabɔk wɛt, rá in won na Darwey yaga me, 

yaga na ko hining e ji neha de yin a ha he kwon té na me.” 

25E bama de Bitrus na Yohana yɛn a ha a bemat pyɛ́ de yɛn a tɔk e ra Darwey 

Yɛsu, ko yɛn a shara a yɛn reha mɛ arɔng, yɛn a to ɛn wɔ e Yɛrusalɛm. E jeng 
de yɛn a sé to ɛn o, yɛn a shara Yɛgɛt Yat e nebapomô sevwêl Samariya pyak. 

Filip na gbɔng mwât Etiyopya hwak 

26A vane ano, tom-lagwi wo Darwey a vey sɛ̀ Filip, a yang ɛ, “Sogo, kyè wɔ 

e rwa batin, sɛ̌ hwà wul gwong de gwa yi e Yɛrusalɛm vɔk e Gaza.” Gwong o 
gwa kwey e kwɔ̂n gbingiring. 

27Filip a sogo, a kyè. Jeng de a wul e hwomo, a sɛ̀ mwât Etiyopya hwak de ba 

ga tɛ̀ ɛ rɛmɛt. Á sè gbɔng mwat de kwɔ̂n tikîs pyɛ̂ nedanerey Kandake há sè 
e vwɔ mɛ. Yɛ Kandake mo á sè hwā de á sè gbɔng gwɔ̀m e sevwêl Etiyopya. 
Yɛ mwat o á kana wɔ́ e Yɛrusalɛm na a re a Dagwi fongol, 

28ko e jeng o á sè to ɛ wɛrɛ e sevwel mɛ, á sè sangal e kyɛkyɛ̂ bedwa mɛ, ko á 

sè basa bwok-basa de Yɛshaya, zarap Dagwi, à kana jɛk. 

29Gabik Dagwi ha yâng Filip, “Kyè vɔk na kyɛkyɛ̂ bedwa woro, na hwo kyè 

e hagât wɛ.” 

30Filip a tele wɔ̀ sɛ̀ kyɛkyɛ mo, ko a wok mwat o á sè basa bwok-basa Yɛshaya, 

zarap Dagwi. Yaga ano, a rangal hɛ, a yang ɛ, “Hwà tɔk pyɛ de hwó 
basa mo arɛt?” 

31Mwat o a toyo a yɛ, a yang ɛ, “Mê tɔk e rɛ̌? Vit a mwat de ê misang a me cap-

há mo!” Ko a yâng Filip, a vey tút e ra kyɛkyɛ mo, na a sangal ɛ̀ tanga yɛ. 

32Neha Dagwi de mwat o á sè basa à nemo ngan: “Yɛ á sè sede tyimit de be 

hwɔlɔ yɛ na be wɔ yɛrɛ, yɛ á to sè sede ketyimit de ke sǎ yuu jeng de be yɛt a 
kɛ setot, yɛ á wunta nu mɛ na a ha pyɛ cak wɛt. 

33Bemat bá byɛs ɛ, ko bá gas a yɛ badu e tē wɛt. Vit a mwat de ê tɔk ha há e ra 

yére mɛ, yaga ba ga jut neken mɛ yi e jey yemo.” 



1769 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

34Gbɔng mwat o a rangâl Filip, a yang ɛ, “Ko sɛ̌, hemo ha dura sɛ́ arɛt? Zarap 

Dagwi o a sé ha e ra tó mɛ kɛ e ra mwat hwak arɛt?” 

35Ko Filip a hwo misang a yɛ, a susu na neha nane yi e Bwok-basa Dagwi, ko 

a ha a yɛ Yɛgɛt Yat e ra Yɛsu. 

36Sede yɛn a sé kyè e gwong, yɛn a pom e dem de nshi na sɛ́, ko gbɔng mwat o 

a yâng Filip, “Di, nshi a nemo. E sɛ́ de yê ro mɛ̀ na be tɛ̀ a me batisma arɛt?”  

[37Filip a yang ɛ, “Ka sede hwà sey tsak o na Yɛsu na yey mō mwa, vit a pyɛ de 

yê dul o.” Mwat o a toyo a yɛ, a yang ɛ, “Ma sey tsak o, Yɛsu Kristi a sé Hwey 
Dagwi.”] 

38A tɛ̀ be vo nerwěy bedwa mo. Ano, Filip mwa na gbɔng mwat o ba gyirik, ba 

wɔ̀ yel e ji nshi mo, ko Filip a tɛ̀ a yɛ batisma. 

39Sede yɛn a nusu yi e ji nshi mo, Gabik Darwey ha pere jut Filip yi e hwomo, 

ko gbɔng mwat o a to di ɛ wɛt. Yɛ a hwo re nuyel na kwɛngɛl mɛ na yey pyɛng. 

40Ko ba sɛ̀ Filip o e repomô Azotus. A re nuyel na kwɛngɛl mɛ, a kyě shara a 

bemat Yɛgɛt Yat e mwa bapomo, sɛ̌ a wɔ̀ wul gbɔng repomô Kaisariya. 

Tomong Betom Yɛsu 9 
Saulus a tɛ́ ɛ mwat-raà Yɛsu 

1E jeng yane, Saulus a rɔ̌ shìsa bemat-raà Darwey Yɛsu ding-ding, a tang ɛn, 

bê mɔrɔ hɛn. Yaga ano, a wɔ́ na darwêy bepiris, 

2ko a ra won na yɛ na be jɛk bebok-berang vɔk na bemât nuyêl beduk re fongol 

e gbɔng repomô Damaskus, na be ha a yɛn mwat de Saulus o a sé. A ra ano, 
yaga na, ka sede a sɛ̀ bemat de be raa gwông Darwey Yɛsu, kɛ beras kɛ beha, 
a vos ɛn na a tɛ̀ ɛn e ngyang, na a to vey na yɛn e Yɛrusalɛm. 

3Saulus a hwo kwɛngɛl mɛ mo, ko jeng de a wɔ́ bagat na Damaskus, remo-

remo negbey nehak de na yi e lagwi na pere lolo, na gwɔrɔ hɛ. 

4A gaba e vwel, ko a wok fwɔ hwak de gwa yang ɛ, “À Saul! À Saul! Yaga sɛ́ de 

hwó tak a me reyɔm arɛt?” 

5Saulus a yang ɛ, “E hwo à wà, à Darwey arɛt?” Fwɔ mo gwa toyo a yɛ, gwa 

ye, “A sé e me Yɛsu de hwó tak a me reyɔm. 

6Ko di, sogo, na hwo wɔ̀ yel e ji repomo mo. E hwomo, bê ha a hwo pyɛ de ya 

sé gbing-gbing hwo ra.” 

7Bemat de ba sé kyè tanga yɛ mo ba tumal e hwomo, a yang ɛn yɔɔt. Yɛn a 

wok fwɔ gwane mo, ko yɛn a tɔk di mwat hwak wɛt. 

8Saulus a sogo yi e vwel, a wunta bayis mɛ, ko a tɔk di pyɛ cak wɛt. Yaga ano, 

yɛn a hwɔlɔ hɛ na vwɔ vɔk e ji Damaskus. 

9A nàra bwók nepɔlɔ netat; ko e jeng o, a re kɛ a sɔ pyɛ cak wɛt. 

10Mwat-raà Yɛsu hwak á sè e Damaskus o, reza mɛ, à Hananiyas. Darwey a 

ha na yɛ e ji negwi-ywey, a yang ɛ, “À Hananiyas!” Hananiyas o a yang ɛ, “À 
Darwey, me à wot.” 

11Darwey o a yang ɛ, “Sogo, ci vɔk e lɔ Yuda, e hyok de be tâng hɛ, à Hyok Cik. 

Sede hwà wul hwomo, rangal hâ mwat hwak yi e repomô Tarsus de be tang ɛ, 
à Saulus. A sé ra won e hwomo. 

12A ga di e ji negwi-ywey mwat hwak de be tang ɛ, à Hananiyas a ga vey, ko a 

ga tɛ̀ vɔ mɛ e ra yɛ, yaga na a to toyo a yɛ na bɛrɛng jey mɛ.” 

13Hananiyas a toyo a yɛ, a ye, “À Darwey, bemat pyak ba ga há a me neha e ra 

mwat wane mo tanga e ra yerê gbɔng reyɔm de a ga tak a bemat mō 
e Yɛrusalɛm. 

14Begbɔng bepiris ba ga nɔng ɛ reto na a vey e repomo remo, na a ba vos mwa 

vemo de be re a hwo fongol, na a tɛ̀ ɛn e ngyang.” 

15Ko Darwey a yang ɛ, “Kyè zɔng, yaga ma ga kasa hɛ na a ra a me fwom. Ma 

ga kasa hɛ na a wɔ́ na bemat de ba sé BeYuda wɛt tanga begbɔng begwɔ̀m 
mɛn, na a to wɔ́ na BeIsrayɛl arɔng. Fwom mɛ mo gwɛ à gwô shara a bemat o 
reha hom, yaga na yɛn a bin tɔk reza hom. 

16Ko me pyɛ hom mê dura a yɛ mwa yerê reyɔm de a rɔda sɔ yaga me.” 

17E bama mo, Hananiyas a sogo, a kyè, ko a wɔ̀ yel e lɔ hane mo. A tɛ̀ vɔ mɛ 

e ra Saulus o, a ye, “À gwa hom Saul, Darwey Yɛsu a ga tomo me. A sé yɛ pyɛ 
mɛ de á dura a hwo tó mɛ e gwong de hwá sè kyè vey e ngamo. A ga tomo me, 
na me vey sɛlɛ hwo na hwo to bɛrɛng jey, na Gabik Dagwi he sɛ̀ reto e ra hwo 
arɔng.” 

18E ji jeng o, pyɛ cak sede gafosok ya pere gaba yi e bayîs Saulus o, ko a to 

hwo bɛrɛng jey. A sogo, ko ba tɛ̀ a yɛ batisma. 

19E bama de a ga re pyɛ́, gap mɛ ha to toyo a yɛ. 

Saulus a shara rehâ Dagwi e Damaskus 

Saulus a gwɛ̌ sangal nepɔlɔ tyɔng e hwomo e Damaskus na bemat-raà Yɛsu. 

20Remo-remo, a hwo shara rehâ Yɛsu e ji beduk re fongol, a tē, Yɛsu a sé Hwey 

Dagwi. 

21Mwa bemat de ba wok há mɛ ba langat hɛn hɛ́ tyɔng wɛt, ko yɛn a yâng 

bemɛn, “E mwat a womo de á kana sè e Yɛrusalɛm, de a tɛ̀ a vemo nepòt de 
be re a mwat wane mo, yɛ Yɛsu, fongol wɛt arɛt? A vey e ngamo na a vos 
bemat yerê vemo, na a tɛ̀ ɛn e ngyang, na a wɔ́ mɛ̀ na begbɔng 
bepiris wɛt arɛt?” 

22Ko e ji basa mɛ Saulus a hwɔtɔ nehywɛ bemat, ko há mɛ ha gwɛsɛ hɛ na reto 

sedesi. A dura a BeYuda de ba sé sangal e Damaskus kyɛrɛng, Yɛsu a sé Mwat 
de Dagwi a kasa na a sey bemat. Vit a mwat de a tɔk ra cuna na há mɛ. 

23E bamâ nepɔlɔ pyak, BeYuda ba wuna nu na bemɛn, na yɛn a wey na yɛ. 

24Ko Saulus a wok pyɛ de yɛn a sé simo be ra. Yɛn a kyě gyenges ruhûp 

repomo mo nagwi na naturuk, yaga na yɛn a bin mɔrɔ hɛ. 

25Ko bemât raa mɛ ba jut ɛ nabwalak, ba tɛ̀ ɛ e ji shap, ko ba gyira hɛ e repɔk 

jwa-pomo mo vɔk e ma het, na a hywit ɛ. 

Saulus e Yɛrusalɛm 

26Saulus a kyè vɔk e Yɛrusalɛm. Sede a wul hwomo, a simo na a wɔ̀ wuna hɛ 

na bemat-raà Yɛsu. Ko mwa hɛn yɛn a tɛ̀ bengyip mɛ, yaga yɛn a sey tsak o wɛt 
wɔgɔ, a ga tɛ́ ɛ mwat-raà Yɛsu wo mwin. 

27Ko Barnabas a vey sɛlɛ hɛ, a wɔ́ na yɛ na betom Yɛsu. A ha a yɛn gwong de 

Saulus á di Darwey Yɛsu jeng de á sè kyè vɔk e Damaskus, ko Darwey o á ha 
na yɛ. A to ha a yɛn gwong de Saulus o á shara a bemat rehâ Dagwi na yey 
ting e Damaskus o, ko á ra ano e ji rezâ Yɛsu. 

28Ko Saulus a sangal na yɛn, a kyě kyè e nedem detidetu e Yɛrusalɛm, ko a 

kyě shara rehâ Dagwi na yey ting e ji rezâ Darwey. 

29A ha, ko a tó cuna na BeYuda de ba ha relêm BeGirik. Ko yɛn a jāma na be 

mɔrɔ hɛ. 

30Jeng de begwa mɛ bemat-raa ba wok ano, yɛn a jut ɛ, yɛn a kyè na yɛ wɔ 

e Kaisariya, ko yɛn a tɛ̀ ɛ e gwong vɔk e Tarsus. 

31Yaga pyɛ́ yemo, bemât ekilisiya de ba sé e bavwêl Yudiya, na Galili, na 

Samariya yɛn a sɛ̀ gwong na yɛn a sangal tyang. Yɛn a gwɛ̌ gap; Gabik Jɛrɛ ha 
nɔng ɛn yey ting, ko yɛn a sap Darwey arɔng. Yaga ano, nepyak mɛn na gwɛsɛ 
hɛn. 

Bitrus a ra pyɛ̂ bes e Lida na Yafa 

32E jeng yane, Bitrus a kyě kyè e nedem detidetu. Tuhak, a wɔ́ e kerepomô 

Lida, na a wɔ̀ di bemât Dagwi de ba sé e hwomo. 

33Jeng de a wul, a man na mwat hwak de ba tang ɛ, à Ɛnɛyas. A sé mwât serɔ̂ 

gbɛrɛ̂k nedem, de a nàra e dyɛngɛ na serɔ mo neshey rwit. 

34Bitrus a yang ɛ, “À Ɛnɛyas, Yɛsu Kristi a sé tɛ̀ o tyang. Sogo, na hwo yong 

gwat mō.” E ji jeng, Ɛnɛyas a pere sogo. 

35Mwa bemat de ba sé sangal e Lida tanga e tyɛl Sharon ba di ɛ, ko yɛn a doyo 

na be raa Darwey Yɛsu. 

36E repomô Yafa, hwā hwak, mwat-raa, á sɛ̀ de ba tang ɛ, à Tabita. (Reza mo 

na relêm BeGirik ra sé, à Dorkas wɔgɔ, à Lyop.) A dopse ragas tomong rat, ko 
a sɛlsɛ bepɛng arɔng. 

37E rwa jeng yane, a hwo ro ɛ, ko a pere ku. Ba kus revin o, ko ba wɔ̀ tik rɛ e ji 

duk e lɔ̂ rak o. 

38Yi e Yafa vɔk e Lida a sé yikyik wɛt. Yaga ano, jeng de bemat-raà Yɛsu vê 

Yafa ba wok, Bitrus a sé e Lida, yɛn a tomo beras beba na be wɔ̀ yila hɛ. Yɛn a 
wɔ̀ shonong na yɛ, ba yang ɛ, “Gabɔk wɛt, vey dey-dey!” 

39Bitrus a sogo, ko a raa hɛn wɔ e Yafa. Jeng de a wul, ba kyè na yɛ vɔk e duk 

lɔ̂ rak o mo. Mwa bekuma repomo mo yɛn a gwɔrɔ hɛ, yɛn a sé tosho, yɛn a 
dúsa a yɛ yerê berugu detidetu de Dorkas o á kana tolo e jeng de á rɔngɔl tanga 
yɛn. 

40Ko Bitrus a paa ɛn mwa hɛn yi e duk o wɔ e majey, a ye guduruk, ko a ra won. 

E bama mo, a doyo vɔk na revîn hwā mo, a ye, “À Tabita, sogo!” A wunta bayis 
mɛ, ko jeng de a di Bitrus o, a sangal cik. 

41Bitrus a kaba a yɛ vwɔ, na a sɛlɛ hɛ na a tumal. Ano, a yila mwa bemat-raa 

tanga bekuma mo, ko a nára a yɛn hɛ kwen o. 

42Há mo ha pere shara hɛ e mwa yɛnɛ̂ repomô Yafa mo, ko bemat pyak ba tɛ́ 

ɛn bemat-raà Darwey. 

43Bitrus a gwɛ̌ sangal e hwomo e Yafa nepɔlɔ pyak. A sangal e lɔ mwât rugût 

bahwo hwak de ba tang ɛ, à Simɔn. 

Tomong Betom Yɛsu 10 
Bitrus tanga Korneliyus 

1WoRoma hwak á sè e Kaisariya, reza mɛ, à Korneliyus. Á sè gbɔng o wo 

bemât como e ji bemât comô lang o de ba tâng hɛ, à Lâng BeItalya. 

2Yɛ mwat o a raa Dagwi naka; yɛ tanga belɔ mɛ mwa yɛn a sap Dagwi. A to 

nɔngɔ̂s bepɛ̂ng BeYuda nɔrɔ na vɔ washak, ko a ragas won zang pyak. 

3Tuhak sede dyām tyat nahywegelek, ba dura a yɛ pyɛ cak e ji negwi-ywey. A 

di tom-lagwi wɛshɛrɛk a vey na yɛ, a yang ɛ, “À Korneliyus!” 

4Korneliyus o a shusha bayis mɛ e ra tom o, bengyip ba vo ɛ arɔng, ko a yâng 

ɛ, “À Darwey, e sɛ́ arɛt?” Tom-lagwi o a toyo a yɛ, a yang ɛ, “Dagwi a ga wok 
newon mō, a ga to di nenɔrɔ de hwó nɔngɔ̂s bepɛng. Yaga ano, a ga yong ɛ na 
a ra a hwo pyɛ de hwà rangal hɛ. 

5Ko di, a remo, tomo bemat vɔk e Yafa, na be wɔ̀ vey na mwat hwak de be tang 

ɛ, à Simɔn, reza mɛ rehak, à Bitrus. 

6A sé sangal e lɔ Simɔn de e ra fwôm rugût bahwo. Lɔ mɛ ha sé bagat na 

gworep.” 

7E bama de tom-lagwi o a yɛnɛ há hane, a kyè. Ko Korneliyus a yila bemât 

fwom mɛ beba tanga mwât como hwak de á sè gwining e ji bemat de be 
gyenges hɛ, womo de a raa Dagwi naka. 

8A ha a yɛn pyɛ̂ mwa de ya ga té, ko a tomo hɛn vɔk e Yafa mo. 

9Tuk het sede gwi e tē, bemat o yɛn a wɔ́ bagat na Yafa. E jeng o, Bitrus a tút 

e raduk na a wɔ̀ ra won. 

10Vyong ya kaba hɛ, ko a simo a sɛ̀ pyɛ́ na a re. Jeng de ba sé rɔɔ yong pyɛ́ mo, 

a hwo di pyɛ cak e ji negwi-ywey. 

11A di lagwi pyot, ko a to di pyɛ cak de ya sé sede gwogbɔng gwopyɛ banga. 

Ba sé gyira gwɛ vey e vwel e bato-kwɔng gwɛ banaas. 

12E ji gwɛ, Bitrus a di nezap ngyāma detidetu, na pyɛ́ gabaga tanga benon hey. 

13A wok fwɔ hwak de gwa yang ɛ, “À Bitrus, sogo! Yɛt ngyāma mo na hwo re.” 

14Bitrus a toyo mɛ, a ye, “Kée wey, à Darwey! Ma ga sang re pyɛ cak wɛt de ya 

sé kyiri e negwɔn mot kɛ de ya sé ligis.” 

15A to wok fwɔ mo gwa hanat na yɛ gbak, gwa ye, “Pyɛ de Dagwi a ga tɛ̀ yɛ jɛrɛ, 

hwo kwon jut yɛ, ya sé kyiri wɛt!” 

16Hemo ha té ano zang tat, ko e bama mo, ba to jut pyɛ mo vɔk e lagwi. 

17Jeng de a rɔɔ sé a Bitrus kpɛɛ e ra cap-hâ pyɛ de ba dura a yɛ mo, bemat de 

Korneliyus a tomo hɛn o yɛn a ga rangâl bemat kwɔn de lɔ Simɔn ha sɛ́, ko yɛn 
a tumal e ruhûp lɔ mo. 

18Yɛn a yila, ba rangal, “Mwat hwak de be tang ɛ, à Simɔn Bitrus a sé sangal 

e lɔ hemo arɛt?” 

19Jeng de Bitrus a sé rɔɔ tɔrɔng e ra pyɛ de ba dura a yɛ mo, Gabik Dagwi ha 

yang ɛ, “À Simɔn, bemat betat ba sé jāma hwo. 

20Sogo, na hwo gyirik vɔk na yɛn. Hwo tó yey nà raa hɛn wɛt, yaga a sé e me 

de ma tomo hɛn.” 

21Bitrus a gyirik wɔ̀ sɛ̀ bemat o, ko a yang ɛn, “E me de yin a sé jāma. Yin a vey 

yaga sɛ́ arɛt?” 

22Yɛn a toyo a yɛ, ba yang ɛ, “Wot a vey yi na gbɔng o wo bemât como hwak 

de be tang ɛ, à Korneliyus. A sé mwat rwat de e sap Dagwi. Mwa BeYuda arɔng 
be nɔng ɛ nerey. Tom-lagwi wo jɛrɛ á kana yang ɛ, yɛ a yila hwō vey e lɔ mɛ, 
yaga na yɛ a bin wok pyɛ de hwô ha a yɛ.” 

23Bitrus a yila bemat o vey e ji lɔ mo, ko yɛn a pɔl e hwomo. Nusû hwol, a kaba 

gwong tanga yɛn, ko begwa behak bemat-raa yi e Yafa ba raa hɛn. 

24Tuk het, yɛn a wul Kaisariya. Korneliyus a sé gyeng vey mɛn. A ga kana tula 

cang mɛ tanga begbɔng besa mɛ, ko yɛn a tula hɛn e ji lɔ mɛ. 

25Jeng de Bitrus a vey bagât yel e ji lɔ mo, Korneliyus a sey ɛ, ko a gaba e cât 

bol mɛ na a nɔng ɛ nerey. 

26Ko Bitrus a kaba a yɛ vwɔ, a yang ɛ, “Sogo, ma sé mwasi zɔng sede hwo.” 

27Bitrus a re nuyel e de ha na yɛ pere wɔ̀ yel e ji lɔ mo, ko a di bemat pyak de 

ba ga kana tula hɛn e hwomo. 

28A yang ɛn, “Yin pyɛ min, yin a tɔk, e ji negwɔn BeYuda a sé kyiri na WoYuda 

a wuna hɛ na mwât yere dyuk kɛ a wɔ́ e lɔ mɛ. Ko Dagwi a ga dura a me, me 
jut mwasi hwak a sé kyiri kɛ ligis wɛt. 

29Yaga ano, jeng de yin a tomo na me vey, ma ga vey sana tó cuna cak. Ko a 

remo kwong, ma sé rangal pyɛ de ya tɛ̀, yin a yila me.” 

30Korneliyus a toyo a yɛ, a yang ɛ, “Pɔlɔ hê naas yunung sede jeng yemo ngan 

dyām tyat nahywegelek, ma kana sè e lɔ hom e de râ won. Ko gòbok, mwat 
hwak de a tɛ̀ berugu de ba nɛp a tumal e nuyel hom, 

31ko a yang me, ‘À Korneliyus, Dagwi a ga wok won mō, a ga bare na nenɔrɔ 

de hwó nɔngɔ̂s bepɛng arɔng. 

32Tomo bemat vɔk e Yafa, na be wɔ̀ yila Simɔn de be to tang ɛ, à Bitrus. A sé 

sangal e lɔ Simɔn de e ra fwôm rugût bahwo. Lɔ mɛ ha sé bagat na gworep.’ 

33Yaga ano, ma tomo bemat dey-dey, na be vey yila hwo, ko a sé naka de hwà 

vey ano. Ko di a remo, wot à vemo mwa, wot a ga tula hot e nuyêl Dagwi, na 
wot a wok kayɛ pyɛ de Dagwi a nɔng o nu e ra yɛ, na hwo ha a wot.” 

Bitrus a shara Yɛgɛt Yat e lɔ Korneliyus 

34Bitrus a hwo ha na yɛn, a ye, “Mwin, ma di, Dagwi e kasa bemat yaga nerat 

mɛn wɛt! 

35Ko e sey kawɛ mwat de e sap ɛ, de e to ragas nerat, sede mwat mɛ, kɛ a sé 

yi e yɛ̌ yere ayi. 

36Yin a tɔk reha de Dagwi a tomo vɔk na BeIsrayɛl, e rɛ à Yɛgɛt Yat yemo ngan: 

Dagwi a ga gang-nshi na wot yi na Yɛsu Kristi de a vɔk reto e ra bemât mwa. 

37Yin a to tɔk gbɔng pyɛ de ya té e sevwêl Yudiya mwa. Ya susu e sevwêl Galili 

e bama de Yohana á kana yishi bemat be vey na be tɛ̀ a yɛn batisma. 

38Yin a to tɔk ha e ra gwong de Dagwi a kasa Yɛsu wo Nazarɛt, ko a tɛ̀ Gabik 

Jɛrɛ tanga reto mɛ re vey yel e ji mɛ. Yɛ Yɛsu mo á kana kyě kyè, á ragas pyɛ́ 
ryat, ko á kyě tɛ̀sɛ bemât mwa de bá sè e nɛ̂n retô gwɔ̀m cēng tyang, yaga 
Dagwi á sè tanga yɛ. 

39Wot a ga di mwa pyɛ́ de a ra e sevwêl BeYuda tanga e Yɛrusalɛm. Yɛn a jut 

ɛ, ko ba kak ɛ e ra cɔ́gɔt pere wɔ̀ ku. 

40Ko Dagwi a sene hɛ yi e reku e tuk hê tat, ko a tɛ̀ ɛ a dura a bemat tó mɛ. 

41A sé e kawɛ mwat de á di ɛ e jeng yane mo wɛt. Ko wot vemo de Dagwi a ga 

kana kasa hot, na wot a sè bemât nuha mɛ wot a di ɛ, ko wot a re na sɔ tanga 
yɛ e bama de a sene yi e reku mo. 

42A nɔng ot nu na wot a shara a bemat reha mɛ, na wot a to ha a bemat, e yɛ a 

mwat de Dagwi a tɛ̀ ɛ na a ra a bemat de ba sé beken na vemo de ba ga kushu 
shɔt. 

43Mwa bezarap Dagwi bà kana ha e ra yɛ wɔgɔ, Dagwi ê hàla a kawɛ mwat 

banɛn yi na retô rezâ Yɛsu mo, ka sede mwat o a tɛ̀ gap mɛ e ra yɛ.” 

Bemat yére dyuk ba sey Gabik Jɛrɛ arɔng 

44Jeng de Bitrus a rɔɔ ha neha nemo, Gabik Jɛrɛ ha hwo e ra mwa bemat de 

ba wok há mo. 

45Jeng de BeYuda de ba sé bemat-raa, vemo de ba kana vey tanga Bitrus yi 

e Yafa, ba di, Dagwi a ga nɔ̂ng bemat de ba sé BeYuda wɛt Gabik Jɛrɛ e nɔrɔ, 
yɛn a langat hɛn tyɔng wɛt. 

46Yaga yɛn a wok ɛn, ba sé ha na balem de yɛn a tɔk vɛ wɛt, yɛn a sé somo 

Dagwi arɔng. Ko Bitrus a ye, 

47“Bemat vemo yɛn a ga sey Gabik Jɛrɛ tyɛng sede wot. Mwat hwak a sɛ́ de ê 

ro na nshi na be tɛ̀ a yɛn batisma arɛt?” 

48Ko a nɔng nu be tɛ̀ a yɛn batisma e ji rezâ Yɛsu Kristi. Ano kwong, yɛn a ra 

won na yɛ, na a sangal e hwomo na yɛn nepɔlɔ tyɔng. 

Tomong Betom Yɛsu 11 
Bitrus a misang fwom de a ga ra 

1E jeng yane mo, betom Yɛsu tanga bwang bemat-raa e yɛnɛ̂ sevwêl Yudiya ba 

wok, bemat de ba sé BeYuda wɛt ba ga sey rehâ Dagwi. 

2Bemat behak ba sé de ba ye, ka sede mwât yere dyuk a hwo raa Yɛsu, ko a 

sé gbing-gbing be wɔ́ a yɛ e cwɛl. Jeng de Bitrus a toyo e Yɛrusalɛm, bemat o 
yɛn a hwo ɛ na neha detidetu, 

3ba yang ɛ, “Hwà wɔ̀ yel e ji lɔ̂ bemat beduk de ba ga wɔ́ a yɛn e cwɛl wɛt, ko 

hwà re pyɛ́ na yɛn!” 

4Yaga ano, Bitrus a hwo misang a yɛn yɛɛlɛl pyɛ̂ mwa de ya té, a pɛrɛ yi 

e susu mo, a ye: 

5“Ma sè e ji repomô Yafa e de râ won, ko bá dura a me pyɛ cak e ji negwi-ywey. 

Ma di pyɛ cak de yá sè sede gwogbɔng gwopyɛ banga. Bá sè gyira gwɛ yi 
e lagwi e bato-kwɔng gwɛ banaas, ko ya gyirik vey e dem de ma sè ɛ̀. 

6Sede ma ye ganga e ji mo, ma di nezap ngyāma detidetu, mwa na ngyāma rê 

banama, na pyɛ̂ gabaga tanga benon hey. 

7Ko ma wok fwɔ hwak de gwa yang me, ‘À Bitrus, sogo! Yɛt ngyāma mo na hwo 

re.’ 

8Ko ma toyo a yɛ, ma ye, ‘Kée wey, à Darwey! Vit a pyɛ cak de ya sé kyiri e ji 

negwɔn mot kɛ de ya sé ligis de ya ga sang yel e nu hom.’ 

9Fwɔ mo gwa to vey gbak yi e lagwi, gwa ye, ‘Pyɛ de Dagwi a ga tɛ̀ yɛ jɛrɛ, hwo 

jut yɛ, ya sé kyiri wɛt!’ 

10Hemo ha té ano zang tat, ko e bama mo, ba to jut pyɛ́ mo mwa vɔk e lagwi. 

11E ji jeng o, bemat betat de ba tomo hɛn vey na me yi e Kaisariya ba pom e lɔ 

de ma sè sangal ɛ̀. 

12Gabik Dagwi ha ha a me, me tó yey nà raa hɛn wɛt. Ano kwong, begwa mot 

bemat-raa vemo betyiimin yi e Yafa ba dopɛ̀ e me vɔk e Kaisariya. Ko jeng de 
wot a wul hwomo, wot a yel e lɔ̂ mwat wane mo. 

13A ha a wot gwong de a di tom-lagwi e tumal e ji lɔ mɛ, a yang ɛ, ‘Tomo bemat 

vɔk e Yafa na be wɔ̀ yila Simɔn de be to tang ɛ, à Bitrus. 

14Há de a rɔda ha a hwo ha rɔda tɛ̀ be sey neken mō tanga ne belɔ mō mwa.’ 

15E bama de ma hwo ha, Gabik Jɛrɛ ha hwo e ra bemat o, tyɛng sede remo de 

há kana hwo e ra wot e mɛsɛng o. 

16Ko ma bare na pyɛ de Darwey Yɛsu á kana ha wɔgɔ, ‘Yohana á kana tɛ̀sɛ a 

bemat batisma na nshi, ko Darwey ê tɛ̀ a yin batisma na Gabik Jɛrɛ.’ 

17Dagwi a nɔ̂ng bemat beduk vane mo nɔrɔ hining o de á kana nɔng ot e jeng 

de wot a sey tsak o na Darwey Yɛsu Kristi. Sede remo de a sé ano, me ma sé 
wǎ de mê bare, mê kyɛm na me ra retek na Dagwi arɛt?” 

18Jeng de yɛn a wok há hemo, yɛn a sǎ yuu, ko yɛn a hwo somo Dagwi, ba ye, 

“Wot a di, Dagwi a ga nɔ̂ng bemât yére dyuk gwong na be doyo yi e banɛn mɛn, 
na be to sey neken ne mwin.” 

Ekilisiya e repomô Antyokya 

19E bama de ba mɔrɔ Istifanus, ba hwo tak a bwang bemat-raa reyɔm arɔng. 

Yaga ano, yɛn a shara hɛn e nekwɔn detidetu. Behak ba kyè wɔ e tyɛl Finikya, 
behak wɔ e rezîk Kipirus, ko behak wɔ e gbɔng repomô Antyokya. Yɛn a kyě 
ha a BeYuda zɔng rehâ Yɛsu. 

20Bemat o behak de yɛn a sé yi e Kipirus tanga Kirene yɛn a kyè vɔk 

e Antyokya, ko yɛn a hwo shara a bemat de ba sé BeYuda wɛt Yɛgɛt Yat e ra 
Darwey Yɛsu arɔng. 

21Darwey a sɛlɛ hɛn, a nɔng ɛn reto, ko bemat pyak de ba wok há mɛn yɛn a 

sey tsak o, ko yɛn a doyo na be raa Darwey Yɛsu. 

22Bemât ekilisiya e Yɛrusalɛm yɛn a wok pyɛ́ de ya té e Antyokya, ko yɛn a tomo 

Barnabas wɔ e hwomo. 

23Jeng de a wul, ko a di fwom de Dagwi a ra yi na nerat mɛ, a vɔk yey pyɛng. A 

ha a yɛn, yɛn a re nuyel na vɔ̂k yey ting, na yɛn a to raa Darwey na yey mɛn 
mwa. 

24Yɛ Barnabas o á sè mwat rwat de Gabik Jɛrɛ há vɔk reto e ra yɛ, ko á sey 

tsak o na Dagwi sana tô yey. E jeng o, bemat pyak bá hwo raa Darwey Yɛsu. 

25A vane ano, Barnabas a kyè vɔk e repomô Tarsus, na a wɔ̀ jāma Saulus. 

26Jeng de a sɛ̀ ɛ, a vey na yɛ e Antyokya. Yɛn a sangal e hwomo na bemât 

ekilisiya mo shey hining burang, ko yɛn a basa a bemat pyak rehâ Dagwi. A sé 
e repomô Antyokya mo de ba tānga hwo yishi bemat-raa, à Bemat-Raà Kristi. 

27E jeng yane, bezarap Dagwi behak ba sogo yi e Yɛrusalɛm vɔk e Antyokya. 

28Hwak e ji mɛn de ba tang ɛ, à Agabus a sogo e tumal, ko yi na retô Gabik 

Dagwi a hwo há a bemat pyɛ de ya rɔda ba té wɔgɔ, vyong vyes sizɔng ya rɔda 
hwo e jêy mwa. (Ko di, vyong o yá hwo e jeng de Kalaudiyus á sè Da vwel 
BeRoma.) 

29Ko bemat-raa mo yɛn a yong ɛ̀ na kawɛ e ji mɛn a nɔng pyɛ de ya sé tyɛng na 

gap mɛ, na be tomo sɛlɛ vɔk na begwa mɛn bemat-raa de ba sé e sevwêl 
Yudiya. 

30Yɛn a ra ano mo, ko yɛn a tomo sɛlɛ mɛn o vɔk na bemakûk ekilisiya e vɔ 

Barnabas tanga Saulus. 

Tomong Betom Yɛsu 12 
Gbɔng Gwɔ̀m Herodes a tak a bemat-raa 

1E rwa jeng yane, Gbɔng Gwɔ̀m Herodes a hwo tak a bemât ekilisiya behak 

reyɔm. 

2A tɛ̀ be mɔrɔ Yakɔp, gwa Yohana, na wal. 

3Sede a di, pyɛ de a ra ya pɛngɛ a BeYuda yey, a re nuyel, ko a tɛ̀ be vo Bitrus 

arɔng. Pyɛ mo ya té e jeng Nzem Kpam-tuk Sana Géy-sing. 

4Bama de ba vo Bitrus o, ba tɛ̀ ɛ e lɔ̂ ngyang, ba tɛ̀ bemât como benaas be 

gyeng ɛ. Kahɛ tuk be segsa bemât como mo zang naas. Ko Herodes a yong 

e yey mɛ wɔgɔ, e bamâ Nzem Gyilsit Nelɔ BeIsrayɛl ê vey na Bitrus o e jey, na 
be ra a yɛ shɔt e nuyêl bemât mwa. 

5Yaga ano, ba gyeng Bitrus e hwomo e lɔ̂ ngyang. Ko bemât ekilisiya ba sé ra 

won na yey mɛn mwa, yaga na Dagwi a sɛlɛ hɛ. 

Ba hàla Bitrus yi e lɔ̂ ngyang 

6Tuhak, Herodes a yong ɛ̀ na a ba vey na Bitrus o, na be ra a yɛ shɔt e nusu 

hwol o. Nabwalak o, Bitrus a sé e de nevwa e tê bemât como beba. Yɛn a rɔgɔs 
hɛ na ngyang bya, ko bemât como behak ba sé e ruhup e de gyêng lɔ̂ ngyang o. 

7Gòbok, tom-lagwi hwak a pere tumal e hwomo, ko negbey na lolo e keduk 

ngyang o. Tom o a fala Bitrus e hagat mɛ, a sene hɛ, ko a yang ɛ, “Sogo dey!” 
Ngyang de bá kana tɛ̀ a yɛ ya pere gaba yi e vɔ mɛ. 

8Tom-lagwi o a to yang ɛ, “Rɔgɔs gworugu mō; tɛ̀ bekpatak mō!” Bitrus a ra ano, 

ko tom o a yang ɛ, “Tɛ̀ pyɛ banga mō, na hwo raa me!” 

9Bitrus a raa hɛ pere wɔ̀ nusu yi e lɔ̂ ngyang o. A sé a yɛ sede a di pyɛ yemo 

e ji negwi-ywey, a tɔk kɛ pyɛ de tom-lagwi o a sé ra ya sé mwin wɛt. 

10Yɛn a kwey bemât gyêng lɔ̂ ngyang o vê mɛsɛng, ko ba to kwey behak. 

E yɛnɛ mo, yɛn a pom e ruhup de ba yong gwɛ na dyam, gwomo de gwa kwey 
cik vɔk e ji repomo. Ruhup o gwa wunta hɛ pyɛ gwɛ yaga yɛn, ko yɛn a nusu 
hɛn e gwɛ. Sede yɛn a ga kyè lyoshô hyôk repomo mo hining, ko remo-remo, 
tom-lagwi o a hàla hɛ. 

11Bitrus a tumal e hwomo, ko nehywɛ mɛ na toyo a yɛ, a ye, “Ma tɔk a remo, 

pyɛ de ya té ya sé negwi wɛt! Darwey a ga tomo tom-lagwi mɛ na a vey sey ɛ̀ 
me yi e vɔ Herodes, na a to pat me yi e mwa reyɔm de BeYuda ba tɛ̀ e yey mɛn 
na be tak a me.” 

12Jeng de a ga yang ɛ wɛng-wɛng, a hwo kyè vɔk e lɔ Marya nêng Yohana, de 

ba tang ɛ, à Markus arɔng. E hwomo, bemat pyak ba ga kana tula hɛn, ba sé 
ra won. 

13Bitrus a kwɔgɔt rwi ruhup, ko hwông fwôm lɔ mo hwak de ba tang ɛ, à Roda 

a vey na a ba simo yíla mo. 

14Jeng de a wok fwɔ̂ Bitrus, a pere tɔk gwɛ. Yey mɛ ya pɛngɛ sizɔng, ko a to 

tele vɔk e ji lɔ mo sana wunta rwi ruhup o, a yang ɛn, “Bitrus a sé e rwi ruhup!” 

15Yɛn a toyo a yɛ, yɛn a yang ɛ, “E tang o how ayi!” Sede hwong o a shonong 

wɔgɔ, há de a ha ha sé ano, ko yɛn a ye, “A sé e tom-lagwi de e gyenges hɛ.” 

16Ko Bitrus a re nuyel na kwɔgɔ̂t rwi ruhup o. E yɛnɛ mo, yɛn a wɔ̀ wunta gwɛ, 

ko jeng de yɛn a di ɛ, a yang ɛn kpɔrɔk. 



1779 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

17A nára vwɔ mɛ e gwi na yɛn a sǎ yuu, ko a misang a yɛn gwong de Darwey a 

pat ɛ yi e lɔ̂ ngyang. A to yang ɛn, “Há in a Yakɔp tanga bwang begwa mot 
há mo.” Ano, a sogo, a nára hɛ vɔk e kwɔn hak. 

18Sede gasi ha ye gbey, lwɛ́lɛ gwa sogo e hwomo e lɔ̂ ngyang o tyɔng wɛt. Mwa 

bemât como mo yɛn a hwo rangsâl bemɛn pyɛ de ya té na Bitrus o. 

19Herodes a tɛ̀ be jāma hɛ, ko ba tɔk sɛ̀ ɛ wɛt. Ko a rangsâl bemât gyeng o pyɛ 

de ya té mo ngyɛ̄k-ngyɛk. Ko yɛn a tɔk ha pyɛ cak wɛt. Yaga ano, a tɛ̀ be mɔbɔs 
hɛn. E jeng o, Herodes a sogo yi e sevwêl Yudiya, a wɔ́ e repomô Kaisariya, ko 
a sangal e hwomo jeng cak. 

Rekû Herodes 

20Herodes á kana kyě ra nu na bemât bapomô Tur na Sidɔn. Yɛn a wuna hɛn 

na yɛn a wɔ̀ di ɛ. Ko yɛn a tānga wɔ̀ man nu na Bilastus de a sé gbɔng o wo lɔ 
gwɔ̀m, na a sɛlɛ hɛn. Ko yɛn pyak ba sogo wɔ na Herodes, na yɛn a jāma sangâl 
netyang na yɛ. Yɛn a ra ano, yaga pyɛ̂ re de yɛn e sangal mɛ̀ ye yís yi e sevwêl 
gbɔng gwɔ̀m o. 

21Herodes a kwɔrɔ a yɛn tuk véy o. Sede tuk o ha vey, a tɛ̀ gworugû negwɔm 

mɛ gworwat, a wɔ̀ sangal mɛ̀ e ra gwofwa negwɔm mɛ, ko a ha na bemat de ba 
tula hɛn o mwa. 

22Bemat o ba gbɔ, ba tē, “Fwɔ mo gwa sé fwɔ̂ dagwi hwak, gwa sé gwô 

mwasi wɛt!” 

23Remo-remo, tom-lagwi Darwey a tɛ̀ a ro ɛ, yaga a nɔ̂ng Dagwi nerey wɛt. 

Bekǔt ba hwo re rebek mɛ, ko a ku. 

24Ko ba re nuyel na sharâ rehâ Dagwi, ko bemat pyak ba sey tsak o na rɛ. 

25Barnabas na Saulus yɛn a yɛnɛ fwom mɛn e Yɛrusalɛm, ko yɛn a toyo wɔ 

e Antyokya. Yɛn a jut Yohana tanga yɛn, yɛ womo de ba to tang ɛ, à Markus. 

Tomong Betom Yɛsu 13 
Ba kasa Barnabas na Saulus 

1E ji ekilisiya wo Antyokya, bezarap Dagwi tanga bemât basa bá sè e hwomo. 

Yɛn vɛ, à Barnabas, na Simɛyɔn de ba yila hɛ à Mwat Swi, na Lukiyus de a yi 
e Kirene, na Manayɛn de yɛn á ras na Herodes, hwak e ji begbɔng begwɔ̀m 
betat, tanga Saulus. 

2Tuhak, jeng de yɛn a tula hɛn na be re a Darwey fongol, na be to tik rê pyɛ́, 

Gabik Jɛrɛ ha yang ɛn, “Tik a me hin detu Barnabas na Saulus, yaga na be ra 
fwom de ma ga yila hɛn yaga gwɛ.” 

3Ano kwong, bemat-raa mo ba tik rê pyɛ́, yɛn a jut Barnabas na Saulus, ba tɛ̀ 

vɔ mɛn e ra yɛn, ko ba tɛ̀ ɛn e gwong. 

Barnabas na Saulus e rezîk Kipirus 

4Sede remo de Gabik Jɛrɛ ha tomo Barnabas na Saulus na be wɔ̀ ra fwom o, 

yɛn beba mo ba kyè vɔk e repomô Selekya. Yi e hwomo, yɛn a yel e dwa-nshi, 
yɛn a kyè vɔk e rezîk Kipirus. 

5Jeng de yɛn a wul rezik o, yɛn a wɔ́ e repomô Salamis, yɛn a kyě shara rehâ 

Dagwi e beduk re fongôl BeYuda. Yɛn a vɔk ɛ̀ Yohana Markus sede mwât sɛlɛ 
mɛn. 

6Yɛn a kyě kyè be kwey e tê rezik o pere vɔk e repomô Pafɔs. E hwomo, yɛn a 

man na WoYuda hwak de a vyoshon, reza mɛ, à Bar-Yɛsu. A to kwɛlsɛng bemat 
wɔgɔ, yɛ a sé zarap Dagwi. 

7A sé sâ gwɔmna rezik o, yɛ de ba tang ɛ, à Sɛrgiyus Bulus. Yɛ gwɔmna mo a 

vɔk tɔ́k tyɔng wɛt. Tuhak, a tomo be yila a yɛ Barnabas na Saulus, yaga a simo 
a wok hâ Dagwi. 

8Ko yɛ mwât vyoshon wane mo de ba tang ɛ na relêm BeGirik, à Elimas a ra 

retek na yɛn, a jāma na a doyo gwɔmna mo yi e gwông raa. 

9Ano, Gabik Jɛrɛ ha sɛ̀ reto e ra Saulus de ba to tang ɛ, à Bulus. A sɛt bayis mɛ 

gbir e ra mwât vyoshon o, 

10a yang ɛ, “À hwo hwêy gwɔ̀m cēng! Hwà sé wo repugû kayɛ pyɛ de ya sé ryat! 

Yey mō ya sila na kayɛ yerê setɔgɔs na neves. Hwô sang tik nà tē net a gwòng 
Darwey de ba sé cik wɛt arɛt? 

11Dagwi ê tabak hwo a remo. Hwô sè bwók, hwô to tɔk di negbey gwi wɛt yaga 

jeng.” E ji jeng o, gbɔng lwīl gwa hwo e ra yɛ, ko a kyě mɔgɔm na vɔ, a jāma 
mwat de ê hwɔlɔ a yɛ vwɔ. 

12Sede gwɔmna mo a di pyɛ de ya ga té, a tɛ́ ɛ mwat-raa, yaga bása de ha sé 

e ra Darwey Yɛsu ha tɛ̀ ɛ a langat hɛ sizɔng. 

BeBulus e Antyokya wo Pisidya 

13BeBulus ba sogo yi e Pafɔs, yɛn a yel e dwa-nshi, ko yɛn a kyè vɔk e repomô 

Pɛrgɛ e sevwêl Pamfilya. Yohana Markus a hàla hɛn e hwomo, a to ɛ vɔk 
e Yɛrusalɛm. 

14Yi e Pɛrgɛ yɛn a kwey wɔ e Antyokya wo Pisidya. Tuk Shábat, yɛn a yel e duk 

re fongol, ko ba sangal. 

15E bama de mwat hwak a basa a bemat o yi e Bwok-basa Badu tanga yi 

e neha bezarap Dagwi, bemât nuyêl duk re fongol o ba tomo na há vɔk na 
BeBulus wɔgɔ, “À begwa, ka sede yin a vɔk há de hê gwɛ̌ a bemat gap, ko ci 
há in hɛ.” 

16Bulus a sogo, a nára vwɔ mɛ, a yang ɛn, “À yin BeIsrayɛl na yin bemât yére 

dyuk de yin e re a Dagwi fongol, wet in betong na me. 

17A raane, Dagwi de BeIsrayɛl be re a yɛ fongol à kana kasa bedabeda mot na 

be sè bemɛ. E jeng de yɛn à sè bekɛnɛt e sevwêl Misra, a tɛ̀ ɛn be tɛ́ ɛn yere 
ryey o. À dura a yɛn gbɔng retô mɛ e jeng de à kyè na yɛn yi e sevwel sane mo. 

18Ko à niri na negwɔn mɛn e hey neshey kuru banaas (40). 

19Jeng de yɛn à wul Kanaan, à re yére bemat tyaama na como, ko à nɔ̂ng bemat 

mɛ bavwel mɛn o na be tɛ́ ɛn benap mɛn. 

20Pyɛ́ mo mwa yà re sede neshey naga benaas na kuru batungun (450). 

“E bama mo, Dagwi à kasa bemat na be sè vê nuyel mɛn pere vey e jeng 
Samwɛl de à sè zarap Dagwi. 

21E jeng o, bemat o bà rangal na be nɔng ɛn gbɔng gwɔ̀m. Ko Dagwi à kasa 

Saul, hwêy Kish wo yerê Bɛnyamin. Yɛ mo à re negwɔm e ra yɛn neshey kuru 
banaas. 

22E bama de Dagwi à pat Saul yi e negwɔm o, à tɛ̀ Davit a tɛ́ ɛ gbɔng gwɔ̀m 

mɛn. Há de à ha e ra yɛ a het ngan: ‘Ma ga sɛ̀ Davit, hwêy Yɛsɛ, de a sé mwat 
de e pɛngɛ a me yey. Yɛ a rɔda ra mwa pyɛ́ de me simo na a ra.’ 

23A raane, Dagwi à kana sira hɛ, ê jut mwat yi e yére Davit, na a sè Mwât Sêy 

BeIsrayɛl. Yɛsu a sé mwat wane mo. 

24Gyam na Yɛsu mo a vey, Yohana á kana basa a BeIsrayɛl mwa wɔgɔ, yɛn a 

doyo yi e banɛn mɛn, na be tɛ̀ a yɛn batisma. 

25Sede jeng yɛnɛ̂ fwom mɛ ya vey bagat, Yohana mo á rangâl bemat o, ‘Yin 

e bare, ma sé wà arɛt? Ma sé yɛ wane wɛt de yin a sé gyeng ɛ. Ko di, mwat o 
a sé kyè vey e bama hom, ko ma ka vey na me viri batsɛ̂p bekpatak mɛ wɛt!’ 

26“À begwa hom, yin de yin a sé yére Abraham, na yin bemât yére dyuk de yin 

e re a Dagwi fongol: A sé vey na wot de Dagwi a ga tomo na reha e ra gwong 
de ê sey neken mot. 

27Bemât Yɛrusalɛm na bemât nuyel mɛn yɛn á tɔk yerê mwat de Yɛsu a sé wɛt. 

Kahɛ Tuk Shábat be basa neha bezarap Dagwi e beduk re fongol, ko neha mo 
ná sè a yɛn wɛshɛrɛk wɛt. Ko mwin, yɛn á sila nɛ e jeng de yɛn á yɛrɛ a Yɛsu 
shɔt reku. 

28Ko mwa ano de yɛn á sɛ̀ pyɛ cak de ya jam na be yɛrɛ a yɛ shɔt reku wɛt, yɛn 

á ra won na Pilatus na a tɛ̀ be mɔrɔ hɛ. 

29A sé ano de yɛn a ra mwa pyɛ́ de bà kana jɛk e ra yɛ e Bwok-basa Dagwi. 

Ano, yɛn á gyirik hɛ yi e ra cɔ́gɔt-kak, ko bá lɛrɛ hɛ e sak. 

30Ko Dagwi á sene hɛ yi e reku. 

31Nepɔlɔ pyak Yɛsu mo á dura a bemat de bá kana raa hɛ yi e Galili wɔ 

e Yɛrusalɛm tó mɛ. E yɛn vɛ de, a remo, ba sé ha a bemat mot e ra pyɛ́ de yɛn 
á kana di, ko yɛn á to wok e jeng yane mo. 

32-33“Ano kwong, wot a sé ha a yin Yɛgɛt Yat wɔgɔ: Dagwi a ga sene Yɛsu yi 

e reku. Yi ano, a ga sila há de à kana sira a bedabeda mot, ko a ga sila hɛ yaga 
wot nèy mɛn. E Bwok-basa Lɛlɛ e retin o rê neba, bà jɛk wɔgɔ: “ ‘Hwà sé Hwey 
hom. Yunung ma ga tɛ́ me Da mō.’ 

34“Ko Dagwi à kana ha e ra sene Hwey mɛ yi e reku, yaga na he sang bɔsɔ wɛt; 

a ha ano na neha nemo ngan: “ ‘Ma rɔda nɔng in nenɔrɔ nemo de na sé jɛrɛ, 
de na to sé ne mwin, nemo de mà kana sira e ra nɛ wɔgɔ, mê nɔ̂ng Davit nɛ.’ 

35“E kwɔn o hak, bà to jɛk ngan: “ ‘Hwô simo na mwât fwom mō de a sé jɛrɛ a 

ku na a bɔsɔ wɛt.’ 

36“E jeng de Davit à sè na neken, à ragas pyɛ́ de yà kana sè e yêy Dagwi. 

E bama mo, à ku, bà lɛrɛ hɛ e dem de bà lɛsɛ ɛ̀ bedabeda mɛ, ko revin mɛ rà 
bɔsɔ. 

37Ko Yɛsu de Dagwi á sene hɛ yi e reku á bɔsɔ wɛt. 

38-39À begwa, me simo na yin a tɔk pyɛ yemo ngan: A sé yi na Yɛsu de ba sé 

shara a yin reha wɔgɔ, Dagwi e halsa a bemat banɛn. Be viri kawɛ mwat de a 
tɛ̀ gap mɛ e ra Yɛsu mo washak yi e banɛn mɛ mwa. Pyɛ ma yemo de Badu 
Mose bà kana vɔk reto na be ra wɛt. 

40Tē in naka, pyɛ́ de bezarap Dagwi bà kana ha ye kwon té na yin wɛt: 

41“ ‘Wok in, à yin de yin e byɛs Dagwi! Tik na yin a langat hin gyam na yin a 

weres! Yaga ma rɔda ra pyɛ cak e nepɔlɔ min, yemo de yin ê sang sey tsak o 
na yɛ wɛt, mwa ano de mwat hwak ê ha a yin e ra yɛ.’ ” 

42Jeng de Bulus na Barnabas yɛn a sogo yi e duk re fongol o, bemat o ba rini 

hɛn, na yɛn a to toyo e Tuk Shábat de he kyè vey, na be gwɛ̌ ha a yɛn e ra 
pyɛ́ mo. 

43E bama de bemat o ba gasang hɛn, pyak e ji BeYuda mo tanga pyak e ji 

bemât yére dyuk de bá kana hwo raa negwɔn BeYuda de ba raa Dagwi naka, 
ba raa Bulus na Barnabas o. BeBulus o ba ha a yɛn, ko ba shonong e ra yɛn 
na yɛn a re nuyel e de tɛ́sɛ gap mɛn e ra Dagwi de e dúsa a yɛn nerat mɛ. 

44E Tuk Shábat het o mo, bwang o tyɔng na bemât repomo mo mwa ba tula 

hɛn na yɛn a bin wok rehâ Darwey. 

45Sede BeYuda ba di bagyɛng bemat o, ko yɛn a sila na repugu. Yɛn a hwo ra 

cuna na neha de Bulus a sé ha, yɛn a to lashe reza mɛ. 

46Ko Bulus na Barnabas ba toyo a yɛn na há na yey ting, ba ye, “Á sè gbing-

gbing na wot a tānga ha a yin rehâ Dagwi e susu mo. Ko a remo de yin a ga 
kyɛ́ in rɛ, ko yin a jut bato min, yin a vey na yin a sɛ̀ neken gbak-gbak wɛt, wot 
à vemo wot ê tik in na wot a wɔ̀ ha a bemât yére dyuk reha mo. 

47Yaga pyɛ ma yemo de Dagwi a nɔng ot nu na wot a ra: “ ‘Ma ga tɛ̀ na hwo tɛ́ o 

negbey vɔk na bemât yére dyuk, yaga na Dagwi a sey nekên bemât jêy mwa yi 
na hwo.’ ” 

48Jeng de bemât yére dyuk o ba wok ano, yɛn a vɔk yey pyɛng, ko yɛn a somo 

hâ Darwey. Ko mwa vemo de Dagwi à kana kasa na be sey neken gbak-gbak, 
yɛn a tɛ́ ɛn bemat-raa. 

49Rehâ Darwey ra shara hɛ e yɛnɛ̂ sevwel o mwa. 

50Ko BeYuda ba hwo tɔgɔs begbɔng o e ji beha behak de ba re a Dagwi fongol, 

tanga bemât nuyêl repomo mo. Yɛn a sogo nehywɛ bemat o, ba tɛ̀ ɛn na yɛn a 
hwo tak a Bulus na Barnabas reyɔm, ko yɛn a ro ɛn yi e yɛnɛ̂ sevwel mɛn o. 

51Yaga ano, BeBulus o ba pagat búm de gwa dyɛng e bol mɛn, na be dura mɛ̀, 

ba kyɛ́ ɛn pyɛ de yɛn a ra. Ano, yɛn a sogo, yɛn a kyè vɔk e repomô Ikonyum. 

52Bemat-raa e Antyokya mo yɛn a vɔk yey pyɛng sizɔng, ko Gabik Jɛrɛ ha vɔk 

reto e ra yɛn arɔng. 

Tomong Betom Yɛsu 14 
BeBulus e Ikonyum 

1E repomô Ikonyum, Bulus na Barnabas yɛn a wɔ̀ yel e duk re fongôl BeYuda, 

sede remo de ba tɔ́k ɛn mɛ̀. Há de yɛn a ha mo ha vɔk reto tyɔng wɛt, ha pere 
wɔ̀ tɛ̀ BeYuda na bemât yére dyuk pyak ba tɛ́ ɛn bemat-raa. 

2Ko bwang BeYuda de ba kyɛ́ ɛn nà sey tsak o mo ba tɔgɔs bemât yére dyuk, 

ko ba sow a yɛn sɔng e jim, yaga na yɛn a ra repugu na bemat-raà Yɛsu. 

3Bulus na Barnabas yɛn a ros e hwomo; yɛn a ha a bemat na yey ting e ra 

Darwey, yɛ de e dura a bemat nerat mɛ. Ko Darwey o a dura a bemat wɔgɔ, há 
de BeBulus o ba sé shara ha sé tsak o. A dura ano yi na pyɛ̂ langat na pyɛ̂ bes 
de yɛn a ra yi na reto de a ga nɔng ɛn. 

4Bemât repomo mo ba gas ɛn zang ba: Behak ba raa BeYuda, ko behak ba raa 

betom Yɛsu. 

5A vane ano, bemât yére dyuk, na BeYuda, mwa na bemât nuyel mɛn yɛn a 

man nu na yɛn a tak a BeBulus o reyɔm, na be tó ɛn na beta na be mɔbɔs hɛn. 

6Jeng de betom Yɛsu mo ba wok hywɛ́ mo, yɛn a tele vɔk e bapomô Listira na 

Dɛrbɛ e sevwêl Likawonya, ko yɛn a kyě kyè e nebapomo de na gwɔrɔ vɛ. 

7Yɛn a re nuyel na sharâ Yɛgɛt Yat e hwomo. 

BeBulus e Listira na Dɛrbɛ 

8E repomô Listira, mwat hwak á sɛ̀ de á sè nà bol; yimo e tɔ́ mɛ a ga sang mara 

kwɛngɛl wɛt. 

9Yɛ mwat o a wok pyɛ de Bulus a sé ha. Sede Bulus a bɛrɛng hɛ gbir, a di, 

mwat o a ga sey tsak o, bê tɔk tɛ̀ ɛ tyang. 

10Yaga ano, a ye ngyat, a yang ɛ, “Sogo e tumal!” Mwat o a gyili e tumal, ko a 

hwo kyě kyè. 

11Sede bagyɛng bemat de ba sé e hwomo ba di pyɛ de Bulus a ra mo, yɛn a 

gbɔ na relêm BeLikawonya, ba ye, “Bedagwi ba ga gyirik vey na wot e ji babêk 
bemasi!” 

12Yɛn a yila Barnabas, à Zeyus, ko yɛn a yila Bulus, à Hɛrmɛs, yaga e yɛ wɛ de 

a sé mwât nuyêl há mo. 

13Duk sekwît Zeyus wa sé bagat e mâ repomo mo. Ko gwɔ̀m sekwit o a vey na 

bemus tanga yerê bèlɛlɛ de ba yong na bejamuk e ruhûp repomo, ko a ye, yɛ 
na mwa bemat o yɛn e simo be nára vɛ sede nenɔrɔ̂ yas vɔk na BeBulus o. 

14Jeng de Barnabas na Bulus yɛn a wok ano, yɛn a hama berugu mɛn, yɛn a 

tele vɔk e tê regyɛng bemat o, yɛn a gbɔ, ba tē, 

15“À besa, yaga sɛ́ de yin a sé ra ano arɛt? Wot a sé bemasi zɔng tyɛng sede 

yin arɔng! Wot a vey shara a yin Yɛgɛt Yat, yaga na yin a doyo neyey min yi 
e de ragâs sekwit de sa vɔk nerat nehak wɛt, na yin a raa Dagwi de a vɔk neken. 
A sé e yɛ wɛ de à kana yong lagwi, na jey, na gworep, tanga mwa pyɛ́ de ya sé 
e ji yɛ̄. 

16A raane, à simo a mwa yére bemât jey ye raa begwong de ba jam a yɛ̄. 

17Ko kayɛ jeng, nerat de e ragas ne dúsa a bemat, yɛ wɛ a sé Dagwi. A sé e yɛ 

de e tɛ̀sɛ rwak wo rop, ko e nɔngɔs hin pyɛ̂ hwiri e jeng yɛ̄ detidetu; e nɔngɔs 
hin pyɛ̂ re, ko e tɛ̀sɛ neyey min ne pɛngɛ arɔng.” 

18Mwa ano de betom Yɛsu mo ba ha a yɛn neha nemo, a sé a yɛn gbang 

tyɔng wɛt na yɛn a dul regyɛng bemat o nà nára a yɛn nenɔrɔ̂ yas de be yɛt. 

19Ko BeYuda behak ba yi e Antyokya wo Pisidya na Ikonyum. Yɛn a hwo hwɔtɔ 

nehywɛ bemat o na be raa há mɛn, ko yɛn a tó Bulus na beta. Ko ba hwɔlɔ hɛ 
vɔk e bamâ repomo, yaga yɛn a bare, a ga ku. 

20Ko jeng de bemat-raa ba wɔ́ e dem de Bulus o á sè ɛ̀, yɛn a gwɔrɔ hɛ, ko a 

hwo sogo, a to kyè wɔ̀ yel e ji repomo mo. Tuk het, yɛ tanga Barnabas yɛn a 
hàla repomo mo vɔk e Dɛrbɛ. 

BeBulus ba to ɛn vɔk e Antyokya wo Sirya 

21Bulus na Barnabas yɛn a shara Yɛgɛt Yat e repomô Dɛrbɛ, ko yɛn a tɛ̀ bemat 

pyak be tɛ́ ɛn bemat-raà Yɛsu. E bama mo, yɛn a to ɛn e Listira, na Ikonyum, 
na Antyokya wo Pisidya. 

22E kahɛ kwɔn de yɛn a wɔ́, yɛn a gwɛsɛ a bemat-raa gap, ko yɛn a shonong 

e ra yɛn na yɛn a re nuyel na yey ting e gwông raa. Yɛn a yang ɛn, “A sé gbing-
gbing na wot a sɔ reyɔm detidetu gyam na wot a de yel e Segwɔm Dagwi.” 

23E kawɛ ekilisiya, yɛn a kasa a yɛn bemakuk. E bama de yɛn a ra won, na be 

tik rê pyɛ́ arɔng, yɛn a tik ɛn e vwɔ̂ Darwey, de bemat o ba tɛ̀ gap mɛn e ra yɛ. 

24Yɛn a sogo, ko yɛn a kwey e sevwêl Pisidya wɔ e sevwêl Pamfilya. 

25Ko jeng de yɛn a ha a bemat rehâ Dagwi e repomô Pɛrgɛ, yɛn a gyirik vɔk 

e repomô Ataliya. 

26Yi e hwomo, yɛn a yel e dwa-nshi, ko yɛn a to ɛn vɔk e Antyokya wo Sirya. Á 

sè kwɔn a hane de bá kana tik ɛn e vwɔ̂ Dagwi na a dura a yɛn nerat mɛ e de 
ragâs fwom de yɛn a mɛsɛ̂ng yɛnɛ gwɛ. 

27Jeng de yɛn a wul e hwomo, yɛn a yila bemât ekilisiya na be wɔ̀ tula hɛn. Yɛn 

a ha a yɛn e ra pyɛ̂ mwa de Dagwi a ga ra yi na yɛn. Ko yɛn a ha a yɛn, Dagwi 
a ga wunta a bemât yére dyuk gwong na be tɔk sey tsak o na yɛ arɔng. 

28Yɛn a ros e hwomo na bemat-raa mo. 

Tomong Betom Yɛsu 15 
Tulâ betom Yɛsu na bemakuk e Yɛrusalɛm 

1E jeng yane mo, bemat behak ba vey yi e Yudiya vɔk e repomô Antyokya. Yɛn 

a hwo basa a begwa mɛn bemat-raa wɔgɔ, “Ka sede ba tānga wɔ́ a yin 
e cwɛl wɛt tyɛng na negwɔn de Mose à kana basa, ko Dagwi ê tɔk sey neken 
min wɛt.” 

2Há hemo ha vey na há pep tyɔng wɛt, ko Bulus na Barnabas yɛn a tó cuna na 

bemat vane mo e ra hɛ ding-ding. Yaga ano, bemat-raa ba kasa Bulus na 
Barnabas o tanga behak e ji bemat-raa mo, ko ba tomo hɛn vɔk e Yɛrusalɛm, 
yaga na be wɔ̀ di betom Yɛsu tanga bemakûk ekilisiya e ra há mo. 

3Ano kwong, bemât ekilisiya mo ba tɛ̀ ɛn e gwong. E ji kwɛngɛl mɛn o, yɛn a 

kwey e bavwêl Finikya na Samariya, ko yɛn a ha a bemat e bavwel o wɔgɔ, 
bemat de ba sé BeYuda wɛt, yɛn arɔng ba ga tɛ́ ɛn bemat-raà Yɛsu. Há hemo 
ha tɛ̀ mwa begwa mɛn bemat-raa ba vɔk yey pyɛng sizɔng. 

4Jeng de yɛn a wul Yɛrusalɛm, bemât ekilisiya, mwa na betom Yɛsu, tanga 

bemakuk ba sey ɛn na yey pyɛng. Ko BeBulus o kwong yɛn a ha a yɛn kayɛ pyɛ 
de Dagwi a ga ra yi na yɛn. 

5Ko bemat-raa behak de ba sé vê BeFarisi yɛn a sogo, ba ye, “A sé gbing-gbing 

na be wɔ́ a bemat-raa vê yére dyuk e cwɛl, na be tɛ̀ ɛn be gyenges Badu Mose 
arɔng.” 

6Betom Yɛsu na bemakûk ekilisiya ba man na be tɔrɔng e ra há mo. 



1786 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

7E bama de yɛn a ga tɔrɔng ding-ding e ra hɛ, Bitrus a sogo na a ha na yɛn, a 

ye, “À begwa, yin a tɔk, e jeng de yá kwey, Dagwi á kana kasa me e tē min, na 
me shara a bemât yére dyuk Yɛgɛt Yat, yaga na be wok yɛ̄, na be sey tsak o 
na Yɛsu arɔng. 

8Dagwi, yɛ de a tɔk neyey bemât mwa, á nɔng ɛn Gabik Jɛrɛ mɛ, tyɛng sede 

remo de á kana nɔng ot. Nɔrɔ hane há dura, yɛ á sey ɛn sede bemɛ. 

9Yaga yɛn á sey tsak o na yɛ, á tɛ̀ neyey mɛn ne sè jɛrɛ. Ano, á dura kasa hak 

e tē mot de wot a sé BeYuda na yɛn de ba sé vê yére dyuk wɛt. 

10Ko di, yaga sɛ́ de yin e simo na yin a mara Dagwi arɛt? Yaga sɛ́ de yin e simo 

yin a tɛ̀ a bemat-raa swesêk vɔk berɔndɔng yerê yemo de wot kɛ bedabeda mot 
wot á tɔk jut yɛ wɛt arɛt? 

11Yin ra ano wɛt! Wot BeYuda, wot a sey tsak o, Dagwi a sey neken mot yi na 

nerat de Darwey Yɛsu a dura a wot, ko a sey neken mɛn e gwong gwining o 
arɔng.” 

12Mwa bemat de ba sé e de tula mo ba sǎ yuu, ko yɛn a sé wokos neha 

Barnabas na Bulus jeng de ba sé ha há e ra gwong de Dagwi a ga ra fwom yi 
na yɛn. A ga tɛ̀ ɛn, be ra pyɛ̂ langat na pyɛ̂ bes e tê bemât yére dyuk. 

13Sede yɛn a yɛnɛ há mo, Yakɔp a hanat, a ye, “À begwa, wok in há hom! 

14Simɔn Bitrus a sé mɛsɛ̂ng misang a wot gwong de Dagwi a dura a bemât yére 

dyuk tɛ̂ yey mɛ. A dura ano yi na kasâ bemat e tē mɛn na be sè bemɛ. 

15Ko jeng de bezarap Dagwi yɛn à kana ha neha mɛn, ko neha mɛn o nà sè 

e ra pyɛ́ yemo mo arɔng, sede remo de bà jɛk wɔgɔ, 

16“ ‘E bamâ pyɛ́ yemo, ma rɔda toyo, ko mê to lɔk lɔ̂ Davit de hà kana gaba. Ma 

rɔda to lɔk barîn lɔ mo na he to sè lɔ rat. 

17Mê ra ano, yaga na bwang bemasi be bin jāma me, yɛn vɛ à mwa yére bemât 

jey de ma kana kasa na be sè benang. 

18A sé ano de Darwey Dagwi a sé ha, womo de à kana dura a wot pyɛ́ yemo 

yimo gyam.’ ” 

19Yakɔp o a re nuyel na ha, a ye, “E di hom, ê sè naka na wot a tɛ̀ a bemât yére 

dyuk de ba tɛ́ ɛn bemat-raa pyɛ negbang wɛt. 

20Tik na wot a jɛk a yɛn bwok-rwang, na wot a dura a yɛn pyɛ́ de bê raa. Pyɛ́ ma 

yet ngan: Be re pyɛ́ de ba yɛrɛ yaga sekwit wɛt; be ra nejwang wɛt; be re namâ 
pyɛ de ba tik nà shushu nemî yɛ wɛt; be re nemi arɔng wɛt. 

21Yaga yimo gyam vey e remo, ba shara a bemat neha Mose e karɛ repomo, 

ko kahɛ Tuk Shábat ba sé basa nɛ e ji beduk re fongol.” 

Bwok-rwang vɔk na bemat-raa vê yére dyuk 

22Ano kwong, betom Yɛsu, na bemakuk, tanga mwa bemât ekilisiya mo yɛn a 

yong ɛ̀ na yɛn a kasa bemat behak yi e tē mɛn, na be tomo hɛn tanga Bulus na 
Barnabas wɔ e Antyokya. Bemat de ba kasa mo yɛn vɛ, à Yuda de ba to tang 
ɛ, à Barsabas, na Silas; yɛn á sè bemat de mwa bemat-raa ba nɔngɔs hɛn 
nerey. 

23Bwok-rwang de ba tomo hɛn mɛ̀ mo ba jɛk gwɛ ngan: Bwok-rwang gwomo yi 

e vɔ betom Yɛsu tanga bemakûk ekilisiya de wot a sé begwa min, Vɔk na yin 
bemat-raa de yin a sé vê yére dyuk e repomô Antyokya tanga e bavwêl Sirya 
na Kilikya: Show in pyak. 

24Wot a wok, bemat behak de ba nusu yi e ji mot ba ga wɔ̀ bɔrɔk hin, ba ga to 

shɔk a yin yey na pyɛ de yɛn a ha a yin. Ko a sé e wot de wot a tomo hɛn na be 
ra ano wɛt. 

25Yaga ano, wot a man mwa hot, ko wot a yong ɛ̀, wot ê kasa bemat behak na 

wot a tomo hɛn vey na yin. Yɛn ê vey tanga besâ yey mot Barnabas na Bulus, 

26vemo de bá kana ye waa a neken mɛn, yaga yɛn á ra a Darwey mot Yɛsu 

Kristi fwom. 

27Ano kwong, wot a sé tomo a yin na Yuda tanga Silas; yɛn vemo mo ba rɔda 

ha a yin há de ha sé hining na pyɛ de wot a jɛk e bwok-rwang gwomo. 

28Pyɛ de ya jam a Gabik Jɛrɛ, de ya to jam a wot arɔng yɛ à yet ngan: Wot 

e simo na wot a to tɛ̀ a yin pyɛ nedirik cak wɛt sɛ̌ badu de a sé gbing-gbing na 
yin a raa vɛ. Badu ma vemo ngan: 

29Yin re pyɛ́ de ba yɛrɛ yaga sekwit wɛt; yin re nemi wɛt kɛ namâ pyɛ de ba tik 

nà shushu nemî yɛ; yin ra nejwang arɔng wɛt. Ka sede yin a gyeng bato min yi 
e pyɛ́ yemo, ko yin ê ra naka. Tala ma hane. 

30Ba tɛ̀ bemat de ba tomo hɛn o e gwong, ko yɛn a kyè vɔk e Antyokya. Jeng 

de yɛn a wul hwomo, yɛn a tula mwa bemât ekilisiya, ko yɛn a nɔng ɛn bwok-
rwang o. 

31Sede bemat-raa mo ba basa gwɛ, yɛn a vɔk yey pyɛng, yaga há mo ha gwɛ̌ a 

yɛn gap. 

32Yuda na Silas, yɛn de ba sé bezarap Dagwi, yɛn a ha na bemat-raa mo na 

neha pyak, na be gwɛ̌ a yɛn gap, na be to tɛ̀ ɛn be tumal gak. 

33Yɛn a sangal e hwomo yaga jeng. E bama mo, bemat-raa mo ba tɛ̀ ɛn 

e gwong, ba yang ɛn kala, yaga na be to ɛn vɔk e Yɛrusalɛm e kwɔ̂n vemo de 
bá kana tomo hɛn.  

[34Ko Silas a yong ɛ̀ na a nàra e hwomo.] 

35Bulus na Barnabas, yɛn a ka nàra e Antyokya yaga jeng. Yɛn na bemat o 

behak pyak yɛn a basa a bemat rehâ Darwey, ko yɛn a to shara rɛ arɔng. 



1788 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

Bulus na Barnabas yɛn a gas ɛn 

36E bamâ jeng, Bulus a yâng Barnabas, “Tik na wot a toyo, na wot a wɔ̀ di 

begwa mot bemat-raa e karɛ repomo de wot á kana basa a yɛn rehâ Darwey, 
yaga na wot a di gwong de yɛn a sé re nuyel.” 

37Barnabas a simo a vɔk ɛ̀ Yohana de ba to tang ɛ, à Markus wɔ e hwomo. 

38Ko Bulus a bare, a jam na be vɔk ɛ wɛt, yaga e jeng de yɛn á kana sè 

e Pamfilya, á tik kwɛngɛl na yɛn, ko á hàla fwom o gyam na be yɛnɛ gwɛ. 

39Yɛn a hwo tow nu e ra há mo sizɔng, ko e yɛnɛ mo, yɛn a gas kwɛngɛl mɛn o. 

Barnabas a jut Markus, ko yɛn a yel e dwa-nshi, yɛn a kyè vɔk e rezîk Kipirus. 

40Ko Bulus a kasa Silas na a raa hɛ. Bemat-raa ba tɛ̀ ɛn e vwɔ̂ Darwey na a 

dura a yɛn nerat mɛ. 

41A hwo kwɛngɛl mɛ, ko a kwey e bavwêl Sirya na Kilikya. E kahɛ kwɔn, a tɛ̀ 

bemât be-ekilisiya mo be tumal gak e ji gwông raa. 

Tomong Betom Yɛsu 16 
Timotawus a dopɛ̀ e Bulus na Silas 

1Bulus a kyè kwɛngɛl mɛ pere wɔ̀ wul bapomô Dɛrbɛ na Listira. E hwomo, a sɛ̀ 

mwat-raa hwak de ba tang ɛ, à Timotawus. Neng mɛ a sé WoYuda de a tɛ́ ɛ 
mwat-raa, ko da mɛ a sé WoGirik. 

2Mwa bemat-raa vê Listira na Ikonyum yɛn a ha há rat e ra yɛ. 

3Bulus a simo na Timotawus o a raa hɛ e kwɛngɛl mɛ. Yaga ano, a wɔ́ a yɛ 

e cwɛl, yaga mwa BeYuda de ba sé sangal e yɛnɛ̂ sevwel o yɛn a tɔk, da mɛ a 
sé WoGirik. 

4E kwɛngɛl BeBulus o, yɛn a kwey e repomo het vɔk e het, ko yɛn a ha a bemat-

raa pyɛ de betom Yɛsu na bemakûk ekilisiya ba yong ɛ̀ e Yɛrusalɛm. Yɛn a ha 
a yɛn, a sé gbing-gbing na yɛn a gyenges badu vane mo. 

5Ano kwong, bemât be-ekilisiya ba gwɛ̌ tumal gak e gwông raa, ko kahɛ tuk yɛn 

a gwɛsɛ hɛn na nepyak. 

Dagwi a dura a Bulus pyɛ cak e Torowas 

6Gabik Jɛrɛ ha nɔ̂ng BeBulus gwong wɛt na be wɔ̀ ha a bemât sevwêl Asiya 

rehâ Darwey Yɛsu. Yaga ano, yɛn a kyě kyè e yɛnɛ̂ bavwêl Firigya na Galatya. 

7Jeng de yɛn a wul sevwêl Misiya, yɛn a simo be yel e sevwêl Bitinya, ko Gabik 

Yɛsu ha simo a yɛn wɛt. 

8Yaga ano, yɛn a kwey e Misiya, ko yɛn a gyirik vɔk e repomô Torowas. 

9Nabwalak tuk hane mo, Dagwi a dura a Bulus e ji negwi-ywey: A di mwat hwak 

wo sevwêl Makedonya e tumal, ko mwat o a ra won na yɛ, a yang ɛ, “Vey ye 
dɔ, na hwo ba sɛlɛ hot e Makedonya!” 

10E bama de ba dura a Bulus pyɛ mo, wot a di, Dagwi a ga yila hot na wot a 

shara a bemât Makedonya Yɛgɛt Yat. E ji jeng o, wot a pe yong ot, na wot a 
kyè wɔ e hwomo. 

Lidiya a tɛ́ ɛ mwat-raa 

11Wot a yel e dwa-nshi e Torowas, wot a kyè cik, wot a ye dɔ a gworep, ko wot 

a wul kerezîk Samotarake. E tuk het, wot a to sogo, ko wot a wul e repomô 
Neyapolis. 

12Yi e hwomo, wot a kyè e bol vɔk e Filipi. Repomo mo ra sé rehak e ji bagbɔng 

bapomô bak sevwel swɛl wane mo wo Makedonya. Rā to sé repomo de 
BeRoma ba sangal ɛ̀. Wot a sangal e hwomo nepɔlɔ tyɔng. 

13Tuk Shábat, wot a nusu vɔk e bamâ repomo mo, wot a wɔ́ e vwarâ rɔt, yaga 

wot a bare, BeYuda ba tɔ́k ɛn e de tulsa hɛn e dem o na be ra won. E hwomo, 
wot a sangal, ko wot a hwo ha na beha behak de ba tula hɛn. 

14E ji beha de ba wok reha mot o, hwak a sé de ba tang ɛ, à Lidiya. A sé mwât 

rɛsɛ̂l berugu de bà sé zwey, ko bà vɔk dyām pyak; a yi e repomô Tiyatira. Á 
kana tɔ́k ɛ na re a Dagwi fongol. Darwey a wunta yey mɛ, yaga na a tɛ̀ nehywɛ 
mɛ e ra neha Bulus. 

15Yɛ tanga mwa belɔ mɛ yɛn a vey, ko ba tɛ̀ a yɛn batisma. E bama mo, a rini 

hot vɔk e lɔ mɛ, a ye, “Ka sede yin a di, ma ga sey tsak o na Darwey, ko yin ê 
vey sangal e lɔ hom.” A shonong e ra wot, ko wot a wɔ́ e hwomo. 

Ba tɛ̀ Bulus na Silas e lɔ̂ ngyang 

16Tuhak, wot á sè kyè wɔ e kwɔn de ba ragas ɛ̀ won. E gwong, wot a man na 

hwong hwak de a sé sam ko a vɔk ceng. Ceng o ya tɛ̀ ɛ a ha a bemat pyɛ́ de 
yê ba té na yɛn. Bemat de a sé na yɛn ba sɛsɛm dyām pyak yi na vyoshon de 
a ragas a bemat. 

17Yɛ hwong o a hwo raa Bulus tanga bwang mot, a gbɔ, a tē, “Bemat vemo ba 

sé besam Dagwi De A Dal Na Reto Mwa! Yɛn a sé ha a yin gwong de bê sey 
neken min!” 

18A dopse ra ano nepɔlɔ pyak sɛ̌ tuk de Bulus a yang ɛ shagarak na yɛ. A doyo, 

ko a yâng ceng o, “E ji rezâ Yɛsu Kristi, ma yang o, nusu hwo yi e ji mɛ!” Remo-
remo, ceng o ya pe nusu hɛ. 

19Bemat de hwong o a sé na yɛn ba di, ba ga bang a yɛn gwông sɛsɛ̂m dyām 

mɛn. Yaga ano, yɛn a vo Bulus na Silas, yɛn a hwɔlɔ hɛn vɔk e dúra e kwɔn de 
bemakûk repomo mo ba sé ɛ̀. 

20Yɛn a wɔ́ na yɛn na bemât shɔt, yɛn a ye, “Bemat vemo ba sé BeYuda, ba sé 

vɛ̀sɛ na sogô nehywɛ e repomo mot. 

21Yɛn a sé basa a bemat, bē raa negwɔn de badu mot ba kyɛ́ ɛn nɛ. A jam na 

wot BeRoma wot a sey kɛ wot a raa negwɔn nane mo ko tyɔng wɛt.” 

22Regyɛng bemat de ba sé e hwomo yɛn arɔng ba wɔ̀ hwo e ra BeBulus o. 

Bemât shɔt o ba paa a yɛn berugu, ko ba tɛ̀ be dak ɛn na zining. 

23E bama de ba ga dak ɛn ding-ding, bemât shɔt o ba tɛ̀ be bomo hɛn e lɔ̂ 

ngyang, ko ba nɔ̂ng mwât bɛrɛng lɔ̂ ngyang o nu, a bɛrɛng hɛn gak. 

24E bama de a wok há hane, a jut ɛn, ko a tɛ̀ ɛn e duk wo ji mo, a tɛ̀ bol mɛn 

e tê besesêk cɔ́gɔt. 

25Nakabadem, Bulus na Silas yɛn a sé ra won, yɛn a to sé ra a Dagwi lɛlɛ, ko 

bwang bemat de ba sé re ngyang arɔng ba sé wokos hɛn. 

26E ji jeng o, vwel ha digis sizɔng, ko lɔ̂ ngyang o ha digis arɔng yi e retîn hɛ. 

Remo-remo, mwa ri hɛ ba pe wuma hɛn, ko ngyang de bá kana tɛ̀ a bemat o 
mwa ya gabsa. 

27Mwât bɛrɛng lɔ̂ ngyang o a sene yî nevwa, a di mwa ri mo pyot, ko a sé a yɛ 

sede bemât ngyang o ba ga tele. Yaga ano, a hwɔltɔ wal mɛ na a mɔrɔ mɛ̀ tó 
mɛ. 

28Ko Bulus a gbɔ na gbɔng fwɔ, a yang ɛ, “Hwo mǎ tó mo wɛt! Wot a sé e ngamo 

mwa hot!” 

29Yɛ mwât bɛrɛng o a yila be vey na kya gbey, a sogo hák, a yel e ji mo, ko a 

gaba e cât bol Bulus na Silas, ko rebek mɛ ra vow na bengyip. 

30A nusu na yɛn e majey, a rangal hɛn, “À beda, e sɛ́ de ya sé gbing-gbing na 

me ra, na be sey neken hom arɛt?” 

31Yɛn a yang ɛ, “Tɛ̀ gap mō e ra Darwey Yɛsu, ko ba rɔda sey neken mō, nemo 

tanga ne mwa belɔ mō.” 

32Ko yɛn a ha a yɛ na mwa belɔ mɛ rehâ Darwey. 

33E jeng nabwalak yane mo, mwât bɛrɛng lɔ̂ ngyang o a jut ɛn, ko a kus a yɛn 

baram mɛn. Ko sana lashê jeng, ba tɛ̀ a yɛ na mwa belɔ mɛ mo batisma. 

34Ano, a jut Bulus na Silas, a kyè na yɛn vɔk e lɔ mɛ, ko a nɔng ɛn pyɛ̂ re. Yɛ 

tanga belɔ mɛ mwa ba vɔk yey pyɛng sizɔng, yaga a remo, yɛn a tɛ̀ gap mɛn 
e ra Dagwi. 

35Jeng de gasi ha ye gbey, bemât shɔt o ba tomo bemat mɛn na há vɔk na 

mwât bɛrɛng lɔ̂ ngyang, ba ye, “Hàla bemat vane mo na be kyè.” 

36Yɛ mwat o a ha a Bulus há hane, a ye, “Bemât shɔt ba nɔng nu, wot hàla hin 

na yin a kyè. Ano kwong, yin ê tɔk nusu na yin a kyè. Kyè in tyang.” 

37Ko Bulus a kyɛ́ ɛ, a yâng bemat de ba tomo hɛn o, “Yɛn a tɛ̀ be dak ot e ji 

bemat, ko yɛn a to bomo hot e lɔ̂ ngyang. Yɛn a ra ano sana ra a wot shɔt, mwa 
ano de wot a sé nèy vwêl BeRoma. Ko a remo, yɛn a de sé simo be hàla hot 

yaang arɛt? Tyɔng tyɔng wɛt! Tik na yɛn bemât shɔt o be vey pyɛ mɛn na be wɔ̀ 
kyɔk ot.” 

38Bemat de ba tomo hɛn o ba toyo, ba wɔ̀ ha a bemât shɔt há mo. Sede yɛn a 

wok, Bulus na Silas yɛn a sé nèy vwêl BeRoma, bengyip ba vo ɛn. 

39Yɛn a wɔ́ na BeBulus o, na yɛn a wɔ̀ tosho a yɛn gabɔk. Ko ba kyɔk ɛn yi e lɔ̂ 

ngyang, yɛn a ra won na yɛn, na yɛn a hàla repomo mo. 

40Bulus na Silas ba tik lɔ̂ ngyang o, yɛn a nára hɛn vɔk e lɔ Lidiya. E hwomo, 

yɛn a man na bemat-raa, yɛn a gwɛ̌ a yɛn gap, ko yɛn a kyè. 

Tomong Betom Yɛsu 17 
BeBulus ba wul Tesalonika 

1E ji kwɛngɛl mɛn, Bulus na Silas yɛn a kwey e bapomô Amfipolis na Apolonya, 

ko yɛn a wul e repomô Tesalonika. Duk re fongol BeYuda wa sé e hwomo. 

2Bulus a yel e ji mo, sede remo de a ga tɔ́k ɛ e de ra mo. A ra Tuk Shábat tat 

e hwomo e de misang a yɛn pyɛ́ e ji Bwok-basa Dagwi. 

3A dura a yɛn yi na neha Bwok-basa mo wɔgɔ, ê sè gbing-gbing na Mwat de 

Dagwi a kasa na a sey bemat a sɔ reyɔm, na a sene yi e reku arɔng. A to yang 
ɛn, “Yɛ Yɛsu de ma sé ha a yin há e ra yɛ, yɛ wɛ à Mwat de Dagwi a kasa na a 
sey bemat.” 

4E bamâ hâ Bulus o, bemat pyak ba sey há mɛ mo, ko yɛn a wuna hɛn tanga 

Bulus na Silas o. E ji bemat vane mo, behak ba sé BeYuda, behak pyak ba sé 
BeGirik de ba re a Dagwi fongol, ko behak pyak ba sé begbɔng o e ji beha 
arɔng. 

5Ko bwang BeYuda ba ra repugu na Bulus. Yɛn a tula nèy gûl repomo mo yi 

e bebajang. Yɛn a tɛ̀ regyɛng mɛn, ko yɛn a sogo nehywɛ bemât repomo mo. 
Yɛn a wɔ̀ hwo lɔ Yasɔn, na be jāma Bulus na Silas, yaga na be hwɔlɔ hɛn vɔk 
na bemat o. 

6Ko sede yɛn a sɛ̀ BeBulus o wɛt, yɛn a vo Yasɔn na bemat-raa behak, yɛn a 

hwɔlɔ hɛn vɔk na bemakûk repomo mo. Yɛn a shusha gwolwɛlɛ, ba tē, “Bemat 
vemo de be vɛ̀sɛ na sogô nehywɛ e ji jêy mwa ba ga wul ngamo. 

7Ko Yasɔn a ga sey ɛn na be sè bekɛnɛt mɛ. Yɛn mwa yɛn e kyɛ́ ɛn nà raa badu 

Da vwel BeRoma, be tē, gbɔng gwɔ̀m hwak a sɛ́ de be tang ɛ, à Yɛsu.” 

8Jeng de bemât repomo mo na bemakuk mɛn yɛn a wok há hane, nehywɛ mɛn 

na sogo. 

9Bemakuk o ba tɛ̀ BeYasɔn be tala dyām e ngyen na be de hàla hɛn na yɛn a 

kyè. 

BeBulus ba wul Bereya 

10Sede nabwalak na vey, remo-remo bemat-raa ba tɛ̀ Bulus na Silas e gwong 

vɔk e repomô Bereya. Jeng de yɛn a wul hwomo, yɛn a yel e duk re fongôl 
BeYuda. 

11Ko bemât repomo mo ba dura negwɔn de na dal ne bemât Tesalonika na 

nerat. Yɛn a simo ding-ding na be wok reha mo, ko kahɛ tuk yɛn a ngyɛgɛt 
Bwok-basa Dagwi na be di kɛ pyɛ́ de Bulus a basa a yɛn ya sé tsak o arɛt? 

12BeYuda pyak ba sey tsak o na Darwey Yɛsu; begbɔng o e ji behâ BeGirik 

tanga beras pyak ba sey tsak o arɔng. 

13Jeng de BeYuda vê Tesalonika ba wok, Bulus a sé basa rehâ Dagwi e Bereya 

arɔng, yɛn a sogo wɔ e hwomo, ko yɛn a sow a bagyɛng bemat o sɔng e jim, 
na be tɛ̀ ɛn be vey na sogô nehywɛ. 

14Yaga ano, bemat-raa e hwomo yɛn a ra dey-dey, ba tɛ̀ Bulus a kyè vɔk e vwâ 

gworep; ko Silas na Timotawus yɛn a ka nàra e Bereya. 

15Bemat de ba raa Bulus o ba kyè na yɛ pere vɔk e repomô Atena. Jeng de ba 

to ɛn vɔk e Bereya, Bulus a misang a yɛn, yɛn a ha a Silas na Timotawus, bē 
ra ziri na be wɔ̀ sɛ̀ ɛ. 

Bulus e Atena 

16Sede Bulus á sè e Atena e de gyêng Silas na Timotawus, a di yerê pyɛ̂ sekwit 

de ya sila repomo mo, ko pyɛ mo ya bɔrɔk yey mɛ tyɔng wɛt. 

17Yaga ano, a kyese e duk re fongol na a ragas cuna na BeYuda tanga bemât 

yére dyuk de ba re a Dagwi fongol. Ko kahɛ tuk a tumsal e dúra, na a ha na 
bemat de be kweres e hwomo. 

18Bemât tɔ́k behak de ba raa bása hê BeEpikur na hê BeSitowika, yɛn a hwo 

ra cuna na yɛ arɔng. Behak e ji mɛn ba ye, “Sá womo e ra lwɛ́lɛ e ra sɛ́ arɛt?” 
Ko behak ba ye, “A sé a wot sede yɛ a sé ha e ra bedagwi de bemat beduk be 
raa.” Yɛn a ha ano, yaga Bulus á sè ha e ra Yɛsu na e ra sene bemat yi e reku. 

19Yɛn a jut ɛ, yɛn a wɔ́ na yɛ e kwɔ̂n tula e Rahwôl Arɛs, ko yɛn a yang ɛ, “Wot 

e simo wot a tɔk bása pas hemo de hwà sé basa a bemat. 

20Wot a ga tɔ́k ot na há hemo wɛt; wot e simo na wot a tɔk cap-hâ hɛ.” 

21Yaga bemât Atena mo mwa na bekɛnɛt de ba sé sangal e hwomo ba ra pyɛ 

cak wɛt, sɛ̌ be sǎ e de wokos neha nepas, na be to ha a bemat pyɛ́ de yɛn 
e wokos o. 

22Ko Bulus a sogo e tumal e nuyêl bemat e dem o, a ye, “À yin bemât Atena, 

ma di, yin a sé bemat de yin e nɔngɔ̂s bedagwi min nerey ding-ding. 

23Yaga jeng de ma sè kyě gwɔsɔ e repomo min, ma di nekwɔn sekwit pyak. Ko 

kwɔn o hak ha sɛ́ de ba jɛk ɛ̀, VƆK NA DAGWI DE WOT A TƆK Ɛ WƐT. Dagwi 

womo de yin e re a yɛ fongol, mwa ano de yin a tɔk ɛ wɛt, e yɛ de ma sé kyè 
wɔ̀ ha a yin e ra yɛ. 

24Yɛ Dagwi de à kana yong jey na mwa pyɛ́ de ya sé e ji yɛ̄ a sé Darwêy lagwi 

na jey. E sangsal e yerê beduk re fongol wɛt de bemat ba yong na vɔ mɛn. 

25E to simo pyɛ cak yi na bemasi wɛt, yaga yɛ a bidɛ pyɛ cak wɛt. Yɛ pyɛ mɛ 

e nɔngɔ̂s mwa bemat neken, e nɔngɔs hɛn nesong, ko e to nɔngɔs hɛn pyɛ̂ mwa 
de yɛn e simo. 

26Yi na mwat gwining a yong mwa yerê bemasi na be sangal e kahɛ kwɔn e jey. 

A tɛ̀ a kayɛ yere yɛnɛ̂ jeng yɛ e jey, ko a to tɛ̀ a yɛ yɛnɛ̂ sevwel de yê sangal ɛ̀ 
arɔng. 

27A ra ano, yaga na bemasi be bin jāma hɛ, gyeng rɔ̌ be mɔgɔm na be sɛ̀ ɛ. Ko 

mwin, Dagwi o a sé yikyik na kawɛ e ji mot wɛt. 

28Sede remo de mwat hwak á ye, “ ‘Wot e sɛsɛm neken, na reto, na nesong yi 

na yɛ.’ “A to sé sede bemat min behak de be jɛkɛs lɛlɛ min bá jɛk wɔgɔ, “ ‘Wot 
arɔng, wot a sé nèy mɛ.’ 

29“Ano kwong, sede remo de wot a sé nèy mɛ, wot bare wɛt wɔgɔ, Dagwi a sé 

sede cī de mwat a yong na sekwɛl mɛ, kɛ a sé pyɛ de ba yong na dyam shinang, 
kɛ na dyam pyɛng, kɛ na beta ayi. 

30A raane, jeng de bemat bá rɔngɔl nà tɔk Dagwi, á halsa a yɛn dunus mɛn o. 

Ko a remo, a sé nɔ̂ng kawɛ mwat e kahɛ kwɔn nu na a doyo yi e banɛn mɛ. 

31Yaga Dagwi a ga tɛ̀ tuk de a rɔda ba ra a bemât jey mwa shɔt, ko a rɔda gas 

yɛ e tē. A ga kasa mwat de ê nɔng ɛ reto, na a ra a bemat shɔt o. Yi na sene 
mwat o yi e reku, a dura a bemât mwa wɛshɛrɛk, a rɔda ba ra ano.” 

32Jeng de ba wok Bulus a ha há e ra sene yi e reku, bemat o behak ba shɛgɛsh 

hɛ; ko behak ba ye, “Wot e simo na wot a to ba wok pyɛ de hwô ha e ra há 
hemo mo tuhak.” 

33Ano kwong, Bulus a hàla kwɔ̂n tula mo. 

34Bemat behak ba raa hɛ, ko yɛn a tɛ́ ɛn bemat-raà Yɛsu. Behak e ji mɛn, à 

Diyonisiyus de a sé e ji bemât tula vê Rahwôl Arɛs o, tanga hwā hwak de ba 
tang ɛ, à Damaris, na bwang behak. 

Tomong Betom Yɛsu 18 
Bulus e Kɔrintɔs 

1E bamâ pyɛ́ yane, Bulus a sogo yi e repomô Atena, a kyè vɔk e Kɔrintɔs. 

2E hwomo, a man na WoYuda hwak de ba tang ɛ, à Akwila, de ba tɔ ɛ e sevwêl 

Pɔntus. Yɛ tanga hwā mɛ Piriskila ba mɛsɛ̂ng vey yi e Italya, yaga Kalaudiyus, 
yɛ Da vwel BeRoma, a nɔng nu, mwa BeYuda be tik repomô Roma. Bulus a wɔ 
di BeAkwila mo. 

3A sangal na yɛn, ko yɛn a ra fwom mwa hɛn, yaga fwom mɛn gwa sé gwining o, 

gwɛ à yông bǔk. 

4Kahɛ Tuk Shábat, Bulus o a kyese e duk re fongol, a tɔrɔng na yɛn e ra rehâ 

Darwey Yɛsu, ko a jāma a tɛ̀ BeYuda na BeGirik be sey rɛ. 

5Jeng de Silas na Timotawus yɛn a vey yi e sevwêl Makedonya, Bulus a tɛ̀ gap 

mɛ mwa e de shara a bemat reha e ra Yɛsu. A dura a BeYuda dɛdɛɛt, a sé 
e Yɛsu mo de a sé Mwat de Dagwi a kasa na a sey bemat. 

6Ko BeYuda mo ba kyɛ́ ɛn hɛ, yɛn a dùsa hɛ arɔng. Yaga ano, a pagat búm 

e berugu mɛ, na a dura mɛ̀, a kyɛ́ ɛ pyɛ de yɛn a ra, ko a yang ɛn, “Neves min 
na rɔda sè e ra bato min! Pyɛ hom ya sɛ́ wɛt. Yi e jeng yemo mê kyè wɔ na 
bemât yére dyuk na me basa a yɛn reha mo.” 

7Ano kwong, a hàla hɛn, ko a kyè wɔ̀ sangal na mwat hwak de a sé 

WoYuda wɛt. Ba tâng mwat o, à Titiyus Yustus; a sé mwat de a re a Dagwi 
fongol. Lɔ mɛ ha sé bagat-bagat na duk re fongol. 

8Kirispus de a sé mwât nuyêl duk re fongol o a tɛ́ ɛ mwat-raà Darwey Yɛsu, yɛ 

tanga mwa belɔ mɛ. Bemât Kɔrintɔs pyak arɔng de ba wok hâ Bulus yɛn a tɛ́ ɛn 
bemat-raa, ko ba tɛ̀ a yɛn batisma. 

9Nabwalak tuhak, Darwey Yɛsu a dura a Bulus tó mɛ e negwi-ywey, a yang ɛ, 

“Hwo wok bengyip wɛt, ko rē nuyel na shara a bemat reha hom. Hwo sǎ 
yuu wɛt, 

10yaga ma sé tanga hwo. Vit a mwat de ê tɔk ra a hwo pyɛ vyes cak, yaga bemat 

ba sé pyak e repomo remo de ba sé benang.” 

11Ano kwong, Bulus a nàra e hwomo shey hining na rebit o, a sé basa a bemat 

rehâ Dagwi. 

12E jeng de Galyo á sè gwɔmna e sevwêl Akaya, BeYuda ba wuna hɛn, ko yɛn 

a vo Bulus, ba kyè na yɛ wɔ e duk shɔt. 

13Yɛn a yâng gwɔmna mo, “Mwat womo e jāma na a tɛ̀ bemat be re a Dagwi 

fongol e gwong de badu mot ba ro mɛ̀.” 

14Jeng de Bulus a sé simo na a hwo hanat, Galyo a yâng BeYuda, “À yin 

BeYuda, ka sede mwat o a gyili redu rehak kɛ a ra pyɛ cak vyes ayi, ko ma yâng 
niri na me wok in. 

15Ko a remo de yin a sé ra cuna e ra neha zɔng, na e ra bazâ bemat, na e ra 

badu de yin pyɛ min yin e raa vɛ, tik na yin pyɛ min yin a wɔ̀ yong ɛ̀ há mo. Me 
simo na me sè mwât shɔt e ra yerê pyɛ́ yemo wɛt.” 

16Ko a tɛ̀ be ro ɛn yi e duk shɔt o. 

17Yɛn mwa ba vo Sostenes, mwât nuyêl duk re fongol o, ko yɛn a dak ɛ e nuyêl 

duk shɔt o. Ko pyɛ mo yá sè a Galyo pyɛ cak ko tyɔng wɛt. 

Bulus a toyo wɔ e Antyokya 

18Bulus a gwɛ̌ sangal nepɔlɔ pyak na bemat-raa e Kɔrintɔs. E bama mo, a tik 

ɛn na a kyè wɔ e sevwêl Sirya. Piriskila na Akwila ba raa hɛ. Gyam na a yel 
e dwa-nshi e repomô Kɛnkɛrɛya, a yɛt setot mɛ, yaga á kana sira e nuyêl Dagwi. 

19Yɛn a wul repomô Ɛfɛsus, kwɔn a hane de Bulus a hàla ɛ̀ Piriskila na Akwila. 

Yɛ pyɛ mɛ a yel e duk re fongol, ko a ra cuna na BeYuda. 

20Yɛn a yang ɛ, a gwɛ̌ sangal e hwomo na yɛn, ko a kyɛ́ ɛ. 

21Ko jeng de a tik ɛn, a yang ɛn, “Ka sede Dagwi a simo, ko mê ba toyo vey 

e ngamo.” A sogo, a yel e dwa-nshi, ko a hàla Ɛfɛsus, a kyè. 

22Jeng de a wul repomô Kaisariya, a wɔ́ e Yɛrusalɛm, ko a wɔ̀ yâng bemât 

ekilisiya show. Ano kwong, a kwey wɔ e repomô Antyokya, 

23ko a ros e hwomo. A to sogo, a kyě kyè e bapomô yɛnɛ̂ bavwêl Galatya na 

Firigya, ko a tɛ̀sɛ mwa bemat-raa be tumal gak. 

Apɔlɔs a basa a bemat e Ɛfɛsus na Kɔrintɔs 

24E rwa jeng yane, WoYuda hwak de ba tang ɛ, à Apɔlɔs, de ba tɔ ɛ e repomô 

Aleksandariya, a wɔ́ e Ɛfɛsus. Yɛ a sé mwat de a tɔk ha za wɛt, ko a to tɔk 
Bwok-basa Dagwi sizɔng. 

25Bá kana basa a yɛ pyɛ́ e ra gwông Darwey Yɛsu, ko a ha há mo na yey mɛ 

mwa, a to basa a bemat pyɛ́ de ya sé tyɛng mwin e ra Yɛsu. Ko a tɔk ha e ra 
batisma de Yohana a tɛ̀sɛ zɔng. 

26A hwo basa a bemat e duk re fongol na yey ting. Jeng de Piriskila na Akwila 

ba wok há mɛ mo, yɛn a jut ɛ vɔk e lɔ mɛn, na be wɔ̀ gwɛ̌ misang a yɛ pyɛ̂ mwa 
naka e ra gwông Dagwi. 

27Jeng de Apɔlɔs a simo na a wɔ́ e sevwêl Akaya, bemat-raa e Ɛfɛsus ba sɛlɛ 

hɛ. Yɛn a jɛk bwok-rwang vɔk na bemat-raa e Akaya, na be yang ɛn, bē sey ɛ 
na yey pyɛng. Jeng de a wul hwomo, a sɛlɛ bemat-raa ding-ding, yɛn de bá 
kana sey tsak o na Yɛsu, yaga Dagwi a ga dura a yɛn nerat mɛ. 

28E nuyêl bemat, a ra cuna na gap na BeYuda, ko a gang ɛn na yɛ. A basa 

nelang detidetu ne Bwok-basa Dagwi, yi ano, a dura a yɛn wɛshɛrɛk, Yɛsu a sé 
Mwat de Dagwi a kasa na a sey bemat. 

Tomong Betom Yɛsu 19 
Bulus e Ɛfɛsus 

1E jeng de Apɔlɔs a rɔngɔl e Kɔrintɔs, Bulus a sé kyě kyè e yɛnɛ̂ sevwel o, ko a 

kyè wɔ̀ gyirik vɔk e repomô Ɛfɛsus. Sede a wul hwomo, a sɛ̀ bemat-raà Yɛsu 
behak. 

2A rangal hɛn, a yang ɛn, “E jeng de yin á tɛ́ in bemat-raa, Gabik Jɛrɛ há hwo 

e ra yin arɛt?” Yɛn a toyo a yɛ, yɛn a yang ɛ, “Wot a ga ka wok pyɛ cak e ra rehâ 
Gabik Jɛrɛ wɛt.” 

3Bulus a to rangal hɛn, a ye, “Ba tɛ̀ a yin ɛ̀ yerê wɛ̌ batisma arɛt?” Yɛn a ye, 

“Yerê womo de Yohana á kana ha e ra wɛ.” 

4Bulus a ye, “Batisma de Yohana á kana tɛ̀sɛ a bemat wa sé yaga bemat de ba 

doyo yi e banɛn mɛn. Á kana to ha a BeIsrayɛl wɔgɔ, bē tɛ̀ gap mɛn e ra yɛ de 
a sé kyè vey e bama mɛ, yɛ wɛ à Yɛsu.” 

5Jeng de yɛn a wok ano, yɛn a simo, ko ba tɛ̀ a yɛn batisma e ji rezâ Darwey 

Yɛsu. 

6Bulus a tɛ̀ vɔ mɛ e ra yɛn, ko Gabik Jɛrɛ ha hwo e ra yɛn. Yɛn a hwo ha na 

balem de yɛn a tɔk vɛ wɛt, ko yɛn a zarap na Dagwi arɔng. 

7Bemat o ba sé sede kuru na vɛ beba. 

8Bulus a ra pɛl tat, a dopse yeles e duk re fongol, ko a ha a bemat na yey ting. 

A ra cuna na yɛn, a jāma na a tɛ̀ ɛn be tɔk, pyɛ́ de a sé ha e ra Segwɔm Dagwi 
ya sé tsak o. 

9Ko bemat behak e ji mɛn ba vɔk bato gbarak, yɛn a kyɛ́ ɛn nà sey tsak o, ko 

yɛn a ha há ves e ra gwông Darwey Yɛsu e ji bemat o. Yaga ano, Bulus a hàla 
hɛn, ko a jut bemat-raa vɔk e dem hak. Kahɛ tuk a sangsal e lɔ̂ basa hê Tiranus, 
a tɔrɔng na yɛn e ra rehâ Dagwi. 

10Bulus a ra ano neshey neba. Yi ano, mwa bemat de ba sé e sevwêl Asiya, 

BeYuda na bemât yére dyuk, mwa hɛn yɛn a wok rehâ Darwey Yɛsu. 

Nèy Sekeva 

11Dagwi a ra fwom na Bulus na a ra yerê pyɛ̂ bes cak de ya sé yê langat sizɔng. 

12Bemat ba hashe cɛ̂k rugu de Bulus a vɔkɔs, na wap ragey de a tɛ̀sɛ jeng de 

a ra fwom, ko ba nɔngɔ̂s bemât serɔ na be ra vɛ. Pyɛ́ mo ya tɛ̀ nerɔ mɛn o na 
hàla hɛn, cēng arɔng ya nunus yi e babek mɛn. 

13BeYuda behak de ba kyě kyè ba paa a bemat cēng e babek mɛn, yɛn a mara 

ra ano na yíla rezâ Darwey Yɛsu arɔng. Yɛn a yâng cēng o, “Ma sé nɔng in nu 
e ji rezâ Yɛsu, de Bulus e ha e ra yɛ, nusu hin!” 

14Nèy bewen netaama ne Sekeva na ra ano. Yɛ Sekeva mo á sè gbɔng piris 

wo BeYuda. 

15Ko ceng o ya yang ɛn, “Ma tɔk Yɛsu, ma to tɔk Bulus, ko yin ɛ̄, yin a sé 

beva arɛt?” 

16Yɛ mwat de a vɔk ceng o a hwo e ra yɛn na yol ding-ding, ko a dal gap mɛn 

mwa. A dak ɛn sedesi, ko yɛn a tele yi e lɔ mɛ mo warap na baram. 

17BeYuda na bemât yére dyuk de ba sé sangal e Ɛfɛsus yɛn mwa ba wok há 

hane mo. Bengyip ba vo ɛn tyɔng wɛt, ko yɛn a nɔ̂ng rezâ Darwey Yɛsu nerey 
sizɔng. 

18Bemat pyak e ji vemo de bá kana tɛ́ ɛn bemat-raa yɛn a vey, ko yɛn a kulsa 

pyɛ́ vyes de yɛn á kana ragas a nuyêl bemat. 

19Bemat pyak de bá kana ra vyoshon yɛn a hashe bebok-basa mɛn o, ko yɛn a 

rangas vɛ e nuyêl mwa bemat. Yɛn a tula dyâm bebok-basa mo, ko ya sé sede 
dyâm fwôm tuk hining yê bemat gu kuru batungun (50,000). 

20E gwong gwomo, rehâ Darwey Yɛsu ra gwɛ̌ shara hɛ, ko vit a pyɛ de ya tɔk 

dul rɛ. 

Sogo nehywɛ e Ɛfɛsus 

21E bamâ pyɛ́ yane, Bulus a yong ɛ̀ e yey mɛ na a wɔ́ e Yɛrusalɛm, ko ê kwey 

bavwêl Makedonya na Akaya. A ye, “E bama de ma ga yɛnɛ yi e Yɛrusalɛm, a 
sé gbing-gbing na me kyè wɔ̀ di gbɔng repomô Roma.” 

22Yaga ano, a tomo bemât sɛlɛ mɛ beba, yɛn vɛ à Timotawus na Ɛrastus, na be 

wɔ́ e Makedonya. Ko yɛ pyɛ mɛ a gwɛ̌ sangal e sevwêl Asiya jeng tyɔng. 

23E jeng o, gbɔng sogo nehywɛ ha hwo e Ɛfɛsus yaga rehâ gwông Darwey 

Yɛsu. 

24Mwat hwak a sé e hwomo de ba tang ɛ, à Demetiriyus. A sé zu de a yongos 

pyɛ́ na dyam pyɛng. A yongos nekwɔn sekwit nesɛl o ne dagwi hwā de ba tang 
ɛ, à Artemis. Yɛn bemât yông pyɛ́ mo ba sɛsɛm dyām sizɔng na fwom mɛn o. 

25Tuhak, Demetiriyus a tula hɛn mwa na bemat de ba ragas yerê fwom mɛn o, 

a yang ɛn, “À besa, yin a tɔk, wot e sɛsɛm dyām naka yi e fwom gwomo. 

26Yin pyɛ min, yin e bɛrɛng, ko yin e to wokos yerê pyɛ de yɛ Bulus wane mo a 

sé ra e jeng de e tē, pyɛ̂ sekwit de bemat ba yong na vɔ ya vɔk reto wɛt. A ga 
hwɔtɔ nehywɛ bemat pyak na be raa há mɛ mo. A ga ra ano e ngamo e Ɛfɛsus 
zɔng wɛt, ko a ga vey bagât man sevwêl Asiya mwa. 

27Ko di in, pyɛ de wot e tele hot yɛ a yet: Vɔk e nuyel, bemat ba rɔda ba kyɛ́ ɛn 

fwom mot gwomo. Ko ba rɔda jut gbɔng kwɔ̂n sekwit hê gbɔng dagwi mot hwā, 
Artemis sede pyɛ cak wɛt. Ko gbɔng nerêy Artemis o nê wey arɔng, yɛ womo 
de mwa bemât Asiya na vê jêy mwa be re a yɛ fongol.” 

28Jeng de yɛn a wok há mo, yɛn a wok shom sizɔng. Yɛn a hwo gbɔ, yɛn a tē, 

“Artemis wo Ɛfɛsus a dal mwa na nerey!” 

29Lwɛ́lɛ mɛn o gwa shara hɛ e repomo mo mwa. Bemat o ba vo Gayus na 

Aristarkus, yɛn bemât Makedonya de ba sé besâ kwɛngɛl Bulus. Bemat o ba 
hwɔlɔ hɛn vɔk e kwɔn jɔgɔ. 

30Bulus a simo na a wɔ̀ man na regyɛng bemat o, ko bemat-raa ba yang ɛ, a 

wɔ́ wɛt. 

31Behak e ji bemât nuyêl sevwel o de ba sé besa mɛ, yɛn arɔng ba tomo a yɛ 

na há, na yɛn a ra won na yɛ, a wɔ́ e kwɔn jɔgɔ mo wɛt. 

32E jeng o, gwolwɛlɛ gwa sogo sizɔng. Bemat o ba sé ha neha kpɛɛ, vemo be 

ha nehak ko vere be ha nehak detu. Bwarwêy bemat o ba ka tɔk pyɛ de ya wɔ́ 
na yɛn e hwomo wɛt. 

33Yaga BeYuda ba tɛ̀ Aleksanda a wɔ́ e nuyel, ko bemat ba jut, a sé e yɛ de a 

vey na sogo nehywɛ mo. Yɛ Aleksanda mo a nára vwɔ mɛ e gwi na be sǎ yuu, 
a simo na a ha há de ê dul mɛ̀ tó mɛ. 

34Ko jeng de bemat o ba di, a sé WoYuda, yɛn a hwo gbɔ mwa hɛn, yɛn a gbɔ 

ano sede dyâm gwi bya. Yɛn a tē, “Artemis wo Ɛfɛsus a dal mwa na nerey!” 

35E yɛnɛ mo, mwat de a sé gbɔng mwât jɛ̂k repomo mo a kyɛm a tɛ̀ regyɛng 

bemat o be sǎ yuu. A yang ɛn, “À yin bemât Ɛfɛsus, mwa bemat ba tɔk, bemât 
Ɛfɛsus be gyenges kwɔ̂n sekwit hê Artemis de a vɔk nerey, yɛn e to gyenges 
gwofwa sekwit gwane de gwa kana gaba yi e lagwi. 

36Vit a mwat de ê tono na pyɛ́ yemo. Yaga ano, a sé naka na yin a vɔk lɛ̀ɛ; de 

yin ra pyɛ cak na nefufǔl wɛt. 

37Yin a vey na bemat vemo e ngamo, mwa ano de yɛn a shigi pyɛ cak ye 

nekwɔn sekwit kɛ yɛn a ha há ves e ra Artemis o arɔng wɛt. 

38Ka sede Demetiriyus tanga besâ fwom mɛ ba vɔk há na mwat hwak, ko negasi 

shɔt na sɛ́, ko bemât shɔt o ba sé e hwomo arɔng. Tik na yɛn a wɔ́ e duk shɔt o, 
na be wɔ̀ tɛ̀ kun mɛn. 

39Ka sede pyɛ cak ya sé de yin e simo, ko tik na wot a di yɛ e ji tula hemo de 

bemakuk mot ba ga yila hin yaga hɛ. 

40Ko di in, pyɛ de wot e tele hot yɛ a yet ngan: BeRoma bê ra a wot shɔt yaga 

sogo nehywɛ de wot a ga ra yunung. Vit a mwat de ê kyɛm a dura wɔgɔ, pyɛ de 
ya tɛ̀ sogo nehywɛ hemo ya sé naka.” 

41E bama de a ha ano, a yɛnɛ tula mo, ko a tɛ̀ bemat o e gwong. 

Tomong Betom Yɛsu 20 
Bulus a toyo wɔ e bavwêl Makedonya na Giris 

1E bama de ba yɛnɛ sogo nehywɛ hane mo, Bulus a yila mwa bemat-raa. A gwɛ̌ 

a yɛn gap, a tɛ̀ a yɛn netyang, ko a kyè vɔk e sevwêl Makedonya. 

2A kyě kyè e mwa bebak sevwel o, a gwɛ̌ a bemat-raa gap na neha pyak, ko a 

wɔ̀ wul sevwêl Giris. 

3A sangal e hwomo pɛl tat, ko a yong ɛ na a yel e dwa-nshi wɔ e sevwêl Sirya. 

Ko e jeng o, a wok, BeYuda be jāma gwong na be mɔrɔ hɛ. Yaga ano, a yong 
ɛ̀ e yey mɛ na a to ɛ, ko a kwey e Makedonya. 

4Bemat behak ba raa hɛ, yɛn vɛ à Sopater Pirus yi e Bereya, na Aristarkus tanga 

Sɛkundus yi e Tesalonika, na Gayus yi e Dɛrbɛ, na Tikikus tanga Torofimus yi 
e sevwêl Asiya, na Timotawus arɔng. 

5Bemat o ba kyè e nuyel mot wɔ e Torowas, yɛn a wɔ̀ gyeng ot e hwomo. 

6E bamâ Nzem Kpam-tuk Sana Géy-sing, wot a sogo yi e repomô Filipi e dwa-

nshi, ko e bamâ pɔlɔ tungun, wot a wɔ̀ sɛ̀ ɛn e Torowas o. Wot a ra pɔlɔ taama 
e hwomo. 

Tula hê yɛnɛ mo e Torowas 

7Tuk mɛsɛng e ji sati wo BeYuda, wot a tula hot, yaga na wot a re pyɛ̂ Darwey. 

Bulus a hwo ha na bemat, ko a re nuyel na há mo sɛ̌ têturuk, yaga yɛ a simo 
na a ba tik Torowas o nagasi. 

8Bekywa-kya pyak ba sé e duk lɔ̂ rak o de wot a tula hot ɛ̀. 

9Wen hwak de ba tang ɛ, à Eitikus a sé sangal e ra repɔk duk o. Jeng de Bulus 

a sǎ e de ha, yɛ wen o a hwo kyese nevwa. Nevwa na vo ɛ sizɔng, ko a pe gaba 
yi e lɔ̂ rak o de ha sé hê neba vey e vwel. Bemat ba vey jut ɛ revin o zɔng. 

10Bulus a gyirik wɔ e vwel, a dyɛng e ra wen o, a kula hɛ, ko a ye, “Yin sap wɛt. 

A sé na neken!” 

11Ano kwong, a to tút vɔk e rak o mo gbak, a kwɔrɔ kpam-tuk, ko a re. A re nuyel 

na ha na yɛn sɛ̌ gasi ha ye gbey; e bama mo, a sogo, a kyè. 

12Ko bemat ba jut wen o kwen wɔ e lɔ, yɛn a gasang hɛn na yey pyɛng sedesi. 

BeBulus ba wɔ̀ wul Miletus 

13Wot a kyè e nuyêl Bulus, wot a yel e dwa-nshi, ko wot a kyè wɔ e repomô 

Asɔs, kwɔn de wot ê man na yɛ, yaga na a yel e dwa mo na wot. Bulus á kana 
yong ɛ̀ gyam, na a kyè e bol vɔk e Asɔs o. 

14Jeng de a sɛ̀ ot e hwomo, a yel e dwa mo, ko wot a re nuyel wɔ e repomô 

Mitilene. 

15Tuk het, wot a sogo yi e hwomo, ko wot a wul bagat na rezîk Kiyɔs. Tuk het 

gbak, wot a to sogo, ko wot a wɔ̀ wul rezîk Samɔs, ko tuk het arɔng, wot a wɔ̀ 
wul repomô Miletus. 

16Bulus á kana yong ɛ̀ e yey mɛ, wot ê kwey e ji Ɛfɛsus wɛt, yaga na a kwon 

lashe jeng e sevwêl Asiya wɛt. A sé ra ziri, yaga na a wɔ̀ wul Yɛrusalɛm e tuk 
Pɛntɛkɔs, ka sede ê tɔk ra ano. 

Bulus a ha na bemakûk ekilisiya e Ɛfɛsus 

17E Miletus, Bulus a tomo bemat wɔ e Ɛfɛsus na be wɔ̀ ha a bemakûk ekilisiya 

be vey sɛ̀ ɛ. 

18Jeng de ba pom, a ha na yɛn, a yang ɛn, “Yin pyɛ min yin a tɔk yerê sangal 

de ma ra na yin, mwa jeng yimo tuk hê susu mo de ma pom e ngamo e sevwêl 
Asiya. 

19Ma dyɛng tó hom sizɔng e de ra a Darwey Yɛsu fwom. Jeng pyak ma tosho, 

ko ma sɔ gbɔng reyɔm yaga nengyas de BeYuda bá sè yong na be ra a me. 

20Yin a to tɔk, ma tó yey wɛt nà ha a yin pyɛ̂ mwa de yê sɛlɛ hin, ko ma basa a 

yin pyɛ́ e ji bemat tanga e ji nelɔ min. 

21Ma shonong na BeYuda, mwa na bemât yére dyuk, na yɛn a doyo yi e banɛn 

mɛn, na be raa Dagwi, na be sey tsak o na Darwey mot Yɛsu. 

22Ko a remo, ma sé kyè wɔ e Yɛrusalɛm, yaga Gabik Jɛrɛ ha tɛ̀ me gbing-gbing 

na me wɔ. Ma tɔk pyɛ de yê té na me e hwomo wɛt. 

23Ko pyɛ de ma tɔk yɛ zɔng a yet ngan: E kahɛ kwɔn de me wɔ, Gabik Jɛrɛ mo 

he ha a me wɔgɔ, e ngamo nuyel ba rɔda vo me na be tɛ̀ me e lɔ̂ ngyang, ko 
bê to tak a me reyɔm. 

24Ko kɛ ma sé na neken kɛ mê ku ayi — a sé a me pyɛ wɛt. Ko pyɛ de ya sé a 

me ryey o a yet ngan: Me yɛnɛ setele hom, me tala fwom de Darwey Yɛsu a 
nɔng me na me ra. Fwom o, gwɛ à ha a bemat Yɛgɛt Yat wɔgɔ, Dagwi e dura a 
bemat nerat mɛ. 

25“Ma ga kyě kyè e ji min mwa, ma ga ha a yin e ra gwong de Dagwi ê re 

negwɔm. Ko a remo, ma tɔk, vit a hwak e ji min de a rɔda to di me na bayis. 

26Yaga ano, yunung ma sé ha a yin mwin, ka sede hwak e ji min ê wey, ko pyɛ 

hom cak yê sɛ̀ wɛt. 

27Yaga ma tó yey wɛt na me basa a yin pyɛ̂ mwa de Dagwi a ye, ê ra yɛ̄. 

28Gyéng in bato min; gyéng in mwa bemat de Gabik Jɛrɛ ha tɛ̀ in e ra yɛn, na 

yin a bɛrɛng hɛn naka arɔng. Sede belek vyēl be bɛrɛng vyēl mɛn, ano arɔng, 
bɛrɛng hin ekilisiyâ Dagwi. Yɛ Dagwi o a sey bemât ekilisiya mo na nemi de 
Hwey mɛ ha shushu e jeng reku. 

29Me ma tɔk, e bama de mê kyè, bemat beves de ba sé sede bebwá beves ba 

rɔda yel e ji min, na be mǎ ekilisiya mo. 

30Ko bemat behak e ji min ba rɔda hwo ha hâ bɔs, yaga na be kwɛlɛng mɛ̀ 

bemat-raa na be hwɔtɔ nehywɛ mɛn na yɛn a raa gwong mɛn. 

31Yaga ano, tē in naka! Ko bàre hin, ma kana sè na yin neshey netat, ko ma 

tabak kawɛ e ji min na nemwishil nagasi na naturuk. 



1801 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

32“A remo, ma sé tik in e vɔ Dagwi na a gyenges hin. Rehâ Dagwi de ra sé e ra 

nerat mɛ vɔk na yin ra rɔda gyenges hin arɔng. Reha rane mo ra rɔda tɛ̀ in na 
yin a tumal gak, ko yi na rɛ, yin a rɔda sɛ̀ pyɛ̂ mwa de Dagwi a sé tikis yaga 
mwa bemat mɛ. 

33Ma ga mara-yis e ra pyɛ̂ mwat hwak wɛt, kɛ a sé dyam shinang, kɛ dyam 

pyɛng, kɛ berugu ayi. 

34Yin pyɛ min yin a tɔk, ma ra fwom na vɔ hom vemo, yaga na me tanga bemat 

de ba sé na me wot a bin sɛ̀ mwa pyɛ́ de wot e simo. 

35E ji pyɛ̂ mwa de ma ga ra, ma ga dura a yin gwong de a sé gbing-gbing na 

wot a pɛngɛ hot e de râ fwom, yaga na wot a vɔk pyɛ́ de wot ê sɛlɛ mɛ̀ bemat 
de ba sé gbɛrɛk. Tik na wot a bare kayɛ jeng na neha de Darwey Yɛsu pyɛ mɛ 
á kana ha, á ye, ‘Mwat de e nɔngɔs pyɛ́ a dal womo de e seres yɛ̄ na yey pyɛng.’ 
” 

36E bama de Bulus a yɛnɛ mwa neha nemo, a ye guduruk tanga yɛn mwa, ko a 

ra won. 

37Mwa hɛn yɛn a hwo tosho e jeng de yɛn a kula hɛ e ragey, ko ba man ranang 

mɛn na yɛ, na be dura a yɛ mɛ̀ tɛ̂ yey mɛn. 

38Pyɛ de ya dal na lashe a yɛn yey, yɛ à há de a ha a yɛn wɔgɔ, yɛn ê to di 

ɛ wɛt. Ko yɛn a wɔ̀ kyɔk ɛ e kwɔ̂n dwa-nshi. 

Tomong Betom Yɛsu 21 
Bulus a kyè vɔk e Yɛrusalɛm 

1Jeng de wot a de tɔk gas ot na bemât Ɛfɛsus, wot a yel e dwa-nshi, ko wot a 

kyè cik vɔk e kerezîk Kos. Tuk het, wot a wɔ̀ wul rezîk Rɔdɔs; ko yi e hwomo, 
wot a kyè vɔk e repomô Patara. 

2E Patara mo, wot a sɛ̀ dwa-nshi de wa sé kyè wɔ e sevwêl Finikya. Wot a yel 

e ji mo, ko wot a hàla repomo mo. 

3E ji kwɛngɛl mot, wot a di rezîk Kipirus, ko wot a hàla rɛ e vwɔ mwɛlɛng mot, 

wot a kyè vɔk e sevwêl Sirya. Jeng de wot a wul repomô Tur, wot a gyirik, yaga 
a sé e dem a hane de ba paa ɛ̀ pyɛ́ de ya sé e dwa-nshi mo. 

4E repomo mo, wot a sɛ̀ bemat-raa behak, ko wot a sangal na yɛn sati gwining. 

Bemat o ba yâng Bulus yi na retô Gabik Jɛrɛ wɔgɔ, yɛ a wɔ́ e Yɛrusalɛm wɛt. 

5Ko sede jeng sogo mot ya vey, wot a hàla kwɔn o. Mwa bemat o, tanga beha 

mɛn na nèy mɛn, yɛn a raa hot wɔ e bamâ repomo mo. E rekwogôm gworep, 
wot a ye guduruk, ko wot a ra won. 

6Bama de wot a yang ɛn kala, wot a yel e dwa-nshi, ko yɛn a to ɛn wɔ e lɔ. 

7Wot a re nuyel na kwɛngɛl mot yi e Tur, ko wot a kyè vɔk e repomô Tɔlɛmais. 

E hwomo, wot a wɔ̀ yâng bemat-raa show, ko wot a sangal na yɛn pɔlɔ hining. 

8Tuk het, wot a sogo, ko wot a kyè vɔk e repomô Kaisariya. Kwɔn a hane de 

Filip, mwât sharâ Yɛgɛt Yat a sé ɛ̀, ko wot a sangal e lɔ mɛ mo. Yɛ Filip o a sé 
gwining e ji bemât sɛlɛ betaama de bá kana kasa hɛn e Yɛrusalɛm. 

9Yɛ mo a vɔk behwóng mɛ benaas de ba rɔngɔl nà ra weneng, vemo de ba sé 

bezarap Dagwi. 

10E bamâ nepɔlɔ tyɔng, zarap Dagwi hwak a vey yi e sevwêl Yudiya, reza mɛ, 

à Agabus. 

11Jeng de a wul na wot, a jut gyindi de Bulus a rɔgɔs e rawit mɛ. A rɔgɔs mɛ̀ vɔ 

tanga bol mɛ pyɛ mɛ, ko a ye, “Pyɛ ma yemo de Gabik Dagwi ha ha wɔgɔ: 
‘BeYuda de ba sé e Yɛrusalɛm bê jut dâ gyindi womo, na be rɔgɔs hɛ e gwong 
gwomo de yin a di ma ra. Yɛn ê to nára hɛ e vɔ bemât yére dyuk.’ ” 

12Jeng de wot a wok ano, wot na bemat de ba sé e hwomo wot a ra won na 

Bulus, a wɔ́ e Yɛrusalɛm wɛt. 

13Ko Bulus a kyɛ́ ɛ, a ye, “Yaga sɛ́ de yin a sé tosho, na yin a lashe a me yey 

ano arɛt? Me ma ga yóng me, na be rɔgɔs me e Yɛrusalɛm zɔng wɛt, ko na be 
mɔrɔ me arɔng yaga rezâ Darwey Yɛsu.” 

14Jeng de wot a di, wot a tɔk hwɔtɔ nehywɛ mɛ wɛt, wot a tik ɛ, ko wot a ye, “Tik 

na pyɛ̂ mwa ye té tyɛng sede remo de Darwey Yɛsu e simo.” 

15E bamâ nepɔlɔ tyɔng, wot a yong ot, ko wot a kyè vɔk e Yɛrusalɛm. 

16Bemat-raa behak yi e Kaisariya ba raa hot, ko yɛn a wɔ̀ tik ot e lɔ mwat-raa 

hwak de bá kana yong ɛ̀, wot ê gyirik e lɔ mɛ. Ba tang ɛ, à Manason, ko yɛ a sé 
mwât Kipirus. Yɛ á kana tɛ́ ɛ mwat-raà Yɛsu yi e susu mo. 

Bulus a wɔ́ na Yakɔp 

17Jeng de wot a wul Yɛrusalɛm, bemat-raa ba sey ot na yey pyɛng. 

18Tuk het, Bulus tanga wot, wot a wɔ́ na Yakɔp. Mwa bemakûk ekilisiya yɛn á 

kana tula hɛn e hwomo. 

19Bulus a yang ɛn show, ko a misang a yɛn yɛɛlɛl mwa pyɛ́ de Dagwi a ga ra 

e ji bemât yére dyuk yi na fwom mɛ. 

20Sede yɛn a wok ano, yɛn a somo Dagwi. Ko yɛn a yâng Bulus, “À gwa, hwà 

tɔk, BeYuda gu (1,000) pyak yɛn a ga tɛ́ ɛn bemat-raa, ko mwa hɛn yɛn a to sé 
gyeng Badu Mose naka. 

21Bemat ba ga ha a yɛn e ra hwo wɔgɔ, hwà sé basa a mwa BeYuda de ba sé 

sangal e bavwêl yére dyuk pyɛ́ yemo ngan: Yɛn a tik nà gyeng Badu Mose, yɛn 
a tik nà kyese a nèy mɛn e cwɛl, na yɛn a tik nà raa negwɔn BeYuda mo arɔng. 

22E sɛ́ de wot ê ra arɛt? Mwin, yɛn a rɔda wok, hwà ga vey wul e ngamo. 



1803 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

23Di, wot ê ha a hwo pyɛ de hwô ra: Bemat benaas ba sé tanga wot de ba ga 

jut sira e nuyêl Dagwi. 

24Raa hɛn, na hwo wuna tó mo na yɛn e jeng de bê tɛ̀ ɛn jɛrɛ, na hwo tala dyâm 

tɛ́ ɛn jɛrɛ mo yaga yɛn. Ano kwong, yɛn ê tɔk hwon bato mɛn. Ka sede hwô ra 
ano, ko mwa bemat bê tɔk, hwo pyɛ mo hwà sé raa Badu Mose. Bê to tɔk, 
bemat vane de ba ha neha e ra hwo, neha mɛn o na sé bɔs. 

25Ko e ra tɛ̂t bemât yére dyuk à, vemo de ba ga tɛ́ ɛn bemat-raa, wot a ga jɛk a 

yɛn bwok-rwang e ra pyɛ́ de wot a nɔng nu na be ra. Pyɛ́ ma yet ngan: Be re 
pyɛ de ba yɛrɛ yaga sekwit wɛt; be re nemi wɛt kɛ namâ pyɛ de ba tik nà shushu 
nemî yɛ; be ra nejwang arɔng wɛt.” 

26Ano kwong tuk het, Bulus a jut bemat vane mo, ko yɛn a ra sede remo de 

Mose à kana ha a BeYuda na be ra, yaga na be tɛ̀ ɛn jɛrɛ. E bama mo, a yel 
e Gbɔng Duk Re Fongol, a ha a piris tuk de bemat o bê ba yɛnɛ tɛ́ ɛn jɛrɛ mo, 
ko bê ba yɛt nɔrɔ̂ yas vɔk na Dagwi yaga bato mɛn. 

Ba vo Bulus e Gbɔng Duk Re Fongol 

27Jeng de nepɔlɔ netaama nè tɛ́ ɛn jɛrɛ mo na vey bagât yɛnɛ hɛn, BeYuda 

behak de ba vey yi e sevwêl Asiya ba di Bulus e Gbɔng Duk Re Fongol. Yɛn a 
tɔgɔs regyɛng bemât mwa, ko yɛn a vo ɛ. 

28Yɛn a gbɔ, ba ye, “À begwa BeIsrayɛl, vey in, na yin a sɛlɛ hot! Mwat á womo 

de e kyě kyè e kahɛ kwɔn, e basa a bemât mwa, be raa negwɔn BeIsrayɛl wɛt. 
E to basa a yɛn, bē lashe Badu Mose, na be to nɔ̂ng Gbɔng Duk womo 
nerey wɛt! Ko di, a vey na bemât yére dyuk e nelalâ Gbɔng Duk womo de wa 
sé jɛrɛ; yi ano, a tɛ̀ kwɔn o ligis.” 

29Yɛn a ha ano, yaga yɛn á kana di Bulus e ji repomo tanga Torofimus, mwât 

Ɛfɛsus. Yaga ano, yɛn a bare, Bulus a jut ɛ na be yel e nelalâ Gbɔng Duk o. 

30Lwɛ́lɛ gwa sogo e mwa repomo mo. Bemat pyak ba yi na setele yi e bebak 

detidetu, ko yɛn a vo Bulus, ba hwɔlɔ hɛ, ko ba pat ɛ yi e Gbɔng Duk Re Fongol. 
Remo-remo, ba bang ruhûp wɛ. 

31Jeng de bemat o ba sé simo be mɔrɔ hɛ, mwat hwak a wɔ̀ ha a gwɔ̀m bemât 

comô BeRoma wɔgɔ, nehywɛ bemât Yɛrusalɛm mwa na ga sogo. 

32E ji jeng o, gwɔ̀m o a pe vɛ́ bemât como tanga bemât nuyel mɛn, ko a tele na 

yɛn wɔ na regyɛng bemat o. Jeng de bemat o ba di gwɔ̀m bemât como mo 
tanga bemat mɛ, yɛn a tik dâk Bulus o. 

33Yɛ gwɔ̀m o a vey, a vo Bulus o, ko a tɛ̀, be rɔgɔs hɛ na ngyang bya. Ko a 

rangâl bemat, a ye, “Mwat womo a sé wà arɛt? E yɛ̌ pyɛ de a ra arɛt?” 

34Yɛn a hwo gbɔ, behak be tē yet ko behak be tē yet. Ko yaga gwolwɛlɛ mo, 

gwɔ̀m o a tɔk wok retîn pyɛ mo wɛt. Yaga ano, a tɛ̀ bemât como mɛ be wɔ́ na 
Bulus e kwɔ̂n fwom mɛn. 

35Ko jeng de ba wul nekwɔn turus, a sé a bemât como mo gbing-gbing na yɛn 

a jut ɛ e rak o, yaga regyɛng bemat o ba ra yol sede bemat lolong. 

36Yɛn mwa yɛn a raa hɛn, ko ba dak sekun, ba tē, “Bē wey na yɛ!” 

Bulus a ha na a dul mɛ̀ tó mɛ 

37Sede bemât como mo ba vey bagat na be yel na Bulus e kwɔ̂n fwom mɛn, 

Bulus o a yâng gwɔ̀m mɛn, “Kɛ hwô simo na me hanat na hwo bɛ?” Gwɔ̀m o a 
langat hɛ, a yang ɛ, “Hwà tɔk relêm BeGirik arɛt? 

38Hwà sé WoMisra wane de e neshey de ná kwey a tɛ̀ BeYuda be sogo 

nehywɛ wɛt arɛt? Yɛ mo a hwɔtɔ bemat gu banaas (4,000) wɔ e hey na be ra 
yol na wot; ba tang ɛn, à Bemât Nebǎ.” 

39Bulus a toyo a yɛ, a yang ɛ, “Me ma sé WoYuda yi e bak sevwêl Kilikya. Ma 

sé mwât gbɔng repomô Tarsus de ra vɔk reza rerey e jey. Kɛ hwô simo a me 
na me hanat na bemat vemo bɛ?” 

40Gwɔ̀m bemât como mo a simo. Ano kwong, Bulus a tumal e ra nekwɔn 

turus o, a nára vwɔ mɛ e gwi na a ha na bemat. Jeng de yɛn a sǎ yuu, a hwo 
ha na yɛn na relêm BeYuda, a yang ɛn: 

Tomong Betom Yɛsu 22 

1“À beda na begwa hom, wet in betong, na yin a wok há de mê ha a yin a remo, 

na me dul mɛ̀ tó hom e nuyel min.” 

2Sede yɛn a wok a hanat na relêm BeYuda, yɛn a gwɛ̌ sǎ yuu, ko Bulus a re 

nuyel, a yang ɛn: 

3“Ma sé WoYuda, bá tɔ me e Tarsus e bak sevwêl Kilikya, ko á sè e ngamo 

e Yɛrusalɛm de ma ras ɛ̀. Gamalyel á sè mwât basa hom, ko yi na yɛ ma masa 
Badu bedabeda mot naka-naka. Ma raa Dagwi na yey rining arɔng, sede remo 
de yin mwa yin a sé raa hɛ yunung. 

4E jeng de bemat bá kana hwo raa gwông Darwey Yɛsu, ma tak a yɛn reyɔm 

na me wey na yɛn. Ma vos ɛn, beras na beha, ko ma tɛ̀ be bangas hɛn e lɔ̂ 
ngyang. 

5Darwey bepiris tanga mwa bemakûk badu yɛn ê tɔk ha a yin, pyɛ de ma sé ha 

ya sé tsak o. Á kana sè e yɛn vɛ de bá nɔng me bebok-berang na me nɔ̂ng 
BeYuda e repomô Damaskus. Ano kwong, ma wɔ́ e Damaskus, yaga na me 
vos bemat-raà Yɛsu mo, na me tɛ̀ a yɛn ngyang, na me vey na yɛn e Yɛrusalɛm, 
yaga na be tabak hɛn.” 

Bulus a ha e ra gwong de a tɛ́ ɛ mwat-raa 

6“E jeng de ma sè kyè wɔ e repomô Damaskus e tê-gwi, jeng de ma wɔ́ bagat 

na repomo mo, remo-remo negbey nehak de ná nɛp sedesi, nemo de ná yi 
e lagwi ná pe lolo, ná gwɔrɔ me. 

7Ma gaba e vwel, ko ma wok fwɔ hwak de gwa yang me, ‘À Saul! À Saul! Yaga 

sɛ́ de hwó tak a me reyɔm arɛt?’ 

8Ma yang ɛ, ‘E hwo à wà, à Darwey arɛt?’ Fwɔ mo gwa toyo a me, gwa ye, ‘A 

sé e me Yɛsu wo Nazarɛt, de hwó tak a yɛ reyɔm!’ 

9Bemat de bá sè kyè tanga me yɛn á di negbey o, ko yɛn á wok fwɔ̂ mwat de á 

sè ha na me wɛt. 

10Ma ye, ‘À Darwey, e sɛ́ de mê ra arɛt?’ Á yang me, ‘Sogo, na hwo wɔ̀ yel 

e Damaskus. E hwomo, bê ha a hwo mwa pyɛ́ de Dagwi à yong ɛ̀ gyam na hwo 
ra.’ 

11Nedyɛt negbey nane mo ná tɛ̀, ma tɔk to di jey wɛt. Yaga ano, bemat de bá 

sè tanga me yɛn á hwɔlɔ me na vwɔ vɔk e ji Damaskus o. 

12“E hwomo, mwat hwak á sɛ̀ de bá tang ɛ, à Hananiyas. Á sè mwat-raà Dagwi 

naka, á to gyenges Badu mot, ko mwa BeYuda de bá sè sangal e repomo mo 
bá ha há rat e ra yɛ. 

13Hananiyas o á vey di me, á tumal bagat na me, ko á yang me, ‘À gwa hom 

Saulus, tik na hwo to bɛɛ jey!’ E ji jeng o, ma pe hwo bɛɛ jey, ko ma di ɛ. 

14Á to yang me, ‘Dagwi de bedabeda mot bà re a yɛ fongol, a sé e yɛ de a kasa 

hwo na hwo tɔk pyɛ́ de yɛ e simo a ra. A to kasa hwo na hwo di yɛ womo de a 
sé mwat rwat, na hwo wok fwɔ mɛ arɔng jeng de a sé ha na hwo. 

15Yaga hwà rɔda sè mwât nuha mɛ, na hwo ha a mwa bemat pyɛ́ de hwà ga di 

na yēmo de hwà ga wok. 

16E sɛ́ de hwà sé gyeng arɛt? Sogo, na be tɛ̀ a hwo batisma, na be to kus a hwo 

banɛn mō e jeng de hwà sé yila e ra reza mɛ.’ ” 

Ba yila Bulus na a shara a yére dyuk Yɛgɛt Yat 

17Bulus a re nuyel, a ye, “Ma toyo vey e Yɛrusalɛm, ko ma wɔ̀ yel e Gbɔng Duk 

Re Fongol na me ra won. Sede ma sè ra won o, ma di pyɛ cak na negwi-ywey. 

18Ma di Darwey de á yang me, ‘Rá ziri, na hwo hàla Yɛrusalɛm dey-dey, yaga 

bemât repomo mo yɛn ê kyɛ́ ɛn nà sey tsak o na pyɛ́ de hwà sé ha e ra me.’ 

19Ko ma yang ɛ, ‘À Darwey, bemat o yɛn a tɔk, a sé e me wɛ de ma kana yeles 

e beduk re fongol, na me vos bemat-raa mō, na me dakas hɛn arɔng. 

20Ko jeng de bá kana mɔrɔ Istifanus, yɛ de á ha a bemat reha mō, me pyɛ hom 

ma kana sè e hwomo. Ma simo rehâ mɔrɔ mɛ mo, ko ma gyeng berugû bemat 
de ba mɔrɔ hɛ mo.’ 

21Ko Darwey o á yang me, ‘Sogo, mê tomo hwo vɔk na bemât yére dyuk 

e nekwɔn de na sé yikyik.’ ” 

22Regyɛng bemat o ba wet betong na hâ Bulus, sɛ̌ a ha neha nemo mo. Jeng 

de yɛn a wok nɛ, yɛn a hwo gbɔ na gap, ba tē, “Bē mɔrɔ hɛ! Bē wey na yɛ! A 
jam na be tik yerê mwat womo na neken wɛt!” 

23Yɛn a gbɔ ding-ding, yɛn a nása berugu mɛn e gwi, ko yɛn a tabas fongol 

e gwi arɔng. 

24Gwɔ̀m bemât como mo a tɛ̀ bemat mɛ be yel na Bulus e kwɔ̂n fwom mɛn. A 

yang ɛn, be dak ɛ na zining, yaga na yɛn a tɔk pyɛ de ya tɛ̀ BeYuda ba ta lwɛ́lɛ 
e ra yɛ ano. 

25Jeng de yɛn a rɔgɔs hɛ na rik na be dak ɛ, Bulus a yâng gbɔng o de a sé 

e tumal e hwomo, “Badu ba simo a yin na yin a dak hwêy vwêl BeRoma sana 
ra a hɛ shɔt arɛt?” 

26Sede a wok há mo, a wɔ̀ ha a gwɔ̀m mɛn, a yang ɛ, “E sɛ́ de hwô ra arɛt? 

Mwat o a sé WoRoma!” 

27Gwɔ̀m bemât como mo a wɔ́ na Bulus, a yang ɛ, “Hā a me, hwà sé 

WoRoma arɛt?” Bulus a yang ɛ, “Ey.” 

28Gwɔ̀m o a yang ɛ, “Ma nɔ̂ng gwɔmnati dyām pyak na me tɛ́ me mɛ̀ hwêy vwêl 

BeRoma.” Bulus a ye, “Ko me ma sé WoRoma, yaga da na neng hom ba sé 
BeRoma.” 

29Remo-remo, yɛn de bá kana sè simo be ra a Bulus nerangsal yɛn a hàla hɛ. 

Ko gwɔ̀m bemât como mo a wok bengyip jeng de a di, a sé e WoRoma de á 
kana tɛ̀ a yɛ ngyang. 

Bulus e nuyêl bemakûk badu 

30Gwɔ̀m bemât como mo a simo na a tɔk tyɛng pyɛ de ya tɛ̀ BeYuda ba tɛ̀ kûn 

Bulus. Yaga ano, tuk het, a tɛ̀ be viri Bulus, ko a yila begbɔng bepiris tanga mwa 
bemakûk badu BeYuda na be tula hɛn. E bama mo, a tɛ̀ ba jut Bulus, ba tɛ̀ ɛ a 
tumal e nuyel mɛn. 

Tomong Betom Yɛsu 23 

1Bulus a bɛrɛng bemakûk badu mo gbir, a yang ɛn, “À begwa hom, yimo me 

rɔngɔl hwey vey e tuk hemo, ma sé raa mwa badu Dagwi. Ko yey hom ya gang 
me na shɔt wɛt.” 

2Jeng de Hananiyas, yɛ darwêy bepiris, a wok ano, a nɔ̂ng bemat de ba sé 

bagat na Bulus o nu be fala hɛ e nu. 

3Ko Bulus a yang ɛ, “À hwo mwât nenu-neba! Dagwi ê ra a hwo ano arɔng. Hwo 

hwà sé sangal e hane na hwo ra a me shɔt e gwông Badu mot, ko mwin, hwà 
sé kwɔrɔ Badu mo, yaga hwà nɔng nu be fala me.” 

4Bemat de ba sé tumal bagat na Bulus ba ye, “Ányé yēè! Hwà sé wà de hwô 

dùsa darwêy bepiris ɛ?” 

5Bulus a ye, “À begwa, me ma tɔk, e yɛ de a sé darwêy bepiris wɛt. Yaga bà jɛk 

e Bwok-basa Dagwi, ‘Hwo ha há ves e ra mwât nuyêl bemat mō wɛt.’ ” 

6Sede remo de Bulus a tɔk, e ji bemakûk badu mo behak ba sé BeSaduki ko 

behak ba sé BeFarisi, a hanat na gap, a yang ɛn, “À begwa hom, ma sé 
WoFarisi, da hom arɔng á sè WoFarisi. Yin a sé ra a me shɔt, yaga ma sɛt yey 
hom, Dagwi a rɔda ba sene bemat yi e reku.” 

7Jeng de yɛn a wok há hemo, BeFarisi na BeSaduki ba hwo tó cuna na bemɛn 

sɛ̌ tula mo ha gas ɛ zang ba. 

8Yaga BeSaduki yɛn e tē, bemat de ba ga kushu yɛn ê to ba sene yi e reku wɛt. 

Yɛn e to tē, vit a betom-lagwi ko vit a begabik arɔng. Ko BeFarisi be tē, mwa 
pyɛ́ yane ya sɛ́. 

9Yaga há hane mo, lwɛ́lɛ gwa sogo ding-ding. Ko bemât basâ Badu behak de 

ba sé BeFarisi ba tumal, ba tó cuna na gap mɛn mwa, ko ba ye, “Wot a di pyɛ 
cak vyes e ji mwat womo wɛt. Gyeng rɔ̌ a sé e tom-lagwi de a ha na yɛ kɛ a sé 
e gabik ayi.” 

10Jeng de cuna mo ya gwɛ̌ tɛ́ ɛ vyes, gwɔ̀m bemât como mo a tele hɛ, gyeng rɔ̌ 

bemat o bê hama Bulus o. Yaga ano, a nɔ̂ng bemat mɛ nu be gyirik, na be wɔ̀ 
sey ɛ̀ Bulus o e vɔ bemat o, na be yel na yɛ e kwɔ̂n fwom mɛn. 

11E ji nabwalak o, Darwey Yɛsu a vey tumal bagat na Bulus, a yang ɛ, “Vɔk yey 

ting! Sede remo de hwà nɔng nuha e ra me e ngamo e Yɛrusalɛm, a sé gbing-
gbing na hwo ra ano arɔng e Roma.” 

BeYuda ba jāma gwong na be mɔrɔ Bulus 

12Tuk het nagasi, BeYuda behak ba tula hɛn, ko yɛn a hwo yong begwong na 

be mɔrɔ Bulus. Yɛn a jut sira, yɛn ê re kɛ sɔ pyɛ cak wɛt, sɛ̌ yɛn a mɔrɔ Bulus 
e ngyen. 

13Mwa bemat de ba wuna bato mɛn na sira yɛn a dal bemat kuru banaas (40). 

14Yɛn a wɔ́ na begbɔng bepiris tanga bemakuk, ko yɛn a yang ɛn, “Wot a ga vo 

nu na sira, wot ê re pyɛ cak wɛt, sɛ̌ wot a mɔrɔ Bulus e ngyen. 

15Yaga ano, yin tanga mwa bemakûk badu, tomo hin na há vɔk na gwɔ̀m bemât 

como, yɛ a tomo a yin na Bulus. Rá in, sede yin e simo na yin a gwɛ̌ ra a yɛ 
nerangsal, yaga na yin a tɔk pyɛ de a ra mo naka-naka. Ko wot à, wot ê sè 
e yong ot, na wot a bin mɔrɔ hɛ gyam na a vey wul e ngamo.” 

16Wen hwak a sɛ́ de a sé gwâl Bulus, jeng de a wok pyɛ de ba sé yong o, a kyè 

wɔ na gwɔ̀m bemât como, a sɛ̀ Bulus e hwomo, ko a kulu a yɛ há mo. 

17Bulus a yila gbɔng o wo bemât como hwak, a yang ɛ, “Ci wɔ̀ kyɔk wen womo 

na gwɔ̀m bemât como; a vɔk há hak de ê ha a yɛ.” 

18Yɛ gbɔng o mo a kyè na wen o wɔ na gwɔ̀m mɛn, a yang ɛ, “Bulus, mwât 

ngyang, a yila me, ko a ra won na me, me vey kyɔk wen womo na hwo, yaga a 
vɔk há hak de ê ha a hwo.” 

19Gwɔ̀m bemât como mo a kaba vwɔ̂ wen o, ko yɛn a wɔ́ e hagat, a rangal hɛ, 

a ye, “E hɛ̌ há de hwó simo hwo ha a me arɛt?” 

20Wen o a yang ɛ, “BeYuda behak ba yong ɛ̀, yɛn ê ra won na hwo, na hwo ba 

tomo a yɛn na Bulus e kwɔ̂n badu nahwol. Yɛn ê ra, sede yɛn e simo be gwɛ̌ ra 
a yɛ nerangsal, yaga na yɛn a tɔk pyɛ de a ra mo naka. 

21Hwo kwon simo a yɛn wɛt, yaga bemat de ba dal kuru banaas (40) ba sé 

gyeng ɛ e waba na be mɔrɔ hɛ. Yɛn a ga vo nu na sira, yɛn ê re kɛ sɔ pyɛ 
cak wɛt, sɛ̌ yɛn a mɔrɔ hɛ e ngyen. Yɛn a sé e yong ɛn a remo, ko a sé e há yi 
na hwo zɔng de yɛn a sé gyeng.” 

22Gwɔ̀m bemât como mo a tusa wen o, “Hwo ha a mwat hwak há hemo de hwà 

ga ha a me wɛt.” Ko a yang ɛ, a kyè wɔ e lɔ. 

Ba wɔ́ na Bulus e kwɔ̂n Gwɔmna Felis 

23E bama mo, gwɔ̀m bemât como mo a yila begbɔng o behak beba, a yang ɛn, 

“Yila hin bemât como naga beba (200), na bemât bedwa kuru bataama (70), na 
bemât bebara naga beba (200) arɔng. Tik na be sè e yong ɛn nabwalak yunung 
e dyām shatyat, na be sogo wɔ e repomô Kaisariya. 

24Yóng in a Bulus bedwa mo behak arɔng de ê laga. Bɛrɛng hin hɛ naka, yaga 

na pyɛ cak ye kwon sɛ̀ ɛ e ji kwɛngɛl o wɛt, ko kyè in na yɛ vɔk na Gwɔmna 
Felis.” 

25E bama mo, a jɛk bwok-rwang gwomo ngan: 

26Bwok-rwang yi e vwɔ̂ Kalaudiyus Lisiyas, Vɔk na Gwɔmna Felis: Show pyak. 

27Mwat womo de ma sé tomo na yɛ vey na hwo, BeYuda bá kana vo ɛ, ko yɛn 

a simo be mɔrɔ hɛ. Ko jeng de bemat ba ha a me, yɛ a sé WoRoma, ma jut 
bemât como hom behak, ko ma sey ɛ̀ hɛ. 

28E jeng o, ma kana tɔk há de ba tɛ̀ kun mɛ e ra hɛ wɛt. Yaga ano, ma jut ɛ wɔ 

na bemakûk badu BeYuda, yaga na me wok há mo. 

29Ma di, vit a pyɛ de a ra de ya vey na be mɔrɔ hɛ kɛ na be tɛ̀ ɛ e ngyang. Há 

de ba tɛ̀ kun mɛ e ra hɛ ha sé há e ra tɛ̂t badu mɛn. 

30Ko jeng de ba dura a me, BeYuda ba sé jāma gwong na be mɔrɔ hɛ, remo-

remo, ma tomo na yɛ vey na hwo. Ma to nɔ̂ng bemât sekun mɛ nu na yɛn a ba 
tɛ̀ kun mɛ e nuyel mō. Tala ma hane. 

31Bemât como de ba tomo hɛn o yɛn a ra tyɛng sede remo de gwɔ̀m mɛn o a 

nɔng ɛn nu. Yɛn a jut Bulus nabwalak, ko yɛn a wul repomo rehak de be tâng 
rɛ, à Antipatiris. 

32Tuk het, bemât comô bol ba to ɛn wɔ e kwɔ̂n fwom mɛn. Ko vê bedwa ba re 

nuyel na Bulus o. 

33Jeng de yɛn a wul Kaisariya, yɛn a wɔ̀ nɔ̂ng gwɔmna bwok-rwang de gwɔ̀m 

mɛn o a jɛk, ko yɛn a nára Bulus e vɔ mɛ. 

34Gwɔmna mo a basa bwok-rwang o. Ano, a rangâl Bulus, a ye, “Hwà sé yi e wɛ̌ 

bak sevwel o arɛt?” Bulus a yang ɛ, “Ma sé yi e Kilikya.” 

35Jeng de a wok ano, a yang ɛ, “Mê wok há mō jeng de bemât sekun mō ba 

vey.” Ko a tɛ̀ be jut Bulus o na be wɔ̀ bang ɛ e lɔ gbɔng gwɔ̀m de Herodes á 
kana lɔk, na be bɛrɛng hɛ́ naka. 

Tomong Betom Yɛsu 24 
Ba wɔ̀ tɛ̀ kûn Bulus 

1E bamâ pɔlɔ tungun, Hananiyas de a sé darwêy bepiris tanga bemakûk 

BeYuda behak yɛn ba wul Kaisariya. Mwat hwak de ba tang ɛ, à Tɛrtulus a sé 
tanga yɛn; yɛ a sé mwât fwɔ̂ redu. Yɛn a wɔ̀ tɛ̀ kûn Bulus e nuyêl Gwɔmna 
Felis o. 

2Jeng de ba yila Bulus, Tɛrtulus a hwo tɛ̀ sekun mɛ e nuyêl gwɔmna mo, a ye, 

“À Darwey, a sé yaga hwà sé mwât nuyel rwat de wot a sɛ̀ sangâl netyang na 
bemot pere vey e jeng yemo. A to sé yi na netsitsɛng mō de hwà sé yong pyɛ́ 
detidetu de ya tɛ̀ bemat mot be wok netâ sangal mɛn. 

3E kahɛ kwɔn tanga e kayɛ jeng wot e wokos netâ yerê negwɔm nemo, ko wot 

e feng a hwo sizɔng. 

4Ko me simo na me lashe a hwo jeng wɛt. Yaga ano, ma sé ra won na hwo, ka 

sede hwà simo, ko tik na hwo wet betong na hwo wok há mot hemo tyɔng. 

5Wot a di, mwat womo mo a kat cɛk. E kahɛ kwɔn e ji jey yemo, e yɛ wɛ de 

e tɛ̀sɛ BeYuda be sogo nehywɛ, ko a to sé mwât nuyêl bemat-raà Yɛsu wo 
Nazarɛt. 

6Wot a vo ɛ, yaga yɛ á sè jāma na a tɛ̀ Gbɔng Duk Re Fongol mot ligis. [Yaga 

ano, wot a simo na wot a ra a yɛ shɔt e gwong de Badu mot ba dura. 

7Ko gwɔ̀m bemât como Lisiyas a vey sey ɛ̀ hɛ na gbɔng retek e vɔ mot, 

8a to nɔng ot nu wɔgɔ, bemât sekûn mwat o be vey tɛ̀ kun mɛ e nuyel mō.] Ka 

sede hwà rangal hɛ, hwo pyɛ mo, ko hwô tɔk di mwa pyɛ́ de wot e tɛ̀ sekun mɛ 
e ra yɛ.” 

9BeYuda arɔng yɛn a wuna nu, ba ye, pyɛ́ de Tɛrtulus a sé ha e ra Bulus ya sé 

tsak o. 

Bulus a ha na a dul mɛ̀ tó mɛ 

10Gwɔmna mo a nára vwɔ wɔ na Bulus na a ha. Bulus o a hwo ye: “À Da, ma 

tɔk, neshey pyak hwà sé ra a wot BeYuda shɔt. Yaga ano, ma vɔk yey pyɛng 
na me ha, na me dul mɛ̀ tó hom e nuyel mō. 

11Hwô tɔk rangal na hwo tɔk, a dal nepɔlɔ kuru na nɛ neba (12) wɛt de ma kana 

wɔ e Yɛrusalɛm na me wɔ̀ re a Dagwi fongol. 

12E jeng o, bemât sekun hom o yɛn á sɛ̀ me e de râ cuna na bemat kɛ e de tɛ́sɛ 

bemat be sogo nehywɛ wɛt — kɛ a sé e Gbɔng Duk Re Fongol, kɛ e beduk re 
fongol, kɛ e dem hak e ji repomo mo ayi. 

13Yɛn ê kyɛm be dura a hwo wɛt wɔgɔ, há hemo de ba tɛ̀ kun hom e ra hɛ ha 

sé tsak o. 

14Ko pyɛ cak ya sɛ́ de ya sé tsak o, yemo de me simo me dura a hwo yɛ, yɛ à 

yet ngan: Me raa gwông Darwey Yɛsu de bemat vemo be tâng gwɛ, à gwông 
bɔs. Ko yi ano, me re a Dagwi fongol, yɛ de bedabeda mot bà kana raa hɛ. Ma 
sey tsak o na kayɛ pyɛ de bà kana jɛk e Badu Mose tanga e bebok-basa vê 
bezarap Dagwi. 

15Ko tyɛng sede bemat vemo, ma sɛt yey hom Dagwi ê ba sene mwa bemat yi 

e reku, kɛ ba sé berat kɛ ba sé beves ayi. 

16Yaga ano, ma sé ye ngyɛ́k, yaga na yey hom ye gang me na shɔt wɛt e nuyêl 

Dagwi kɛ e nuyêl bemasi gbak. 

17“E bama de ma ga tɛ̀ neshey pyak e jey, ma toyo wɔ e Yɛrusalɛm, yaga na 

me wɔ̀ nɔ̂ng bepɛng behak e ji BeYuda dyām, na me wɔ̀ nása nenɔrɔ̂ yas de 
be yɛt vɔk na Dagwi arɔng. 

18E jeng de ma sè e de ra ano e Gbɔng Duk Re Fongol, ma ga yɛnɛ mwa pyɛ́ 

de ya jam na me sè jɛrɛ e nuyêl Dagwi. Á sè e jeng o de bá sɛ̀ me; vit a regyɛng 
bemat de bá sè tanga me, ko pyɛ hom cak yá sè na sogô nehywɛ arɔng wɛt. 

19Ko BeYuda behak de bá vey yi e sevwêl Asiya yɛn á sè e hwomo. A yâng sé 

naka ka e yɛn vɛ de ba yâng vey tumal e nuyel mō na be tɛ̀ kun hom e negya, 
ka sede yɛn a vɔk há na me. 

20Ka ano wɛt, ko tik na bemat vemo pyɛ mɛn be ha a hwo renɛn de yɛn a sɛ̀ me 

na rɛ e jeng de ma tumal e nuyêl bemakûk badu. 

21Sɛ̌ gyeng rɔ̌ pyɛ jining de ma tɔk yɛ a yet ngan: E jeng de ma kana tumal 

e nuyêl bemakûk badu mo, ma hanat na gap, ma ye, ‘Yin a sé ra a me shɔt 
yunung, yaga ma sey tsak o, Dagwi a rɔda ba sene bemat yi e reku.’ ” 

22E bama mo, Felis de á kana tɔk pyɛ́ cak e ra gwông Darwey Yɛsu naka a tik 

shɔt o, a yang ɛn, “E jeng de Lisiyas, yɛ gwɔ̀m bemât como, ê vey, mê yɛrɛ 
shɔt o.” 

23A nɔ̂ng gbɔng o wo bemât como nu na a to kyè na Bulus, na be gyeng ɛ naka. 

Ko a to yang ɛ, bē teshe na Bulus o sede mwât ngyang wɛt, ko bē simo a besa 
mɛ be nɔngɔs hɛ pyɛ́ de e simo. 

Bulus e nuyêl Felis na hwā mɛ 

24E bamâ nepɔlɔ tyɔng, Felis a wɔ́ e hwomo, yɛ tanga hwā mɛ Durusila de a sé 

WoYuda. A tɛ̀ be vey na Bulus, ko a wet betong na a wok hâ Bulus e ra gwong 
de mwat e sey tsak o na Kristi Yɛsu. 

25Jeng de Bulus a ha e ra ragas nerat, na e ra gyêng to, tanga e ra shɔt de 

Dagwi ê ba ra a bemat, Felis a wok bengyip, ko a ye, “Kā tik ano e ngyen na 
hwo ka kyè. Ka sede ma sɛ̀ jeng, ko mê to yila hwo.” 

26Yɛ mo a sɛt yey, Bulus ê nɔng ɛ dyām. Yaga ano, a yila Bulus o e jeng e jeng, 

na be ra berem na yɛ. 

27E bamâ neshey neba, Felis a hàla fwôm gwɔmna mo, ko ba tɛ̀ Pɔrkiyus 

Fɛstus e to mɛ. E jeng de a sé kyè wɔ̀ hàla fwom o, a tik Bulus e banga mo, 
yaga na BeYuda be bin simo hɛ mɛ̀. 

Tomong Betom Yɛsu 25 
Bulus ê jut há mɛ vɔk na Da vwel BeRoma 

1Fɛstus a wul yɛnɛ̂ sevwel sane mo, ko e bamâ nepɔlɔ netat, a sogo yi 

e Kaisariya vɔk e Yɛrusalɛm. 

2Begbɔng bepiris na mwa bemât nuyêl BeYuda ba wɔ̀ sɛ̀ ɛ e hwomo, yɛn a tɛ̀ 

kûn Bulus. Yɛn a ra won na yɛ, 

3na a dura a yɛn nerat mɛ na a tomo be vey na Bulus e Yɛrusalɛm. Yɛn a ra 

won ano, yaga yɛn á kana yong ɛn na be waba hɛn, na be bin mɔrɔ Bulus 
e gwong. 

4Ko Fɛstus a toyo a yɛn, a ye, “Bulus a sé e banga e Kaisariya. Ma vey bagat 

to me e hwomo. 

5Tik na bemât nuyel min behak be raa me. Ka sede Bulus o a ra pyɛ cak vyes, 

ko bemat o bê tɔk tɛ̀ kun mɛ e hwomo.” 

6Fɛstus a tɛ̀ sede nepɔlɔ rwit kɛ kuru e Yɛrusalɛm, ko e bama mo, a sogo, a to 

ɛ vɔk e Kaisariya. Tuk het, a sangal e duk shɔt, ko a tɛ̀ be vey na Bulus e nuyel 
mɛ. 

7Jeng de Bulus a pom, BeYuda de ba vey yi e Yɛrusalɛm ba gwɔrɔ hɛ e tē, yɛn 

a tɛ̀sɛ sekun mɛ e ra pyɛ́ pyak de ya sé vyes. Ko yɛn a tɔk dura dɛdɛɛt wɛt wɔgɔ, 
pyɛ́ mo ya sé ano. 

8Ko Bulus a ha na a dul mɛ̀ tó mɛ, a ye, “Ma ga kwɔrɔ Badu BeYuda wɛt, ko ma 

ga ra pyɛ vyes cak e ra Gbɔng Duk Re Fongol wɛt; ma ga ha há ves e ra Da 
vwel BeRoma arɔng wɛt.” 

9Ko Fɛstus, yaga a simo na BeYuda be simo hɛ, a yâng Bulus, “Hwó simo na 

hwo wɔ e Yɛrusalɛm na me ra a hwo shɔt e ra sekun semo de bemat vemo ba 
tɛ̀ e ra hwo arɛt?” 

10Ko Bulus a toyo a yɛ, a yang ɛ, “A sé e kwɔ̂n shɔt Da vwel BeRoma de ma sé 

tumal ɛ̀ a remo, ko a sé naka na be ra a me shɔt e ngamo. Ma ga ra a BeYuda 
renɛn rehak wɛt, sede remo de hwo pyɛ mo hwà tɔk tsɛng-tsɛng. 

11Ka sede ma ga ra pyɛ cak de ya wul ye reku, ko ma kyɛ́ me na be mɔrɔ 

me wɛt. Ko ka sede sekun de ba tɛ̀ e ra me sa sé tsak o wɛt, vit a mwat de a 
vɔk reto na a nára me e vɔ bemat vemo. Ma sé simo na me jut há hom vɔk 
e nuyêl Da vwel BeRoma.” 

12Fɛstus a hwo ha na bemat de be nɔngɔs hɛ badu; ko a toyo a Bulus, a yang 

ɛ, “Sede remo de hwó simo hwo jut há mō vɔk e nuyêl Da vwel BeRoma, a sé 
na yɛ mo de hwà rɔda wɔ.” 

Fɛstus a vo redu na Agaripa 

13E bamâ jeng cak, Gbɔng Gwɔ̀m Agaripa na Bernike ba pom e Kaisariya, yaga 

na be vey yâng Fɛstus show na vey. 

14E bama de ba ga ra nepɔlɔ e hwomo, Fɛstus a hwo tɔrɔng na gbɔng gwɔ̀m o 

e ra rehâ Bulus, a ye, “Mwat hwak a sé e ngamo de Felis á tik ɛ e banga. 

15Jeng de ma wɔ́ e Yɛrusalɛm, begbɔng bepiris na bemakûk BeYuda ba vey tɛ̀ 

sekun mɛ, ko yɛn a yang me, me gang ɛ na shɔt. 

16Ko ma yang ɛn, e ji negwɔn mot wot BeRoma, ka sede bemat ba tɛ̀ kûn mwat 

hwak, ko wot e nára mwat o e vɔ mɛn wɛt, sɛ̌ a tānga man na yɛn, na a sɛ̀ kwɔn 
na a ha, na a dul mɛ̀ tó mɛ e ngyen. 

17Yaga ano, BeYuda mo ba raa me vey e ngamo. Ma to lashe jeng wɛt, ko tuk 

het, ma sangal e kwɔ̂n shɔt, ko ma tɛ̀ be vey a me na Bulus o. 

18Ma kana sè bare, BeYuda bê vey na neha neves e ra yɛ. Ko jeng de yɛn a 

tumal na be tɛ̀ kun mɛ, yɛn a vɛ̀sɛ na yerê neha neves nane mo wɛt. 

19Pyɛ de yɛn a ra e negya a yet ngan: Yɛn a ra cuna e ra gwong de yɛn e re a 

Dagwi fongol tanga e ra mwat hwak de a ga kana ku, reza mɛ, à Yɛsu. Ko Bulus 
e tē, mwat o a sé na neken. 

20Ma ka tɔk gwong de mê ngyɛgɛt há yerê hemo wɛt. Yaga ano, ma rangâl 

Bulus o, kɛ ê simo na a wɔ́ e Yɛrusalɛm, na be ra a yɛ shɔt e hwomo e ra 
neha mo arɛt. 

21Ko Bulus a simo wɛt; a ye, be ka tik ɛ e ngyen, na a jut há mɛ vɔk e nuyêl Da 

vwel BeRoma, na a ra a yɛ shɔt. Yaga ano, ma tɛ̀ be gyeng ɛ naka sɛ̌ jeng de 
ma sɛ̀ gwong na me tomo na yɛ wɔ na Da Vwel mot o.” 

22Agaripa a yâng Fɛstus. “Me pyɛ hom mê simo na me wok mwat o arɔng.” 

Fɛstus a toyo a yɛ, a ye, “Nahwol, hwô tɔk ba wok há mɛ.” 

Bulus e nuyêl Agaripa na Bernike 

23Tuk het, Gbɔng Gwɔ̀m Agaripa na Bernike ba wɔ e hwomo na nerey 

tyɔng wɛt. Yɛn a yel e gbɔng duk tula tanga begwɔ̀m bemât como, na begbɔng 
bemât repomo mo. Fɛstus a nɔng nu be vey na Bulus, ko ba vey na yɛ. 

24Fɛstus a ye, “À Gbɔng Gwɔ̀m Agaripa na yin mwa de yin a sé e ngamo na 

wot: Di in mwat womo de a sé tumal e nuyel min. Mwa BeYuda e repomo remo 
tanga e Yɛrusalɛm ba vey na neha e ra yɛ, yɛn a gbɔ wɔgɔ, be to tik ɛ na 
neken wɛt. 

25Ko me pyɛ hom ma ga sɛ̀ pyɛ vyes cak de a ra de ya wul reku wɛt. Ko sede 

remo de yɛ pyɛ mɛ e simo na a jut há mɛ vɔk e nuyêl Da vwel BeRoma, ma 
yong ɛ̀ e yey hom na me tomo na yɛ wɔ e Roma. 

26Ko ma ka vɔk pyɛ cak yɛ́t de mê jɛk e ra há mɛ wɛt. Yaga ano, ma yila hɛ na 

a tumal e nuyel min mwa, a dal mɛ̀ e nuyel mō, à Gbɔng Gwɔ̀m Agaripa. Tik na 
wot a wok há mɛ; gyeng rɔ̌ mê sɛ̀ pyɛ de mê jɛk ayi. 

27Yaga ma di, ê sè pyɛ netɔn na me tomo na mwât ngyang wɔ na Da Vwel mot 

ano sana tānga jɛk neha de ba vey mɛ̀ e ra yɛ e ngyen.” 

Tomong Betom Yɛsu 26 
Bulus a ha na a dul mɛ̀ tó mɛ e nuyêl Agaripa 

1Gbɔng Gwɔ̀m Agaripa a yâng Bulus, “Ma nɔng o gwong na hwo ha há mō.” 

Yaga ano, Bulus a nára vwɔ mɛ, ko a hwo ha há de ê dul mɛ̀ tó mɛ, a ye, 

2“À Gbɔng Gwɔ̀m Agaripa! Ma vɔk yey pyɛng sizɔng, yaga hwô wok hâ dul tó 

hom yunung. Mê ha a hwo mwa pyɛ́ de BeYuda be tɛ̀sɛ kun hom e ra yɛ̄. 

3A gwɛ̌ sé a me ano, yaga hwà tɔk mwa negwɔn BeYuda tanga cuna de yɛn 

e ra e rà pyɛ́ detidetu hwo dal mɛ̀ bwarwêy bemat. Yaga ano, ma sé ra won na 
hwo, hwo niri, na hwo wok neha de mê ha a hwo. 

4“Yimo jeng de ma sè hwey, mwa BeYuda ba tɔk negwɔn hom. Yɛn a tɔk 

begwông sangal hom yimo e tɔ hom e sevwel hom mwa na e Yɛrusalɛm arɔng. 

5Yɛn a ga ros na tɔk, ma kana raa basâ BeFarisi, yɛn de be gyeng Badu be dal 

mɛ̀ mwa BeYuda. Ka sede yɛn e simo, ko yɛn ê tɔk nɔng nuha wɔgɔ, há hemo 
ha sé tsak o. 

6Ko a remo, ma sé tumal e ngamo, ko ba sé ra a me shɔt yunung, yaga ma sɛt 

yey hom e ra pyɛ de Dagwi à kana sira a bedabeda mot e ra yɛ. 

7E pyɛ ma yane de yére mot kuru na yɛ bya (12), e jeng de ye sɛt yey e de re a 

Dagwi fongol nagasi na nabwalak, ye sɛt yey e ra yɛ̀ na ye sey ɛn. Ko di, à 
Gbɔng Gwɔ̀m, a sé yaga pyɛ mo de BeYuda be vɛ̀sɛ na neha e ra me. 

8Yaga sɛ́ de yin e bare, a dal gâp Dagwi na a sene bemat yi e reku arɛt? 

9“Me pyɛ hom arɔng, ma kana bare, a sé gbing-gbing na me ra kayɛ pyɛ de mê 

tɔk ra, na me kyɛ́ me mɛ̀ rezâ Yɛsu wo Nazarɛt. 

10A sé ano de ma kana ra e Yɛrusalɛm a raane. Begbɔng bepiris yɛn á kana 

nɔng me reto na me tɛ̀sɛ bemât Dagwi pyak e ngyang. Ko jeng de bá gang ɛn 
na shɔt reku, ma dura simo hom e ra pyɛ de yɛn á ra mo arɔng. 

11Ma tabak hɛn zang pyak e ji mwa beduk re fongol, ma to jāma na me tɛ̀ ɛn 

gbing-gbing be kyɛ́ ɛn nà sey tsak o na Darwey Yɛsu. Ma wok shom mɛn 
sedesi; yaga ano, ma raa hɛn wɔ e bapomo baduk na me tak a yɛn reyɔm 
e hwomo arɔng.” 

Bulus a ha e ra gwong de a tɛ́ ɛ mwat-raa 

12“Tuhak, ma sogo wɔ e repomô Damaskus, yaga na me wɔ̀ tak a bemat-raa 

reyɔm e hwomo. Begbɔng bepiris bá kana nɔng me reto na me ra ano, bá kana 
ha a me pyɛ́ de mê ra arɔng. 

13Ko di, à Gbɔng Gwɔ̀m, e ji kwɛngɛl hom e gwong e tê-gwi, ma di negbey 

nehak. Ná yi e lagwi, ko ná nɛp na dal gwi, ná lolo, ná gwɔrɔ me mwa na bemat 
de bá sè kyè tanga me. 

14Wot mwa wot á gaba e vwel. Ko ma wok fwɔ hwak de gwa yang me na lêm 

BeYuda, ‘À Saul! À Saul! Yaga sɛ́ de hwó tak a me reyɔm arɛt? Hwô mǎ tó mo, 
ka sede hwô sǎ e de dirîs cɔgɔt de ya sé myóm-myom.’ 

15Ma yang ɛ, ‘E hwo à wà, à Darwey arɛt?’ Ko Darwey o a toyo a me, a ye, ‘A 

sé e me Yɛsu de hwó tak a me reyɔm. 

16Ko di, sogo, na hwo tumal. Ma ga vey dura a hwo tó hom, yaga na me ha a 

hwo, ma ga kasa hwo na hwo ra a me fwom. Ma ga kasa hwo arɔng, na hwo 
nɔ̂ng bemat nuha e ra pyɛ́ de hwà ga di na me yunung tanga e ra pyɛ́ de ma 
rɔda to dura a hwo. 

17Ma rɔda tomo hwo vɔk na BeYuda tanga vɔk na bemât yére dyuk, ko ma rɔda 

sey o yi na yɛn. 

18Ma rɔda tomo hwo na hwo tɛ̀ bayis mɛn be wunta hɛn, na hwo tɛ̀ ɛn be vey yi 

e ji lwīl vɔk e ji negbey, na hwo to tɛ̀ ɛn be tik sángal e nɛ̂n retô Shetan, na be 
vey raa Dagwi e negya. Yaga, ka sede ba sey tsak o na me, Dagwi ê hàla a 
yɛn banɛn mɛn, ê to jut ɛn na be sè bemɛ, ko ê nɔng ɛn kwɔn de a ga tik yaga 
bemɛ.’ ” 

Bulus a ha e ra fwom de a ga ra 

19“Ano kwong, à Gbɔng Gwɔ̀m Agaripa, ma kyɛ́ me nà gyeng hâ mwat 

wane mo wɛt, womo de a yi e lagwi, ko ma di ɛ e negwi-ywey. 

20E mɛsɛng o, ma tānga shara Yɛgɛt Yat e repomô Damaskus na e Yɛrusalɛm, 

e bama mo, e ji mwa sevwêl Yudiya tanga e nekwɔn de bemât yére dyuk ba sé 
ɛ̀. E ji mwa nekwɔn o, ma ha a yɛn, yɛn a doyo yi e banɛn mɛn, na yɛn a raa 
Dagwi, na yɛn a to ra tomong rat de be dura, a sé tsak o de yɛn a ga doyo yi 
e banɛn mɛn. 

21A sé yaga ma ra ano de BeYuda bá kana vo me e Gbɔng Duk Re Fongol, ko 

bá jāma be mɔrɔ me. 

22Ko pere vey e yunung, Dagwi e sɛlsɛ me. Yi na sɛlɛ mɛ mo, ma sé tumal 

e ngamo na me nɔ̂ng bemât mwa nuha, kɛ yɛn a sé berey kɛ yɛn a sé besɛl ayi. 
Pyɛ de ma sé ha ya sé jining na yemo de bezarap Dagwi na Mose pyɛ mɛ yɛn 
à kana ye, yê ba té. 

23Pyɛ ma yet: Mwat de Dagwi a kasa na a sey bemat a rɔda ba sɔ reyɔm. A 

rɔda ba sè wo susu mo arɔng de ê sene yi e reku, yaga na a ha a BeYuda mwa 
na bemât yére dyuk wɔgɔ, yɛn a rɔda sɛ̀ negbey.” 

24Sede Bulus a sé ha na a dul mɛ̀ tó mɛ mo, Fɛstus a pe gbɔ na gbɔng fwɔ, a 

ye, “À Bulus, hwà to sé e ji nehywɛ mō wɛt! Nepyak tɔ́k mō na ga doyo a hwo 
to!” 

25Bulus a yang ɛ, “À Da, to hom ha ga doyo hɛ wɛt. Neha de ma sé ha mo na 

sé tsak o, ko ma ha nɛ e ji nehywɛ hom. 

26À Gbɔng Gwɔ̀m, ma tɔk, hwà tɔk pyɛ́ yemo mwa. Yaga ano, ma tɔk ha a hwo 

yɛ̄ sana tô yey. Pyɛ́ yemo ya té e lɛrɛ wɛt. Yaga ano, ma tɔk tsɛng-tsɛng, hwo 
pyɛ mo hwà ga di kayɛ pyɛ e ji pyɛ́ de ya té mo. 

27À Gbɔng Gwɔ̀m, hwà sey tsak o na pyɛ́ de bezarap Dagwi bà ha arɛt? Ma tɔk, 

hwà sey tsak o na yɛ̄.” 

28Agaripa a toyo a yɛ, a ye, “Hwó bare, e ji kejeng tyɔng kemo hwô tɛ̀ me me tɛ́ 

me mwat-raà Kristi arɛt?” 

29Bulus a yang ɛ, “Ma sé ra won na Dagwi, kɛ e ji kejeng tyɔng kɛ e ji jeng pyak, 

hwo na bwang bemat de yin a sé wet betong na neha hom yunung yin a bin tɛ́ 
in sede me — ko sana ngyang yemo zɔng.” 

30E bamâ há hane, gbɔng gwɔ̀m, na gwɔmna, na Bernike, tanga mwa bemat 

de ba sé na yɛn, ba sogo. 

31Jeng de yɛn a wɔ́ e hagat hak, yɛn a yâng bemɛn, “Mwat womo a ra pyɛ vyes 

cak de ya wul reku kɛ ya vey na be tɛ̀ ɛ e ngyang wɛt.” 

32Ko Agaripa a yâng Fɛstus, “Ka mwat womo á kana ye, e simo a jut há mɛ vɔk 

e nuyêl Da vwel BeRoma wɛt, ka wot a yâng tɔk hàla hɛ na a kyè.” 

Tomong Betom Yɛsu 27 
Kwɛngɛl Bulus vɔk e Roma 



1816 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

1Jeng de ba yong ɛ̀ na wot a yel e dwa-nshi na wot a kyè wɔ e Italya, ba jut 

Bulus na bemât ngyang behak, ko ba tɛ̀ ɛn e vɔ gbɔng o wo bemât como hwak 
na a bɛrɛng hɛn; reza mɛ, à Yuliyus. Yɛ a sé gbɔng o wo lang o hak hê bemât 
comô Da vwel BeRoma. 

2Wot a yel e dwa-nshi de wa yi e repomô Adaramityum. Wa vey bagât sogo, na 

wo kwey e bapomo bahak de ba sé e vwâ rekwogôm sevwêl Asiya, ko wot a 
hwo kwɛngɛl o. Mwat hwak wo Tesalonika e ji sevwêl Makedonya de ba tang ɛ, 
à Aristarkus a sé tanga wot. 

3Tuk het, wot a wul repomô Sidɔn. Yuliyus a dura a Bulus nerat, ko a tik ɛ na a 

wɔ̀ tâng besa mɛ show e hwomo, yaga na yɛn a nɔng ɛ pyɛ́ de e simo. 

4Jeng de wot a sogo yi e hwomo, gul gwa sé pɛsɛl yi e nuyel mot. Yaga ano, 

wot a raa bamâ rezîk Kipirus. 

5Jeng de wot a ye dɔ a gworep e bak bavwêl Kilikya na Pamfilya, wot a wɔ̀ wul 

repomô Mira e sevwêl Likya. 

6E hwomo, yɛ gbɔng o wo bemât como mo a sɛ̀ dwa-nshi de wa yi e repomô 

Aleksandariya, ko wa sé kyè wɔ e Italya. Yaga ano, a tɛ̀ ot e ji wɛ. 

7Wot a kyè hywɛ-hywɛ nepɔlɔ pyak. Ko a sé a wot gbang na wot a wɔ̀ wul bagat 

na repomô Kinidɔs. Sede remo de gul o gwa dul ot nà re nuyel na kwɛngɛl o, 
wot a doyo, ko wot a kwey e bamâ rezîk Kereta. E gwong mot o, wot a kwey 
e nû vwel de be tâng hɛ, à Salmone. 

8E jeng o, wot a to di reyɔm na gul. Yaga ano, wot a raa rekwogom hywɛ, sɛ̌ 

wot a wɔ̀ wul kwɔn de be tâng hɛ, à Kwɔ̂n Pɔngɔ Rat Hê Bedwa-Nshi. Kwɔn o 
ha sé bagat na repomô Lasiya. 

9Wot a ga kana lashe jeng pyak e de kwɛngɛl o, ko kwɛngɛl e dwa-nshi gwa ga 

tɛ́ ɛ gbang sizɔng, yaga jeng o ya sé vɔk e rwa talâ shey, ko ba ga kana ra 
wusal sana rê pyɛ́ hê BeYuda arɔng. Yaga ano, Bulus a vo a yɛn redu remo 
ngan: 

10“À besa, ma di kwɛngɛl gwomo gwô vɔk reyɔm sizɔng. Pyɛ́ de ya sé e dwa-

nshi mo yê wey; dwa mo pyɛ wɛ wô lashe hɛ, ko bemat arɔng bê bidɛ neken 
mɛn.” 

11Ko yɛ gbɔng o wo bemât como a wet betong na hâ Bulus wɛt, ko a raa hâ 

mwât ngyisi mo na hê dâ dwa-nshi mo e negya. 

12E jeng o, jeng gul zɛng ya ga vey bagat, ko tîk bedwa-nshi he sè naka e kwɔ̂n 

pɔngɔ hane mo wɛt. Yaga ano, bwarwêy bemat ba dal na simo wot a re nuyel, 
na wot a ye ngyɛ́k wot wul Fenis, na wot a sangal e hwomo sɛ̌ bamâ zɛng o. 
Fenis o a sé kwɔ̂n pɔngɔ̂ bedwa-nshi e rezîk Kereta mo arɔng. Kwɔn o hé 
bɛrɛng tê rwa batin na rwa tā, ko he to bɛrɛng tê rwa bato na rwa tā arɔng. 

Gwogul e gworep 

13E jeng yane mo, gul de gwa yi e rwa batin gwa hwo pɛsɛl hywɛ. Bemat o yɛn 

a bare, yɛn ê ra sede remo de yɛn á kana yong ɛ̀. Yaga ano, yɛn a pat nerwěy 
dwa-nshi mo, yɛn a tɛ̀ nɛ e dwa mo, ko wot a hwo kyè. Wot a raa rekwogôm 
rezîk Kereta mo. 

14Ko gyam na wot a wɔ́ yikyik, gûl wúla gwa hwo pɛsɛl vey gyirik yi e bak rezik o, 

gwa vey sɛ̀ ot e hwomo. Be tâng wúla mo, à Gul de gwo pɛsɛl yi e tê rwa bato 
na rwa rak. 

15Gwogul o gwa hwo gangas dwa-nshi mo. Ko sede remo de wot a tɔk kyè vɔk 

e kwɔn de gwa pɛsɛl yi ɛ̀ wɛt, wot a hàla ye ngyɛ́k e de gangas dwa mo, ko 
gwogul o gwa kyě gangas hot kpɛɛ vɔk e dem de gwa simo. 

16Wot a wɔ̀ kwey e bamâ kerezik kehak de be tâng kɛ, à Kauda; e kwɔn a hane 

de gâp gul o ha tɛt ɛ. Yaga ano, wot a kyɛm wot a jut kedwa-nshi kesɛl o de ba 
rɔgɔs kɛ e bamâ dwa-nshi mo, ko wot a tɛ̀ kɛ e dwa mo. A sé gbang sizɔng na 
wot a ra ano mo. 

17E bama de ba ga tɛ̀ kɛ, bemât fwom ba rɔgɔs dwa mo na rǐk, ba gwɔrɔ mɛ̀ wɛ, 

yaga na be gwɛ̌ a wɛ gap. Bemat o ba hwo tele hɛn wɔgɔ, dwa mo wô ye kàk 
e ra bèzal bazɛk de ba sé e nɛ̂n nshi mo, vemo de be tâng vɛ, à Sirtis. Yaga 
ano, yɛn a gyirik gworugu de gwo tɛ̀ gul gwo gangas dwa-nshi, ko yɛn a hàla 
gul gwo kyě gangas dwa mo vɔk e kwɔn de gwa simo. 

18Ko gwogul o gwa gwɛ̌ kat ding-ding. Yaga ano tuk het, yɛn a hwo paa pyɛ́ de 

ya sé e dwa mo, yɛn a bomos yɛ̄ e ji nshi. 

19Ko e tuk hê tat, yɛn a to hwo paa pyɛ̂ fwôm dwa mo, yɛn a to bomos yɛ̄ arɔng. 

20Nepɔlɔ pyak wot a tɔk di gwi kɛ netangacɛn wɛt, ko gwogul o gwa re nuyel na 

pɛsɛl ding-ding. E yɛnɛ mo, wot a ye waa a kayɛ pyɛ, wot a tɔk, wot ê sey neken 
mot wɛt. 

21Bemat o ba ga tik rê pyɛ́ nepɔlɔ pyak. Yaga ano, Bulus a tumal e tē mɛn, a 

yang ɛn, “À besa, ma kana yang in, wot gwɛ̌ sangal e Kereta e ngyen. Ka sede 
yin á kana gyeng há hom, ka reyɔm remo ra yâng sɛ̀ ot wɛt, ko pyɛ́ de ba ga 
kana bomos arɔng ya yâng wey wɛt. 

22Ko a remo, ma sé vo a yin redu: Vɔk in yey ting! Vit a mwat de ê bidɛ neken 

mɛ; a sé e dwa-nshi mo zɔng de wô wey. 

23Nabwalak nayos, Dagwi de me ra a yɛ fwom ko ma to sé mwɛ a tomo tom-

lagwi mɛ hwak vey na me, 

24a yang me, ‘À Bulus, hwo vɔk bengyip wɛt! A sé gbing-gbing na hwo wul 

Roma, na hwo tumal e nuyêl Da vwel BeRoma. Ko Dagwi, e ji nerat mɛ vɔk na 
hwo, a rɔda tɛ̀ mwa bemat de hwà sé e de kwɛngɛl tanga yɛn, be wey wɛt.’ 

25Yaga ano, à besa, vɔk in yey ting! Ma tɛ̀ gap hom e ra Dagwi, pyɛ́ yemo yê té 

tyɛng sede remo de a ha a me. 

26Ko gul o gwa rɔda gang ot, na wot a wɔ̀ gaba e ra rezik rehak.” 

27Gul o gwa tumal wɛt; e pɔlɔ hê kuru na hɛ naas (14), gwa sǎ e de gangas hot 

e ra Gworep Tē. E tê turuk, bemât fwôm dwa-nshi mo ba bare, wot a vey bagat 
na vwel. 

28Yaga ano, yɛn a nára rwik de ba rɔgɔs cɛk dyam e yɛnɛ̂ gwɛ, ko yɛn a hàla 

e ji nshi, na be mara mɛ̀ neciwîl nshi mo. Neciwil o na sé mita kuru banaas (40). 
Yɛn a gwɛ̌ kyè wɔ e nuyel tyɔng, ko yɛn a to mara, yɛn a sɛ̀ mita kuru batat (30). 

29Yɛn a tele hɛn, dwa-nshi mot o wô wɔ̀ gaba e ra beta. Yaga ano, yɛn a vo 

dwa mo na nerwěy nenaas de ba hàla nɛ yi e bamâ dwa-nshi mo, ko yɛn a sǎ 
e de won, na gasi he ye gbey. 

30Ko bemât fwom o yɛn a simo yɛn a tele yi e dwa mo. Yaga ano, yɛn a gyira 

kedwa-nshi kesɛl o e ji nshi, ko yɛn a ra sede yɛn e kyè wɔ̀ hàla nerwěy dwa mo 
nehak yi e nuyêl wɛ. 

31Sede Bulus a di ano, a yâng gbɔng o wo bemât como na bemat mɛ, “Ka sede 

bemât fwôm dwa mo bê sangal e ji mo wɛt, ko vit a gwong de yin ê sey in.” 

32Yaga ano, bemât como mo ba yɛt rik de ba rɔgɔs mɛ̀ kedwa kesɛl o mo, ko 

yɛn a hàla kɛ. 

33Sede gasi ha vey bagat ye gbey, Bulus a shonong e ra mwa bemat o na yɛn 

a re pyɛ́. A yang ɛn, “Pɔlɔ hê kuru na hɛ naas yunung de yin a sé sǎ e de gyêng 
pyɛ de yê té, ko yin a ga re pyɛ cak ko tyɔng wɛt. 

34Yaga ano, ma sé ra won na yin, na yin a re pyɛ́, yaga na yin a nàra beken. Ko 

vit a hwak e ji min de ê bidɛ setot sining e rato mɛ.” 

35E bama de a ha ano, a jut kpam-tuk, a feng a Dagwi e nuyel mɛn mwa, a 

kwɔrɔs wɛ, ko a hwo re mo. 

36Mwa hɛn yɛn a sɛ̀ yey ting, ko yɛn pyɛ mɛn arɔng yɛn a re pyɛ́. 

37Wot mwa de wot a sé e dwa-nshi mo wot a wul naga beba na kuru bataama 

na vɛ betyiimin (276). 

38E bama de mwa hɛn ba ga re pyɛ́, ba ga siris, yɛn a paa alkama de wa sé 

e dwa mo, ko yɛn a lusha wɛ e ji gworep o, yaga na be tɛt mɛ̀ nedirîk dwa-
nshi mo. 

Dwa-nshi wa kwɔrɔs hɛ 

39Sede gasi ha ye gbey, bemât fwôm dwa-nshi mo yɛn a di sevwel, ko yɛn a tɔk 

kwɔn de yɛn a sé ɛ̀ wɛt. Yɛn a di vwak hwak e hwomo de bazɛk ba gwɔrɔ gwɛ 
yi e bak rekwogom. Yɛn a yong ɛ̀, kɛ yɛn ê kyɛm be tɛ̀ dwa-nshi mo wo wɔ̀ tut 
e ra bazɛk o. 

40Yaga ano, yɛn a tuyu rik nerwěy dwa mo mwa vɛ, ko yɛn a hàla nɛ e ji nshi. 

E jeng jining o, yɛn a vibis rik de ba rɔgɔs mɛ̀ pyɛ̂ ngyisî dwa mo arɔng. Ano 

arɔng, yɛn a nára gworugu nuyel o, gwomo de gwo tɛ̀ gul gwo gangas dwa-
nshi; yɛn a nára gwɛ e nû gul, ko dwa mo wa nára hɛ vɔk e rekwogom o. 

41Ko wa tút e ra gwozwal bazɛk de gwa sé e nɛ̂n nshi, wa ye kàk e ra gwɛ. 

Nuyêl dwa mo ha sɔ̀rɔ hɛ e ji bazɛk, wa tɔk to kyè wɛt. Ko yaga gul o gwa rɔɔ 
pɛsɛl na gap sizɔng, bagung nshi ba dak bamâ wɛ, ko bamâ wɛ mo wa kwɔrɔs 
hɛ cɛk o cɛk o. 

42Bemât como mo yɛn a yong ɛ̀ na be mɔbɔs bemât ngyang, yaga na be dul ɛn 

nà dak sefwa na be ye dɔ be hywit ɛn. 

43Ko gbɔng o mɛn a simo a dul ɛn nà mɔrɔ Bulus. Yaga ano, a simo a yɛn na 

be ra ano wɛt. Ko a nɔng ɛn nu e negya wɔgɔ, kawɛ mwat de a tɔk dâk fwa a 
tānga gaba e ji nshi, na a dak fwa na a ye dɔ. 

44Ko bwang vemo de ba tɔk dâk fwa wɛt yɛn a kabsa bebak cɔ́gɔt de ba sé e ji 

dwa-nshi mo, ko behak ba kabsa cɛ̌k cɔ́gɔt dwa mo, na be tē mɛ̀ dɔ. Mwa bemat 
ba ra ano. Ano kwong, mwa hot wot a wul rekwogom tyang. 

Tomong Betom Yɛsu 28 
Pyɛ́ de ya té e Malta 

1Jeng de wot a ye dɔ tyang, bemat ba ha a wot, be tâng kerezik o, à Malta. 

2Bemat de ba sé e hwomo ba dura a wot nerat sizɔng. E jeng o, rwak wa sé 

rop, ko jey ya vɔk gul. Yaga ano, yɛn a pɛl a wot kya na wot mwa wot a wok, na 
be sey ot mɛ̀ na yey pyɛng. 

3Bulus a wɔ̀ tula cɔgɔ̂t kya. Ko jeng de a tɛ̀ yɛ̄ e ji kya mo, gàbak de nevɛ̂t 

kya mo na pat gwɛ gwa nusu yi e cɔ́gɔt o, gwa pe man ɛ e ra vwɔ̂ Bulus, ko gwa 
rot ɛ. 

4Sede bemat o ba di gwɔ̄m de wa man ɛ e vwɔ̂ Bulus o, yɛn a yâng bemɛn, 

“Mwin, mwat womo a sé mwât mɔbɔs bemat. Mwa ano de a ga sey tó mɛ e nshi, 
ko byɛ̂ talâ neves mɛ ya sé rɔɔ raa hɛ; yaga ano, ê ku.” 

5Ko Bulus a digta vwɔ mɛ, gwɔ̄m o wa gaba e ji kya, ko vit a pyɛ de ya té na yɛ. 

6Bemat o ba bare, vwɔ mɛ mo gwô pu, kɛ remo-remo ê vɔ̌ gaba a ku. Yɛn a ros 

e de bɛrɛng hɛ, ko pyɛ cak ya té na yɛ wɛt. Yaga ano, yɛn a to hwo bare, yɛn a 
ye, “Mwat womo a sé dagwi hwak!” 

7Bagat na kwɔn de pyɛ yemo ya té ɛ̀, mwat hwak de ba tang ɛ, à Pubiliyus a 

vɔk cāp pyak. Yɛ à mwât nuyêl kerezik kane mo. A sey ot na yey pyɛng, ko wot 
a sangal e lɔ mɛ sede bekɛnɛt mɛ pɔlɔ tat. 

8Dâ Pubiliyus o a ro ɛ, a vɔk serɔ̂ fes na tân nemi. Bulus a wɔ̀ sɛ̀ ɛ e dyɛngɛ, a 

ra won na Dagwi, ko a tɛ̀ vɔ mɛ e ra yɛ, a tɛ̀ ɛ tyang. 

9E bamâ hane, bwang bemât serɔ e kerezik o ba wok pyɛ de ya té, yɛn a vey, 

ko Bulus a tɛ̀ ɛn tyang. 

10Bemat o ba nɔngɔs hot nenɔrɔ pyak, ko e jeng de wot a sé kyè wɔ̀ kyè, yɛn a 

nɔng ot pyɛ̂ mwa de wot a simo yaga kwɛngɛl mot. 

BeBulus ba kyè yi e Malta vɔk e Roma 

11E bamâ pɛl tat, wot a yel e dwa-nshi hwak de ba tâng wɛ, à Shambyâ 

Bedagwi. Wa sé yi e repomô Aleksandariya, ko wá kana sè gyeng e kerezik 
kemo mo na be pat gul zɛng e ngyen. Wot a sogo yi e Malta mo, 

12ko wot a kyè, wot a wul repomô Sirakusa, wot a ra pɔlɔ tat e hwomo. 

13Yi e hwomo, wot a to kyè e dwa-nshi, wot a wɔ̀ wul repomô Regyum. Tuk het, 

gul gwa hwo pɛsɛl yi e bama mot yi e rwa batin, gwa gangas hot, ko e het à 
gasi, wot a wɔ̀ wul Puteyoli. 

14E hwomo, wot a sɛ̀ bemat-raa behak de yɛn a rini hot na wot a sangal na yɛn 

nepɔlɔ netaama. Gwong a gwomo de wot a wɔ̀ wul Roma. 

15Bemat-raa e Roma yɛn á kana wok, wot a sé kyè vey; yaga ano, yɛn a wɔ̀ 

gyeng ot e gwong. Behak ba wɔ̀ gyeng ot e bajang Apya, ko behak e repomo 
de be tâng rɛ, à Beduk Bekɛnɛt Betat. Jeng de Bulus a di ɛn, a hwo feng a 
Dagwi, ko a vɔk yey ting. 

Pyɛ́ de ya té e Roma 

16Jeng de wot a wul Roma, ba tik Bulus a sangal yɛ nju mɛ e duk mɛ, ko ba tɛ̀ 

mwât como hwak a gyenges hɛ. 

17E bamâ pɔlɔ tat, Bulus a yila bemât nuyêl BeYuda de ba sé e repomo mo, na 

be wɔ̀ sɛ̀ ɛ e hwomo. Jeng de yɛn a tula hɛn, a yang ɛn, “À begwa hom, mwa 
ano de ma ga ra a bemat mot renɛn rehak wɛt, ko mwa ano de ma ga lashe 
negwɔn bedabeda mot arɔng wɛt, ba vo me e Yɛrusalɛm, ko ba nára me e vɔ 
BeRoma. 

18BeRoma mo ba rangsal me neha detidetu, ko yɛn a di, vit a pyɛ de ma ra de 

ya wul ye reku. Yaga ano, yɛn a ye, yɛn ê hàla me na me kyè. 

19Ko BeYuda ba kyɛ́ ɛn nà simo na be hàla me. Yaga ano, vit a pyɛ de ma tɔk 

ra, sɛ̌ ma ye, me simo na me jut há hom vey e nuyêl Da vwel BeRoma. Ko ma 
simo na me wɔ̀ tɛ̀ sekûn bemat hom wɛt. 

20A sé e pyɛ ma yane de ya tɛ̀, ma yila hin na me di in, na me ha a yin arɔng. 

Ba tɛ̀ me e ngyang, yaga me shara a bemat pyɛ de mwa BeYuda be sɛt yey na 
be ra yɛ.” 

21Yɛn a yang ɛ, “Wot a ga sɛ̀ bebok-berang yi e Yudiya e ra hwo wɛt. Ko vit a 

hwak e ji begwa mot de ba ga tomo hɛ yi e hwomo na há hak e ra hwo, kɛ womo 
de a ga ha pyɛ cak vyes e ra hwo arɔng. 

22Ko wot a tɔk, e kahɛ kwɔn bemat ba sé ha há ves e ra gwong gwomo de hwà 

sé raa mo. Yaga ano, a sé naka na hwo ha a wot báre mō, yaga na wot a tɔk.” 

23Ano kwong, yɛn a yong ɛ̀ tuk de yɛn ê man na Bulus o. Tuk hane mo, BeYuda 

pyak ba wɔ́ e dem de Bulus a sé sangal ɛ̀ mo. Yimo gasi vɔk e nabwalak, Bulus 
a ha na yɛn e ra Segwɔm Dagwi, a misang a yɛn kayɛ pyɛ. A ra fwom na Badu 
Mose tanga bebok-basa ve bezarap Dagwi, na a dura a yɛn mɛ̀ pyɛ́ de bà jɛk 
e ra Yɛsu. A jāma na a tɛ̀ ɛn be sey tsak há wɔgɔ, pyɛ́ de a sé ha a yɛn ya sé 
tsak o. 

24Sede yɛn a wok há hane mo, behak e ji mɛn ba sey tsak o na há mɛ mo, ko 

behak ba sey hɛ wɛt. 

25Yɛn a tó cuna na bemɛn e ra há mo, ko yɛn a gas ɛn zang ba, e bama de 

Bulus a tānga ha a yɛn há hining hemo ngan: “Gabik Dagwi hà kana ha tsak o 
na bedabeda min jeng de hà ye yi e nû Yɛshaya, zarap Dagwi, wɔgɔ: 

26“ ‘Ci wɔ̀ ha na bemat vemo, na hwo yang ɛn: Yin ê sǎ e de wokos, ko yin ê 

tɔk há mo wɛt, yin ê sǎ e de bɛrɛng, ko yin ê di pyɛ cak wɛt. 

27Yaga neyey bemat vemo na ga tɛ́ ɛn kashalang, yɛn a bang betong mɛn, yɛn 

a to bang bayis mɛn. Ka a sé ano wɛt, ka yɛn a yâng bɛrɛng na bayis mɛn, yɛn 
a yâng wokos na betong mɛn, yɛn a yâng tɔk tsak o e ji neyey mɛn, ko yɛn a 
yâng doyo vɔk na Dagwi, womo de ê tɛ̀ ɛn tyang.’ ” 

28Ko Bulus a yɛnɛ na neha nemo: “Tɔk in ngan: Dagwi a ha hâ sêy neken bemat, 

ko a tomo hɛ vɔk na bemât yére dyuk. Ko e yɛn vɛ de yɛn ê wet betong na há 
hemo mo.”  

[29E bama de Bulus a ha ano, BeYuda ba kyè, ko yɛn a kyě tó cuna ding-ding 

na bemɛn.] 

30Bulus a sangal e lɔ mɛ de a tala byɛ̂ hɛ e Roma yaga neshey neba, ko a seres 

mwa bemat de ba wɔ̀ di ɛ na yey pyɛng. 

31A shara a bemat rehâ Segwɔm Dagwi, a to basa a yɛn reha e ra Darwey Yɛsu 

Kristi. A ha na yey ting, ko vit a mwat de a dul ɛ. 

Roma 
Roma 1 

1Bwok-rwang gwomo yi e vwɔ hom Bulus, sam Kristi Yɛsu. Dagwi a yila me na 

me sè tom Yɛsu, ko a to tik me jaram, yaga na me shara Yɛgɛt Yat mɛ. 

2A sé e Yɛgɛt Yat o de Dagwi à kana sira e ra yɛ̄ yi na bezarap mɛ, sede remo 

de bà jɛk e Bwok-basa mɛ. 

3Yɛgɛt Yat o ya sé e ra Hwey mɛ, Darwey mot Yɛsu Kristi: E rà rehâ sángâl hɛ 

e ji rebek — há sè yi e yére Davit. 

4Ko e rà rehâ gabîk hɛ de ha sé jɛrɛ — ha sé Hwey Dagwi. Dagwi a dura ano 

na gbɔng reto yi na sene hɛ yi e reku. 

5Ko a sé yi na Kristi de Dagwi, yi na nerat mɛ, a nɔng me nɔrɔ hemo, ma sé tom 

Yɛsu, na me nɔ̂ng reza mɛ nerey. A ra ano, yaga na me bin tɛ̀ bemat yi e mwa 
yére bemât jey yɛn a sey tsak o, na yɛn a to gyeng hâ Dagwi arɔng. 

6Ko yin arɔng yin a sé e ji vane de Dagwi a yila hɛn na yɛn a sè vê Yɛsu Kristi. 

7Bwok-rwang o gwa sé vey na yin mwa e Roma, yin de Dagwi a tɛ̀ yey mɛ na 

yin, ko a to yila hin na yin a sè bemat mɛ: Tik na Dagwi Da mot tanga Darwey 
Yɛsu Kristi be dura a yin nerat mɛn, na be tɛ̀ yey min ye dyɛng. 

Bulus e simo na a wɔ̀ di ɛn e Roma 

8E mɛsɛng o, ma feng a Dagwi hom yi na Yɛsu Kristi yaga yin mwa. Ma feng, 

yaga ba sé kyě ha rehâ sêy tsak o min e jêy mwa. 

9Dagwi a sé mwât nuha hom. Yɛ womo de me ra a yɛ fwôm sharâ Yɛgɛt Yat 

e ra Hwey mɛ na yey hom mwa, yɛ a tɔk, me bare na yin 

10kayɛ jeng de me ra won. Me lolo, yaga na Dagwi a simo na gwong gwo wunta 

hɛ, yaga na, e yɛnɛ mo, me kyɛm me vey na yin e jeng yemo. 

11Me wok cwey di in, yaga na me nɔt in nerat nehak de Gabik Dagwi he nɔngɔs, 

yaga na neyey min ne tɛ́ ɛn gak. 

12Me simo me di in, yaga na me tanga yin wot a rɔda gwɛ̌ a bemot gap: Yin, 

yaga yin a tɔk gwong de ma sey tsak o na Kristi, ko me, yaga ma tɔk gwong de 
yin a sey tsak o na yɛ arɔng. 

13À begwa, me simo na yin a tɔk, zang pyak ma ga yong ɛ̀ na me vey na yin, 

ko pere vey e jeng yemo, ba ga dul me nà vey o. Me simo na me tɛ̀ behak 
e hane na yin be raa Kristi, sede remo de ma ga ra e ji bemât yére dyuk cak 
arɔng. 

14Ba tɛ̀ me na me ra fwom e ji bemat de be jut bato mɛn yɛn a sé berey o tanga 

vemo de yɛn e jut ɛn ba sé berey o wɛt, e ji vemo de ba vɔk tɔ́k tanga vemo de 
ba vɔk tɔ́k wɛt. 

15Pyɛ ma yane de ya tɛ̀, ma vɔk cwey sharâ Yɛgɛt Yat vey na yin de yin a sé 

e gbɔng repomô Roma arɔng. 

Retô Yɛgɛt Yat 

16Ma vɔk rekyên Yɛgɛt Yat wɛt, yaga retô Dagwi ra sé ra fwom yi na yɛ̄, na a 

sey nekên kawɛ mwat de a sey tsak o na yɛ̀. A tānga sey nekên BeYuda 
e ngyen, ko e bama mo nè vemo de ba sé BeYuda wɛt. 

17Yɛgɛt Yat o ye dura wɛshɛrɛk gwong de Dagwi e tɛ̀sɛ bemat be sè cik e bayis 

mɛ. Gwong o, yi e susu mo vɔk e yɛnɛ mo, gwa sé ngan: Bemat bē sey tsak o 
na Dagwi. A sé sede remo de bà jɛk e Bwok-basa Dagwi wɔgɔ, “Mwat de Dagwi 
a tɛ̀ a sè cik e bayis mɛ, yaga a sey tsak o na yɛ, a rɔda vɔk neken.” 

Shôm Dagwi vey na bemasi 

18Dagwi a sé dura shom mɛ wɛshɛrɛk yi e lagwi. Shom mɛ mo ye hwo e ra mwa 

vemo de be kyɛ́ ɛn Dagwi tanga e ra vemo de be ragas neves detidetu. Yi na 
negwɔn neves mɛn o yɛn e dulus bemat yi e tɔ̂k tsak o. 

19Yɛ a sé dura shom mɛ, yaga kayɛ pyɛ de bemat be kyɛm be tɔk yɛ e ra Dagwi 

ya sé a yɛn tɛɛrɛ. Dagwi pyɛ mɛ a ga tɛ̀ pyɛ́ mo tɛɛrɛ e bayis mɛn. 

20Yimo yi e jeng de Dagwi à yong jey, pyɛ́ de à yong ye dura a wot wɛshɛrɛk 

yerê mwat de Dagwi a sé, mwa ano de wot a tɔk di ɛ na bayis mot wɛt. Ye dura, 
reto mɛ ra vɔk yɛnɛ wɛt, ko yɛ a sé Dagwi mwin. Yaga ano, bemat o ba tɔk ra 
cuna e ra pyɛ cak wɛt. 

21Mwa ano de yɛn a tɔk Dagwi, ko yɛn a nɔng ɛ nerey sede Dagwi wɛt, yɛn a to 

feng a yɛ arɔng wɛt. Ko báre mɛn ha tɛ́ ɛ yapyi zɔng, ko neyey mɛn de na tɔk 
bare pyɛ cak wɛt na tɛ́ ɛn mwangalang. 

22Mwa ano de yɛn a tē, yɛn a vɔk netsitsɛng, ko yɛn a tɛ́ ɛn betɔn. 

23Yɛn a kyɛ́ ɛn nà ré a Dagwi de e ku wɛt fongol, ko yɛn a re a cī fongol e negya, 

yēmo de ba yong sede bemat de be kushu, kɛ sede benon, kɛ ngyāma, kɛ pyɛ̂ 
gabaga. 

24Yaga ano, Dagwi a tik ɛn e de ragâs cwey pyɛ́ vyes de ye tɛ̀ ɛn ligis, yēmo de 

neyey mɛn ne simo. Ko yɛn a ragas pyɛ̂ rekyen na bemɛn. 

25Yɛn a sege tsak o e ra Dagwi na bɔs. Yɛn a re a pyɛ́ de ba yong fongol, na be 

to ra a yɛ̄ fwom, ko ba tik nà re a mwat de a yong yɛ̄ fongol. E yɛ̀ de a vey na 
be somo hɛ gbak-gbak! Ano. 

26Yaga pyɛ́ de yɛn a ra mo, Dagwi a tik ɛn e de vɔkɔs cwey pyɛ́ vyes de ya tɛ̀ 

ɛn na yɛn a ragas pyɛ̂ rekyen. Beha arɔng ba ga vɔ be kyɛ́ ɛn nà dyɛngɛs na 
beras e gwong de gwa sé tyɛng, ko ba dal na simo be dyɛngɛs na bemɛn. 

27Ano arɔng, beras ba kyɛ́ ɛn nà dyɛngɛs na beha e gwong de gwa sé tyɛng, ko 

ba vɔk gbɔng cwey dyɛngɛs na bemɛn. Beras ba ragas pyɛ́ de ya sé byɛm-byɛm 
na bemɛn. Yi ano, ba hwɔtɔ a bato mɛn tabak de ha jam yaga buru mɛn. 

28Sede remo de yɛn a kyɛ́ ɛn nà vɔk tɔ̂k Dagwi e neyey mɛn, ko Dagwi a tik ɛn 

na yɛn a bare yapyi zɔng, yaga na yɛn a ra pyɛ́ de ya sé naka be ra yɛ̄ wɛt. 

29Neyey mɛn na sila na kayɛ pyɛ de ya sé cik wɛt, na neves, na gananâng pyɛ́, 

tanga nengyas. Yɛn e kyɛ́ ɛn nà simo mwat hwak a sɛ̀ pyɛ cak, ko be mɔbɔs 
bemat; be ragas yol, be kwɛlsɛng bemat, ko be ragas netsitsɛng neves arɔng. 
Yɛn e ryɔgɔt bemat, 

30ko be to ha há ves e ra bemat. Be bɛrɛng Dagwi fus, ko be byɛs bemat; be 

toros bato mɛn, ko be dak ragey arɔng. Yɛn e vey na begwong bepas na be ra 
neves, ko yɛn e gyeng hâ beda na beneng mɛn wɛt. 

31Yɛn e tɔk bare pyɛ cak wɛt, ko yɛn e gyeng há de yɛn a ga kana ha wɛt. Yɛn 

e dura tɛ̂ yey wɛt, ko yɛn e wok nemwishish mwat hwak arɔng wɛt. 

32Bemat o yɛn a tɔk redu Dagwi wɔgɔ, mwa bemat de be ra pyɛ́ yemo ba sé 

jāma a bato mɛn reku. Ko mwa ano, yɛn e re nuyel na ragâs yɛ̄, yɛn e to ra pyɛ 
de ya dal negwɔn nane mo na neves wɔgɔ, yɛn e simo a behak be ragas yɛ̄ 
arɔng. 

Roma 2 

1Ano kwong, à hwo mwat de hwó yɛt a bemín shɔt, hwà rɔda tɔk ra cuna e ra 

pyɛ cak wɛt. Jeng de hwó ra a bemín shɔt, hwà sé gang tó mo na shɔt arɔng, 
yaga hwo de hwó yɛt shɔt o hwó ra pyɛ́ yane mo arɔng. 

2Wot a tɔk, shɔt Dagwi e ra vemo de be ra pyɛ́ yerê yemo ya sé tyɛng. 

3Ko hwo, hwó yɛt a yɛn shɔt, mwa ano de hwó ra pyɛ́ yerê yane mo arɔng. A 

sé a hwo, hwà rɔda hywit o shɔt Dagwi arɛt? 

4Kɛ rɔ̌ hwô byɛnɛng nepyak nerat mɛ na gbɔng niri mɛ arɛt? Hwà tɔk wɛt a? 

Dagwi a vɔk nerat, yaga yɛ e simo nɔng o gwong, na hwo doyo yi e banɛn mō. 

5Ko yey mō ya sé gbarak, ko hwó to simo hwo doyo yi e banɛn mō wɛt. Yi 

e negwɔn mō mo, hwà sé tula gbɔng tabak e ra to mo vɔk e jeng de Dagwi a 
rɔda ba dura shom mɛ. Jeng a yane de Dagwi a rɔda ba dura wɛshɛrɛk shom 
mɛ de ya sé cik. 

6Dagwi a rɔda ba tala kawɛ mwat tyɛng na pyɛ de a ga kana ra. 

7Mwa vemo de be re nuyel e de ragâs pyɛ́ ryat, vemo de be jāma na Dagwi a 

nɔng ɛn gbɔng nerat, na nerey, tanga neken de ne tala hɛ wɛt, Dagwi a rɔda 
nɔng ɛn neken gbak-gbak. 

8Ko mwa vemo de be simo bato mɛn zɔng, vemo de ba kyɛ́ ɛn tsak há na yɛn 

a raa neves, Dagwi a rɔda tɛ̀ gbɔng shom mɛ e ra yɛn. 

9Mwa vemo de be ragas neves ba rɔda di reyɔm na rezot. Pyɛ́ yemo ya rɔda 

tānga hwo e ra BeYuda e mɛsɛng o ko e ra bemât yére dyuk arɔng. 

10Ko mwa vemo de be ragas pyɛ́ de ya sé ryat ba rɔda sɛ̀ gbɔng nerat, na nerey, 

na yêy dyɛngɛ arɔng. Pyɛ́ yemo ya rɔda tānga hwo e ra BeYuda e mɛsɛng o ko 
e ra yére dyuk arɔng. 

11Yaga Dagwi e dura kasâ bemat wɛt. 

12Mwa bemat de be ra banɛn sana tɔk Badu de Dagwi à kana nɔ̂ng Mose yɛn 

a rɔda wey, mwa ano de yɛn a tɔk Badu mo wɛt. Ko mwa vemo de be ra banɛn 
ná tɔ̂k Badu, ba rɔda ba ra a yɛn shɔt na Badu mo arɔng. 

13Yaga a sé e vemo de be wok Badu zɔng wɛt de ba sé cik e bayîs Dagwi. Ko 

a sé e vemo de be gyenges Badu, de Dagwi a rɔda ba dura, yɛn a sé cik e bayis 
mɛ. 

14Bemât yére dyuk ba vɔk Badu mo wɛt. Ko kayɛ jeng de be raa Badu mo, be 

raa vɛ yi na pyɛ de yɛn a di e yey mɛn zɔng, ko e jeng o, yɛn e dura, yɛn a tɔk 
pyɛ de ya jam na mwat a ra. Ko yɛn e dura ano, mwa ano de yɛn a vɔk Badu 
Dagwi wɛt. 

15Negwɔn mɛn ne dura, ba ga jɛk pyɛ́ de Badu mo be simo e neyey mɛn. Barê 

yey mɛn arɔng he nɔng nuha e ra pyɛ mo arɔng. Ko báre mɛn he tang ɛn e jeng 
cak wɔgɔ, yɛn a ra tyɛng wɛt, ko e jeng cak he tang ɛn, yɛn a ra tyɛng. 

16Pyɛ́ ma yemo de ba rɔda ba di e jeng de Dagwi a rɔda ba ra a barê neyaang 

de ha sé e neyey bemat shɔt; ko a rɔda ba ra shɔt o yi na Yɛsu Kristi. Yɛgɛt Yat 
de ma sé shara yɛ̄ ya dura, pyɛ́ mo ya rɔda sè tyɛng ano. 

BeYuda be gyeng Badu Dagwi wɛt 

17Ko di hwo, hwó tâng tó mo, à WoYuda, ko hwà tɛ̀ gap mō e ra Badu Dagwi. 

Hwó to dak kaa wɔgɔ, nesa na sé e tē mō na Dagwi. 

18Hwà tɔk pyɛ́ de Dagwi e simo, ko hwà tɔk pyɛ́ de ya dal na nerat, yaga a sé 

yi na Badu mɛ mo de ba basa a hwo pyɛ́ yemo. 

19Hwó ye sana tô yey wɔgɔ, e hwo wɛ de hwó hwɔlɔ a bebók gwele, ko hwó to 

dura á vemo de ba sé e ji lwīl negbey. 

20Hwó masa a betɔn, ko hwó to basa a nèy arɔng, yaga Badu mo ba ga nɔng o 

tɔ̂k mwa, na be to dura a hwo tsak hâ mwa. 

21Ko hwo kwong, hwó basa a bemat behak, ko yaga sɛ́ de hwó basa a 

tó mo wɛt arɛt? Hwo de hwó shara há wɔgɔ, be shigi wɛt, yaga sɛ́ de hwó 
shigi arɛt? 

22Hwo de hwó tē, bemat be ra nejwang wɛt, yaga sɛ́ de hwó ra nejwang arɛt? 

Hwo de hwó kyɛ́ o cī sizɔng, yaga sɛ́ de hwó kyese wɔ̀ shigshi e kwɔn de be 
tikis ɛ̀ yɛ̄ arɛt? 

23Hwó dak kaa yaga hwà tɔk Badu Dagwi, ko hwó gyili Badu mo; yi ano, hwó tɛ̀ 

be tik nà nɔ̂ng Dagwi nerey, 

24sede remo de bà jɛk e Bwok-basa Dagwi wɔgɔ, “E yin BeYuda de yin e tɛ̀ 

bemât yére dyuk be ha há ves e ra Dagwi.” 

25Wɔ́ e cwɛl ha vɔk sɛlɛ, ka sede hwó gyenges Badu Dagwi. Ko ka sede hwó 

gyilsit Badu mo, ko hwà ga tɛ́ o sede ba ga wɔ́ a hwo e cwɛl wɛt. 

26Ka sede womo de ba ga yosom hɛ wɛt e gyenges pyɛ́ de Badu mo be simo, 

ko Dagwi a rɔda di ɛ sede ba ga yosom hɛ. 

27Mwat de e gyenges Badu mo, mwa ano de ba ga yosom hɛ e rebek mɛ wɛt, 

yɛ a rɔda gang o, hwo WoYuda, na shɔt. A rɔda ra ano, yaga hwó gyili Badu, 
mwa ano de hwà vɔk Badu mo de bà jɛk vɛ, ko ba ga to yosom hwo arɔng. 

28Yaga a sé e bwang bayis mɛ wɛt de gwo tɛ̀ mwat a sè WoYuda wo mwin. 

Yosom hê mwin arɔng ha sé pyɛ de be di kɛ pyɛ de be ra a mwat e rebek mɛ 
zɔng wɛt. 

29Wey, mwat de a sé WoYuda e yey mɛ, e yɛ wɛ de a sé WoYuda mwin; ko 

yosom hê mwin ha sé hemo de be ra e yêy mwat. A sé e Gabik Dagwi de he tɛ̀ 
mwat a sè WoYuda e yey mɛ, ko a sé e neha Badu de ba jɛk zɔng de ne tɛ̀ 
ano wɛt. Yerê mwat wane e sey nerey mɛ yi na mwat wɛt ko yi na Dagwi 
e negya. 

Roma 3 

1Ma ye ngan, e gwɛ̌ gwong kwong de BeYuda ba dal mɛ̀ bwang bemat arɛt? 

Wɔ́ e cwɛl ha vɔk sɛlɛ arɛt? 

2Ey, ha vɔk gbɔng sɛlɛ e kagwɛ gwong! E mɛsɛng o, Dagwi à kana tik reha mɛ 

e vɔ mɛn. 

3Ko mwin, behak e ji mɛn ba tik nà gyeng reha mo na yey mɛn mwa. Ko 

ala arɛt? Hemo he tɔk tɛ̀ Dagwi a tik nà ra pyɛ de á kana ha arɛt? 

4Tyɔng tyɔng wɛt! Dagwi e dopse ha tsak há zɔng, mwa ano de kawɛ mwat e ha 

bɔs. Sede remo de bà jɛk e Bwok-basa Dagwi wɔgɔ, “Kayɛ jeng de hwó hanat, 
ba rɔda di wɛshɛrɛk, neha mō na sé cik. Ko kayɛ jeng de ba rɔda tɛ̀ sekun mō, 
hwà rɔda dopse di wɛng e ra yɛn.” 

5Ko ka sede pyɛ́ de wot e ra, yēmo de ya sé cik wɛt ye tɛ̀ be gwɛ̌ di wɛshɛrɛk 

wɔgɔ, pyɛ́ de Dagwi e ra ya sé cik, ko wot ê ye ala arɛt? Wot ê ye, jeng de 
Dagwi a tɛ̀ shom mɛ ye hwo e ra wot, a ra pyɛ de ya sé cik wɛt arɛt? Ma sé ha 
e ngamo e gwông hâ mwasi zɔng. 

6Ko me toyo na há wɔgɔ, tyɔng tyɔng wɛt! Ka Dagwi a yâng gas badu e tē wɛt, 

ka a yâng ra a jey shɔt e rɛ̌ arɛt? 

7Gyeng rɔ̌ mwat hwak a rɔda ra cuna sede ngan: Ma sé ha bɔs, ko hâ bɔs hom 

hê tɛ̀ bemat be gwɛ̌ di gbɔng nerât Dagwi, yaga yɛn a di kyɛrɛng, e ha tsak o. 
Ka sede ano, yaga sɛ́ kwong de be rɔɔ gangas me na shɔt wɔgɔ, ma sé mwât 
banɛn arɛt? 

8Yaga ano, bemat behak be ye, “Tik na wot a ra neves, yaga na nerat ne vey 

yi e nɛ.” Há ma hane de behak ba ye, wot e ha hɛ, ko yɛn a ha há mo, yaga na 
be lashe baza mot. Ko shɔt de Dagwi a rɔda gang ɛn na yɛ ya rɔda jam a yɛn. 

Vit a mwat de a sé cik e bayîs Dagwi 

9Wot a rɔda yɛnɛ há hemo e rɛ̌ arɛt? Wot BeYuda wot a dal bemât yére 

dyuk arɛt? Wey, ko tyɔng wɛt! Wot a ga kana dura wɔgɔ, BeYuda mwa hɛn na 
bemât yére dyuk ba sé e nɛ̂n retô banɛn. 

10Sede remo de bà jɛk e Bwok-basa Dagwi wɔgɔ, “Vit a mwat ko gwining de a 

sé cik e bayîs Dagwi, 

11vit a mwat de a tɔk pyɛ cak ryat, vit a mwat de e jāma na a sè na Dagwi. 

12Mwa hɛn ba ga doyo yi e gwông Dagwi, ko mwa hɛn ba ga tɛ́ ɛn yapyi. Vit a 

mwat ko gwining de e ra pyɛ́ ryat. 

13Bahwɔ́k mɛn ba sé sede besak de ba sé pyot, ko be kwɛlsɛng bemat na balem 

mɛn. Neha de ne nunus yi e nenu mɛn na sé sede nedɔ̂m bègàbak. 

14Nenu mɛn na sila na sedusa tanga neha de na sé kpashak. 

15Bol mɛn be kyè dey-dey vɔk e de lushâ nemî bemat. 

16E kagwɛ gwong de yɛn e kwey ɛ̀, yɛn e wey na pyɛ́, ko be to vey na gawey. 

17Yɛn a tɔk gwong de gwo vey na sangâl netyang na bemat wɛt. 

18Yɛn a vɔk bengyip Dagwi e begwong mɛn wɛt.” 

19Ko di, wot a tɔk, kayɛ pyɛ de bà jɛk e Badu Dagwi ya sé yaga vemo de ba ga 

sey Badu mo, na be gyeng vɛ. Yaga ano, vit a mwat de ê tɔk tó cuna, ko Dagwi 
a rɔda ba ra a bemât mwa e jey shɔt. 

20Yaga vit a mwat de a sé cik e bayîs Dagwi yi na gyeng Badu. Ko pyɛ de 

Badu mo be ra ya sé ngan: Be tɛ̀ bemat be tɔk, ba ga ra banɛn. 

Mwat e sè cik e bayîs Dagwi yi na sêy tsak o 

21Ko a remo, Dagwi a ga dura a wot gwong de mwat a tɔk sè cik e bayis mɛ. 

Gwong o gwo raa Badu mo wɛt, mwa ano de Badu Mose tanga bezarap Dagwi 
bà kana nɔng nuha e ra gwɛ. 

22Gwong a gwomo ngan: Dagwi e tɛ̀sɛ bemat be sè cik e bayis mɛ yi na sêy 

tsak o na Yɛsu Kristi. E ragas ano yaga mwa vemo de ba sey tsak o na Kristi. 
E ragas ano arɔng sana dura kasâ bemat behak, 

23yaga bemât mwa ba ga ra banɛn, ko yɛn a radɛ hɛn nà wul gbɔng nerey de 

Dagwi e nɔngɔs. 

24Ko Dagwi a ga dura a yɛn nerat mɛ e nɔrɔ; yi ano, a ga tɛ̀ ɛn cik e bayis mɛ. 

A ga ra ano yi na Kristi Yɛsu de a vibis hɛn. 

25Dagwi a nára Kristi mo sede nɔrɔ̂ yas de be yɛt, yaga na a tɛ́ ɛ gwong de gwo 

tɛ̀ be tɔk hàla a bemat banɛn. A tɛ́ ɛ gwong o yi e shushû nemi mɛ e jeng reku; 
ko be hàla a bemat banɛn, ka sede yɛn a sey tsak o na yɛ. Dagwi a ra ano, na 
a dura a bemat, yɛ e gas badu e tē. Yaga raane, à kana niri, ko à hàla nà tabak 
hɛn yaga banɛn de yɛn à kana ra gyam. 

26Ko e jeng yemo, a ga yong gwông halsa a bemat banɛn, yaga na a dura a 

bemat mɛ̀, e gas badu e tē. Yi ano, Dagwi e to dura, yɛ pyɛ mɛ a sé cik, ko 
e tɛ̀sɛ mwa bemat de ba sey tsak o na Yɛsu cik e bayis mɛ. 

27Yaga ano, pyɛ cak ya sé de wot e tɔk dak kaa e ra yɛ arɛt? Vit a pyɛ cak! Yaga 

sɛ́ arɛt? A sé yaga wot e gyenges Badu arɛt? Wey! A sé yaga wot a sey tsak o 
na Yɛsu Kristi. 

28Yaga wot e di, mwat e sè cik e bayîs Dagwi yi na sêy tsak o zɔng, ko a sé yi 

na gyeng Badu wɛt. 

29Dagwi a sé Dagwi wo BeYuda zɔng arɛt? Ko a sé Dagwi wo bemât yére dyuk 

arɔng wɛt arɛt? Ey, a sé wo yére dyuk arɔng, 

30sede remo de a sé gwining zɔng. E yɛ de a rɔda tɛ̀ vemo de ba ga yosom hɛn 

be sè cik e bayis mɛ yi na sêy tsak o mɛn. Ko a rɔda ra a vemo de ba ga yosom 
hɛn wɛt tyɛng ano yi na sêy tsak o yerê hane mo. 

31Hemo he dura, wot a sé gang Badu e bama yi na sêy tsak o hemo mo arɛt? 

Kée wey! Wot a sé kaba Badu mo gak e negya. 

Roma 4 
Abraham à sè cik e bayîs Dagwi yi na sêy tsak o 

1Wot ê ye ala e ra dâ beda mot Abraham arɛt? À di sɛ́ e ji pyɛ́ yemo mo arɛt? 

2Ka sede ba yâng tɛ̀ Abraham a sè cik e bayîs Dagwi yi na tomong mɛ, ka à vɔk 

pyɛ cak de a rɔda dak kaa e ra yɛ. Ko mwin, à vɔk pyɛ de ê dak kaa e ra yɛ 
e nuyêl Dagwi wɛt, 

3yaga bà jɛk e Bwok-basa Dagwi wɔgɔ, “Abraham à sey tsak o na Dagwi, ko yi 

na sêy tsak o mɛ mo, Dagwi à jut ɛ, à sè cik e bayis mɛ.” 

4Hwà di ā — jeng de mwat e ra fwom, byɛ mɛ ye sè a yɛ sede pyɛ de ba nɔng 

ɛ e nɔrɔ wɛt, ko ye sè pyɛ de a sɛ̀ na selong mɛ. 

5Ko ka sede mwat a tɛ̀ gap mɛ e ra tomong mɛ wɛt, ko a sey tsak o na Dagwi, 

Dagwi a rɔda di sêy tsak o mɛ mo, ko yaga ano, a rɔda jut ɛ, a sé cik yi na hɛ. 
Dagwi de e ra ano a sé womo de e tɛ̀sɛ bemat beves be sè cik e bayis mɛ. 

6Davit à kana ha pyɛ jining o jeng de à ha e ra yey pyɛng de mwat a rɔda sɛ̀. 

Yey pyɛng o ya rɔda sè na mwat de Dagwi a tɛ̀ a sè cik e bayis mɛ sana bàre 
na tomong de mwat o a ga ra. Ko Davit à ye, 

7“Vê yey pyɛng a vemo de ba ga hàla a yɛn banɛn mɛn, vemo de ba ga fugut 

banɛn mɛn arɔng! 

8Wo yey pyɛng a womo de Dagwi a rɔda to bare na banɛn de a ga kana ra wɛt!” 

9Ko yey pyɛng yemo ya sé yaga vemo zɔng de ba ga wɔ́ a yɛn e cwɛl arɛt? Kée 

wey! Ya to sé yaga mwa vemo de ba ga yosom hɛn wɛt. Wot a ga ha wɔgɔ, 
Dagwi à jut Abraham à sè cik e bayis mɛ, yaga à sey tsak o na yɛ. 

10E yɛ̌ jeng de pyɛ mo ya té arɛt? Yà té gyam na be yosom Abraham o kɛ 

e bama mo arɛt? Yà té gyam na be yosom hɛ ko e bama mo wɛt. 

11Bà wɔ́ a yɛ e cwɛl e bama mo zɔng. Yosom mɛ mo ha sé pyɛ de ha dura, 

Dagwi a ga jut ɛ à sè cik, yaga Abraham o a sey tsak o e jeng de ba rɔngɔl nà 
yosom hɛ. Yi ano, Abraham a sé dâ mwa vemo de ba sey tsak o, mwa ano de 
ba ga yosom hɛn wɛt. E yɛn bemat de Dagwi a jut ɛn ba sé cik e bayis mɛ. 

12Abraham o a to sé dâ vemo de ba ga yosom hɛn. Ko a sé e vemo de ba ga 

yosom hɛn zɔng wɛt, ko e ji sangal mɛn yɛn e nàra e ji sêy tsak o na Dagwi 
arɔng, sede remo de da mot Abraham à sey tsak o gyam na be wɔ́ a yɛ e cwɛl. 

13Dagwi à kana sira a Abraham na yére mɛ wɔgɔ, yɛ a rɔda sè mwât rê nedanelɔ 

jey. A sira ano wɛt, yaga Abraham a gyenges Badu, ko yaga yɛ a jut Abraham 
à sè cik yi na sêy tsak o mɛ. 

14Yaga, ka sede a sé e vemo de be gyenges Badu Dagwi de be ba sɛ̀ pyɛ de 

Dagwi à kana sira e ra yɛ, ko hane he dura, sêy tsak o ha vɔk sɛlɛ hak wɛt, ko 
pyɛ de Dagwi à kana sira e ra yɛ arɔng ya sé yapyi zɔng. 

15Badu mo be vɛ̀sɛ na shôm Dagwi e ra bemat. Ko kwɔn de vit a hɛ nà badu, 

bemat be tɔk gyili vɛ wɛt. 

16Yaga ano, Dagwi a sira e ra pyɛ yane mo, yaga Abraham à sey tsak o na yɛ. 

Hemo ha té ano, yaga na pyɛ de Dagwi a sira e ra yɛ mo ye sè e nɔrɔ, na he to 
sè pyɛ de ba ga yong yɛ gak yaga mwa yére Abraham. Ya sé yaga vemo de be 
gyeng Badu zɔng wɛt, ko ya sé yaga vemo mwa de ba sey tsak o sede 
Abraham. E yɛ wɛ de a sé da mot mwa, 

17sede remo de bà jɛk e Bwok-basa Dagwi wɔgɔ, “Ma ga tɛ̀ o na hwo sè dâ yére 

bemât jey pyak.” Ko Abraham a sé da mot e bayîs Dagwi, yɛ de Abraham à sey 
tsak o na yɛ, yɛ de e nɔngɔ̂s bavîn bemat neken, ko e to yila pyɛ́ de ya kana 
sɛ́ wɛt na ye sɛ̀ a remo. 

18Abraham à sey tsak o, ko à sɛt yey e ra pyɛ̂ Dagwi, mwa ano de jeng de yà 

sè naka na a sɛt yey e ra yɛ̄ yà ga kwey. Ko yaga à ra ano, Dagwi à tɛ̀ ɛ a sè 

dâ yére bemât jey pyak, sede remo de à kana ha a yɛ, “Yére mō ya rɔda ba sè 
pyak ano.” 

19Neshey Abraham nà sè sede naga gwining (100), ko sêy tsak o mɛ ha tɛt ɛ wɛt 

jeng de à tɔk, rebek mɛ ra ga tɛ́ ɛ sede revin o, ko jeng tɔ̂s hwā mɛ Sara ya ga 
kana kwey arɔng. 

20Ko mwa ano, à hàla sêy tsak o mɛ wɛt, ko a tó yey e ra pyɛ de Dagwi à kana 

sira a yɛ e ra yɛ wɛt. Ko sêy tsak o mɛ ha gwɛ̌ a yɛ gap, ko à nɔ̂ng Dagwi nerey. 

21À tó yey ko tyɔng wɛt, Dagwi a vɔk reto na a ra pyɛ de a ga kana sira e ra yɛ. 

22Pyɛ ma yane de ya tɛ̀, “Ba jut ɛ a sé cik e bayîs Dagwi.” 

23Bà jɛk neha nemo wɔgɔ, “Ba jut ɛ a sé cik” yaga yɛ nju mɛ wɛt, 

24ko nà sé yaga wot arɔng, wot vemo de Dagwi a rɔda ba jut ot wot a sé cik 

e bayis mɛ. Nà sé yaga wot vemo de wot a sey tsak o na yɛ, yɛ de á sene 
Darwey mot Yɛsu yi e reku. 

25Bá kana nára hɛ na a ku yaga banɛn mot, ko bá to sene hɛ na neken, yaga 

na wot a bin sè cik e bayîs Dagwi. 

Roma 5 
Yɛsu Kristi e tɛ̀sɛ bemat be sangal tyang na Dagwi 

1Ano kwong, sede remo de Dagwi a ga tɛ̀ ot cik e bayis mɛ, yaga wot a sey 

tsak o, Darwey Yɛsu Kristi a tɛ̀ ot na wot a sangal tyang na Dagwi. 

2Yɛsu mo a to tɛ̀ ot na wot a tɔk gwong de Dagwi a dura a wot nerat mɛ nemo 

de wot a sé wok netâ nɛ a remo. Ko a sé yaga wot a sey tsak o na Yɛsu Kristi 
de a tɛ̀ ot, wot a sey nerat o. Wot a vɔk yey pyɛng, yaga wot a sɛt yey mot, wot 
a rɔda sè tanga Dagwi e kwɔ̂n gbɔng nerey mɛ. 

3Ko a sé ano zɔng wɛt, ko wot a vɔk yey pyɛng e ji sɔ̂ reyɔm mot arɔng, yaga 

wot a tɔk, sɔ̂ reyɔm he tɛ̀, wot a niri. 

4Ko niri mo arɔng he yong negwɔn mot de ba ga kana mara nɛ. Ko negwɔn o 

ne tɛ̀ wot a sɛt yey e ra Dagwi. 

5Ka sede wot a sɛt yey mot e ra Dagwi e gwong gwomo, ko wot a rɔda bidɛ pyɛ 

cak wɛt. Yaga Dagwi a ga dura a wot, yɛ a ga tɛ̀ yey mɛ na wot ding-ding. A 
dura ano yi na Gabik Jɛrɛ mɛ, hemo de a ga nɔng ot hɛ. 

6E jeng de wot a rɔngɔl vit nà gap, Kristi a ku yaga vemo de be raa Dagwi wɛt. 

Yɛ a ku e jeng de Dagwi a di ya jam. 

7A sé gbang na be sɛ̀ mwat de a rɔda ku e tô mwat de a sé cik. Ko gyeng rɔ̌ bê 

sɛ̀ mwat de ê simo a ku e tô mwat de a sé rwat. 

8Ko Kristi á kana ku yaga wot e jeng de wot a rɔngɔl bemât banɛn. A sé yi ano 

de Dagwi a dura a wot, a tɛ̀ yey na wot sizɔng. 

9Kristi a shushu nemi mɛ, ko yi ano ba ga tɛ̀ ot na wot a sè cik e bayîs Dagwi. 

Ka sede ano, ko a rɔda ba sey neken mot, vit a tô yey, e jeng de Dagwi e ba ra 
a bemat shɔt e ji shom mɛ. 

10Jeng de wot á sè bemât repugû Dagwi, yɛ a gang-nshi na wot yi na rekû Hwey 

mɛ. Sede remo de Dagwi a ga gang-nshi na wot, ko ba rɔda ba sey ot, vit a tô 
yey, yi na nekên Kristi. 

11Pyɛ́ ma yemo zɔng wɛt, ko wot a vɔk yey pyɛng yaga Dagwi arɔng yi na 

Darwey mot Yɛsu Kristi. Yaga a sé yi na yɛ de Dagwi a ga gang-nshi na wot a 
remo. 

Reku yi na Adam, ko neken yi na Kristi 

12À sè mwat gwining de à kana ra banɛn, ko yi ano, banɛn ba yel e ji jey, ko 

reku arɔng ra yel yi na banɛn o. Yi e gwong gwomo, reku ra vey e ra bemât 
mwa, yaga yɛn mwa ba ra banɛn. 

13Gyam na Dagwi à nɔ̂ng Mose Badu, bemat bà kana ra banɛn e ji jey. Ko 

e kwɔn de vit a hɛ nà badu, be basa nepyak banɛn de bemat be ra wɛt. 

14Yi e jeng Adam vɔk e jeng Mose à sè gbing-gbing na kawɛ mwat a ku. Reku 

ra re negwɔm ano e ra mwa bemat, mwa na vemo de bà kana gyili redu 
Dagwi wɛt tyɛng sede remo de Adam à kana gyili rɛ. Adam o à sè sede rezinâ 
wane de e kyè vey. 

15Ko gwong de Dagwi e nɔngɔ̂s bemat pyɛ́ e nɔrɔ gwa sé detu na gwong de 

Adam à buru. A sé mwin, bemat pyak ba kushu, yaga mwat gwining a buru. Ko 
gwong de Dagwi a dura nerat mɛ tanga nɔrɔ mɛ de a nɔ̂ng bemat pyak e nɔrɔ 
gwa dal mwa na nerey. A sé yi na nerat de mwat gwining, yɛ Yɛsu Kristi, a dura 
a bemat, de Dagwi a nɔng nɔrɔ mɛ mo. 

16Me to ye ngan, gwong de Dagwi e nɔngɔ̂s bemat nɔrɔ gwa sé detu na gwong 

de mwat gwining a ra banɛn. Bama de Adam à ra renɛn rining, bà ra a yɛ shɔt, 
ko bà gang ɛ na yɛ. Ko e bama de bemat ba buru zang pyak, Dagwi a nɔng 
nɔrɔ mɛ de ha tɛ̀ ba hàla hɛn washak. 

17Mwin, yi na buru mwat gwining, reku ra hwo re negwɔm e ra bemat yaga mwat 

gwining o. Ko yi na mwat gwining arɔng, yɛ Yɛsu Kristi, wot ê sɛ̀ pyɛ de ya dal 
mwa na nerey, yɛ à yet: Mwa vemo de Dagwi a dura a yɛn nerat mɛ shɛrɛk, na 
a to nɔng ɛn nɔrɔ wɔgɔ, yɛn a sè cik e bayis mɛ, yɛn mwa ba rɔda re negwɔm 
e ji neken mɛn, yaga pyɛ de Kristi a ra. 

18Ano kwong, tyɛng sede remo de burû mwat gwining ha ga tɛ̀ be gang bemât 

mwa na shɔt, ano arɔng, fwôm mwat gwining de gwa sé cik gwa ga tɛ̀ be hàla 
bemât mwa washak, na yɛn a sè na neken arɔng. 

19Yaga mwat gwining a kyɛ́ ɛ nà gyeng há, ko bemat pyak ba tɛ́ ɛn vê banɛn. 

Ano arɔng, yaga mwat gwining a gyeng há, ko Dagwi a rɔda tɛ̀ bemat pyak be 
sè cik e bayis mɛ. 

20Ba nɔng Badu na be tɛ̀ bemat be gwɛ̌ buru. Ko jeng de bemat ba gwɛ̌ râ 

banɛn, Dagwi a dal na gwɛ̂ durâ nerat mɛ. 

21Tyɛng sede remo de banɛn bá kana vɔk reto yi na râ fwom na reku, ano arɔng, 

gwong de Dagwi e dura nerat mɛ gwa vɔk reto yi na tɛ́sɛ bemat cik e bayis mɛ. 
Ko e tɛ̀ ot na wot a vɔk neken gbak-gbak yi na Yɛsu Kristi Darwey mot. 

Roma 6 
Wot a sé beken yaga Kristi 

1Wot ê ye ala kwong arɛt? Wot ê re nuyel e de ragâs banɛn, yaga na Dagwi a 

gwɛ̌ dura nerat mɛ arɛt? 

2Tyɔng tyɔng wɛt! E rà rehâ banɛn kene — wot a ga kushu. Yi e rɛ̌ de wot a 

rɔda to re nuyel e sangal e ji vɛ arɛt? 

3Mwin, yin a tɔk, mwa wot vemo de ba ga kana tɛ̀ a wot batisma, na wot a tɛ́ ot 

vining na Kristi Yɛsu, ba tɛ̀ a wot batisma mo, na wot a tɛ́ ot vining na yɛ e reku 
mɛ arɔng. 

4Yi na batisma mo ba ga lɛrɛ hot tanga yɛ, na wot a sè tanga yɛ e ji reku. Hemo 

ha té, yaga na wot a sangal na neken e gwong pwas, tyɛng sede remo de Dagwi 
Da, yi na retô gbɔng nerey mɛ, a sene Kristi na neken yi e reku. 

5Sede remo de wot a ga wuna hot na yɛ e reku mɛ, ko mwin, wot a rɔda wuna 

hot na yɛ e sene mɛ na neken arɔng. 

6Yaga wot a tɔk, ba ga kak negwɔn mot ne raane e ra cɔ́gɔt tanga Kristi. Yi ano, 

ba wey na negwɔn mot ne banɛn, yaga na, e ngamo nuyel, wot a to sè besam 
banɛn wɛt. 

7Yaga mwat de a ga ku, ba ga viri hɛ yi e retô banɛn. 

8Sede remo de wot á ku tanga Kristi, ko wot a sey tsak o, wot a rɔda to sè beken 

tanga yɛ. 

9Yaga wot a tɔk, sede remo de ba sene Kristi yi e reku, a rɔda to ku wɛt. Reku 

ra to vɔk reto e ra yɛ wɛt. 

10Jeng de a ku, a ku zang hining zɔng yaga banɛ̂n bemat, ko reku mo ra pere 

vey yaga mwa jeng. Ko neken de a vɔk na sé yaga Dagwi. 

11E gwong gwining gwane mo, bàre hin pyɛ min wɔgɔ, e rà rehâ banɛn à — yin 

a ga kushu, ko yin a sé beken yaga Dagwi yi na sangâl nesa na Kristi Yɛsu. 

12Yaga ano, yin kwon tik banɛn be re negwɔm e ra babek min de ba rɔda ba 

kushu. Yin kwon raa cwey pyɛ́ vyes de yin pyɛ min yin e simo. 

13Yin nása nedem min na yin a ragas mɛ̀ banɛn wɛt sede pyɛ̂ fwom de ba yong 

yaga ragâs neves. Ko nása hin bato min vɔk na Dagwi; yin a sé vemo de ba ga 

to ɛn yi e reku vey e neken. Ko nása hin nedem min vɔk na yɛ sede pyɛ̂ fwom 
de ba yong yaga ragâs pyɛ́ de ya sé cik. 

14Banɛn ba rɔda re negwɔm e ra yin wɛt, yaga badu ba vɔk reto e ra yin wɛt, ko 

a sé e nerat de Dagwi a dura a yin de na vɔk reto e ra yin. 

Besam pyɛ́ de ya sé cik e bayîs Dagwi 

15Ko ala arɛt? Wot ê ra banɛn, yaga badu ba vɔk reto e ra wot wɛt, ko a sé 

e nerat de Dagwi a dura a wot de na vɔk reto e ra wot arɛt? Kée wey! 

16Mwin, yin a tɔk, jeng de yin e nára a mwat hwak bato min na yin a gyeng há 

mɛ sede besam, yin a ga tɛ́ in besam yɛ womo de yin e gyeng há mɛ mo. Ka 
sede yin a sé besam banɛn, ko pyɔlɔ min ya rɔda sè reku. Ka sede yin a sé 
besam de be gyeng há, ko pyɔlɔ min ya rɔda sè wɔgɔ, Dagwi a rɔda tɛ̀ in na yin 
a sè cik e bayis mɛ. 

17Tik na wot a feng a Dagwi! Yaga, mwa ano de a raane yin á sè besam banɛn, 

ko a remo yin e gyeng na yey min mwa yerê basa de ba ga kana basa a yin. 

18Ba ga kana vibis hin yi e banɛn, ko yin a ga tɛ́ in besam Dagwi vemo de be ra 

pyɛ́ de ya sé cik e bayis mɛ. 

19Ma sé ha há hemo e gwong de wot a tɔ́k ot mɛ̀, yaga yin e mâk tɔk pyɛ de be 

ha a yin wɛt. A raane, yin á kana kyě nása nedem min sede besam, na yin a ra 
pyɛ́ de ya sé ligis na yēmo de ya sé vyes, ko yin a to re nuyel e de ragâs neves. 
Ko a remo, nása hin nedem min sede besam, na yin a ra pyɛ́ de ya sé cik, yaga 
na sángal min he sè jɛrɛ. 

20Jeng de yin á sè besam banɛn, pyɛ min yá sè na pyɛ́ de ya sé cik e bayîs 

Dagwi wɛt. 

21E pyɔlɔ̂ sɛ́ de yin á sɛ̀ e jeng o yi na ragâs pyɛ́ mo arɛt? Vit, sɛ̌ pyɛ́ de yin 

e wokos rekyên yɛ̄ a remo, ko yɛnɛ̂ yɛ̄ ha sé reku! 

22Ko a remo de ba ga vibis hin yi e banɛn, yin a ga tɛ́ in besam Dagwi. Pyɔlɔ de 

yin e sɛ̀ a remo ya sé wɔgɔ, yin a tɛ́ in jɛrɛ e ji kayɛ pyɛ, ko yɛnɛ̂ yɛ ha sé neken 
gbak-gbak. 

23Yaga byɛ de be tala mɛ̀ banɛn ya sé reku, ko nɔrɔ de Dagwi e nɔngɔ̂s bemat 

ha sé neken gbak-gbak yi na Kristi Yɛsu, Darwey mot. 

Roma 7 
Gwɔrɔ-há e ra weneng 

1À begwa, ma sé ha na yin sede bemat de ba tɔk badu. Mwin, yin a tɔk, badu 

ba vɔk reto e ra mwat jeng de a rɔngɔl kwen zɔng. 

2Sede ngan: Redu weneng re rɔgɔs hwâ weneng na rwas mɛ mwa jeng de 

rwas o a sé kwen. Ko ka sede rwas o a ku, hwā mo a ga tɛ́ ɛ washak yi 
e redu mo. 

3Yaga ano, ka sede a wuna hɛ na mwat hwak e jeng de rwas mɛ a rɔngɔl kwen, 

ko bê ye, a sé ra nejwang. Ko ka sede rwas mɛ a ga ku, hwā mo a ga tɛ́ ɛ 
washak yi e redu weneng o. Ka sede a ra weneng na mwat hwak e bamâ pyɛ́ 
yane, ko a sé ra nejwang wɛt. 

4Ano arɔng, à begwa hom, e rà rehâ Badu à — yin a ga kushu. Yin a wuna hin 

na rebêk Kristi, na yin a bin tɛ́ in vining na yɛ de ba sene hɛ yi e reku. Yi ano, 
wot e tɔk ra tomong rat de be tɛ̀ be nɔ̂ng Dagwi nerey. 

5Jeng de wot á sè sangal e ji negwɔn mot ne bemasi, ko Badu mo ba sene 

cwey pyɛ̂ banɛn de ya sé ra fwom e babek mot. Yi ano, pyɛ de wot a ra ya rɔda 
kyè na wot vɔk e reku. 

6Ko a remo, ba ga vibis hot yi e Badu mo. E rà rehâ pyɛ́ de yá kana rɔgɔs hot a 

raane — wot a ga ku. Yaga ano, wot e ra a Dagwi fwom e gwong pwas de 
Gabik mɛ he dura a wot. Ko wot e to ra gwɛ e gwong roso wɛt gwomo de gwo 
raa badu de bà kana jɛk vɛ zɔng. 

Badu be tɛ̀ bemat be ra banɛn 

7Wot ê ye ala arɛt? Badu ba sé banɛn arɛt? Kée wey! Ko á sè e Badu de bá tɛ̀ 

na me tɔk pyɛ de be tâng yɛ, à banɛn. A sé mwin, ma yâng tɔk rehâ marâ 
yis wɛt, ka sede Badu ba yâng ye wɛt wɔgɔ, “Hwo mara yis wɛt.” 

8Ko banɛn ba sɛ̀ gwong yi na redu mo, na re tɛ̀ yey hom ye sila na cwey marâ 

yis detidetu. Ka badu ba sɛ́ wɛt, ka banɛn ba yâng sé sede pyɛ de ya vɔk 
reto wɛt. 

9Raane jeng de ma tɔk badu wɛt, ma sè kwen. Ko jeng de ma ba tɔk redu, 

banɛn bá vey sene na neken e ji hom, 

10ko á sè sede ma pere ku. Ko ma di, redu remo de ba tɛ̀ na re vey na neken 

ra vey na reku. 

11Ko banɛn ba sɛ̀ gwong yi na redu mo, ba kwɛlɛng me. Banɛn o ba to mɔrɔ me 

yi na redu mo. 

12Ano kwong, Badu mo ba sé jɛrɛ, ko redu ra sé jɛrɛ, ra to sé cik, ko ra sé rat 

arɔng. 

13Ko sɛ̌, e pyɛ de ya sé ryat de ya vey a me na reku arɛt? Tyɔng tyɔng wɛt! Hâ 

mwin a het ngan: Banɛn ba ra fwom na pyɛ de ya sé ryat, ko ba vey a me na 
reku. Hemo ha té, yaga na be bin dura tô vɛ wɛshɛrɛk, ba sé pyɛ vyes. Ano 
kwong, redu ra tɛ̀ be di, banɛn ba sé pyɛ vyes vit a yere mo. 

Badu baba de be ra yol e ji bemat 

14Wot a tɔk, Badu mo ba sé yi na Dagwi, ko me ma sé mwasi zɔng. Ma tɛ́ me 

sam banɛn. 

15Ma tɔk pyɛ de ma sé ra wɛt. Yaga pyɛ de ma sé simo me ra, e yɛ de me ra wɛt. 

Ko pyɛ de me kyɛ́ me yɛ ding-ding, e yɛ de me ra. 

16Ka sede me ra pyɛ de me simo me ra wɛt, ko me ye, “Ey, Badu mo ba sé 

barat.” 

17Ko e ji hâ mwin, a to sé e me pyɛ hom de me ra pyɛ mo wɛt, ko a sé e banɛn 

de ba sé sangal e ji yey hom. 

18Ma tɔk, vit a pyɛ cak ryat de ya sé sangal e ji hom wɔgɔ, e ji me de ma sé 

mwasi zɔng. Yaga ma vɔk cwey râ pyɛ de ya sé ryat, ko me kyɛm me ra yɛ wɛt. 

19Pyɛ de me ra, e yɛ à pyɛ ryat wɛt de me simo na me ra. Ko neves de me simo 

me ra wɛt, e nɛ de me sǎ e de ra mo. 

20Ka me ra pyɛ de me simo me ra wɛt, hemo he dura, a to sé e me pyɛ hom de 

me ra yɛ wɛt, ko a sé e banɛn de ba sé sangal e ji yey hom de be ra yɛ. 

21Yaga ano, ma di pyɛ de ye té e ji hom a yemo ngan: Jeng de me simo na me 

ra pyɛ ryat, pyɛ vyes ye tik me wɛt. 

22E ji yey hom e hwomo, ma vɔk yey pyɛng yaga badu de ba vey yi na Dagwi. 

23Ko ma di badu baduk bahak de be ra fwom e rebek hom. Ba sé badu de be 

ra yol tanga badu de báre hom he simo. Be tɛ̀ me sè mwât ngyang wo badu 
banɛn de be ra fwom e rebek hom. 

24Ányé yee! Ma ga tɛ́ me pyɛ nemwishish tyɔng wɛt! E wà de a rɔda sey ɛ̀ me 

yi e rebek remo de re kyè na me vɔk e reku arɛt? 

25Ey yàa! Ma feng a Dagwi de a ra ano yi na Yɛsu Kristi, Darwey mot! Ano 

kwong, me pyɛ hom, ma sé sam de e raa badu Dagwi e báre hom, ko ma sé 
sam de e raa badu banɛn e negwɔn hom ne bemasi. 

Roma 8 
Neken yi na Gabik Dagwi 

1Yaga ano, vit a mwat de a rɔda gang vemo de ba sé sangal e ji nesa na Kristi 

Yɛsu na shɔt. 

2Yaga badu de ba sé vê Gabik Dagwi, de be tɛ̀ wot a vɔk neken e ji nesa na 

Kristi Yɛsu, ba ga viri me yi e badu de be vɛ̀sɛ na banɛn tanga reku. 

3Dagwi á ra pyɛ de badu ba vɔk gap na be ra wɛt, yaga negwɔn mot ne bemasi 

ná tɛ̀ badu mo gbɛrɛk. Á tomo Hwey mɛ na rebek de rá sè tyɛng na rebêk bemat 
de be ragas banɛn. Á tomo hɛ, yaga na be nára hɛ̄ sede nɔrɔ̂ yas de be yɛt vɔk 
na Dagwi, yaga na be hàla mɛ̀ banɛ̂n bemat. Ko yi ano, á gang banɛn de ba sé 
e ji mwasi na shɔt. 

4Dagwi á ra ano, yaga na wot a ra pyɛ̂ mwa de badu de ba sé cik be simo wot 

a ra, wot de wot e sangal tyɛng na pyɛ de Gabik Dagwi he simo, ko wot e sangal 
tyɛng na pyɛ de negwɔn mot ne bemasi ne simo wɛt. 

5Bemat de be sangal tyɛng na negwɔn mɛn de ne bemasi ne simo, yɛn e sɛt 

báre mɛn e ra pyɛ́ de negwɔn mɛn o ne simo. Ko vemo de be sangal tyɛng na 
pyɛ de Gabik Dagwi he dura, yɛn e sɛt báre mɛn e ra pyɛ́ de Gabik o he simo 
arɔng. 

6Ka sede mwat e sɛt báre mɛ e ra pyɛ́ de negwɔn mɛ ne mwasi ne simo, ko 

hemo ha sé reku. Ko ka sede mwat e sɛt báre mɛ e ra pyɛ́ de Gabik Dagwi he 
simo, a rɔda sɛ̀ neken tanga yêy dyɛngɛ. 

7Bemat de be dopse bare e ra pyɛ̂ rebek mɛn zɔng ba sé bemât repugû Dagwi. 

Be dyɛng bato mɛn na be gyeng badu Dagwi wɛt, ko mwin, yɛn e kyɛm be 
gyeng vɛ wɛt. 

8Bemat de be raa negwɔn mɛn ne bemasi yɛn e tɔk pɛngɛ a Dagwi yey wɛt. 

9Ko yin à, ka sede Gabik Dagwi he sangal e ji neyey min, yin e raa negwɔn min 

ne bemasi wɛt, ko yin e raa pyɛ de Gabik Dagwi he dura a yin. Mwa mwat de a 
vɔk Gabik Kristi wɛt a sé wo Kristi wɛt. 

10Ko ka sede Kristi a sé sangal e neyey min, ko Gabik ha rɔda tɛ̀ in na yin a sè 

beken, yaga ba ga tɛ̀ in cik e bayîs Dagwi. Yin a sé beken, mwa ano de babek 
min be ba kushu yaga banɛn. 

11Ka sede Gabik Dagwi de á sene Yɛsu yi e reku ha sé sangal e neyey min, ko 

yɛ Dagwi de a sene Kristi yi e reku mo a rɔda nɔ̂ng babek min de ba rɔda ba 
kushu neken. Gabik mɛ de ha rɔda ra ano ha sé sangal e neyey min. 

12Yaga ano, à begwa, wot a vɔk pyɛ de ya sé gbing-gbing wot a ra, yɛ a yet 

ngan: A sé gbing-gbing wot a raa pyɛ de Gabik Dagwi he dura a wot, ko wot 
kwon raa negwɔn mot ne bemasi na wot a ra pyɛ de ne simo wɛt. 

13Yaga, ka sede yin e sangal tyɛng na pyɛ de negwɔn min ne bemasi ne simo, 

ko yin a rɔda kushu. Ko ka sede yin a weres na tomong min ve banɛn yi na sɛlɛ̂ 
Gabik Dagwi, ko yin a rɔda sè beken. 

14Bemat de Gabik Dagwi he hwɔlɔ a yɛn gwong, e yɛn vɛ de ba sé nèy Dagwi. 

15Yaga yin á sey yerê gabik de he tɛ̀ in na yin a sè besam wɛt, na yin a vɔk 

bengyip arɔng wɛt. Ko yin a sey Gabik Dagwi de ha tɛ̀ in na yin a tɛ́ in nèy 
Dagwi. Ko e hɛ de he tɛ̀ wot a yila Dagwi, “À Dara, à Da hom!” 

16Gabik Dagwi o pyɛ hɛ he wuna hɛ tanga gabik mot na be nɔng nuha wɔgɔ, 

wot a sé nèy Dagwi. 

17Sede remo de wot a sé nèy mɛ, ko wot ê re nedanelɔ de Dagwi a sira na a 

nɔ̂ng bemat mɛ. Wot ê re nɛ tanga Kristi arɔng. Yaga, ka sede wot e sɛ̀ numo 
mot hê reyɔm de a sɔ, ko wot ê ba sɛ̀ numo mot hê gbɔng nerat mɛ arɔng. 

Gbɔng nerât Dagwi de ne kyè vey 

18Ma di, reyɔm de wot e sɔ a remo ra vey na be mara rɛ ko tyɔng wɛt na gbɔng 

nerat de Dagwi a rɔda ba nɔng ot. 

19Mwa pyɛ́ de Dagwi a yong ya sé gyeng tyɔng wɛt na ye di nèy Dagwi de a 

rɔda ba dura nɛ wɛshɛrɛk. 

20Dagwi a tɛ̀ na mwa pyɛ́ de a yong a sè a yɛ̄ kpɛɛ zɔng. A sé a pyɛ́ mo ano yi 

na simô yɛ̄ wɛt, ko a sé yaga Dagwi a simo na ye sè ano. Ko mwa ano, a tɛ̀ yɛ̄ 
ye sɛt yey yɛ̄ e ra pyɛ yemo ngan: 

21Tuhak, Dagwi a rɔda ba vibis pyɛ́ de à yong yi e sesam de he tɛ̀ yɛ̄ ye bɔsɔ 

zɔng. Ko ba rɔda ba wuna yɛ̄ tanga nèy Dagwi e de wokos netâ gbɔng nerat de 
na vey yi na vibis hɛn washak. 

22Wot a tɔk, vey e jeng yemo, mwa pyɛ́ de Dagwi à yong ya sê bûm rus, ko ye 

di reyɔm sede hwâ tɔ́. 

23A sé e pyɛ́ mo zɔng wɛt, ko wot de Gabik he sangal e ji mot sede pyɛ de ya 

tɛ̀ ot na wot a tɔk tsɛng-tsɛng, wot a rɔda sɛ̀ pyɛ de Dagwi a sira e ra yɛ, wot 
arɔng wot e rus e neyey mot. Wot e rus jeng de wot a sé gyeng na Dagwi a jut 
ot, na a tɛ̀ ot wot a tɛ́ ot nèy mɛ, na a vibis babek mot arɔng. 

24A sé yaga wot a sɛt yey mot e ra Dagwi de a sey ot. Ko ka sede wot a di pyɛ 

de wot a sɛt yey mot e ra yɛ, ko sɛ̂t yey o ha sé pyɛ wɛt. E wà de e sɛt yey mɛ 
e ra pyɛ de a kana vɔk yɛ arɛt? 

25Ko ka sede wot e sɛt yey mot e ra pyɛ de wot a di yɛ wɛt, wot e niri e de gyeng 

pyɛ mo. 

26A sé e gwong gwining gwomo de Gabik Dagwi he sɛlɛ hot e jeng de a sé a 

wot gbɛrɛk. Wot a tɔk wɛt gwong de gwa sé naka na wot a ra won; ko Gabik 
Dagwi pyɛ hɛ he ra won e to mot na rus de ha dal pyɛ de neha mot ne tɔk ha. 

27Ko Dagwi de e di e ji neyey mot a tɔk báre hê Gabik. Yaga Gabik o he ra won 

na Dagwi yaga bemat mɛ tyɛng na pyɛ de yɛ e simo. 

28Wot a tɔk, e ji pyɛ̂ mwa Dagwi e ragas fwom e gwong de gwo vey na nerat 

yaga vemo de ba tɛ̀ yey mɛn na yɛ, vemo de a ga yila hɛn tyɛng na pyɛ de ya 
sé e yey mɛ. 

29Mwa vemo de Dagwi à kana tɔk ɛn, à to yong a yɛn gyam, na yɛn a sè tyɛng 

na Hwey mɛ, yaga na he bin sè hwey kunat e ji begwa mɛ pyak. 

30Ko vemo de à ga kana yong a yɛn gyam, à to yila hɛn arɔng. Ko vemo de à 

yila hɛn o, à tɛ̀ ɛn na yɛn a sè cik e bayis mɛ. Ko vemo de à tɛ̀ ɛn na yɛn a sè 
cik o, à nɔng ɛn gbɔng nerat arɔng. 

Tɛ̂ yêy Dagwi ha dal kayɛ pyɛ 

31Wot ê ye ala e ra pyɛ́ yemo kwong arɛt? Ka sede Dagwi a sé e gura mot, ko 

wà a rɔda sè wo repugu mot arɛt? 

32Yɛ a ka ro na Hwey mɛ wɛt, ko a nára hɛ yaga wot mwa. Ko sɛ̌ yɛ de a nɔng 

ot Hwey mɛ mo a rɔda to nɔng ot tanga hɛ kayɛ pyɛ e nɔrɔ wɛt arɛt? 

33E wà de a rɔda vey na sekun sehak e ra vemo de Dagwi a ga kana kasa arɛt? 

Vit a mwat, yaga a sé e Dagwi de e hàla hɛn washak. 

34E wǎ kwong de e gang ɛn na shɔt arɛt? Vit a mwat, yaga a sé e Kristi Yɛsu 

de a ku. A ku zɔng wɛt, ko ba to sene hɛ na neken arɔng. A sé sangal e vwɔ 
yegê Dagwi, ko a to sé ra won yaga wot. 

35E wà de a rɔda gas ot na tɛ̂ yêy Kristi arɛt? A sé reyɔm, kɛ rezot, kɛ reyɔm de 

be tak a wot remo de rê tɔk gas ot arɛt? Ka sede wot a vɔk pyɛ̂ re kɛ pyɛ̂ 
banga wɛt, kɛ ka sede pyɛ vyes cak yê hwo e ra wot kɛ bê wey na wot — pyɛ́ 
yemo yê tɔk gas ot na tɛ̂ yêy Kristi arɛt? 

36Sede remo de bà jɛk e Bwok-basa Dagwi wɔgɔ, “A sé yaga hwo de wot a sé 

e nû reku yimo nagasi vɔk e nahywegelek. Ba sé bɛrɛng hot sede vyēl de be 
kyè wɔ̀ yɛt yɛ̄.” 

37Ko e ji pyɛ́ mo mwa wot e di wɛng de ha dal mwa yi na yɛ̀ de a tɛ̀ yey na wot! 

38Yaga ma tɔk tsɛng-tsɛng, vit a pyɛ de yê tɔk gas ot na tɛ̂ yêy Dagwi, kɛ a sé 

reku kɛ neken, kɛ a sé betom-lagwi kɛ cēng, kɛ a sé pyɛ̂ jeng yemo kɛ yê jeng 
de ye kyè vey, kɛ yerê reto rehak. 

39Vit a pyɛ de ya vɔk reto e lagwi kɛ e nɛ̂n vwel, kɛ kayɛ pyɛ cak e ji pyɛ̂ mwa 

de Dagwi à yong de yê tɔk gas ot na tɛ̂ yêy Dagwi de a nɔng ot yi na Kristi Yɛsu, 
Darwey mot. 

Roma 9 
Dagwi tanga vemo de a kasa hɛn 

1Ma sé ha tsak o; ma sé wo Kristi, ko ma sé vɛ́ bɔs wɛt. Barê yey hom ha nɔng 

nuha ano arɔng yi na Gabik Jɛrɛ jeng de me ye, 

2yey hom ye lashe hɛ ding-ding yaga bemat hom, ko pyɛ mo ye re a me yey 

jojot. 

3Me pyɛ hom ma yâng simo na me tɛ́ me pyɛ sedusa na Dagwi, na be gas me 

na Kristi yaga begwa hom vê yere jining 

4wɔgɔ, BeIsrayɛl. A sé e yɛn de Dagwi a jut ɛn na a tɛ̀ ɛn be sè nèy mɛ. A dura 

a yɛn gbɔng nerey mɛ; a wuna hɛ na sira tanga yɛn e jeng detidetu, ko a nɔng 

ɛn Badu. A dura a yɛn gwông rê fongol de gwa sé mwin, ko a sira a yɛn e ra 
pyɛ́ detidetu. 

5Yɛn a sé nèy gbɔng bedabeda vê susu mo vê yére mɛn. Ko Kristi a sé yi e yere 

mɛn arɔng yi e sangal mɛ hê jey yemo. Tik na be somo Dagwi gbak-gbak, yɛ 
de e re negwɔm e ra kayɛ pyɛ! Ano. 

6Ma sé ha wɛt wɔgɔ, Dagwi a rɔda sila há mɛ hemo de a sira e ra hɛ wɛt. Yaga 

e mwa bemat de yére mɛn ya nusu yi e Israyɛl de ba sé BeIsrayɛl mwin wɛt, 

7ko e mwa vemo de ba yi e yére Abraham de ba sé nèy Abraham mwin 

arɔng wɛt. Ko Dagwi à kana ha a Abraham wɔgɔ, “A sé yi na Yishak de yére 
mō ya rɔda nusu.” 

8Hemo ha dura, a sé e nèy nemo wɛt de ba tɔs nɛ yi e gwong de ba tɔ́k ɛn mɛ̀ 

de na sé nèy Dagwi. Ko a sé e nèy de ba tɔs nɛ tyɛng na há de Dagwi à kana 
sira e ra hɛ de be bɛrɛng nɛ sede yére Abraham. 

9Yaga há de Dagwi a sira e ra hɛ a het ngan: “Ma rɔda toyo e jeng de ma tɛ̀, ko 

Sara a rɔda vɔk hwey.” 

10A sé e pyɛ yane zɔng wɛt. Nèy Rɛbɛka na vɔk da gwining zɔng, yɛ à yere mot 

Yishak. 

11Ko mwa ano, gyam na be tɔ nèy shisha nane mo, ko gyam na ne hwo râ pyɛ 

de ya sé ryat kɛ pyɛ de ya sé vyes cak, 

12Dagwi à yâng Rɛbɛka, “Kunat o a rɔda ra a swɛl o fwom.” À ha ano, yaga na 

a dura, pyɛ de ya tɛ̀, a kasa hwey hining zɔng ya sé yaga pyɛ de yà sè e yey 
mɛ. Kása mo hà sè yi na Dagwi de e yila mwat, ko hà sè yi na pyɛ de mwat 
e ra wɛt. 

13Sede remo de bà jɛk e Bwok-basa Dagwi wɔgɔ, “Ma tɛ̀ yey na Yakɔp, ko ma 

kyɛ́ me Esau.” 

14Wot ê ye ala kwong arɛt? Wot ê ye, Dagwi e gas badu e tē wɛt, arɛt? Tyɔng 

tyɔng wɛt! 

15Yaga à yâng Mose, “Ma rɔda tosho reyɔ̂m womo de mê tosho reyɔm mɛ, ko 

ma rɔda wok nemwishish womo de mê wok nemwishish mɛ.” 

16Yaga ano, kasâ Dagwi ha sé yi na pyɛ de mwat a vɔk cwey yɛ wɛt kɛ yi na 

pyɛ de mwat o e sɛ̀ na selong mɛ arɔng wɛt, ko ha sé yi na toshô reyɔ̂m Dagwi 
zɔng. 

17Sede remo de bà jɛk e Bwok-basa Dagwi há de à ha a Farawo wɔgɔ, “Ma 

nɔng o negwɔm yaga pyɛ jining yemo mo, yaga na me dura reto hom yi na hwo, 
na bemat be tɔk reza hom e jêy mwa.” 

18Yaga ano, Dagwi e tosho reyɔ̂m mwat de e simo, ko e to tɛ̀ yêy mwat de 

e simo ye sè gbarak. 



1840 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

Shôm Dagwi na toshô reyɔm mɛ 

19Gyeng rɔ̌ hwak e ji min a rɔda yang me, “Ka sede a sé ano, ko yaga sɛ́ de 

Dagwi e rɔɔ ra a wot nu arɛt? E wà de a tɔk ra retek na pyɛ de yɛ e simo arɛt?” 

20Ko, à mwat, hwà sé wà, na hwo toyo a Dagwi na há arɛt? Sɛ̌ pyɛ de ba lɔk yê 

yâng mwat de a lɔk yɛ, “Yaga sɛ́ de hwà lɔk me ano arɛt a?” 

21Mwât lɔ̂k nerwèy a vɔk reto na a lɔk pyɛ de e simo: Yi na regat secwem rining 

e tɔk lɔk rwey hak yaga jeng nzem na rwey o hak yaga râ fwom gwô kayɛ jeng. 

22Pyɛ de Dagwi a ra ya sé sede gwɔrɔ-há hane. A simo na a dura shom mɛ, na 

a tɛ̀ bemat be di reto mɛ. Ko a niri na gbɔng niri na vemo de a sé tyɛng na yɛn 
a di shom o, yɛn vemo de ba ga vey na be wey na yɛn. 

23Ko a to simo na a dura gbɔng nerat mɛ de vit a yerê nɛ vɔk na vemo de a 

tosho reyɔm mɛn, vemo de a ga kana yong ɛn gyam na be sey gbɔng nerat 
mɛ mo. 

24Ko wot a sé vemo de a ga yila hot. A ga yila hot yi e ji BeYuda zɔng wɛt ko yi 

e ji vemo de ba sé yére dyuk arɔng. 

25Sede remo de Hosheya à jɛk e bwok-basa mɛ pyɛ de Dagwi à ha wɔgɔ, 

“Bemat de bá sè benang me wɛt, ma rɔda yila hɛn, à bemat hom. Ko yere de 
ma kana tɛ̀ yey hom na yɛ wɛt, ma rɔda yila yɛ, à wo tɛ̂ yey hom. 

26Ko e kwɔn hining hane de bà kana yang ɛn, ‘Yin a sé bemat hom wɛt’, 

e hwomo ba rɔda yila hɛn, à nèy Dagwi wo neken.” 

27Ko Yɛshaya à dɛrɛ na gbɔng fwɔ e ra rehâ BeIsrayɛl, a ye, “Mwa ano de 

nepyak BeIsrayɛl na yâng sè sede nepyak bazɛk e vwarâ gworep, ko e bwang 
mɛn tyɔng zɔng de ba rɔda sey neken mɛn. 

28Yaga Darwey a rɔda ra dey-dey na a yɛnɛ ra a bemât jey pyɛ de à kana ha.” 

29A sé tyɛng na pyɛ de Yɛshaya à kana ha a raane wɔgɔ, “Ka sede Darwey Wo 

Retô Mwa à kana tɛt a wot ɛ̀ yére mot cak wɛt, ka wot a yâng tɛ́ ot sede repomô 
Sɔdɔm, ka wot a yâng to sè sede repomô Gɔmɔra.” 

BeIsrayɛl ba sey tsak o wɛt 

30Wot ê ye ala kwong arɛt? Wot ê ye ngan: Dagwi a tɛ̀ bemât yére dyuk be sè 

cik e bayis mɛ, mwa ano de yɛn à jāma ano wɛt. A tɛ̀ ɛn cik, yaga yɛn à sey 
tsak o na Yɛsu Kristi. 

31Ko BeIsrayɛl de bá jāma badu de bê tɔk tɛ̀ ɛn be sè cik e bayîs Dagwi ba ga 

sɛ̀ badu mo wɛt. 

32Yaga sɛ́ de yɛn a sɛ̀ vɛ wɛt arɛt? Yaga yɛn a jāma na be pɛngɛ a Dagwi yey 

yi na tomong mɛn de ba ragas ko yi na sêy tsak o wɛt. Ko yi ano, yɛn a tiris bol 
mɛn e ra gwofwa de be tiris bol e ra gwɛ. 

33Sede remo de bà jɛk e Bwok-basa Dagwi wɔgɔ, “Di, ma tɛ̀ gwofwa de gwo 

tɛ̀sɛ bemat be tiris bol mɛn e ra gwɛ e Siyɔn; e gwɛ à gwogbɔng gwofwa de gwo 
tɛ̀sɛ bemat be gabsa. Ko kawɛ mwat de a tɛ̀ gap mɛ e ra Dagwi, yɛ de a sé 
gwofwa gwane mo, a rɔda vo rekyen wɛt.” 

Roma 10 

1À begwa, ma tɛ̀ e yey hom, ko me ra won na Dagwi na be sey nekên BeIsrayɛl. 

2Yaga me tɔk nɔng nuha e ra yɛn wɔgɔ, yey mɛn ye hwɔshɔ na be ra a Dagwi 

fwom. Ko gwong de yɛn e jāma be ra ano gwa sé e ra tɔ́k de ha sé mwin wɛt. 

3Yɛn a dun gwong de Dagwi e tɛ̀sɛ bemat be sè cik e bayis mɛ, ko yɛn a jāma 

na be tɛ̀ gwong o mwɛn detu. Yi ano, yɛn a kyɛ́ ɛn nà raa gwong de Dagwi e tɛ̀sɛ 
bemat be sè cik e bayis mɛ. 

4A sé e Kristi de a tɛ̀ Badu be to vɔk reto wɛt, yaga na Dagwi a tɛ̀ kawɛ mwat 

de a sey tsak o a sè cik e bayis mɛ. 

Dagwi ê sey bemât yére dyuk arɔng 

5Mose à jɛk e ra gwong de be tɛ̀sɛ bemat be sè cik e bayîs Dagwi yi na gyêng 

Badu. À ye ngan: “Mwat de e gyeng Badu a rɔda sɛ̀ neken yi na vɛ.” 

6Ko e ra gwong de be tɛ̀ bemat be sè cik e bayîs Dagwi, gwomo de gwa sé yi 

na sêy tsak o, à ye, “Hwo kwon yâng tó mo wɛt wɔgɔ, ‘E wà de a rɔda tut 
e lagwi arɛt?’ ” wɔgɔ, na a wɔ̀ vey na Kristi e ngamo e vwel. 

7“Kɛ hwo to ye wɛt wɔgɔ, ‘E wà de a rɔda gyirik vɔk e hwomo e nɛ̂n vwel arɛt?’ 

” wɔgɔ, na a wɔ̀ vey na Kristi e rak o yi e ji vemo de ba ga kushu. 

8Ko bà jɛk sɛ́ e Bwok-basa Dagwi arɛt? Bà jɛk wɔgɔ, “Hâ Dagwi ha sé bagat na 

hwo; ha sé e nu mō tanga e yey mō.” E hɛ à há de ha ye, be sey tsak o na 
Dagwi, ko e hɛ de wot e shara a het ngan: 

9Ka sede hwà hanat wɛshɛrɛk na nu mō wɔgɔ, “Yɛsu a sé Darwey”, na hwo sey 

tsak o e yey mō wɔgɔ, Dagwi a sene hɛ yi e reku, ko ba rɔda sey neken mō. 

10Yaga a sé na yey de mwat e sey tsak o, ko Dagwi e tɛ̀ ɛ na a sè cik e bayis 

mɛ. A to sé yi na nu mɛ de mwat o e hanat wɛshɛrɛk wɔgɔ, Yɛsu a sé Darwey, 
ko Dagwi e sey neken mɛ. 

11Sede remo de bà jɛk e Bwok-basa Dagwi wɔgɔ, “Kawɛ mwat de a sey tsak o 

na yɛ a rɔda vo rekyen wɛt.” 

12Vit a pyɛ de ya gas BeYuda na bemât yére dyuk. A sé e Darwey gwining de 

a sé Darwey mɛn mwa, ko e tɛ̀sɛ nerat mɛ shɛrɛk e ra mwa vemo de be yishi 
hɛ na a sɛlɛ hɛn. 

13Sede remo de bà jɛk wɔgɔ, “Kawɛ mwat de e yishi Dagwi na a sɛlɛ hɛ, ko 

Dagwi a rɔda sey ɛ.” 

14Ko yi e rɛ̌ de yɛn a rɔda yishi mwat de yɛn a ga sey tsak o na yɛ wɛt na a sɛlɛ 

hɛn arɛt? Ko yi e rɛ̌ de yɛn a rɔda sey tsak o na womo de yɛn a ga wok há hak 
e ra yɛ wɛt arɛt? Yi e rɛ̌ de yɛn a rɔda wok, ka sede mwat hwak a shara a yɛn 
há mo wɛt arɛt? 

15Ko yi e rɛ̌ de yɛn a rɔda wɔ̀ shara há mo, ka sede ba tomo hɛn wɛt arɛt? Sede 

remo de bà jɛk e Bwok-basa Dagwi wɔgɔ, “A sé gbɔng pyɛ yey pyɛng na be di 
vêy bemat de ba pom na yɛgɛt yat!” 

16Ko a sé e mwa bemat de ba sey Yɛgɛt Yat wɛt. Yɛshaya à kana ye gyam, “À 

Darwey, e wà de a ga sey tsak o na há de ba tomo hot mɛ̀ arɛt?” 

17Ano kwong, bemat be sey tsak o, yaga yɛn a wok há mo, ko be wok há mo, 

yaga ba shara a yɛn há e ra Kristi. 

18Ko me rangal ngan: Yɛn a ga wok há mo wɛt arɛt? Ey mwin, yɛn a ga wok; 

sede remo de bà jɛk wɔgɔ, “Ba wok tɔ̀ betom mɛn e jêy mwa, ko ba wok neha 
mɛn vɔk e neyɛnɛ̂ jêy mwa.” 

19Ko me to rangal, me ye ngan: BeIsrayɛl ba tɔk pyɛ yemo mo wɛt arɛt? Mose 

a sé wo susu mo de à toyo na há, à ye, “Mê tɛ̀ in na yin a bɛrɛng vemo de ba 
sé yére bemat jey wɛt ves; mê tɛ̀ in na yin a vɔk shôm yére bemat jey de ba vɔk 
tɔ̂k pyɛ́ wɛt.” 

20Ko Yɛshaya à ha na yey ting de ya dal ano há de Dagwi a ye, “Bemat de ba 

jāma me wɛt ba sɛ̀ me. Ma dura tó hom wɛshɛrɛk na vemo de ba rangal kwɔn 
de ma sé ɛ̀ wɛt.” 

21Ko e rà rehâ BeIsrayɛl à ye há de Dagwi à ha wɔgɔ, “Yimo nagasi vɔk 

e nahywegelek, ma ga nára vɔ hom, yaga na me bin sey mɛ̀ bemat de be gyeng 
há hom wɛt, ko ba to sé gbàrak arɔng.” 

Roma 11 
Bwang BeIsrayɛl 

1Ma sé rangal ngan: Dagwi a kyɛ́ ɛ bemat mɛ arɛt? Kée wey! Me pyɛ hom ma 

sé WoIsrayɛl. Ma sé yerê Abraham yi e yerê Bɛnyamin. 

2Dagwi a kyɛ́ ɛ bemat mɛ wɛt, vemo de à kana tɔk ɛn yimo gyam wɔgɔ, ba sé 

bemɛ. Yin a tɔk pyɛ de bà jɛk e Bwok-basa Dagwi e ra Eliya wɛt arɛt? Jeng de 
à tɛ̀ sekûn BeIsrayɛl na Dagwi, 

3à ye, “À Darwey, ba ga mɔbɔs bezarap mo, ko ba ga to gangas nekwɔn rangâs 

pyɛ́ vɔk na hwo arɔng. E me nju hom zɔng de ma pɔl, ko yɛn a sé jāma na be 
wey na me arɔng.” 

4Ko Dagwi à toyo a yɛ, à ye ala arɛt? À yang ɛ, “Ma ga tik a tó hom bemat gu 

bataama (7,000) jaram vemo de ba ga ye guduruk na be re a Baal de a sé dagwî 
bɔs fongol wɛt.” 

5A sé ano arɔng e jeng yemo: Bwang bemat ba sɛ́ de Dagwi a kasa hɛn, yaga 

e dura a bemat nerat mɛ ding-ding. 

6A sé yaga e dura a bemat nerat mɛ sizɔng de e kasa bemat e gwong de e ra, 

ko a to sé yaga tomong mɛn wɛt. Ka a sé ano wɛt, ka nerat mɛ mo na yâng sé 
nerat ne mwin wɛt. 

7Wot ê to ye ala arɛt? Pyɛ de BeIsrayɛl ba jāma, yɛn a sɛ̀ yɛ wɛt. Ko vemo de 

Dagwi a ga kana kasa hɛn, e yɛn de ba sɛ̀. Bwang o bá sè gbàrak e ra yíla 
Dagwi. 

8Sede remo de bà jɛk e Bwok-basa Dagwi wɔgɔ, “Dagwi a bang tɔ́k mɛn; a tɛ̀ 

ɛn be bɛrɛng pyɛ́ na bayis mɛn wɛt, na be to wok pyɛ́ na betong mɛn arɔng wɛt. 
Pyɛ́ mo ya sé ano pere vey e remo.” 

9Ko Davit à ye, “Tik na nzem mɛn ne sè a yɛn sede segun de sa rɔda vos ɛn, 

na ne tɛ̀ ɛn be gaba, na be tabak hɛn mɛ̀ arɔng. 

10Tik na bayis mɛn be sè mwangalang, na yɛn a tɔk bɛrɛng jey wɛt; tik na nèma 

mɛn ne ye gup nesheneshey.” 

Nelang de ba zep nɛ 

11Ma sé to rangal ngan: Jeng de BeYuda mo ba tiri bwol, ba gaba na be pere 

wey ɛ̀ arɛt? Tyɔng tyɔng wɛt! Ko a sé yi na buru mɛn o de ba wunta gwong, 
yaga na Dagwi a sey nekên bemât yére dyuk. Pyɛ yemo ya tɛ̀, BeYuda be 
bɛrɛng bemât yére dyuk o ves. 

12Burû BeYuda ha vey a jêy mwa na nerat sizɔng, ko pyɛ de yɛn a bidɛ ya vey 

a bemât yére dyuk na nerat sizɔng. Ko ka sede a sé ano, jeng de mwa nepyak 
BeYuda na rɔda wuna hɛn tanga vemo de Dagwi a ga sey neken mɛn, nerat o 
na rɔda dal na nerey sizɔng! 

13Ma sé ha na yin, à yin bemât yére dyuk: Sede remo de ma sé tom Yɛsu vɔk 

na bemât yére dyuk, ko me ra kaa e de râ fwom de Dagwi a nɔng me. 

14Kɛ gyeng mê tɛ̀ bemat hom be bɛrɛng bemat de me ra fwom na yɛn ves, yaga 

na Dagwi a sey behak e ji mɛn yi na fwom hom. 

15Yaga jeng de Dagwi a kyɛ́ ɛ hɛn, ko kyɛ́ ɛ mo ha wunta gwong na Dagwi a 

gang-nshi na bwang bemât jey. Ko jeng de ê to sey ɛn, pyɛ mo ya rɔda sè ryat 
e rɛ̌ arɛt? Ya rɔda sè sede ba to sene bemat yi e reku! 

16Ka sede ba nára a Dagwi cɛk kpam-tuk ye mɛsɛng o, ko mwa regat kpam-

tuk o ra rɔda sè remɛ́ arɔng. Ka sede berinîs cɔgɔt ba sé ve Dagwi, ko nelang o 
na rɔda sè nemɛ arɔng. 

17BeYuda ba sé sede tîn pwât lɔ de ba ga kwɔrɔs nelang o nehak yi e hɛ. Ko, à 

yin bemât yére dyuk, yin a sé sede lâng pwât hey de ba zep e kwɔn mɛn o. A 
remo, yin e sɛ̀ nerat yi e berinis de be nɔngɔ̂s cɔgɔt o nemenêng vwel. 

18Yaga ano, yin dak a nelang nane mo kaa wɛt. Ka sede yin e ra ano, ko tik na 

yin a bare, a sé e yin de yin e vɔk berinîs cɔgɔt o wɛt, ko a sé e berinis o de be 
vɔk in. 

19Gyeng rɔ̌ yin ê ye, “Ba kwɔrɔs nelang o, yaga na be zep ot ɛ̀ e to mó.” 

20A sé ano. Ko ba kwɔrɔs nelang nane mo, yaga nà sey tsak o wɛt, ko yin a 

nàra e cɔgɔt o, yaga yin a sey tsak o. Yin tós bato min wɛt, ko vɔk in bengyip 
e negya. 

21Yaga, ka sede Dagwi a tik BeYuda wɛt, vemo de ba sé sede nelang cɔgɔt o 

ne mwin, ko a rɔda tik in arɔng wɛt, yin vemo de ba zep in ɛ̀. 

22Yaga ano, di in gwong de Dagwi e dura a mwat nerat, ko di in gwong de e ra 

jɔgɔ na mwat o arɔng wɛt. Yɛ e ra jɔgɔ na vemo de ba gaba e gwong mɛ wɛt. 
Ko e dura a yin nerat mɛ, ka sede yin e re nuyel na wokos nerat mɛ mo. Ka 
ano wɛt, ko ba rɔda tow in arɔng. 

23Ka sede BeYuda ba hàla nevît sêy tsak o mɛn o, ko ba rɔda to zep ɛn e kwɔn 

mɛn. Yaga Dagwi a vɔk reto na a ra ano. 

24Ko di, à yin bemât yére dyuk, yin a sé sede lâng pwât hey de ba tow hɛ, ko 

ba to zep hɛ e ra tîn pwât lɔ, mwa ano de ba ga tɔ́k ɛn na ra ano wɛt. BeYuda 
ba sé sede nelang pwât lɔ gwane mo. Ko a rɔda dal na sé kpɛgɛrɛk na be to 
zep nelang nane mo e tîn pwat de bá kana tow ɛ̀ nɛ. 

Dagwi a rɔda ba sey mwa BeIsrayɛl 

25À begwa, me simo na yin a tɔk pyɛ de ya sé mwin yemo de yà kana sè e lɛrɛ. 

Ka sede yin a tɔk yɛ, ko ya rɔda dul in nà tâng bato min, yin a vɔk tɔ́k. Pyɛ mo 
ya sé ngan: BeIsrayɛl ba sé gbàrak yaga jeng zɔng sɛ̌ mwa nepyak bemât yére 
dyuk na vey na Dagwi e ngyen. 

26Ko e gwong a gwomo de ba rɔda sey nekên BeIsrayɛl mwa, sede remo de bà 

jɛk wɔgɔ, “Mwât Sêy bemat a rɔda yi e Siyɔn; ê doyo yére Yakɔp yi e kyɛ́ ɛ ràa 
Dagwi. 

27Ko ma rɔda wuna me na sira hemo tanga yɛn e jeng de ma rɔda hashe banɛn 

mɛn.” 

28Ko e rà rehâ Yɛgɛt Yat — BeYuda ba kyɛ́ ɛn yɛ̄, ko ba tɛ́ ɛn vê repugû Dagwi. 

Ko yi na kyɛ́ ɛ mɛn o, yin bemât yére dyuk yin a sɛ̀ nerat. Ko e rà rehâ bemat 
de Dagwi a kasa hɛn — Dagwi a tɛ̀ yey mɛ na yɛn, yaga à kana sira a bedabeda 
mɛn ano yimo gyam. 

29Yaga Dagwi a rɔda to sey ɛ̀ nɔrɔ mɛ kɛ yíla mɛ yi na bemat wɛt. 

30A raane, yin a kyɛ́ in nà gyeng hâ Dagwi. Ko a remo, Dagwi a ga tosho reyɔm 

min, yaga BeYuda ba kyɛ́ ɛn nà gyeng há mɛ. 

31Ano arɔng, yaga Dagwi a tosho reyɔm min, BeYuda be kyɛ́ ɛn nà gyeng hâ 

Dagwi a remo, yaga na Dagwi a bin tosho reyɔm mɛn a remo arɔng. 

32Yaga Dagwi a tɛ̀ bemât mwa be tɛ̀ ɛn sede bemât ngyang, yaga yɛn a gyeng 

há mɛn wɛt. A ra ano, yaga na a bin tosho reyɔm mɛn mwa hɛn. 

Bē somo Dagwi 

33Di in, nedanerêy Dagwi na vɔk yɛnɛ wɛt, netsitsɛng mɛ na sé pyak, ko tɔ́k mɛ 

ha sé ciwil sizɔng! Vit a mwat de ê tɔk begwông yɛ̂t shɔt mɛ, ko vit a mwat de ê 
tɔk raa begwong mɛ arɔng. Sede remo de bà jɛk, 

34“E wà de a ga tɔk bárê Dagwi arɛt? E wà de a ga sè mwât vo a yɛ redu arɛt? 

35E wà de a ga nɔ̂ng Dagwi pyɛ cak, yaga na Dagwi a bin to tala hɛ arɛt?” 

36Yaga pyɛ̂ mwa ya yi na yɛ, yɛ̀ e to gyeng yɛ̄, ko ya to sé yaga yɛ arɔng. Tik na 

gbɔng nerey ne sè nemɛ gbak-gbak! Ano. 

Roma 12 
Sangal de ha jam yaga mwât fwôm Dagwi 

1Ano kwong, à begwa, yaga Dagwi a ga tosho reyɔm mot sizɔng, ma sé 

shonong e ra yin wɔgɔ, yin a nára bato min sede nɔrɔ̂ yas de be yɛt vɔk na 
Dagwi jeng de yin a rɔngɔl beken. Nára hin bato min, na yin a ra a yɛ fwom, na 
yin a pɛngɛ a yɛ yey. Gwong a gwomo de gwa sé tyɛng na yin a re a Dagwi 
fongol e ji gwɛ. 

2Yin to re nuyel na tɛ́sɛ bato min e de raà negwɔn jey yemo wɛt. Ko tik na Dagwi 

a sege neyey min yi na sege báre min, na he tɛ́ ɛ pas. Yi ano, yin a rɔda tɔk pyɛ 
de Dagwi e simo. Pyɛ mo ya sé ryat, ye pɛngɛ a yɛ yey, ko ya to sé gyat arɔng. 

3Yaga nɔrɔ de Dagwi a ga nɔng me yi na nerat mɛ, ma sé ha a kawɛ e ji min há 

hemo ngan: Yin pyɛ min yin bare wɛt wɔgɔ, yin a sé berey yin a dal pyɛ de yin 
a sé. Ko gyéng in bato min, na yin a mara bato min tyɛng na nepyak sêy tsak o 
de Dagwi a nɔng in. 

4Kawɛ mwat a vɔk rebek rining de ra vɔk nedem pyak, ko nedem o na vɔk tom 

mɛn detidetu. 

5A sé tyɛng ano arɔng na wot. Mwa ano de wot a sé pyak, ko wot a wuna hot 

na wot a tɛ́ ot rebek rining, yaga wot a sé sangal e ji nesa na Kristi. Ko kawɛ e ji 
mot a sé dem hê mwa bwang vane de ba ga wuna hɛn ano. 

6Wot a vɔk nenɔrɔ detidetu tyɛng na nerat de Dagwi a dura a wot. Ka sede ba 

nɔ̂ng mwat hwak nɔrɔ̂ zarap, ko tik na a ra fwom na hɛ tyɛng na pyɛ́ de wot a 
sey tsak o na yɛ̄. 

7Ka sede ba nɔng ɛ nɔrɔ̂ râ fwôm sɛlɛ̂ bemat-raa, ko tik na a ra fwom o. Ka sede 

ha sé hê bása, ko tik na a basa. 

8Ka sede ha sé na a gwɛsɛ a bemat gap, ko tik na a gwɛsɛ a yɛn gap. Mwat de 

a vɔk pyɛ́ na a sɛlɛ mɛ̀ vemo de ba bidɛ, tik na a nɔng yɛ̄ gǎn. Mwat de a sé 
mwât nuyel, tik na a ye ngyɛ́k e de râ fwom o. Ko mwat de e sɛlɛ vê reyɔm, tik 
na a sɛlɛ hɛn na yey pyɛng. 

9Tik na yin a tɛ̀ yey na bemat e gwong de gwa sé mwin. Bɛrɛng hin pyɛ́ de ya 

sé vyes fus. Ko wuna hin gak na pyɛ́ de ya sé ryat. 

10Tɛ̀ in yey na bemín sede begwa. Nɔng în bemín nerey de na dal nemo de yin 

e simo pyɛ min. 

11Yē in ngyɛ́k e ji fwom min, ko yin sè beriri wɛt. Rá in a Darwey fwom na yey 

rining yi na Gabik Dagwi. 

12Vɔk in yey pyɛng, yaga yin a sɛt yey min e ra Dagwi. Niri hin jeng de yin e sɔ 

reyɔm. Rá in won kayɛ jeng. 

13Gás in pyɛ́ de yin a vɔk na bemât Dagwi de ba bidɛ. Tɔ́k in e de bɛrɛng bemat 

naka e nelɔ min. 

14Rá in won na Dagwi, na a tɛ̀ nerat e ra vemo de be tak a yin reyɔm. Ey, rá in 

won na a tɛ̀ nerat e ra yɛn, ko yin dùsa hɛn wɛt. 

15Vɔk in yey pyɛng tanga vemo de ba vɔk yey pyɛng; tosho hin tanga vemo de 

be tosho. 

16Sangal hin tyang na bemín. Yin dak kaa wɛt, ko yin simo na yin a wuna bato 

min na vemo de ba sé pyɛ cak wɛt. Yin tɛ̀ bato min wɛt wɔgɔ, yin a vɔk tɔ́k. 

17Ka sede mwat hwak a ra a yin pyɛ vyes, yin to tala hɛ na neves wɛt. Yē in 

ngyɛ́k, na yin a ra pyɛ de ya sé ryat e bayîs kawɛ mwat. 

18Rá in kayɛ pyɛ de yin ê tɔk ra e bak o mwin, na yin a bin sangal tyang na 

bemât mwa. 

19À besâ yey hom, yin toyo a bemat na neves de yɛn a ra a yin wɛt. Ko tík in 

pyɛ yane na Dagwi, na yɛ a bin dura shom mɛ e ra yɛn. Yaga Dagwi à ye 
e Bwok-basa mɛ wɔgɔ, “E me de mê toyo a bemat na neves mɛn, ko ma rɔda 
ra ano mwin.” 

20Ko di, rá in pyɛ de bà jɛk wɔgɔ, “Ka sede mwât repugu mō a vɔk vyong, ko 

nɔng ɛ pyɛ̂ re. Ka sede a wok yêy hwɔshɔ, ko nɔng ɛ pyɛ cak na a sɔ. Yaga, ka 
sede hwà rá ano, ko hwà rɔda tɛ̀ ɛ a vo rekyen.” 

21Hwo tik pyɛ́ vyes ye di wɛng e ra hwo wɛt, ko di wɛng e ra pyɛ́ vyes yi na râ 

pyɛ́ ryat. 

Roma 13 
Dyɛ́ng in bato min na vemo de ba vɔk reto e ra yin 

1Tik na kawɛ mwat a dyɛng to mɛ na vemo de ba vɔk reto e ra yɛ. Yaga vit a 

mwat de a vɔk reto rehak sɛ̌ Dagwi a nɔng ɛ rɛ. Ko vemo de ba vɔk reto a remo 
ba sɛ̀ rɛ yi na Dagwi. 

2Yaga ano, kawɛ mwat de e ra retek na vemo de ba vɔk reto mo a sé ra retek 

na pyɛ de Dagwi a tɛ̀. Ko vemo de be ra ano ba rɔda vey na shôm Dagwi e ra 
bato mɛn. 

3Yaga vemo de be re negwɔm ba sé pyɛ bengyip wɛt na vemo de be ragas 

nerat. Ko ba sé pyɛ bengyip na vemo de be ragas neves. Hwó simo hwo sangal 
sana vɔk bengyip mwat de a vɔk reto arɛt? Ko rá pyɛ de ya sé ryat, ko yɛ a rɔda 
ha há rat e ra hwo. 

4Yɛ a sé mwât fwôm Dagwi, yaga na a ra a hwo pyɛ de ya sé ryat. Ko ka sede 

hwó ra pyɛ de ya sé vyes, ko hwô vɔk bengyip, yaga ba nɔng ɛ wâl gâs shɔt na 
jɔgɔ wɛt. Yɛ a sé mwât fwôm Dagwi, de e gas a bemat shɔt e tô Dagwi, na a 
tabak vemo de be ra pyɛ́ de ya sé vyes. 

5Yaga ano, a sé gbing-gbing na yin dyɛng bato min na vemo de ba vɔk reto. 

Yin ra ano zɔng wɛt, yaga yin e bare, gyeng rɔ̌ ba rɔda tabak hin. Rá in ano 
arɔng, yaga bare yey min ha dura a yin ano. 

6Pyɛ ma yemo arɔng de ya tɛ̀, yin a talsa dyâm vwel. Yaga bemat de ba vɔk 

reto ba sé bemât fwôm Dagwi, ko mwa jeng de yɛn a vɔk ya sé yaga rê 
negwɔm o. 

7Nɔng în kawɛ mwat pyɛ de e rangal hin: Ka sede be rangal hin dyâm vwel, ko 

tala hin yɛ̄. Ka sede be to rangal hin yerê dyâm vwel o cak, ko tala hin yɛ̄. Ka 
sede be simo hin na yin a ra pyɛ de ba ha a yin, ko rá in ano mo. Ka sede be 
simo na yin a nɔ̂ng behak nerey, ko nɔng in hɛn nɛ arɔng. 

Tɛ̀ in yey na bemât vwara min 

8Mwat hwak a kwon rangal hin redu pyɛ cak wɛt sɛ̌ redu rining zɔng wɔgɔ, yin 

a tɛ̀ yey na bemin. Yaga kawɛ mwat de a tɛ̀ yey na mumwɛ a ga ra kayɛ pyɛ de 
Badu Dagwi be simo. 

9Badu de ba ye, “Hwo ra nejwang wɛt; hwo mɔrɔ mwat wɛt; hwo shigi wɛt; hwo 

mara yîs pyɛ mwat wɛt”, tanga bwang badu mo bahak de ba sɛ́ — ba wuna vɛ 
mwa e redu rining remo wɔgɔ, “Tɛ̀ yey na mwât vwara mō, sede hwà tɛ̀ yey na 
tó mo.” 

10Mwat de a tɛ̀ yey na mwât vwara mɛ e rá pyɛ de ye mǎ hɛ wɛt. Yaga ano, 

mwat de e tɛ̀ yey na bemat e gyeng kayɛ pyɛ de Badu Dagwi be simo. 

Sángal e ji negbey 

11Rá in pyɛ́ yemo, yaga yin a tɔk yerê jeng yemo. Jeng ya ga vey na yin a sene 

yi e de nevwa min. Yaga jeng de ba rɔda ba sey ot ya ga gwɛ̌ vey lɛ́s a remo, 
ya dal jeng de wot á sey tsak o. 

12Túruk ha ga vey bagât tala hɛ, ko gasi ha ga vey bagât ye gbey. Yaga ano, 

tik na wot a tik râ tomong de bemat be ra e ji lwīl, na wot a tɛ̀ pyɛ̂ como de be 
ra mɛ̀ fwom e ji negbey. 

13Tik na negwɔn mot ne jam, na wot a ra pyɛ́ yerê yemo de be ra e jey 

gbɛngɛrɛng. Wot ra nzem neves kɛ wot feng siring wɛt; wot ra nejwang kɛ wot 
vɔk gwōt wɛt; wot ra yol kɛ wot bɛɛ bemot ves wɛt. 

14Ko tɛ̀ in negwɔn Darwey Yɛsu Kristi sede pyɛ̂ como e negya. Yin sǎ e de barê 

begwong de yin ê raa cwey pyɛ́ vyes de negwɔn min ne banɛn ne simo wɛt. 

Roma 14 

1Séy in mwat de a rɔngɔl gbɛrɛk e ra rehâ pyɛ̂ Dagwi. Yin kwon ra cuna na yɛ 

e rà pyɛ de a rɔda ra kɛ a rɔda ra wɛt. 

2Mwat hwak e di, yɛ̀ e tɔk re kayɛ pyɛ. Ko mwat hwak de a rɔngɔl gbɛrɛk e ra 

rehâ pyɛ̂ Dagwi, e re sehwonong zɔng. 

3Mwat de e re kayɛ pyɛ, a kwon byɛs womo de e tɔk re kayɛ pyɛ wɛt. Ko womo 

de e re sehwonong zɔng, a ra a womo de e re kayɛ pyɛ shɔt wɛt, yaga Dagwi a 
ga sey ɛ arɔng. 

4Hwà sé wà na hwo ra a mwât fwôm mwat hwak shɔt arɛt? A sé e dalɔ mɛ zɔng 

de e tɔk ye, mwat mɛ mo a sé tumal gak e de râ pyɛ de ya sé ryat, kɛ e gaba 
e pyɛ de e ra. Ko a rɔda tumal gak, yaga Darwey a vɔk reto na a tɛ̀ ɛ a tumal 
gak o. 

5Mwat hwak e jut tuhak he dal bwang negasi na nerat; ko mwat hwak e jut 

negasi mo mwa na sé tyɛng. Tik na kawɛ mwat a tɔk tsɛng-tsɛng, pyɛ de e bare 
ya sé tyɛng. 

6Yɛ womo de e gyeng tuhak wɔgɔ, ha dal bwang o e rá ano na a nɔ̂ng Dagwi 

nerey. Yɛ womo de e re pyɛ́ cak e rá ano na a nɔ̂ng Dagwi nerey, yaga e feng 
a yɛ̀ yaga yɛ̄. Ko womo de e kyɛ́ ɛ nà re yerê pyɛ́ mo cak e rá ano na a nɔ̂ng 
Dagwi nerey, ko e to feng a yɛ arɔng. 

7Vit a hwak e ji mot de a sé sangal na neken yaga tó mɛ pyɛ mɛ zɔng, ko vit a 

hwak e ji mot de ê ku yaga tó mɛ pyɛ mɛ zɔng. 

8Ka sede wot a sé beken, ko wot a sé sangal yaga Darwey; ko ka sede wot ê 

ku, wot ê ku yaga Darwey arɔng. Yaga ano, ka wot a sé beken kɛ wot a ku ayi, 
ko wot a sé vê Darwey. 

9A sé yaga pyɛ yemo de Kristi a ku, ko a to toyo na neken, yaga na a bin sè 

Darwêy vemo de ba ga kushu, mwa tanga vemo de ba sé beken. 

10Ko di hwo à, yaga sɛ́ de hwó ra a gwa mō shɔt arɛt? Ko hwo à, yaga sɛ́ de 

hwó byɛs gwa mō arɛt? Mwa hot wot a rɔda ba tumal e nuyêl Dagwi na a ra a 
wot shɔt. 

11Sede remo de bà jɛk e Bwok-basa Dagwi wɔgɔ, “Darwey a ye, ‘Ma ga sira me 

na neken hom wɔgɔ, kawɛ mwat ê ye guduruk e nuyel hom, ko kawɛ mwat ê 
somo Dagwi na gbɔng fwɔ.’ ” 

12Yaga ano, kawɛ e ji mot a rɔda ba ha a Dagwi neyɛnɛ̂ pyɛ de a ga ra. 

Yin tɛ̀ begwa min be ye bugurɛk wɛt 

13Yaga ano, wot re nuyel na yɛt a bemot shɔt wɛt. Ko tɛ̀ in e neyey min e negya 

wɔgɔ: Wot a rɔda tɛ̀ pyɛ de ye tɛ̀ gwa mot hwak a ye bugurɛk wɛt kɛ a gaba e ji 
banɛn. 

14Me de ma sé sangal e ji nesa na Darwey Yɛsu ma tɔk tsɛng-tsɛng, vit a pyɛ 

cak de ya sé ligis pyɛ yɛ. Ko ka sede mwat hwak a jut pyɛ cak, ya sé ligis, ko 
ya ga tɛ́ ɛ a yɛ ano. 

15Ka sede gwa mō e lashe yey yaga pyɛ de hwó re, ko hane he dura, hwó to tɛ̀ 

yey mō na gwa mō wɛt. Kristi a ga ku yaga yɛ arɔng. Hwo tɛ̀ be wey na yɛ wɛt 
yi na pyɛ de hwó re mo. 

16Yin kwon tɛ̀ bemat be ha há ves e ra pyɛ de yin e bare ya sé ryat. 

17Jeng de be ha e ra negwɔm de Dagwi e re, be ha e ra rehâ pyɛ̂ re na pyɛ̂ 

sɔ wɛt. Ko be ha e ra rehâ pyɛ de ya sé cik e bayîs Dagwi ko e rà rehâ yêy 
dyɛngɛ tanga rehâ yey pyɛng de Gabik Jɛrɛ he nɔngɔs. 

18Kawɛ mwat de e ra a Kristi fwom e yerê gwong gwomo e pɛngɛ a Dagwi yey, 

ko bemat be simo pyɛ de e ra arɔng. 

19Yaga ano, tik na wot a ye ngyɛ́k, na wot dopse ra pyɛ́ de ye vey na yêy dyɛngɛ, 

na ye tɛ̀ wot nɔngɔ̂s bemot gap. 

20Hwo wey na fwôm Dagwi wɛt, yaga hwó bare, be tɔk re kayɛ yerê pyɛ́. Mwin, 

kayɛ pyɛ́ ya sé naka na be re. Ko a sé tyɛng wɛt na mwat a re pyɛ de yê tɛ̀ mwat 
hwak a ye bugurɛk. 

21A sé naka na hwo kyɛ́ o nà re nama, kɛ hwo sɔ nshî anap, kɛ hwo ra pyɛ cak 

de ya rɔda tɛ̀ gwa mō a ye bugurɛk. 

22Ano kwong, kayɛ pyɛ de hwà di a sé tyɛng e ra rehâ pyɛ́ yemo, tik na pyɛ mo 

ye sè e tē mō tanga Dagwi. Mwat a rɔda vɔk yey pyɛng, ka sede yey mɛ ya 
gang ɛ na shɔt wɛt e jeng de e ra pyɛ de a di ya sé tyɛng. 

23Ko mwat de e tó yey e ra pyɛ de e re, ko a re yɛ gbak, yɛ a ga ra renɛn. Yaga 

a ga ra pyɛ de ya sé tyɛng na pyɛ de yɛ a tɔk e yey mɛ ya sé naka wɛt. Kayɛ 
pyɛ de mwat e ra sana tɔk e yey mɛ, ya sé naka, pyɛ mo ya sé renɛn. 

Roma 15 
Pɛngɛ hin a bemín yey 

1Wot vemo de wot e tumal gak e ra rehâ pyɛ̂ Dagwi, a sé gbing-gbing na wot a 

sɛlɛ vemo de be tumal gak wɛt e kwɔn de yɛn a radɛ hɛn ɛ̀. Wot ra pyɛ de yê 
pɛngɛ a wot yey zɔng wɛt. 

2Tik na kawɛ e ji mot a ra pyɛ de ya sé ryat yaga mumwɛ, na a pɛngɛ a yɛ yey. 

A ra ano, yaga na a sɛlɛ hɛ na a re nuyel e tɔ̂k pyɛ̂ Dagwi. 

3Yaga Kristi pyɛ mɛ a ka ra pyɛ de ya pɛngɛ a yɛ yey wɛt. Ko bà jɛk e ra yɛ 

wɔgɔ, “Sedusâ vemo de ba ga dùsa hwo sa ga to ɛ e ra me.” 

4Kayɛ pyɛ de bà jɛk e Bwok-basa Dagwi, bà jɛk yɛ, yaga na be basa a wot mɛ̀. 

Ba to jɛk yɛ, yaga na neha Bwok-basa mo ne tɛ̀ wot a niri, na ne to gwɛ̌ a wot 
gap arɔng. Ko yi ano, wot ê sɛt yey mot e ra Dagwi. 

5Tik na Dagwi de e tɛ̀ bemat mɛ be niri, na a to gwɛ̌ a yɛn gap, a tɛ̀ in na yin a 

sè vining na bemín e de raà gwong de Kristi Yɛsu a dura a wot. 

6Tik na a ra ano, yaga na yin mwa yin a bin nɔ̂ng Dagwi, yɛ Dâ Darwey mot 

Yɛsu Kristi, nerey na nu hining. 

Yɛgɛt Yat yaga bemât yére dyuk 

7Ano kwong, séy in bemín, tyɛng sede remo de Kristi a sey in, yaga na bemat 

be bin nɔ̂ng Dagwi nerey. 

8Yaga ma sé ha a yin, Kristi a ga tɛ́ ɛ mwât fwom BeYuda, na a bin dura, há de 

Dagwi à kana ha ha sé mwin. A to tɛ́ ɛ mwât fwom, yaga na a sila mɛ̀ sira de à 
kana ra a bedabeda mɛn vê mɛsɛng o, 

9yaga na bemât yére dyuk be nɔ̂ng Dagwi nerey, yaga a tosho reyɔm mɛn. 

Sede remo de bà jɛk e Bwok-basa Dagwi wɔgɔ, “Pyɛ ma yemo de ya tɛ̀, ma 
rɔda somo hwo e tê bemât yére dyuk; ma rɔda ra lɛlɛ na me somo mɛ̀ reza mō.” 

10Bà to jɛk, “À yin bemât yére dyuk, vɔk in yey pyɛng tanga bemât Dagwi!” 

11Ko bà to jɛk, “À yin bemât yére dyuk mwa hin, somo hin Darwey! Tik na mwa 

yére bemat jey be somo hɛ arɔng!” 

12Yɛshaya à ye arɔng, “Yerê Yɛsɛ ya rɔda vey, yɛ a rɔda sogo na a re negwɔm 

e ra yére bemat jey. Ko bemât yére dyuk bê sɛt yey mɛn e ra yɛ.” 

13Tik na Dagwi de e tɛ̀sɛ bemat be sɛt yey mɛn e ra yɛ a sila hin na yey pyɛng 

sizɔng, na a tɛ̀ yey min ye dyɛng arɔng, yaga yin a sey tsak o na yɛ. Tik na a ra 
ano, yaga na yin a gwɛ̌ sɛt yey min e ra yɛ yi na retô Gabik Jɛrɛ. 

Bulus, mwât fwôm Kristi vɔk na bemât yére dyuk 

14À begwa hom, me pyɛ hom ma tɔk tsɛng-tsɛng, yin pyɛ min yin a sé berat 

sizɔng. Yin a tɔk pyɛ̂ mwa de Dagwi e simo, ko yin a vey, na yin a basa a bemin. 

15Ko mwa ano, ma ga jɛk a yin na jɛk de ha nusu wɛshɛrɛk e ra neha nehak, 

yaga na me to gwɛ̌ bare a yin na nɛ. Ma ga jɛk ano yaga nɔrɔ de Dagwi a nɔng 
me yi na nerat mɛ 

16wɔgɔ, ma sé mwât fwom wo Kristi Yɛsu vɔk na bemât yére dyuk. Ma sé ra 

fwom yere gwô piris e de sharâ Yɛgɛt Yat mɛ, yaga na bemât yére dyuk be bin 
tɛ́ ɛn sede nɔrɔ̂ yas de be yɛt vɔk na Dagwi, hemo de a rɔda sey hɛ. A sé yi na 
Gabik Jɛrɛ de yɛn ê tɛ́ ɛn nɔrɔ de ha sé hê Dagwi. 

17Yaga ma sé sangal e ji nesa na Kristi Yɛsu, ko me tɔk ra kaa e ra fwom de 

me ra a Dagwi. 

18Mê kyɛm me hanat e ra pyɛ cak wɛt sɛ̌ e rà pyɛ de Kristi a ga ra yi na me, na 

a tɛ̀, me vey na bemât yére dyuk na be gyeng hâ Dagwi. Ma tɛ̀ ɛn be vey yi na 
pyɛ de ma ga ha tanga yemo de ma ga ra. 

19Ma to ra ano yi na retô pyɛ̂ langat tanga hê pyɛ̂ bes, na yi na retô Gabik Dagwi 

arɔng. Ano kwong, e ji kwɛngɛl hom yi e Yɛrusalɛm mwa vɔk e yɛnɛ̂ sevwêl 
Ilirikum, ma ga shara Yɛgɛt Yat e ra Kristi e hwomo mwa. 

20Gbɔng pyɛ de ma tɛ̀ e yey hom kayɛ jeng ya sé wɔgɔ, me shara Yɛgɛt Yat 

e kwɔn de bá kana tɔk ɛ̀ pyɛ cak e ra Kristi wɛt. Ma tɛ̀ e yey hom ano, yaga na 
me ra fwom de gwa sé sede ma sé lɔk e ra retis de mwat hwak a ga kana tɛ̀ wɛt. 

21Sede remo de bà jɛk e Bwok-basa Dagwi wɔgɔ, “Bemat de ba ga kana ha a 

yɛn e ra yɛ wɛt, yɛn a rɔda di; ko vemo de ba ga kana wok há mɛ wɛt, yɛn a 
rɔda tɔk.” 

Bulus a yong ɛ̀ na a wɔ́ e Roma 

22Pyɛ ma yane de ya ga dulus me zang pyak nà vey na yin. 

23Ko a remo, vit a bwang kwɔn hak de ma rɔda ra ɛ̀ fwom e neyɛnɛ̂ bavwel 

vemo. Ko sede remo de a ga tɛ̀ neshey pyak de ma vɔk cwey di in, 

24ma ga yong ɛ̀, ma rɔda ra ano jeng de me kyè vɔk e Ɛspanya. Ma sɛt yey 

hom, na me bin vey di in jeng de ma sé kwey e hane. E bama de ma wok netâ 
sangal na yin jeng tyɔng, ko me simo na yin a sɛlɛ me e kwɛngɛl hom vɔk 
e hwomo. 

25Ko a remo, ma sé kaba gwong vɔk e Yɛrusalɛm na me wɔ̀ nɔ̂ng bemât Dagwi 

sɛlɛ e hwomo. 

26Yaga bemat-raà neyɛnɛ̂ bavwêl Makedonya na Akaya yɛn a wok netâ nɔ̂ng 

nɔrɔ̂ yey pyɛng yaga bepɛng de ba sé e ji bemât Dagwi e Yɛrusalɛm. 

27Yɛn a wok netâ ra ano, ko e ji hâ mwin, a sé fwom mɛn na yɛn a ra ano. Yaga, 

sede remo de bemât yére dyuk yɛn a sɛ̀ numo mɛn hê nerât Gabik Dagwi de 
na sé ne BeYuda, ko a sé tyɛng na BeYuda arɔng be sɛ̀ numo mɛn hê pyɛ́ ryat 
yê jey yemo de bemât yére dyuk ba vɔk arɔng. 

28Ano kwong, e bama de ma ga tala fwom gwomo, ko ma ga nára a yɛn nɔrɔ 

de ba ga tula yaga yɛn, ma rɔda kyè vɔk e Ɛspanya, ko mê pe di in e gwong 
vɔk e hwomo mo. 

29Ma tɔk wɔgɔ, jeng de ma rɔda ba wul na yin, ma rɔda vey nɔng in nerât Kristi 

de na sila e kagwɛ gwong. 

30À begwa, yaga Darwey mot Yɛsu Kristi, ko yaga tɛ̂ yey de Gabik Dagwi ha 

dura a wot, ma sé shonong e ra yin wɔgɔ, yin wuna hin tanga me e ji pyɛ de ma 
sé re yɔ́m e de râ yɛ. Wuna hin ano yi na râ won vɔk na Dagwi yaga me. 

31Rá in won, yaga na me bin sǎ tyang yi e vɔ bemât yɛnɛ̂ sevwêl Yudiya de ba 

sey tsak o wɛt. Yin to ra hɛ arɔng, yaga na bemât Dagwi e Yɛrusalɛm be sey 
sɛlɛ hom na yey pyɛng. 

32Ano kwong, ka sede Dagwi a simo, ma rɔda vey na yin na yey pyɛng, ko a 

rɔda to yang me wɛng-wɛng jeng de ma sé na yin. 

33Me ra won, yaga na Dagwi de e tɛ̀sɛ neyey bemat ne dyɛng a sè tanga yin 

mwa. Ano. 

Roma 16 
Tē show hê yɛnɛ mo 

1Ma sé nára a yin gwa mot Fibi de a sé mwât fwom ekilisiya e Kɛnkɛrɛya. 

2Ma sé ha a yin, na yin a sey ɛ e ji rezâ Darwey e gwong de gwa jam yaga 

bemât Dagwi. Sɛlɛ hin hɛ e kagwɛ gwong de ê simo yi na yin, yaga yɛ a ga sɛlɛ 
bemat pyak mwa tanga me arɔng. 

3Tang în Piriskila tanga Akwila show. Yɛn a sé besâ fwom hom yaga Kristi Yɛsu. 

4Yɛn á kana yong ɛn na be ku yaga me. E me zɔng de me feng a yɛn wɛt, ko 

mwa be-ekilisiya bemât yére dyuk be feng a yɛn arɔng. 

5Tang în bemat-raa de be manas e lɔ mɛn show. Tang în sâ yey hom Ɛpainɛtus 

show. E yɛ wɛ de a tānga sey tsak o na Kristi e sevwêl Asiya. 

6Tang în Marya show, yɛ de a ra fwom na gap mɛ mwa yaga yin. 

7Tang în Andoronikus na Yunyas show. Yɛn a sé cáng hom yemo de yá kana 

sè e lɔ̂ ngyang tanga me. Yɛn a shǎl e ji betom Yɛsu, ko yɛn a tānga yel 
e gwông Kristi e ra me. 

8Tang în sâ yey hom Ampilyatus show. Wot a sé sangal e ji nesa na Darwey 

tanga yɛ. 

9Tang în Urbanus, sâ fwom mot yaga Kristi, tanga sâ yey hom Istakis show. 

10Tang în Apɛlɛs show. Ba mara hɛ, ko a tumal gak na Kristi. Tang în vemo de 

ba sé vê lɔ Aristobulus show. 

11Tang în Herodyon, cang hom, show. Tang în vemo de ba sé bemat-raa vê lɔ 

Narkisus show. 

12Tang în Tirifaina na Tirifosa show. Yɛn beha vemo be ra fwom yaga Darwey 

na gap mɛn. Tang în sâ yey hom Pɛrsis show, yɛ hwā de a ra fwom na gap mɛ 
mwa. 

13Tang în Rufus, de a dal bwang o e de râ fwom yaga Darwey, tanga neng-gwɔ 

mɛ show. Neng-gwɔ mɛ mo á sè a me neng hom arɔng. 

14Tang în Asinkiritus, na Fɛlɛgɔn, na Hɛrmɛs, na Patrobas, na Hɛrmas, tanga 

bwang begwa de ba sé tanga yɛn show. 

15Tang în Filologus tanga Yulya, na Nɛrɛyus tanga gwa mɛ hwong o, na 

Olimpas, tanga mwa bemât Dagwi de ba sé tanga yɛn show. 

16Tang în bemin show e gwong de gwo dura tɛ̂ yey min. Mwa be-ekilisiyâ Kristi 

be tang in show. 

Neha ne yɛnɛ mo 

17À begwa, ma sé shonong e ra yin, na yin a tē naka na vemo de be tɛ̀sɛ hin na 

yin a gas in na bemin, na be to tɛ̀sɛ pyɛ̂ negbang detidetu e gwông sêy tsak o 
min. Bemat o be ra repugu na basa de yin a ga basa hɛ. Sangal hin jaram yi na 
yɛn! 

18Yaga yerê bemat vane be ra a Darwey mot Kristi fwom wɛt, ko yɛn e ra a cwey 

pyɛ́ de babek mɛn be simo fwom zɔng. Yɛn e kwɛlɛng bemat de ba mâk tɔk 
pyɛ́ wɛt yi na há rat tanga rwâk-nu de be vos ɛn mɛ̀. 

19Kawɛ mwat a ga wok, yin e gyeng hâ Yɛgɛt Yat. Yaga ano, ma vɔk yey pyɛng 

na yin. Me simo yin a sè tsɛng-tsɛng e ra pyɛ́ de ya sé ryat; ko pyɛ min cak ye 
sè na pyɛ́ de ya sé vyes arɔng wɛt. 

20Dagwi de e tɛ̀sɛ neyey bemat ne dyɛng a rɔda vey bagât wey na Shetan, na 

a tɛ̀ ɛ e nɛ̂n bol min. Tik na Darwey mot Yɛsu a dura a yin nerat mɛ. 

21Sâ fwom hom Timotawus e tang in show, mwa hɛn na Lukiyus, na Yasɔn, 

tanga Sosipatoros, yɛn de ba sé cáng hom. 

22Me, Tɛrtiyus de ma sé mwat jɛ̂k bwok-rwang gwomo, me tang in show, yaga 

wot mwa wot a wuna nesa na Darwey. 

23Gayus de e bɛrɛng me tanga mwa bemat-raa de be manas e lɔ mɛ e tang in 

show. Ɛrastus, de a sé mwât bâng dyâm repomo, yɛ tanga gwa mot Kwartus 
be tang in show. 

24[Tik na Darwey mot Yɛsu Kristi a dura a yin mwa nerat mɛ. Ano.] 

Somo hê yɛnɛ mo 

25Tik na wot a nɔ̂ng Dagwi nerey! Yɛ wɛ de e kyɛm a tɛ̀ yin a tumal gak e ji sêy 

tsak o min, sede remo de ma ha a yin jeng de ma shara Yɛgɛt Yat e ra Yɛsu 
Kristi. Ya to sé sede remo de pyɛ neyaang yane de ya sé mwin ya dura a wot 
wɛshɛrɛk arɔng. Pyɛ yane mo yà kana sè e lɛrɛ neshey pyak de na kwey. 

26Ko a remo, bebok-basa de bezarap Dagwi bà kana jɛk ba tɛ̀ be tɔk pyɛ de ya 

sé mwin wɛshɛrɛk. Ko Dagwi wo neken gbak-gbak a nɔng nu na be dura a mwa 
yére bemât jey pyɛ mo, yaga na mwa bemat be sey tsak o na Dagwi, na yɛn a 
gyeng há mɛ arɔng. 

27Tik na wot a nɔ̂ng Dagwi nerey, yɛ nju mɛ de a vɔk mwa netsitsɛ̂ng 

nesheneshey, yi na Yɛsu Kristi! Ano. 

1 Kɔrintɔs 
1 Kɔrintɔs 1  

1Bwok-rwang gwomo yi e vwɔ hom Bulus de Dagwi a yila yi na simo mɛ, na me 

sè tom Kristi Yɛsu. Bwok-rwang o gwa yi na me tanga gwa mot Sostenes, 

2Vɔk na bemât ekilisiyâ Dagwi de ba sé e Kɔrintɔs. Yi na sangâl nesa na Kristi 

Yɛsu, ba ga tik in jaram yaga Dagwi, ko ba to yila hin na yin a sè bemât Dagwi. 
Bwok-rwang o gwa to sé vɔk na mwa vemo e kahɛ kwɔn de be ra won na 
Darwey mot Yɛsu Kristi, de a sé Darwey mɛn tanga mwot arɔng: 

3Tik na Dagwi Da mot tanga Darwey Yɛsu Kristi be dura a yin nerat mɛn, na be 

tɛ̀ yey min ye dyɛng. 

Feng yaga nenɔrɔ̂ Dagwi 

4Me feng a Dagwi jojot yaga yin, yaga nerat mɛ de a dura a yin yi na Kristi Yɛsu. 

5Yaga yi na sangâl nesa na yɛ, Dagwi a ga tɛ̀ in na yin a tɛ́ in bedaberey e kagwɛ 

gwong: Yin a vɔk tɔ̂k pyɛ̂ mwa yê Dagwi, ko yin e tɔk ha yɛ̄ mwa wɛshɛrɛk, 

6yaga ba ga di yi na neken min wɔgɔ, nuha mot e ra Kristi ha sé mwin. 

7Yaga ano, yin a bidɛ nɔrɔ hak de Dagwi e nɔngɔs wɛt a remo de yin a sé gyeng 

jeng de Darwey mot Yɛsu Kristi a rɔda ba dura tó mɛ wɛshɛrɛk. 

8Yɛ a rɔda tɛ̀ na yin a tumal gak vɔk e yɛnɛ mo, yaga na be bin sɛ̀ pyɛ cak vyes 

e ra yin wɛt e tuk de Darwey mot Yɛsu Kristi e ba to vɛ̄ hɛ. 

9Dagwi e ra pyɛ́ de a ha, ko e yɛ de a yila hin na yin a wuna nesa na Hwey mɛ 

Yɛsu Kristi, Darwey mot. 

Gas e ji bemât ekilisiya 

10À begwa, ma sé shonong e ra yin yi na retô Darwey mot Yɛsu Kristi wɔgɔ, vɔk 

in mwa hin nu hining na bemin. Hâ gas detidetu he sè e ji min wɛt. Ko wuna hin 
mwa naka, na yin a vɔk báre hining, na yin a tɛ̀ yey min e ra pyɛ jining arɔng. 

11À begwa hom, ma ga sɛ̀ há e ra yin yi na belɔ Kolowe wɔgɔ, yin e ragas nu 

na bemin. 

12Me ye ngan: Kawɛ e ji min e ha há mo mɛ detu. Hwak e tē, “Me raa Bulus”, 

ko hwak e tē, “Me raa Apɔlɔs”, ko hwak, “Me raa Kefas”, ko hwak arɔng, “Me 
raa Kristi.” 

13Ano ā! Ba ga gas Kristi zang ba arɛt? A sé e Bulus de bá kak ɛ e ra cɔ́gɔt 

yaga yin arɛt? Bá tɛ̀ a yin batisma e ji rezâ Bulus arɛt? 

14Ma feng a Dagwi de ma tɛ̀ a hwak e ji min batisma wɛt sɛ̌ Kirispus tanga 

Gayus zɔng. 

15Yaga ano, vit a mwat de e tɔk ye, ba tɛ̀ a yin batisma e ji reza hom. 

16Yēe ey ow! Má tɛ̀ a belɔ Istifanus batisma arɔng; ko ma tɔk bare kɛ ma to tɛ̀ a 

mwat hwak batisma e bamâ vane wɛt. 

17Kristi a tomo me na me tɛ̀sɛ a bemat batisma wɛt, ko yaga na me shara Yɛgɛt 

Yat. E ji shara mo, me ra fwom na neha de ne dura netsitsɛ̂ng tɔ̂k há wɛt, yaga 
na rehâ rekû Kristi e ra cɔ́gɔt-kak re kwon bidɛ reto de ra vɔk wɛt. 

Kristi a sé reto na netsitsɛ̂ng Dagwi 

18Rehâ rekû Kristi e ra cɔ́gɔt-kak ra sé pyɛ netɔn zɔng na bemat de be weres; 

ko na wot de Dagwi e seres neken mot, reha mo ra sé retô Dagwi. 

19Bà jɛk e Bwok-basa Dagwi wɔgɔ, “Ma rɔda wey na netsitsɛ̂ng vê netsitsɛng, 

ko ma rɔda tik tɔ̂k vê tɔ́k e hagat.” 

20Ano kwong, mwât netsitsɛng o a sé e gwa arɛt? Ko mwât basâ badu mo a sé 

e gwa arɛt? Ko mwât tô badu wo jeng yemo mo a sé e gwa arɛt? Dagwi a ga 
dura wɔgɔ, netsitsɛ̂ng jey yemo na sé netɔn zɔng! 

21Yaga Dagwi, yi na netsitsɛng mɛ, a simo na bemât jey yemo be tɔk ɛ yi na 

netsitsɛng mɛn wɛt. Ko a di a jam a yɛ, na a bin sey vemo de ba sey tsak o na 
há de wot e shara, há hemo de ha sé pyɛ netɔn e bayîs bemat zɔng. 

22BeYuda be simo be dura a yɛn pyɛ̂ bes, ko BeGirik be simo be sɛ̀ netsitsɛng. 

23Ko wot, wot e shara reha e ra Kristi de ba kak ɛ e ra cɔ́gɔt. BeYuda be kyɛ́ ɛn 

reha mo, ko bemât yére dyuk be jut rɛ sede pyɛ netɔn zɔng. 

24Ko yaga vemo de Dagwi a ga yila hɛn, kɛ yɛn a sé BeYuda kɛ vê yére dyuk, 

reha mo ra sé Kristi, yɛ de a sé retô Dagwi na netsitsɛng mɛ arɔng. 

25Yaga pyɛ de bemat be bare, ya sé netɔ̌n Dagwi, ya dal netsitsɛ̂ng mwasi, ko 

pyɛ de be bare, ya sé negbɛrɛ̂k Dagwi, ya dal gap de mwasi a vɔk arɔng. 

26À begwa, bàre hin na yerê bemat de yin á kana sè jeng de Dagwi á yila hin. 

A sé pyak e ji min wɛt de bemât jey bá kana jut, yin a vɔk netsitsɛng. A sé pyak 
e ji min wɛt de bá vɔk reto, ko a to sé pyak e ji min wɛt de bá tɔs ɛn yi e nelɔ 
nerey. 

27Dagwi a kasa pyɛ yemo de bemât jey be bɛrɛng sede ya sé netɔn, yaga na a 

bin nɔ̂ng vemo de ba vɔk netsitsɛng rekyen. Ko a kasa pyɛ́ yemo de bemât jey 
be bɛrɛng sede ya vɔk gap wɛt, yaga na a bin nɔ̂ng vemo de ba vɔk gap rekyen. 

28Dagwi a kasa pyɛ́ yemo de bemât jey be bɛrɛng sede ya sé shɛl o, yēmo de 

be byɛs yɛ̄, ko be bɛrɛng, ya ka sé pyɛ cak mwa wɛt. A ra ano, yaga na a bin tɛ̀ 
pyɛ́ de bemât jey be bɛrɛng, ya sé ryey, ye sè yapyi. 

29Yi ano, vit a mwasi hwak de ê tɔk ra kaa e nuyêl Dagwi. 

30A sé yi na Dagwi de yin a sé sangal e ji nesa na Kristi Yɛsu, ko yɛ a tɛ̀ Kristi mo 

a sé netsitsɛng mot. Yi na Kristi mo, wot a tɛ́ ot cik e bayîs Dagwi, wot a tɛ́ ot 
bemât Dagwi, ko ba to vibis hot arɔng. 



1857 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

31Yaga ano, tik na a sè sede remo de bà jɛk e Bwok-basa Dagwi wɔgɔ, “Tik na 

yɛ womo de e simo a ra kaa, a ra kaa mo e ra pyɛ́ de Darwey a ra.” 

1 Kɔrintɔs 2 
Reha e ra Yɛsu de ba kak ɛ e ra cɔ́gɔt 

1À begwa, ma kana vey na yin, na me shara a yin rehâ pyɛ neyaang de ya sé 

mwin, yemo de Dagwi a dura a wot. Jeng de ma shara yɛ mo, ma ra na rwâk-
nu wɛt kɛ na netsitsɛng hyiw arɔng wɛt. 

2Yaga ma yong ɛ̀ gyam jeng de ma rɔngɔl na yin wɔgɔ, ma rɔda simo na me tɔk 

pyɛ cak detu wɛt sɛ̌ Yɛsu Kristi zɔng — ey, Yɛsu Kristi de ba kak ɛ e ra cɔ́gɔt. 

3Ko ma vey na yin e ji nevît gap tanga e ji bengyip na vôw rebek pyak. 

4Jeng de ma basa a yin, na jeng de ma shara rehâ Dagwi, ma ra ano na neha 

netsitsɛng wɛt, yerê nemo de ne tɛ̀ yin a raa me zɔng, ko á sè e retô Gabik 
Dagwi de ra dura, neha mo na sé mwin. 

5Yaga ano, retîn sêy tsak o min ra sé e netsitsɛ̂ng mwasi wɛt, ko ra sé e retô 

Dagwi. 

Netsitsɛ̂ng Dagwi 

6Mwa ano, wot e ha hâ netsitsɛng vɔk na vemo de ba ga vey naka e gwông 

Dagwi. Ko a sé e netsitsɛng yerê ne jey yemo wɛt kɛ yerê ne vemo de be re 
negwɔm e jey yemo arɔng wɛt. Yaga negwɔm mɛn o na sé kyè wɔ̀ tala hɛ. 

7Ko netsitsɛng de wot e ha há e ra nɛ na sé netsitsɛ̂ng Dagwi nemo de na sé 

ne neyaang, nemo de ba ga lɛrɛ nɛ. E nɛ de Dagwi à kana yong ɛ̀ yimo, gyam 
na a yong jey, yaga na a nɔng ot gbɔng nerey mɛ. 

8Vit a hwak e ji vemo de be re negwɔm e jey yemo de á tɔk netsitsɛng o. Ka bá 

tɔk nɛ, ka bá yâng kak Darwey wo gbɔng nerey wɛt. 

9Ko di, sede remo de bà jɛk e Bwok-basa Dagwi wɔgɔ, “Pyɛ de vit a mwasi de 

a ga di kɛ a ga wok, pyɛ de ya ga yel e báre mwasi wɛt, e yɛ à pyɛ de Dagwi a 
ga kana yong yaga vemo de ba tɛ̀ yey mɛn na yɛ.” 

10Ko a sé e wot de Dagwi a ga dura a wot pyɛ yemo wɛshɛrɛk yi na Gabik mɛ. 

Yaga Gabik o he ngyɛgɛt kayɛ pyɛ, mwa na pyɛ̂ neyaàng Dagwi de ya sé ciwil 
arɔng. 

11Vit a mwat de a tɔk báre mwat hwak sɛ̌ gabîk mwat o zɔng. Ko e gwong 

gwining o arɔng, vit a mwat de a tɔk báre Dagwi sɛ̌ Gabik Dagwi zɔng. 

12Wot á sey gabik hê jey yemo wɛt; ko wot á sey Gabik de ha yi na Dagwi, yaga 

na wot a bin tɔk pyɛ̂ mwa de Dagwi a nɔng ot e nɔrɔ. 

13Ano kwong, wot e ha na neha de bemat ba basa a wot yi na netsitsɛng 

mɛn wɛt, ko na neha de Gabik Dagwi ha basa. Ko wot e misang a vemo de ba 
vɔk Gabik Dagwi pyɛ́ e ra Gabik o. 

14Mwat de a vɔk Gabik Dagwi wɛt e tɔk sey pyɛ́ de ya yi na Gabik o wɛt. Pyɛ́ mo 

ya sé pyɛ̂ netɔn zɔng na yɛ, ko ê kyɛm a tɔk yɛ̄ wɛt, yaga a sé e Gabik Dagwi 
zɔng de he tɛ̀ mwat a tɔk yɛ̄. 

15Mwat de a vɔk Gabik Dagwi e tɔk mara kayɛ pyɛ, mwa ano de vit a mwat de 

ê tɔk mara hɛ. 

16Sede remo de bà jɛk e Bwok-basa Dagwi wɔgɔ, “E wà de a ga kana tɔk báre 

Darwey, na a bin basa a yɛ arɛt?” Ko wot, wot a vɔk báre Kristi. 

1 Kɔrintɔs 3 
Bemât fwôm Dagwi 

1Ko me, à begwa, ma tɔk ha na yin wɛt, tyɛng sede remo de me ha na bemat 

de ba vɔk Gabik Dagwi. Ko ma ha na yin sede me ha na bemat de ba sé vê jey 
e negya, vemo de ba sé sede nèy necereng e gwông raà Kristi. 

2A sé sede ma nɔngɔs hin nevasal zɔng, ko ma nɔngɔs hin pyɛ̂ re tying o wɛt, 

yaga yin a ga vey yaga yɛ̄ e ngyen wɛt. Ko mwin, pere vey e jeng yemo, yin a 
rɔngɔl nà vey. 

3Yin a rɔngɔl ná negwɔn bwang bemât jey zɔng. Sede remo de yin e bɛrɛng 

bemin ves, ko yin e to ragas nu na bemin, pyɛ́ yemo ye dura, yin a sé sede 
bwang bemât jey, ko yin e raa negwɔn yerê nemɛn zɔng. 

4Ka sede hwak e ji min e tē, “Me raa Bulus”, ko hwak e tē, “Me raa Apɔlɔs”, ko 

yin e raa negwɔn yerê ne bemât jey wɛt arɛt? 

5Apɔlɔs a sé wà, ko Bulus arɔng a sé wà arɛt? Wot a sé bemât fwôm Dagwi de 

ba tɛ̀ in na yin a sey tsak o na Kristi. Kawɛ e ji mot a vɔk fwom de Dagwi a ga 
nɔng ɛ na a ra: 

6Me ma tus yére, Apɔlɔs á tɛ̀sɛ nshi, ko e Dagwi de á tɛ̀ pyɛ́ mo ye ras. 

7Yaga ano, kɛ mwat de a tus kɛ mwat de a tɛ̀sɛ nshi, ba sé pyɛ cak wɛt sɛ̌ Dagwi 

zɔng, yaga e yɛ de e tɛ̀ pyɛ́ mo ye ras. 

8Mwat de e tus yére tanga womo de e tɛ̀sɛ nshi ba sé tyɛng, ko ba rɔda ba talâ 

kawɛ e ji mɛn pyɔlɔ mɛ tyɛng na fwom de a ra. 

9Yaga wot a sé besâ fwom tanga Dagwi, ko yin, yin a sé sede hwirî Dagwi. Yin 

a to sé sede pyɛ de Dagwi a sé lɔk arɔng. 

10Dagwi a nɔng me nɔrɔ, ko ma ra fwom na hɛ na sekwɛl gbɔng mwât lɔ̂k duk. 

Ma tɛ̀ retis o, ko mwat hwak a sé lɔk e ra rɛ. Tik na kawɛ mwat a tē naka na 
yerê lɔ́k de e lɔk e ra rɛ. 

11Dagwi á kana tɛ̀ Yɛsu Kristi a sè retis o, ko vit a mwat de a rɔda tɔk tɛ̀ retis o 

rehak detu. 

12Bemat behak ba rɔda ra fwom na dyam shinang, kɛ dyam pyɛng, kɛ dyéngere 

ryat sizɔng e de lɔk retis o. Bemat behak arɔng ba rɔda ra fwom na cɔ́gɔt, kɛ 
sɔng, kɛ mapak. 

13Tuhak, ba rɔda ba di nezɛɛt fwôm kawɛ mwat; a sé e tuk de Dagwi a rɔda ba 

ra a jey shɔt de ba rɔda ba dura gwɛ wɛshɛrɛk. Ba rɔda ba dura fwom de kawɛ 
mwat a ra wɛshɛrɛk na kya, ko kya mo ha rɔda ba mara gwɛ na be di yerê nerât 
fwom o. 

14Ka sede pyɛ de a lɔk e ra retis o ya nusu hɛ hyɔl, ko mwât lɔk o a rɔda ba sey 

pyɔlɔ mɛ. 

15Ko ka sede kya ha re pyɛ mo hywiri, yɛ a rɔda bidɛ pyɔlɔ mɛ. Ko yɛ pyɛ mɛ, 

ba rɔda sey neken mɛ sede mwat de a hywit ɛ yi e kya. 

16Mwin, yin a tɔk, yin a sé sede duk de Dagwi e sangal ɛ̀, ko Gabik mɛ he sangal 

e ji min arɔng. 

17Ka sede mwat hwak a wey na duk de Dagwi e sangal ɛ̀ mo, ko Dagwi a rɔda 

wey na yɛ arɔng. Yaga Dagwi a tik duk o jaram yaga yɛ pyɛ mɛ, ko e yin vɛ de 
yin a sé duk wane mo. 

18Mwat hwak a kwɛlɛng to mɛ wɛt. Ka sede hwak e ji min e bare, a vɔk 

netsitsɛng yerê ne jey yemo, tik na a tɛ́ ɛ tɔn, yaga na a bin vɔk netsitsɛng ne 
mwin. 

19Yaga netsitsɛ̂ng jey yemo na sé netɔn e bayîs Dagwi. Sede remo de bà jɛk 

e Bwok-basa Dagwi wɔgɔ, “Dagwi e vos vemo de ba vɔk netsitsɛng na 
netsitsɛng neves mɛn o.” 

20Ko bà to jɛk wɔgɔ, “Darwey a tɔk, báre vemo de ba vɔk netsitsɛng ha sé yapyi 

zɔng.” 

21Yaga ano, mwat a dak kaa e ra mwasi wɛt! Ko tɔk in, pyɛ̂ mwa ya sé myín: 

22Kɛ a sé Bulus, kɛ Apɔlɔs, kɛ Kefas; kɛ a sé jey yemo, kɛ neken, kɛ reku; kɛ a 

sé pyɛ̂ jeng yemo, kɛ pyɛ̂ jeng de ye kyè vey — pyɛ́ mo mwa ya sé myín. 

23Ko yin, yin a sé vê Kristi, ko Kristi arɔng a sé wo Dagwi. 

1 Kɔrintɔs 4 
Betom Yɛsu Kristi 

1Ano kwong, tik na bemat be jut ot, wot a sé bemât fwôm Kristi de ba tik a wot 

e vɔ mot bɛrɛng pyɛ̂ neyaàng Dagwi de ya sé mwin. 

2Ko gbɔng pyɛ de be simo na mwat de ba tik pyɛ́ e vɔ mɛ yà sé wɔgɔ, a sè mwat 

de be tó yey na yɛ wɛt. 

3Ko di, a sé a me pyɛ wɛt kɛ e yin de yin e mara me kɛ e bemât shɔt ayi; me ka 

mara tó hom pyɛ hom wɛt. 

4Yey hom ya gang me na shɔt wɛt, ko hemo he dura wɛt wɔgɔ, ba ga hàla me 

washak. A sé e Dagwi de e mara me. 

5Yaga ano, yin yɛrɛ shɔt e ra mwat hwak gyam na jeng de bá kana yong ɛ ye 

vey wɛt. Gyéng in sɛ̌ Darwey a vey e ngyen. E yɛ de a rɔda ba dura gbey pyɛ́ 
de ya sé e lɛrɛ e lwīl, ko a to dura wɛshɛrɛk báre yaang detidetu de ha sé 
e neyey bemasi. Ko e bama mo, Dagwi a rɔda ba somo kawɛ mwat tyɛng na 
pyɛ de a ga ra. 

6À begwa, e rà rehâ pyɛ́ yemo — ma ga dura yɛ̄ sede gwɔrɔ-há e ra me tanga 

Apɔlɔs, yaga na me bin sɛlɛ hin mɛ̀. Ma ra ano, yaga na yin a bin masa yi na 
wot cap-hâ há hemo de ha ye, “Yin ra pyɛ de ya dal yemo de ba ga jɛk wɛt.” 
Hwak e ji min a kwon dak kaa e ra mwat gwining, na a byɛs hwak wɛt. 

7E wà de a tɛ̀, hwà dal bwang behak arɛt? Hwà vɔk pyɛ cak de ba 

nɔng o wɛt arɛt? Ko sede remo de ba nɔng o kayɛ pyɛ de hwà vɔk, yaga sɛ́ de 
hwó dak kaa sede ba nɔng o yɛ̄ wɛt arɛt? 

8Hm, yē wěy ow! Yin á kana vɔk kayɛ pyɛ de yin e simo! Yin a ga kana tɛ́ in 

bedaberey! Yin a ga kana tɛ́ in begbɔng begwɔ̀m, ko yin a ga tɛ́ in ano sana 
wot! Káa! Ma yâng simo ka yin a tɛ́ in begbɔng begwɔ̀m o mwin, na wot a yâng 
sè begbɔng begwɔ̀m o tanga yin arɔng! 

9Yaga a sé a me, Dagwi a tɛ̀ ot, wot betom Yɛsu Kristi, na wot a sè vê yɛnɛ mo 

mwa, sede bemat de ba ga gang ɛn na shɔt na be mɔbɔs hɛn e nuyêl bemat. 
Wot a tɛ́ ot pyɛ bɛrɛng e nuyêl jêy mwa, e nuyêl betom-lagwi tanga e nuyêl 
bemat arɔng. 

10Wot a sé sede betɔn, yaga wot e raa Kristi. Ko yin à, yin a sé tsɛng-tsɛng 

e sangâl nesa min na Kristi! Wot a sé gbɛrɛk, ko yin à, yin a vɔk gap! Ba byɛs 
ot, ko yin à, ba nɔng in nerey! 

11Pere vey e jeng yemo, wot e wokos vyong na yêy hwɔshɔ, wot e tɛ̀sɛ cɛ̂k 

berugu, ko be dakas hot, ko vit a wot na nelɔ. 

12Wot e ra fwom na vɔ mot na gap. Jeng de bemat be dùsa hot, wot e tɛ̀ a yɛn 

nerat. Jeng de be tak a wot reyɔm, wot e niri na rɛ. 

13Jeng de be ha hâ bɔs e ra wot, wot e toyo a yɛn na há mo e gwong rwat. Pere 

vey e jeng yemo, wot a ga tɛ́ ot sede pyɛ́ de ya sé byɛm-byɛm e nuyêl bemât 
jey, wot a ga tɛ́ ot sede gwɔ̂t fongôl jey yemo arɔng. 

14Ma sé jɛk pyɛ́ yemo, yaga na me tɛ̀ a yin rekyen wɛt, ko yaga na me vo a yin 

redu, sede nèy yey hom. 

15Mwa ano de yin a vɔk bemat gu kuru (10,000) de be gyeng in e ji sangal min 

na Kristi, ko yin a vɔk da gwining zɔng. Yaga e ji sangal min hê nesa na Kristi 
Yɛsu, ma ga tɛ́ me da min yi na Yɛgɛt Yat de ma shara a yin. 

16Yaga ano, me shonong e ra yin wɔgɔ, masa hin pyɛ́ de me ra. 

17Pyɛ ma yemo de ya tɛ̀ ma sé tomo Timotawus vey na yin. Yɛ a sé hwêy yey 

hom, ko be tó yey na yɛ wɛt e rà pyɛ́ de e ra yaga Darwey. Yɛ a rɔda bare a yin 
na badu de me raa e ji sangâl nesa hom na Kristi Yɛsu. Badu mo ba sé tyɛng 
na pyɛ de me basa e kawɛ ekilisiya e kahɛ kwɔn. 

18Behak e ji min ba ga hwo tos bato mɛn, sede yɛn e bare, me kyè vey e hane 

na yin wɛt. 

19Ko di, me à wane ba pom na yin ziri, ka sede Dagwi a simo. E jeng o, ma rɔda 

ba wok yerê neha zɔng wɛt de vemo de be tos bato mɛn o be ha, ko mê ba di 
yerê reto de yɛn a vɔk arɔng. 

20Yaga jeng de be ha e ra negwɔm de Dagwi e re, be ha e ra rehâ neha wɛt, ko 

be ha e ra rehâ reto. 

21Yin e dal na simô sɛ́ arɛt? Yin e simo me vey a yin na gwele na me tabak hin, 

kɛ me vey na negwɔn tɛ̂ yey na negwɔn nehywɛ arɛt? 

1 Kɔrintɔs 5 
Bemât ragâs nejwang e tê bemat-raa 

1Be tē, behak e ji min be ragas nejwang. Ko yerê nejwang o na shɛsh ne bemat 

de ba tɔk Dagwi mwa wɛt, na sé wɔgɔ, mwat a vɔk hwâ da mɛ. 

2Kée! Ko yin e dak kaa wɛt a? A yâng sé naka na yin a vɔk lashê yey e negya, 

na yin a pat yerê mwat de a ra pyɛ yane yi e nesa min. 

3-4Mwa ano de ma sé na yin e rebek hom wɛt, ko ma sé tanga yin e yey hom 

tyɛng sede ma yâng sè e hane. Ko ma ga kana gang mwat de a ra pyɛ yane na 
shɔt à me e ji rezâ Darwey mot Yɛsu. Pyɛ de yin ê ra a yet ngan: Tula hin e dem 
tula min, ko me, mê sè ɛ̀ tanga yin e yey hom, ko retô Darwey mot Yɛsu rê sè 
ɛ̀ tanga yin arɔng. 

5Pat in mwat wane mo, na yin a nára hɛ e vwɔ̂ Shetan, yaga na be bin wey na 

rebek mɛ rê banɛn, na be ba sey neken mɛ tuk de Darwey a rɔda ba vɛ̄ hɛ. 

6A jam na yin a dak kaa wɛt. Yin a tɔk há hemo de be ye, “A sé e kegéy-sing 

tyɔng zɔng de ke pere tɛ̀ nemuk kpam-tuk de ba ga bɔrɔk nɛ ne puu mwa.” 

7Yaga ano, pat in banɛn de ba sé e tē min sede géy-sing roso, na yin a sè jɛrɛ. 

Ko ano, yin a rɔda sè sede nemuk kpam-tuk de ba bɔrɔk nɛ vit a géy-sing. Ey, 
yin a sé jɛrɛ, yaga ba ga nára Kristi sede nɔrɔ̂ yas de be yɛt vɔk na Dagwi yaga 
wot. Yɛ Kristi mo a sé sede ketyimit de ba ga nára e jeng Nzem Gyilsit Nelɔ 
BeIsrayɛl. 

8Tik na wot a pat kanɛ nengyas na neves yi e ji mot, sede BeYuda de be pat 

géy-sing roso ano e jeng nzem o. Ko tik na negwɔn mot ne sè jɛrɛ, na ne to sè 
ne tsak o arɔng. Ko ano, wot ê ra nzem o na kpam-tuk sana géy-sing. 

9Ma ga kana jɛk a yin e ji bwok-rwang hom wɔgɔ, pyɛ min cak ye kwon sè na 

bemat de be ragas nejwang. 

10Ma kana bare e ra bemât jey wɛt vemo de be ra nejwang, kɛ vemo de be vɔk 

gananâng pyɛ́, kɛ vemo de be mɔt bemat, kɛ vemo de be sap cī. Ka sede yin 
e simo na yin a wuna hin na yɛn wɛt, ka a yâng sè gbing-gbing na yin a hàla jey 
yemo e gùna mo. 

11Ko ma kana bare, pyɛ min cak ye kwon sè na kawɛ mwat de e tâng tó mɛ, a 

sé gwà min e ji raa, ko mwa ano, e ragas nejwang, kɛ e vɔk gananâng pyɛ́, kɛ 
e sap cī, kɛ e ha há ves e ra bemat, kɛ e feng siring, kɛ e mɔt bemat. Yin ka re 
pyɛ́ na yerê mwat wane wɛt. 

12-13Sɛ́ hom ya sé na me ra a vemo de ba sé bemat-raa wɛt shɔt arɛt? E Dagwi 

de a rɔda ra a yɛn shɔt. Ko a sé e vemo de ba sé e ji ekilisiya de yin ê ra a yɛn 
shɔt wɛt arɛt? Sede remo de bà jɛk e Bwok-basa Dagwi wɔgɔ, “Ró in mwat 
vwes wane yi e tē min.” 

1 Kɔrintɔs 6 
Bemat-raa bē kyese shɔt na bemɛn wɛt 

1Ka sede mwat hwak e ji min a vɔk há hak na gwa mɛ mwat-raa, ko ê yi e rɛ̌ na 

a wɔ́ na há mo e nuyêl bemât shɔt de ba tɔk Dagwi wɛt, na a tik bemât 
Dagwi arɛt? 

2Yin a tɔk, a sé e bemât Dagwi de ba rɔda ba ra a jey shɔt wɛt arɛt? Ko ka sede 

yin a rɔda ba ra a jey shɔt, ko mwin, yin ê kyɛm yin ra a bemin shɔt e ra pyɛ́ 
shɛl o wɛt arɛt? 

3Yin a tɔk, wot a rɔda ba ra a betom-lagwi shɔt wɛt arɛt? Ka ano, yi e rɛ̌ de pyɛ̂ 

jey yemo ya rɔda dal ot ɛ? 

4Ka sede yin a vɔk há e ra pyɛ́ yemo, ko yin e tɛ̀sɛ bemat de ba sé pyɛ cak wɛt 

e ji ekilisiya be sè bemât râ shɔt min arɛt? 

5Ma sé ha ano, yaga na yin a vo rekyen. Yin e tɔk sɛ̀ mwat gwining e ji min de 

a vɔk netsitsɛng na a ra shɔt e ra há hak de ha sé e tē min wɛt arɛt? 

6Ko di, mwat-raa e kyese shɔt na mumwɛ; ko yɛn e kyese yɛ na vemo de ba sé 

bemat-raa wɛt! 

7A remo de yin e kyese shɔt na bemin, hemo he dura, yin a ga radɛ hin hywiri. 

Ê dal naka na be buru a yin e ra pyɛ cak wɛt arɛt? Ê dal naka na be mɔt in 
e negya wɛt a? 

8Ko di, yin pyɛ min yin e buru a bemin, yin e to mɔt bemin, ko mwin, yin e ra a 

begwa min bemat-raa pyɛ́ yemo mo. 

9Mwin, yin a tɔk, bemat beves ba rɔda ba yel e kwɔn de Dagwi a rɔda ba re ɛ̀ 

negwɔm wɛt. Yin kwon kwɛlɛng bato min wɛt: Bemat de be ra nejwang, kɛ vemo 
de be sap cī, kɛ vemo de be ra jɛ̀m, kɛ beras de be dyɛngɛs na bemɛn, 

10kɛ begbik, kɛ vemo de be vɔk gananâng pyɛ́, kɛ vemo de be feng siring, kɛ 

vemo de be ha há ves e ra bemat, kɛ vemo de be mɔt bemat ba rɔda ba yel 
e kwɔn de Dagwi a rɔda ba re ɛ̀ negwɔm wɛt. 

11Behak e ji min bá kana sè yerê bemat vane mo. Ko ba ga kana kus in yi 

e banɛn min, ba ga tik in jaram na yin a sè vê Dagwi, ba ga to tɛ̀ na yin a sè cik 
e bayis mɛ yi na rezâ Darwey Yɛsu Kristi tanga yi na Gabik Dagwi mot. 

Nɔng în Dagwi nerey na rebek min 

12Mwat hwak ê ye, “Ba simo a me na me ra kayɛ pyɛ.” Ey, ko a sé e kayɛ pyɛ 

de ya vɔk a hwo nerat wɛt. Me yâng tɔk ye, ba simo a me na me ra kayɛ pyɛ; 
ko me simo na me sè sam pyɛ cak wɛt. 

13Ko hwak arɔng ê ye, “Pyɛ̂ re ya sé yaga jim, ko jim arɔng ya sé yaga pyɛ̂ re.” 

Ey, ko Dagwi a rɔda ba wey na yɛ̄ mwa. Ba yong rebek yaga ragâs nejwang wɛt, 
ko ba yong rɛ, yaga na be ra a Darwey mɛ̀ fwom. Ko Darwey o a sé wo rebek o 
arɔng. 

14Dagwi a sene Darwey yi e reku, ano arɔng, yɛ a rɔda ba sene hot yi na reto 

mɛ. 

15Yin a tɔk, babek min ba sé nedem rebêk Kristi. Ko a rɔda jam na me jut dem 

rebêk Kristi, na me wuna hɛ na devwes arɛt? Tyɔng tyɔng wɛt! 

16Yin a tɔk, mwat de a wuna hɛ na devwes a ga tɛ́ ɛ gwining na yɛ e rebek mɛ. 

Yaga bà jɛk, “Yɛn beba mo ba rɔda tɛ́ ɛn rebek rining.” 

17Ko mwat de a wuna hɛ na Darwey a sé gwining na yɛ e yey mɛ. 

18Pyɛ min cak ye sè na ragâs nejwang wɛt. Mwa bwang banɛn de mwat e ra be 

ra rebek mɛ e ji mo wɛt; ko mwat de e ra nejwang e ra renɛn de re lashe rebek 
mɛ. 

19Mwin, yin a tɔk, rebek min ra sé sede duk de Gabik Dagwi he sangal ɛ̀. Dagwi 

a ga nɔng in Gabik mɛ, hemo de ha sé e ji min. Yin a sé vê bato min pyɛ min wɛt. 

20Dagwi a ga sey in, ko a ga tala byɛ pyak. Yaga ano, rá in fwom na rebek min o 

e gwong de gwô nɔ̂ng Dagwi nerey. 

1 Kɔrintɔs 7 
Neha e ra Weneng 

1Ko di, há hom a het e ra rehâ pyɛ́ de yin á jɛk a me e ra yɛ̄: A sé naka na mwat 

a ra weneng wɛt. 

2Ko a remo de bemat ba kat râ nejwang, tik na kawɛ mwat a vɔk hwā mɛ, ko 

kawɛ hwā a vɔk rwas mɛ arɔng. 

3Tik na rwas a ra a hwā mɛ pyɛ de ya sé tyɛng na redu weneng, ko hwā mo a 

ra a rwas mɛ tyɛng ano arɔng. 

4Rebêk hwā mo ra sé remɛ nju mɛ zɔng wɛt, ko ra sé a yɛn e dem o na rwas 

mɛ mo. Ano arɔng, rebêk rwas o ra sé remɛ nju mɛ zɔng wɛt, ko ra sé a yɛn 
e dem o na hwā mɛ mo. 

5Yin ro a bemín mɛ̀ wɛt, sɛ̌ mwa hin yin a simo na yin a sangal ano yaga jeng 

de yin a di, yaga na yin a bin tɛ̀ bato min e de râ won. E bama mo, tik na yin a 
to man na bemín, yaga na Shetan a bidɛ gwong de ê tɛ̀ in na yin a ra banɛn, 
yaga yin e tɔk gyeng bato min wɛt. 

6Ma sé nɔng in redu wɛt, ko ma sé nɔng in gwong na yin a ra pyɛ de yin e simo. 

7Yaga a yâng jam a me, ka bemât mwa be sè sede me. Ko kawɛ mwat a vɔk 

nɔrɔ de Dagwi a nɔng ɛ, hwak a vɔk nɔrɔ yerê hemo, ko hwak a vɔk yerê here 
detu. 

8Ko di, ma sé ha na vemo de ba ga ra weneng wɛt tanga bekuma. Ma ye ngan: 

A sé naka na yɛn a sangal ano sana weneng tyɛng sede me. 

9Ko ka sede yɛn a tɔk gyeng bato mɛn wɛt, ko tik na yɛn a ra weneng. A dal 

naka na yɛn a ra weneng; ka ano wɛt, ko cwey weneng o yê beseng a yɛn yey. 

10Ma sé nɔ̂ng bemat de ba ga ra weneng redu remo: Hwā a gas ɛ na rwas 

mɛ wɛt. A sé e me de me nɔng redu remo wɛt, ko a sé e Darwey. 

11Ko ka sede a ra ano, tik na a sangal sana ra weneng. Ka sede ê tɔk sangal 

ano wɛt, ko a to wɔ̀ yong ɛ́ na rwas mɛ. Ko rwas arɔng, a tɛ̀ hwā mɛ e gwong wɛt. 

12Há de me ha a remo ha sé báre hom, ko ha sé redu Darwey wɛt: Ka sede 

gwa mot mwat-raa hwak a vɔk hwā de e raa wɛt, ko hwā mo a simo na a re 
nuyel na sángal na yɛ, yɛ a tɛ̀ hwā mo e gwong wɛt. 

13Ko ka sede hwā hwak a vɔk rwas de a sé mwat-raa wɛt, ko rwas o a simo na 

a re nuyel na sángal na hwā mo, hwā mo a kyè a hàla hɛ wɛt. 

14Yaga Dagwi a jut rwas de a sé mwat-raa wɛt a tɛ́ mɛ̀ mwɛ yaga hwā mɛ mo. 

Ko a jut hwā de a sé mwat-raa wɛt arɔng a tɛ́ mɛ̀ mwɛ yaga rwas mɛ de a sé 
mwat-raa. Ka ano wɛt, ka nèy mɛn na yâng sé sede nèy bemat de ba tɔk 
Dagwi wɛt; ko di a remo, Dagwi a jut nɛ a tɛ́ mɛ̀ nemɛ. 

15Ko ka sede mwat de a sé mwat-raa wɛt e simo a nu ɛ, be tik ɛ a kyè zɔng. Ka 

sede pyɛ mo ya té ano, ko rwas kɛ hwā de a sé mwat-raa a sé washak na a ra 
pyɛ de a di zɔng. Dagwi e simo na wot a sangal tyang na bemat. 

16À hwâ weneng, hwà tɔk e rɛ̌ kɛ gyeng hwà rɔda sey nekên rwas mō mo arɛt? 

Ko hwo rwas arɔng, hwà tɔk e rɛ̌ kɛ gyeng hwà rɔda sey nekên hwā mō mo ɛ? 

Sangal hin e gwong de Dagwi a yila hin 

17Tik na kawɛ e ji min a sangal e gwong de Dagwi a yong a yɛ, na a nàra 

e gwong o de á sè e gwɛ jeng de Dagwi á yila hɛ. Redu ma remo de me nɔ̂ng 
kawɛ ekilisiya. 

18Mwat de Dagwi a yila hɛ e bama de ba ga wɔ́ a yɛ e cwɛl, yɛ a jāma na a to 

bang yosom o wɛt. Ko mwat de Dagwi a yila hɛ, ko ba ga wɔ́ a yɛ e cwɛl wɛt, yɛ 
a jāma na be yosom hɛ wɛt. 

19Kɛ ba wɔ́ a mwat e cwɛl kɛ ba wɔ́ a yɛ wɛt ayi, a sé pyɛ cak wɛt. Ko pyɛ de ya 

dal ya sé wɔgɔ, be gyeng badu Dagwi. 

20Tik na kawɛ mwat a nàra e yerê sángal de á sè e ji hɛ jeng de Dagwi á yila 

hɛ. 

21Hwá sè sam jeng de Dagwi a yila hwo arɛt? Hwo tik pyɛ yane ye bɔrɔk 

hwo wɛt; ko sede hwô tɔk sɛ̀ gwong de hwô sangal washak, ko rá fwom na gwɛ. 

22Yaga yɛ de á sè sam jeng de Darwey á yila hɛ, a sé mwat de Darwey a ga tɛ̀ 

ɛ washak. Ano arɔng, yɛ de á sè washak jeng de bá yila hɛ, yɛ a ga tɛ́ ɛ sam 
Kristi. 

23Dagwi a ga sey in, ko a ga tala byɛ pyak. Yaga ano, yin tɛ́ in besam bemat wɛt. 

24À begwa, tik na kawɛ mwat a nàra e yerê sángal de á sè e ji hɛ jeng de Dagwi 

a yila hɛ, ko tik na a nàra e ji sangâl nesa na Dagwi. 

Neha e ra vê sana weneng tanga bekuma 

25Ko e rà rehâ vemo de ba ga ra weneng wɛt: Ma vɔk redu yi na Dagwi wɛt, ko 

ma sé ha a yin báre hom. Ma sé mwat de be tó yey na há mɛ wɛt, yaga Dagwi 
a ga tosho reyɔm hom. 

26Yaga negbang de na se a remo, ma di, a sé naka na yin a nàra e sangal min, 

sede remo de yin a sé ra. 

27Hwà vɔk hwā arɛt? Hwo jāma na hwo gas weneng mō wɛt. Hwà vɔk 

hwā wɛt arɛt? Hwo jāma hwā na weneng wɛt. 

28Ko ka sede hwà ra weneng, hwà ra renɛn wɛt. Ka sede hwong a ra weneng, 

ko a ra renɛn arɔng wɛt. Vemo de ba ga ra weneng yɛn a rɔda di reyɔm detidetu 
e sangal mɛn, ko me simo me dul in nà di reyɔm o. 

29À begwa, ma sé ha a yin: Jeng ya to sé pyak a remo wɛt. E ngamo nuyel, tik 

na vemo de ba vɔk beha yɛn a sangal sede yɛn a vɔk vɛ wɛt. 

30Tik na vemo de be tosho be sangal sede be tosho wɛt. Vemo de ba vɔk yey 

pyɛng bē sangal sede ba vɔk yɛ wɛt. Vemo de be sey pyɛ cak bē sangal sede 
pyɛ mo ya sé myɛ̀n na yɛn a vɔk wɛt. 

31Ko vemo de be ra fwom na pyɛ́ de ya sé yê jey bē ra sede pyɛ mɛn ya sé na 

yɛ̄ wɛt. Yaga jey yemo, e begwong de ya sé a remo, ya sé kwey wɔ̀ tala hɛ. 

32Me simo na yin a sè washak sana pyɛ de ye bɔrɔk hin. Mwat de a ga ra 

weneng wɛt e tɛ̀ yey mɛ e ra pyɛ̂ Darwey, yaga e jāma gwong de ê pɛngɛ a 
Darwey o yey. 

33Ko mwat de a ga ra weneng e tɛ̀ yey mɛ e ra pyɛ́ de ya sé yê jey yemo, yaga 

e jāma gwong de ê pɛngɛ a hwā mɛ yey. 

34Yaga ano, nehywɛ mɛ na ga gas ɛn arɔng. Hwā de a ga ra weneng wɛt wɔgɔ, 

womo de a tɔk rwas wɛt, e tɛ̀ yey mɛ e ra pyɛ̂ Darwey. Báre mɛ ha sé na a ra a 
Darwey fwom na rebek mɛ tanga yey mɛ mwa arɔng. Ko hwā de a ga ra weneng 
e tɛ̀ yey mɛ e ra pyɛ́ de ya sé yê jey yemo, yaga e jāma gwong de ê pɛngɛ a 
rwas mɛ yey. 

35Ma sé ha pyɛ́ yemo, yaga na me sɛlɛ hin. Me simo na me ro in nà ra pyɛ de 

yin e simo wɛt. Me simo yin a sangal e gwong de gwa sé tyɛng, na yin a ra a 
Darwey fwom na gap min mwa sana gas nehywɛ min e ra pyɛ cak. 

36E rà rehâ mwat hwak de e bare, a sé ra pyɛ ryat wɛt, yaga a ga yong ɛ wɛt na 

a ra weneng na hwong de e hwono hɛ: Ka sede ê tɔk re nuyel na niri wɛt, ko a 
de di, a sé naka na a ra weneng, ko tik na a ra pyɛ de e simo a ra mo. Ka sede 
a ra ano mo, ko a sé ra renɛn wɛt. 

37Ko e rà rehâ mwat de a ga tɔrɔng há mo mwa e yey mɛ wɔgɔ, a rɔda ra 

weneng wɛt: Ka sede a ra pyɛ mo sede be tɛ̀ ɛ gbing-gbing wɛt, ko a tɔk gyeng 
pyɛ de a tɛ̀ e yey mɛ naka, ko a ga tɛ̀ e yey mɛ gak, a rɔda ra wenêng hwong 
de e hwono hɛ mo wɛt, mwat wane mo arɔng a sé ra pyɛ de ya sé tyɛng. 

38Yaga ano, yɛ womo de a ra weneng a ra pyɛ de ya sé tyɛng, ko yɛ womo de 

a ra weneng wɛt a ra pyɛ de ya dal na sé tyɛng. 

39Redu weneng ra rɔgɔs hwā na rwas mwa jeng de rwas o a sé kwen. Ko ka 

sede rwas mɛ mo a ku, hwā mo a sé washak na a to ra wenêng mwat de e simo. 
Ko tik na mwat o a sè mwat-raà Darwey. 

40E di hom, hwā mo a rɔda dal na vɔ̂k yey pyɛng, ka sede a nàra ano sana 

weneng. Ko ma di, a sé e Gabik Dagwi de ha nɔng me báre hemo. 

1 Kɔrintɔs 8 
Nama de ba ga ra sekwit na hɛ 

1Ko di, e rà rehâ nama de ba ga kana ra sekwit na hɛ: A sé mwin, sede remo 

de yin a ye, “Wot mwa wot a vɔk tɔ́k.” Ko yerê tɔ́k o he tɛ̀ bemat be pus; a sé 
e tɛ̂ yey zɔng de he tɛ̀ mwat a re nuyel e gwông raa. 

2Mwat de e bare, a tɔk pyɛ cak a rɔngɔl nà tɔk pyɛ de ya sé naka na a tɔk. 

3Ko mwat de a tɛ̀ yey mɛ na Dagwi e yɛ de Dagwi a tɔk ɛ arɔng. 

4Ko e rà rehâ rê banama de ba ga kana ra sekwit na vɛ: Wot a tɔk, ci ya sé e tô 

pyɛ cak de ya vɔk neken wɛt. Wot a to tɔk arɔng, vit a Dagwi hwak sɛ̌ yɛ gwining 
zɔng. 

5Ka bemat ba ka vɔk pyɛ́ cak de be tâng yɛ̄, à bedagwi, kɛ ba sé e lagwi kɛ e jey 

ayi — ko mwin, “bedagwi o” tanga “bedaberey o” ba sɛ́ pyak — 

6ko mwa ano, wot a tɔk, wot a vɔk Dagwi gwining zɔng. Yɛ a sé Da de pyɛ̂ mwa 

ya yi na yɛ, ko sángal mot e jey ha sé yaga yɛ. Wot a to tɔk Darwey gwining 
zɔng, yɛ Yɛsu Kristi. A sé yi na yɛ de kayɛ pyɛ ya yi, ko a to sé yi na yɛ arɔng 
de wot a sé na neken. 

7Ko a sé e kawɛ mwat wɛt de a tɔk, ci ya sé pyɛ cak wɛt. Bemat behak bá kana 

tɔ́k ɛn na cī. Yaga ano, pere vey e jeng yemo, jeng de yɛn e re banama yerê 
vane mo, yɛn e bare na vɛ wɔgɔ, ba sé pyɛ de ba ga kana ra sekwit na vɛ. Sede 
remo de yɛn a rɔngɔl nà tumal gak e gwông raa, yɛn e bare, yɛn a ga tɛ́ ɛn ligis. 

8Ko pyɛ̂ re ye tɔk tɛ̀ ot na wot a gwɛ̌ sè berat e nuyêl Dagwi wɛt. Ka wot a ka re 

vɛ, ko wot e gwɛ̌ pyɛ cak wɛt; ko ka wot a ka re vɛ wɛt, ko wot a rɔda bidɛ pyɛ 
cak arɔng wɛt. 

9Yin de yin a tɔk, yin a sé washak na yin a re kayɛ pyɛ, tē in naka, yin ra pyɛ 

cak de yê tɛ̀ vemo de ba rɔngɔl gbɛrɛk e ra rehâ pyɛ̂ Dagwi be ye bugurɛk wɛt. 

10Sede ngan: Hwà vɔk tɔ́k hemo mo, ko hwó re pyɛ́ e duk re fongol wo ci. Ko 

mwat de a rɔngɔl nà tumal gak e gwông raa a di o e hwomo. Hwó bare, rá ano 
ha rɔda nɔng ɛ yey ting na a re banama de ba ga ra sekwit na vɛ wɛt arɛt? 

11Ko yɛ de a rɔngɔl gbɛrɛk e ra rehâ pyɛ̂ Dagwi a rɔda wey yaga tɔ́k mō 

hane mo. Ko di, yɛ a sé gwà mō mwat-raa de Kristi a ku yaga yɛ. 

12Jeng de yin e ra a begwa min banɛn e yerê gwong gwomo, na yin a mǎ bare 

yey mɛn de ha vɔk gap wɛt, ko yin e ra a Kristi banɛn à wane. 

13Yaga ano, ka sede ma di, pyɛ de mê re yê tɛ̀ gwa hom a ra banɛn, ko ma rɔda 

to me re nama e ngamo nuyel wɛt, yaga na me kwon tɛ̀ ɛ a gaba wɛt. 

1 Kɔrintɔs 9 
Pyɛ́ de ya sé tyɛng yaga betom Yɛsu 

1Ma sé mwat de a sé washak wɛt arɛt? Ma sé tom Yɛsu Kristi wɛt a? Ma ga di 

Yɛsu, Darwey mot wɛt arɛt? Yin a sé pyɛ de ma sɛ̀ e fwôm Darwey de me 
ra wɛt a? 

2Mwa ano de bemat behak be jut me sede tom Yɛsu wɛt, ko mwin ma tɔk, yin 

e jut me sede tom mɛ mo! Yaga, yi na sangâl nesa min na Darwey, yin pyɛ min 
yin e dura, ma sé tom Yɛsu. 

3Há ma hemo de me ha a bemat de be tɛ̀sɛ sekun hom na me bin pat mɛ̀ to 

hom wɔgɔ: 

4Wot a vɔk reto na be nɔng ot pyɛ̂ re na pyɛ̂ sɔ yaga fwom mot wɛt arɛt? 

5Wot a vɔk reto na wot a jut hwā de a sé mwat-raa vɔk e de kwɛngɛl mot, tyɛng 

sede remo de Kefas, na bwang betom Yɛsu, tanga begwa Darwey mot yɛn 
e ra wɛt arɛt? 

6Kɛ a sé me tanga Barnabas zɔng de a sé gbing-gbing na wot a ra fwom, na 

wot a sɛ̀ mɛ̀ pyɛ́ de wot ê sangal mɛ̀ arɛt? 

7E wɛ̌ mwât como de e ra fwom, ko a to jāma pyɛ́ de ê sangal mɛ̀ pyɛ mɛ arɛt? 

E wɛ̌ mwât cap de e tus bwî lɛmu, ko a de re nèy o wɛt arɛt? E wɛ̌ lwêk yas de 
ê sɔ nevasâl yas o wɛt arɛt? 

8Me ha e ra pyɛ́ de wot a ga tɔ́k ot mɛ̀ zɔng wɛt, yaga wot e basa tyɛng ano 

arɔng e Bwok-basa Badu. 

9Bà jɛk e Badu Mose wɔgɔ, “Jeng de hywàrak wa sé ra a hwo fwom, hwo bang 

nû wɛ wɛt.” Hâ Dagwi hemo ha sé e rà behywarak zɔng arɛt? 

10Ko ha sé e ra wot arɔng, kɛ ano wɛt ɛ? Ey, bà jɛk pyɛ́ yemo yaga wot. A jam 

na mwât hôw cap a how cap o, ko mwât dâk pyɛ́ a dak yɛ̄ arɔng, yaga yɛn e sɛt 
yey mɛn e ra numo mɛn hê bwal o. 

11Tyɛng sede mwat e bere yére, wot a ga bere rehâ Dagwi e neyey min. A remo, 

a sé tyɛng na wot a sey numo mot hê pyɛ́ de wot ê sangal mɛ̀ yi na yin wɛt arɛt? 

12Ka sede behak ba vɔk reto na be sɛ̀ pyɛ́ de yɛn ê sangal mɛ̀ yi na yin, ko wot 

a rɔda vɔk reto de ra dal rane mo, na wot a sɛ̀ pyɛ́ mo yi na yin wɛt arɛt? Ko 
mwa ano, wot a ga ra fwom na reto de wot a vɔk o mo wɛt. Wot a niri na kanɛ 
negbang e negya, yaga na wot a ra pyɛ de yê dul Yɛgɛt Yat e ra Kristi wɛt. 

13Mwin, yin a tɔk, vemo de be ra fwom e Gbɔng Duk Re Fongol be sɛ̀ pyɛ̂ re 

mɛn yi e hwomo. Ko vemo de be ra mwɛn à fwom o e kwɔn de be rangas ɛ̀ 
nenɔrɔ vɔk na Dagwi be sɛ̀ numo mɛn hê pyɛ́ de be nása e kwɔn o arɔng. 

14A to sé ano na bemat de be shara Yɛgɛt Yat: Darwey a nɔng nu, yɛn a sɛ̀ pyɛ́ 

de yɛn ê sangal mɛ̀ yi e râ fwôm Yɛgɛt Yat o mo. 

15Mwa ano de ma vɔk reto na me rangal pyɛ́ yemo, ko ma ga ra fwom na rɛ wɛt. 

Ko ma sé jɛk ano wɛt, yaga na yin a ra pyɛ́ yerê yemo yaga me. A rɔda dal a 
me na me ku, de bê sɛ̀ mwat hwak na a ba sey ɛ̀ pyɛ de me ra kaa na yɛ. 

16Mwa ano de ma sé shara Yɛgɛt Yat, ko ma vɔk pyɛ de me ra kaa na yɛ wɛt, 

yaga ba tɛ̀ me gbing-gbing na me shara a bemat Yɛgɛt Yat. Yaa kukuuk! Gawey 
e ra me, ka sede me shara Yɛgɛt Yat wɛt! 

17Ka sede me ra fwom hom, yaga me pyɛ hom me simo na me ra gwɛ, ko a jam 

na be nɔng me pyɔlɔ. Ko mwin, me ra fwom o sede pyɛ de ba tɛ̀ me gbing-gbing 
na me ra, yaga Dagwi a tik gwɛ e vwɔ hom. 

18Ko pyɔlɔ hom o yɛ à sɛ́ arɛt? Ya sé ngan: Kayɛ jeng de me shara a bemat 

Yɛgɛt Yat, me shara yɛ̄ sana byɛ cak. Ano kwong, me ra fwom o sana rangâl 
bemat pyɛ de me simo, tyɛng sede remo de ma vɔk reto na me ra e ji fwôm 
sharâ Yɛgɛt Yat. 

19Ma sé washak, ko ma sé sam mwat hwak wɛt. Ko mwa ano, ma tɛ̀ to hom na 

me sè sam wo kawɛ mwat, yaga na me bin vey na pyak e ji mɛn e gwông raà 
Kristi. 

20Jeng de ma sé na BeYuda, me sangal sede yɛn, yaga na me bin vey na yɛn 

e gwông raà Kristi. Badu Mose ba to vɔk reto e ra me wɛt. Ko mwa ano, jeng 
de ma sé na vemo de ba rɔngɔl e nɛ̂n retô Badu mo, me sangal sede Badu ba 
vɔk reto e ra me. Me ra ano, na me bin vey na vemo de Badu ba vɔk reto e ra 
yɛn e gwông raà Kristi. 

21Jeng de ma sé na bemât yére dyuk de ba vɔk Badu Mose wɛt, me sangal 

sede hwak e ji mɛn, na me bin vey na vemo de ba vɔk Badu Mose wɛt e gwông 
raà Kristi. Ma ye wɛt wɔgɔ, ma sé e nɛ̂n retô badu Dagwi wɛt; a sé e badu Kristi 
de ba vɔk reto e ra me. 

22Jeng de ma sé na vemo de ba vɔk gap e ra rehâ pyɛ̂ Dagwi wɛt, me tɛ́ me 

tyɛng na yɛn arɔng, yaga na me bin vey na yɛn e gwông raà Kristi. Ano kwong, 
me sangal e begwông kayɛ yerê bemat. Me masa mwa begwong de mwat e tɔk 
ra, yaga na me bin vey na behak e ji mɛn e gwông raà Kristi. 

23Me ra pyɛ́ yemo mwa yaga rê nuyêl Yɛgɛt Yat, ko yaga na me sɛ̀ numo nang 

hê nerat de na yi na Yɛgɛt Yat o mo arɔng. 

24Mwin, yin a tɔk, e ji setele, kawɛ e ji bemat o e tele, ko a sé e gwining e ji mɛn 

zɔng de e sɛ̀ nɔrɔ̂ rê setele mo. Yaga ano, tele hin e yerê gwong de yin ê sɛ̀ 
nɔrɔ̂ setele mo arɔng. 

25Kawɛ mwat de e yel e de jɔgɔ e masa na a tabak to mɛ na a bin ra yɛ naka. 

Yɛn e ra ano, yaga na yɛn a bin sɛ̀ pyɔlɔ de ye ros wɛt. Ko wot e ra ano, na wot 
a bin sɛ̀ pyɔlɔ de ye nàra gbak-gbak. 

26Pyɛ ma yemo de ya tɛ̀, me tele sede mwat de e tele kpɛɛ wɛt, ko me ra yol 

sede mwat de e dak gul wɛt. 

27Me nɔ̂ng rebek hom reyɔm na me vɔk reto e ra rɛ mwa. Me ra ano, yaga na 

be ba kyɛ́ ɛn wɛt nà nɔng me pyɔlɔ mo, yaga ma kana ra pyɛ cak de ya jam wɛt 
e bama de ma shara a behak Yɛgɛt Yat. 

1 Kɔrintɔs 10 
Tabak e ra rehâ sâp cī 

1À begwa, me simo yin a tɔk pyɛ́ yemo de yà té na bedabeda mot de bà raa 

Mose. Rele rà bang ɛn mwa hɛn na re dul ɛn, ko mwa hɛn arɔng bà kwey e ji 
Gworep Swinang. 

2Jeng de yɛn à sè e ji rele mo tanga e ji gworep o, bà tɛ̀ a yɛn mwa batisma. 

Batisma mo wà dura, yɛn à wuna hɛn na Mose. 

3Mwa hɛn yɛn à re pyɛ́ yerê jining de ya yi na Dagwi. 

4Ko mwa hɛn yɛn à sɔ nshi yerê nining de Dagwi à nɔng ɛn. Nshi de yɛn à sɔ 

na yi e gwofwa de Dagwi à dura a yɛn, gwomo de gwà raa hɛn, ko gwofwa mo 
gwɛ à Kristi. 

5Ko mwa ano, Dagwi à vɔk yey pyɛng na bwarwey mɛn wɛt. Yaga ano, yɛn à 

kushu, ko bavin mɛn bà kyě shara hɛn kpɛɛ e hey. 

6Pyɛ́ yemo ya sé a bemat pyɛ̂ dura na ye tusa hot yi e cwey ragâs pyɛ́ vyes 

tyɛng sede bedabeda mot bà ra. 

7Ano kwong, yin sap cī wɛt, sede remo de bebak e ji mɛn bà ra. Sede remo de 

bà jɛk wɔgɔ, “Bemat o bà sangal na be re na be to sɔ; ko e bama mo, yɛn à 
sogo be hwo rɛ̌ yerê hê bemat de be sap Dagwi wɛt.” 

8Wot ra nejwang wɛt, sede remo de behak e ji mɛn bà ra, ko gu kuru baba na 

vɛ batat (23,000) e ji mɛn bà ku tuk hining. 

9Wot mara Dagwi wɛt, sede remo de behak mɛn bà ra, ko begwɔ̄m bà mɔbɔs 

hɛn. 

10Yin shɔk jim wɛt, sede remo de behak mɛn bà ra, ko tom-lagwi de a weres na 

bemat à mɔbɔs hɛn. 

11Pyɛ́ yemo yà kana té na yɛn na ye sè a bemat pyɛ̂ dura; bà jɛk yɛ̄ na ye sè a 

wot pyɛ̂ tabak, yaga wot a sé sangal e jeng de jey ya vey bagât tala hɛ. 

12Yaga ano, kawɛ mwat de e bare, a sé tumal gak, tik na a tē naka, a kwon 

gaba wɛt! 

13Vit a setɔgɔs sehak de sa ga vey na yin sɛ̌ yere semo de bemât mwa ba ga 

tɔ́k ɛn na sɛ. Dagwi e sege há mɛ wɛt, ko a rɔda tik in na be mara hin na yerê 
mara de ha dal gâp niri min wɛt. Ko e jeng de ba sé mara hin o, a rɔda nɔng in 
gap na yin a tumal gak; yi ano, a rɔda nɔng in gwong hwak de yin a rɔda tɔk 
nusu hin ɛ̀ tyang. 

14Yaga ano, à besâ yey hom, pyɛ min cak ye sè na sâp cī wɛt. 

15Ma sé ha na yin sede bemat de ba sé tsɛng-tsɛng; yin pyɛ min, mara hin há 

de ma sé ha, na yin a di. 

16Jeng de wot e re pyɛ̂ Darwey, wot e feng a Dagwi yaga keshi. E de sɔ̂ 

keshi mo, wot a sé wuna hot na Kristi yi na nemi mɛ. Ko e de kwɔrɔs kpam-tuk 
na wot a re, wot a sé wuna hot na rebêk Kristi. 

17Regat kpam-tuk o ra sé rining zɔng. Yaga ano, wot mwa wot a sé rebek rining 

arɔng, mwa ano de wot a sé pyak, yaga wot mwa wot e re yi e regat rining 
rane mo. 

18Bàre hin na BeIsrayɛl: Vemo de be re nenɔrɔ̂ yas de be yɛt vɔk na Dagwi be 

wuna nesa na Dagwi, yɛ de be nára nenɔrɔ mo vɔk na yɛ. 



1871 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

19Yin e bare, kɛ gyeng me tē, nɔrɔ̂ yas de be yɛt na be nɔ̂ng ci ha sé pyɛ 

cak arɛt? Kɛ me tē, ci mo pyɛ yɛ ya sé pyɛ cak arɛt? 

20Wey! Ko jeng de bemat de be tɔk Dagwi wɛt be nára nɔrɔ, be nára ano na be 

nɔng cēng hɛ, ko a sé e Dagwi de be nɔng ɛ wɛt. Ko me simo na yin a wuna 
nesa na cēng wɛt. 

21Yin e tɔk sɔ keshi Darwey, na yin a to sɔ keshi cēng arɔng wɛt. Yin e tɔk re 

pyɛ́ e tebut Darwey tanga e tebut cēng arɔng wɛt. 

22Kɛ wot e simo wot a tɛ̀ shôm Dagwi ye sogo arɛt? Yin e bare, wot a dal ɛ na 

gap arɛt? 

Rá in kayɛ pyɛ nɔ̂ng Dagwi nerey 

23Bemat behak bê ye, “Ba simo a wot na wot ra kayɛ pyɛ.” Ko mwin, a sé e kayɛ 

pyɛ de ya vɔk a yin nerat wɛt. “Ba simo a wot na wot ra kayɛ pyɛ” — ko a sé 
e kayɛ pyɛ wɛt de ye tɛ̀, yin a re nuyel e gwông raa. 

24Mwat hwak a jāma pyɛ de yê sè a yɛ ryat nju mɛ wɛt, ko tik na a jāma pyɛ de 

yê sè a bemat behak ryat arɔng. 

25Yin ê tɔk re kayɛ pyɛ de be rɛsɛl e kwɔ̂n rɛsɛ̂l banama sana rangal pyɛ de yê 

tɛ̀ yey min ye sè kàt. 

26Yaga bà jɛk e Bwok-basa Dagwi wɔgɔ, “Jey o ya sé yê Darwey tanga kayɛ 

pyɛ de ya sé e jî yɛ.” 

27Ka sede mwat de a sé mwat-raa wɛt a rini hin pyɛ̂ re, ko yin a simo na yin a 

wɔ́, tik na yin re kayɛ pyɛ de ba nɔng in sana rangal pyɛ de yê tɛ̀ yey min ye sè 
kàt. 

28Ko ka sede mwat hwak a yang in, “Ba ga kana ra sekwit na pyɛ́ yemo”, yin re 

yɛ̄ wɛt yaga mwat de a ha a yin o tanga yaga bare yey arɔng — 

29ma sé ha e ra bare yêy mwat wane mo ko e ra mín wɛt. Kɛ gyeng mwat hwak 

ê ye, “Yaga sɛ́ de bare yêy mwat hwak hê tɔk vɔk reto e ra me arɛt? 

30Ka sede ma feng a Dagwi yaga pyɛ́ mo, ko yaga sɛ́ de be ha há ves e ra me 

yaga pyɛ́ de ma feng a Dagwi yaga yɛ̄ arɛt?” 

31Ano kwong, kayɛ pyɛ de yin e ra, kɛ a sé rê pyɛ́ kɛ a sé sɔ̂ pyɛ́ cak ayi, rá in 

yɛ̄ mwa e gwong de gwo tɛ̀ be nɔ̂ng Dagwi nerey. 

32Yin sangal e gwong de gwô tɛ̀ bemat behak be ye bugurɛk wɛt, kɛ ba sé 

BeYuda, kɛ bemât yére dyuk, kɛ bemât ekilisiyâ Dagwi ayi. 

33Rá in tyɛng sede remo de me ra: Me tē ngyɛ́k na me pɛngɛ a kawɛ mwat yey 

e kagwɛ gwong. Yaga me jāma nerât tó hom wɛt ko nerât bemat pyak, yaga na 
be bin sey neken mɛn. 

1 Kɔrintɔs 11 

1Masa hin me, sede remo de me masa Kristi. 

Rê fongol de ha jam 

2Me somo hin, yaga yin e bare na me e ji kayɛ pyɛ. Yin e to raa bása detidetu 

de ma basa a yin arɔng. 

3Ko di, me simo na yin a tɔk, mwât nuyêl kawɛ rwas a sé Kristi, ko mwât nuyêl 

hwā a sé rwas, ko mwât nuyêl Kristi a sé Dagwi. 

4Kawɛ mwat de e ra won kɛ e zarap na Dagwi na rato mɛ e banga a nɔ̂ng Kristi, 

mwât nuyel mɛ, nerey wɛt. 

5Ko kawɛ hwā de e ra won na rato mɛ pyot, kɛ e ha há de ha yi na Dagwi 

e gwong gwomo arɔng a nɔ̂ng rwas mɛ de a sé mwât nuyel mɛ nerey wɛt; yɛ a 
sé tyɛng na hwā de ba ga wula a yɛ rato. 

6Ka sede hwā a bang rato mɛ wɛt, ko tik na a tɛ̀ be yɛt a yɛ tot mɛ. Ko sede 

remo de a sé pyɛ byɛs na hwā a tɛ̀ be yɛt a yɛ tot mɛ kɛ be wula a yɛ hɛ, tik na 
a bang rato mɛ. 

7A sé tyɛng na rwas a bang rato mɛ wɛt, sede remo de ba yong ɛ sede Dagwi, 

ko a dura gbɔng nerât Dagwi o arɔng. Ko hwā a dura gbɔng nerât rwas. 

8Yaga Dagwi a yong rwas yi e hwā wɛt, ko a yong hwā yi e rwas. 

9A to yong rwas yaga hwā wɛt, ko a yong hwā yaga rwas. 

10Pyɛ ma yemo de ya tɛ̀, a jam na hwā a bang rato mɛ, na a bin dura mɛ̀ retô 

rwas mɛ e ra yɛ. Tik na a ra ano yaga betom-lagwi. 

11Ko e ji sangâl nesa mot na Darwey, hwā a sé pyɛ cak wɛt sana rwas, ko rwas 

arɔng a sé pyɛ cak wɛt sana hwā. 

12Yaga, sede remo de ba yong hwā yi na rwas, ko e hwā arɔng de a tɔ rwas. 

Ko pyɛ̂ mwa ye yi na Dagwi. 

13Mara hin na yin a di: A jam na hwā a ra a Dagwi won sana bang rato mɛ arɛt? 

14Wot e di yi na negwɔn pyɛ̂ jey yemo wɔgɔ, ka sede rwas a vɔk tot lis, ko ha 

sé pyɛ de yê tɛ̀ be byɛs ɛ. 

15Ko ka sede hwā a vɔk tot lis, ha sé a yɛ pyɛ ryat. Yaga ba nɔ̂ng hwā tot lis na 

a bang ɛ mɛ̀. 

16Ka sede mwat hwak e simo a ra cuna e ra há hemo, tik na a tɔk, wot e raa 

negwɔn o nehak wɛt. Ko be-ekilisiyâ Dagwi arɔng yɛn e to raa negwɔn o 
nehak wɛt. 

Pyɛ̂ Darwey 

17E ji pyɛ́ yemo de ma sé nɔng in nu na yin a ra, ma sé ha a yin, me somo 

hin wɛt. Yaga negwɔn de yin e ragas e de tula min ne lashe pyɛ́ e tô yông yɛ̄. 

18E mɛsɛng o, ma wok, jeng de yin bemât ekilisiya yin e tula hin, yin e gas in 

e ra pyɛ́ detidetu. Me bare, neha mo nehak na sé tsak o. 

19A sé gbing-gbing na yin a gas in e ra pyɛ́ cak e tē min, yaga na, yi e gwong 

gwane, be tɔk vemo de be raa Kristi na yey mɛn mwa. 

20Jeng de yin e tula hin, a sé e pyɛ̂ Darwey de yin e re wɛt. 

21Yaga e jeng de yin e re yɛ̄, kawɛ e ji min e hwo re pyɛ́ mo myɛ zɔng. Yaga 

ano, hwak e nàra na vyong, ko hwak e feng na pyɛ́ mo de a ga sɔ. 

22Kée! Yin a vɔk nelɔ min de yin a rɔda re na yin a sɔ e ji nɛ wɛt arɛt? Kɛ yin 

e byɛs ekilisiyâ Dagwi arɛt? Yin e to tɛ̀ vemo de ba vɔk pyɛ wɛt be sè pyɛ rekyen 
e nuyel min arɛt? Mê yang in ala arɛt? Yin e bare, mê somo hin yaga pyɛ 
yemo arɛt? Wey, mê somo hin ko tyɔng wɛt! 

23Yaga ma ga kana sey basa hemo yi na Darwey de ma ga nɔng in wɔgɔ: 

Darwey Yɛsu, e naturuk nane de ba row ɛ, a jut kpam-tuk. 

24E bama de a feng a Dagwi, a kwɔrɔs wɛ, ko a ye, “Rebek hom a remo de me 

nɔng yaga yin. Ragas hin ano, na yin a bare mɛ̀ na me.” 

25Ano arɔng, e bamâ rê pyɛ́, a jut keshi, a ye, “Keshi kemo ka sé wuna-na-sira 

pas de Dagwi a man na nemi hom. Kayɛ jeng de yin e sɔ kɛ, ragas hin ano, na 
yin a bare mɛ̀ na me.” 

26Yaga kayɛ jeng de yin e re kpam-tuk womo, na yin a sɔ keshi mo, yin e shara 

rehâ rekû Darwey sɛ̌ jeng de e ba to vɛ̄ hɛ. 

27Yaga ano, kawɛ mwat de e re kpam-tûk Darwey kɛ e sɔ keshi mɛ e gwong de 

gwa jam wɛt a ga ra renɛ̂n kyɛ́ ɛ nà nɔ̂ng rebêk Darwey tanga nemi mɛ nerey. 

28Ano kwong, tik na kawɛ mwat a mara tó mɛ gyam na a re kpam-tuk o na a sɔ 

keshi mo. 

29Yaga, ka sede e re na a sɔ sana tɔk, a sé e rebêk Darwey a remo, ko a tɛ̀ na 

Dagwi a gang ɛ na shɔt yi na re na sɔ mo. 

30Pyɛ ma yemo de ya tɛ̀, pyak e ji min ba vɔk gap wɛt, ko be to rō ɛn arɔng. Ko 

behak e ji min ba ga kushu. 

31Ko ka wot a yâng mara bato mot gyam, ka Dagwi a yâng ba ra a wot shɔt wɛt. 

32Darwey e ra a wot shɔt, ko e tabak hot arɔng, yaga na be bin ba gang ot na 

shɔt tanga bemât jey wɛt. 

33Yaga ano, à begwa hom, jeng de yin e tula hin na yin a re pyɛ̂ Darwey o, 

gyéng in bemín. 

34Ka sede mwat hwak e wok vyong, ko tik na a tānga re pyɛ́ e lɔ mɛ, yaga na 

Dagwi a kwon gang in na shɔt wɛt yaga negwɔn de yin e ra e de tula min o. Ko 



1874 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

jeng de ma vey wul, ma rɔda to gwɛ̌ vo a yin redu e ra pyɛ́ mo cak de yin a rɔda 
ra. 

1 Kɔrintɔs 12 
Nenɔrɔ detidetu ne Gabik Dagwi 

1Ko di, à begwa, e rà rehâ nenɔrɔ ne Gabik Dagwi — me simo na yin a sè e ji 

dunus wɛt. 

2Yin a tɔk, jeng de yin á sè bemat de ba tɔk Dagwi wɛt, bemat ba doysa hin 

e begwong detidetu na yin a ye rɛng e de sâp cī de ye tɔk ha wɛt. 

3Yaga ano, me simo na yin a tɔk, vit a mwat de Gabik Dagwi ha vɔk reto e ra 

yɛ de ê ye, “Bē dùsa Yɛsu!” Ko vit a mwat de a tɔk ye, “Yɛsu a sé Darwey”, sɛ̌ 
a ye ano yi na retô Gabik Jɛrɛ. 

4Nezap nenɔrɔ̂ Gabik Dagwi detidetu na sɛ́, ko mwa ne yi na Gabik hining o. 

5Nezâp tom detidetu na sɛ́, ko mwa na sé yaga Darwey gwining o. 

6Nezap begwông râ fwom detidetu na sɛ́, ko a sé e Dagwi gwining o de e nɔ̂ng 

kawɛ mwat retô râ fwom o mwa. 

7Ko Gabik Dagwi he dura a kawɛ mwat pyɛ cak, yaga na bwang bemât mwa be 

sɛ̀ nerat yi e pyɛ́ mo. 

8Gabik o he nɔ̂ng hwak reto na a ha na netsitsɛng, ko he nɔ̂ng hwak reto na a 

ha na tɔ́k. 

9E Gabik hining o de he nɔ̂ng hwak reto na a sey tsak o, Dagwi ê tɔk ra kayɛ 

pyɛ, ko he nɔ̂ng hwak nɔrɔ̂ tɛ́sɛ bemat tyang. 

10He nɔ̂ng hwak retô ragâs pyɛ̂ bes detidetu, ko he nɔ̂ng hwak reto na a zarap. 

He nɔ̂ng hwak reto na a gas pyɛ́ de ye yi na Gabik Dagwi na yēmo de ye yi na 
hɛ wɛt. He nɔ̂ng hwak reto na a ha na balem detidetu de a tɔk vɛ wɛt, ko he to 
nɔ̂ng hwak reto na a doysa há mo. 

11Mwa pyɛ́ yemo ya sé fwôm Gabik hining hemo mo, ko he nɔ̂ng kawɛ mwat 

nɔrɔ tyɛng na pyɛ de he simo. 

Rebek rining na nedem pyak 

12Rebek ra sé pyɛ jining, mwa ano de ba yong rɛ na nedem pyak. Ko nedem o 

pyak na wuna hɛn na ne tɛ́ ɛn rebek rining. A sé tyɛng ano na Kristi arɔng. 

13Yaga wot mwa, kɛ wot a sé BeYuda kɛ bemât yére dyuk, kɛ wot a sé besam 

kɛ nèy lɔ, wot a ga tɛ́ ot sede rebek rining e jeng de ba ga ra a wot batisma yi 
na Gabik hining o. Ko wot mwa wot a ga sey Gabik hining o sede wot a ga sɔ 
hɛ. 

14Ko di, ba yong rebek na re sè dem hining wɛt, ko ba yong rɛ na re sè nedem 

pyak. 

15Ka sede bwol gwa yâng ye, “Remo de ma sé vwɔ wɛt, ma sé wo rebek o wɛt”, 

ko há hemo ha rɔda tɛ̀ gwo tik nà sè dem rebek o wɛt. 

16Ko ka sede fwong gwa yâng ye, “Remo de ma sé yis wɛt, ma sé wo 

rebek o wɛt”, ko há hemo ha rɔda tɛ̀ gwo tik nà sè dem rebek o wɛt. 

17Ka rebek o mwa ra yâng sé yis, ka mwat o a rɔda sɛ̀ gwông wokos há 

e gwa arɛt? Ko ka rebek o mwa ra yâng sé fwong, ka mwat o a rɔda sɛ̀ gwông 
wokos nesang e gwa arɛt? 

18Ko mwin, Dagwi a ga ngyɛrɛ nedem rebek, ko a tɛ̀ kahɛ mo e kwɔn de e simo 

na he sè e rebek o. 

19Ka mwa nedem o na yâng sé dem hining, ka rebek o ra yâng sé e gwa arɛt? 

20Ko mwin, nedem o na sé pyak, ko rebek o ra sé rining zɔng. 

21Ano kwong, vit a gwong na yis he yâng vwɔ, “Me simo hwo wɛt!” Vit a gwong 

arɔng na rato wo yâng bol, “Me simo hin wɛt!” 

22Ko pyɛ de ye té ya sé ngan: Nedem rebek de wot e bɛrɛng nɛ sede na vɔk 

gap yɛt wɛt, e nɛ de wot ê tɔk ra pyɛ cak sana nɛ wɛt. 

23Ko nedem de wot e bɛrɛng, nà mâk vɔk nerat wɛt, e nɛ de wot e dal na té 

naka na nɛ. Ko nedem de wot e bɛrɛng, nà mâk sé nerat e bɛrɛng wɛt, e nɛ de 
wot e dal na té hywɛ na nɛ arɔng. 

24Ko nedem mot de na sé pyɛ bɛrɛng, be simo na be tē naka na nɛ e gwong 

hwak detu wɛt. Ko Dagwi a ga wuna nedem rebek o mwa, ko a nɔ̂ng nedem de 
nà vɔk nerat yɛt wɛt nerat de na dal. 

25Yaga ano, vit a pyɛ de yê vey na gas e ji rebek o, ko nedem rɛ detidetu ne 

bɛrɛng bemɛn e gwong gwining o. 

26Ka sede dem o hak ha sé sɔ reyɔm, ko mwa nedem o ne sɔ rɛ tanga hɛ. Ko 

ka sede ba nɔ̂ng dem o hak nerey, ko mwa nedem o na vɔk yey pyɛng tanga 
hɛ. 

27Ko di, yin mwa yin a sé rebêk Kristi, ko kawɛ e ji min a sé dem rɛ. 

28E ji ekilisiya, Dagwi a ga tɛ̀ kawɛ mwat a vɔk fwom mɛ: E mɛsɛng o, a tɛ̀ betom 

Yɛsu Kristi. A tɛ̀ vê neba, à bezarap Dagwi, ko vê netat, à bemât basa. Ano 
arɔng, a tɛ̀ bemât ragâs pyɛ̂ bes, tanga vemo de ba vɔk retô tɛ́sɛ bemat tyang, 
tanga vemo de be tɔk sɛlɛ behak, tanga vemo de be tɔk kyè na tom detidetu 
naka, tanga vemo de be ha na balem detidetu de ba tɔk vɛ wɛt. 

29Mwa bemat o ba sé betom Yɛsu Kristi, kɛ bezarap Dagwi, kɛ bemât basa arɛt? 

Mwa bemat o be tɔk ragas pyɛ̂ bes, 

30kɛ ba vɔk retô tɛ́sɛ bemat tyang, kɛ be tɔk ha na balem de ba tɔk vɛ wɛt, arɛt? 

Mwa bemat o be tɔk doyo hâ balem vane mo arɔng arɛt? 

31Ko yē in ngyɛ́k, na yin a vɔk nenɔrɔ de na dal e ji nenɔrɔ detidetu mo na nerey. 

Ko a remo, ma rɔda dura a yin gwong de gwa dal mwa na nerat. 

1 Kɔrintɔs 13 
Neha e ra tɛ̂ yey 

1Ka sede mê kyɛm me ha na mwa balêm bemat tanga vê betom-lagwi, ko ma 

tɛ̀ yey na bemat wɛt, ma sé sede gyɛngɛrɛng de wo tosho kɛ gwodyam de gwo 
ta lwɛ́lɛ zɔng. 

2Ka Dagwi a nɔng me nɔrɔ̂ zarap, kɛ ka ma vɔk tɔ̂k pyɛ̂ mwa, na me to tɔk pyɛ̂ 

neyaang yê Dagwi mwa arɔng, kɛ ka ma vɔk sêy tsak o yere hemo de hê nɔng 
me reto na me tɛ̀ beraku be gwɛ̌ sek yi e nekwɔn sangâl vɛ, ko ka ma tɛ̀ yey na 
bemat wɛt, ma sé pyɛ cak wɛt. 

3Ka ma ka nɔ̂ng bepɛng pyɛ̂ mwa de ma vɔk, na me to nɔng rebek hom na be 

rangas rɛ na kya, ko ka ma tɛ̀ yey na bemat wɛt, ma rɔda sɛ̀ pyɛ cak yi na ra 
ano wɛt. 

4Mwat de e tɛ̀ yey na bemat e niri, ko e rá a bemat nerat arɔng. E bɛrɛng bemat 

ves wɛt, e tos to mɛ wɛt, ko e dak kaa arɔng wɛt. 

5E vɔk negwɔn neves wɛt, ko e jāma pyɛ yaga tó mɛ wɛt; e wok shom ziri wɛt, 

ko e vɔk e yey pyɛ́ vyes de bemat ba ra a yɛ arɔng wɛt. 

6E vɔk yey pyɛng e de râ neves wɛt, ko e vɔk yey pyɛng e de râ pyɛ de ya sé 

mwin. 

7E hàla mwat e jeng negbang ko tyɔng wɛt; e tó yey na bemat ko tyɔng wɛt; 

e sɛt yey mɛ wɔgɔ, pyɛ̂ mwa yê sè naka; ko e tumal gak e ji kayɛ pyɛ arɔng. 

8Tɛ̂ yey he radɛ e jeng cak wɛt. Ko jeng ye kyè vey de neha yerê nemo de be 

zarap nɛ na rɔda ba tala hɛn. E jeng o, bemat de be ha na balem de ba tɔk 
vɛ wɛt ba rɔda ba wɛrɛn yuu, ko tɔ́k arɔng ha rɔda ba kwey. 

9Pyɛ́ de wot a tɔk a remo ya sila wɛt, ko neha de wot e zarap nɛ na sila 

arɔng wɛt. 

10Ko jeng de Dagwi a rɔda ba sila kayɛ pyɛ gyat, pyɛ́ yemo de yá kana sila 

gyat wɛt ya rɔda ba ye bit. 

11Jeng de má sè hwey, má ha sede hwey, báre hom há sè hê hwey, ko ma 

tɔrɔng pyɛ́ sede hwey. Ko jeng de ma vey mwat, ma hàla negwɔn yerê ne nèy. 

12A remo, wot e bɛrɛng dip-di-dip zɔng sede e madɔbi; ko e bama mo, wot a 

rɔda ba bɛrɛng kyɛrɛng bayis na bayis. A remo, pyɛ́ de ma tɔk ya sila wɛt, ko 
e bama mo, ma rɔda ba tɔk yɛ̄ mwa naka, sede remo de Dagwi a tɔk me mwa 
naka arɔng. 

13Ko di, a sé e pyɛ́ tyat yemo de ye nàra. E yɛ̄, à sêy tsak o, na sɛ̂t yey e ra pyɛ́ 

de ye kyè vey, tanga tɛ̂ yey. Ko pyɛ de ya dal mwa e ji yɛ̄, yɛ̀ à tɛ̂ yey. 

1 Kɔrintɔs 14 
Gwɛ̂ há e ra nenɔrɔ̂ Gabik Dagwi 

1Jāma hin na gap min mwa na yin a tɛ̀ yey na bemat, ko yē in ngyɛ́k e de jāma 

nenɔrɔ̂ Gabik Dagwi, a kat mɛ̀ nɔrɔ hê zarap. 

2Kawɛ mwat de e ha na relem de a tɔk rɛ wɛt e ha na bemat wɛt, ko e ha na 

Dagwi. Mwin, vit a mwat de e tɔk pyɛ́ de e ha. E ha yi na Gabik Dagwi pyɛ́ de 
ya sé yê neyaang. 

3Ko kawɛ mwat de e zarap e ha na bemat, na a sɛlɛ hɛn na be re nuyel e gwông 

raa, na a gwɛ̌ a yɛn gap, na a to wɔrɔk hɛn arɔng. 

4Mwat de e ha na relem de a tɔk rɛ wɛt e sɛlɛ tó mɛ zɔng; ko yɛ womo de e zarap 

e sɛlɛ bemât ekilisiya. 

5Me simo na kawɛ e ji min a ha na balem de a tɔk vɛ wɛt, ko me dal na simo na 

yin a zarap. Yɛ womo de e zarap a dal womo de e ha na relem de a tɔk rɛ wɛt, 
sɛ̌ ba sɛ̀ mwat de ê doyo há mo, yaga na bemât ekilisiya be bin sɛ̀ sɛlɛ yi na 
há mo. 

6Ko di, à begwa, ka ma vey e hàne na yin, ko me ha na balem de ma tɔk vɛ wɛt, 

ko yin a rɔda sɛ̀ nerât sɛ́ yi na me arɛt? Yin a rɔda sɛ̀ pyɛ cak wɛt, sɛ̌ ma vey 
dura a yin pyɛ cak de Dagwi a dura a me yɛ wɛshɛrɛk, kɛ ma vey na pyɛ cak de 
ya rɔda gwɛ̌ a yin tɔ́k, kɛ ma zarap kɛ ma basa a yin rehâ Dagwi ayi. 

7A sé tyɛng ano na pyɛ́ de ya vɔk neken wɛt, yēmo de ye tosho sede ju kɛ yom: 

Yi e rɛ̌ de mwat a rɔda tɔk lwɛ̄lɛ de ba sé ra na yɛ̄ sana wok tɔ̀ mɛn o 
kyɛrɛng arɛt? 

8Ko ka sede durum wo tosho na fwɔ rɛng-rɛng wɛt, e wà de a rɔda yóng ɛ vɔk 

e de como arɛt? 

9A sé tyɛng na yin ano arɔng: Ka sede yin e ha na balem de bemat bê wok vɛ 

kyɛrɛng wɛt, yi e rɛ̌ de mwat hwak a rɔda tɔk pyɛ de yin e ha arɛt? Yin a rɔda sè 
ha e gul zɔng à wane. 

10Mwin, yére balem ya sé detidetu e jey yemo, ko ba tɔk neyɛnɛ̂ pyɛ de karɛ 

relem o re ha. 

11Ko ka sede ma tɔk nezɛɛt neha de mwat hwak e ha wɛt, ko ma sé mwat duk 

na mwat de e ha há mo, ko yɛ a sé a me mwat duk arɔng. 

12A sé tyɛng na yin ano arɔng. Sede remo de yin a vɔk gananâng sɛ̂ nenɔrɔ̂ 

Gabik Dagwi, yē in ngyɛ́k na yin a shǎl e de râ fwom na nenɔrɔ de ne sɛlɛ bemât 
ekilisiya na be re nuyel e ji tɔ̂k pyɛ̂ Dagwi. 

13Yaga ano, tik na mwat de e ha na relem de a tɔk rɛ wɛt a ra won, yaga na be 

nɔng ɛ nɔrɔ̂ doyo há mo. 

14Yaga, ka sede ma sé ra won na relem de ma tɔk rɛ wɛt, ko a sé e yey hom de 

ye ra won o, ko báre hom he ra pyɛ cak wɛt. 

15Yaga ano, mê ra sɛ́ arɛt? Ma rɔda ra won na relem de re yi na Gabik Dagwi, 

ko ma rɔda to me ra hɛ na báre hom arɔng. Ma rɔda ra lwɛ̄lɛ na relem de re yi 
na Gabik Dagwi, ko ma rɔda to ra gwɛ na báre hom arɔng. 

16Ka sede hwà sé feng a Dagwi na relem de re yi na Gabik Dagwi, yi e rɛ̌ de 

mwat de a sé e tē min ko a tɔk pyɛ de yin a sé ra wɛt a rɔda ye “Ano” e rà won 
mō mo arɛt? A rɔda tɔk ye “Ano” wɛt, yaga a tɔk pyɛ de hwà sé ha wɛt. 

17Mwa ano de won mō hê feng o ha sé naka, ko yɛ wane mo a rɔda sɛ̀ sɛlɛ 

hak wɛt. 

18Ma feng a Dagwi de me ha na balem de ma tɔk vɛ wɛt me dal in mɛ̀ mwa. 

19Ko mwa ano, e dem tulâ bemât ekilisiya a rɔda dal a me na me ha neha 

netungun de bemat ba rɔda tɔk nɛ, na me basa a yɛn mɛ̀, de mê ha neha gu 
kuru (10,000) e relem de ma tɔk rɛ wɛt. 

20À begwa, yin re nuyel e de bare sede nèy wɛt. Sè in sede nèy-vɔ e ra râ pyɛ́ 

vyes. Ko tik na báre min he sè hê bemat de ba ga vey. 

21E Bwok-basa Dagwi bà jɛk wɔgɔ, “Ma rɔda ha na bemat vemo yi na bemât 

balem baduk; ma rɔda ha yi na hâ nû bemat beduk. Ko mwa ano, yɛn a rɔda tɛ̀ 
tong na be wok há hom wɛt. E Darwey de a ye ano.” 

22Yaga ano, ka sede be ha na balem de ba tɔk vɛ wɛt, há mo ha sé pyɛ dura 

vɔk na vemo de ba sé bemat-raa wɛt; ko yaga vemo de ba sé bemat-raa, ha sé 
a yɛn pyɛ dura wɛt. Ko ka sede be zarap, há mo ha sé pyɛ dura vɔk na vemo 
de ba sé bemat-raa; ko yaga vemo de ba sé bemat-raa wɛt, ha sé a yɛn pyɛ 
dura wɛt. 

23Sede ngan: Mwa yin bemât ekilisiya yin a tula hin, ko kawɛ e ji min a hwo ha 

na balem de a tɔk vɛ wɛt. Ka sede bemat de ba tɔk pyɛ de yin a sé ra wɛt, kɛ 
behak de ba sé bemat-raa wɛt, ba vey e kwɔn o, ko mwin, yɛn a rɔda ye, ba ga 
tɛ̀ a yin vɔ e yey. 

24Ko ka sede mwa hin yin a sé zarap, ko mwat de a sé mwat-raa wɛt, kɛ mwat 

hwak de a tɔk pyɛ de yin a sé ra wɛt, a vey e kwɔn de yin a sé ɛ̀, há min o mwa 
ha rɔda dura a yɛ wɔgɔ, yɛ a sé mwât banɛn, ko ba rɔda ra a yɛ shɔt yi na há 
min o. 

25Ko ha rɔda dura pyɛ̂ neyaàng yey mɛ wɛshɛrɛk arɔng. Yaga ano, a rɔda gaba 

e vwel, na a re a Dagwi fongol, ê tē, “Mwin, Dagwi a sé e tē min!” 

Rê fongol e gwong de gwa sé yɛɛlɛl 

26À begwa, mê ye ala arɛt? Jeng de yin e tula hin, tik na kawɛ e ji min a vɔk pyɛ 

cak: Hwak a vɔk lwɛ̄lɛ, ko hwak a basa hâ Dagwi, hwak a ha e ra pyɛ de Dagwi 

a dura a yɛ, ko hwak a ha na relem de a tɔk rɛ wɛt, ko hwak a doyo há mo. Tik 
na be ra pyɛ́ yemo mwa, yaga na be gwɛ̌ a bemât ekilisiya mo mɛ̀ gap. 

27Ka sede bemat behak bê ha na balem de ba tɔk vɛ wɛt, ko tik na bemat beba, 

ko be dal betat wɛt, be ha na balem o. Tik na yɛn a raa bemɛn vivining, ko be 
sɛ̀ mwat de ê doyo há mo arɔng. 

28Ko ka sede vit a mwat de ê doyo há mo, ko tik na mwat de ê ha na relem de 

a tɔk rɛ wɛt a sǎ yuu e de tula mo. Tik na a ha na tó mɛ pyɛ mɛ zɔng tanga na 
Dagwi arɔng. 

29Tik na bezarap Dagwi beba kɛ betat be ha, ko bwang bemat o bē masa na 

nehywɛ pyɛ́ de vane mo ba ha. 

30Ka sede Dagwi a dura a mwat hwak de a sé sangal pyɛ cak, ko tik na mwat 

de a sé ha a ka tik há mo e ngyen. 

31Yin mwa yin ê tɔk zarap, yin a raa mɛ̀ bemín vivining, yaga na mwa bemat be 

masa pyɛ cak yi e há mo, na be to gwɛ̌ a yɛn gap arɔng. 

32Bemat de ba vɔk nɔrɔ̂ zarap, tik na be vɔk reto e ra nɔrɔ mo. 

33Yaga Dagwi a sé womo de e ra pyɛ́ kpɛɛ wɛt, ko e simo bemat be sangal 

tyang na bemɛn. E ji mwa be-ekilisiyâ bemât Dagwi, 

34tik na beha be sǎ yuu e ji tula mo. Ba simo a yɛn na yɛn a hanat wɛt, ko yɛn 

a dyɛng bato mɛn, sede remo de bà jɛk e Bwok-basa Badu. 

35Ka sede yɛn e simo be rangal na be tɔk pyɛ cak, ko tik na yɛn a rangâl beras 

mɛn e lɔ. Yaga a sé pyɛ rekyen na hwā a ha e de tulâ ekilisiya. 

36Hâ Dagwi ha susu na yin arɛt? Kɛ e yin zɔng de há mo ha ga wul na yin arɛt? 

37Ka sede mwat hwak e bare, a sé zarap Dagwi kɛ a vɔk nɔrɔ Gabik Dagwi, ko 

tik na yɛ a tɔk, pyɛ́ yemo de ma sé jɛk a yin ya sé redu Darwey. 

38Ko ka sede mwat o a kyɛ́ ɛ há hemo ngan o, ko tik na be kyɛ́ ɛn hɛ́ arɔng. 

39Yaga ano, à begwa hom, yē in ngyɛ́k na yin a zarap; ko yin dul bemat de be 

ha na balem de ba tɔk vɛ wɛt. 

40Ko bē ra kayɛ pyɛ e gwong de gwa jam, de gwa sé yɛɛlɛl arɔng. 

1 Kɔrintɔs 15 
Séne Kristi yi e reku 

1Di in, à begwa, me simo na me to bare a yin na Yɛgɛt Yat de ma kana shara a 

yin. Yin a sey yɛ̄, ko yin a sé tumal gak e de raà yɛ̄. 

2A sé yi na Yɛgɛt Yat o de be sey neken min, ka sede yin e re nuyel na kaba na 

gap há de ma shara a yin. Ka ano wɛt, ka sêy tsak o min ha sé yapyi zɔng. 

3Yaga há de ma sey raane, e hɛ de ma to nɔng in arɔng, yaga e hɛ de ha dal 

mwa na nerey. Há ma het ngan: Kristi a ku yaga banɛn mot tyɛng na pyɛ de bà 
jɛk e Bwok-basa Dagwi. 

4Ba lɛrɛ hɛ e sak, ko ba to sene hɛ tuk hê tat tyɛng na pyɛ de bà jɛk e Bwok-

basa Dagwi. 

5Ko a dura tó mɛ na Kefas, ko a to dura a betom mɛ kuru na vɛ beba tó mɛ 

arɔng. 

6E bama mo, a dura a begwa bemat-raa de ba dal naga betungun (500) tó mɛ 

e jeng jining. Bwarwey mɛn ba rɔngɔl na neken a remo, mwa ano de behak mɛn 
ba ga kushu. 

7Ano arɔng, a dura tó mɛ na Yakɔp, ko e bama mo, na mwa betom mɛ. 

8E yɛnɛ mo mwa, a de dura a me tó mɛ arɔng, me de ma sé sede hwey de ba 

tɔ̀ hɛ e jeng o wɛt. 

9Yaga e me de ma radɛ me bwang betom Yɛsu mo mwa. Ma ka vey na be yang 

me, à tom mɛ wɛt, yaga ma kana tak a bemât ekilisiyâ Dagwi reyɔm. 

10Ko a sé yi na nerat de Dagwi a dura a me de ma sé yerê mwat de ma sé a 

remo. Ko nerat de a dura a me mo ná sè yapyi wɛt. Ná tɛ̀, ma ra fwom na gap 
hom na me dal mɛ̀ bwang mɛn mwa. Ko á sè e me de ma ra ano wɛt, á sè 
e nerât Dagwi de na sé na me. 

11Yaga ano, kɛ a sé e me de ma shara Yɛgɛt Yat o kɛ e yɛn, mwa gwining o. A 

sé e pyɛ ma yemo de wot a shara yɛ, ko e yɛ de yin a sey tsak o na yɛ. 

Séne bemat de ba ga kushu 

12Sede remo de be shara reha wɔgɔ, ba ga sene Kristi yi e reku, ko yi e rɛ̌ de 

behak e ji min be tē, ba rɔda ba sene vemo de ba ga kushu wɛt arɛt? 

13Ka sede vemo de ba ga kushu ba yâng sene wɛt, ko hemo he dura, ba ka 

sene Kristi mwa wɛt a wane. 

14Ko ka sede ba yâng sene Kristi wɛt, hemo he dura, há de wot e shara ha yâng 

sé yapyi zɔng, ko sêy tsak o mot ha yâng sé yapyi arɔng. 

15Ko a yâng to sé: Wot a ga tɛ́ ot bemât nuha vê bɔs e ra Dagwi, yaga wot a ga 

nɔng nuha wɔgɔ, Dagwi a sene Kristi yi e reku. Ko ka a sé mwin, vit a séne yi 
e reku, ko hemo he dura, Dagwi a yâng sene Kristi wɛt arɔng. 

16Yaga, ka sede vit a séne yi e reku, ka ba ga sene Kristi yi e reku wɛt arɔng. 

17Ko ka sede ba ga sene Kristi wɛt, ka sêy tsak o min ha yâng sé yapyi zɔng, 

ko banɛn min ba yâng rɔngɔl na yin. 

18Ko a yâng to sé, mwa vemo de ba ga kana sey tsak o na Kristi gyam na be 

kushu ba ga vusa hɛn gbak-gbak. 

19Ka a sé yaga neken nemo zɔng de wot a sɛt yey mot e ra Kristi, ka wot a yâng 

sé pyɛ nemwishish wot dal mɛ̀ bwang bemât mwa. 

20Ko e ji hâ mwin, ba ga sene Kristi yi e reku. Ba sene hɛ e mɛsɛng o na a sè 

pyɛ de yê tɛ̀ be tɔk tsɛng-tsɛng, ba rɔda sene mwa vemo de ba ga kana kushu 
arɔng. 

21Tyɛng sede remo de reku ra yi na mwasi, ano arɔng, séne yi e reku ha yi na 

mwasi. 

22Yaga, sede remo de bemât mwa be kushu, yaga yɛn a wuna yére na Adam, 

ano arɔng, ba rɔda ba sene bemât mwa na neken, yaga yɛn a wuna hɛn na 
Kristi. 

23Kawɛ mwat e ba sene e jeng o myɛ: Yɛsu a sé wo mɛsɛng, ko e bama mo, 

jeng de e ba to vɛ̄ hɛ, mwa vemo de ba sé bemɛ ba rɔda ba raa arɔng. 

24E bama mo, jeng ye yɛnɛ mo ya rɔda ba pom. E jeng o, Kristi a rɔda wey na 

yére begabîk mwa: Vemo de be re negwɔm, na vemo de ba vɔk reto, tanga 
vemo de ba vɔk gap. Ano arɔng, a rɔda nɔ̂ng Dagwi Da segwɔm o. 

25Yaga a sé gbing-gbing na Kristi a re negwɔm sɛ̌ jeng de Dagwi a re mwa 

bemât repugu mɛ na a tɛ̀ ɛn e nɛ̂n bol Kristi mo. 

26Ko mwât repugu wo yɛnɛ mo de ba rɔda wey na yɛ, à reku. 

27Sede remo de bà jɛk e Bwok-basa Dagwi wɔgɔ, “Dagwi a ga tɛ̀ kayɛ pyɛ e nɛ̂n 

bol mɛ.” Ko di, ka sede ba ye, ba ga tɛ̀ “kayɛ pyɛ” e nɛn mɛ, ko a sé wɛshɛrɛk, 
hane ha tɛ̀ Dagwi e ji pyɛ́ yane mo wɛt, yaga e yɛ̀ de a tɛ̀ kayɛ pyɛ mo e nɛ̂n 
retô Kristi. 

28Jeng de a ga tɛ̀ kayɛ pyɛ e nɛ̂n retô Kristi mo, Hwey o pyɛ hɛ ha rɔda tɛ̀ tô hɛ 

e nɛ̂n retô Dagwi, de a ga kana tɛ̀ kayɛ pyɛ e nɛ̂n Hwey o. Yaga na Dagwi a bin 
re negwɔm e ra rak pyɛ̂ mwa. 

29Di, ka sede vit a séne yi e reku, ko e sɛ́ de vemo de be tɛ̀sɛ a yɛn batisma e tô 

vemo de ba ga kushu bê sɛ̀ arɛt? Ka sede a sé mwin, bê sene vemo de ba ga 
kushu wɛt, ko yaga sɛ́ de be tɛ̀sɛ a bemat batisma e to mɛn arɛt? 

30Ko di wot, yaga sɛ́ de wot e sangal e nû reku kayɛ jeng arɛt? 

31À begwa, me ha a yin vit à jɔgɔ, me nɔng tó hom na me ku kahɛ tuk. Ma ye 

ano, yaga ma sé ra kaa, yaga yin a ga wuna nesa na Kristi Yɛsu, Darwey mot. 

32E Ɛfɛsus ma sɛ̀ negbang na bemat behak sede ma sè ra yol na ngyāma. Ka 

sede ma ra ano zɔng yaga pyɛ de bemasi be di, ya sé naka, ko pyɔlɔ hom à 
sɛ́ arɛt? Ka sede ba sene vemo de ba ga kushu wɛt, ka wot a yâng ye, “Tik na 
wot a re na wot a sɔ, yaga nahwol wot a rɔda ba kushu.” 

33Mwat hwak a kwon kwɛlɛng hin wɛt: “Besa beves be lashe negwɔn nerat ne 

mwat.” 

34To in e ji nehywɛ min, na yin a tik ragâs banɛn, yaga behak ba sɛ́ de be dunus 

Dagwi. Me ha ano, yaga na me tɛ̀ a yin rekyen. 

Rebek de ba rɔda ba sene mɛ̀ 

35Kɛ gyeng mwat hwak a rɔda rangal, “E rɛ̌ de be sensa vemo de ba ga 

kushu mo arɛt? Yɛn a rɔda vɔk yerê rɛ̌ rebek arɛt?” 

36À hwo tɔn! Pyɛ de hwà tus ye tɔk tulu wɛt, sɛ̌ ya ku e ngyen. 

37Pyɛ de hwó tus ya sé yere zɔng, gyeng rɔ̌ yerê yara kɛ yè pyɛ cak ayi; ko hwó 

tus rebêk pyɛ yane mo wɛt, yaga rebek o ra rɔda ba ras e bama mo. 

38Ko Dagwi a rɔda nɔ̂ng yere mo rebek de a simo yaga yɛ. Ko e nɔ̂ng kayɛ yere 

rebek de ra sé rê yɛ. 

39Renama pyɛ̂ mwa de ya sé cen ra sé rining o wɛt. Bemasi ba vɔk yerê mɛn, 

ngyāma ya vɔk yerê rehak, benon ba vɔk yerê mɛn detu, ko betɔk ba vɔk mɛn 
arɔng. 

40Pyɛ́ de ya sé e lagwi ya vɔk babek mɛn detu, ko pyɛ́ de ya sé e jey ya vɔk 

babek mɛn detu arɔng. Nerât pyɛ̂ lagwi na sé detu, ko nerât pyɛ̂ jey na sé detu 
arɔng. 

41Gwi gwa vɔk yerê nerat o nehak, pwɛl gwa vɔk yerê nehak, ko netangacɛn na 

vɔk yerê nehak arɔng. Kakɛ ketangacɛn arɔng ka vɔk yerê nerat detu na nè 
ketangacɛn kehak. 

42A rɔda sè tyɛng ano na séne yi e reku. Rebek de be tus re bɔsɔ, ko jeng de 

be ba sene mwat o yi e reku, rebek mɛ ra rɔda to bɔsɔ wɛt. 

43Rebek de be tus ra vɔk nerat wɛt, ko jeng de be ba sene rɛ re ba vɔk gbɔng 

nerat. Rebek de be tus ra vɔk gap wɛt, ko jeng de be ba sene rɛ re ba vɔk gap. 

44Rebek de be tus ra sé pyɛ ye jey yemo, ko jeng de be ba sene rɛ re ba sè pyɛ 

ye lagwi. Sede remo de rebek yerê rê jey ra sɛ́, rebek yerê rê lagwi ra sɛ́ arɔng. 

45Yaga bà jɛk e Bwok-basa Dagwi wɔgɔ, “Mwat wo mɛsɛng o, yɛ Adam, à tɛ́ ɛ 

pyɛ de ya vɔk neken.” Ko yɛ Adam wo yɛnɛ mo a sé Gabik de he nɔngɔs neken. 

46A sé e rebek de Gabik Dagwi ha vɔk reto e ra rɛ de ra tānga vey wɛt, ko a sé 

e rebêk jey yemo; ano kwong, rēmo de ra sé rê Gabik ra de vey. 

47Bà yong Adam wo mɛsɛng yi e fongôl jey, ko wo neba á yi e lagwi. 

48Bemat de ba sé vê jey ba sé tyɛng sede mwat de bà yong yi e fongôl jey. Ko 

vemo de ba sé vê lagwi ba sé tyɛng sede mwat de a yi e lagwi o. 

49A remo, be bɛrɛng hot sede mwasi de bà yong na fongôl jey, ano arɔng, tuhak 

ba rɔda ba bɛrɛng hot sede mwat de a yi e lagwi. 



1883 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

50À begwa, ma sé ha a yin wɔgɔ, pyɛ de ba yong na nama tanga nemi ya rɔda 

sɛ̀ numo mɛ hê nedanelɔ Segwɔm Dagwi wɛt. Ko pyɛ de ye ba bɔsɔ ya rɔda sɛ̀ 
numo mɛ wɛt hê nedanelɔ pyɛ de yê tɔk bɔsɔ wɛt. 

51Wok in, ma sé ha a yin pyɛ neyaang cak de ya sé mwin: A sé mwa hot de wot 

a rɔda ba kushu wɛt, ko ba rɔda ba sege hot mwa. 

52Jeng de ba rɔda ba pɛl durum wo yɛnɛ mo, ba rɔda ba sege hot dey-dey sede 

gbara wa ye dɛbɛt, kɛ sede mwat a ye kwabat a yis mɛ. Yaga jeng de durum o 
wa rɔda ba tosho, ba rɔda ba sene vemo de ba ga kana kushu na babek de ba 
rɔda tɔk bɔsɔ wɛt. Ko e jeng o, ba rɔda ba sege babek mot. 

53Yaga a sé gbing-gbing na pyɛ de ye bɔsɔ ye tɛ́ ɛ pyɛ de yê tɔk bɔsɔ ko 

tyɔng wɛt, ko a sé gbing-gbing na pyɛ de ye ku ye tɛ́ ɛ pyɛ de yê tɔk ku ko 
tyɔng wɛt. 

54Jeng de pyɛ de ye bɔsɔ ya tɛ́ ɛ pyɛ de ye tɔk bɔsɔ ko tyɔng wɛt, ko jeng de 

pyɛ de ye ku ya tɛ́ ɛ pyɛ de ye tɔk ku ko tyɔng wɛt, ba rɔda sila há de bà jɛk 
wɔgɔ, “Ba ga wey na reku! Ba ga yɛnɛ como na reku mo mwa vit!” 

55“À reku, rê como mō ma hɛ arɛt? À reku, reto de hwó mǎ mɛ̀ bemat a hɛ arɛt?” 

56Reku ra sey retô mâ bemat yi e banɛn, ko banɛn o ba sey retô vɛ yi e Badu. 

57Ko tik na wot a feng a Dagwi de e nɔngɔs hot gap, na wot a re como yi na 

Darwey mot Yɛsu Kristi! 

58Yaga ano, à begwa yey hom, tumal hin gak; pyɛ cak ye digta hin wɛt. Nɔng în 

bato min mwa kayɛ jeng e de râ fwôm Darwey, yaga yin a tɔk, fwom de yin e ra 
na gap min mwa yaga Darwey gwa sé yapyi zɔng wɛt. 

1 Kɔrintɔs 16 
Tulâ nɔrɔ yaga bemât Dagwi 

1Ko di, e rà rehâ tulâ nɔrɔ yaga bemât Dagwi e Yɛrusalɛm: Rá in pyɛ mo 

e gwong de ma ha a be-ekilisiyâ Galatya be ra. 

2E kahɛ Tuk Wusal, kawɛ e ji min a tik jaram dyām tyɛng na pyɛ de e sɛsɛm. A 

lɛsɛ yɛ̄ naka, yaga na jeng de ma rɔda ba wul, ba rɔda to be jāma na be tula 
dyām cak wɛt. 

3Ko jeng de ma pom, ma rɔda jɛk bebok-berang na me nɔ̂ng bemat de yin a di, 

yɛn a vey na be tomo hɛn mɛ̀ na nɔrɔ min o mwa vɔk e Yɛrusalɛm. 

4Ka sede wot a di, a sé naka na me wɔ mwa arɔng, ko yɛn a rɔda raa me. 

Bulus a yong kwɛngɛl mɛ 

5E bama de ma kyě gwɔsɔ e yɛnɛ̂ sevwêl Makedonya, ma rɔda vey e hane na 

yin, yaga ma rɔda kwey e Makedonya. 

6Gyeng rɔ̌ ma rɔda pe sangal na yin jeng tyɔng, kɛ gyeng mê ka re nabolos 

e hama. E bama mo, yin ê tɔk sɛlɛ me e kwɛngɛl hom, e kahɛ kwɔn de me kyè 
vɔk ɛ̀. 

7Me simo na me di in a remo jeng de mê kwey na yin zɔng wɛt, ma sɛt yey hom 

na me pɔl ba na yin, ka sede Darwey a simo. 

8Ko ma rɔda ka gwɛ̌ sangal e ngamo e Ɛfɛsus sɛ̌ Nzem Pɛntɛkɔs e ngyen. 

9Yaga Dagwi a ga wunta a me gwong na me ra fwom de gwa vɔk gbɔng pyɔlɔ 

e ngamo. Ko bemat pyak ba sɛ́ de be ra retek na me. 

10Ka sede Timotawus a vey, di in wɔgɔ, yɛ a vɔk yey pyɛng e sangal mɛ na yin 

jeng de a sé e hane na yin, yaga a sé ra fwôm Darwey tyɛng sede me. 

11Mwat hwak a kwon byɛs ɛ wɛt, ko tɛ̀ in hɛ e gwông kwɛngɛl mɛ na netyang, 

yaga na a to toyo vey na me. Ma sé bɛrɛng véy mɛ tanga begwa mot bemat-
raa. 

12Ko e rà rehâ gwa mot Apɔlɔs: Ma shonong e ra yɛ zang pyak, na a vey na yin 

tanga bwang begwa mot bemat-raa. Ko a simo vey o a remo wɛt; a rɔda vey 
jeng de gwông vey o gwa jam a yɛ. 

Neha ne yɛnɛ mo, na tē show 

13Bɛrɛng hin nekanang; tumal hin gak e pyɛ́ de yin a sey tsak o na yɛ̄; vɔk in 

yey ting, na yin a vɔk gap arɔng. 

14Rá in kayɛ pyɛ e gwong de gwo dura tɛ̂ yey min. 

15Yin a tɔk, belɔ Istifanus bá sè vê mɛsɛng de bá tɛ́ ɛn bemat-raà Kristi e yɛnɛ̂ 

sevwêl Akaya. Ko yɛn a ga nɔng bato mɛn yaga rá a bemât Dagwi fwom. À 
begwa, ma sé shonong e ra yin wɔgɔ, 

16gyéng in hâ bemat yerê vemo sede remo de yin e gyeng hâ bemât nuyel min, 

ko gyéng in ano arɔng hâ kawɛ mwat de a wuna hɛ na yɛn e ji fwom o, ko 
e pɛngɛ hɛ e de râ gwɛ. 

17Ma vɔk yey pyɛng, yaga Istifanus, na Fɔrtunatus, tanga Akaikus ba ga pom. 

Yaga yɛn a sé e to min, remo de yin a sé e ngamo wɛt. 

18Yɛn a tɛ̀ yey hom tanga myín arɔng ye sè wɛng-wɛng. A sé naka na yin di 

nerât bemat yerê vane. 

19Bemât be-ekilisiya de ba sé e sevwêl Asiya be tang in show. Akwila na 

Piriskila, na bemât ekilisiya de be manas e lɔ mɛn be tang in show naka-naka, 
yaga yin mwa yin a sé sangal e ji nesa na Darwey. 

20Mwa begwa mot bemat-raa de ba sé e ngamo be tang in show. Tang în bemin 

show e gwong de gwo dura tɛ̂ yey min. 

21Me Bulus, ma sé jɛk hemo na vwɔ hom, “Me tang in show.” 

22Ka sede mwat hwak a tɛ̀ yey na Darwey wɛt, tik na a sè pyɛ sedusa! “Marana 

ta” wɔgɔ, “À Darwey vey!” 

23Tik na Darwey Yɛsu a dura a yin nerat mɛ. 

24Ma tɛ̀ yey hom na yin mwa, yaga wot mwa wot a sé sangal e ji nesa na Kristi 

Yɛsu. 

2 Kɔrintɔs 
2 Kɔrintɔs 1 

1Bwok-rwang gwomo yi e vwɔ hom Bulus, tom Kristi Yɛsu yi na simô Dagwi; 

gwà yi na me tanga gwa mot Timotawus, Vɔk na bemât ekilisiyâ Dagwi de ba 
sé e Kɔrintɔs tanga mwa bemât Dagwi e yɛnɛ̂ sevwêl Akaya: 

2Tik na Dagwi Da mot tanga Darwey Yɛsu Kristi be dura a yin nerat mɛn, na be 

tɛ̀ yey min ye dyɛng. 

Dagwi e wɔrɔk hot e kagwɛ gwong 

3Tik na wot a somo Dagwi, yɛ Dâ Darwey mot Yɛsu Kristi! Yɛ a sé Da de e tosho 

reyɔm mot, ko a to sé womo de e wɔrɔk hot e kagwɛ gwong. 

4E yɛ de e wɔrɔk hot e kanɛ negbang mot, yaga na wot a tɔk wɔrɔk vemo de ba 

sé e ji negbang nehak; ko wot e wɔrɔk hɛn e gwong de Dagwi a wɔrɔk hot 
arɔng. 

5Tyɛng sede remo de wot e sɔ reyɔm sizɔng yerê remo de Kristi á kana sɔ, ano 

arɔng, Dagwi e wɔrɔk hot sizɔng yi na Kristi. 

6Ka sede wot a vɔk negbang, ko a sé yaga na be wɔrɔk hin, yaga na Dagwi a 

to sey neken min arɔng. Ko ka sede ba wɔrɔk hot, a sé yaga na yin a sɛ̀ wɔ́rɔk o 
arɔng. Yi ano, yin a rɔda tɔk niri na reyɔm yerê remo de wot e sɔ. 

7Sɛ̂t yey mot na yin ha sé gak. Yaga wot a tɔk, tyɛng sede remo de yin e sɔ 

reyɔm e gwong de wot e sɔ rɛ, ano arɔng, be wɔrɔk hin e gwong de be wɔrɔk 
hot. 

8À begwa, wot e simo na yin a tɔk yerê negbang de wot á di e sevwêl Asiya. 

Pyɛ́ mo ya yɛklɛ hot tyɔng wɛt, ya dal gâp niri mot, ko wot á ye waa a kayɛ pyɛ, 
mwa na neken mot arɔng. 

9Mwin, wot á di sede ba ga yɛrɛ a wot shɔt reku. Ko pyɛ́ yane ya té, yaga na ye 

tɛ̀ ot na wot a ye yɛndɛng e ra bato mot wɛt ko e rà Dagwi de e sensa vemo de 
ba ga kushu. 

10E yɛ de a ga kana pat ot yi e gbɔng reyɔm de ra yâng wey na wot; ano arɔng, 

a rɔda to pat ot. Ko wot a sɛt yey mot e ra yɛ, na a re nuyel na paa ot yi e reyɔm, 

11sede remo de yin e sɛlsɛ hot na newon min. Ano kwong, Dagwi a rɔda sey 

newon bemat pyak de ba ga ra yaga wot. A rɔda tɛ̀ nerat mɛ e ra wot, ko bemat 
pyak ba rɔda feng a yɛ yaga wot. 

Bulus a sege kwɛngɛl mɛ 

12Ko di, wot e ra kaa e ra pyɛ́ yemo ngan: Wot a tɔk e ji yey mot, negwɔn mot 

ná sè e gwong de gwa sé jɛrɛ, ko gwa to sé mwin, yerê gwong de gwa yi na 
Dagwi. Wot á sangal ano e jey yemo, ko a kat mɛ̀ jeng de wot á sangal tanga 

yin. A sé e nerat de Dagwi a dura a wot de na tɛ̀, wot a vɔk negwɔn nemo, ko a 
sé e netsitsɛ̂ng jey wɛt. 

13Mwa neha de wot e jɛk a yin e bebok-berang mot na sé yerê nemo de yin a 

tɔk, ko yin e kyɛm yin a basa nɛ arɔng. Ko ma sɛt yey hom, 

14tuhak yin a rɔda tɔk ot mwa yɛɛlɛl, mwa ano de a remo yin a tɔk ot yɛt wɛt. Yi 

ano, yin a rɔda ba tɔk ra kaa na wot, sede remo de wot a rɔda ba ra kaa na yin 
arɔng tuk de Darwey Yɛsu e ba vɛ̄ hɛ. 

15Sede remo de ma tó yey e ra pyɛ́ yemo ko tyɔng wɛt, ko ma yong ɛ̀ na me 

tānga vey di in e mɛsɛng o e ngyen, yaga na yin a bin sɛ̀ nerat zang ba. 

16Ma yong ɛ̀ na me pe kwey e hane e gwong hom vɔk e sevwêl Makedonya, ko 

ma rɔda di in jeng de ma sé toyo yi e hwomo arɔng. Ko e bama mo, yin a rɔda 
tɔk sɛlɛ me e kwɛngɛl hom vɔk e sevwêl Yudiya. 

17Yin e bare, jeng de ma kana yong kwɛngɛl gwomo, ma kyě ríp me arɛt? Kɛ 

me yong kɛngɛl hom yaga pyɛ de me pyɛ hom zɔng ma di, ya sé naka arɛt? Me 
tē “ey”, ko me to tē “wey” arɛt? 

18Ko di, tyɛng sede remo de Dagwi a sé womo de e ha tsak o, há de wot a ha 

a yin ha sé yerê hê “ey” na “wey” wɛt. 

19Yaga Yɛsu Kristi, Hwey Dagwi, de me, na Silas, tanga Timotawus wot a shara 

a yin reha mɛ a sé womo de e rip há mɛ “ey” na “wey” wɛt, ko yɛ a sé wo “ey” 
zɔng kayɛ jeng. 

20Yaga kayɛ pyɛ de Dagwi a ga sira e ra yɛ ya sila yi na Kristi. Yaga ano, a sé 

yi na yɛ arɔng de wot e ye “Ano”, na wot a nɔ̂ng Dagwi mɛ̀ nerey. 

21A sé e Dagwi de e tɛ̀sɛ hot mwa tanga yin, na wot a tumal gak e ji sangâl nesa 

mot na Kristi. E yɛ de a tik ot jaram; 

22a tɛ̀ jɔt mɛ e ra wot na a dura, wot a sé bemɛ, ko a tɛ̀ Gabik mɛ e ji neyey mot 

arɔng. A nɔng ot hɛ na he sè pyɛ de yê tɛ̀ ot na wot a tɔk tsɛng-tsɛng, ê nɔng ot 
pyɛ̂ mwa de a ga sira na a nɔng ot. 

23Ma sira me, ko Dagwi a sé mwât nuha hom wɔgɔ, ma to me toyo vey 

e Kɔrintɔs wɛt, yaga ma simo na me ra a yin pyɛ wɛt. 

24Wot a sé tɛ̀ in na retek e ra pyɛ́ de yin a rɔda sey tsak o na yɛ̄ wɛt, yaga yin 

e tumal gak e ji sêy tsak o min o. Ko wot e ra fwom tanga yin, yaga na yin a vɔk 
yey pyɛng e negya. 

2 Kɔrintɔs 2 

1Yaga ano, ma ga yong ɛ̀ e yey hom, ma rɔda to me vey na yin, na me tɛ̀ in yin 

a lashe yey wɛt. 

2Yaga, ka sede ma tɛ̀ yey min ye lashe hɛ, ko e wà de a pɔl ɛ̀ de ê tɛ̀ na me vɔk 

yey pyɛng arɛt? A sé e yin de ma ga lashe a yin yey zɔng. 

3Ma kana jɛk e gwong yerê gwane mo, yaga na jeng de ma pom, bemat de ba 

sé naka na be pɛngɛ a me yey bê de tɛ́ ɛn vemo de bê lashe a me yey wɛt. 
Yaga ma tɔk tsɛng-tsɛng, ka sede ma vɔk yey pyɛng, ko yin mwa yin a vɔk yey 
pyɛng arɔng. 

4Yaga jeng de ma kana jɛk a yin, yey hom yá lashe hɛ ding-ding, yá to lɔ́l, ko 

ma tosho pyak arɔng. Ma jɛk ano, yaga na me lashe a yin yey wɛt, ko ma simo 
na yin a tɔk, ma tɛ̀ yey hom na yin sizɔng. 

Bē hàla a mwat de a ra banɛn 

5Ka sede mwat hwak a ra pyɛ de ya lashe a mwat hwak yey, ko a ga lashe a 

me yey wɛt, ko e di hom, e bak o hwak a ga lashe a yin yey min mwa — me 
simo me kat ha e ra há hemo wɛt. 

6Tábak de bwarwey min gwa ra a mwat wane mo ha ga vey a yɛ. 

7Ko a dal naka na yin a hàla a yɛ pyɛ de a ra. Gwɛ̌ hin a yɛ gap arɔng, yaga na 

lashê yey ves he kwon dal gap mɛ wɛt. 

8Yaga ano, ma sé ra won na yin, na yin a dura a yɛ, yin a tɛ̀ yey na yɛ. 

9Pyɛ de ya tɛ̀, ma kana jɛk a yin ano ya sé, na me mara hin na me di, yin e gyeng 

há hom e kagwɛ gwong arɛt. 

10Ka sede yin e hàla a mwat hwak pyɛ de a ra, ko me arɔng mê hàla a yɛ. Ko 

pyɛ de ma ga kana hàla — ka sede pyɛ cak ya sɛ́ yè hála — ma ga hàla yɛ 
e nuyêl Kristi yaga yin. 

11Me ra ano, yaga na Shetan a kwon ra pyɛ de ê dal ot mɛ̀ wɛt. Yaga wot a tɔk 

yerê begwong de e ra mɛ̀ fwom. 

Bulus e Torowas 

12Ko di, jeng de ma wɔ́ e Torowas, na me wɔ̀ shara Yɛgɛt Yat e ra Kristi, ma sɛ̀, 

Darwey a ga wunta a me gwong na me ra fwom e hwomo. 

13Ko yey hom yá ka dyɛng wɛt, yaga ma sɛ̀ gwa mot Titus e hwomo wɛt. Yaga 

ano, ma yâng bemat o kala, ko ma re nuyel vɔk e Makedonya. 

Wot e di wɛng yi na Kristi 

14Tik na wot a feng a Dagwi, yaga yɛ e dopse hwɔlɔ a wot gwong na wot a di 

wɛng, yaga wot a sé sangal e ji nesa na Kristi. Yi na wot kwong, yɛ e shara reha 
mɛ e kahɛ kwɔn. Reha mɛ mo re dura a wot mwat de Kristi a sé, ko wot e shara 
rɛ sede nesang hyɔɔlɔl. 

15Yaga wot a sé sede nesang hyɔɔlɔl de Kristi e nára a Dagwi. Nesang o ne wɔ̀ 

wul vemo de be seres neken mɛn mwa na vemo de be kyè wɔ̀ wey. 

16Nesang o na sé a vemo de be kyè wɔ̀ wey fwirting, nemo de ne vɛ̀sɛ a yɛn na 

reku; ko na sé a vemo de be seres neken mɛn hyɔɔlɔl, nemo de ne vɛ̀sɛ a yɛn 
na neken. Ko e wà de ê kyɛm a jut nedirîk fwom yerê gwomo arɛt? 

17Wot a sé sede gèy bemat o wɛt; wot e kyě rɛsɛl hâ Dagwi, yaga na wot a sɛ̀ 

mɛ̀ pyɔlɔ̂ byɛ mot wɛt. Wey gyà! Yaga a sé e Dagwi de a tomo hot, wot e ha 
tsak o e nuyel mɛ, sede remo de wot a sé sangal e ji nesa na Kristi. 

2 Kɔrintɔs 3 
Bemât fwôm wuna-na-sira pas 

1Hemo ha dura, wot a ga to hwo ha há rat e ra bato mot arɛt? Kɛ yin e simo na 

wot a nɔng in bebok-berang de be ha há rat e ra wot, kɛ na wot a rangal vɛ yi 
na yin, sede remo de bemat behak be ra arɛt? 

2A sé e yin de yin a sé bwok-rwang mot yerê vàne mo. Ba ga jɛk gwɛ e ra yey 

mot, yaga na bemât mwa be basa gwɛ, na be tɔk gwɛ arɔng. 

3A sé wɛshɛrɛk, yin a sé bwok-rwang yi e vwɔ̂ Kristi, ko e wot de wot a tomo 

gwɛ. Ba jɛk bwok-rwang o na nshi de be jɛkɛs mɛ̀ wɛt ko na Gabik Dagwi wo 
neken. Ba jɛk gwɛ e ra pyɛ̂ jɛk de ba yong na beta wɛt ko e neyey bemasi. 

4Wot e ye ano, yaga wot a tɔk tsɛng-tsɛng, Dagwi e nɔng ot reto yi na Kristi, na 

wot a tɔk ra pyɛ́ yemo. 

5Vit a pyɛ de yê tɛ̀, wot a ye, wot ê kyɛm wot a ra fwom gwomo yi na tɔ́k mot 

pyɛ hɛ. Tɔ́k mot o ha yi na Dagwi. 

6E yɛ de a ga tɛ̀ ot na wot a kyɛm wot a sè bemât fwôm wuna-na-sira pas mɛ. 

Wuna-na-sira mo ha sé badu de ba jɛk wɛt, ko ha yi na Gabik Dagwi. Badu de 
ba jɛk o be vey na reku, ko Gabik Dagwi he vey na neken. 

7Badu de bà kana jɛk e ra beta be vɛ̀sɛ na reku. Jeng de Dagwi à nɔ̂ng Mose 

Badu mo, gbɔng nerey mɛ na nerat nà tɛ̀ bwang bayîs Mose gwà nɛp sizɔng. 
Mwa ano de nɛp o hà kyè wɔ̀ tala hɛ, ko BeIsrayɛl bà tɔk bɛrɛng bwang bayis 
mɛ cik wɛt. 

8Ka sede Badu de be vɛ̀sɛ na reku bà vey na gbɔng nerey, ko gbɔng nerey de 

ne ba sè e tuk de Gabik Dagwi he ba vey ne ba dal nane mo na nerey. 

9Fwôm Badu gwa vɔk gbɔng nerey, mwa ano de Badu mo be gang bemat na 

shɔt; ko fwôm Gabik gwa dal gwane mo na gbɔng nerey mwa, yaga gwo tɛ̀sɛ 
bemat be sè cik e bayîs Dagwi. 

10Mwin, pyɛ de yà vɔk gbɔng nerey a raane yà vɔk gbɔng nerey a remo wɛt, ka 

sede wot a tyɛngrɛ nerey o nè raane na nè remo de na dal mwa. 

11Ko ka sede pyɛ de yà sè kyè wɔ̀ kwey yà vey na gbɔng nerey, ko nerêy pyɛ 

de ya rɔda nàra gbak-gbak na rɔda dal nere mo ding-ding! 

12Sede remo de wot e tɔk sɛt yey mot e ra pyɛ́ yane, ko wot e tɔk ha na yey 

ting. 

13Wot a sé sede Mose wɛt, yɛ de à bang bayis mɛ na kerugu, na a dul BeIsrayɛl 

sana shusha bayis mɛn e ra vɛ e jeng de nɛ̂p vɛ mo hà sè kyè wɔ̀ tala hɛ. 

14Ko bà tɛ̀ neyey mɛn ne tɛ́ ɛn kashalang. A sé ano pere vey e tuk hemo: 

Kerugu mo ka rɔngɔl bang a yɛn neyey mɛn e jeng de be basa a yɛn bebok-
basa wuna-na-sira roso. Ko be pat kerugu mo e jeng o zɔng de mwat a hwo 
sangal e ji nesa na Kristi. 

15Pere vey e tuk hemo, jeng de be basa Badu Mose, kerugu mo ke rɔngɔl bang 

a yɛn neyey mɛn. 

16Ko kayɛ jeng de mwat hwak e doyo vey na Darwey, be pat kerugu kane mo 

e yey mɛ. 

17Ko di, e Darwey o de a sé Gabik, ko kayɛ pyɛ ya sé washak e kwɔn de Gabik 

Darwey o ha sé ɛ̀. 

18Ko wot vemo de ba ga paa a wot kerugu mo e bayis mot, wot e dura gbɔng 

nerât Darwey sede wot a sé bemadobi. Gbɔng nerat o ne sege hot na wot a sè 
sede yɛ, ko ne kyě gwɛsɛ hɛn e ji mot. Ko gbɔng nerat o ne yís yi na Darwey, 
yɛ de a sé Gabik hane mo. 

2 Kɔrintɔs 4 
Yàs e betsûng secwem 

1Dagwi a tosho reyɔm mot, ko a nɔng ot fwom gwomo. Yaga ano, wot e ye 

waa wɛt. 

2Wot a ga gas ot na ragâs pyɛ̂ neyaang na yê rekyen. Wot e kwɛlsɛng 

bemat wɛt, ko wot e vɛ́sɛ bɔs e ra hâ Dagwi wɛt. Wot e dura tsak o tɛ́ɛlɛl; yi ano, 
wot e tɛ̀ kawɛ mwat a di e yey mɛ wɔgɔ, negwɔn mot na sé nerat e bayîs Dagwi. 

3Ka ba ka lɛrɛ Yɛgɛt Yat de wot e shara yɛ̄, ko ya sé e lɛrɛ a bemat de be kyè 

wɔ̀ wey zɔng. 

4Yɛn a sé bemat-raa wɛt, yaga dagwi vwes wo jey yemo a ga bang neyey mɛn 

na yɛn a sè sede bebók. Dagwi vwes o mo a dul ɛn nà tɔk di negbêy Yɛgɛt Yat. 
Yɛgɛt Yat o ya sé e ra gbɔng nerât Kristi, yɛ̀ de a sé tyɛng sede Dagwi. 

5Yaga wot e shara rehâ tó mot pyɛ mot wɛt, ko wot e shara rehâ Kristi Yɛsu de 

a sé Darwey. Ko wot, wot a sé bemat de wot e ra a yin fwom yaga rezâ Yɛsu. 

6Yaga Dagwi à kana ye, “Tik na negbey ne nusu yi e lwīl, na ne lolo.” A sé e yɛ 

arɔng de a tɛ̀ negbey mɛ ne lolo e neyey mot. A ra ano, yaga na wot a bin tɔk 
gbɔng nerât Dagwi de ne lolo sede negbey e bwang bayîs Kristi. 

7Ko wot de wot a vɔk yas yemo e neyey mot wot a sé sede betsûng secwem. 

Ano kwong, bemat be tɔk di wɔgɔ, reto remo de ra dal mwa ra yi na Dagwi, ko 
ra yi na wot wɛt. 

8Mwa ano de be nɔngɔs hot negbang yi e kagwɛ gwong, ko be bunut hot wɛt. 

Mwa ano de be bɔrɔk a wot yey, ko wot e ye waa wɛt. 



1891 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

9Mwa ano de be zǒt hot, ko be kyɛ́ ɛn hot wɛt. Mwa ano de be dakas hot, be 

bomos e vwel, ko be weres na wot wɛt. 

10Wot e kyě kyè e nû reku jojot, yerê reku de ba wey mɛ̀ na Yɛsu. Pyɛ́ mo ye té 

ano, yaga na be dura nekên Yɛsu e babek mot wɛshɛrɛk arɔng. 

11Yaga wot de wot a sé beken wot a sé sangal e nû reku kayɛ jeng yaga rezâ 

Yɛsu. A sé ano, yaga na be dura wɛshɛrɛk neken mɛ e babek mot de be kushu. 

12Hemo he dura, reku ra sé ra fwom e ji mot, ko neken na sé ra fwom e ji min. 

13Bà jɛk e Bwok-basa Dagwi wɔgɔ, “Ma kana sey tsak o, ko yaga ano, ma ga 

kana ha.” Sede remo de wot a sey tsak o e gwong gwane mo, ko wot e ha ano 
arɔng. 

14Wot a tɔk, yɛ de á sene Darwey Yɛsu yi e reku a rɔda sene hot sede Yɛsu, na 

a vey na wot tanga yin e nuyel mɛ. 

15Pyɛ́ yemo mwa ya sé yaga sɛlɛ min. Sede remo de Dagwi e gwɛ̌ dura a bemat 

nerat mɛ, nepyak bemat o ne gwɛ̌ hɛn jojot, ko nepyak bemat de be feng a 
Dagwi ne gwɛ̌ hɛn arɔng. Yi na ra ano, be nɔ̂ng Dagwi o gbɔng nerey. 

Sángal tanga Dagwi 

16Yaga ano, wot e ye waa wɛt. Mwa ano de bemat be bɛrɛng babek mot be sɔ́ 

ɛn, ko be turu hot bepas e yey mot kahɛ tuk. 

17Reyɔm de wot e sɔ a remo ra sé sɛl, ko ra to sé yaga jeng tyɔng zɔng. Ré tɛ̀ 

ot na wot a sɛ̀ gbɔng nerat de na vɔk yɛnɛ wɛt, ko na dal reyɔm rane mo mwa. 

18Yaga ano, wot e tik nà shusha bayis mot e ra pyɛ́ de be di, ko wot e shusha 

vɛ e ra pyɛ́ de be di yɛ̄ wɛt. Yaga pyɛ́ de be tɔk di ya sé yaga jeng tyɔng zɔng, 
ko pyɛ́ de be tɔk di yɛ̄ wɛt ya sé yemo de ya vɔk yɛnɛ wɛt. 

2 Kɔrintɔs 5 

1Yaga wot a tɔk, ka sede ba wey na buk de wot a sangal e ji gwɛ wɔgɔ, rebek 

mot rê jey yemo, ko Dagwi a rɔda nɔng ot duk hwak e lagwi. Duk o wa sé lɔ de 
ba lɔk na vɔ bemasi wɛt, ko wa rɔda nàra gbak-gbak. 

2Ko a remo, wot e vos yey, yaga wot a vɔk cwey duk mot o wo lagwi, na wot a 

tɛ̀ wɛ sede rugu. 

3Yaga, ka sede wot a bang ot na wɛ sede mwat a tɛ̀ rugu, ko ba rɔda sɛ̀ ot 

warap wɛt. 

4Jeng de wot a rɔngɔl e buk gwomo gwô jey, wot e vos yey, ko a sé sede pyɛ́ 

ye yɛklɛ hot. A sé yaga wot e simo be gas ot na rebek mot rê jey yemo wɛt, ko 
a sé yaga wot e simo be bang ot e rak o na rebêk lagwi, yaga na pyɛ de ya sé 
cen ye fugut pyɛ de ye wey. 

5A sé e Dagwi de a yong ot yaga sege hane mo, ko a ga nɔng ot Gabik mɛ, na 

he sè pyɛ de yê tɛ̀, wot a tɔk tsɛng-tsɛng, ê nɔng ot pyɛ̂ mwa de a ga sira na a 
nɔng ot yɛ̄. 

6Yaga ano, wot a vɔk yey ting jojot. Wot a tɔk, jeng de wot a sé sangal e ji rebek 

remo, wot a sé yikyik yi na Darwey. 

7Yaga wot e tɔk di Darwey o na bayis e ngyen wɛt, ko a sé yi na sêy tsak o zɔng 

de wot e wuna hot na yɛ. 

8Ko mwin, wot a vɔk yey ting wɔgɔ, a dal a wot na wot a hàla sángal e ji rebek 

remo, na wot a sangal na Darwey. 

9Yaga ano, gbɔng pyɛ de wot a tɛ̀ e yey mot ya sé na wot a pɛngɛ a yɛ yey, kɛ 

wot a sé sangal e ji rebek remo kɛ wot a hàla rɛ ayi. 

10Yaga a sé gbing-gbing na mwa hot wot a ba tumal tuhak e nuyêl Kristi na a 

ra a wot shɔt. E tuk o, kawɛ e ji mot e ba sey pyɛ de ya jam a yɛ yaga pyɛ́ de á 
ra jeng de á sè sangal e ji rebek remo, kɛ pyɛ́ mo yá sè ryat kɛ yá sè vyes ow. 

Dagwi a gang-nshi na bemat yi na Kristi 

11Sede remo de wot a tɔk bengyip Darwey, wot e tē ngyɛ́k na wot a tɛ̀ bemat 

be sey há mot. Dagwi a tɔk kayɛ pyɛ e ra wot, ko me sɛt yey, yin a tɔk pyɛ́ mo 
e yey min arɔng. 

12Wot a to sé ha há rat e ra bato mot vey na yin wɛt, ko wot a sé nɔng in gwong 

na yin a ra kaa na wot. Yi ano, yin ê tɔk toyo a vemo de be dak kaa e ra pyɛ́ de 
be bɛrɛng na bayis e tô negwɔn mwat o. 

13Ka wot e ra sede ba dɔnɔ hot, ko a sé yaga rezâ Dagwi. Ko ka sede báre mot 

ha sé tyɛng, ha sé ano, yaga na yin a sɛ̀ nerat o arɔng. 

14Tɛ̂ yey de Kristi a tɛ̀ na wot, e hɛ de ha vɔk reto e ra wot. Ko wot a tɔk, mwat 

gwining a ku yaga bemât mwa, ko yaga ano, mwa bemat ba ga kushu a wane. 

15Yɛ a ku yaga bemât mwa, yaga na mwa vemo de be sangal na neken be to 

re nuyel na sangal o yaga bato mɛn pyɛ mɛn wɛt, ko yaga na yɛn a sangal yaga 
yɛ de a ku, ko ba to sene hɛ yi e reku yaga yɛn arɔng. 

16Yaga ano, e ngamo nuyel wot ê to jut báre bemât jey yemo na wot a mara mɛ̀ 

mwat hwak wɛt. Mwa ano de wot á kana mara Kristi e gwong gwane mo, ko 
wot e to ra ano a remo wɛt. 

17Ka sede mwat hwak a wuna hɛ na Kristi, ko a ga tɛ́ ɛ mwat pwas. Pyɛ ryoso 

ya ga kwey, ko pyɛ pyas ya ga vey! 

18Pyɛ́ yemo mwa ya yi na Dagwi, yɛ de a ga gang-nshi na wot yi na Kristi. Ko a 

ga nɔng ot fwôm ha a bemat wɔgɔ, Dagwi e simo a gang-nshi na yɛn. 

19Reha mot o ra sé ngan: Dagwi á sè gang-nshi na bemât jêy mwa yi na Kristi. 

A to vɔk e yey mɛ buru de bemat o ba ga kana ra wɛt; ko yɛ a ga tik e vɔ mot 
reha de re dura gwong de a gang-nshi na bemat. 

20Yaga ano, wot a sé betom-vwel vê Kristi. Ko Dagwi a sé yishi bemat vey na 

yɛ, ko a sé ra ano yi na wot. Wot e ra won na yin e tô Kristi wɔgɔ: Tík in, na 
Dagwi a gang-nshi na yin. 

21Kristi á sè sana banɛn, ko Dagwi a tɛ̀ ɛ a tɛ́ ɛ banɛn yaga wot. A ra ano, yaga 

na wot a tɛ́ ot cik e bayîs Dagwi, yaga wot a sé sangal e ji nesa na Kristi. 

2 Kɔrintɔs 6 

1Sede remo de wot a sé besâ fwôm Dagwi, wot e shonong e ra yin wɔgɔ, yin 

kwon jut nerat de Dagwi a dura a wot sede pyɛ cak kpɛɛ wɛt. 

2Wok in há de Dagwi à ha: “Ma wok o e jeng de ma dura, me simo hwo; ko ma 

sɛlɛ hwo e tuk de ma sey neken mō.” Di in, jeng a yemo de Dagwi e dura a yin 
simo mɛ! Tuk a hemo de be sey neken min! 

3Wot e simo na mwat hwak a sɛ̀ buru hak e ji fwom mot wɛt. Yaga ano, wot e ra 

pyɛ cak de ye tɛ̀ mwat hwak a ye bugurɛk wɛt. 

4Ko wot e dura e kagwɛ gwong, wot a sé bemât fwôm Dagwi: Wot e niri sizɔng 

e ji reyɔm detidetu, e ji negbang, na e ji pyɛ́ de ye bɔrɔk hot. 

5Bemat bá dakas hot, bá tɛ̀sɛ hot e ngyang, ko bá tɛ̀sɛ bemat be hwosom e ra 

wot. Wot á pɛngsɛl hot e de râ fwom, wot á pɔlɔs ywey, ko wot á wokos vyong 
arɔng. 

6Wot e dura, wot a sé bemât fwôm Dagwi e gwông sangal mot de gwa sé jɛrɛ; 

wot e to dura ano yi na tɔ́k de wot a vɔk, yi na gwong de wot e niri, yi na nerat 
de wot e ra a bemat, yi na fwom de Gabik Jɛrɛ he ra yi na wot, tanga yi na 
gwong de gwa sé mwin de wot e tɛ̀ yey na bemat. 

7Wot e dura ano yi na hâ rehâ tsak o tanga yi na retô Dagwi. Pyɛ̂ como mot ya 

sé ngan: Wot a sé cik e bayîs Dagwi; wot e ra fwom na pyɛ́ mo na vwɔ yege 
e de ragâs yol ko na vwɔ mwɛlɛng e de gyepes bato mot. 

8Bé nɔng ot nerey, ko be byɛs hot; be ha há rat e ra wot, ko be ha há ves arɔng. 

Wot e ha tsak o, ko mwa ano, be bɛrɛng hot sede wot a sé bemât bɔs. 

9Bemat ba tɔk ot, ko mwa ano, be ra sede ba tɔk ot wɛt; wot a sé sede wot ê 

ku, ko di, wot e re nuyel na neken. Be tabak hot, ko mwa ano, be mɔbɔs hot wɛt; 

10wot a vɔk lashê yey, ko mwa ano, wot a vɔk yey pyɛng kayɛ jeng; wot a sé 

bepɛng, ko mwa ano, wot e tɛ̀sɛ bemat pyak be sè bedaberey; wot a vɔk 
pyɛ wɛt, ko mwa ano, wot a vɔk kayɛ pyɛ. 

11À yin bemât Kɔrintɔs, wot a ga ha na yin washak, ko wot a ga wunta a yin yey 

mot pyot. 

12Wot a vɔk pyɛ cak e ra yin e yey mot wɛt, ko e yin de yin a vɔk pyɛ cak e ra 

wot. 

13Ma sé ha na yin, yin de yin a sé sede nèy hom, ma sé ra won wɔgɔ, wunta 

hin yey min vey na wot arɔng! 

Yin wuna hin na vé na sey tsak o wɛt 

14Yin kwon man bato min na vemo de ba sé bemat-raa wɛt. Yaga e sɛ́ de ya 

wuna pyɛ de ya sé cik na yemo de ya sé cik wɛt arɛt? Kɛ e yerê nɛ̌ nesa de na 
rɔda sè e tê negbey na lwīl arɛt? 

15E sɛ́ de yê tɛ̀ Kristi tanga gwɔ̀m cēng be sangal tyang na bemɛn arɛt? E sɛ́ de 

ya sé e tê mwat de a sé mwat-raa tanga mwat de a sé mwat-raa wɛt arɛt? 

16E sɛ́ de ya wuna duk de Dagwi e sangsal ɛ̀ tanga cī arɛt? Yaga e wot vɛ de 

wot a sé duk de Dagwi wo neken e sangsal ɛ̀ mo. Sede remo de Dagwi pyɛ mɛ 
à ye, “Ma rɔda sangal tanga yɛn, na me kyě kyè e tē mɛn; ma rɔda sè Dagwi 
mɛn, ko yɛn a rɔda sè bemat hom.” 

17Yaga ano, Darwey e tē, “Nusu hin yi e tē mɛn, na yin a sè detu na yɛn. Ra 

pyɛ cak de ya sé ligis wɛt, ko ma rɔda sey in na vɔ ba. 

18Ma rɔda sè Da min, ko yin a rɔda sè nèy bewen na nèy behwong hom. Darwey 

Wo Retô Mwa e tē ano.” 

2 Kɔrintɔs 7 

1À besâ yey hom, a sé yaga wot de ba ga sira e ra pyɛ́ yemo mwa. Yaga ano, 

tik na wot a paa bato mot yi e kayɛ pyɛ de ye tɛ̀ rebek na yey mot ye sè ligis. 
Ko tik na wot a tē ngyɛ́k na wot a sè jɛrɛ e ji pyɛ̂ mwa, yaga wot e sap Dagwi. 

Yey pyɛ̂ng Bulus 

2Tik na yey min ye sè pyot vey na wot. Wot a ga buru a mwat hwak pyɛ cak wɛt, 

wot a ga lashe mwat hwak wɛt, ko wot a ga mɔt mwat hwak wɛt. 

3Ma sé ha pyɛ́ yemo na me gang in na há wɛt. Ma ga kana ha gyam wɔgɔ, wot 

a tɛ̀ yey mot mwa na yin, ko wot e simo na wot a sè tanga yin, kɛ wot a sé beken 
kɛ wot ê ku ayi. 

4Yey hom ye tó na yin ko tyɔng wɛt, ko me ra gbɔng kaa na yin! E ji reyɔ̂m mwa 

de wot e sɔ, a sé a me kàgarak sizɔng; ko yey hom ya pɛngɛ vit a yere mo. 

5Jeng de wot á kana pom e sevwêl Makedonya, wot á sɛ̀ pɔngɔ wɛt. Bá teshe 

na wot e kagwɛ gwong, bá ragas repugu na wot e jey, ko e ji yey mot wot á vɔk 
bengyip. 

6Ko Dagwi de e gwɛ̌ a vemo de a sé a yɛn yɔɔm gap, á gwɛ̌ a wot hɛ yi na vêy 

Titus. 

7Á sè e véy mɛ mo zɔng wɛt de ha tɛ̀ wot a sè wɛng-wɛng, ko á sè e há de a 

vey mɛ̀, de ha dura gwong de yin a gwɛ̌ a yɛ gap. Yɛ a ha a wot, yin a vɔk cwey 
di me, yey min ya lashe hɛ ding-ding, ko yin e simo na yin a tumal bagat na me 
e ji reyɔm hom. Yaga ano, yey pyɛng hom ya gwɛ̌ sila hɛ tyɔng wɛt. 

8Ka bwok-rwang hom gwa ka lashe a yin yey, ko a sé a me pyɛ vyes de ma jɛk 

ano mo wɛt. Ma yâng ye tɔgɔ jeng de ma di bwok-rwang hom o gwa mǎ hin 
yaga jeng tyɔng zɔng. 

9Ko a remo, ma vɔk yey pyɛng; a sé yaga ma tɛ̀ in na yin a lashe yey wɛt, ko a 

sé yaga lashê yey min o há tɛ̀ in na yin a sege negwɔn min. Dagwi a ra fwom 
na lashê yey min o, ko yaga ano, wot a mǎ hin e gwong hwak wɛt. 

10Yaga lashê yey de Dagwi e ra fwom na hɛ he tɛ̀ mwat a doyo yi e banɛn mɛ, 

ko he tɛ̀ Dagwi a sey nekên mwat o. Yerê lashê yey hemo he tɛ̀ mwat a ye tɔgɔ 
e ra hɛ wɛt; ko lashê yey yerê hê jey he vey na reku. 

11Di in, pyɛ́ de lashê yey de Dagwi a ra fwom na hɛ ha ga vey a yin mɛ̀ a yet: 

Ha ga tɛ̀ in na yin a tsiba hin e begwong min; ha ga to tɛ̀ in na yin a simo sizɔng 
na yin a dura a bemat, yin e ra pyɛ vyes cak wɛt. Yerê shom de yin e ra, yerê 
bengyip de yin e vo, yerê cwey di me de yin a vɔk, yerê yé ngyɛ́k min, yerê simo 
min na yin tabak bemat de ba buru — pyɛ́ yemo mwa ya vey yi na lashê yey 
min o. Yin a ga dura bato min e kagwɛ gwong, yin a ga ra pyɛ vyes cak e ji há 
hemo wɛt. 

12Ko mwa ano de ma kana jɛk a yin, ma jɛk yaga mwat de a buru mo wɛt kɛ 

yaga mwat de ba buru a yɛ arɔng wɛt. Ko ma jɛk, yaga na yin pyɛ min yin a bin 
di e nuyêl Dagwi, yin a tɛ̀ nehywɛ min e ra wot naka. 

13Pyɛ́ yemo mwa ya gwɛ̌ a wot gap. Ko gap mot ha gwɛ̌ hɛ zɔng wɛt, ko wot á 

vɔk yey pyɛng vit a yere mo jeng de wot á di yerê yey pyɛng de Titus á vɔk. 
Yaga mwa hin yin á sɛlɛ na yin a tɛ̀ ɛ a sè wɛng-wɛng. 

14Ma ga kana ra a yɛ kaa min, ko yin a ga nɔng me rekyen wɛt. Tyɛng sede 

remo de kayɛ pyɛ de wot á ha a yin yá sè tsak o, ko ano arɔng ba sɛ̀, râ kaa 
min de wot a ra a Titus ha sé tsak o arɔng. 

15Ko tɛ̂ yey mɛ yaga yin ha dal hê raane jeng de e bare, mwa hin yin a gyeng 

há mɛ, ko yin a sey ɛ́ na bengyip na vôw rebek. 

16Ma vɔk yey pyɛng, yaga yin a sé bemat de me tɔk tó yey na yin e pyɛ cak ko 

tyɔng wɛt. 

2 Kɔrintɔs 8 
Nɔngɔ̂s nɔrɔ̂ bemat-raa 

1À begwa, wot e simo na yin a tɔk pyɛ de Dagwi a ra yi na nerat mɛ de a dura 

a bemât be-ekilisiyâ Makedonya. 

2Ba mara hɛn ding-ding na reyɔm detidetu. Ko yɛn a sila na yey pyɛng e ji 

negbang nane mo, ko ya tɛ̀ ɛn yɛn a nɔng nɔrɔ de ha sé pyak arɔng, mwa ano 
de yɛn a sé bepɛng tyɔng wɛt. 

3Me nɔng nuha, yɛn a nɔng nɔrɔ̂ kayɛ pyɛ de yɛn a tɔk nɔng, ko yɛn a pere nɔng 

pyɛ de ya dal gap mɛn arɔng. Ko yi na simo mɛn pyɛ mɛn, 

4yɛn a ra won na wot tyɔng wɛt, na wot a simo a yɛn na yɛn a sɛ̀ nerât tula nɔrɔ, 

na be sɛlɛ mɛ̀ bemât Dagwi e sevwêl Yudiya. 

5Pyɛ de yɛn a ra ya dal yemo de wot a bare yɛn a rɔda ra. Yɛn a tānga nɔ̂ng 

Darwey bato mɛn e ngyen, ko e bama mo, yɛn a nɔng ot bato mɛn tyɛng na pyɛ 
de Dagwi e simo. 

6Pyɛ ma yemo de ya tɛ̀, wot a shonong e ra Titus, na a sɛlɛ hin, na yin a yɛnɛ 

fwôm tulâ nɔrɔ̂ tɛ̂ yey gwane mo, yaga e yɛ wɛ de a tānga susu gwɛ. 

7Yin a shǎl e ji kayɛ pyɛ: E ji sêy tsak o, e ji há, na e ji tɔ́k, e ji té ngyɛ́k e kayɛ 

pyɛ, na e ji tɛ̂ yey min vey na wot. Yaga ano, wot e simo na yin a shǎl e ji nɔrɔ̂ 
tɛ̂ yey o arɔng. 

8Ma sé nɔng in redu wɛt, ko me ha a yin e ra gwong de bemat behak be tē 

ngyɛ́k e de sɛlɛ̂ behak, yaga na me bin di kɛ tɛ̂ yey min ha sé mwin kɛ mwin wɛt. 

9Yaga yin a tɔk nerat de Darwey mot Yɛsu Kristi a dura a wot: Mwa ano de a 

vɔk yas pyak, ko a hàla yɛ, a tɛ́ ɛ pwɛng, yaga na yin a sɛ̀ nerat o, yaga na, yi 
na nepɛng mɛ mo, yin a bin tɛ́ in bedaberey. 

10Ko ma sé vo a yin redu ret ngan e ra pyɛ de ya dal a yin e ji pyɛ́ yemo: Nák, 

e yin de yin á sè vê yel de yin á simo na yin a nɔng nɔrɔ mo, ko yin á to sè vê 
yel e nɔngɔ̂s nɔrɔ mo arɔng. 

11Yaga ano, yɛnɛ hin fwom o! Yin á kana ye ngyɛ́k e jeng de yin á kana susu 

fwom o. A remo, ré in nuyel na ye ngyɛ́k ano, na yin a yɛnɛ gwɛ. Nɔng in tyɛng 
na nepyak pyɛ de yin a vɔk. 

12Ka sede mwat a vɔk yêy nɔ̂ng nɔrɔ, ko Dagwi a rɔda sey nɔrɔ mɛ mo yi na 

pyɛ de a vɔk, ko a rɔda rangal hɛ yi na pyɛ de a bidɛ wɛt. 

13Me ye wɛt wɔgɔ, bē tɛt a behak nedirik o na be gwɛ̌ yɛklɛ hin na nɛ. Wot e simo 

kawɛ mwat a sè tyɛng na gwɛ̀ mɛ. 

14E jeng yemo, a sé e yin de yin a vɔk pyɛ́ pyak, ko yin e tɔk sɛlɛ vemo de ba 

vɔk pyɛ cak wɛt. Tuhak, jeng de e ba sè e yɛn de be ba vɔk pyɛ́ pyak, yɛn e ba 
tɔk sɛlɛ hin arɔng. Yi ano, kawɛ mwat a rɔda sè tyɛng na gwɛ̀ mɛ. 

15Sede remo de bà jɛk e Bwok-basa Dagwi wɔgɔ, “Mwat de á tula pyak á vɔk 

pyɛ de ya kat a yɛ wɛt; ko yɛ de á tula tyɔng á vɔk pyɛ de ya radɛ a yɛ wɛt.” 

Titus na besâ kwɛngɛl mɛ 

16Wot a feng a Dagwi de a tɛ̀ Titus a ye ngyɛ́k na a sɛlɛ hin, tyɛng sede remo 

de wot e ye ngyɛ́k arɔng. 

17Titus o a sey yíla mot na yey pyɛng zɔng wɛt, ko a ye ngyɛ́k sizɔng, a tɛ̀ e yey 

mɛ na a vey e hamo na yin. 

18Ko wot a sé tomo a yin na gwa mot mwat-raa hwak tanga yɛ. Bemât be-

ekilisiya mwa be somo gwa wane mo yaga fwôm sharâ Yɛgɛt Yat de e ra. 

19A sé ano zɔng wɛt, ko be-ekilisiya mo ba kasa hɛ na a raa hot arɔng jeng de 

wot e kyè wɔ na nɔrɔ̂ tɛ̂ yey o. Wot e ra ano, yaga na fwom o gwo tɛ̀ be nɔ̂ng 
Darwey gbɔng nerey, na wot a to dura, wot a vɔk cwey sɛlɛ mɛn. 

20E rà nɔrɔ mo de bemat ba viri vɔ mɛn na be nɔng — wot e simo na wot a vɔk 

hɛ e gwong de mwat hwak ê tɔk ha há ves e ra gwɛ wɛt. 

21Yaga ano, wot e tɛ̀ e yey mot, na wot a ra pyɛ de ya sé tyɛng e bayîs Darwey 

zɔng wɛt ko e bayîs bemât mwa arɔng. 

22Ko wot a to sé tomo yɛn vane mo tanga gwa mot o hwak mwat-raa, de wot a 

ga mara hɛ zang pyak, ko a ga dura a wot e gwòng detidetu, e tɛ̀ yey mɛ mwa 
e pyɛ́ de e ra. Ko a remo, sede remo de a di, yin a sé bemat de be tó yey na 
yɛn ko tyɔng wɛt, ko a gwɛ̌ tɛ̀ yey mɛ na a vey sɛlɛ hin. 

23Ko di, yɛ Titus, yɛ a sé sâ gafiri hom, ko a sé sâ fwom hom e de sɛlɛ min. Ko 

begwa mot bemat-raa vemo mo yɛn a sé betom be-ekilisiya, ko yɛn e tɛ̀ bemat 
be nɔ̂ng Kristi gbɔng nerey. 

24Yaga ano, dura hin a bemat, yin a tɛ̀ yey na yɛn sizɔng. Yi na ra ano, bemât 

be-ekilisiyâ mwa be tɔk di, jeng de wot á ra kaa e ra yin, wot á ha bɔs wɛt. 

2 Kɔrintɔs 9 
Sɛ́lɛ yaga bemât Dagwi 

1A ka sé gbing-gbing mwa wɛt na me jɛk a yin e ra rehâ sɛlɛ de wot a rɔda nɔ̂ng 

bemât Dagwi e sevwêl Yudiya. 

2Yaga ma tɔk, yin e simo tyɔng wɛt na yin a sɛlɛ, ko ma ga kana kyě ra a bemât 

Makedonya kaa e ra há mo. Ma tang ɛn, yin de yin a sé e sevwêl Akaya yin á 
yong in yimô nák na yin a nɔng sɛlɛ mo. Ko yé ngyɛ́k min o ha tɛ̀ bwarwêy bemat 
e ji mɛn ba hwo ra fwom o. 

3A remo, ma sé tomo begwa mot bemat-raa vey na yin, yaga na râ kaa de wot 

a ra na yin e ra pyɛ́ yemo he tɛ́ ɛ yapyi zɔng wɛt. Ko tik na yin a bin yong in, 
tyɛng sede remo de ma ga ye, yin a rɔda sè e yong in. 

4Yaga, ka sede bemât Makedonya behak ba vey tanga me, ko ba sɛ̀, yin a ga 

yong in wɛt, a rɔda sè a wot pyɛ rekyen, yaga wot a ga kana tó yey e ra yin wɛt. 
Ko e yin de yin a rɔda dal na vô rekyen o. 

5Yaga ano, ma di a sé tyɛng na me shonong a begwa mot bemat-raa mo, na 

be tānga vey na yin e ngyen. Yɛn a rɔda tɔk yɛnɛ yông kayɛ pyɛ e ra nɔrɔ de 
yin a ga kana ha wɔgɔ, yin a rɔda nɔng hɛ purak gyam na me vey. Yi ano, 
nɔrɔ mo ha rɔda sè e yong; ko ha rɔda dura, yin a nɔng hɛ na vɔ min e viri, ko 
a sé yaga ba tɛ̀ in na retek wɛt. 

6Bàre hin na pyɛ yemo ngan: Mwat de e tus pyɛ́ tyɔng a rɔda yɛt bwal de gwa 

sé tyɔng arɔng. Ko mwat de e tus pyɛ́ purak a rɔda yɛt bwal de gwa sé purak 
arɔng. 

7Tik na kawɛ mwat a nɔng pyɛ de a ga kana yong e yey mɛ, a rɔda nɔng. A 

kwon nɔng sede e simo a nɔng wɛt, kɛ sede ba tɛ̀ ɛ gbing-gbing arɔng wɛt. Yaga 
Dagwi e tɛ̀ yey mɛ na mwat de e nɔngɔs nɔrɔ mɛ na yey pyɛng. 

8Ko Dagwi a vɔk reto na a nɔng ot kayɛ pyɛ de ya sé ryat, yaga na kayɛ jeng 

yin a bin vɔk kayɛ pyɛ de yin e simo. Ko a rɔda nɔng in na yin a vɔk pyɛ de ya 
pɔl arɔng, na yin a ra mɛ̀ tomong rat detidetu. 

9Sede remo de bà jɛk e Bwok-basa Dagwi wɔgɔ, “A ga nɔ̂ng bepɛng nɔrɔ mɛ 

shɛrɛk, ko nerat mɛ ne nàra gbak-gbak.” 

10Ko di, Dagwi de e nɔngɔ̂s mwât hôw cap yére de a rɔda tus, yɛ̀ de e nɔngɔ̂s 

bemat pyɛ de yɛn ê re, yɛ a rɔda nɔng in yére de yin ê tus na a tɛ̀ yɛ̄ ye ras. Ko 
a rɔda tɛ̀ bwal min gwo sè pyak yi na tomong rat min de ba sé shɛrɛk. 

11A rɔda tɛ̀ in na yin a sè bedaberey e kagwɛ gwong, yaga na yin a bin nɔng 

nɔrɔ purak e kayɛ jeng. Ko yi ano, bemat pyak ba rɔda feng a Dagwi yaga nɔrɔ 
min de ba sey yi na wot. 

12Sɛ́lɛ hemo de yin e ra mo he nɔngɔ̂s bemât Dagwi pyɛ́ de yɛn e simo zɔng wɛt, 

ko he tɛ̀ bemat pyak be dura feng mɛn de vit a yerê hɛ vɔk na Dagwi. 

13Sɛ́lɛ min o ha rɔda dura yerê bemat de yin a sé. Hemo hê tɛ̀ bemat pyak be 

nɔ̂ng Dagwi nerey, yaga yɛn a di gwong de yin e gyeng Yɛgɛt Yât Kristi de yin 
e tē, yin a sey tsak o na yɛ̄. Yɛn e to nɔ̂ng Dagwi nerey, yaga yin e gas pyɛ́ min 
na yɛn tanga na bwang bemât mwa na vɔ min e viri. 

14Yɛn a rɔda ra won yaga yin, ko yɛn a rɔda vɔk cwey di in yaga nerat de vit a 

yerê nɛ nemo de Dagwi a dura a yin. 

15Tik na wot a feng a Dagwi yaga nɔrɔ mɛ de ha dal gâp há mot! 

2 Kɔrintɔs 10 
Hâ Bulus e ra vê repugu mɛ 

1Me Bulus, ma sé ha na yin yi na dyɛ̂ng to na nehywɛ yerê ne Kristi. Ma sé 

womo de be tang me, ma vɔk yey ting wɛt jeng de ma sé tanga yin, ko me ha 
na gap jeng de ma sé yikyik na yin. 

2Ma sé ra won na yin, yin kwon tɛ̀ me na me ha na yin na gap jeng de ma vey 

na yin. Yaga ma tɔk, ma rɔda tɔk ha na gap na bemat de be tē, wot e dura báre 
yerê hê bemât jey zɔng e negwɔn sangal mot. 

3Yaga, mwa ano de wot a sé sangal e jey, ko wot e ra como yerê ye jey wɛt. 

4Pyɛ̂ como de wot e ra fwom na yɛ̄ ya sé yê jey wɛt; ya sé pyɛ̂ como yê Dagwi 

de a vɔk reto. Ko wot e ra fwom na yɛ̄, na wot a gangas nekwɔn jey de ba yong 
nɛ na gap. Wot e gangas mɛ̀ tô cuna bɔs na pyɛ́ mo, 

5mwa na kayɛ pyɛ de ba yong, na ye dul bemat nà tɔk Dagwi. Ko wot ê vos 

kahɛ báre de bemat ba vɔk, na wot a tɛ̀ hɛ he gyeng hâ Kristi. 

6Ko e bama de yin a dyɛng bato min mwa, wot a rɔda sè e yong ot na wot a 

tabak kawɛ mwat de a ra retek. 

7Yin e jut pyɛ́ e gwong de be bɛrɛng yɛ̄ zɔng. Mwat hwak a sɛ́ de e tē, a sé wo 

Kristi arɛt? Tik na yɛ a to gwɛ̌ bare naka, wot a sé vê Kristi tyɛng sede yɛ arɔng. 

8Kɛ gyeng me ra kaa e ra reto de Darwey a nɔng me, ko me vo rekyen wɛt. 

Darwey a nɔng me reto mo na me sɛlɛ hin na yin a re nuyel e gwông raa, ko na 
me gangas hin mɛ̀ e vwel wɛt. 

9Me simo na yin a bɛrɛng sede me simo na me tɛ̀sɛ a yin bengyip na bebok-

berang hom wɛt. 

10Yaga bemat behak be tē, “Bebok-berang Bulus be kwɔrɔs a bemat rebek, ko 

hâ vɛ he vɔk gap tyɔng wɛt. Ko ka sede mwat a di ɛ e bayis, a sé pyɛ di wɛt, ko 
há mɛ arɔng ha sé pyɛ cak wɛt.” 

11Tik na bemat o be tɔk, pyɛ́ de wot e jɛk e bebok-berang mot e jeng de wot a 

sé tanga yin wɛt ya sé tyɛng na pyɛ́ de wot a rɔda ra jeng de wot a rɔda sè 
tanga yin. 

12Wot ê yi e rɛ̌ na wot a wuna bato mot kɛ wot a tyɛngrɛ hot na bemat o behak 

de be ha há rat e ra bato mɛn arɛt? Jeng de yɛn e mara bato mɛn na bemɛn, 
na yɛn a to tyɛngrɛ bato mɛn na bemɛn, yɛn a sé betɔn. 

13Ko di wot kene — wot e ra kaa de ha dal yɛnɛ̂ pyɛ de ya sé tyɛng wɛt, ko wot 

ê ra kaa mot e ra kwɔ̂n fwom de Dagwi a ga yɛnɛ a wot zɔng. Yin mwa e hane 
yin a sé e ji yɛnɛ̂ kwɔ̂n fwom hane mo. 

14Ko sede remo de yin a sé e ji yɛnɛ̂ kwɔ̂n fwom o, wot e ra kaa de ha dal yɛnɛ 

hane mo wɛt. Yaga a sé e wot de wot á tānga vey a yin na Yɛgɛt Yat e ra Kristi. 

15Ano kwong, wot e kwey yɛnɛ mot e de râ kaa na fwom de bemat behak ba 

ra wɛt. Ko wot e sɛt yey mot wɔgɔ, tɔ́k min hê pyɛ̂ Dagwi hê gwɛ̌ hɛ naka. Yi 
ano, wot ê tɔk ra fwom e tē min de gwa dal gwane de wot á kana ra sizɔng, ko 
wot ê ra gwɛ e ji yɛnɛ̂ kwɔ̂n fwom de Dagwi a ga yɛnɛ a wot. 



1900 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

16Ano arɔng, wot a rɔda tɔk shara Yɛgɛt Yat e bavwel de ba sé e nuyel min. 

Yaga wot e simo wot a ra kaa na fwom de ba ga kana ra e yɛnɛ̂ kwɔ̂n fwôm 
bemat behak wɛt. 

17Ko sede remo de bà jɛk e Bwok-basa Dagwi wɔgɔ, “Tik na yɛ de e simo a ra 

kaa, a ra kaa mo e ra pyɛ́ de Darwey a ra.” 

18Ka sede mwat e ha há rat e ra to mɛ pyɛ mɛ, ko hane ha sé yapyi zɔng; ko ka 

sede Dagwi e ha há rat e ra yɛ, hane ha sé pyɛ ryat. 

2 Kɔrintɔs 11 

1Me simo ka yin a ka niri na netɔn hom tyɔng. Ko ma tɔk, yin a sé niri na me 

ano. 

2Yin a sé sede gwel de a sé jɛrɛ, ko ma ha wɔgɔ, ma rɔda nɔng ɛ e weneng na 

rwas gwining zɔng, yɛ à Kristi. Ka sede yin e simo yin a raa mwat hwak, ko ma 
rɔda pugu hin na pugu de he yi na Dagwi. 

3Gwɔ̄m wà kana kwɛlɛng Hawa yi na netsitsɛ̂ng wɛ̀. Ko me tele me, báre min 

hê sila ano arɔng na neves, ko yin ê tik na yin a raa Kristi na yey min mwa 
e gwong de gwa sé mwin, ko gwa to sé jɛrɛ arɔng. 

4Yaga, ka sede mwat hwak a vey na yin, na a shara a yin rehâ Yɛsu hwak detu 

na Yɛsu de wot a ga shara a yin há mɛ, ko yin a pere sey há mo kpɛgɛrɛk zɔng. 
Ano arɔng, yin e sey gabik hak detu na hemo de yin a ga kana sey yi na Dagwi, 
ko yin e sey yɛgɛt yat cak detu na yemo de yin a ga kana sey yi na wot. 

5Ko me bare, ma radɛ me bemat vane mo ko tyɔng wɛt, vemo de yin e tâng vɛ, 

à begbɔng betom Yɛsu. 

6Gyeng rɔ̌ ma sé mwat de ba ga masa a yɛ begwông há na bemat wɛt, ko ma 

vɔk tɔ́k. Wot a ga dura a yin pyɛ yemo mo yɛɛlɛl e kagwɛ gwong. 

7Ma dyɛng to hom, yaga na be nɔng in nerey, ko jeng de ma shara a yin Yɛgɛt 

Yât Dagwi, ma rangal hin byɛ cak e ra yɛ̄ wɛt. Ma ra renɛn a wane arɛt? 

8E jeng de ma ra fwom e tē min, be-ekilisiya behak ba nɔng me pyɛ́ de mê 

sangal mɛ̀. Á sè sede ma seres ɛ̀ pyɛ́ mɛn o na retek na me sɛlɛ hin mɛ̀. 

9Ko jeng de ma sè na yin, ka ma ka simo pyɛ cak, ma simo na me tɛ́ me pyɛ 

nedirik na mwat hwak wɛt. Yaga begwa mot bemat-raa de ba yi e Makedonya 
ba nɔng me pyɛ́ de me simo. Ma ga dul to hom nà sè a yin pyɛ nedirik e kagwɛ 
gwong, ko ma rɔda re nuyel e de ra ano. 

10Sede remo de tsak hâ Kristi ha sé e yey hom, ko me ye, vit a mwat hwak 

e yɛnɛ̂ sevwêl Akaya de a rɔda tɔk dul râ kaa de me ra. 

11Mê ha ano yaga sɛ́ arɛt? A sé yaga ma tɛ̀ yey hom na yin wɛt arɛt? Mwin, 

Dagwi a tɔk, ma tɛ̀ yey hom na yin! 

12Ko ma rɔda re nuyel e de râ pyɛ de me ra mo, yaga na me jut bol vemo de be 

jāma gwong na be dak kaa be ye, yɛn a sé ra fwom tyɛng sede wot. 

13Yaga bemat yerê vane be tâng bato mɛn, à betom Yɛsu, ko yɛn a sé vê bɔs 

zɔng. Yɛn a sé bemât fwom de be kwɛlɛng bemat, ko yɛn e bangas negwɔn 
neves mɛn, na yɛn a tâng bemat, yɛn a sé betom Yɛsu Kristi. 

14A sé pyɛ langat wɛt! Shetan pyɛ mɛ e bang negwɔn neves mɛ na a yâng tó 

mɛ, a sé tom-lagwi wo negbey. 

15Yaga ano, a sé pyɛ langat wɛt, ka sede bemât fwom mɛ be bangas negwɔn 

neves mɛn, na be tâng bato mɛn, yɛn a sé besam de be ra tomong de ba sé 
cik. E yɛnɛ mo, ba rɔda tala hɛn tyɛng na tomong mɛn. 

Bulus e dak kaa na nezap reyɔm mɛ 

16Ma sé to me ye ngan: Mwat hwak a jut me ma sé tɔn wɛt. Ko ka sede yin a 

jut me ano, ko tik na yin a sey me, sede remo de yin e sey tɔn, yaga na me sɛ̀ 
kwɔn na me dak kaa tyɔng. 

17Neha de ma sé ha a remo na sé yi na Darwey wɛt, ko na sé yi na tɔn zɔng. 

Dâk kaa mo ha sé yi na tó hom, ko me ra hɛ na yey ting. 

18Sede remo de bemat pyak be dak kaa e ra pyɛ̂ jey yemo, ko me arɔng ma 

rɔda ra ano. 

19Yin a vɔk netsitsɛng sizɔng; yaga ano, yin e niri na betɔn na yey pyɛng! 

20Mwin, yin e niri na kawɛ mwat de e jut in a tɛ́ mɛ̀ besam, kɛ a sey ɛ̀ pyɛ́ min 

cak, kɛ a vo in na yin a ra a yɛ pyɛ de e simo, kɛ e byɛs in, kɛ e dak in na vɔ 
e bayis gbak. 

21Ma rɔda tono wɛt, mwa ano de a sé pyɛ rekyen na me ye ano: Wot á kana 

vɔk yey ting na wot a ra a yin pyɛ́ yemo wɛt! Ko ka sede mwat hwak ê kyɛm a 
dak kaa e ra pyɛ cak, me ma rɔda kyɛm me dak kaa arɔng. Ma sé ha há hemo 
sede tɔn zɔng. 

22Yɛn vane mo ba sé BeIbrani arɛt? Ma sé tyɛng ano arɔng. Yɛn a sé 

BeIsrayɛl arɛt? Ma sé tyɛng ano arɔng. Yɛn a sé yére Abraham arɛt? Ma sé 
tyɛng ano arɔng. 

23Yɛn a sé bemât fwôm Kristi arɛt? Me ma sé mwât fwom de a dal ɛn. Ma sé ha 

sede mwat de ba dɔnɔ hɛ. Ma ga ra fwom de gwa dal mwɛn na negbang; ba ga 
tɛ̀sɛ me e ngyang me dal ɛn mɛ̀; ba ga dak me be dal ɛn mɛ̀; ko ma ga sè e nû 
reku zang pyak me dal ɛn mɛ̀. 

24Zang tungun BeYuda ba ga dak me na zining zang kuru batat na vɛ shabetat 

(39) e jeng jining. 

25Zang tat ba ga dak me na gwele; ko zang hining ba ga tó me na beta na be 

mɔrɔ me. Dwa-nshi wa ga ye gup na me zang tat, ko e jeng o cak ma pɔl e ji 
nshi e gworep, ma to wosho ɛ̀ arɔng. 

26E ji kɛngɛl hom pyak ma di reyɔm na tɛmɛ-nshi e nerɔt, ko begbik ba ga tɛ̀ a 

me nepòt; bemât yere mot na vê yére dyuk ba ga tak a me tyɔng wɛt. Ma ga di 
reyɔm e repomo tanga e hey arɔng; ma ga to di reyɔm e gworep na e vɔ begwa 
mot bemat-raa vê bɔs. 

27Ma ga ra fwom de gwa sé gbang tyɔng wɛt, ko ma ga di negbang detidetu. 

Zang pyak ma pɔlɔs ywey. Ma ga re yɔ́m, na vyong, tanga yey hwɔshɔ 
tyɔng wɛt. Zang pyak ma ga sangsal sana pyɛ̂ re, ma ga wok gul tyɔng wɛt, ko 
ma ga to bidɛ pyɛ banga. 

28Ko ka ba ka tik pyɛ́ yemo e hagat e ngyen, kahɛ tuk báre de ma vɔk hɛ e ra 

be-ekilisiya mwa he yɛklɛ me ding-ding. 

29Ka sede mwat hwak e ji mɛn a sé gbɛrɛk, ko e sè a me gbɛrɛk arɔng. Ka sede 

mwat hwak a ye bugurɛk e gwông raa, ko yey hom ye beseng e ra pyɛ mo. 

30Ka sede a sé gbing-gbing na me dak kaa, ko ma rɔda ra hɛ e ra pyɛ́ de ye 

dura nevît gap hom. 

31Ko Dagwi, yɛ Dâ Darwey Yɛsu Kristi, de be somo hɛ gbak-gbak a tɔk, ma sé 

vɛ́ bɔs wɛt. 

32Jeng de ma sè e repomô Damaskus, gwɔmna de a sé e nɛ̂n Gbɔng Gwɔ̀m 

Arɛtas a tɛ̀ bemât gyeng ri duk repomo mo na be vo me. 

33Ko ba tɛ̀ me e ji gwoshap, ba gyira me e jey yi e repɔk jwâ-pomo mo, ko ma 

hywit me e vɔ mɛ. 

2 Kɔrintɔs 12 
Pyɛ́ de ba dura a Bulus e negwi-ywey 

1A sé gbing-gbing na me re nuyel na dâk kaa, mwa ano de ma rɔda sɛ̀ pyɛ cak 

yi e hɛ wɛt. Ma rɔda re nuyel na me ha a yin e ra pyɛ́ de Darwey a dura a me 
wɛshɛrɛk, ko ma di yɛ̄ e ji negwi-ywey. 

2Ma tɔk mwat-raà Kristi hwak; neshey kuru na nɛ nenaas (14) de na kwey, ba 

jut ɛ vɔk e lagwi wo netat. Kɛ mwat o á sè e hwomo e rebek kɛ á sè e gabik mɛ 
zɔng, ma tɔk wɛt, ko Dagwi a tɔk. 

3-4Ko ma tɔk, ba jut mwat o vɔk e Kwɔ̂n Pɔngɔ. Ma to ye, kɛ á sè e ji rebek mɛ 

kɛ á sè e ji gabik mɛ zɔng, ma tɔk wɛt, ko Dagwi a tɔk. E hwomo, a wok pyɛ́ cak 
de be tɔk ha yɛ̄ wɛt, yemo de be simo a mwat hwak a ha yɛ̄ arɔng wɛt. 

5Ma rɔda dak kaa e ra mwat o, ko ma rɔda dak kaa e ra to hom wɛt, sɛ̌ me dak 

kaa e ra nevît gap hom detidetu. 

6Ka ma ka simo na me dak kaa mwa, ko ma rɔda sè tɔn wɛt, yaga ma rɔda ha 

pyɛ́ de ya sé tsak o. Ko ma tik nà ra ano, yaga na mwat hwak a kwon bare na 
me e gwong de gwa dal pyɛ de a ga di me ra kɛ pyɛ de a ga wok me ha. 

7Yaga na be bin dul me nà tos rato hom e ra gbɔng pyɛ̂ langat de ba dura a 

me mo, Dagwi a nɔng me serɔ sehak de sa sé a me sede serɔgɔ de se bosot 
mwat e rebek. Serɔ mo sa sé tom Shetan de wo tak a me rezot, yaga na me 
tos rato hom wɛt. 

8Zang tat ma kana ra won na Darwey, na a pat pyɛ mo yi na me. 

9Ko á yang me, “A sé e nerat hom zɔng de hwó simo na me dura a hwo; yaga 

jeng de hwà tɛ́ o sana gap, reto hom re sila gyat e de râ fwom e ji mō.” Yaga 
ano, ma rɔda dak kaa na yey pyɛng yaga nevît gap hom detidetu. A sé yi na 
nevît gap o de retô Kristi re vey na re sè e ji hom. 

10Pyɛ ma yemo de ya tɛ̀, ma vɔk yey pyɛng e ji nevît gap detidetu, tanga e jeng 

de be ha há ves e ra me, e jeng de pyɛ́ ya sé a me gbang, na e jeng de be tak 
a me reyɔm, tanga e jeng de ma vɔk negbang detidetu. Ko ma vɔk yey pyɛng, 
yaga ma sé sɔ reyɔm remo mwa yaga rezâ Kristi. Yaga jeng de ma sé gbɛrɛk, 
e jeng a yane de ma to vɔk gap. 

Yêy Bulus ya sé dirik na bemât Kɔrintɔs 

11Ma ga tɛ̀ to hom sede tɔn, ko e yin de yin a tɛ̀ me tɛ́ me ano. A yâng sé naka, 

ka e yin vɛ de yin e ha há rat e ra me. Yaga, mwa ano de ma sé pyɛ cak wɛt, 
ko ma radɛ me vemo de yin e tâng vɛ, à begbɔng betom e gwong hwak wɛt. 

12Ma niri sizɔng e de râ pyɛ́ e tē min yēmo de ye dura, mwat a sé tom Yɛsu. 

Pyɛ́ mo, yɛ̄ à râ pyɛ̂ dura, na râ pyɛ̂ langat, tanga râ pyɛ̂ bes. 

13Yi e gwɛ̌ gwong de ma nɔng in negbang de na dal ne be-ekilisiya mo 

behak arɛt? A sé yaga ma tik nà rangal hin na yin a sɛlɛ me arɛt? Hàla a me hin 
buru mo! 

14A remo, ma ga yong me na me vey na yin, vey hê tat a hemo, ko ma rɔda tɛ̀ 

a yin nedirik nehak wɛt. Pyɛ de me simo na yin ya sé e yin pyɛ min, ko ya sé 
e pyɛ́ min wɛt. Ko di, a sé e nèy de ne jāma pyɛ́ yaga beda mɛn wɛt, ko e beda 
de be jāma yaga nèy o. 

15Ko me kene — a sé na yey pyɛng de ma rɔda wey na kayɛ pyɛ de ma vɔk 

mwa na tó hom, na me sɛlɛ hin mɛ̀. Ka sede tɛ̂ yey hom na yin ha dal hê 
bwang o, ko yin a rɔda tɛ̀ yey min na me he radɛ nang arɛt? 

16Yin e simo kwong wɔgɔ, ma ga tɛ́ me pyɛ nedirik e ra yin wɛt. Ko bemat behak 

bê tē, ma sé mwat de a vɔk netsitsɛng neves, ko ma ga vo in na netsitsɛng 
hom o. 

17Kɛ gyeng ma tɛ̀ hwak e ji bemat de ma tomo vey na yin, a sey ɛ̀ pyɛ́ min cak 

na a vɔk a me arɛt? 

18Ma kana shonong e ra Titus na a vey na yin, ko ma tomo gwa mot mwat-raa 

hwak tanga yɛ. Titus á sey ɛ̀ pyɛ́ min cak wɛt, kɛ á sey ɛ̀ yɛ̄ bɛ? Wot na yɛ wot 
e ra pyɛ̂ mwa yi na gabik hining de wot a vɔk wɛt arɛt? Ko wot e raa gwong 
gwining wɛt arɛt? 

19Kɛ gyeng, yimo e mɛsɛng o yin e bare, wot a sé kyě jāma begwong de wot ê 

dul bato mot e nuyel min arɛt? A sé ano wɛt; wot a sé kyě ha e nuyêl Dagwi 
sede bemat de ba sé sangal e ji nesa na Kristi. Ko à besâ yey mot, kayɛ pyɛ de 
wot e ra ya sé, na wot a sɛlɛ hin, na yin a re nuyel e gwông raa. 

20Ko me tele me wɔgɔ, jeng de ma rɔda ba vey, gyeng rɔ̌ ma rɔda sɛ̀ in sede 

remo de me simo yin a sè wɛt. Ko yin arɔng, gyeng rɔ̌ yin a rɔda sɛ̀ me sede 
remo de yin e simo me sè wɛt. Me tele me, gyeng rɔ̌ yin a rɔda jāma bemín na 
há, na yin a bɛrɛng bemín fus, na yin a vɔk shom, na yin a kat simô bato min, 
na yin a ha há ves e ra bemín, na yin a ra ryɔgɔt, na yin a toros bato min, na 
yin a tɛ̀ sogô nehywɛ arɔng. 

21Ko me tele me wɔgɔ, jeng de ma rɔda ba vey, Dagwi hom a rɔda tɛ̀ me na me 

dyɛng to hom e nuyel min yaga rekyen. Ma rɔda vɔk lashê yey na vemo pyak 
de bá kana ra banɛn raane, ko yɛn a ga tik nà doyo na be hàla pyɛ de ya tɛ̀ ɛn 
ligis, tanga nejwang, tanga negwɔn neves de yɛn á kana ragas. 

2 Kɔrintɔs 13 
Tabak hê yɛnɛ mo 

1Hemo ha rɔda sè véy hom hê netat na yin. “A sé gbing-gbing sɛ̌ ba sɛ̀ bemât 

nuha beba kɛ betat, na be de sey há de mwat hwak a tɛ̀ kûn hɛ.” A sé ano de 
bà jɛk e Bwok-basa Dagwi. 

2Jeng de ma sè na yin e vey hê neba, ma kana tusa bemat de bá kana ra banɛn 

raane tanga bwang bemât mwa. A remo de ma ka sé na yin wɛt, ko ma sé to 
tusa hin gbak, me ye: Jeng de ma rɔda toyo, ma rɔda tik hwak e ji min wɛt. 

3Hemo hê dura a yin, a sé e Kristi de a sé ha na yin yi na me. Yɛ a sé gbɛrɛk wɛt 

jeng de e ra pyɛ cak na yin, ko e dura reto mɛ e tē min. 

4Mwa ano de á sè gbɛrɛk e jeng de bá kak ɛ e ra cɔ́gɔt, ko a sé yi na retô Dagwi 

de a to vɔk neken. Ano arɔng, wot a sé gbɛrɛk e ji sangâl nesa mot na yɛ. Ko yi 
na retô Dagwi, wot e sangal na neken tanga yɛ, yaga na wot a ra a yin fwom. 

5Ngyɛgɛt hin bato min, na yin a di kɛ yin a sé rɔɔ tumal gak e ji gwông raa arɛt; 

kyě masa hin bato min. Yin a tɔk, Kristi Yɛsu a sé e ji min wɛt arɛt? Ka yin a 
tɔk wɛt, ko hemo he dura, yin a re mara mo wɛt. 

6Ko ma sɛt yey, yin a rɔda di, wot a ga gaba e mara mo wɛt. 

7Wot e ra a Dagwi won, yaga na yin a ra pyɛ vyes cak wɛt. Wot e ra ano wɛt, 

yaga na bemat be di, wot a tumal gak sana gaba e mara mo. Ko wot e ra ano, 
yaga na yin a bin ra pyɛ de ya sé ryat, mwa ano de a rɔda sè a yɛn sede wot a 
gaba e mara mo. 

8Yaga wot e tɔk ra pyɛ cak de yê dul tsak hâ Dagwi wɛt, ko wot e ra pyɛ de yê 

sɛlɛ hɛ. 

9Wot e vɔk yey pyɛng kayɛ jeng de wot a sé gbɛrɛk, ko yin a vɔk gap. Ko wot 

e ra won, yaga na yin a bin sila gyat e ji kayɛ pyɛ. 

10Pyɛ ma yemo de ya tɛ̀, ma jɛk pyɛ́ yemo e jeng de ma sé e hane na yin wɛt. 

Yaga e jeng de mê vey, mê simo na a sè a me gbing-gbing, na me ra a yin yol 
yi na râ fwom na reto de Darwey a nɔng me wɛt. Darwey o a nɔng me reto 
remo, yaga na me sɛlɛ hin, na yin a re nuyel e gwông raa, ko ra sé yaga na me 
gangas hin mɛ̀ e vwel wɛt. 

Tē show hê yɛnɛ mo 

11E yɛnɛ mo, à begwa, ma sé tang in kala. Yē in ngyɛ́k na yin a sila gyat e ji 

kayɛ pyɛ; wok in pyɛ́ de ma sé shonong hin e ra yɛ̄; vɔk in bemín na yey rining; 
sangal hin tyang na bemín. Ko Dagwi de e tɛ̀ yey na bemat de e to tɛ̀sɛ neyey 
ne dyɛng a rɔda sangal tanga yin. 

12Tang în bemin show e gwong de gwo dura tɛ̂ yey min. Bemât Dagwi mwa be 

tang in show. 

13Nɔrɔ-rat Darwey Yɛsu Kristi, na tɛ̂ yey Dagwi, na nesa Gabik Jɛrɛ, be sè tanga 

yin mwa. 

Galatya 
Galatya 1 

1Bwok-rwang gwomo yi e vwɔ hom Bulus, tom Yɛsu. A sé e bemasi de ba nɔng 

me fwom gwomo wɛt, a to sé e mwasi hwak de a kasa me yaga fwom o wɛt, ko 
a sé e Yɛsu Kristi pyɛ mɛ de a kasa me, tanga Dagwi Da de a sene hɛ yi e reku. 

2Me na mwa begwa, bemat-raa, de ba sé tanga me, wot e tang in show, à yin 

bemât be-ekilisiya de yin a sé e yɛnɛ̂ sevwêl Galatya: 

3Tik na Dagwi Da mot tanga Darwey Yɛsu Kristi be dura a yin nerat mɛn, na be 

tɛ̀ yey min ye dyɛng. 

4A sé e Yɛsu Kristi mo de a nɔng neken mɛ, yaga na a viri hot yi e banɛn mot, 

yaga na a to viri hot yi e pyɛ́ vyes yê jeng yemo. Jeng de a ra ano, a ra pyɛ́ de 
Dagwi Da mot a simo. 

5Tik na gbɔng nerey ne sè ne Dagwi nesheneshey! Ano. 

Vit a yɛgɛt yat cak detu 

6A sé a me pyɛ langat na yin sizɔng! Dagwi á kana yila hin yi na nerât Kristi na 

yin a sè bemɛ. Ko mwa ano, yin a sé hàlsa hɛ dey-dey, na yin a hwo sey reha 
rehak detu de be tâng rɛ, à yɛgɛt yat. 

7Ko e ji hâ mwin, vit a reha rehak de ra sé yɛgɛt yat sɛ̌ remo de ma kana ha a 

yin. Ko a sé e bemat behak de ba sé bɔrɔk hin, na be jāma be sege Yɛgɛt Yat 
e ra Kristi zɔng. 

8Ko ka a ka sé wot kɛ tom-lagwi hwak de a vey na a ba shara a yin yɛgɛt yat 

cak de ya sé detu na yemo de wot á kana shara a yin, tik na gawey de ha rɔda 
gas ɛ na Dagwi nesheneshey he hwo e ra yɛ! 

9Wot á kana ha a yin a raane, ko ma to sé ha a yin a remo: Ka sede mwat hwak 

a sé shara a yin yɛgɛt yat cak detu na yemo de yin á kana sey, tik na gawey de 
ha rɔda gas ɛ na Dagwi nesheneshey he hwo e ra yɛ! 

10Yin a sé bare, ma sé ra ano na bemat kɛ Dagwi be somo me arɛt? Kɛ ma sé 

tē ngyɛ́k na me pɛngɛ a bemat yey arɛt? Kée wey! Ka ma yâng sé rɔngɔl jāma 
na me pɛngɛ a bemat yey, ka ma yâng sé sam Kristi wɛt. 

Gwong de Bulus a tɛ́ ɛ tom Yɛsu Kristi 

11À begwa, me simo na yin a tɔk, Yɛgɛt Yat de ma kana shara a yin ya yi na 

mwasi wɛt. 

12Ma sey yɛ̄ na mwasi wɛt, ko a sé e mwasi de a to basa a me yɛ̄ arɔng wɛt. Á 

sè e Kristi pyɛ mɛ de á dura a me yɛ̄ wɛshɛrɛk. 

13Yin á kana wok rehâ sángal hom hê raane jeng de ma rɔɔ raa negwɔn 

BeYuda. E jeng o, ma sè kat tak a bemat-raà Dagwi reyɔm, ko ma ye ngyɛ́k na 
me wey na yɛn mwa. 

14Ma dal bezamang hom pyak na raà negwɔn BeYuda, ko ma nɔng gap hom 

mwa e ji raà neha bedabeda hom. 

15Ko Dagwi a kasa me yimo be rɔɔ nà tɔ me. Yi na nerat mɛ a to yila me na me 

ra a yɛ fwom. Ko jeng de a di a sé naka, 

16a dura a me wɛshɛrɛk mwat de Hwey mɛ mo ha sé. A ra ano, yaga na me bin 

shara Yɛgɛt Yat e ra hɛ vɔk e tê bemât yére dyuk. E jeng o, ma wɔ̀ vo redu na 
mwasi hwak wɛt, 

17ko ma ka kwey vɔk e Yɛrusalɛm arɔng wɛt, na me wɔ̀ di vemo de bá tānga sè 

betom Yɛsu e nuyel hom. Ko ma kyè cik vɔk e sevwêl Arabya, e bama mo, ma 
toyo vɔk e repomô Damaskus. 

18E bamâ neshey netat, ma de wɔ́ e Yɛrusalɛm, na me bin wɔ̀ tɔ́k me na Bitrus, 

ko ma sangal e hwomo na yɛ nepɔlɔ kuru na nɛ netungun (15). 

19Ko ma di hwak e ji betom Yɛsu mo wɛt sɛ̌ Yakɔp zɔng, yɛ gwa Darwey mot. 

20Ma sé ha há hemo e nuyêl Dagwi wɔgɔ, pyɛ de ma sé jɛk a yin ya sé mwin, 

ma sé vɛ́ bɔs wɛt! 

21E bama mo, ma kyè vɔk e bavwêl Sirya na Silisiya. 

22E jeng o, bemat-raa de bá sè e ji be-ekilisiyâ Kristi vê sevwêl Yudiya bá kana 

di me wɛt, 

23ko yɛn á wokos há de bemat ba tē zɔng wɔgɔ, “Yɛ womo de á kana tak a wot 

reyɔm a raane a ga doyo, a to sé basa a bemat gwong de yɛn ê sey tsak o na 
Kristi; ko a raane, yɛ á kana jāma na a wey na vemo de ba sey tsak o mo!” 

24Ko yɛn a nɔ̂ng Dagwi nerey yaga pyɛ de a ra yi na me. 

Galatya 2 
Bulus a man na bwang betom Yɛsu 

1E bamâ neshey kuru na nɛ nenaas (14), ma toyo vɔk e Yɛrusalɛm tanga 

Barnabas, ko ma vɔk ɛ̀ Titus arɔng. 

2Ma wɔ́ e hwomo, yaga Dagwi a dura a me wɛshɛrɛk, me wɔ. E jeng o, ma man 

na bemât nuyêl ekilisiya mo e bak gwining, ko ma misang a yɛn Yɛgɛt Yat de 
me shara a vemo de ba sé vê yére dyuk. Ma ra ano, yaga ma simo na fwom de 
ma sé ra a remo tanga gwomo de ma kana ra a raane gwo kwon sè yapyi wɛt. 

3Ko mwa ano de Titus, de á sè tanga me, a sé WoGirik, ko yɛn a ka tɛ̀ gbing-

gbing be wɔ́ a yɛ e cwɛl wɛt. 

4Hâ wɔ́ e cwɛl o ha sogo, yaga bemat behak de ba tē sede yɛn a sé bemat-raa 

ba yel yaang. Yɛn a yel sede bemât wɛrɛm, na be bɛrɛng yerê sángal mot hê 
washak de wot a sɛ̀ yi na sangâl nesa mot na Kristi Yɛsu, yaga yɛn a simo be 
tɛ̀ ot wot a tɛ́ ot sede besam Badu BeYuda. 

5Ko wot a nɔng ɛn gwong ko tyɔng wɛt, yaga na wot a bin gyeng a yin tsak hâ 

Yɛgɛt Yat sana sege wɛ. 

6Ko bemat de ba jut ɛn, yɛn a sé bemât nuyel yɛn a vo a me redu rehak 

repas o wɛt. (Ma sé ye ngan, mwa ano de bemat o bá sè bemât nuyel, ko ma 
jut nerey mɛn nane sede pyɛ cak wɛt, yaga Dagwi e dúsa simô bemat 
behak wɛt.) 

7Ko yɛn a di, Dagwi a nɔng me fwôm sharâ Yɛgɛt Yat vɔk na vemo de ba sé vê 

yére dyuk, tyɛng sede remo de á kana nɔ̂ng Bitrus fwôm sharâ Yɛgɛt Yat vɔk 
na BeYuda. 

8Yɛn a to di, yɛ Dagwi de a nɔ̂ng Bitrus reto na a sè tom mɛ vɔk na BeYuda, 

e yɛ de a nɔng me reto na me sè tom mɛ vɔk na bemât yére dyuk. 

9Ano kwong, Yakɔp, na Kefas, tanga Yohana, yɛn de ba jut ɛn sede bahwot e ji 

bemat-raa, yɛn a di, Dagwi a nɔng me fwom o yi na nerat mɛ. Yaga ano, yɛn a 
sey vwɔ na me tanga Barnabas, na be dura, wot a ga tɛ́ ot besâ gafiri mɛn. Wot 
a yong ɛ̀ na wot a kyè wɔ̀ ra fwom e ji bemât yére dyuk, ko yɛn arɔng, na yɛn a 
kyè wɔ̀ ra fwom e ji BeYuda. 

10Ko pyɛ jining de yɛn a simo na wot a bare na yɛ a yet ngan: Wot re nuyel na 

sɛlɛ̂ bepɛng e ji bemat-raa e Yɛrusalɛm; ko a sé e pyɛ ma yane de ma kana 
simo na me ra sizɔng arɔng. 

Bulus a hwo Bitrus e ra negwɔn sangal mɛ 

11Ko jeng de Bitrus a wul repomô Antyokya, ma hwo ɛ e ji bemat-raa, yaga á 

sè dɛdɛrɛng, a ga buru. 

12E mɛsɛng o, yɛ á kana reres pyɛ́ na bemat-raa de ba sé vê yére dyuk. Ko jeng 

de bemat behak de Yakɔp a tomo hɛn ba vey, Bitrus o a hwo kyɛgɛs hɛ nà reres 
pyɛ́ na bemât yére dyuk o. A gas ɛ na yɛn, yaga a tɛ̀ bengyip bemat de be tē, 
gbing-gbing sɛ̌ be wɔ́ a kawɛ mwat-raa e cwɛl. 

13Ano arɔng, bwang bemat-raa de bá sè BeYuda ba hwo raa negwɔn mɛ de na 

dura, a vɔk nenu-neba. Mwa na Barnabas arɔng a pere wɔ̀ dopɛ e negwɔn o 
de vit a tsak o e ji nɛ. 

14Ko jeng de ma di, yɛn a sé kyè cik e gwông tsak hâ Yɛgɛt Yat wɛt, ko ma yâng 

Bitrus e nuyel mɛn mwa, “Mwa ano de hwà sé WoYuda, hwà sé raa negwɔn 
bemât yére dyuk ko ne BeYuda wɛt. Yaga sɛ́ de hwó simo hwo tɛ̀ vemo de ba 
sé vê yére dyuk gbing-gbing be raa negwɔn BeYuda arɛt?” 

Sêy neken yi na Kristi zɔng 

15Ko di, wot bato mot wot a sé tɔ̂ BeYuda, ko wot a sé vemo wɛt de be tang ɛn, 

à bemât banɛn vê yére dyuk. 

16Ko mwa ano, wot a tɔk, vit a gwong de mwat ê tɛ́ ɛ cik e bayîs Dagwi yi na 

gyeng Badu BeYuda. A sé yi na sêy tsak o na Yɛsu Kristi zɔng de Dagwi ê jut 

ɛ a sé cik. Wot pyɛ mot arɔng wot a ga sey tsak o na Kristi Yɛsu, yaga na Dagwi 
a bin jut ot wot a sé cik e bayis mɛ yi na sêy tsak o mo ko yi na gyeng Badu wɛt. 
Yaga vit a mwat de ê sè cik e bayîs Dagwi yi na gyeng Badu. 

17Wot e ye ngyɛ́k na wot a bin sè cik e bayîs Dagwi yi na sangâl nesa mot na 

Kristi. Ka sede, yi na ra ano, bê di, wot a sé bemât banɛn arɔng tyɛng sede 
bemât yére dyuk, ka hane hê yâng dura, Kristi e tɛ̀sɛ hot na wot a ra banɛn arɛt? 
Tyɔng tyɔng wɛt! 

18Ka sede ma to me hwo jut Badu mo de ma kana kyɛ́ me vɛ sede gbɔng pyɛ, 

ko me dura, ma sé mwat de e gyili Badu mo. 

19E rà rehâ gyeng Badu mo kene — ma sé sede ma ga ku à me. Badu mo pyɛ 

vɛ ba ga mɔrɔ me. Pyɛ́ yemo ya té, yaga na me bin sè kwen na me ra a Dagwi 
fwom. 

20Jeng de ba kak Kristi e ra cɔ́gɔt, ba kak me tanga yɛ arɔng. Yaga ano, a to sé 

e me pyɛ hom de ma sé kwen wɛt, ko a sé e Kristi de a sé kwen e ji hom. Ko 
neken de ma vɔk e jey yemo a remo na yi na sêy tsak o de ma sey na Hwey 
Dagwi. E hɛ de ha tɛ̀ yêy hɛ na me, ko ha nɔng nekên hɛ yaga nerat hom arɔng. 

21Ma rɔda kyɛ́ me nerat de Dagwi e dura a me ko tyɔng wɛt. Ka sede bemat be 

tɛ́ ɛn cik e bayîs Dagwi yi na gyeng Badu, ka hane hê yâng dura, rekû Kristi ra 
sé yapyi zɔng! 

Galatya 3 
Gyeng Badu kɛ sêy tsak o na Kristi 

1À yin bemât Galatya, yin a sé betɔn! E wà de a dɔnɔ hin arɛt? Yin e bare na 

jeng de ba misang a yin kyɛrɛng gwong de Yɛsu Kristi a ku e ra cɔ́gɔt-
kak wɛt arɛt? 

2Tik na me rangal hin pyɛ jining yemo ngan zɔng: Gabik Dagwi ha vey sangal 

e ji min, yaga yin a gyeng Badu kɛ yaga yin a sey tsak o na Yɛgɛt Yat de ba 
basa a yin arɛt? 

3Netɔn min o na wɔ̀ wul ano arɛt? Yin á kana mɛsɛng sángal min pas yi na retô 

Gabik Dagwi; yaga sɛ́ de yin e simo yin a yɛnɛ hɛ yi na gâp tó min arɛt? 

4Yin a di gbɔng pyɛ́ pyak de ya té na yin; ko sɛ̌ yin a jut yɛ̄ sede pyɛ cak wɛt arɛt? 

Ko me bare, ya sé a yin pyɛ cak. 

5Ko di, Dagwi e nɔngɔs hin Gabik mɛ, ko e to ragas pyɛ̂ bes e tē min. Yin e bare, 

e ragas ano, yaga yin e gyeng Badu kɛ yaga yin a wok Yɛgɛt Yat na yin a sey 
tsak o na yɛ̄ arɛt? 

6Bàre hin na Abraham. Bà jɛk e Bwok-basa Dagwi wɔgɔ, “Abraham à sey tsak o 

na Dagwi, ko yi na sêy tsak o mɛ mo, Dagwi à jut ɛ, à sè cik e bayis mɛ.” 

7Hemo he dura, a sé e vemo de ba sey tsak o na Dagwi de ba sé nèy Abraham 

ne mwin. 

8Bà kana jɛk e Bwok-basa Dagwi gyam na pyɛ mo ye té wɔgɔ, jeng ye kyè vey 

de Dagwi a rɔda tɛ̀ vemo de ba sé vê yére dyuk be sè cik e bayis mɛ. Ko bà to 
jɛk e ra gwong de Dagwi à kana ha a Abraham Yɛgɛt Yat yemo wɔgɔ, “Yi na 
hwo, Dagwi a rɔda tɛ̀ nerat e ra mwa yére bemât jey.” 

9Ko di, tyɛng sede remo de Dagwi à kana tɛ̀ nerat e ra Abraham, de à sey tsak o 

na yɛ, ano kwong, a rɔda to tɛ̀ nerat e ra vemo de ba sey tsak o na yɛ arɔng. 

10Ko mwa bemat de ba tɛ̀ gap mɛn e ra gyeng Badu BeYuda, yɛn a tɔk kayɛ 

jeng, Dagwi a rɔda gang ɛn na shɔt. Yaga bà jɛk e Bwok-basa Dagwi wɔgɔ, 
“Dagwi a ga gang kawɛ mwat de e nàra e de gyeng kayɛ pyɛ de bà jɛk e Bwok-
basa Badu mo wɛt na shɔt.” 

11Ko wot a tɔk, vit a mwat de e tɔk sè cik e bayîs Dagwi yi na gyeng Badu mo, 

yaga bà jɛk, “A sé e mwat de Dagwi a tɛ̀ a sé cik e bayis mɛ, yaga a sey tsak o 
na yɛ de a rɔda vɔk neken.” 

12Vit a pyɛ de ye wuna gyeng Badu na sêy tsak o. Ko sede remo de bà jɛk wɔgɔ, 

“Mwat de e gyeng kayɛ pyɛ de Badu ba simo e yɛ de a rɔda vɔk neken yi na 
vɛ.” 

13Dagwi a ga gang ot na shɔt, yaga wot a tɔk gyeng Badu mo wɛt. Ko Kristi a 

ga viri hot, yɛ a ga jut nevês gang na shɔt o e rato mɛ e to mot. Yaga bà jɛk 
e Bwok-basa Dagwi wɔgɔ, “Kawɛ mwat de ba ta a yɛ ngyɔt e ra cɔgɔt, a sé 
womo de Dagwi a gang ɛ na shɔt.” 

14A ra ano, yaga na bemât yére dyuk be bin sey yi na Kristi Yɛsu nerat de Dagwi 

à kana sira na a tɛ̀ e ra Abraham. Ko a ra ano arɔng, yaga na wot mwa, yi na 
sêy tsak o na yɛ, wot a bin sey Gabik de Dagwi à kana sira na a nɔng ot arɔng. 

Pyɛ́ de Dagwi à kana sira a Abraham 

15À begwa, tik na me dura a yin há hemo na gwɔrɔ-há: Ka sede bemat beba ba 

wuna hɛn na sira e ra pyɛ cak, ko vit a mwat hwak de a rɔda tɔk lashe wuna-
na-sira hane kɛ a to gwɛ̌ pyɛ cak e ra hɛ. 

16Ko di, Dagwi à kana sisa hɛ na a tɛ̀ nerat e ra Abraham tanga e ra yere mɛ. 

Bà jɛk e Bwok-basa Dagwi e ra bemat pyak wɛt wɔgɔ, “tanga yére mō.” Wey, 
bà jɛk e ra yere jining zɔng wɔgɔ, “tanga yere mō.” Ko yere yane mo, yɛ à Kristi. 

17Pyɛ de me simo na me dura a yin ya sé ngan: A raane, Dagwi à kana wuna 

hɛ na sira tanga Abraham, ko à sira hɛ na a gyeng wuna-na-sira mo. E bama 
de neshey naga benaas na kuru batat (430) na ga kwey, Dagwi à nɔ̂ng BeYuda 
Badu mɛ. Ko Badu mo be tɔk gang wuna-na-sira hane mo wɛt, na be tɛ̀ pyɛ de 
Dagwi à kana sira e ra yɛ ya sè pyɛ wɛt. 

18Yaga, ka sede Dagwi e nɔng bemat nɔrɔ, yaga yɛn e gyeng Badu, ko hemo 

he dura, be sey nɔrɔ hane mo wɛt, yaga yɛ a sira na a nɔng ɛn hɛ. Ko e ji hâ 
mwin, a sé yaga Dagwi à kana sira na a nɔ̂ng Abraham nɔrɔ hane mo de a nɔng 
ɛ hɛ. 

19Ka sede a sé ano, yaga sɛ́ de Dagwi a nɔng Badu mo arɛt? A nɔng vɛ, yaga 

na bemat be bin tɔk mɛ̀ pyɛ́ de ya sé vyes e nuyêl Dagwi; a to nɔng vɛ na be 
bin dura a bemat gwong sɛ̌ jeng de yere Abraham yê vey. E yɛ wɛ de Dagwi à 
kana sira na a nɔng ɛ nɔrɔ̂ pyɛ́ mo. Ko Dagwi a nɔng Badu mɛ mo e vɔ betom-
lagwi, na yɛn a vey nɔ̂ng mwat de à sè e tê Dagwi na bemat o. 

20A sé e jeng de bemat be gas ɛn zang ba de be ra fwom na mwât tē, ko a sé 

e jeng de mwat a sé gwining zɔng wɛt. Ko Dagwi a ra fwom yɛ nju mɛ zɔng. 

Pyɛ de ya tɛ̀ Dagwi a nɔng Badu 

21Pyɛ yemo mo ye dura wɔgɔ, pyɛ́ de Badu ba ye ya sé detu na pyɛ́ de Dagwi 

a sira e ra yɛ̄ arɛt? Kée wey! Ka badu bahak ba sɛ́ de be tɔk nɔng bemat neken, 
ka badu mo ba yâng tɔk tɛ̀ ɛn be tɛ́ ɛn cik e bayîs Dagwi arɔng. 

22Ko bà jɛk e Bwok-basa Dagwi wɔgɔ, banɛn ba vɔk reto e ra kayɛ pyɛ de ya sé 

e jey yemo, yaga Dagwi e tɔk nɔ̂ng vemo de ba sey tsak o na Yɛsu Kristi pyɛ 
de à kana sira e ra yɛ. Ko yɛn a rɔda sey pyɛ mo, ka sede yɛn a sey tsak o. 

23Gyam na jeng ye vey de bemat ba hwo tɔk gwông sêy tsak o na Kristi, wot á 

kana sè e nɛ̂n retô Badu sede bemât ngyang, sɛ̌ Dagwi a dura a wot gwông sêy 
tsak o mo wɛshɛrɛk e ngyen. 

24Yaga ano, wot á kana sè e nɛ̂n retô Badu na be gyeng ot sɛ̌ jeng de Kristi a 

pom, yaga na wot a bin tɛ́ ot cik e bayîs Dagwi yi na sêy tsak o mot. 

25Ko a remo de gwong gwa ga wunta hɛ na wot a tɔk sey tsak o na Kristi, wot 

a to sé e nɛ̂n retô Badu na be gyeng ot wɛt. 

26Yin mwa de yin a sé sangal e ji nesa na Kristi Yɛsu yin a tɛ́ in nèy Dagwi, yaga 

yin a sey tsak o na yɛ. 

27Ba ga tɛ̀ a yin mwa batisma, ko yi ano, yin a tɛ́ in vining na Kristi. Ko a remo, 

yin a tɛ̀ Kristi sede be tɛ̀ rugu. 

28Yaga ano, pyɛ cak ye to gas in wɛt: Kɛ mwat a sé WoYuda kɛ mwat duk, kɛ a 

sé sam kɛ hwêy lɔ, kɛ a sé rwas kɛ hwā — yin a sé vining mwa, yaga yin a sé 
sangal e ji nesa na Kristi Yɛsu. 

29Ka sede yin a sé vê Kristi, ko yin a sé yére Abraham a wane; ano kwong, yin 

a rɔda sey pyɛ́ de Dagwi a sira na a nɔ̂ng Abraham tanga yére mɛ. 

Galatya 4 

1Tik na me misang a yin pyɛ́ yemo ngan: Jeng de hwey de ha rɔda re nedanelɔ 

pyɛ̂ dâ hɛ ha rɔngɔl sɛl o, ha sé detu na sam wɛt, mwa ano de e ji hâ mwin a sé 
e hɛ de ha sé dâ pyɛ́ mo mwa. 

2Ko e bemat behak de be ka bɛrɛng hɛ, na be to gyeng a hɛ pyɛ̂ hɛ mo sɛ̌ jeng 

de dâ hɛ á kana tɛ̀ na be de tik a hɛ vɔ̂k pyɛ́ mo pyɛ hɛ. 

3A sé ano na wot arɔng. Jeng de wot a rɔngɔl sede nèy e ra tɔ̂k pyɛ̂ Dagwi, 

begabik de ba vɔk reto e jey yemo ba tɛ̀ ot na wot a sè besam mɛn. 

4Ko sede jeng de Dagwi à kana tɛ̀ ya sila, yɛ á tomo Hwey mɛ vey e jey yemo. 

E hwā de á tɔ hɛ, ko há gyenges Badu BeYuda, 

5yaga na he bin viri mwa vemo de ba sé e nɛ̂n retô Badu mo arɔng. Há ra ano, 

yaga na Dagwi a tɛ̀ na wot mwa wot a tɛ́ ot nèy mɛ. 

6Sede remo de yin a sé nèy mɛ, ko Dagwi á tomo Gabîk Hwey mɛ mo na he 

sangal e neyey mot. Gabik o he tɛ̀ na wot a yila Dagwi, “À Dara, à Da hom!” 

7Yaga ano, hwà rɔngɔl sam wɛt, ko hwà sé hwêy lɔ Dagwi. Ko sede remo de 

hwà sé hwêy lɔ, Dagwi a rɔda nɔng o numo mō e ji pyɛ̂ nedanelɔ de ya sé yaga 
nèy mɛ mwa arɔng. 

Bulus e sap a bemât Galatya 

8A raane, jeng de yin á sè rɔngɔl sana tɔ̂k Dagwi, yin á sè besam pyɛ́ de ya vɔk 

reto, yēmo de ya sé bedagwi wɛt. 

9Ko a remo de yin a tɔk Dagwi — a yâng dal naka na me ye, Dagwi a tɔk in — 

yi e rɛ̌ de yin e simo na yin a to in e de raà begabik jey yemo gbak arɛt? Ba vɔk 
gap wɛt, ko ba to vɔk reto wɛt. Yaga sɛ́ de yin e simo yin a to tɛ́ in besam 
begabik o arɛt? 

10Yin e tɛ̀sɛ nehywɛ min e ra gyengês negasi nehak, na pɛl hak, na jeng nzem 

nehak, na neshey nehak arɔng. 

11Yin e tɛ̀, me sap a yin! Tik na fwom de ma ga pɛngɛ me e de râ gwɛ yaga 

nerat min gwo wey kpɛɛ zɔng wɛt! 

12À begwa, ma sé ra won na yin, tik na yin a tɛ́ in sede me, yaga me ma tɛ́ me 

sede yin arɔng. Yin a ga ra a me pyɛ cak vyes wɛt. 

13Yin a tɔk pyɛ de ya tɛ̀ me vey shara a yin Yɛgɛt Yat e jeng ye mɛsɛng o: Á sè 

yaga ma ro me. 

14Ko mwa ano de á sè a yin negbang yaga serɔ mo, yin a byɛnɛng me wɛt, yin 

a to kyɛ́ in me arɔng wɛt. Ko yin a sey me na yey pyɛng, sede yin a sey tom-
lagwi hwak, kɛ sede yin a yâng sey Kristi Yɛsu pyɛ mɛ. 

15E sɛ́ de ya té na yey pyɛng de yin á kana vɔk na me arɛt? Ma tɔk tsɛng-tsɛng, 

e jeng o, ka yin a ka tɔk paa bayis min na yin a nɔng me vɛ, ka yin a yâng ra 
ano. 

16Ko sɛ̌ ma ga tɛ́ me mwât repugu min, yaga a remo de ma ha a yin tsak o arɛt? 

17Bemat vane mo de be simo be sege a yin Yɛgɛt Yat yɛn e ye ngyɛ́k na be 

hwɔtɔ nehywɛ min, ko báre mɛn ha sé rat wɛt. Yɛn e simo be gas in na me, 
yaga na yin a bin to nɔng ɛn nehywɛ min mwa zɔng. 

18A sé pyɛ ryat na bemat be tɛ̀ nehywɛ mɛn mwa e ra bemɛn, ka sede pyɛ de 

yɛn e simo na yɛn a ra ya sé ryat. Ko tik na a sè ano kayɛ jeng; a sè ano e jeng 
de ma sé tanga yin zɔng wɛt. 

19À yin nèy yey hom, ma to sé sɔ reyɔm yaga yin sede hwā de a sé rus na 

nepep e jeng tɔ. Ma sé re nuyel na sɔ̂ reyɔm o sɛ̌ jeng de bê di negwɔn Kristi 
e ji min e ngyen! 

20Ka ma ka sé e hane na yin, ka ma yâng tɔk sege gwong de mê ha na yin, 

yaga a remo a sé a me kpɛɛ zɔng na yin! 

Há e ra Hagar tanga Sara 

21À yin bemat de yin e simo Badu be vɔk reto e ra yin, há a me hin: Yin a wok 

pyɛ de bà jɛk e ji Badu mo wɛt arɛt? 

22Yaga bà jɛk, Abraham à kana vɔk nèy neba bewen o. Hwey he mɛsɛng o bà 

tɔ hɛ yi na hwā de à sè sam, ko he neba mo bà tɔ hɛ yi na hwā de à sè hwêy 
lɔ. 

23Ko hwey de bà tɔ na sam, bà sey jîm hɛ, ko bà tɔ̀ hɛ sede bwang nèy jey 

yemo. Ko hwey o hê hwā de à sè hwêy lɔ, bà tɔ hɛ yaga Dagwi pyɛ mɛ à kana 
sira na a nɔ̂ng Abraham hwey o. 

24Há hemo ha vɔk cap-hâ neyaang cak de ya sé ngan: Beha beba vane be dura 

a wot yerê wuna-na-sira ba de Dagwi à ra. Hê mɛsɛng, hɛ à hê Hagar de he 
dura wuna-na-sira de Dagwi à ra na BeYuda e Raku Sinai. Ko nèy de bà tɔ nɛ 
yi na yɛ nà sè besam. 

25Jeng de be ha e ra Hagar, be ha e ra Raku Sinai e sevwêl Arabya. Ko wot 

e to tɔk tyɛngrɛ Hagar na repomô Yɛrusalɛm rê remo, yaga Yɛrusalɛm o wa sé 
e ji sesam arɔng tanga bemât wɛ mwa. 

26Ko repomô Dagwi rê tsak o, rɛ à Yɛrusalɛm de ra sé e lagwi, ra sé e ji 

sesam wɛt, ko e rɛ̄ de ra sé a wot sede neng mot. 

27Yaga bà jɛk e Bwok-basa Dagwi wɔgɔ, “Hwo de hwà sé sang-gwon, de hwà 

ga wok nepêp tɔs wɛt, tik na hwo vɔk yey pyɛng, na hwo to gbɔ na lwɛ̄lɛ yey 
pyɛng ding-ding! Yaga hwā de ba kyini hɛ a rɔda vɔk nèy pyak a dal mɛ̀ womo 
de a vɔk rwas mɛ.” 

28À yin begwa, yin a sé nèy Dagwi, yaga yɛ à kana sira hɛ ano. Yi e gwong 

gwomo arɔng, Yishak a tɛ́ ɛ hwêy Abraham, yaga Dagwi à kana sira hɛ ano. 

29E jeng o, hwey hane de bà kana tɔ hɛ sede bwang nèy jey yemo ha tak a 

hwey de bà tɔ yi na retô Gabik Dagwi reyɔm. Ko a remo, a to sé ano arɔng. 

30Ko bà jɛk ala e Bwok-basa Dagwi arɛt? Bà jɛk, “Ró hwā de a sé sam mwa na 

hwey mɛ, yaga hwêy sam ha rɔda gas pyɛ̂ nedanelɔ na hwêy hwā de a sé hwêy 
lɔ ko tyɔng wɛt.” 

31Ano kwong, à begwa, wot a sé nèy hwā de a sé sam wɛt, ko wot a sé nèy 

hwā de a sé hwêy lɔ. 

Galatya 5 
Kristi a viri hot na wot sangal washak 

1Kristi a ga viri hot yi e retô Badu, yaga na wot a bin sangal washak. Yaga ano, 

tumal hin gak, ko yin simo na be to tɛ̀ in e ji sesam wɛt. 

2Wok in, e me Bulus de ma sé yang in ngan: Ka sede yin e simo na be wɔ́ a yin 

e cwɛl, ko hane he dura, pyɛ de Kristi a ga ra yaga yin ya rɔda vɔk a yin nerat 
nehak wɛt. 

3Tik na me to gwɛ̌ ha a yin gak: Mwat de e simo be wɔ́ a yɛ e cwɛl, a rɔda sè 

gbing-gbing na a gyeng Badu mo mwa vɛ. 

4Mwa yin de yin e jāma na yin a tɛ́ in cik e bayîs Dagwi yi na gyeng Badu, yin a 

ga gas bato min na Kristi a wane. Ko yin a tɛ̀ bato min e kwɔn de Dagwi e tɔk 
dura a yin nerat mɛ wɛt. 

5Ko wot à, wot a sɛt yey mot, Dagwi a rɔda tɛ̀ na wot a sè cik e bayis mɛ. Ko 

e pyɛ ma yemo de wot a sé gyeng vêy yɛ ding-ding yi na retô Gabik Dagwi de 
ha sé ra fwom yi na sêy tsak o mot. 

6Ka sede wot a sé sangal e ji nesa tanga Kristi Yɛsu, kɛ be wɔ́ a wot e cwɛl kɛ 

be wɔ́ a wot wɛt, a sé mwa gwining o zɔng. Ko gbɔng pyɛ mo ya sé wɔgɔ, wot 
a sey tsak o na yɛ, na wot a tɛ̀ yey mot na bemat arɔng, ko a sé ano de wot a 
rɔda dura mɛ̀ sêy tsak o mot o. 

7E mɛsɛng o, yin á re nuyel naka! E wà de a dul in nà gyeng tsak há mo arɛt? 

8A sé e Dagwi wɛt de a tɛ̀ in na yin a ra ano; yaga a sé e yɛ de a yila hin na yin 

a sè bemɛ. 

9Bemat be ye ngan: “A sé kegéy-sing tyɔng zɔng de ke pere wɔ̀ tɛ̀ nemuk kpam-

tuk de ba ga bɔrɔk ne pu mwa.” 

10Yaga wot mwa na yin wot a sé sangal e ji nesa na Darwey, ma tó yey e ra 

yin wɛt; ma tɔk tsɛng-tsɛng, báre min ha rɔda sè detu na nang wɛt. Ko ma tɔk 
arɔng, Dagwi a rɔda tabak yɛ wane de a sé bɔrɔk hin, ka a ka sé wà ayi. 

11À begwa, ka ma yâng sé rɔngɔl shara a bemat wɔgɔ, a sé gbing-gbing na be 

wɔ́ a yɛn e cwɛl, ko yaga sɛ́ de be rɔngɔl tak a me reyɔm arɛt? Ka há hane ha 
sé ano, ka bása de me basa e ra rekû Yɛsu e ra cɔ́gɔt-kak hê yâng tɛ́ ɛ a yɛn 
pyɛ repugu wɛt. 

12Me yâng simo ka bemat de be bɔrɔk hin o yɛn a wɔ̀ yɛ́t ɛn na be tɛ́ ɛn berɛmɛt 

mwa ow! 

Sángal yi e retô Gabik Dagwi 

13À begwa, Dagwi a ga yila hin na yin a bin sangal washak yi e gyeng Badu 

vane mo. Ko yin kwon tik na sangâl washak o he tɛ̀ na yin a tɛ̀ yey min e de 
ragâs pyɛ́ de babek min be simo. Ko sɛlɛ hin bemin, na yin a bin dura mɛ̀ tɛ̂ yey 
min vɔk na yɛn. 

14Yaga ba ga sila Badu mwa e ji redu remo wɔgɔ, “Tɛ̀ yey na mwât vwara mō 

sede hwà tɛ̀ yey na tó mo.” 

15Ko ka sede yin a vɔk negwɔn sede ngyāma de ye roros bemɛn, na ye reres 

bemɛn arɔng, ko tē in naka, yin weres na bemin mwa hywiri wɛt. 

16Pyɛ de me ha a yin ya sé ngan: Tik na Gabik Dagwi he dúsa a yin gwong de 

yin ê kweres ɛ̀, ko yi ano, yin a rɔda raa cwey pyɛ́ wɛt de babek min be simo. 

17Yaga cwey pyɛ́ de babek mot be simo ya sé detu na yēmo de Gabik Dagwi 

he simo, ko cwey pyɛ́ de Gabik Dagwi he simo ya sé detu arɔng na yēmo de 
babek mot be simo. Pyɛ́ bya yane ye tɔk man wɛt; yaga ano, yin e ra pyɛ́ de yin 
e simo na yin a ra wɛt. 

18Ko ka sede yin a sé ra pyɛ́ de Gabik Dagwi he dura a yin na yin a ra, yin a sé 

e nɛ̂n retô Badu wɛt. 

19Ko pyɛ́ de ye yi na cwey pyɛ́ de babêk bemat be simo ya sé dɛdɛrɛng; yɛ̄ a 

yemo ngan: Bemat be ra nejwang, be ra pyɛ́ de ye tɛ̀ ɛn ligis, ko be vɔk gwōt; 

20be sap cī, ko be ra vyoshon ye bɔs arɔng; be vɔk repugu na bemat, ko be ra 

yol; be bɛrɛng bemat ves, be vɔk shom, ko be simo bato mɛn; be gas ɛn na 
bwang bemat, na be gas ɛn e yere mɛn arɔng; 

21be kyɛ́ ɛn nà simo na mwat hwak a sɛ̀ pyɛ cak, be feng siring, be ra nzem 

neves, na bwang pyɛ́ cak yére yane. Ma sé tusa hin a remo, sede remo de ma 
kana tusa hin a raane wɔgɔ: Mwa bemat de be ra pyɛ́ yére yemo yɛn a rɔda sɛ̀ 
kwɔn e Segwɔm Dagwi wɛt. 

22Ko pyɛ́ de Gabik Dagwi he tɛ̀ bemat be ra ya sé ngan: Be tɛ̀ yey na bemɛn, 

be vɔk yey pyɛng, ko be sangal tyang na bemɛn; be niri, be vɔk nerat, ko be 
dura a bemat nerat; bemat be tó yey na yɛn wɛt, 

23be vɔk nehywɛ, ko be gyeng bato mɛn arɔng. Vit a redu rehak de ra sé e ra 

mwat de a sé ra pyɛ́ yemo. 

24Ko vemo de ba sé vê Kristi Yɛsu yɛn a ga hàla cwey pyɛ́ de babek mɛn be 

simo mwa na netâ simo yɛ̄ arɔng. A sé sede ba ga jut pyɛ́ mo na be kak yɛ̄ e ra 
cɔ́gɔt-kâk Yɛsu Kristi. 

25Sede remo de a sé e Gabik Dagwi de ha nɔng ot neken, tik na wot a simo na 

he dura a wot gwong de wot a rɔda kyè ɛ̀ arɔng. 

26Wot kwon dak ragey wɛt, wot woros bemot kɛ wot kwon kyɛ́ ot nà simo bemot 

be sɛ̀ pyɛ cak. 

Galatya 6 
Tik na wot a sɛlɛ bemot 

1À begwa, ka sede be sɛ̀ mwat hwak e ji buru, tik na yin de yin e ragas pyɛ́ de 

Gabik Dagwi he dura a yin, yin sɛlɛ hɛ na a toyo e ji gwong de gwa sé tsak o; 
rá in ano na nehywɛ. Ko ma sé ha a kawɛ e ji min: Tē naka na tó mo pyɛ mo, 
hwo kwon simo na hwo buru tyɛng ano wɛt. 

2Sɛlɛ hin bemat jeng de yɛn a sé di reyɔm na pyɛ cak. Ka sede yin e ra ano, ko 

yin a rɔda gyeng redu de Kristi a nɔng. 

3Ka sede mwat hwak a jut tó mɛ sede a sé pyɛ cak, mwa ano de a ka sé pyɛ 

cak wɛt, yɛ a sé kwɛlɛng tó mɛ zɔng. 

4Tik na kawɛ mwat a mara tomong mɛ. Ka sede ba sé rat, ko yɛ a rɔda tɔk ra 

kaa yaga pyɛ de yɛ pyɛ mɛ a ga ra; a kwon tyɛngrɛ pyɛ de a ga ra mo na yemo 
de mwat hwak a ga ra wɛt. 

5Yaga a sé fwôm kawɛ mwat na a jut nedirîk pyɛ de Dagwi a nɔng ɛ. 

6Tik na mwat de e masa rehâ Dagwi a gas kayɛ pyɛ ryat de a vɔk na mwat de 

e basa a yɛ mo. 

7Yin kwɛlɛng bato min wɛt; vit a mwat de e tɔk tɛ̀ Dagwi a sè tɔn. Pyɛ de mwat 

e bere, e yɛ de ê ba yɛt bwal o. 

8Ka sede a sé raa cwey pyɛ́ de rebek mɛ re simo, ko yɛnɛ mɛ — sede bwal — 

ha rɔda ba sè reku. Ka sede a sé ra pyɛ́ de Gabik Dagwi he simo, ko yɛnɛ mɛ 
ha rɔda ba sè neken gbak-gbak nemo de ne yi na Gabik hemo mo. 

9Tik na wot a dopse ra pyɛ́ ryat, ko wot ruru wɛt. Yaga, ka sede wot a ye 

waa wɛt, jeng ye kyè vey de wot a rɔda ba yɛt bwâl pyɛ́ ryat de wot á kana bere. 

10Yaga ano, kayɛ jeng de wot e sɛ̀ gwong, tik na wot a ra a bemât mwa pyɛ́ ryat, 

a kat mɛ̀ vemo de wot a sé bemat-raà Yɛsu Kristi tanga yɛn. 

Tabâk yɛnɛ mo tanga tē show 

11Ma sé jɛk a yin na vwɔ hom a remo; di in nerêy batîn jɛk de ma sé jɛk a yin 

mɛ̀! 

12Bemat de be simo be tɛ̀ gbing-gbing be wɔ́ a yin e cwɛl, e vɛ de be simo be 

ra pyɛ́ de bemât jey ba rɔda simo hɛn mɛ̀. Ko yɛn e ra ano zɔng, yaga yɛn e simo 
bemat be tak a yɛn reyɔm wɛt. Yaga, ka sede be basa e ra rekû Yɛsu e ra cɔ́gɔt-
kak, ko bê tak a yɛn reyɔm. 

13Ko mwin, yɛn vane de be kyese e cwɛl o, yɛn e ka gyeng mwa Badu 

BeYuda wɛt. Ko yɛn e simo be wɔ́ a yin e cwɛl; yi ano, yɛn ê sɛ̀ pyɛ dâk kaa, 
yaga yin a ga simo a yɛn na yɛn a yɛt a yin bek min ano. 

14Ko di me à, ma rɔda ra kaa e ra pyɛ jining zɔng, yɛ à Darwey mot Yɛsu Kristi 

de a ku e ra cɔ́gɔt-kak. Yaga yi na reku mɛ mo, pyɛ̂ jey yemo ya to vɔk nerat na 

me wɛt, a sé sede ba ga jut yɛ̄ na be kak yɛ̄ e ra cɔ́gɔt-kak yemo. Ko me arɔng 
ma sé sede mwat de a ga ku e ra cɔ́gɔt-kak o, ko ma ga hàla pyɛ̂ jey yemo 
e hwomo arɔng. 

15Kɛ be wɔ́ a mwat e cwɛl kɛ be wɔ́ a yɛ wɛt, a sé pyɛ wɛt. Ko gbɔng pyɛ mo ya 

sé wɔgɔ, Dagwi a ga tɛ̀ na wot tɛ́ ot bemat bepas. 

16Ko tik na Dagwi a tɛ̀ neyey vemo de be raa gwong gwomo ne dyɛng, na a to 

tosho reyɔm mɛn arɔng. Ma sé ra won ano yaga yɛn o mwa na bemât Dagwi 
vê mwin mwa. 

17E ngamo nuyel, mwat hwak a to shɔk a me yey wɛt, yaga bavìt de ba sé 

e rebek hom be dura, ma sé ra a Yɛsu fwom. 

18À begwa, tik na Darwey mot Yɛsu Kristi a tɛ̀ nerat mɛ e ji neyey min. Ano. 

Ɛfɛsus 
Ɛfɛsus 1 

1Bwok-rwang gwomo yi e vwɔ hom Bulus, tom Kristi Yɛsu yi na simô Dagwi, 

Vɔk na bemât Dagwi e Ɛfɛsus, vemo de ba sé tumal ting e ji sangâl nesa mɛn 
na Kristi Yɛsu: 

2Tik na Dagwi Da mot tanga Darwey Yɛsu Kristi be dura a yin nerat mɛn, na be 

tɛ̀ yey min ye dyɛng. 

Kristi a nɔng ot nerât pyɛ̂ Dagwi 

3Tik na wot a somo Dagwi, yɛ Dâ Darwey mot Yɛsu Kristi, yaga yɛ a tɛ̀ nerat 

e ra wot e ji sangâl nesa mot na Kristi mo! A nɔng ot kanɛ nerat ne pyɛ̂ Dagwi 
de na sé ne yɛnɛ̂ lagwi. 

4Gyam na a yong jey, à kana kasa hot na wot a sè bemɛ yi na sangâl nesa mot 

na Kristi. À to kasa hot na wot a sè jɛrɛ, vit a pyɛ cak vyes e ra wot e bayis mɛ. 
Yaga a tɛ̀ yey mɛ na wot, 

5Dagwi à kana yong ɛ̀ yimo gyam wɔgɔ, ê tɛ̀ ot na wot a sè nèy mɛ yi na Yɛsu 

Kristi. Pyɛ ma yemo de à kana simo, ko yà sè e yey mɛ arɔng. 

6À kana ra ano, na wot a somo hɛ yaga gwong rwat sizɔng de à kana dura a 

wot mɛ̀ nerat mɛ, nemo de a nɔng ot e nɔrɔ yi na pyɛ de Hwêy yey mɛ ha ga ra. 

7Hwey mɛ mo há shushu nemî hɛ e jeng reku, yaga na he viri hot, yaga na 

Dagwi a hàla a wot banɛn mot. A sé yi ano de Dagwi a dura a wot nerat mɛ de 
na sé nerey o tyɔng wɛt, 

8nemo de a ga nɔng ot nɛ shɛrɛk. A to nɔng ot mwa netsitsɛng na tɔ́k, yaga na 

pyɛ́ mɛ ye sè a wot dɛdɛɛt. 

9A ra pyɛ de yà kana sè e yey mɛ yimo; ko a tɛ̀ na wot a tɔk pyɛ mo de yà kana 

sè e lɛrɛ, yemo de yɛ a simo a ra yi na Kristi. 

10Pyɛ de Dagwi o a yong e yey mɛ, yemo de a rɔda sila e jeng de ya jam, a yet 

ngan: A rɔda tɛ̀ pyɛ̂ mwa de à kana yong, yēmo de ya sé e lagwi tanga yēmo 
de ya sé e ngamo e jey, na ye wuna hɛ, yaga na Kristi a vɔk reto e ra yɛ̄. 

11Kayɛ pyɛ ye té, sede remo de Dagwi a yong e yey mɛ, ko e simo a ra yɛ. Yaga 

wot a sé sangal e ji nesa na Kristi, Dagwi o a kasa hot na wot a sè bemat mɛ. 
A ra ano, yaga a yong e yey mɛ na wot a sè tyɛng na pyɛ de a yong ɛ̀ gyam. 

12Ano kwong, tik na wot a somo gbɔng nerêy Dagwi, wot vemo de wot á kana 

sè vê mɛsɛng de wot a sɛt yey mot e ra Kristi. 

13Ko yin arɔng, yi na Kristi, yin a wok reha e ra tsak há, e hɛ à Yɛgɛt Yat de 

Dagwi a ra mɛ̀ fwom na a sey neken min, ko yin a sey tsak o na yɛ̀. Ko Dagwi 
a tɛ̀ jɔt mɛ e ra yin na a dura, yin a sé bemɛ. Jɔt o, yɛ à Gabik Jɛrɛ de à kana 
sira na a nɔ̂ng bemat mɛ. 

14Yaga wot a vɔk Gabik Jɛrɛ mó, wot ê kyɛm wot a tɔk tsɛng-tsɛng, tuhak wot a 

rɔda sɛ̀ pyɛ̂ mwa de Dagwi a ga sira na a nɔ̂ng bemat mɛ. Yaga ano, wot ê to 
kyɛm wot a tɔk tsɛng-tsɛng, Dagwi a rɔda viri vemo de ba sé bemɛ, yaga na be 
somo gbɔng nerey mɛ. 

Wôn Bulus 

15Yaga ano, yimo jeng de ma kana wok, yin a sey tsak o na Darwey Yɛsu, na 

yin a tɛ̀ yey min na bemât Dagwi mwa, 

16ko ma ga tik nà feng a Dagwi yaga yin wɛt. Me bare na yin jeng de me ra won, 

17ko me ra won na Dagwi wo Darwey Yɛsu Kristi, yɛ Da mot de a vɔk gbɔng 

nerey, na a nɔng in Gabik mɛ de hê nɔng in netsitsɛng, ko he to dura a yin 
Dagwi wɛshɛrɛk, yaga na yin a bin gwɛ̌ tɔk ɛ. 

18Ko me to ra won, yaga na a wunta neyey min, na yin a bin di negbey mɛ. Yi 

ano, yin a rɔda tɔk pyɛ de á kana ha a yin na yin a sɛt yey min e ra yɛ; yin a 
rɔda to tɔk pyɛ́ ye gbɔng nerat de ya sé shɛrɛk, yēmo de yɛ̀ a sira na a nɔ̂ng 
bemat mɛ. 

19Ko yin a rɔda tɔk yerê gbɔng reto de ra dal mwa de yɛ a sé ra mɛ̀ fwom e neyey 

mot, wot de wot a sey tsak o. Reto remo mo ra sé rining na gbɔng reto 

20de à ra mɛ̀ fwom e jeng de à sene Kristi yi e reku, ko à tɛ̀ ɛ na a sangal e ra 

gwofwa negwɔm mɛ e vwɔ yege mɛ e yɛnɛ̂ lagwi. 

21Kwɔn a hane de Kristi a sé re negwɔm na reto de ra dal rê yerê begabîk mwa, 

vɛ à vemo de ba vɔk reto, na vemo de be re negwɔm, tanga vemo de ba vɔk 
gap. Ko reza de Kristi a vɔk yaga fwom mɛ mo ra to dal karɛ reza rê yere yemo, 
e jeng yemo zɔng wɛt ko e jeng de ye kyè vey arɔng. 

22Ko Dagwi a ga tɛ̀ pyɛ̂ mwa e nɛ̂n bol mɛ, a tɛ̀ yɛ womo de e re negwɔm e ra 

pyɛ̂ mwa, a sè tô ekilisiya. 

23Ekilisiya mo wa sé rebêk Kristi; ko jeng de rebek ra wuna hɛ tanga rato, rato 

wa rɔda sila hɛ, sede remo de rato mo pyɛ wɛ wo sila kayɛ pyɛ mwa e kagwɛ 
gwong. 

Ɛfɛsus 2 
Yi e reku vɔk e neken 

1A raane, e rà rehâ pyɛ̂ Dagwi à — yin a ga kushu yaga buru min detidetu tanga 

banɛn min. 

2E jeng yane mo, yin á dopse raa negwɔn neves ne jey yemo, ko yin á gyeng 

hâ gwɔ̀m begabik beves womo de e re negwɔm e tê lagwi tanga jey. Yɛ à gabik 
de ha vɔk reto a remo e ra bemat de be gyeng hâ Dagwi wɛt. 

3Mwin, wot mwa wot á kana raa negwɔn mɛn o arɔng. Wot á raa cwey pyɛ́ de 

babek mot be wok netâ yɛ̄, ko wot á ragas kayɛ pyɛ de babek mot tanga báre 

mot bá simo. Ko sede remo de wot a sé bemasi tyɛng na bwang bemat, á sè 
tyɛng na shôm Dagwi ye hwo e ra wot arɔng. 

4Ko yaga Dagwi a tɛ̀ yey na wot sizɔng, a tosho reyɔm mot tyɔng wɛt. 

5Mwa ano de wot a ga kana kushu yaga buru mot detidetu, ko a nɔng ot neken 

tanga Kristi. Ko di, a sé yi na nerat mɛ de Dagwi a ga sey neken min! 

6E ji sangâl nesa mot na Kristi, Dagwi a sene hot tanga yɛ yi e reku, na wot a 

sangal e ra beta negwɔm tanga yɛ e yɛnɛ̂ lagwi. 

7Dagwi a ra ano, yaga na, e mwa jeng de ye kyè vey, yɛ a bin dura a bemat 

nerat mɛ de na sé nerey vit a yere mo. Wot a di nerat o yi e gwong de yɛ a tɛ̀ 
yey na wot yi na Kristi Yɛsu. 

8Yaga a sé yi na nerat mɛ de Dagwi a ga sey neken min; ko a ra ano, yaga yin 

a sey tsak o na yɛ. A sé yi na pyɛ cak ryat wɛt de yin pyɛ min yin a ga ra, ko a 
sé yi na pyɛ de Dagwi a nɔng in e nɔrɔ. 

9A sé yi na tomong min wɛt de Dagwi a sey neken min. Yaga ano, mwat hwak 

a tɔk dak ragey wɛt. 

10A sé e Dagwi de a yong ot e gwong de wot a sé a remo. Ko sede remo de 

wot a sé sangal e ji nesa na Kristi Yɛsu, Dagwi a yong ot, yaga na wot a dopse 
ra a bemat tomong rat vemo de à kana yong na wot a ra. 

Mwa bemat-raa ba sé vining e ji Kristi 

11À yin de yere min ya sé ye BeYuda wɛt, bàre hin na pyɛ de yin á kana sè a 

raane. BeYuda bá tang in, à bemat de ba wɔ́ a yɛn e cwɛl wɛt, ko a sé e yɛn de 
ba vɔk jɔt Dagwi, e yɛ à cwɛl de ba wɔ́ a yɛn o. Ko mwin, ba yosom hɛn e babek 
mɛn zɔng. 

12E jeng o, yin á kana sè yikyik na Kristi. Yin á kana sè e ji bemat vemo wɛt de 

Dagwi à kana kasa na be sè bemɛ. Yin á kana sè bemat beduk, ko pyɛ min cak 
yá sè na pyɛ́ yemo wɛt de Dagwi à kana sira na a nɔ̂ng bemat mɛ, yēmo de yɛ̀ 
à kana wuna hɛ na sira tanga bemat mɛ mo e ra yɛ̄. Yin á sangal e jey yemo 
sana pyɛ cak ryat de yin á sɛt yey e ra yɛ, ko yin á tɔk Dagwi arɔng wɛt. 

13E jeng o, yin á kana sè yikyik. Ko a remo de yin a sé sangal e ji nesa na Kristi 

Yɛsu, ba ga vey na yin bagat, yaga Kristi mo á shushu nemi mɛ yaga yin. 

14A sé e Kristi pyɛ mɛ de á tɛ̀, wot a sangal tyang na bemot. Yɛ á tɛ̀ BeYuda 

tanga vemo de ba sé BeYuda wɛt be tɛ́ ɛn sede yere jining. Yi na reku mɛ, yɛ á 
wey na repugu de ra gas bemat o na bemɛn sede jwa-duk. 

15Ko á tɛ̀ Badu BeYuda de ba dura a bemat pyɛ́ de be ra na yemo de be ra wɛt 

be to vɔk gap wɛt. Á ra ano, yaga na a bin to yong yere jining e tô yére bya, 
yemo de ya sé sangal e ji nesa na yɛ. Yi e gwong gwomo, yɛ á tɛ̀ yére de ya sé 
detu ye sangal tyang na bemɛn. 

16Yi na reku mɛ e ra cɔ́gɔt-kak, Kristi á wey na repugu mɛn. Yi ano, yɛ á wuna 

yére bya mo ye tɛ́ ɛ rebek rining, e rɛ à ekilisiya, ko á to toyo na yɛ̄ vey na Dagwi. 

17Ano kwong, Kristi á vey shara a bemat Yɛgɛt Yat de ya sé e ra sangâl netyang 

na bemɛn: Á shara a yin yɛ̄, yin de yin a sé BeYuda wɛt, de yin á sè yikyik na 
Dagwi; ko á shara a vemo de ba sé BeYuda, yɛn de yɛn á sè bagat na Dagwi. 

18A sé yi na Kristi mo de wot mwa hot wot a tɔk vey e nuyêl Da mot, ko wot 

e vey yi na sɛlɛ̂ Gabik hining o. 

19Yaga ano, yin de yin a sé BeYuda wɛt, yin a to sé bemat beduk kɛ bekɛnɛt wɛt; 

ko yin a sé bemât yere jining na bemât Dagwi, yin a to sé belɔ mɛ arɔng. 

20Be ra fwom na yin e de lɔk lɔ; e hɛ à lɔ de ba lɔk e ra retis de ra sé betom 

Yɛsu tanga bezarap Dagwi. Ko a sé e Kristi Yɛsu pyɛ mɛ de a sé gwofwa de 
gwa dal mwa na nerey. 

21E yɛ wɛ de e tɛ̀ lɔ mo mwa he sè myak, ko e tɛ̀ hɛ he gwɛ̌ hɛ, sɛ̌ ha tɛ́ ɛ Gbɔng 

Duk Re Fongol de ba tik jaram yaga Darwey. 

22Yi na sangâl nesa min na yɛ, Kristi a sé ra fwom na yin tanga bwang vane 

mwa e de lɔk kwɔn de Dagwi e sangal ɛ̀ yi na Gabik mɛ. 

Ɛfɛsus 3 
Fwôm Bulus yaga yére dyuk 

1Pyɛ́ ma yane de ya tɛ̀, me Bulus, me ra a Dagwi won yaga yin. Ma sé re 

ngyang, yaga me raa Kristi Yɛsu, ko me ra fwom yaga yin de yin a sé 
BeYuda wɛt. 

2Yin a ga wok, Dagwi a ga dura a me nerat mɛ, ko a nɔng me fwom gwomo na 

me ra, yaga na me sɛlɛ hin. 

3Yɛ a dura a me wɛshɛrɛk pyɛ de yà kana sè e lɛrɛ yimo raane. Ma ga jɛktɛ a 

yin tyɔng e ra pyɛ mo. 

4Ko jeng de yin a rɔda basa neha de ma jɛk o, yin ê di pyɛ de ma tɔk e ra pyɛ 

yane de yà kana sè e lɛrɛ, de ya sé e ra Kristi. 

5A raane, Dagwi à kana dura a bemasi pyɛ neyaang yane mo wɛt; ko a remo, 

yɛ a ga tɛ̀ Gabik mɛ he wunta a betom Yɛsu tanga bezarap Dagwi pyɛ mo. E yɛn 
de ba tik ɛn jaram na be ra a Dagwi fwom. 

6Pyɛ de yà kana sè e lɛrɛ a yet ngan: Yi na sangâl nesa mɛn na Kristi Yɛsu, 

bemat de ba sé BeYuda wɛt be wuna hɛn na BeYuda na be sey nerat de Dagwi 
à nɔ̂ng BeYuda mo. Yɛn mwa tanga BeYuda yɛn a sé nedem rebek rining de 
ra sé Kristi; ko yɛn e sɛ̀ numo mɛn hê pyɛ́ de Dagwi à kana sira na a nɔ̂ng bemat 
mɛ. Mwa pyɛ́ mo ye té yaga Yɛgɛt Yat. 

7A sé e Dagwi de á tɛ̀ me na me sè mwât sɛlɛ e de sharâ Yɛgɛt Yat o; fwom o 

gwa sé nɔrɔ de a nɔng me yi na nerat mɛ, ko a to nɔng me hɛ yi na reto mɛ de 
a sé ra mɛ̀ fwom e yey hom. 

8Mwa ano de ma sé mwât bama mwa e ji bemât Dagwi, ko Dagwi o a dura a 

me nerat mɛ jeng de a nɔng me fwom gwomo ngan o: A tomo me, na me wɔ̀ 
shara a bemat de ba sé BeYuda wɛt Yɛgɛt Yat. Yɛgɛt Yat o ya sé e ra pyɛ́ ryat 
de ya sé ryey o tyɔng wɛt vit a yɛ̄ nà yɛnɛ, yēmo de wot a sey yi na Kristi. 

9A to tomo me, na me wɔ̀ tɛ̀ bemât mwa be tɔk gwong de pyɛ de yà kana sè 

e lɛrɛ ya rɔda té. Yɛ Dagwi de à yong pyɛ̂ mwa à kana tik pyɛ neyaang mɛ mo 
e lɛrɛ yimo nesheneshey. 

10Ko a remo, yɛ a tɛ̀ vemo de ba vɔk reto tanga vemo de be re negwɔm e yɛnɛ̂ 

lagwi na yɛn a tɔk pyɛ mo. A sé yi na ekilisiya mɛ de a tɛ̀ betom-lagwi o be tɔk 
netsitsɛng mɛ e ji kayɛ pyɛ de e ra. 

11Dagwi a ra ano e gwong de gwà kana sè e yey mɛ yimo nesheneshey; ko a 

ra ano yi na Kristi Yɛsu Darwey mot. 

12Yaga wot a sé sangal e ji nesa na Kristi, ko yaga wot a sey tsak o na yɛ, wot 

a tɔk vey tumal e nuyêl Dagwi. Vit a pyɛ de yê tɛ̀ wot a wok bengyip, yaga wot 
e tó yey na yɛ wɛt. 

13Yaga ano, ma sé ra won na yin, na yin a ye waa wɛt, yaga ma sé sɔ reyɔm. 

Sɔ̂ reyɔm o ha sé, yaga na me sɛlɛ hin, yaga na yin a sɛ̀ numo min hê gbɔng 
nerey de ba yong yaga yin. 

Gwong de Kristi a tɛ̀ yey na wot 

14Pyɛ ma yane de ya tɛ̀, ma sé ye guduruk e nuyêl Dagwi Da hom. 

15E yɛ de a tɛ̀ kayɛ yere e hwomo e lagwi tanga e ngamo e jey ye sey reza rê 

mwin yi na yɛ. 

16Me ra won vɔk na Dagwi de a vɔk pyɛ̂ gbɔng nerat de ya sé shɛrɛk, na a nɔng 

in reto yi na Gabik mɛ, yaga na yin a vɔk gap e neyey min. 

17Ko me to ra won na Kristi a bin sangal e neyey min; hemo hê té, ka sede yin 

a sey tsak o na yɛ. Me ra won, yaga na kayɛ pyɛ de yin e ra ye dura, yin a tɛ̀ 
yey na Dagwi tanga bemat arɔng. 

18Yi ano, yin tanga bwang bemât Dagwi mwa yin ê kyɛm yin a tɔk tsɛng-tsɛng 

gwong de Kristi a tɛ̀ yey na yin, gwong de bê tɔk masa nelis kɛ netes kɛ neciwîl 
gwɛ wɛt. 

19Ko mwa ano de tɛ̂ yey o ha dal gâp tɔ́k mot, tik na yin a bin tɔk hɛ; yi ano, 

kayɛ pyɛ ryat de ya sila e ji Dagwi ya rɔda sila e neyey min. 

20Dagwi e tɔk ra pyɛ de ya dal kayɛ pyɛ de wot e ra won kɛ wot e bare na yɛ. 

E tɔk ra ano yi na gbɔng reto de a sé ra mɛ̀ fwom e neyey mot. 

21Wot vemo de wot a sé e ji ekilisiya, wot de wot a sé sangal e ji nesa na Kristi 

Yɛsu, tik na gbɔng nerey ne sè ne Dagwi yi e zamang hemo vɔk e kahɛ mo 
mwa gbak-gbak! Ano. 

Ɛfɛsus 4 
Wuna hin mwa e ji rebêk Kristi 

1Ano kwong, me de me re ngyang, yaga me ra a Darwey fwom, ma sé shonong 

e ra yin ngan: Tik na gwông sangal min gwo sè tyɛng na gwomo de Dagwi a ha 
a yin na yin a vɔk gwɛ; a ha ano e jeng de a yila hin na yin a sè bemɛ. 

2E kayɛ jeng, dyɛ́ng in bato min, na yin a vɔk nehywɛ, na yin a niri arɔng. Dura 

hin tɛ̂ yey min na bemin e gwong de yin e sey ɛn sana simo na yin a sege 
negwɔn mɛn. 

3Gabik Dagwi he tɛ̀ yin a sangal tyang na bemin, ko sángal o he wuna hin na 

bemin na yin a sè vining. Yē in ngyɛ́k na yin a gyeng wunâ to min o. 

4Wot mwa wot a sé rebek rining, ko wot mwa wot a vɔk Gabik hining arɔng. 

Sede remo de pyɛ ya sé jining de wot a sɛt yey e ra yɛ, ko a sé e pyɛ mo de 
Dagwi a yila hot na wot a ra. 

5Wot a vɔk Darwey gwining zɔng, ko gwong gwa sé gwining de wot a sey tsak o 

na Dagwi. Mwat o a sé gwining de ba tɛ̀ a wot batisma e ji reza mɛ arɔng. 

6Wot a vɔk Dagwi gwining zɔng, yɛ Dâ bemât mwa. Yɛ a sé re negwɔm e ra 

bemât mwa, yɛ a sé ra fwom yi na bemât mwa, ko yɛ a sé sangal e ji bemât 
mwa kwong. 

7Ko mwa ano, kawɛ e ji mot a ga sey nɔrɔ mɛ de ha sé tyɛng na numo mɛ de 

Kristi a yong a yɛ yi e nedanerey mɛ. 

8Sede remo de bà jɛk e Bwok-basa Dagwi wɔgɔ, “Jeng de a tút wɔ e kwɔn de 

ha dal e rak o mwa, a vɔk ɛ̀ vemo de a re como e ra vɛ; a to nɔ̂ng bemasi 
nenɔrɔ.” 

9Ko di, cap-hâ neha nemo wɔgɔ, “A tút wɔ e rak o” yɛ à sɛ́ arɛt? Ya sé ngan: A 

tānga tik kwɔn de á kana sè ɛ̀, a gyirik vɔk e kwɔn de ha dal na neciwil mwa 
e jey. 

10Ano kwong, yɛ womo de a gyirik a sé gwining na yɛ womo de a tút vɔk e lagwi, 

a wɔ̀ wul kwɔn de ha sé e rak o de ha dal kahɛ kwɔn. Hemo ha té, yaga na 
nerey mɛ ne bin sila kahɛ kwɔn e lagwi tanga jey. 

11E yɛ à womo de “A nɔ̂ng bemasi nenɔrɔ.” A tɛ̀ behak be sè betom mɛ, ko 

behak be sè bezarap Dagwi, behak be sè bemât sharâ Yɛgɛt Yat, ko behak be 
sè vemo de be gyeng bemat-raa na be to basa a yɛn. 

12A ra ano, yaga na a yong bemât Dagwi na be tɔk ra fwôm bemât sɛlɛ. Yi ano, 

rebêk Kristi, rɛ à bemat-raa, ra rɔda ras na re vɔk gap. 

13Yi e gwong gwomo, wot mwa wot ê tɛ́ ot vining o e ji wunâ to mot de he yi na 

sêy tsak o na Kristi tanga yi na tɔ̂k Hwey Dagwi arɔng. E jeng o, wot ê ba sè 
bemat de ba ga vey naka gyat, ko wot ê to ba sè tyɛng na Kristi e gwong de yɛ 
pyɛ mɛ a sila gyat. 

14Ko wot ê to ba sè sede nèy wɛt. Bása hê bemat de be kwɛlɛng behak, vemo 

de be tɛ̀sɛ bemat yi na netsitsɛng neves mɛn o na be buru — bása yere 
hemo mo he to tɔk gangas hot vɔk e kawɛ bak wɛt, sede nshi de nà tɛ̀ rahwol 
e gworep ne gangas bedwa-nshi kpɛɛ, kɛ sede gul de gwo pɛsɛl vɛ e kawɛ bak. 

15Ko tik na wot a ha a bemat hâ tsak o de Dagwi a dura a wot na wot a to tɛ̀ yey 

na yɛn arɔng. Yi na ragas ano, wot a rɔda ras e kagwɛ gwong na wot a sè sede 
Kristi, yɛ de a sé tô ekilisiya. 

16Yɛ a sé womo de e tɛ̀ mwa nedem rebek ne wuna hɛn myak. Ko karɛ rehwɔ̂t 

rɛ re sɛlɛ na rebek o re sè pyɛ jining yi na wunâ nedem o mwa nɛ. Ka sede kahɛ 
dem he ra pyɛ de ya jam na he ra, ko rebek o mwa re ras, re to gwɛ̌ gap, sede 
remo de nedem o, nɛ à bemat-raa, ne tɛ̀ yey na bemɛn. 

Negwɔn nepas yi na Kristi 

17Ma sé ha a yin neha nemo, ko ma sé shonong e ra yin e ji rezâ Darwey mot 

wɔgɔ, yin re nuyel na sangal e gwông bemat de be raa Dagwi wɛt. Pyɛ́ de yɛn 
e bare ya sé kpɛɛ zɔng, 

18ko lwīl gwa bang a yɛn tɔ́k mɛn. Yɛn a vɔk numo mɛn wɛt hê neken de na sé 

mwin, nemo de Dagwi e nɔng bemat, yaga yɛn a tɔk pyɛ cak wɛt, ko neyey mɛn 
na sé kashalang. 

19Yɛn a to tɔk pyɛ de be tâng yɛ, à rekyen wɛt; yɛn a ga tɛ̀ bato mɛn e ji vɔ̂k 

gwōt, yɛn e ra pyɛ́ de ye tɛ̀ ɛn ligis, ko yɛn a vɔk cwey rê nuyel na râ yɛ̄. 

20E pyɛ́ ma yemo de bá basa a yin e ra Kristi wɛt! 

21Mwin, bá kana ha a yin há e ra yɛ; ko sede remo de yin a sé bemat-raa mɛ, 

bá basa a yin e gwong de gwa sé tsak o cap-hâ sangâl nesa na Yɛsu. 

22Yaga ano, paa in negwɔn min ne raane, sede be pat rugu roso; á sè e negwɔn 

min o de na tɛ̀ in na yin a ra pyɛ́ de yin a kyě ragas. Negwɔn ne raane mo ná 
kana lashe hin, yaga ná tɛ̀ in na yin a vɔk cwey pyɛ́ de yá kwɛlsɛng hin. 

23Nɔng in Dagwi gwong na a tɛ̀ neyey min tanga báre min he tɛ́ ɛ pas. 

24Jut in negwɔn nepas, na yin a tɛ̀ nɛ sede be tɛ̀ rugu pwas. Dagwi a yong 

negwɔn nepas o na ne sè sede yɛ pyɛ mɛ, ko ne dura tô nɛ yi e gwông sangal 
gwo tsak o de gwa sé cik, ko gwa to sé jɛrɛ arɔng. 

25Yaga ano, yin to vɛ́sɛ bɔs wɛt! Tik na kawɛ mwat a ha a mumwɛ há de ha sé 

tsak o, yaga wot mwa hot wot a sé nedem rebek rining, rɛ à Kristi. 

26Ka sede yin a vo shom na mwat hwak, yin kwon tik shom min o ye tɛ̀ in yin a 

ra banɛn. Tík in shom min o gyam gwi gwo gaba. 

27Yin kwon nɔ̂ng gwɔ̀m cēng gwong na a tɛ̀ in yin a ra banɛn. 

28Mwat de á kana shigi, a re nuyel na shigi wɛt. Tik na a hwo ra fwom na vɔ 

mɛ mo e negya; a ra fwom e gwong rwat, yaga na a vɔk pyɛ, na a bin sɛlɛ mɛ̀ 
vemo de ba sé bepɛng. 

29E ji râ berem na bemat, yin ha há ves wɛt, ko tik na neha min ne sè nerat, 

yerê nemo de ne sɛlɛ bemat, nemo de na jam yaga kayɛ jeng. Yi ano, vemo de 
be wokos hin ba rɔda sɛ̀ nerat. 

30Yin lashe a Gabik Jɛrɛ̂ Dagwi yey wɛt, yaga, ka sede yin a vɔk Gabik o 

e neyey min, hemo he dura, yin a sé vê Dagwi. E hɛ de he tɛ̀, yin a tɔk tsɛng-
tsɛng jeng yê ba vey de Dagwi a rɔda ba viri hin. 

31Tík in mwa nekpashak de na sé e ji neyey min; tík in vɔ̂k yey pep tanga wôk 

shom arɔng. Yin re nuyel na tow nu na bemin wɛt kɛ yin lashe bazâ bemat wɛt. 
Tík in kayɛ yerê neves. 

32Ko dura hin a bemin nerat, na yin a wok nemwishish mɛn arɔng. Hàla a bemin 

banɛn mɛn, sede remo de Dagwi a ga hàla a yin yi na Kristi. 

Ɛfɛsus 5 
Tik na yin sangal e ji negbey 

1Sede remo de yin a sé nèy yêy Dagwi, jāma hin na yin a masa negwɔn mɛ. 

2E ji kayɛ pyɛ de yin e ra, rá in yɛ, yaga yin a tɛ̀ yey na bemat, sede remo de 

Kristi a tɛ̀ yey na wot, ko a nɔng neken mɛ, yaga na a sɛlɛ hot mɛ̀. A sé 
e gwong o de neken mɛ ná tɛ́ ɛn sede nɔrɔ̂ pyɛ nesang hyɔɔlɔl, ná to tɛ́ ɛn sede 
nɔrɔ̂ yas de be yɛt vɔk na Dagwi, nemo de ne yong a yɛ yey. 

3Yin a sé bemât Dagwi. Yaga ano, be wok hâ nejwang, kɛ hâ pyɛ́ vyes cak de 

ye tɛ̀ mwat ligis, kɛ hâ gananâng pyɛ́ e ji min ko tyɔng wɛt. 

4Ko a jam a yin na yin a ha há de ha sé pyɛ rekyen wɛt, kɛ hâ netɔn, kɛ hâ 

neshɔngɔlɔng e ra pyɛ́ vyes. Ko tik na yin a dopse feng a Dagwi yaga pyɛ́ de a 
ra a yin e negya. 

5Ko tik na yin a tɔk ngan: Vit a mwat de e ra nejwang, ko vit a mwat de e vɔk 

cwey pyɛ́ vyes de ye tɛ̀ ɛ ligis de a rɔda sè e ji bemat de Kristi tanga Dagwi ba 
rɔda re negwɔm e ra vɛ. Ko vit a mwat de a vɔk gananâng pyɛ́ de a rɔda sɛ̀ 
kwɔn e ji segwɔm o arɔng, yaga pyɛ́ yane ya tɛ́ ɛ dagwi mɛ. 

6Yin kwon tik mwat hwak a kwɛlɛng hin wɛt na neha de na sé ne bɔs. A sé yére 

pyɛ́ yane mo de yê tɛ̀ shom Dagwi ya rɔda hwo e ra vemo de be gyeng há 
mɛ wɛt. 

7Yaga ano, pyɛ cak ye wuna hin na yerê bemat vane wɛt! 

8A raane, yin á kana sè kyè e ji lwīl, ko a remo de yin a sé sangal e ji nesa na 

Darwey yin a sé e ji negbey. Yaga ano, tik na kwɛngɛl min gwo sè yerê gwô 
bemat de be dopse kyè e ji negbey. 

9A sé negbey o de ne tɛ̀sɛ bemat be ra kayɛ pyɛ de ya sé ryat, na yemo de ya 

sé cik, tanga yemo de ya sé mwin arɔng. 

10Jāma hin na yin a masa pyɛ́ de ye pɛngɛ a Darwey mot yey. 

11Pyɛ min cak ye sè na bemat de tomong mɛn ba vɔk pyɔlɔ wɛt; tomong mɛn o 

ba sé ve lwīl. Ko tɛ̀ in bemat be di tomong o dɛdɛrɛng e negya. 

12Ko mwin, a sé a mwat pyɛ rekyen na a ha e ra pyɛ́ de yɛn e ragas e lɛrɛ. 

13Ko jeng de negbey ne dura kayɛ pyɛ dɛdɛrɛng, bemat bê tɔk yerê pyɛ de 

pyɛ́ mo ya sé, 

14ko kayɛ pyɛ de be dura dɛdɛrɛng ye tɛ́ ɛ gbey. Pyɛ ma yane de ya tɛ̀, bemat 

be ye, “Sene, à hwo de hwà sê nevwa, na hwo sogo yi e reku; ko Kristi ê tɛ̀ 
negbey ne ta e ra hwo.” 

15Ano kwong, tē in naka na yerê sangal min. Yin kwon raa negwɔn betɔn wɛt, 

ko raa hin negwɔn vemo de ba vɔk netsitsɛng. 

16E jeng yemo, bemat be ragas neves. Yaga ano, kayɛ jeng de yin e sɛ̀ gwông 

râ pyɛ ryat, rá in yɛ! 

17Yin ra pyɛ́ sede betɔn wɛt, ko jāma hin na yin a tɔk pyɛ de Darwey e simo yin 

a ra. 

18Yin feng siring wɛt, yaga gwong de gwô tɛ̀ na yin a ra pyɛ kpɛɛ a gwane. Ko 

tik na Gabik Dagwi he vɔk retô mwa e ra yin. 

19Há in na bemin na neha lɛlɛ-somo na nè lɛlɛ detidetu de ba yi na Gabik Dagwi. 

Rá in a Darwey lɛlɛ, na yin a somo hɛ na yey min mwa arɔng. 

20Yin dopse feng a Dagwi Da mot yaga kayɛ pyɛ e ji rezâ Darwey mot Yɛsu 

Kristi. 

Negwɔn yaga beha na beras mɛn 

21Dyɛ́ng in bato min na bemin, yaga na yin a bin dura mɛ̀, yin e sap Kristi. 

22À yin de yin a sé behâ weneng — dyɛ́ng in bato min na beras min, tyɛng sede 

yin e ra a Darwey Yɛsu. 

23Yaga rwas a sé tô hwā, tyɛng sede Kristi a sé tô ekilisiya; e yɛ wɛ de a sey 

nekên bemât ekilisiya de wa sé rebek mɛ. 

24Ano kwong, tik na beha be dyɛng bato mɛn na beras mɛn e ji kayɛ pyɛ, tyɛng 

sede ekilisiya wo dyɛng tô wɛ na Kristi. 

25À yin de yin a sé beras — tɛ̀ in yey na beha min, tyɛng sede Kristi a tɛ̀ yey na 

ekilisiya arɔng, ko a nɔng neken mɛ, yaga na a sɛlɛ mɛ̀ wɛ. 

26A ra ano, yaga na a bin tik ekilisiya mo jaram yaga Dagwi bama de a ga tɛ̀ wɛ 

jɛrɛ yi na kus wɛ na nshi tanga yi na reha mɛ. 

27A to ra ano, yaga na a nɔ̂ng tó mɛ pyɛ mɛ ekilisiya mo. Wa sé rwat sizɔng, vit 

a revis, kɛ bashung, kɛ pyɛ cak vyes e ra wɛ, ko wa sé jɛrɛ, wa to sé naka gyat. 

28E gwong gwomo arɔng, tik na beras be tɛ̀ yey na beha mɛn, tyɛng sede yɛn 

e simo babek mɛn. Mwat de a tɛ̀ yey na hwā mɛ a tɛ̀ yey na tó mɛ a wane. 

29Vit a mwat de e tɔk kyɛ́ ɛ rebek mɛ. Ko e nɔ̂ng tó mɛ pyɛ̂ re, e to gyeng hɛ 

naka arɔng, tyɛng sede Kristi e gyeng ekilisiya de wa sé rebek mɛ, 

30ko wot a tɔk ano, yaga wot a sé nedem rebek mɛ mo. 

31Sede remo de bà jɛk e Bwok-basa Dagwi wɔgɔ, “Pyɛ ma yemo de ya tɛ̀, rwas 

a rɔda tik da mɛ na neng mɛ, na a wuna hɛ na hwā mɛ, ko yɛn beba ba rɔda tɛ́ 
ɛn rebek rining.” 

32E ji bak o womo wo Bwok-basa Dagwi, yin e tɔk di gbɔng pyɛ cak ye mwin de 

yà kana sè e lɛrɛ. Ma di, pyɛ yane mo ya sé e ra Kristi tanga ekilisiya. 

33Ko ya sé e ra yin arɔng: Tik na kawɛ rwas a tɛ̀ yey na hwā mɛ sede a tɛ̀ yey 

na yɛ pyɛ mɛ, ko tik na kawɛ hwā a nɔ̂ng rwas mɛ nerey arɔng. 

Ɛfɛsus 6 
Negwɔn yaga nèy na beda mɛn 

1À yin de yin a sé nèy — sede remo de yin a sé raa Darwey Yɛsu, gyeng in hâ 

beda na beneng min. Ka sede yin e ra ano, ko yin e ra pyɛ de ya sé tyɛng a 
yane. 

2Redu rê mɛsɛng de Dagwi a sira e ra rɛ na a nɔ̂ng vemo de be gyeng há mɛ 

pyɛ ryat a ret ngan: “Nɔ̂ng da mō na neng mō nerey.” 

3Ko pyɛ ryat de ba ga sira e ra yɛ a yet ngan: “yaga na pyɛ̂ mwa ye sè a hwo 

naka, na hwo to ros e jey o.” 

4À yin de yin a sé beda — yin wóros nèy min na ne wok shom wɛt. Ko basa hin 

a nèy min o, na yin a tabak nɛ arɔng; rá in ano e gwong de Darwey mot a basa 
a yin. 

Negwɔn yaga besam na beda mɛn 

5À yin de yin a sé besam — gyeng in hâ bedanelɔ min vê jey yemo. Sap in vɛ, 

na yin a wok bengyip mɛn arɔng. Gyeng in há mɛn na yey rining, sede yin 
e gyeng hâ Kristi. 

6Yin ra ano e bayis mɛn zɔng wɛt, sede vemo de be ra na be simo hɛn mɛ̀. Ko 

rá in pyɛ́ de Dagwi e simo na yey min mwa, yaga yin a sé besam Kristi. 

7Rá in fwom min na yey pyɛng, sede yin e ra a Darwey gwɛ, ko sede yin e ra a 

bemat gwɛ zɔng wɛt. 

8Yaga yin a tɔk, Darwey a rɔda tala kawɛ mwat yaga fwom rwat de a ra, kɛ 

mwat o a ka sé sam kɛ a sé washak, a sé gwining o mwa. 

9À yin de yin a vɔk besam — dura hin negwɔn yerê nining o vɔk na besam min 

arɔng. Yin re nuyel na shisa hɛn wɛt, yaga yin a tɔk, yin mwa na besam min o 
yin a vɔk Dalɔ gwining o e lagwi, ko yɛ e kasa bemat behak wɛt. 

Gwông rê como e ra Shetan 

10Há hê yɛnɛ ma het ngan: Jāma hin gap min yi e sangâl nesa na Darwey, ko 

yi na sêy gbɔng reto mɛ arɔng. 

11Dagwi a ga nɔng in mwa pyɛ̂ de yê sɛlɛ hin e como de yin a sé tó na gwɔ̀m 

cēng. Tɛ̀ in pyɛ́ yemo, yaga na yin a bin tɔk tumal gak e jeng de gwɔ̀m cēng o 
e kwɛlɛng hin na netsitsɛng neves mɛ. 

12Yaga como de wot a sé tó ya sé na bemasi wɛt, ko ya sé na cēng vyes de ya 

vɔk reto e tê lagwi tanga jey, yɛ̄ à yemo de ye re negwɔm, na yēmo de ya vɔk 
reto, tanga yēmo de ya vɔk gap e jeng yemo de ya sé mwangalang. 

13Yaga ano, jut in mwa pyɛ̂ como de Dagwi a ga nɔng in, na yin a tɛ̀ yɛ̄! Yi ano, 

jeng de tuk ves ha rɔda vey, yin a rɔda tɔk tumal gak. Ko jeng de yin ê wɔ̀ wul 
yɛnɛ̂ como mo, yin ê to tumal gak arɔng. 

14Ano kwong, tumal hin e yong in! Yin dopse ra pyɛ́ de ya sé tsak o sede gyindi 

de yin a gyiri mɛ̀ rawit min gak. Rá in negwɔn de na sé cik sede dyam pama ye 
bâng ragey min. 

15Yóng in, na yin a shara Yɛgɛt Yat de ye vɛ̀sɛ na yêy dyɛngɛ sede bekpatak 

de yin a tɛ̀. 

16Séy in tsak o na Dagwi kayɛ jeng sede ruga de yin a vɔk, yaga na yin a tɔk 

dul mɛ̀ mwa ket de be lolo na kya, vemo de Shetan, wo neves, e tabas hin mɛ̀. 

17Tik na tɔ́k hemo wɔgɔ, Dagwi a sey neken min, he sè a yin sede bong dyam 

de wo gyep rato min. Ko jut in rehâ Dagwi de ra sé sede wal de Gabik Dagwi 
ha nɔng in. 

18Rá in won jeng de yin a sé ra pyɛ́ yemo mwa, ko lolo hin Dagwi na a sɛlɛ hin. 

Rá in won kayɛ jeng e gwong de Gabik Dagwi he dura a yin na yin a ra. Yaga 
ano, bɛrɛng hin nekanang, ko yin ye waa wɛt. Rá in won jojot yaga bemât Dagwi 
mwa. 

19Ko rá in won yaga me arɔng, yaga na Dagwi a dura a me neha de mê ha 

e jeng de ma ga yong me na me ha. Rá in hɛ, yaga na me bin ha na yey ting, 
na me bin tɛ̀ bemat be tɔk pyɛ de yà kana sè e lɛrɛ e ra Yɛgɛt Yat. 

20Ma sé womo de Kristi a ga tomo na me shara Yɛgɛt Yat e to mɛ, mwa ano de 

ma sé re ngyang a remo. Rá in won, yaga na me vɔk yey ting jeng de me shara 
Yɛgɛt Yat o, sede remo de a jam na me ra. 

Tē show hê yɛnɛ mo 

21Gwà yey mot Tikikus de e ra a Darwey fwom na yey mɛ mwa a rɔda vey na a 

ha a yin pyɛ̂ mwa e ra me. Yi ano, yin a rɔda tɔk yerê sangal hom na pyɛ́ de ma 
sé ra. 

22Pyɛ ma yemo de ya tɛ̀, ma sé tomo hɛ vey na yin: Yaga na yin a bin tɔk yerê 

sangal mot, ko yaga na yɛ a gwɛ̌ a yin gap arɔng. 

23Tik na Dagwi Da mot tanga Darwey Yɛsu Kristi be tɛ̀ begwa mot bemat-raa 

be sangal tyang na bemɛn, na be tɛ̀ yey na bemɛn, na be tɛ̀ gap mɛn e ra Dagwi 
tanga Kristi arɔng. 

24Tik na Dagwi a dura a mwa vemo nerat, yɛn de be sang yɛnɛ tɛ̂ yey mɛn na 

Darwey mot Yɛsu Kristi wɛt. 

Filipi 
Filipi 1 

1Bwok-rwang gwomo yi e vɔ Bulus tanga Timotawus, besam Kristi Yɛsu, Vɔk 

na mwa bemât Dagwi e Filipi, vemo de ba sé sangal e ji nesa na Kristi Yɛsu, 
mwa na bemât nuyel tanga bemât sɛlɛ̂ ekilisiya arɔng: 

2Tik na Dagwi, yɛ Da mot, tanga Darwey Yɛsu Kristi be dura a yin nerat mɛn, 

na be tɛ̀ yey min ye dyɛng. 

Won Bulus yaga bemat-raa e Filipi 

3Kayɛ jeng de me bare na yin, me feng a Dagwi hom. 

4Ko kayɛ jeng de me ra won yaga yin mwa, me ra hɛ na yey pyɛng arɔng 

5yaga gwong de yin a ga sɛlɛ me e ji fwôm Yɛgɛt Yat, yimo yi e tuk hê mɛsɛng 

de yin a sey yɛ̄ pere vey e remo. 

6Ko ma tɔk tsɛng-tsɛng, yɛ Dagwi de a susu fwom rwat gwomo e ji neyey min a 

rɔda re mɛ̀ nuyel na a tala gwɛ tuk de Kristi Yɛsu e ba vɛ̄ hɛ. 

7A sé tyɛng na me bare na mwa hin ano, yaga yin a sé bemât yey hom. Yaga 

me tanga yin mwa, wot a ga sey nerat de Dagwi a ga nɔng ot, mwa a remo de 
ma sé re ngyang tanga jeng de ma kana tumal e duk shɔt arɔng, na me ha há 
na me dul mɛ̀ Yɛgɛt Yat, na me to dura, ya sé tsak o. 

8Dagwi a tɔk, ma sé ha tsak o jeng de ma ye, me tɛ̀ yey hom na yin mwa 

e gwong de Kristi Yɛsu pyɛ mɛ e tɛ̀ yey mɛ na yin. 

9Won hom a hemo yaga yin: Me ra won na yin a gwɛ̌ tɛ̀ yey na bemin ding-ding, 

na yin a vɔk tɔ́k hê tsak o arɔng, na yin a kyɛm yin a gas pyɛ́ de ya sé ryat na 
pyɛ́ de ya sé vyes. 

10Yi ano, yin a rɔda tɔk kasa yēmo de ya dal mwa na nerat, ko yin a rɔda ba sè 

jɛrɛ, vit a buru sɛ̌ tuk de Kristi e ba vɛ̄ hɛ. 

11Ko yin a rɔda vɔk negwɔn nerat nemo de ne yi na Yɛsu Kristi, na yin a to ra 

tomong rat pyak. Bemat de bê ba di tomong o bê nɔ̂ng Dagwi gbɔng nerey, na 
be somo hɛ arɔng. 

Vit a pyɛ ryat sede Kristi 

12À begwa, me simo na yin a tɔk, pyɛ́ yemo de yá té na me, mwin, ya ga sɛlɛ 

e ji rê nuyêl sharâ Yɛgɛt Yat. 

13Yi ano, mwa bemât gyeng lɔ gwɔ̀m tanga bwang bemât mwa e ngamo ba tɔk, 

ma sé re ngyang, yaga me ra a Kristi fwom. 

14Ko sángal hom e lɔ̂ ngyang ha tɛ̀ bwarwêy bemat-raa be gwɛ̌ ye yɛndɛng e ra 

Darwey. Yaga ano, yɛn e re nuyel na yey ting e de ha a bemat rehâ Dagwi, vit 
a bengyip. 

15Mwin, behak mɛn be shara reha e ra Kristi yaga repugu na jāma yol, ko behak 

kwong be shara rɛ, yaga pyɛ́ de yɛn e simo be ra ya sé ryat. 

16Vemo mo be shara rɛ, yaga yɛn a tɛ̀ yey na me; ko be ra ano, yaga yɛn a tɔk, 

Dagwi a ga tik me e ngamo, na me ha há na me dul mɛ̀ Yɛgɛt Yat. 

17Ko vane kwong, be shara reha e ra Kristi e gwong de gwa sé tsak o wɛt, ko 

yɛn e ra rɛ na negwɔn simô rato; yɛn e tē kɛ gyeng yɛn e gwɛ̌ nɔng me reyɔm a 
remo de ma sé re ngyang. 

18Bwang sɛ́ kwong ɛ? Kɛ yɛn e shara a bemat há mo na tsak o kɛ na negaren 

ayi, ma vɔk yey pyɛng à me, yaga gbɔng pyɛ ya sé wɔgɔ, bē shara reha e ra 
Kristi e kagwɛ gwong. Ko ma rɔda re nuyel na vɔk yey pyɛng arɔng, 

19yaga ma tɔk, ba rɔda ba pat me e ngyang yaga newon min tanga sɛlɛ de he 

yís yi na Gabîk Yɛsu Kristi. 

20Ma tɛ̀ e yey hom sizɔng, ko ma sɛt yey hom e ra pyɛ yemo ngan: Me vo rekyen 

pyɛ hom e kagwɛ gwong wɛt, ko ma rɔda vɔk yey ting ding-ding a remo tanga 
kayɛ jeng, yaga na be nɔ̂ng Kristi nerey yi e gwông sangal hom, kɛ jeng de ma 
rɔngɔl na neken kɛ jeng de mê ku ow. 

21E di hom, vit a pyɛ de ya dal Kristi na nerat e ji sangal hom e jey, ko ka sede 

mê ku, a rɔda dal a me na nerat. 

22Ko ka sede neken hom na sɛ́ e ngamo nuyel, mê tɔk gwɛ̌ ra fwom rwat. Yaga 

ano, ma sé dasap pyɛ de mê kasa. 

23A sé a me kpɛɛ e kawɛ bak: Me dal na simo ka ma ga tik jey yemo na me wɔ̀ 

sangal tanga Kristi; hemo he dal a me sizɔng. 

24Ko e bak o hwak, ê sè gbɔng pyɛ sede ma gwɛ̌ pɔl ba e jey, yaga na me sɛlɛ 

hin. 

25Sede remo de ma tɔk tsɛng-tsɛng, hemo ha sé ano, ko ma tɔk arɔng, pɔlɔ 

hom ha rɔngɔl. Ma rɔda sangal tanga yin mwa, na me sɛlɛ hin na yin a re nuyel, 
na yin a vɔk yey pyɛng yemo de ya yi na sêy tsak o. 

26Ano kwong, jeng de ma rɔda to vey na yin, yin a rɔda gwɛ̌ ra kaa na me e ji 

sangâl nesa min na Kristi Yɛsu. 

27Gbɔng pyɛ de ya dal a yet: Tik na negwɔn sangal min ne sè yerê ne Yɛgɛt Yât 

Kristi. Kɛ ma sɛ̀ gwông vey di in kɛ ma sɛ̀ wɛt, ko me simo me wok, yin a ga tɛ́ 
in pyɛ jining, ko yin a sé tumal gak, yin a sé tó como mwa hin na yey rining, 
yaga yerê sêy tsak o de he yi na Yɛgɛt Yat. 

28Yin wok bengyip bemât repugu min ko tyɔng wɛt. Hane hê dura a yɛn 

wɛshɛrɛk, Dagwi a rɔda wey na yɛn, ko a rɔda sey neken min, ko e yɛ wɛ de a 
rɔda dura, pyɛ mo ya sé ano. 

29Dagwi a dura a yin nerat mɛ, na yin a sey tsak o na Kristi zɔng wɛt, ko na yin 

a sɔ reyɔm yaga yɛ arɔng. 

30A remo, yin a sé e ji tô como tanga me. A sé e como mo de yin á kana bɛrɛng, 

ma sè tó mo yimo, ko e yɛ a yemo de me rɔɔ tó, sede remo de yin e wokos. 

Filipi 2 
Masa hin yi e negwɔn Kristi 

1Sángal nesa min na Kristi he nɔngɔs hin gap, ko tɛ̂ yey mɛ he wɔrɔk hin. Yin 

e wuna nesa na Gabik Jɛrɛ, ko yin e wok nemwishish na toshô reyɔ̂m bemin. 

2Ka sede a sé ano, ko tik na báre min he sè hining, na yin a tɛ̀ yey na bemin 

e gwong gwining, na yin a wuna hin mwa, na yin a simo pyɛ jining arɔng. Hemo 
ha rɔda tɛ̀ me sila na yey pyɛng. 

3Yin vɔk simô to kɛ tos to wɛt, ko dyɛ́ng in bato min, na yin a jut bemat behak 

ba dal in. 

4Tik na kawɛ mwat e ji min a ra pyɛ́ de ye sɛlɛ mumwɛ, ko a ra pyɛ́ de ye sɛlɛ to 

mɛ zɔng wɛt. 

5Tik na negwɔn min ne sè sede nemo de ná sè ne Kristi Yɛsu: 

6Yɛ de á sè tyɛng sede Dagwi kayɛ jeng, ko mwa ano, á jut sángal mɛ mo sede 

Dagwi ha sé pyɛ wɛt de ê kyɛm a hàla wɛt. 

7Ko á simo a hàla sángal hê nerey mɛ mo, á tɛ́ ɛ tyɛng sede sam. Á jut rebek 

tyɛng na mwasi, ko á sangal e jey sede mwasi. 

8Á dyɛng to mɛ, á simo a raa gwông reku, reku re kak e ra cɔ́gɔt. 

9Yaga ano, Dagwi á nɔng ɛ nerey de na dal mwa, ko á to vo a yɛ reza de ra dal 

bwang bazâ mwa, 

10yaga na mwa vemo de ba sé e lagwi, tanga e ngamo e jey, na e nɛ̂n vwel 

arɔng ba rɔda ba ye guduruk e jeng de bê wok rezâ Yɛsu, na be re a yɛ fongol. 

11Ko yɛn mwa ba rɔda ba ha wɛshɛrɛk: Yɛsu Kristi a sé Darwey; yi ano, yɛn a 

rɔda to ba nɔ̂ng Dagwi Da gbɔng nerey. 

Sè in sede negbey de ne lolo e jey 

12Yaga ano, à besâ yey hom, sede remo de yin á kana gyeng há hom gyam de 

ma sè rɔngɔl na yin, ko a to sé gbɔng pyɛ na yin a gwɛ̌ gyeng hɛ a remo de ma 
sé tanga yin wɛt. Yē in ngyɛ́k e ji bengyip Dagwi na rebêk vow, na yin a sila mɛ̀ 
fwôm sêy neken min. 

13Yaga Dagwi a sé ra fwom e neyey min, ko a sé e yɛ de e tɛ̀ in na yin a simo 

ra pyɛ́ de yɛ̀ e simo, ko e nɔng in gâp râ yɛ̄ arɔng. 

14E ji kagwɛ fwom de yin e ra, rá in gwɛ sana neha gwɔrɔng kɛ tô cuna, 



1933 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

15yaga na be sɛ̀ buru hak e ji min wɛt, na yin a sè jɛrɛ arɔng. Ano kwong, yin ê 

sè nèy Dagwi de vit a shɔt e ra nɛ, mwa ano de yin a sé sangal e jey e ji bemât 
banɛn de begwong mɛn ba sé cik wɛt. Ko tik na yin a sè sede negbêy 
netangacɛn de ne lolo e jey, 

16sede remo de yin e nɔ̂ng bemat reha remo de re nɔngɔs neken. Ka sede yin 

e ra ano, ko ma rɔda sɛ̀ pyɛ râ kaa na yin tuk de Kristi e ba vɛ̄ hɛ, yaga hane hê 
dura, ma mɔrɔ rebek hom na me tē ngyɛ́k e nɔrɔ wɛt. 

17Sêy tsak o min ha sé sede nɔrɔ̂ yas de yin a yɛt vɔk na Dagwi. Ka ba ka jut 

neken hom na be gwɛ̌ nemi hom e ra nɔrɔ min o, mê vɔk yey pyɛng, ko mê 
wuna yey pyɛng hom tanga myin mwa arɔng. 

18Ano kwong, tik na yin arɔng yin a vɔk yey pyɛng, na yin a to wuna yey pyɛng 

min tanga nyang! 

Timotawus na Ɛpafarɔditus 

19Ka sede Darwey Yɛsu a simo, ma sé sɛt yey hom, ma vey bagât tomo 

Timotawus vey na yin. Ko jeng de e ba toyo, a rɔda ha a me neha min, ko hane 
ha rɔda yong a me yey. 

20Ma to vɔk mwat hwak de báre mɛ ha sé sede nang wɛt sɛ̌ yɛ Timotawus zɔng. 

E yɛ de e tē ngyɛ́k mwin na a sɛlɛ hin. 

21Bwang o mwa ba sé bare e ra pyɛ́ de ye sɛlɛ mɛ̀ bato mɛn, ko yɛn a ye bam 

na pyɛ̂ Yɛsu Kristi. 

22Yin pyɛ min yin a tɔk, yɛ a sé mwat rwat; wot tanga yɛ, wot a ga ra fwôm Yɛgɛt 

Yat sede da na hwey mɛ. 

23Yaga ano, ma sɛt yey hom na me tomo hɛ vey na yin e jeng de ma tɔk pyɛ de 

yê té na me. 

24Ko ma tɔk tsɛng-tsɛng, ka sede Darwey a simo, me pyɛ hom ma vey bagat 

vey na yin. 

25Ma di a sé gbing-gbing na me toyo a yin na gwa mot Ɛpafarɔditus, de a sé sâ 

fwom hom wo Yɛgɛt Yat tanga sâ tô como hom. Jeng de ma kana simo mwât 
sɛlɛ, á to sè e yɛ wɛ de yin á tomo hɛ vey na me. 

26A sé a yɛ ka a ga ba di in mwa hin, ko a sé a yɛ kpɛɛ ding-ding, yaga yin á 

wok, á ro ɛ. 

27Mwin, á kana ro ɛ, ko á ye e dal wɛt. Ko Dagwi a ga tosho reyɔm mɛ; a tosho 

reyɔm mɛ zɔng wɛt ko mwa na nang arɔng. A simo na pyɛ cak ye to gwɛ̌ a me 
reyɔm e ra reyɔm wɛt. 

28Yaga ano, me dal na simo ka ma ga tomo hɛ vey na yin. Yi ano, jeng de yin 

ê ba to di ɛ, yin a rɔda vɔk yey pyɛng; ko me arɔng ma rɔda to lashe yey wɛt. 

29Jeng de e ba pom na yin, séy in hɛ na yey pyɛng sizɔng, yaga mwa hin yin a 

sé vê Darwey. Ko a jam na yin a nɔ̂ng bemat sede yere mɛ nerey. 

30Yaga bwang o tyɔng na a ku e ji fwom de a ra a Kristi, ko a ye waa a neken 

mɛ, yaga na a sɛlɛ me e gwong de yin pyɛ min yin a tɔk ra a me wɛt. 

Filipi 3 
Sɛ̂ Yɛsu Kristi ha dal kayɛ pyɛ 

1E yɛnɛ mo, à begwa hom, vɔk in yey pyɛng, yaga yin a sé sangal e ji nesa na 

Darwey. A sé a me negbang wɛt, ka sede ma to jɛk pyɛ́ de ma ga kana jɛk, ko 
ya rɔda gyep in. 

2Tē in naka na bemat de be ra pyɛ́ vyes, yɛn bevu, de be simo be yɛt babêk 

bemat. 

3A sé e wot de wɔ́ e cwɛl mot ha sé hê mwin, yaga wot e re a Dagwi fongol yi 

na sɛlɛ̂ Gabik mɛ, ko wot e ra kaa, yaga wot a sé sangal e ji nesa na Kristi Yɛsu. 
Ko wot e ye yɛndɛng e ra pyɛ́ de be ra na rebek mot wɛt. 

4Mwin, me yâng ye yɛndɛng e ra pyɛ́ de be ra na rebek arɔng. Ka sede mwat 

hwak e bare, a vɔk pyɛ de ye tɛ̀, a ye yɛndɛng e ra pyɛ́ de be ra na rebek, ko di, 
ma dal ɛ na yɛ̄ mwa: 

5Bá wɔ́ a me e cwɛl e pɔlɔ hê rwit. Ma sé tɔ̂ BeIsrayɛl yi e yerê Bɛnyamin; ma 

to sé WoIbrani yi e yére hom. E rà rehâ gyeng Badu BeYuda kene — ma sè 
WoFarisi, 

6ko ma tē ngyɛ́k na me tak a bemat-raa reyɔm. E rà rehâ sé cik e bayîs Dagwi 

yi na gyeng Badu BeYuda — ba sɛ̀ buru hak e ra me wɛt. 

7Mwa ano de ma kana jut pyɛ́ yane sede ma rɔda sɛ̀ mɛ̀ pyɛ cak, ko a remo ma 

di, ya sé a me gaba zɔng yaga Kristi. 

8Ko a sé pyɛ́ yane zɔng wɛt; ma jut kayɛ pyɛ mwa sede gaba, yaga, ka sede 

ma tɔk Kristi Yɛsu Darwey hom, ko hemo ha sé pyɛ de ya dal a me mwa na 
nerat. A sé yaga Kristi mo de ma ga hàla kayɛ pyɛ; ma ga jut pyɛ̂ mwa sede 
yapyi, yaga na me bin sɛ̀ pyɔlɔ, yɛ̄ à Kristi pyɛ mɛ, 

9na be wuna me mwa na yɛ arɔng. A remo, Dagwi e bɛrɛng me, ma sé cik, yaga 

ma ga sey tsak o na Kristi. A sé yi na pyɛ cak ryat de ma ga ra kɛ yi e gyeng 
Badu wɛt de ma sé cik, ko a sé yi na Dagwi, yaga ma ga sey tsak o na Kristi. 

10Pyɛ jining zɔng de me simo ya sé wɔgɔ, me tɔk Kristi, na me to tɔk reto de ra 

vey yi na sene mɛ yi e reku. Me simo na me wuna me na yɛ, na me sɔ reyɔm 
de yɛ a sɔ, na me tɛ́ me sede yɛ e gwong de yɛ a ku arɔng. 

11E gwong gwomo mo, ma tɛ̀ e yey hom, ma rɔda ba sene yi e reku. 

Tē in ngyɛ́k vɔk e yɛnɛ mo 

12Ma sé ha wɛt wɔgɔ, ma ga sɛ̀ pyɛ́ yemo e ngyen, kɛ ma ga sila gyat. Ko ma 

sé tē ngyɛ́k na me kaba pyɛ́ mo, yēmo de ya tɛ̀ Kristi Yɛsu a kaba me na me tɛ́ 
me mwɛ. 

13Mwin, à begwa, ma jut e yey hom wɛt wɔgɔ, ma ga sɛ̀ pyɛ́ mo e ngyen. Ko 

pyɛ jining de me ra a yet ngan: Ma ye bam a pyɛ́ de ya ga kwey, na me shusha 
bayis hom e ra yēmo de ya sé e nuyel hom. 

14Ma sé tē ngyɛ́k na me re jɔgɔ mo, na me sɛ̀ pyɔlɔ. Pyɔlɔ mo yɛ a neken e lagwi 

de Dagwi a yila me mɛ̀ yi na Kristi Yɛsu. 

15Tik na wot mwa de wot a ga vey bemat e ji pyɛ̂ Dagwi wot a vɔk báre yerê 

hane mo. Ko ka sede yin a vɔk báre hak detu e ra pyɛ cak, ko Dagwi a rɔda 
dura a yin pyɛ mo wɛshɛrɛk arɔng. 

16Gbɔng pyɛ ma yet ngan: Tik na wot a re nuyel na raà pyɛ́ de wot á sè raa yɛ̄ 

vey e jeng yemo. 

17À begwa, yin mwa yin dopse masa me, na yin a to bɛrɛng vemo de ba vɔk 

negwɔn nerat e gwong gwomo de wot a ga dura a yin. 

18Ma ga kana ha a yin zang pyak, ko a remo ma sé to ha a yin na nemwishil 

wɔgɔ, behak ba sé pyak de negwɔn mɛn ne dura, yɛn e kyɛ́ ɛn rekû Kristi e ra 
cɔ́gɔt-kak. 

19E yɛnɛ mo, Dagwi a rɔda ba wey na yɛn, yaga jim mɛn ya sé dagwi mɛn. Yɛn 

e to dak ragey na pyɛ́ de ya jam na yɛn a wok rekyên yɛ̄, ko mwa báre mɛn ha 
sé e ra pyɛ̂ jey. 

20Ko wot kwong wot a sé bemât repomô lagwi, ko wot a sé gyeng tyɔng wɛt vêy 

Darwey Yɛsu Kristi yi e lagwi na a vey sey ot. 

21Yɛ a rɔda sege a wot babek vemo de ba sé gbɛrɛk, vemo de ba rɔda ku, na a 

tɛ̀ vɛ be tɛ́ ɛn sede rebek mɛ de ra vɔk gbɔng nerat. Ko a rɔda ra fwom o na reto 
mɛ de re tɛ̀sɛ pyɛ̂ mwa ye ra pyɛ́ de yɛ e simo. 

Filipi 4 
Bása detidetu 

1Yaga ano, à begwa hom de ma tɛ̀ yey na yin, tumal hin gak e sangâl nesa min 

na Darwey. À besâ yey hom, a sé a me ka ma ga di in; yin e pɛngɛ a me yey, 
ko yin a to sé pyɔlɔ̂ fwom hom. 

2Ma sé ra won na Eyudiya tanga Sintiki wɔgɔ, yɛn a tik na nu mɛn he sè hining, 

yaga yɛn a sé vê Darwey. 

3Ko hwo kwong, à sâ gafiri hom wo tsak o, ma sé ra won na hwo, na hwo sɛlɛ 

beha vemo, yaga me tanga yɛn, wot á sè bûm fwôm sharâ Yɛgɛt Yat, tanga 
Kelemen na bwang besâ fwom hom arɔng. Ko Dagwi a ga jɛk baza mɛn e bwok-
basa de be jɛkɛs ɛ̀ bazâ vemo de ba vɔk neken. 

4Vɔk in yey pyɛng jojot, yaga yin a sé sangal e ji nesa na Darwey; ma sé to 

yang in, vɔk in yey pyɛng! 

5Tik na negwɔn min ne dura a bemât mwa nehywɛ min. Darwey ê kwɔk vey. 

6Yin sap pyɛ cak wɛt, ko e ji kayɛ pyɛ, rá in won, na yin a ha a Dagwi pyɛ̂ mwa 

de yin e simo, rá in won na yɛ, yaga na yɛ a sɛlɛ hin, ko feng in a yɛ kayɛ jeng 
de yin e ra ano. 

7Ko Dagwi a rɔda tɛ̀ yey min ye dyɛng e gwong de gwa dal tɔ̂k mwasi; yêy 

dyɛngɛ mo ye gyep neyey min na báre min, yaga yin a sé sangal e ji nesa na 
Kristi Yɛsu. 

8E yɛnɛ mo, à begwa, tɛ̀ in báre min e ra pyɛ́ de ya sé tsak o na yēmo de ya sé 

naka na be nɔ̂ng yɛ̄ nerey, e ra yēmo de ya sé tyɛng na yēmo de ya sé jɛrɛ, e ra 
yēmo de ya sé ye tɛ̂ yey na yēmo de be ha há rat e ra yɛ̄, e ra yēmo de ya sé 
gyat tanga yēmo de be somo yɛ̄. 

9Wɔ̀ rá in pyɛ́ de yin a ga masa ko yin a ga sey yi na me, yēmo de yin a ga wok 

e nu hom, mwa na yēmo de yin a ga di me ra. Ko Dagwi, de e tɛ̀sɛ neyey mot 
ne dyɛng, a rɔda sangal tanga yin. 

Feng a bemât Filipi yaga nenɔrɔ mɛn 

10E ji sangâl nesa hom na Darwey, ma vɔk yey pyɛng sizɔng, yaga e bamâ jeng 

pyak yin a to hwo dura a me, yin e simo na yin a sɛlɛ me. Mwin, yin á kana simo 
na yin a sɛlɛ me sɛ̌ nevît gwông durâ hɛ zɔng. 

11Ma sé ha ano wɛt, yaga ma bidɛ pyɛ cak. Ma ga masa niri na pyɛ́ de ma vɔk 

e kagwɛ gwông sangal hom. 

12Ma tɔk jeng nevit, ko ma to tɔk jeng sɛ́. E kahɛ kwɔn na kayɛ jeng, ma ga 

masa niri na pyɛ́ de ma vɔk, kɛ ma sé e ji vyong kɛ e ji sesirik, kɛ ma vɔk kepyɛ 
hyet kɛ pyɛ́ pyak, ma ga masa neyɛnɛ̂ pyɛ̂ mwa. 

13Me tɔk ra pyɛ̂ mwa yi na Kristi de e nɔng me gap. 

14Ko yin a ra naka de yin a sɛlɛ me e jeng reyɔm hom. 

15À yin bemât Filipi, yin a tɔk, jeng de ma tik Makedonya, e jeng de ma susu 

sharâ Yɛgɛt Yat, á sè e yin nju min de yin á sɛlɛ me. Ko á to sè ekilisiya min 
zɔng de a wuna vɔ na me e ji tomsal na pyɛ́ tanga seres yɛ̄ arɔng. 

16Jeng de má sè e Tesalonika arɔng, ma simo sɛlɛ, ko yin á tomo a me na hɛ 

zang hining zɔng wɛt. 

17Me ye ano wɛt, yaga me simo seres nɔrɔ min zɔng, ko yaga me simo na pyɔlɔ 

min ye ba gwɛ̌ hɛ arɔng. 

18A remo kwong, yin a ga tala a me pyɛ̂ mwa naka, ko ya pere wɔ̀ kat mwa 

arɔng. Ma ga sɛ̀ kayɛ pyɛ de me simo, sede remo de ma ga sey nenɔrɔ min yi 

na Ɛpafarɔditus. Nenɔrɔ mo na sé sede pyɛ nesang hyɔɔlɔl, na to sé sede nɔrɔ̂ 
yas de be yɛt vɔk na Dagwi hemo de a sey, de he yong a yɛ yey arɔng. 

19Dagwi hom kwong a rɔda vɛ́ a yin mwa pyɛ́ de yin e simo. Ê nɔng ot yɛ̄ yi 

e nepyak pyɛ̂ nedanerey mɛ yi na Kristi Yɛsu. 

20Tik na gbɔng nerey ne sè ne Dagwi, yɛ Da mot, nesheneshey! Ano. 

Tē show 

21Tang în bemât Dagwi mwa show, yɛn vemo de ba sé sangal e ji nesa na Kristi 

Yɛsu. Begwa mot e ngamo na me ba sé tang in show. 

22Bemât Dagwi mwa e ngamo arɔng be to tang in show, a kat mɛ̀ bemât lɔ Da 

vwel BeRoma. 

23Tik na Darwey Yɛsu Kristi a tɛ̀ nerat mɛ e neyey min. 

 
  



1938 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

Kɔlɔsi 
Kɔlɔsi 1 

1Bwok-rwang gwomo yi e vwɔ hom Bulus, tom Kristi Yɛsu yi na simô Dagwi; 

gwa yi na me tanga gwa mot Timotawus, 

2Vɔk na bemât Dagwi e Kɔlɔsi, vemo de ba sé begwa mot yi na sangâl nesa 

mɛn na Kristi, vemo de be raa hɛ na yey mɛn mwa: Tik na Dagwi Da a dura a 
yin nerat mɛ, na a tɛ̀ yey min ye dyɛng. 

Feng tanga won 

3Kayɛ jeng de wot e ra won yaga yin, wot e dopse feng a Dagwi, yɛ Dâ Darwey 

mot Yɛsu Kristi. 

4Yaga wot á kana wok, yin a sey tsak o na Kristi Yɛsu, ko yin a tɛ̀ yey min na 

bemât Dagwi mwa. 

5Yin a sé ra ano, yaga yin a sé sɛt yey min e ra pyɛ́ de Dagwi a sé tikis a yin 

e lagwi. Yin á kana wok há e ra pyɛ́ mo jeng de ba ha a yin Yɛgɛt Yat, e yɛ̄ à há 
de ha sé tsak o. 

6Yɛgɛt Yat o ye gwɛ̌ shara hɛ e kahɛ kwɔn e jey, ko ye tɛ̀sɛ bemat be ra tomong 

rat. E pyɛ ma yemo de ya té e tē min arɔng yimo jeng de yin a tānga wok há 
e ra nerat de Dagwi e dura a bemat, ko yin a hwo tɔk, há mo ha sé tsak o. 

7A sé e Ɛpafaras de á kana basa a yin Yɛgɛt Yat o. E yɛ à sâ fwom mot de wot 

a tɛ̀ yey na yɛ, ko a sé ra fwôm Kristi na yey mɛ mwa. Yɛ a sé tanga yin e to 
mot. 

8A to sé e yɛ de a ga ha a wot e ra gwong de yin e tɛ̀ yey na bemat yi na retô 

Gabik Dagwi. 

9Yaga ano, yimo jeng de wot á kana wok pyɛ́ yemo, wot e dopse ra won yaga 

yin. Wot e lolo Dagwi na a tɛ̀, yin a tɔk tsɛng-tsɛng pyɛ́ de yɛ e simo yin a ra; 
wot e to ra won, na yin a bin vɔk netsitsɛng de na yi na Gabik mɛ, yaga na yin 
a tɔk pyɛ́ mɛ mwa. 

10Yi ano, yin a rɔda tɔk sangal e gwong de gwa jam yaga vemo de be raa 

Darwey, ko yin a rɔda pɛngɛ a yɛ yey e kagwɛ gwong. Yin a rɔda ra tomong rat 
detidetu, ko yin a rɔda gwɛ̌ tɔk pyɛ̂ Dagwi kayɛ jeng. 

11Wot e to ra won, na Dagwi a ra fwom na gbɔng reto mɛ de ra dal kayɛ pyɛ, na 

a tɛ̀ in na yin a tumal gak na gap. Yi ano, e ji kayɛ pyɛ yin a rɔda tɔk niri ding-
ding, na yin a vɔk yey pyɛng 

12e jeng de yin a sé feng a Dagwi Da. E yɛ de a wunta a yin gwong na yin a sɛ̀ 

numo min hê pyɛ́ de a sé tikis yaga bemat mɛ e kwɔn de negbey mɛ na sé ɛ̀. 

13Yɛ a ga pat ot yi e kwɔn de lwīl gwa vɔk reto, ko a vey na wot, a tɛ̀ ot e ji kwɔn 

de Hwêy yey mɛ ha sé re ɛ̀ negwɔm. 

14A sé e Hwey mɛ mo de ha ga viri hot, ko ha ga hàla a wot banɛn mot arɔng. 

Yɛsu Kristi na fwom mɛ 

15Vit a mwat de e tɔk di Dagwi; ko Yɛsu Kristi, de bemat ba ga di ɛ, e yɛ de a 

ga dura a wot tyɛng mwat de Dagwi a sé. E yɛ de a sé Hwêy mɛsɛng hê Dagwi, 
ko a dal kayɛ pyɛ de Dagwi a yong. 

16Yaga a sé yi na yɛ de Dagwi à kana yong pyɛ̂ mwa e lagwi tanga e jey, pyɛ́ 

de bemat be tɔk di tanga yēmo de be tɔk di wɛt, mwa na yerê begabîk mwa de 
ba vɔk reto, na vemo de be re negwɔm, tanga vemo de ba vɔk gap arɔng. Dagwi 
a yong kayɛ pyɛ yi na Hwey mɛ, yaga na ye nɔng hɛ nerey. 

17Kristi mo à kana sè yimo gyam pyɛ cak ye sè, ko e yɛ de a vɔk pyɛ̂ mwa myak. 

18Yɛ a sé tô rebek arɔng, ko rebek o, rɛ à ekilisiya. E yɛ de a susu kayɛ pyɛ, ko 

e yɛ de a sé wo mɛsɛng de a sene yi e reku, yaga na a vɔk kwɔn de ha dal mwa 
e ji kayɛ pyɛ. 

19Yaga Dagwi pyɛ mɛ a simo na negwɔn mɛ ne sè e ji Hwey mɛ mo, na ne to 

sila hɛ mwa. 

20A to simo na a gang-nshi na pyɛ̂ mwa yi na Hwey mɛ. Yi na nemî Hwey mɛ mo, 

nemo de há shushu e jeng de bá kak hɛ e ra cɔ́gɔt, Dagwi á wunta a bemat 
gwong na be sangal tyang tanga yɛ. Yi ano, yɛ á gang-nshi na pyɛ̂ mwa de ya 
sé e jêy mwa na yēmo de ya sé e lagwi. 

21Yin arɔng yin á kana sè yikyik na Dagwi a raane, yin á kana sè vê repugu mɛ 

yi na báre ves de yin á vɔk e neyey min tanga yi na pyɛ́ vyes de yin á kana 
ragas. 

22Ko a remo, Dagwi a ga gang-nshi na yin, yaga Kristi de á kana tɛ́ ɛ mwasi á 

ku yaga sɛlɛ min. A ra ano, yaga na a tɛ̀ in yin a sè jɛrɛ, vit a pyɛ cak vyes kɛ vit 
a shɔt e ra yin, yaga na a vey na yin e nuyel mɛ. 

23Ko a sé gbing-gbing na yin a re nuyel na sêy tsak o na Kristi; tumal hin gak, 

na yin a digis wɛt. Ré in nuyel na sɛt yey min e ra pyɛ́ de yin á kana wok yi na 
Yɛgɛt Yat. E yɛ̄, à Yɛgɛt Yat de ba shara a bemât mwa e jey; ko me Bulus arɔng, 
fwom hom, gwɛ à sharâ Yɛgɛt Yat yemo mo. 

Fwom de Dagwi a nɔ̂ng Bulus 

24E jeng yemo de ma sé sɔ reyɔm yaga sɛlɛ min, ma vɔk yey pyɛng. Yaga, tyɛng 

sede Kristi á kana sɔ reyɔm, me arɔng ma sé sɔ reyɔm e rebek hom. Yi ano, 
ma sé sɛlɛ na be sila sɔ̂ reyɔm mɛ de a sɔ yaga rebek mɛ de ra sé ekilisiya. 

25Dagwi a kasa me na me ra a ekilisiya mo fwom. Fwom o de a nɔng me na me 

ra yaga sɛlɛ min gwa sé ngan: Me ha a bemat reha mɛ mwa. 

26Há mo de ma sé shara ha sé e ra pyɛ de yà kana sè e lɛrɛ yimo yi 

e nesheneshey, ko yaga ano, vit a mwat de à kana tɔk yɛ vey e jeng yemo. Ko 
a remo, Dagwi a ga dura a bemat mɛ yɛ wɛshɛrɛk. 

27A yong e yey mɛ na a wunta a bemat mɛ mo pyɛ neyaang o, na a dura a yɛn 

gwong de pyɛ mo ya vɔk gbɔng nerat de na sé shɛrɛk, ko ya vɔk sɛlɛ yaga mwa 
yére bemât jey. Pyɛ neyaang o de a wunta yɛ ya sé ngan: Kristi a sé sangal 
e neyey min. Yaga ano, yin a sé sɛt yey min, yin a rɔda sè tanga yɛ e kwɔ̂n 
gbɔng nerey mɛ. 

28Ano kwong, wot a sé shara a bemât mwa reha e ra Kristi. Wot a sé vo a yɛn 

redu, ko wot a sé basa a yɛn na mwa netsitsɛng de wot a vɔk. Wot a sé ra ano, 
yaga na wot a tɛ̀ kawɛ mwat de a sé sangal e ji nesa na Kristi a tɛ́ ɛ mwat de a 
ga vey naka gyat. 

29Pyɛ́ ma yemo de ya tɛ̀, ma sê bûm fwom, me pɛngɛ me e de râ gwɛ, ko ma 

sé ra fwom na gbɔng gap de Kristi e nɔngɔs me, ko e hɛ de he ra fwom e ji hom 
arɔng. 

Kɔlɔsi 2 

1Me simo na yin a tɔk gwong de ma pɛngɛ me e de râ fwom, yaga na me sɛlɛ 

hin, tanga bemât Lawɔdikya, tanga mwa vemo de ba ga di me e ngyen wɛt. 

2Ma sé ra fwom o, yaga na yɛn a bin vɔk yey ting, na yɛn a to tɛ̀ yey mɛn na 

bemɛn, yaga na yɛn a wuna hɛn na bemɛn. Yi ano, yɛn a rɔda tɔk pyɛ̂ mwa 
tsɛng-tsɛng. Yerê tɔ́k o ha sé a yɛn gbɔng pyɛ̂ nedanerey. Yi e gwong gwomo, 
yɛn a rɔda tɔk pyɛ de yà kana sè e lɛrɛ, yemo de Dagwi a wunta a wot yɛ. Pyɛ 
neyaang o ya sé Kristi pyɛ mɛ. 

3A sé e yɛ de a nɔng ot yerê netsitsɛng de na sé tsak o, na yerê tɔ́k de ha sé 

tsak o arɔng. Pyɛ́ mo ya sé nedanerey de Dagwi a nɔng ot. 

4Ma sé ha a yin ano, yaga na mwat hwak a kwɛlɛng hin na rwak-nu wɛt. 

5Mwa ano de ma sé na yin e rebek wɛt, ko yey hom ya sé tanga yin e hane. Ma 

vɔk yey pyɛng jeng de me wok, yin a sé ra pyɛ̂ mwa tyɛng naka, ko yin a tumal 
gak e de sêy tsak o na Kristi. 

Raa Yɛsu há vey na sangâl pas 

6Yin a ga simo na Kristi Yɛsu a sè Darwey min. Yaga ano, tik na gwông sangal 

min gwo jam yaga bemat de ba sé sangal e ji nesa na yɛ. 

7Seres hin neken, sede retîn cɔgɔt re seres neken yi e berinis rɛ. Tumal hin na 

gap arɔng, sede lɔ de ha tumal na gap, yaga ba lɔk hɛ e ra retis rerat o. Ré in 
nuyel na sêy tsak o, na yin a tumal gak, sede remo de bá kana basa a yin. Ko 
yin dopse feng a yɛ sizɔng. 

8Tē in naka, mwat hwak a tɛ̀ na yin a tɛ́ in besam mɛ yi na basa mɛ wɛt. Neha 

mɛ mo na sé yapyi zɔng, ko ne kwɛlɛng bemat. Tɔ́k yerê hemo ha yi na basâ 
bemat tanga yi na begabik de ba vɔk reto e jey yemo; ko ha yi na Kristi wɛt. 

9Yaga a sé e ji Kristi, e ji rebek mɛ, de Dagwi na negwɔn mɛ mwa a sé sangal. 

10Yɛ Kristi mo a dal yerê begabîk mwa de be re negwɔm na vemo de ba vɔk 

reto arɔng. Yi na sangâl nesa min na yɛ, yin arɔng yin a vɔk yerê neken 
nane mo, ko na ga sila hin. 

11Ko a sé yi na sangâl nesa min na yɛ de Dagwi a ga tɛ̀ a yin jɔt de ye dura a 

bemat, yin a sé bemɛ. Jɔt de Dagwi à kana tɛ̀ a BeYuda, e yɛ à wɔ́ e cwɛl. Ko 
yin à — yosom min o ha sé pyɛ de mwat a sé ra na vwɔ wɛt, ko ha sé pyɛ de 
Kristi a ra. A ra ano e jeng de a viri hin yi e negwɔn min ne banɛn ne raane. 

12E jeng de ba tɛ̀ a yin batisma, á sè sede yin a ku tanga Kristi, ko ba lɛrɛ hin 

tanga yɛ. E jeng yane mo, Dagwi a sene hin tanga yɛ, yaga yin a sey tsak o, 
Dagwi de a sene Yɛsu Kristi yi e reku a vɔk reto na a sene hin arɔng. 

13A raane, e rà pyɛ̂ Dagwi à — yin á kana sè sede bavin o, yaga yin á ra banɛn, 

ko yaga yin á kana sè vê Dagwi wɛt. Ko Dagwi a tɛ̀ in na yin a to sè beken tanga 
Kristi. A hàla a wot banɛn mot mwa. 

14A raane, bá kana gang ot na shɔt, yaga wot a ga gyili badu Dagwi. Ko Dagwi 

a mɔrɔ banɛn de ba ga kana gang ot na vɛ, ko a pat vɛ mwa. Á sè sede a kak 
vɛ e ra cɔ́gɔt de ba mɔrɔ Kristi e ra yɛ̄. 

15E jeng de Kristi a ku e ra cɔ́gɔt-kak o, a re como e ra mwa begabik de be re 

negwɔm na vemo de ba vɔk reto, ko a dura a bemat dɛdɛɛt, yɛ a dal vɛ mwa na 
nerey. 

Kristi a viri hot yi e pyɛ̂ nekyiri 

16Yaga ano, yin simo na mwat hwak a tɛ̀ a yin badu e ra pyɛ de yin ê re kɛ 

sɔ wɛt, kɛ e ra gwong de yin e gyeng negasi nehak nerey o, kɛ Nzem Pwɛl 
Pwas, kɛ Tuk Shábat. 

17Pyɛ́ yerê yemo ya sé sede rezina zɔng rê pyɛ́ de ya sé kyè vey. Ko pyɛ de ya 

sé mwin, yemo de rezina mo ra sé e tô yɛ, yɛ à Kristi. 

18Yin simo bemat behak be ra a yin shɔt wɛt. Bemat yerê vemo be tē, yɛn a dal 

bwang bemat, yaga yɛn a bɛrɛng pyɛ́ na negwi-ywey; yɛn e sǎ e de dyɛng bato 
mɛn e gwong de gwa sé mwin wɛt, ko yɛn e re a betom-lagwi fongol arɔng. 
Bemat o be tos bato mɛn, mwa ano de yɛn a sé pyɛ cak wɛt. Báre mɛn ha sé 
yerê hê jey yemo zɔng. 

19Yɛn e simo be re nuyel na wuna na Kristi wɛt, yɛ de a sé e tô rebek. E yɛ de 

e tɛ̀ mwa nedem rebek ne sɛ̀ gap yi na yɛ, ko bahwɔt tanga berinis be sɛlɛ na 
rebek o re sè pyɛ jining, ko re ras sede remo de Dagwi e simo re ras. 

20Yin a ku tanga Kristi, ko begabik de ba vɔk reto e jey yemo ba to vɔk reto e ra 

yin wɛt. Sede remo de a sé ano, yaga sɛ́ de yin e re nuyel na gwông sangal 
sede yin a sé bemât jey yemo arɛt? Yaga sɛ́ de yin e gyeng pyɛ̂ nekyiri yerê 
yemo ngan arɛt: 

21“Hwo kaba pyɛ yemo wɛt!” “Hwo lɛlɛ yere wɛt!” “Hwo ra yane wɛt!” 

22Pyɛ̂ nekyiri yerê yane ya sé e ra pyɛ́ de yê to vɔk nerat nehak wɛt e bama de 

ba ga ra fwom na yɛ̄; a sé e bemasi zɔng de be yong pyɛ̂ nekyiri, na be basa yɛ̄ 
arɔng. 

23E susu mo, e sè a bemat sede pyɛ̂ nekyiri yane mo ya vey na netsitsɛng, yaga 

ye tɛ̀ ɛn na be re a betom-lagwi fongol, na be to dyɛng bato mɛn e gwong de 
gwa sé mwin wɛt, na be tak a babek mɛn reyɔm. Ko e ji hâ mwin, yā sé yapyi 
zɔng, ya vɔk reto wɛt na ye sɛlɛ mwat e de gyêng to mɛ jeng de a wok cwey pyɛ́ 
vyes de rebek mɛ re simo. 

Kɔlɔsi 3 
Neken nepas yi na Yɛsu Kristi 

1Sede remo de yin a ga wuna hin na Kristi, Dagwi a ga sene hin na neken tanga 

yɛ arɔng. Yaga ano, jāma hin na yin a sɛ̀ pyɛ́ de ya sé e lagwi, e kwɔn de Kristi 
a sé sangal e ra gwofwa negwɔm mɛ e vwɔ yegê Dagwi. 

2Ré in nuyel na bare e ra pyɛ́ de ya sé e hwomo e lagwi; yin tɛ̀ báre min e ra 

pyɛ̂ jey yemo wɛt. 

3Yaga yin a ga ku, ko neken min na sé tanga Kristi e kwɔn de Dagwi a sé ɛ̀, yɛ 

de a sé gyeng nɛ yaga yin. 

4A sé e Kristi de a sé neken min ne mwin. Jeng de ba rɔda ba di ɛ wɛshɛrɛk, ba 

rɔda ba di in wɛshɛrɛk tanga yɛ arɔng, ko yin a rɔda ba vɔk numo min hê gbɔng 
nerey mɛ. 

5Yaga ano, tík in ragâs pyɛ́ yemo de ya yi e cwey pyɛ̂ jey de yin a vɔk e ji min, 

na yin a jut cwey o sede ya ga ku. Tík in ragâs nejwang tanga kayɛ pyɛ vyes de 
ye tɛ̀ in ligis. Yin simo na kayɛ yerê cwey pyɛ́ vyes ye vɔk reto e ra yin wɛt. Tík 
in gananâng pyɛ́, yaga, ka sede yin e ra ano, ko pyɛ́ mo yê tɛ́ ɛ dagwi min. 

6A sé e yerê pyɛ́ vyes yemo mo de yê tɛ̀ shom Dagwi ya rɔda hwo e ra vemo 

de be gyeng há mɛ wɛt. 

7A raane, yin á kana vɔk yerê negwɔn nane, ko cwey ragâs pyɛ́ vyes o yá vɔk 

reto e ra yin. 

8Ko a remo, tík in râ pyɛ́ yemo mwa: Yin vɔk shom kɛ yey pep wɛt; yin ra a 

bemin pyɛ́ vyes wɛt; yin lashe bazâ bemat kɛ yin ha há e ra pyɛ́ de ya sé 
ligis wɛt. 

9Yin vɛ́ a bemin bɔs wɛt, yaga yin a ga pat negwɔn min ne raane, nemo de ná 

tɛ̀ in na yin a ra yére pyɛ́ yane mo, 

10ko yin á jut negwɔn nepas, na yin á tɛ̀ nɛ. A sé e negwɔn nepas o de Dagwi a 

yong nɛ, ko a to sê bûm yong nɛ arɔng, yaga na ne tɛ́ ɛn sede yɛ pyɛ mɛ, yaga 
na yin a gwɛ̌ tɔk ɛ. 

11Yaga ano, pyɛ cak ye to gas in wɛt, yin de yin a vɔk negwɔn nepas o. Kɛ mwat 

a sé WoYuda kɛ a sé mwat duk, kɛ ba ga wɔ́ a mwat e cwɛl kɛ ba ga wɔ́ a 
yɛ wɛt, kɛ mwat a vɔk tɔ́k wɛt kɛ a sé mwat hey zɔng, kɛ mwat a sé sam kɛ a sé 
hwêy lɔ — yɛn a sé vining o mwa. Ko Kristi a dal kayɛ pyɛ, ko a sé e ji neyey 
bemât mwa de ba sey tsak o na yɛ. 

12Yin a sé vemo de Dagwi a ga kasa na yin a sè bemɛ, ko yɛ a tɛ̀ yey mɛ na 

yin. Yaga ano, vɔk in negwɔn de na jam yaga bemat mɛ. Wok in nemwishish; 
dura hin a bemat nerat; dyɛ́ng in bato min; vɔk in nehywɛ, na yin a niri arɔng. 

13Séy in bemat sana simo yin a sege negwɔn mɛn. Hàla a bemin kayɛ jeng de 

hwak a vɔk pyɛ cak na mumwɛ, sede remo de Darwey mot a hàla a yin banɛn 
min. 

14Pyɛ de ya dal pyɛ́ yemo mwa ya sé tɛ̂ yey. Yaga, ka sede yin a tɛ̀ yey na 

bemin, ko hemo he tɛ̀ na pyɛ̂ mwa ye wuna hɛ na ye sila gyat. 

15Kristi a tɛ̀ neyey min ne dyɛng. Tík in na yêy dyɛngɛ mo ye tɛ̀ in na yin a tɔk 

e neyey min gwong de yin ê raa. Yaga Dagwi a yila hin na yin a sangal na bemin 
na yêy dyɛngɛ yerê yemo mo, sede remo de yin a sé nedem rebek rining. Ko 
feng in a Dagwi arɔng. 

16Tík in na rehâ Kristi re sè sede nedanerey de na sé sangal e neyey min. Rá 

in fwom na mwa netsitsɛng de Dagwi a nɔng in, na yin a basa a bemin, na yin 
a to vo a yɛn redu. Rá in a Dagwi lɛlɛ, na lɛ̀lɛ-somo, tanga lɛlɛ detidetu de bà yi 
na Gabik Dagwi. Ko jeng de yin e ra lɛlɛ mo, feng in a Dagwi e neyey min. 

17Ko kayɛ pyɛ de yin e ra na kahɛ há de yin e ha, tik na yin a ra yɛ e ji rezâ 

Darwey Yɛsu. Feng in a Dagwi Da mot yi na yɛ arɔng. 

Gwông sangâl bemat-raa na bemɛn 

18À yin de yin a sé behâ weneng — dyɛ́ng in bato min na beras min. Hemo ha 

jam yaga bemat de be raa Darwey Yɛsu. 

19À yin de yin a sé beras — tɛ̀ in neyey min na beha min. Yin shìsa hɛn wɛt. 

20À yin de yin a sé nèy — sede remo de yin a sé raa Darwey Yɛsu, gyeng in hâ 

beda na beneng min e ji kayɛ pyɛ. Ka sede yin e ra ano, ko yin e pɛngɛ a Dagwi 
yey. 

21À yin de yin a sé beda — yin shɔk a nèy min jim wɛt. Ka sede yin e ra ano, ko 

na rɔda ye waa zɔng. 

22À yin de yin a sé besam — e ji kayɛ pyɛ, gyeng in hâ bedanelɔ min vê jey 

yemo. Yin ra ano e bayis mɛn zɔng wɛt, sede vemo de be ra na be simo hɛn 

mɛ̀. Ko gyeng in há mɛn na yey rining, yaga na yin a bin dura, yin e sap Darwey 
Yɛsu Kristi. 

23E ji kayɛ pyɛ de yin e ra, rá in yɛ na yey min mwa, sede yin e ra a Darwey 

fwom, ko sede yin e ra a bemat gwɛ zɔng wɛt. 

24A sé e Darwey o de a sé Dalɔ min wo mwin. Yin a tɔk, Darwey o a rɔda nɔng 

in pyɔlɔ min; pyɔlɔ mo ya sé e pyɛ́ mwa de a sé tik yaga bemat mɛ. 

25Ko vemo de ba sé ra pyɛ́ de ya sé tyɛng wɛt, Darwey a rɔda tala hɛn yaga pyɛ́ 

vyes o mo. Yɛ e kasa bemat behak wɛt. 

Kɔlɔsi 4 

1À yin de yin a vɔk besam — vɔk in hɛn e gwong de gwa sé tyɛng, na yin a ra 

a yɛn pyɛ́ de ya jam yaga yɛn. Yin a tɔk, yin arɔng yin a vɔk Dalɔ e lagwi. 

Bása detidetu 

2Yin dopse ragas won jojot; ko jeng de yin e ra ano, bɛrɛng hin nekanang, na 

yin a to feng a Dagwi. 

3Ko rá in won yaga wot arɔng, yaga na Dagwi a wunta a wot gwong na wot a 

bin shara há mɛ. Há mɛ mo ha sé e ra pyɛ de yà kana sè e lɛrɛ e ra Kristi, yemo 
de Dagwi a wunta a wot yɛ. Ko a sé yaga sharâ há mo de ma sé re ngyang a 
remo. 

4Rá in won, na a sɛlɛ me, na me ha reha mɛ mo tɛɛrɛ, e gwong de gwa jam na 

me ra. 

5Vɔk in netsitsɛng e gwong de yin e kyè na vemo de ba sé bemat-raa wɛt. Ko 

kayɛ jeng de yin e sɛ̀ gwông râ pyɛ ryat, rá in yɛ! 

6Tik na neha min ne sè nerat kayɛ jeng, na ne to tɛ̀ bemat be wok nemwɛshɛ̂sh 

nɛ. Jāma hin na yin a sɛ̀ gwong de gwa sé rwat na yin a toyo a kawɛ mwat na 
pyɛ de a rangal hin yɛ. 

Tē show hê yɛnɛ mo 

7Gwà yey mot Tikikus a rɔda vey na a ha a yin pyɛ̂ mwa e ra me. Yɛ a sé ra 

fwom na yey mɛ mwa, ko a to sé sâ fwom mot e ji fwom de wot a sé ra a Darwey 
mot. 

8Pyɛ de ya tɛ̀, ma sé tomo hɛ vey na yin ya sé ngan: Ma sé tomo hɛ, yaga na 

yin a bin tɔk yerê sangal mot, ko yaga na yɛ a gwɛ̌ a yin gap arɔng. 

9Ma sé tomo hɛn, yɛn tanga Onesimus de a sé mwat min. Yɛ a sé gwa yey mot 

de e raa Kristi na yey mɛ mwa. Yɛn a rɔda ha a yin pyɛ̂ mwa de ye té e ngamo. 

10Aristarkus de a sé e lɔ̂ ngyang tanga me e tang in show. Markus, gwa 

Barnabas e beda mɛn e tang in show arɔng. Ma kana jɛk a yin e ra yɛ. Jeng de 
a rɔda vey, séy in hɛ na yey pyɛng. 

11Yɛsu womo de be tang ɛ, à Yustus e tang in show arɔng. Yɛn betat vemo, 

e yɛn vɛ zɔng de ba sé BeYuda e ji bemat de ba wuna bato mɛn na me e de 
fwôm shara a bemat rehâ Segwɔm Dagwi. Yɛn a ga sɛlɛ me tyɔng wɛt. 

12Ɛpafaras arɔng a sé tang in show. Yɛ a sé mwat min, ko a to sé sam Kristi 

Yɛsu. Kayɛ jeng yɛ a sé ra won yaga yin ding-ding; yɛ a sé ra a Dagwi won, na 
a tɛ̀, yin a tumal gak, na yin a sè bemat de ba ga vey naka gyat e kwɛngɛl min 
gwô raà Dagwi. A to sé ra won, na yin a tɔk pyɛ de Dagwi e simo yin a ra, na 
yin a gyeng há mɛ mwa arɔng. 

13Me pyɛ hom me tɔk nɔng nuha, yɛ a pɛngɛ hɛ e de râ fwom yaga nerat min 

tanga yaga vemo de ba sé e Lawɔdikya tanga Hiyerapolis. 

14Luka, de a sé vwoshon mot de wot a tɛ̀ yey na yɛ, tanga Dimas be tang in 

show. 

15Tang în begwa mot bemat-raa e Lawɔdikya show; tang în Nimfa tanga bemat-

raa de be manas e lɔ mɛ show arɔng. 

16E bama de ba yɛnɛ basa a yin bwok-rwang gwomo, tomo hin a bemat-raa de 

ba sé e Lawɔdikya gwɛ, na be basa a yɛn gwɛ arɔng. Ko yin arɔng, basa hin 
bwok-rwang gwane de bemat-raa vê Lawɔdikya ba rɔda tomo a yin gwɛ. 

17Ko tang în Arkipus, a ci na a yɛnɛ fwom de Darwey a nɔng ɛ na a ra. 

18Me Bulus, ma sé jɛk hemo na vwɔ hom wɔgɔ, “Me tang in show.” Bàre hin na 

ngyang de ma sé re! Tik na Dagwi a dura a yin nerat mɛ. 

1 Tesalonika 
1 Tesalonika 1 

1Bwok-rwang gwomo yi e vɔ Bulus, na Silvanus, tanga Timotawus, Vɔk na 

bemât ekilisiya e Tesalonika, vemo de ba sé vê Dagwi Da tanga Darwey Yɛsu 
Kristi: Tik na Dagwi a dura a yin nerat mɛ, na a tɛ̀ yey min ye dyɛng. 

Yerê sángal na sêy tsak o hê bemât Tesalonika 

2Kayɛ jeng de wot e ra won, wot e bare na yin, ko wot e feng a Dagwi yaga yin 

mwa jojot. 

3E nuyêl Dagwi Da mot, wot e dopse bare na tomong min de yin a ra, yaga yin 

a sey tsak o na Yɛsu Kristi. Wot e to bare na fwom de yin a pɛngɛ hin e de râ 
gwɛ, yaga yin a tɛ̀ yey min na yɛ. Ko wot e bare na gwong de yin e sɛt yey min 
e ra Darwey Yɛsu Kristi, vit a tô yey. 

4À begwa, wot a tɔk, Dagwi a tɛ̀ yey mɛ na yin, ko e yɛ de a ga kasa hin na yin 

a sè bemɛ. 

5Yaga jeng de wot á shara a yin Yɛgɛt Yat, wot á ra ano na neha nu zɔng wɛt 

ko yi na reto tanga yi na Gabik Jɛrɛ arɔng, ko wot a tɔk tsɛng-tsɛng e ji neyey 
mot, Yɛgɛt Yat o ya sé tsak o. Yin á tɔk yerê sángal mot e jeng de wot á sè 
tanga yin. Wot á sǎ ano, yaga na yin a bin di yi e hɛ pyɛ de ya rɔda sɛlɛ hin. 

6Yin á masa hot tanga Darwey arɔng. Mwa ano de yin á di reyɔm ding-ding, ko 

yin á sey reha mo na yey pyɛng de ye yi na Gabik Jɛrɛ. 

7Yi ano, yin á tɛ́ in vemo de bemat-raà mwa e bavwêl Makedonya tanga Akaya 

be tɔk bɛrɛng bol min. 

8A sé e yin de yin á tɛ̀ bemât Makedonya tanga vê Akaya ba wok reha e ra 

Darwey. Ko hane zɔng wɛt, ko bemât kahɛ kwɔn arɔng bá wok, yin a sey tsak o 
na Dagwi. Yaga ano, wot e to simo na wot a ha a bemat pyɛ cak e ra yɛ. 

9Mwa bemat o be ha e ra gwong de yin á sey ot e jeng de wot á vey di in. Yɛn 

e ha arɔng e ra gwong de yin á hàla raà sekwit, yaga na yin a raa Dagwi, na yin 
a ra a yɛ fwom. E yɛ à Dagwi wo tsak o de a vɔk neken arɔng. 

10Yɛn e to ha e ra gwong de yin a sé gyeng Hwey mɛ, na he vɛ̄ hɛ yi e lagwi, hɛ 

à Hwey mɛ Yɛsu. Dagwi á sene hɛ yi e reku, ko e hɛ de he ba sey ot yi e shôm 
Dagwi e jeng de e kyè vey na a ba ra a bemat shɔt. 

1 Tesalonika 2 
Fwôm Bulus e Tesalonika 

1À begwa, yin pyɛ min yin a tɔk, jeng de wot á vey na yin, véy o há sè yapyi wɛt. 

2Yin a to tɔk, gyam na wot a vey na yin, wot á kana di reyɔm e repomô Filipi, ko 

bá ha há ves e ra wot arɔng. Ko Dagwi mot á nɔng ot yey ting, na wot a ha a 
yin Yɛgɛt Yat de ye yi na yɛ, mwa ano de bá ra repugu na wot tyɔng wɛt. 

3Há de wot a sé shonong hin e ra hɛ ha yi e buru hak wɛt kɛ yi na báre hak de 

ha sé ligis, ko wot e ra ano na wot a bin kwɛlɛng mwat hwak arɔng wɛt. 

4Wey, wot e ha pyɛ́ de Dagwi e simo wot a ha yɛ̄, yaga a di, wot a vey na a tik 

Yɛgɛt Yat mɛ e vɔ mot. A sé e bemat de wot e simo na wot a pɛngɛ a yɛn 
yey wɛt, ko a sé e Dagwi e negya. E yɛ de a tɔk báre mot mwa. 

5Yin a tɔk, wot á sang dak a yin rwak-nu wɛt, kɛ wot á ha rehâ Dagwi, yaga na 

wot a sɛ̀ mɛ̀ pyɛ cak yi na yin arɔng wɛt. Dagwi a sé mwât nuha mot e ra pyɛ́ 
yemo. 

6Wot á jāma na bemat be nɔng ot nerey wɛt, kɛ yin kɛ bemat behak gbak. 

7E ji hâ mwin, wot á yâng tɔk jāma pyɛ́ detidetu yi na yin, yaga wot a sé betom 

Yɛsu Kristi. Ko mwa ano, wot á ra a yin pyɛ́ na nehywɛ sede neng de e gyeng 
nèy mɛ. 

8A sé yaga wot á tɛ̀ yey na yin sizɔng de wot á simo na wot a ha a yin Yɛgɛt Yat 

yi na Dagwi. Ko e yɛ̄ zɔng wɛt, ko wot a to simo wot a nɔng in neken mot mwa 
e gùna mo, yaga wot á tɛ̀ yey na yin ding-ding! 

9À begwa, ma tɔk, yin e bare na yerê fwom de wot á pɛngɛ hot e de râ gwɛ na 

gap mot mwa. Wot á ragas gwɛ nagwi na naturuk, yaga na wot a bin sè pyɛ 
negbang na hwak e ji min wɛt e jeng de wot á shara a yin Yɛgɛt Yat yi na Dagwi. 

10Yin e tɔk nɔng nuha e ra negwɔn mot, ko Dagwi e tɔk nɔng nuha arɔng: 

Negwɔn mot e tē min ná sè nerat, ko ná sè tyɛng arɔng; vit a pyɛ cak vyes de 
bemat bá tɔk ha e ra wot. Nemo ná sè negwɔn mot vɔk na yin de yin a sey 
tsak o na Yɛsu Kristi. 

11Ko yin a tɔk, wot á tē na kawɛ e ji min tyɛng na gwong de da e teshe na nèy 

mɛ. 

12Wot á gwɛsɛ a yin gap, ko wot á to wɔrɔk hin. Wot á dopse shonong e ra yin, 

na yin a sangal e gwong de gwa jam a Dagwi. E yɛ de e yila hin na yin a vey 
yel e segwɔm mɛ, na yin a wuna hin na yɛ e de sɛ̂ gbɔng nerat mɛ arɔng. 

13Ko pyɛ cak ya sɛ́ arɔng yemo de wot e dopse feng a Dagwi yaga yɛ. Ya sé 

ngan: Jeng de wot á ha a yin rehâ Dagwi, yin á wok rɛ. Yin á sey rɛ sede rehâ 
mwasi zɔng wɛt, ko sede reha de ra yi na Dagwi — ko ra sé rehâ Dagwi mwin. 
A sé e rɛ de re ra fwom e neyey min de yin a sey tsak o. 

14À begwa, pyɛ jining yá té na yin na yemo de yá té na bemat-raa e be-ekilisiyâ 

Dagwi de ba sé e sevwêl Yudiya, vemo de ba sé vê Kristi Yɛsu. Yin á sɔ reyɔm 
yerê mɛ́n yi na bemât sevwel min, sede remo de yɛn á sɔ yi na BeYuda. 

15E BeYuda mo de bá kana mɔrɔ Darwey Yɛsu tanga bezarap mɛ, ko yɛn á ro 

ot e jey arɔng. Yɛn e pɛngɛ a Dagwi yey wɛt, ko yɛn a to sé vê repugû bemât 
mwa! 

16Yɛn e simo be dul ot nà ha a vemo de ba sé BeYuda wɛt rehâ gwong de ba 

rɔda tɔk sey neken mɛn. Hemo ha sé hê yɛnɛ mo de ha sila nepyak banɛn de 
yɛn a dopse ra. Ko shôm Dagwi ya ga pom e ra yɛn e yɛnɛ mo! 

Bulus a simo a to wɔ̀ di bemat o 

17À begwa, wot á ros na gas ot na yin yaga kejeng tyɔng. Ko mwa ano de wot 

á tɔk bɛrɛng hin na bayis wɛt, wot á bare na yin jojot. Ko cwey dî bayis min ya 
ga kaba hot tyɔng wɛt; yaga ano, wot á tē ngyɛ́k sizɔng na wot a to vey di in. 

18Wot á simo na wot a toyo vey na yin. Me, Bulus, ma ga simo véy o ha dal 

zang hining, ko Shetan á dul gwong o. 

19A sé e yin de yin e tɛ̀sɛ hot na wot a sɛt yey mot e ra vêy Yɛsu Kristi, ko yin 

e tɛ̀sɛ hot, na wot a vɔk yey pyɛng arɔng. E yin vɛ de yin e tɛ̀ ot na wot a tɔk ra 
kaa e nuyêl Darwey mot Yɛsu e ra pyɛ́ de wot á ra naka, e jeng de e ba vɛ̄ hɛ. 
Vit a bemat behak de ba dal in na ra ano. 

20Ey, a sé e yin vɛ de yin e tɛ̀ ot, na wot a tɔk ra kaa e ra yin, na wot a to vɔk 

yey pyɛng arɔng! 

1 Tesalonika 3 

1E yɛnɛ mo, jeng de wot á tɔk niri wɛt, wot á yong ɛ̀, wot a rɔda nàra nju mot 

e Atena, 

2ko wot á tomo na gwa mot Timotawus vey na yin. Yɛ a sé ra a Dagwi fwom 

tanga wot e de sharâ Yɛgɛt Yat e ra Kristi. Wot á tomo hɛ, yaga na a ba gwɛ̌ a 
yin gap, na a tɛ̀, yin a tumal gak e ji gwông raa. 

3Wot á simo a ra ano, yaga na reyɔm remo detidetu re tɛ̀ hwak e ji min a hàla 

gwong o wɛt. Yin pyɛ min, yin a tɔk, reyɔm ra sé pyɛ de Dagwi, yimo gyam, a 
simo na ye té na wot. 

4Jeng de wot á kana sè na yin, wot á ha a yin gyam wɔgɔ, ba rɔda tak a wot 

reyɔm. Ko yin a tɔk, há hane ha ga sila tyɛng ano. 

5Pyɛ ma yane de yá tɛ̀, ma tomo Timotawus vey na yin, yaga ma to tɔk niri na 

sangal sana tɔk pyɛ de ya sé té wɛt. Ma simo na me tɔk gwong de yin e re nuyel 
e ra gwông raa. Ma sap kɛ Shetan, mwât setɔgɔs, a ga kwɛlɛng hin, na a tɛ̀ 
fwom de wot á pɛngɛ hot e de râ gwɛ gwo tɛ́ ɛ yapyi. 

6Ko Timotawus a sé vɛ̄ hɛ mwas zɔng, ko a ga vey na há rat wɔgɔ, yin e rɔɔ re 

nuyel na sêy tsak o na Dagwi, ko yin e tɛ̀ yey na bemin arɔng. Yɛ a ga ha a wot 
wɔgɔ, kayɛ jeng de yin e bare na wot, yin e vɔk yey pyɛng; ko yin e vɔk cwey di 
ot, sede remo de wot e vɔk cwey di in arɔng. 

7À begwa, reha e ra gwong de yin e re nuyel e ra gwông raa ra ga gwɛ̌ a wot 

gap, mwa ano de wot a vɔk negbang pyak, ko ba sé tak a wot reyɔm sizɔng. 

8A remo, wot a wok netâ sangal mot, ka sede yin e tumal gak e ji sangâl nesa 

min na Darwey. 

9Feng mot ha radɛ, na wot a feng a Dagwi mot yaga yin tanga yaga yey pyɛng 

de wot a vɔk e nuyel mɛ yaga yin! 

10Nagwi na naturuk, wot e ra won na yey mot mwa, yaga na wot a bin di bayis 

min, na wot a to nɔng in pyɛ́ cak de yin a bidɛ e gwông raa min. 

11Wot a sé ra won, yaga na Dagwi Da mot pyɛ mɛ tanga Darwey mot Yɛsu be 

yong gwong na wot a vey na yin. 

12Wot a sé ra won, yaga na Darwey a tɛ̀ in, na yin a gwɛsɛ tɛ̂ yey na bemin 

tanga na bwang bemât mwa, na he sila byɛf. Tik na a sɛlɛ hin ano, yaga na yin 
a tɛ̀ yey na behak, tyɛng sede remo de wot a tɛ̀ yey na yin. 

13E gwong gwomo, a rɔda nɔ̂ng neyey min gap. Vit a mwat de a rɔda tɔk sɛ̀ 

buru hak na yin, ko yin ê sè vê Dagwi e ji kayɛ pyɛ. Tik na yin a sè ano e nuyêl 
Dagwi Da mot jeng de Darwey mot Yɛsu e ba vɛ̄ hɛ tanga mwa vemo de ba sé 
bemɛ. 

1 Tesalonika 4 
Sángal de he pɛngɛ a Dagwi yey 

1E yɛnɛ mo, à begwa, yin á kana masa yi na wot yerê sángal de he pɛngɛ a 

Dagwi yey. Ko mwin, yin a sé sangal ano. A remo, wot e ra won na yin, ko wot 
e to shonong e ra yin e ji rezâ Darwey Yɛsu, na yin a gwɛ̌ re nuyel na ra ano. 

2Yin a tɔk pyɛ́ de wot á nɔng in nu e ra yɛ̄ yi e retô Darwey Yɛsu. 

3Dagwi e simo na sángal min he sè jɛrɛ; ko pyɛ min cak ye sè na râ nejwang wɛt. 

4Yɛ e simo na kawɛ e ji min a masa na a vɔk rebek mɛ naka e gwong de gwa 

jam a Dagwi mwa na bemat arɔng. 

5Yin kwon vɔk cwey ra pyɛ́ vyes sede bemat beduk de ba tɔk Dagwi wɛt. 

6Mwat hwak a ra a gwa mɛ pyɛ vyes, kɛ a mɔt ɛ e ji pyɛ́ yemo wɛt. Wot á kana 

ha a yin pyɛ́ yemo raane, ko wot á to tusa hin ding-ding wɔgɔ, Darwey a rɔda 
tabak vemo de be ra ano. 

7Yaga Dagwi a yila hot, na wot a ra pyɛ́ de ya sé ligis wɛt, ko na negwɔn mot 

ne sè jɛrɛ. 

8Yaga ano, kawɛ mwat de e kyɛ́ ɛ bása hemo a sé kyɛ́ ɛ mwasi wɛt, ko a sé kyɛ́ 

ɛ Dagwi, yɛ de e nɔngɔs hin Gabik Jɛrɛ mɛ. 

9E rà rehâ tɛ̂ yey na begwa mot bemat-raa — wot a vɔk pyɛ cak de wot e to gwɛ̌ 

jɛk a yin wɛt. Dagwi pyɛ mɛ a ga basa a yin, yin a tɛ̀ yey na bemin. 

10E ji hâ mwin, yin e tɛ̀ yey na begwa min mwa de ba sé e kahɛ kwɔn e sevwêl 

Makedonya. Ko wot e shonong e ra yin, à begwa, na yin a gwɛ̌ re nuyel na ra 
ano. 

11Yē in ngyɛ́k na yin a sǎ yaang, na yin a tɛ̀ nehywɛ min e ra fwom min, ko yin 

kwon bɛrɛng á behak na be nɔng in pyɛ de yin e simo, tyɛng sede remo de wot 
á kana ha a yin. 

12Ka sede yin e ra ano, ko vemo de ba sé bemat-raa wɛt ba rɔda nɔng in nerey. 

Ano arɔng, yin a rɔda ye yɛndɛng e ra mwat hwak wɛt, na a nɔng in pyɛ de yin 
e simo. 

Vêy Darwey Yɛsu 

13À begwa, wot e simo na yin a sè e ji dunus wɛt e ra pyɛ́ de yê té na bemat de 

ba ga kushu. Wot e simo na yin a tɔk ano, yaga na yin a kwon lashe yey min wɛt, 
sede bemat de be sɛt yey mɛn e ra sensa yi e reku wɛt. 

14Wot a sey tsak o, Yɛsu a ku, ko a to sene na neken. A rɔda sè ano arɔng na 

vemo de bá kana tɛ̀ gap mɛn e ra yɛ jeng de yɛn a kushu. Dagwi a rɔda tɛ̀ ɛn, 
be ba vey tanga Yɛsu vɔk na yɛ. 

15A remo, wot a sé ha a yin pyɛ cak de Darwey pyɛ mɛ a ha wɔgɔ: Wot vemo 

de wot e ba rɔngɔl beken e jeng de Darwey a rɔda ba toyo, wot a rɔda ba sey 
ɛ̀ nuyêl vemo de ba ga kana kushu wɛt. 

16Dagwi ê ba mokla, gbɔng tom-lagwi ê ba hanat, ko bemat bê ba wok fwɔ̂ 

durûm Dagwi. E jeng o, Darwey pyɛ mɛ ê ba gyirik yi e lagwi, ko mwa vemo de 
bá kana tɛ̀ gap mɛn e ra Kristi e jeng de yɛn á kushu bê ba tānga sene na neken. 

17E bama mo, Dagwi a rɔda ba tula hot de wot a rɔngɔl beken tanga yɛn e ji 

bale, na wot a man na Darwey e larwak. Ko ano de wot a rɔda sè tanga Darwey 
nesheneshey. 

18Yaga ano, gwɛ̌ hin a bemin gap na neha nemo. 

1 Tesalonika 5 
Yóng in yaga vêy Darwey 

1À begwa, pyɛ cak ya sɛ́ wɛt de yê tɛ̀, wot a jɛk a yin e ra jeng tanga tuk de pyɛ́ 

yemo ya rɔda ba té. 

2Yaga yin pyɛ min, yin a tɔk tsɛng-tsɛng, Darwey e ba vey sana tɔ̂k bemat sede 

gbik de e vey naturuk. 

3Jeng de bemat bê sè tē, “Kayɛ pyɛ ya sé yaang, ko ya sé gyat”, ko gòbok, 

gawey hê hwo e ra yɛn! Hā rɔda hwo sede rûs tɔ́ de ha kaba hwā de e kyè wɔ̀ 
tɔ hwey. Vit a mwat de a rɔda hywit ɛ. 

4Ko di in, à begwa, yin a sé sangal e ji lwīl wɛt. Yaga ano, ba rɔda ba vo in 

pút wɛt e jeng de Darwey e ba vey, sede remo de gbik e vo bemat pút. 

5Mwa hin, yin a sé vê negbey, yin a to sé vê nagwi. Pyɛ mot cak ya sé na 

naturuk kɛ na lwīl wɛt. 

6Yaga ano, wot a sè e de nevwa sede bwang bemat wɛt; ko tik na wot a sè 

ywey, na wot a yɛklɛ hot. 

7Yaga vemo de be kyese nevwa be kyese nɛ naturuk, ko vemo de be feng siring 

be feng wɛ naturuk arɔng. 

8Ko wot à, sede remo de wot a sé vê nagwi, tik na wot a yɛklɛ hot. Tik na wot a 

re nuyel na sêy tsak o na Dagwi, na wot a to tɛ̀ yey mot na bemat arɔng. Ka 
sede wot a ra ano, ko a sé sede wot a tɛ̀ bepamâ dyam, na wot a bang mɛ̀ 
beragey mot. Tik na wot a to sɛt yey mot e ra Dagwi de a rɔda sey neken mot. 
Ka sede wot a ra ano, ko a sé sede wot a tɛ̀ bong dyam, na wot a dul mɛ̀ bato 
mot. 

9Yaga Dagwi a ga kana yong ɛ̀ na wot a sɔ reyɔm na shom mɛ wɛt, ko yaga na 

wot a sey neken yi na Darwey mot Yɛsu Kristi. 

10Yɛ a ku, yaga na a sɛlɛ hot, yaga na wot a bin sangal tanga yɛ jeng de a rɔda 

ba toyo, kɛ wot a sé beken kɛ bavin o ayi. 

11Yaga ano, gwɛ̌ hin a bemin gap, na yin a to sɛlɛ bemin naka, sede remo de 

yin a sé ra a remo. 

Bása hê yɛnɛ mo tanga tē show 

12À begwa, wot e ra won na yin, na yin a nɔ̂ng vemo de be pɛngɛ hɛn e de râ 

fwom e tē min nerey. E yɛn de Darwey a tɛ̀ na be sè bemât nuyel min, na be to 
basa a yin pyɛ́ de ya sé tyɛng. 

13Nɔng in hɛn nerey de na dal mwa, na yin a tɛ̀ yey min na yɛn yaga fwom de 

be ra yaga yin. Sangal hin tyang na bemin. 

14À begwa, wot e shonong e ra yin wɔgɔ, tusa hin beriri; gwɛ̌ hin a vemo de ba 

vɔk bengyip gap; sɛlɛ hin vemo de ba vɔk gâp rebek wɛt; niri hin na kawɛ mwat. 

15Di in, mwat hwak a talâ mumwɛ pyɛ vyes na neves wɛt; ko yē in ngyɛ́k kayɛ 

jeng na yin a ra a bemín tanga kawɛ mwat arɔng pyɛ́ ryat. 

16Vɔk in yey pyɛng jojot; 

17yin tik râ won wɛt; 

18feng in a Dagwi e ji kayɛ pyɛ de ya sɛ̀ in. Pyɛ ma yane de Dagwi e simo na 

yin a ra, yin de yin a sé sangal e ji nesa na Yɛsu Kristi. 

19Yin dul fwôm Gabik Jɛrɛ wɛt; 

20yin kwon byɛs neha vemo de be tē, yɛn e zarap yi na Dagwi. 

21Masa hin kayɛ pyɛ, ko vɔk in yēmo de ya sé ryat e ji yɛ̄. 

22Kyɛ́ in nà ra kayɛ pyɛ de ya sé vyes. 

23Tik na Dagwi, de e tɛ̀sɛ neyey bemat ne dyɛng, a tɛ̀ in na yin a sè jɛrɛ e kagwɛ 

gwong. Tik na a to gyeng in sana buru, yin mwa burang: E gabik min, na e yey 
min, na e rebek min, vɔk e jeng de Darwey mot Yɛsu Kristi e ba vɛ̄ hɛ. 

24Yɛ de a yila hin a rɔda ra ano, yaga yɛ e ra pyɛ́ de a ha. 

25À begwa, rá in won yaga wot arɔng. 

26Tang în mwa begwa show e gwong de gwa dura tɛ̂ yey min. 

27Ma sé nɔng in nu e ji rezâ Darwey wɔgɔ, bē basa a mwa begwa bwok-rwang 

gwomo. 

28Tik na Darwey mot Yɛsu Kristi a dura a yin nerat mɛ. 

2 Tesalonika 
2 Tesalonika 1 

1Bwok-rwang yi e vɔ Bulus, na Silvanus, tanga Timotawus, Vɔk na bemât 

ekilisiya e Tesalonika, vemo de ba sé vê Dagwi Da mot tanga Darwey Yɛsu 
Kristi: 

2Tik na Dagwi Da tanga Darwey Yɛsu Kristi be dura a yin nerat mɛn, na be tɛ̀ 

yey min ye dyɛng. 

Kristi a rɔda vey na a ba ra shɔt 

3À begwa, a sé gbing-gbing na wot a feng a Dagwi kayɛ jeng yaga yin. A sé 

tyɛng na wot a ra ano, yaga yin e re nuyel sizɔng na sêy tsak o na Kristi, ko 
kawɛ e ji min e gwɛ̌ tɛ̂ yey mɛ vɔk na bemin. 

4Pyɛ ma yemo de ya tɛ̀, wot e ra kaa na yin e ji be-ekilisiyâ Dagwi. Wot e ra 

kaa, yaga yin e niri, ko yin e re nuyel na sêy tsak o e ji rezot detidetu tanga e ji 
reyɔ̂m mwa de be tak a yin. 

5Mwa pyɛ́ yemo ye dura a wot wɔgɔ, shɔt Dagwi ya sé tyɛng. Ko yi ano, ba rɔda 

di, yin a vey na Dagwi a re negwɔm e ra yin. A sé yaga negwɔm o de yin a sé 
sɔ reyɔm a remo. 

6Dagwi e gas badu e tē: E ba tala vemo de be tɛ̀, yin a sɔ reyɔm na reyɔm; 

7ko a rɔda ba nɔng in pɔngɔ, yin vemo de yin e sɔ reyɔm, ko a rɔda ba nɔng ot 

hɛ arɔng. A rɔda ba ra ano e jeng de Darwey Yɛsu e ba nusu yi e lagwi tanga 
betom-lagwi mɛ de ba vɔk gbɔng reto, ko ba rɔda ba di ɛ. 

8A rɔda ba vey na balêm kya, ko ê ba tabak vemo de ba kyɛ́ ɛn Dagwi tanga 

vemo de ba kyɛ́ ɛn nà gyeng hâ Yɛgɛt Yat e ra Darwey mot Yɛsu. 

9Tabak mɛn a het ngan: Ba rɔda ba wey na yɛn nesheneshey wɔgɔ, ba rɔda ba 

ro ɛn yi e bayîs Darwey, ko yɛn ê ba sang di gbɔng nerat mɛ tanga reto mɛ wɛt. 

10A rɔda ba sè ano e jeng de a rɔda ba vey. E jeng o, ê ba sey gbɔng nerey na 

bemat mɛ mwa, ko mwa vemo de ba sey tsak o na yɛ bê ba somo hɛ. Yin arɔng, 
yin a rɔda ba sè e ji mɛn, yaga yin a ga kana sey tsak o na reha de wot á ha a 
yin. 

11Pyɛ ma yemo de ya tɛ̀, wot e ra won yaga yin jojot. Ko wot e ra won na Dagwi 

mot na a tɛ̀ in, yin a jam ɛ̀ na yerê sangal de a ga yila hin na yin a ra. Wot e to 
ra won na a tɛ̀ in, na yin a ra kayɛ pyɛ ryat de yin e simo yi na reto mɛ. Tik na a 
to sila gyat tom de yin e ragas, yaga yin a sey tsak o na yɛ. 

12Yi ano, yin ê tɛ̀, be nɔ̂ng rezâ Darwey mot Yɛsu gbɔng nerey e tē min, ko yɛ 

ê tɛ̀, be nɔng in nerey arɔng, yaga yin a sé bemɛ. Pyɛ́ yemo ye sila tyɛng ano 
yi na nerât Dagwi mot tanga ne Darwey Yɛsu Kristi. 

2 Tesalonika 2 

Mwât repugû Dagwi 

1-2À begwa, yin a sé gyeng na Darwey mot Yɛsu Kristi a vɛ̄ hɛ, na be tula hot 

mwa, na wot a man na yɛ. Bemat behak be tē, jeng de Darwey a rɔda vɛ̄ hɛ ha 
ga vey. Ko wot e ra won na yin, báre min he kwon sè kpɛɛ, kɛ a sè a yin bengyip 
ziri yi na hâ bemat vemo mo wɛt. Gyeng rɔ̌ be bare, wot á ha ano e jeng de wot 
á sè ha sede bezarap Dagwi kɛ e jeng de wot á sè basa a bemat ayi, kɛ wot á 
jɛk ano e ji bwok-rwang. 

3Yin tik na mwat hwak a kwɛlɛng hin e kagwɛ gwong wɛt. Yaga jeng o yê 

vey wɛt, sɛ̌ bemat pyak ba ra retek na Dagwi e ngyen. Jeng o yê to vey wɛt, sɛ̌ 
wo repugû Dagwi a nusu e ngyen, yɛ womo de ba ga yong kwɔn de ba rɔda 
wey na yɛ e hɛ. 

4A rɔda ra retek na kawɛ yerê dagwi kɛ kayɛ pyɛ de be re a yɛ fongol. A rɔda tɛ̀ 

tó mɛ, a dal bwang pyɛ́ yemo mo mwa na nerey. A rɔda ra ano zɔng wɛt, ko a 
rɔda wɔ̀ yel e Gbɔng Duk Re Fongôl Dagwi, na a tɛ̀ gwofwa negwɔm mɛ 
e hwomo, na a to tâng tó mɛ, yɛ a sé Dagwi. 

5Yin e bare, ma ha a yin pyɛ́ yemo e jeng de ma rɔngɔl e hane tanga yin wɛt a? 

6Ko pyɛ cak ya sɛ́ de ya dul pyɛ́ yemo nà té a remo, ko yin a tɔk pyɛ mo arɔng. 

Mwât repugû Dagwi a rɔda nusu e jeng yemo zɔng de bà kana yong a yɛ yimo 
gyam. 

7Yɛ womo de e ra fwom mɛ na reto e lɛrɛ, womo de e ra retek na Dagwi, a sé 

e de fwom mɛ a remo. Ko pyɛ́ de ya rɔda ba té ya rɔda té wɛt, sɛ̌ ba pat womo 
de a dul yɛ̄ yi e gwong o e ngyen. 

8E bama mo, wo repugû Dagwi o a rɔda nusu wɛshɛrɛk. Ko jeng de Darwey 

Yɛsu a rɔda vey, a rɔda mɔrɔ hɛ na nesong nu mɛ, ko a rɔda wey na yɛ yi na 
nedyɛt vey mɛ. 

9Ko mwât repugû Dagwi o a rɔda vey na retô Shetan, na a kwɛlɛng bemat na 

nezap pyɛ̂ bes tanga pyɛ̂ langat. 

10Ko a rɔda kwɛlɛng na kanɛ yerê neves vemo de ba rɔda wey. Yɛn a rɔda wey, 

yaga yɛn á kyɛ́ ɛn nà sey reha de ra sé tsak o na yɛn a tɛ̀ yey mɛn na rɛ, rēmo 
de Dagwi a yâng sey ɛn mɛ̀. 

11Yaga ano, Dagwi ê tɛ̀, be kwɛlɛng hɛn sizɔng, yaga na yɛn a sey tsak o na 

pyɛ́ de ya sé bɔs. 

12Pyɛ ma yemo de yê tɛ̀, Dagwi a rɔda gang mwa vemo de bá kyɛ́ ɛn nà sey 

reha de ra sé tsak o na shɔt, yɛn vemo de bá wok cwey ragâs neves. 

Dagwi a ga kasa hin, na a bin sey in 

13À begwa, a sé gbing-gbing na wot a feng a Dagwi kayɛ jeng yaga yin. Darwey 

a tɛ̀ yey na yin. Yaga yimo susu mo, Dagwi à kasa hin, na a bin sey in. À sey in 

yi na Gabik de he tɛ̀ in jaram na yin a sè vê Dagwi, ko yaga yin à sey reha mɛ 
de ra sé tsak o. 

14À yila hin, na yin a sey pyɛ́ yemo yi na Yɛgɛt Yat de wot á kana basa a yin. À 

yila hin, yaga na yin a wuna hin e de sɛ̂ gbɔng nerey ne Darwey mot Yɛsu Kristi. 

15Yaga ano, à begwa, tumal hin gak, ko ré in nuyel na raà bása detidetu de wot 

a basa a yin, yi na hâ nu mot kɛ yi na bwok-rwang ayi. 

16Wot a sé ra won na Darwey mot Yɛsu Kristi pyɛ mɛ tanga Dagwi Da mot. E yɛ 

Dagwi o de a tɛ̀ yey na wot, ko yi na nerat mɛ a gwɛ̌ a wot gap gbak-gbak, na 
wot a sɛt yey mot e ra pyɛ́ de ya sé ryat. 

17Tik na a gwɛ̌ a yin gap, na a tɛ̀, yin a kyɛm yin a ra pyɛ́ de ya sé ryat kayɛ 

jeng, na yin a to ha yɛ̄ arɔng. 

2 Tesalonika 3 
Rá in won yaga wot 

1E yɛnɛ mo, à begwa, rá in won yaga wot, yaga na reha e ra Darwey rè re nuyel 

na shara hɛ dey-dey, yaga na bemat be nɔ̂ng rɛ nerey arɔng, tyɛng sede remo 
de á kana sè na yin. 

2Rá in won arɔng, yaga na Dagwi a dul ot yi e vɔ bemât nengyas tanga bemat 

beves. Yaga e kawɛ mwat de a sey tsak o na há de wot a basa hɛ wɛt. 

3Ko Darwey a sé womo de e ragas pyɛ́ de a ha. Yɛ a rɔda tɛ̀ in na yin a tumal 

gak, ko a rɔda gyep in, yaga na Shetan, wo neves, a kwon ra in wɛt. 

4Darwey e tɛ̀, wot a tó yey na yin wɛt, ko wot a tɔk, yin a sé ra pyɛ́ de wot a ha 

a yin, ko yin a rɔda re nuyel na râ yɛ̄ arɔng. 

5Tik na Darwey a tɛ̀ in na yin a gwɛ̌ tɔk, Dagwi a tɛ̀ yey na yin. Tik na a to tɛ̀, yin 

a niri e gwong de Kristi á kana niri arɔng. 

A sé gbing-gbing na be ra fwom 

6À begwa, wot e nɔng in nu e ji rezâ Darwey mot Yɛsu Kristi, pyɛ min cak ye 

kwon sè na kawɛ gwa mot de a sé riri, womo de a kyɛ́ ɛ nà sangal tyɛng na pyɛ́ 
de wot á kana basa a yin. 

7Yin pyɛ min yin a tɔk gwong de gwa jam na yin a masa negwɔn mot. Jeng de 

wot á sè na yin, wot á sè beriri wɛt. 

8Wot á re pyɛ̂ mwat hwak e nɔrɔ wɛt, ko wot á pɛngɛ hot e de râ fwom na gap 

mot mwa. Wot á ragas gwɛ nagwi na naturuk, yaga na wot a bin sè pyɛ negbang 
na hwak e ji min wɛt. 

9Wot a vɔk reto na wot a tɛ̀, yin a nɔng ot pyɛ́ de wot e simo. Ko wot á ra ano wɛt, 

yaga wot á simo na wot a dura a yin negwɔn de yin a rɔda masa arɔng. 

10Jeng de wot á sè tanga yin, wot á nɔng in nu wɔgɔ, “Ka sede mwat hwak a 

simo a ra fwom wɛt, ko be nɔng ɛ pyɛ̂ re wɛt.” 

11Wot a ye ano, yaga wot á wok, behak be sangsal e ji min sede beriri zɔng. 

Yɛn e ra fwom hwak wɛt, ko be kyě yeles e ji pyɛ̂ bemat zɔng. 

12Ko di, e ji rezâ Darwey Yɛsu Kristi wot a sé nɔ̂ng bemat vane mo nu, ko wot 

a to sé shonong e ra yɛn, yɛn a hwo ra negwɔn nerat, ko yɛn a ra fwom na be 
bin sɛ̀ mɛ̀ pyɛ̂ re mɛn. 

13Ko yin, à begwa, yin ruru na râ pyɛ́ ryat wɛt. 

14Ka sede mwat hwak a kyɛ́ ɛ nà ra pyɛ́ de wot a jɛk e bwok-rwang gwomo, ko 

bɛrɛng hin mwat wane mo naka. Pyɛ cak ye wuna hin na yɛ wɛt, yaga na a bin 
vo rekyen. 

15Ko yin bɛrɛng hɛ sede mwât repugu wɛt; tusa hin hɛ sede gwa min. 

Neha ne yɛnɛ mo 

16Tik na Darwey pyɛ mɛ, de e tɛ̀sɛ neyey bemat ne dyɛng, a tɛ̀ yey min ye dyɛng 

kayɛ jeng tanga e kagwɛ gwong. Tik na Darwey a sè tanga yin mwa. 

17Me Bulus, ma sé jɛk hemo ngan na vwɔ hom wɔgɔ, “Me tang in show.” 

E gwong a gwomo de me tɛ̀ vwɔ hom e kagwɛ bwok-rwang; e gwông jɛk hom 
a gwomo. 

18Tik na Darwey mot Yɛsu Kristi a dura a yin mwa nerat mɛ. 

1 Timotawus 
1 Timotawus 1 

1Bwok-rwang gwomo yi e vwɔ hom Bulus, tom Kristi Yɛsu yi na nɔ̂ng nû Dagwi, 

Mwât Sey ot, tanga Kristi Yɛsu de wot e sɛt yey mot e ra yɛ, 

2Vɔk na hwo, à Timotawus, de hwà sé hwey hom mwin, yaga ma kana dura a 

hwo gwông raa: Tik na Dagwi Da tanga Kristi Yɛsu, Darwey mot, be dura a hwo 
nerat mɛn, be tosho reyɔm mō, na be tɛ̀ yey mō ye dyɛng. 

Tabak e ra basâ bɔs 

3Jeng de ma sè kyè vɔk e Makedonya, ma shonong e ra hwo na hwo sangal 

e Ɛfɛsus; ko a remo, me simo hwo re nuyel na sangal e hwomo. Bemat behak 
ba sé basa batîn basa vê bɔs, ko a sé gbing-gbing na hwo wɔ̀ nɔng ɛn nu, na 
be tik bása hane mo. 

4Hā a yɛn, yɛn a kwon tɛ̀ nehywɛ mɛn e ra râ yá ryoso, kɛ be tɛ̀ báre mɛn e ra 

nepyak yére mɛn yê raane wɛt. Pyɛ́ yemo ye vɛ̀sɛ na cuna kpɛɛ. Ye tɔk sɛlɛ wɛt, 
na ye dura a bemat gwong de Dagwi a yong yaga yɛn; gwong a gwomo de yɛn 
a tɔk yi na sêy tsak o zɔng. 

5Nɔng ɛn nu ano, yaga na bemat be tɛ̀ yey na bemɛn. Yerê tɛ̂ yey o he yís yi na 

vemo de ba vɔk neyey jɛrɛ, vemo de neyey mɛn na gang ɛn na shɔt wɛt, yɛn de 
ba sey tsak o e gwong de gwa sé mwin. 

6Bemat behak ba ga ye rɛng yi e pyɛ́ yemo mo, yɛn a ga hàla gwong mɛn, ko 

yɛn e ragas badu e ra neha de na vɔk retin wɛt. 

7Yɛn e simo be tɛ́ ɛn bemât basa e ra badu Dagwi. Ko yɛn a tɔk neha de yɛn 

e ha wɛt kɛ pyɛ́ de yɛn e ha e ra yɛ̄ wɛt, mwa ano de yɛn e ha yɛ̄ sede yɛn a tɔk 
yɛ̄ tyɔng wɛt. 

8Wot a tɔk, Badu ba sé barat, ka sede bemat be ra fwom na vɛ e gwong de gwa 

sé tyɛng. 

9Wot a to tɔk, a sé yaga bemat de ba sé cik de Dagwi a tɛ̀ badu wɛt. Ko a tɛ̀ vɛ 

yaga vemo de be gyilsit vɛ tanga vemo de be kyɛ́ ɛn nà raa pyɛ́ de be ha a yɛn, 
yaga vemo de be raa Dagwi wɛt, ko yaga bemât banɛn. A tɛ̀ vɛ yaga bemat de 
ba sé jɛrɛ wɛt tanga vemo de be sap Dagwi wɛt, yaga vemo de be mɔbɔs beda 
na beneng mɛn tanga vemo de be mɔbɔs bemat arɔng. 

10A tɛ̀ badu mo yaga bemat de be ra nejwang tanga vemo de be dyɛng na 

beras, yaga vemo de be shigi bemat, yaga vê bɔs tanga vemo de be nɔng nuha 
bɔs, mwa na bwang vemo de be ra kayɛ pyɛ de ya sé detu na batîn basa vê 
mwin. 

11Ko batîn basa vemo mo ba sé tyɛng na Yɛgɛt Yat de ba tik e vɔ hom na me 

shara yɛ̄. Yɛgɛt Yat o ya vɔk gbɔng nerey, ko ya sé yi na Dagwi de be somo hɛ. 

Feng yaga toshô reyɔ̂m Dagwi 

12Ma feng a Kristi Yɛsu, Darwey mot, de a nɔng me gâp râ fwom gwomo. Ma 

feng, yaga a jut me, ma sé mwat de a tó yey na me wɛt, ko a tɛ̀ me na me ra a 
yɛ fwom. 

13A raane, ma kana ha há ves e ra yɛ, ma tak a yɛ reyɔm, ko ma to bɛrɛng hɛ 

ves. Ko mwa ano, a tosho reyɔm hom, yaga e jeng yane mo ma kana sey tsak o 
na yɛ wɛt, ko ma ra pyɛ́ mo e ji dunus zɔng. 

14Ko Darwey mot a dura a me nerat mɛ shɛrɛk; a to tɛ̀ me, me sey tsak o, na 

me tɛ̀ yey na yɛ — pyɛ́ ma yemo de wot e sɛ̀ jeng de wot e sè e sangal e ji nesa 
na Kristi Yɛsu. 

15Há hemo ha sé tsak o, ko ha jam na be sey hɛ na yêy mwa. Há mo ha sé 

ngan: Kristi Yɛsu a vey e jey na a bin sey bemât banɛn. Me ma dal bwang 
bemat o mwa na banɛn, 

16ko pyɛ ma yemo de ya tɛ̀, Dagwi a tosho reyɔm hom. A ra ano, yaga na Kristi 

Yɛsu a bin dura mɛ̀ niri mɛ de ha vɔk yɛnɛ wɛt e ji pyɛ de a ra na me, me de ma 
dal bwang bemât mwa na banɛn. Yi ano, a tɛ̀ me, me sè pyɛ dura yaga mwa 
vemo de ba rɔda ba sey tsak o na yɛ, na be ba sey neken gbak-gbak. 

17Tik na be nɔ̂ng Dagwi nerey tanga gbɔng nerat vit a yɛnɛ mo! E yɛ de a sé 

gbɔng gwɔ̀m gbak-gbak, e ku wɛt, ko be tɔk di ɛ arɔng wɛt, yɛ wɛ à Dagwi nju 
mɛ zɔng! Ano. 

18À hwey hom Timotawus, ma sé tik a hwo e vɔ mō redu remo de ra sé tyɛng 

na há de bezarap Dagwi bà kana ha e ra hwo yimo raane. Neha mo na rɔda 
nɔng o yey ting, yaga na hwo tó como ryat. 

19Rē nuyel na sêy tsak o, ko yey mō ye gang o na shɔt arɔng wɛt. Bemat behak 

bá kyɛ́ ɛn nà wet betong na pyɛ́ de yey mɛn ya ha a yɛn, ko yaga ano, yɛn a tik 
nà to sey tsak o na pyɛ́ de ya sé mwin. 

20Behak e ji mɛn, à Himɛnayus na Aleksanda, yɛn de ma ga nára hɛn e vwɔ̂ 

Shetan, yaga na yɛn a bin masa yi na tabak wɔgɔ, yɛn a tik nà ha há ves e ra 
Dagwi. 

1 Timotawus 2 
Vô redu e ra rê fongol 

1E susu mo, ma sé shonong e ra yin, na yin a ha a Dagwi pyɛ̂ mwa de yin e simo 

e ji newon min, na yin a lolo hɛ na yin a feng a yɛ arɔng. Rá in ano yaga bemât 
mwa, 

2yaga begbɔng begwɔ̀m tanga bwang vemo de ba vɔk gbɔng tom, yaga na wot 

a bin sangal yaang, na wot a to sangal tyang e jeng de begwong mot ba jam a 
Dagwi, ko wot a vɔk negwɔn nerat e kagwɛ gwong arɔng. 

3Yēmo ya sé ryat, ko ye yong a Dagwi, Mwât Sey ot, yey. 

4E yɛ̀ de e simo na bemât mwa be sey neken, na yɛn a bin tɔk pyɛ́ de ya sé 

tsak o. 

5Yaga Dagwi a sé gwining, ko e mwat gwining zɔng de a sé e tê Dagwi na 

bemat, yɛ à Kristi Yɛsu de a sé mwat, 

6de a nɔng tó mɛ na a bin vibis mɛ̀ bemât mwa. E jeng de ya jam, pyɛ́ yemo ya 

dura dɛdɛɛt, Dagwi e simo na a sey bemât mwa. 

7Yaga ano, Dagwi a tɛ̀ me, me sè mwât sharâ há mɛ, na me to sè tom mɛ arɔng. 

A ra ano, yaga na me basa a vemo de ba sé BeYuda wɛt rehâ sêy tsak o na 
Dagwi de ra sé mwin. Ma sé ha tsak o, ko ma sé ra bɔs wɛt! 

8Me simo na beras de be raa Dagwi na neyey mɛn mwa be nása vɔ mɛn e rak o, 

na be ra won e kahɛ kwɔn de ba man ɛ̀ yaga rê fongol. Bē ra ano sana vɔk 
shom kɛ cuna. 

9E rà beha arɔng, me simo, yɛn a ra pyɛ́ de ya jam, bē bɛrɛng hywɛ yerê yɔ̀m 

de be tɛ̀sɛ, na be tɔrɔ hɛn e gwong de gwo dura gyêng bato mɛn. Yɛn a tak bato 
mɛn nediri mo wɛt, kɛ be tɛ̀ lɛlɛ dyam shinang, kɛ beta berat sedesi, kɛ berugu 
de ba vɔk dyām yɔ̀kyɔk. 

10Ko tik na be tɔrɔ hɛn na yerê pyɛ́ de ya jam a beha de be tē, yɛn a sé beha-

raa, yɛ̄ a tomong rat. 

11Tik na beha be masa pyɛ́ e ji neyuu, na be to dyɛng bato mɛn naka. 

12Me simo a beha na be basa e kwɔ̂n rê fongol wɛt, kɛ na be vɔk reto e ra 

beras wɛt; ko tik na be sǎ yuu. 

13Yaga bà tānga yong Adam, ko e bama mo, Hawa. 

14Ko à sè e Adam de bà kwɛlɛng wɛt, à sè e hwā mo de bà kwɛlɛng, ko à tɛ́ ɛ 

mwât gyili redu Dagwi. 

15Mwa ano, ba rɔda sey beha e tɔ̂s nèy, ka sede yɛn e re nuyel na sêy tsak o 

na Dagwi, na yɛn a tɛ̀ yey na bemat, ko ka sede sángal mɛn ha sé jɛrɛ, na yɛn 
a gyeng bato mɛn arɔng. 

1 Timotawus 3 
Bemât nuyêl ekilisiya 

1Há hemo ha sé tsak o: Ka sede mwat a tɛ̀ yey na a tɛ́ ɛ mwât nuyêl ekilisiya, 

ko a ga simo fwom rwat. 

2A sé gbing-gbing na mwât nuyêl ekilisiya a sè mwat de bê sɛ̀ pyɛ vyes cak e ra 

yɛ wɛt, na a vɔk hwā gwining zɔng, na a yɛklɛ hɛ naka, na a gyeng tó mɛ, na a 
ra pyɛ́ e ji begwong de ba sé tyɛng, na a bɛrɛng bekɛnɛt naka, na a tɔk basa a 
bemat arɔng. 

3A kwon kat sɔ̂ siring kɛ a simo yol wɛt; tik na a sè hywɛ, ko a kwon simo sogô 

nehywɛ kɛ a tɛ̀ yey na dyām arɔng wɛt. 

4Tik na a tɔk vɔk lɔ mɛ naka, na a tɛ̀ nèy mɛ ne gyeng há mɛ, na ne nɔng ɛ 

nerey arɔng. 

5Yaga, ka sede mwat a tɔk vɔk lɔ mɛ naka wɛt, yi e rɛ̌ de a rɔda tɔk gyeng bemât 

ekilisiyâ Dagwi arɛt? 

6Mwat o a sè mwat de a mɛsɛ̂ng sey tsak o wɛt, yaga na a kwon hwo pus na 

kaa wɛt; hemo ha rɔda tɛ̀ Dagwi a gang ɛ na shɔt tyɛng sede gwɔ̀m cēng. 

7Ko a sé gbing-gbing na vemo de ba sé bemat-raa wɛt be ha há rat e ra yɛ 

arɔng. Ka sede ano wɛt, ko yɛ a rɔda sè pyɛ sedusa e nuyêl bemat, ko hemo 
ha rɔda tɛ̀, a gaba e ji segun gwɔ̀m cēng. 

Bemât sɛlɛ̂ ekilisiya 

8Ano kwong, tik na bemât sɛlɛ̂ ekilisiya be ra pyɛ́ na jɔgɔ wɛt, kɛ be vɔk nenu-

neba, kɛ be kat sɔ̂ siring, kɛ be kat simô dyām wɛt. 

9Tik na yɛn a gyeng tsak há de Dagwi a dura a wot wɛshɛrɛk e ra gwông raa. 

Bē ra ano na yey de ye gang ɛn na shɔt wɛt. 

10Ko gyam na be hwo fwom, tik na be masa hɛn e ngyen. Ka sede ba sɛ̀ pyɛ 

cak vyes e ra yɛn wɛt, ko bē tik ɛn, na yɛn a ra fwôm sɛlɛ mo. 

11Tik na beha mɛn arɔng be ra pyɛ́ na jɔgɔ wɛt, kɛ be hát bemɛn wɛt; bē yɛklɛ 

hɛn naka, ko bē sè bemat de be tó yey na yɛn e ji pyɛ cak wɛt. 

12Tik na bemât sɛlɛ̂ ekilisiya be vɔk beha vivining zɔng, ko bē vɔk nèy mɛn na 

belɔ mɛn naka arɔng. 

13Vemo de be ra fwôm sɛlɛ mɛn naka be sɛ̀ a bato mɛn nerey e nuyêl bemat, 

ko yɛn e tɔk ha na yey ting e ra sêy tsak o mɛn na Kristi Yɛsu. 

Gbɔng pyɛ́ e ra gwông raa mwót 

14Mwa ano de me sɛt yey hom, ma rɔda vey bagat vey na hwo, ko ma sé jɛk a 

hwo pyɛ́ yemo. 

15Ko ka sede ma rɛn me, ko bwok-rwang gwomo gwô tɛ̀ o na hwo tɔk negwɔn 

de na jam na bemat de ba sé vê Dagwi be ra. Bemat o ba sé ekilisiyâ Dagwi 
wo neken. Ekilisiya mo wa sé sede swesêk duk gwô tsak o, ko wa to sé sede 
retîs duk rê tsak o arɔng. 

16Pyɛ́ de yá kana sè e lɛrɛ e ra gwông raa mwót ya sé ryey o sizɔng, vit a tô 

yey! Ya sé ngan: Kristi Yɛsu a vey e jey e ji rebêk mwasi, Gabik Dagwi ha dura, 
a sé tyɛng ano, ko betom-lagwi ba di ɛ arɔng. Bemat ba shara reha mɛ e ji yére 
bemât jey, ba sey tsak o na yɛ e ji jey, ko Dagwi a jut ɛ vɔk e kwɔ̂n gbɔng nerat. 

1 Timotawus 4 

Bemât basâ bɔs 

1Gabik Dagwi ha ha wɛshɛrɛk wɔgɔ, e jeng de ye kyè vey, bemat behak ba rɔda 

ba hàla gwông raa. Yɛn a rɔda raa begabîk bɔs, ko yɛn ê tɛ̀ nehywɛ mɛn e ra 
basa hê begabik beves. 

2A sé e bemât bɔs de ba vɔk nenu-neba de be kyě shara yerê basa hane mo. 

A sé sede Shetan a tɛ̀ jɔt mɛ na kya e ra neyey mɛn. 

3Bemat vane mo be basa wɔgɔ, bemat be kwon ra weneng kɛ be re yerê pyɛ̂ re 

cak wɛt. Ko Dagwi a yong pyɛ́ mo yaga na bemat-raa de ba tɔk tsak o be re yɛ̄ 
e bama de ba ga feng a yɛ̀. 

4Yaga kayɛ pyɛ de Dagwi a yong ya sé ryat. Be kyɛ́ ɛn pyɛ cak wɛt, ko bē sey 

yɛ, na be feng a yɛ e ji won, 

5yaga hâ Dagwi tanga won o be tɛ̀ pyɛ́ mo ye sè jɛrɛ. 

Mwât fwom rwat wo Kristi Yɛsu 

6Ka sede hwó basa a begwa pyɛ́ yemo, ko hwà rɔda sè mwât fwom rwat wo 

Kristi Yɛsu. Neha e ra sêy tsak o tanga batîn basa barat de hwà ga kyě raa vɛ 
ba rɔda sɛlɛ hwo na hwo ras naka e ji gabik mō. 

7Pyɛ mō cak ye kwon sè na yerê neha jey de na sé kpɛɛ sede yá. Ko hwo masa 

a rato mō, yaga na sangal mō he jam a Dagwi. 

8Râ jɔgɔ na babek min ha vɔk pyɔlɔ tyɔng; ko ka sede sángal mot ha jam a 

Dagwi, hane ha vɔk pyɔlɔ e kagwɛ gwong. Yaga Dagwi a sira na a nɔ̂ng vemo 
de be sangal ano neken ne jeng yemo tanga ne jeng de ye kyè vey arɔng. 

9Há hemo ha sé tsak o, ko ha jam na be sey hɛ na yêy mwa. 

10Yaga ano, wot e tē ngyɛ́k sizɔng, ko wot e ra fwom na gap, yaga wot a sɛt yey 

mot e ra Dagwi wo neken. Yɛ a sé Mwât Sêy bemât mwa, a kat mɛ̀ vemo de ba 
sey tsak o na yɛ. 

11Nɔ̂ng bemat nu, na hwo basa a yɛn pyɛ́ yemo. 

12Hwo tik na mwat hwak a byɛs o wɛt, yaga hwà sé wen. Ko tik na hwo sè womo 

de bemat-raa bê masa hɛ yi na pyɛ́ de hwó ha tanga pyɛ́ de hwó ra, yi na gwong 
de hwó tɛ̀ yey na bemat tanga yi na gwong de hwà sey tsak o na Kristi, ko yi na 
sangal mō de ha sé jɛrɛ arɔng. 

13Gyam na me vey, tɛ̀ nehywɛ mō e ra basa a bemat Bwok-basa Dagwi e kahɛ 

kwɔn de be tula hɛn ɛ̀, na hwo misang a yɛn há mo, na hwo basa a yɛn arɔng. 

14Bàre na nɔrɔ de Gabik Jɛrɛ há nɔng o jeng de bezarap Dagwi bá kana ha, ko 

bemakûk ekilisiya bá kana tɛ̀ vɔ e ra hwo. Rá fwom na nɔrɔ mo. 

15Rimi hwo e de ragâs pyɛ́ yemo, na hwo nɔng tó mo mwa e de râ yɛ̄, yaga na 

mwa bemat be di rê nuyel mō e ji pyɛ́ mo. 

16Tē naka na tó mo tanga bása mō mwa arɔng. Niri e ji pyɛ́ yemo, yaga, ka 

sede hwó ra ano, ko hwà rɔda sey neken mō pyɛ mo tanga ne vemo de be 
wokos há mō. 

1 Timotawus 5 
Tom yaga bemat-raa 

1Hwo gyong mwakuk wɛt, ko dura a yɛ pyɛ́ na nehywɛ sede a sé da mō. Tē na 

bewen sede begwa mō, 

2ko na beha bekunat sede beneng mō, ko na beha bepas sede begwa mō 

e negwɔn de na jam. 

3Nɔ̂ng bekuma nerey, na hwo sɛlɛ hɛn, yɛn vemo de ba tik ɛn nju mɛn. 

4Ko ka sede kuma mo a vɔk nèy kɛ nèy nèy mɛ ayi, tik na nèy o ne tānga masa 

wɔgɔ, a sé pyɛ de ya jam na bemat-raa be sɛlɛ belɔ mɛn. Yi na ra ano, yɛn a sé 
talsâ beda na beneng mɛn tanga beda mɛn bekunat pyɛ́ de yɛn á kana ra a yɛn 
yimo yɛn nèy. Pyɛ́ yemo de ye yong a Dagwi yey. 

5Kuma de a sé nju mɛ, womo de vit a mwat de e bɛrɛng hɛ, a ga sɛt yey mɛ e ra 

Dagwi. E re nuyel na râ won nagwi na naturuk, na a rangsal hɛ na a sɛlɛ hɛ. 

6Ko kuma de e raa netâ jey a sé sede a ga ku, mwa ano de a rɔngɔl na neken. 

7Nɔng ɛn nu e ra pyɛ́ yemo, yaga na bemat be kwon sɛ̀ pyɛ vyes cak e ra 

yɛn wɛt. 

8Ko ka sede mwat hwak a kyɛ́ ɛ nà bɛrɛng cang mɛ, a kat mɛ̀ belɔ mɛ, yɛ a ga 

tono pyɛ́ de wot a sey tsak o na yɛ̄, ko a dal womo de a sé mwat-raa wɛt na 
neves. 

9Hwo jɛk rezâ kuma hwak e ji bazâ bekuma wɛt sɛ̌ neshey mɛ na dal kuru 

batyiimin (60) e ngyen. Tik na a sè hwā de á kana ra jɛ̀m wɛt, 

10ko tik na bemat be ha há e ra tomong rat mɛ wɔgɔ, a ras nèy mɛ naka, e sey 

bekɛnɛt e lɔ mɛ, ko e to kus bol bemat-raa arɔng; e sɛlɛ vemo de ba sé e ji 
reyɔm, ko e nɔng tó mɛ mwa yaga râ kagwɛ fwom rwat. 

11Hwo jɛk bazâ bekuma de ba rɔngɔl bepas wɛt. Yaga jeng de simô rebek mɛn 

rê tɛ̀ ɛn be tik pyɛ́ de yɛn a ga kana ye, yɛn a rɔda ra yaga Kristi, ko yɛn a rɔda 
simo be ra weneng. 

12Yi na ra ano, ba rɔda ha e ra yɛn wɔgɔ, yɛn a ga tùt pyɛ ye yel de yɛn á kana 

sira e ra yɛ na Kristi. 

13Ko a sé hane zɔng wɛt; yɛn a tɔ́k ɛn na neriri, ko be kyě gwɔsɔ nelɔ zɔng. Ko 

a sé neriri zɔng wɛt; be ra ryɔgɔt arɔng, be yeles e ji pyɛ́ de ya sé myɛn wɛt, ko 
be ha e ra pyɛ́ de ya sé naka na yɛn a ha e ra yɛ̄ wɛt. 

14Yaga ano, me simo bekuma de ba rɔngɔl bepas be ra weneng, na be tɔs nèy, 

na be to bɛrɛng nelɔ mɛn naka. Yi ano, yɛn ê nɔ̂ng bemât repugu mot kwɔn na 
be ha há ves e ra wot wɛt. 

15Bekuma mo behak ba ga kana hàla gwong na be raa Shetan. 

16Tik na kawɛ hwa-raa de a vɔk bekuma e lɔ mɛ a bɛrɛng hɛn; a tik a ekilisiya 

nedirik o wɛt, yaga na ekilisiya wo bɛrɛng vemo de ba hàla hɛn nju mɛn. 

17Tik na be nɔ̂ng bemakuk, de be bɛrɛng fwôm ekilisiya naka pyɔlɔ mɛn badak o 

baba, a kat mɛ̀ vemo de ba nɔng gap e ra sharâ reha tanga bása arɔng. 

18Yaga bà jɛk e Bwok-basa Dagwi wɔgɔ, “Jeng de hywàrak wa sé ra a hwo 

fwom, hwo bang nû wɛ wɛt.” Bà to jɛk wɔgɔ, “Tāla mwât fwom pyɛ de ya sé 
tyɛng na fwom de a ra.” 

19Hwo wet betong na sekun de ba vey mɛ̀ e ra mwakuk hwak wɛt, sɛ̌ ba vɔk ɛ̀ 

bemât nuha beba kɛ betat ayi. 

20Ko vemo de be ra banɛn, gyong ɛn e ji bemât mwa, yaga na a sè a bwang o 

pyɛ tabak. 

21E nuyêl Dagwi, na Kristi Yɛsu, tanga betom-lagwi de a kasa, ma sé nɔng o nu 

na gap: Gyeng badu vemo. Hwo ra a mwat pyɛ cak yaga hwà tɔk ɛ zɔng, kɛ 
yaga hwà kasa hɛ wɛt. 

22Gyam na hwo tɛ̀ vɔ mō e ra mwat hwak, na a ra fwôm Dagwi, ko hwo bɛrɛng 

yɛɛlɛl e ngyen. Pyɛ mō cak ye sè e ji banɛn de behak be ra wɛt. Tik tó mo jɛrɛ. 

23A jam na hwo sɔ nshi zɔng wɛt, ko tik na hwo sɔ nshî anap tyɔng, na ne sɛlɛ 

jim mō, sede remo de nerɔ ne dopse royo hwo. 

24Be di banɛ̂n bemat behak kyɛrɛng gyam na be ra a yɛn shɔt; ko be de di banɛ̂n 

bemat o behak e bama mo zɔng. 

25Ano kwong, be di tomong rat ve bemat behak kyɛrɛng; ko vemo de ba ka di 

vɛ wɛt, be tɔk re nuyel na lɛrɛ̂ vɛ wɛt. 

1 Timotawus 6 

1Tik na vemo mwa de ba sé besam be bare, a sé naka na be nɔ̂ng bedanelɔ 

mɛn nerey e ji kayɛ pyɛ. Yi ano, bemat bê tɔk ha há ves e ra rezâ Dagwi tanga 
e ra batîn basa mot wɛt. 

2Ko vemo de bedanelɔ mɛn ba sé bemat-raa, yɛn a nɔ̂ng bedanelɔ mɛn o nerey 

de na radɛ wɛt, yaga yɛn a sé begwa e ji gwông raa. A dal naka e negya na yɛn 
a ra fwom de gwa dal na nerat, yaga vemo de be re nerât fwom mɛn o ba sé 
bemat-raa de ba tɛ̀ yey na yɛn. 

Basâ bɔs tanga nedanerey ne tsak o 

Tik na hwo basa, na hwo to vo a yɛn redu e ra pyɛ́ yemo. 

3Ka sede mwat hwak e basa batîn basa baduk o, ko e kyɛ́ ɛ neha Darwey mot 

Yɛsu Kristi de na sé mwin, e to kyɛ́ ɛ bása hê gwông raa mwót, 

4yɛ a sé pus na kaa zɔng, ko a tɔk pyɛ cak wɛt. A kat simô cuna vyes, na simô 

râ nu e ra neha. Ko pyɛ́ yemo ye tɛ̀, bemat be kyɛ́ ɛn nà simo mwat hwak a sɛ̀ 
pyɛ cak, bē jāma há, bē ha há ves, bē vɔk tô yey ves, 

5na be dopse ra repugu na bemɛn arɔng. Yɛn e ra ano, yaga ba tɛ̀ a yɛn vɔ 

e yey, ko yɛn a to tɔk tsak o wɛt. Ko be tē kɛ gyeng a sé e raà Dagwi de hê tɛ̀ 
ɛn, be sɛ̀ yas. 

6Mwin, raà Dagwi hɛ à gbɔng yas á mwat de a feng na pyɛ de a vɔk. 

7Wot a vey e jey na vɔ sǎn, ko wot a rɔda ba to ot na vɔ sǎn. 

8Ano kwong, ka sede wot a vɔk pyɛ̂ re tanga berugu, e sɛ́ de wot e rɔɔ 

jāma arɛt? 

9Ko bemat de be simo be tɛ́ ɛn bedaberey be yeles e ji setɔgɔs. Cwey pyɛ́ de 

ba vɔk e ji netɔn mɛn, yēmo de ye mǎ hɛn, ye vo ɛn sede segun. Ye to tɛ̀sɛ hɛn 
na yɛn a lashe bato mɛn, na be wey arɔng. 

10Yaga tɛ̂ yey na dyām ha sé cak e ji pyɛ́ de ye susu kayɛ pyɛ vyes. Bemat 

behak ba ga jāma yɛ̄ na cilis, ko yaga ano, ba ga ye rɛng yi e gwông raa. Ko 
yɛn a ga vey a bato mɛn na lashê yey detidetu de ha ga re a yɛn yey. 

Bása hê yɛnɛ mo 

11Ko di hwo, à mwât Dagwi, gas o na pyɛ́ yemo mwa. Jāma na negwɔn mō ne 

sè cik e bayîs Dagwi, na hwo raa hɛ na yêy mwa, na hwo sey tsak o na yɛ; tɛ̀ 
yey mō na bemat, na hwo niri, na hwo sè hywɛ. 

12Bemat de be sey tsak o ba sé sede bemat de be tele setele. Ko hwo arɔng, 

pɛngɛ hwo e ra râ gbɔng setele mo, yaga na hwo bin sɛ̀ nɔrɔ̂ neken gbak-gbak. 
Yaga Dagwi á kana yila hwo na hwo sɛ̀ neken o e jeng de hwà ha nuha na yey 
ting e nuyêl bemât nuha pyak. 

13E nuyêl Dagwi, de e nɔngɔ̂s pyɛ̂ mwa neken, tanga e nuyêl Kristi Yɛsu, de á 

kana nɔng nuha na yey ting e nuyêl Pɔntyus Pilatus, ma sé nɔng o redu wɔgɔ: 

14Gyeng badu mo na yey mō mwa e gwong de bê tɔk ha há hak ves e ra 

gwɛ wɛt sɛ̌ jeng de wot a rɔda ba di Darwey mot Yɛsu Kristi. 

15Dagwi a rɔda ba tɛ̀ tuk o e jeng de a di ya jam a yɛ. Yɛ Dagwi de be somo hɛ, 

yɛ nju mɛ zɔng de e re negwɔm; yɛ a sé Gbɔng Gwɔ̀m begbɔng begwɔ̀m mwa 
tanga Darwêy bedaberey mwa. 

16Yɛ nju mɛ zɔng de e ku wɛt, ko e sangsal e ji negbey de mwat e tɔk wɔ bagat 

na nɛ wɛt; yɛ de mwasi a ga sang di ɛ wɛt, ko a rɔda tɔk di ɛ arɔng wɛt. Tik na 
be nɔng ɛ nerey na a re negwɔm nesheneshey! Ano. 

17Nɔ̂ng vemo de ba sé bedaberey e ji pyɛ̂ jey yemo nu, yɛn a kwon dak ragey 

kɛ yɛn a sɛt yey mɛn e ra yas jey wɛt, yaga ya sé pyɛ de ye kwey zɔng. Ko bē 
tɛ̀ bayis mɛn e ra Dagwi e negya, yɛ de e nɔngɔs hot kayɛ pyɛ shɛrɛk, na wot a 
bin wok netâ yɛ. 

18Hā a yɛn, yɛn a ra pyɛ́ de ya sé ryat, na yɛn a shǎl e ji râ yɛ̄ arɔng; yɛn a vɔk 

shwey wɛt, ko yɛn a simo be gas pyɛ́ mɛn na bemat behak arɔng. 

19Yi na ra ano, yɛn a sé bang a bato mɛn pyɛ́ de ya rɔda ba sè a yɛn ryat e nuyel, 

yaga na yɛn a bin sey neken de na sé ne tsak o mwin. 

20À Timotawus, gyeng pyɛ́ de ba tik a hwo e vɔ mō naka. Hwo wet betong na 

neha jey tanga cuna betɔn wɛt. Bemat behak be tâng pyɛ́ mo, à tɔ́k, ko ya sé 
tɔ́k ko tyɔng wɛt. 

21Behak ba tē, ba vɔk tɔ́k hane mo, ko yi na hɛ yɛn a ga hàla gwông raa. Tik na 

Dagwi a dura a yin nerat mɛ. 

2 Timotawus 
2 Timotawus 1 

1Bwok-rwang gwomo yi e vwɔ hom Bulus, tom Kristi Yɛsu yi na simô Dagwi, de 

a tomo me na me bin shara rehâ neken de Dagwi a sira na a nɔ̂ng vemo de ba 
sé sangal e ji nesa na Kristi Yɛsu, 

2Vɔk na hwo, à Timotawus, hwêy yey hom: Tik na Dagwi Da tanga Kristi Yɛsu, 

Darwey mot, be dura a hwo nerat mɛn, be tosho reyɔm mō, na be tɛ̀ yey mō ye 
dyɛng. 

Feng tanga gwɛ̂ gap 

3Me feng a Dagwi de me ra a yɛ fwom na yey de ya gang me na shɔt wɛt, tyɛng 

sede bedabeda hom bá kana ra. Me feng a yɛ nagwi na naturuk jeng de me 
bare na hwo e ji kahɛ won hom. 

4Me bare na nemwishil mō, ko me simo na me di o tyɔng wɛt, yaga na me bin 

vɔk yey pyɛng vit a yere mo. 

5Me to bare na gwong de hwá sey tsak o na Kristi Yɛsu, vit a bɔs e ji gwɛ. Neng-

gwɔ mō kunat Loyis tanga neng-gwɔ mō Einike yɛn á tānga sey tsak o ano 
arɔng, ko ma tɔk yɛt, hwà sey tsak o sede yɛn. 

6Yaga ano, ma sé bare a hwo, tik na hwo ra fwom na nɔrɔ de Dagwi á nɔng o 

jeng de ma tɛ̀ vɔ hom e ra hwo. 

7Yaga Gabik de Dagwi a nɔng ot he tɛ̀ ot na wot a vɔk bengyip wɛt, ko he tɛ̀, 

wot a vɔk reto e negya, na wot a tɛ̀ yey na Dagwi tanga bemat, na wot a gyeng 
bato mot arɔng. 

8Ano kwong, hwo vo rekyen nà nɔng nuha e ra Darwey mot wɛt, kɛ hwo vo 

rekyen hom arɔng wɛt, me de ma sé mwât ngyang yaga yɛ. Ko jut bak o mwo 
wo reyɔm yaga sharâ Yɛgɛt Yat, sede remo de Dagwi e nɔngɔs hwo gap na 
hwo ra ano. 

9Yɛ a sey ot, ko a to yila hot na wot a sè bemat mɛ vê tó mɛ. A ra ano wɛt, yaga 

pyɛ́ de wot a ga ra, ko yaga pyɛ́ de yà sè e yey mɛ, yaga na a dura a wot nerat 
mɛ. À kana nɔng ot nerat nemo yi na Yɛsu Kristi gyam na be susu pyɛ̂ mwa. 

10Ko a remo, ba ga dura a wot nɛ wɛshɛrɛk yi na vêy Mwât Sey ot e jey, yɛ Kristi 

Yɛsu. Yɛ a ga yɛnɛ retô reku, ko yi na Yɛgɛt Yat a ga to dura wɛshɛrɛk, wot a 
rɔda vɔk neken gbak-gbak, ko wot a rɔda ku wɛt. 

11Dagwi a tɛ̀ me na me tɛ́ me tom mɛ tanga mwât basa, yaga na me shara Yɛgɛt 

Yat yemo. 

12Pyɛ ma yemo de ya tɛ̀, me sɔ reyɔm a remo. Ko ma vo rekyen wɛt, yaga ma 

tɔk mwat de ma tɛ̀ gap hom e ra yɛ. Ko ma tɔk tsɛng-tsɛng, yɛ ê kyɛm a gyeng 
pyɛ́ de ma ga tik e vɔ mɛ naka vɔk e tuk shɔt hane mo. 

13Vɔk gak bása hê mwin de hwà kana wok yi na me, vɔk hɛ sede pyɛ de hwà 

rɔda raa gwông yɛ, ko rē nuyel na sêy tsak o na Kristi, na hwo tɛ̀ yey na Dagwi 
tanga bemat, yaga hwà sé sangal e ji nesa na Kristi Yɛsu. 

14Gyeng pyɛ́ ryat de ba ga tɛ̀ yɛ̄ e vɔ mō naka; gyeng yɛ̄ yi na retô Gabik Jɛrɛ 

de he sangal e neyey mot. 

15Hwà tɔk, kawɛ mwat e sevwêl Asiya a ga kyè a hàla me gbɔ́rɛy, mwa na 

Figelus tanga Hɛrmɔgɛnɛs. 

16Tik na Darwey a tosho reyɔ̂m belɔ Onesiforus, yaga zang pyak e yɛ de á ra 

pyɛ́ de ya tɛ̀ me wɛng-wɛng. Á sè a yɛ rekyen yaga ma sè mwât ngyang wɛt. 

17Ko jeng de a vey e ngamo e Roma, á hwo kyě jāma me, sɛ̌ á wɔ̀ sɛ̀ me 

e ngyen. 

18Hwo hwà tɔk tsɛng-tsɛng yerê begwong de á sɛlɛ me e Ɛfɛsus. Tik na Darwey 

a tosho reyɔm mɛ tuk shɔt hane mo! 

2 Timotawus 2 
Mwât como rwat wo Kristi 

1Ko di, à hwey hom, vɔk gap yi na nerat de wot e sɛ yi na sangâl nesa na Kristi 

Yɛsu. 

2Hwà ga wok pyɛ́ de ma basa e bayîs bemât nuha pyak. A remo, jut yɛ̄, na hwo 

tik e vɔ bemat de be tó yey na yɛn wɛt, vemo de bê kyɛm be basa a behak 
arɔng. 

3Jut bak o mwo wo negbang sede mwât como rwat wo Kristi Yɛsu. 

4Mwât como de a sê bûm fwom e simo a ra pyɛ de ya jam a gbɔng mwât nuyel 

mɛ. Yaga ano, e simo na pyɛ̂ bemat de ba sé bemât como wɛt ye kyě gansa 
hɛ wɛt. 

5Ano arɔng, mwat de e ra jɔgɔ̂ setele a rɔda tɔk sɛ̀ pyɔlɔ̂ setele mo wɛt, sɛ̌ a 

gyeng badu jɔgɔ mo yɛ́t. 

6Ko a sé naka na mwât cap de a ga pɛngɛ hɛ e de râ fwom a tānga sɛ̀ numo 

mɛ hê pyɛ́ de ba yɛt e hwiri mo. 

7Bàre e ra pyɛ́ de ma sé ha, yaga Darwey a rɔda tɛ̀ hwo tɔk yɛ̄ mwa. 

8Bàre na Yɛsu Kristi de ba sene hɛ yi e reku, womo de á sè yerê Davit. Yēmo 

yɛ à Yɛgɛt Yat de me shara a bemat. 

9Ko a sé yaga ma sé shara Yɛgɛt Yat o de ma sé di reyɔm; ba tɛ̀ a me ngyang 

sede mwat de a gyili redu. Ko ba tɔk tɛ̀ a rehâ Dagwi ngyang wɛt. 

10Yaga ano, ma sé niri na kayɛ pyɛ, na me sɛlɛ mɛ̀ bemat de Dagwi a ga kasa. 

Ma sé ra ano, yaga na Kristi Yɛsu a rɔda sey ɛn arɔng, ko yɛn a rɔda sangal e ji 
gbɔng nerat gbak-gbak. 

11Há hemo ha sé tsak o wɔgɔ: “Ka sede wot a ga ku tanga yɛ, ko wot ê sè beken 

na yɛ arɔng. 

12Ka sede wot e niri e ji negbang, ko wot ê re negwɔm na yɛ arɔng. Ka sede 

wot a tono na yɛ, ko yɛ ê tono na wot arɔng. 

13Ka sede wot e ra pyɛ wɛt yemo de wot a ha, wot a rɔda ra yɛ, ko yɛ ê nàra 

e de râ pyɛ de a ha, a rɔda ra yɛ, yaga a tɔk tono na tó mɛ wɛt.” 

Mwât fwom rwat 

14Bàre a bemat mō mo na pyɛ́ yemo, na hwo to tusa hɛn e nuyêl Dagwi, yɛn a 

tow nu e ra neha wɛt. Tôw nu ha vɔk nerat nehak wɛt, ko he lashe barê bemat 
de be wok hɛ zɔng. 

15Yē ngyɛ́k na Dagwi a jut o sede mwat rwat, sede mwât fwom de a rɔda vo 

rekyên fwom mɛ wɛt, womo de e misang tyɛng hâ Dagwi e ra tsak o. 

16Pyɛ mō cak ye sè na neha jey ne betɔn wɛt. Vemo de be tɛ̀sɛ bato mɛn e ji nɛ 

ba rɔda gwɛ̌ kyè yikyik yi e gwông Dagwi. 

17Bása mɛn o ha sé sede bweykanang de wo re rebêk mwat. Bemat de ba ga 

basa yerê bása hane, yɛn à Himɛnayus tanga Filetus. 

18Yɛn a ga ye rɛng yi e gwông tsak o, ko be tē, séne bemat yi e reku ha ga kana 

kwey. Yi ano, yɛn e tɛ̀ behak e ji bemat-raa be tē bugurɛk yi e gwông raa. 

19Ko tsak hâ Dagwi ha sé sede retis de yɛ a ga kana tɛ̀ rɛ gbarak, vit a pyɛ de 

yê tɔk digis rɛ. Ko ba jɛk neha nemo e ra rɛ wɔgɔ, “Darwey a tɔk vemo de ba sé 
bemɛ”, ko “Tik na kawɛ mwat de e tē, a sé wo Darwey a tik ragâs pyɛ́ vyes.” 

20E gbɔng lɔ be sɛ̀ neshǐ tanga nerwèy detidetu; nehak na sé ne dyam shinang 

na ne dyam pyɛng, ko nehak na sé ne cɔ tanga ne secwem arɔng. Nehak na 
sé yaga râ fwom e jeng nzem zɔng, ko nehak na sé yaga kayɛ jeng. 

21Ka sede mwat hwak a tɛ̀ tó mɛ jɛrɛ yi e pyɛ́ vyes yane mo, ko ba rɔda ra fwom 

na yɛ yaga pyɛ́ de ya sé ryey o. Be tɔk ra ano, yaga a ga nára tó mɛ na Dagwi, 
ko a vɔk nerat e nuyêl Dalɔ mɛ. A rɔda sangal e yong ɛ yaga kagwɛ fwom rwat 
arɔng. 

22Pyɛ cak ye wuna hwo na cwey pyɛ̂ bewen wɛt. Ko jāma na negwɔn mō ne sè 

cik e bayîs Dagwi, na hwo sey tsak o na yɛ; tɛ̀ yey na yɛ tanga bemat, na hwo 
sangal tyang arɔng tanga vemo de be ra won na Darwey na a sɛlɛ hɛn, vemo 
de neyey mɛn na sé haalal. 

23Nɔng bama mō e ra cuna de be ra e ji netɔn sana tɔk tô yɛ, yaga hwà tɔk, 

e yɛnɛ mo, cuna mo ye vey na tôw nu zɔng. 

24Sam Darwey a sè mwât tôw nu wɛt. Tik na a vɔk negwɔn sɛlɛ vɔk na kawɛ 

mwat, na a to sè mwat de a tɔk basa a bemat, womo de a vɔk niri. 

25Tik na a yong a bemat de be ra cuna na yɛ buru mɛn na nehywɛ. Gyeng rɔ̌ 

Dagwi a rɔda nɔng ɛn gwong na be doyo yi e banɛn mɛn, na be bin tɔk tsak o 
arɔng. 

26Ano, yɛn ê to ɛn e ji nehywɛ mɛn, na be hywit ɛn yi e segun gwɔ̀m cēng. Yɛ a 

ga kana vo ɛn na a tɛ̀ ɛn, yɛn a ra pyɛ de e simo. 

2 Timotawus 3 
Jeng ye yɛnɛ mo 

1Tik na hwo tɔk: E jeng ye yɛnɛ mo, gbɔng negbang na rɔda hwo e ra bemat. 

2Bemat ba rɔda kat simô bato mɛn tanga simô dyām arɔng, bê dak ragey, ko 

bê tos bato mɛn, bê lashe bazâ bemat, ko bê gyeng hâ beda na beneng 
mɛn wɛt, bê dura feng wɛt, ko bê sap Dagwi arɔng wɛt; 

3yɛn ê simo bemat wɛt, ko yɛn ê hàla a bemat pyɛ de ba ra a yɛn wɛt, bê sè 

bemât hât bemat, ko bê gyeng bato mɛn wɛt, bê sè pyɛ bengyip na bwang 
bemat, ko yɛn ê kyɛ́ ɛn kayɛ pyɛ de ya sé ryat; 

4bemat bê tó yey na yɛn, yaga yɛn e vɛ́sɛ bɔs, ko bê ra pyɛ́ sana bare, bê pus 

na kaa, ko tɛ̂ yey hê netâ jey hê dal a yɛn hê Dagwi; 

5yɛn ê dúsa bato mɛn na bemat sede sángal mɛn ha jam a Dagwi, ko yɛn ê kyɛ́ 

ɛn reto mɛ e sángal mɛn o. Pyɛ cak ye wuna hwo na bemat vane wɛt! 

6Behak e ji mɛn be yeles e nelɔ bemat, ko be sɛ̀ reto e ra beha de ba vɔk gap 

e sángal mɛn wɛt. Banɛ̂n beha mo ba yɛklɛ hɛn sede pyɛ dirik, ko be kyě raa 
cwey pyɛ́ vyes detidetu. 

7Be wet betong jojot na basâ kawɛ yerê mwat, ko yɛn ê kyɛm be ka tɔk 

tsak o wɛt. 

8Sede remo de Yanes na Yamberes bà kana ra retek na Mose, ano arɔng, 

bemat o be ra retek na tsak há. Báre mɛn ha sé ves zɔng, ko Dagwi a ga kyɛ́ ɛ 
hɛn, yaga yɛn a sey tsak o wɛt na pyɛ́ de ya sé tsak o. 

9Ko yɛn ê ros e ji begwong vane wɛt, yaga kawɛ mwat a rɔda di netɔn mɛn, 

sede remo de bà kana di ne Yanes na Yamberes. 

Bása hê yɛnɛ mo 

10Ko hwo hwà ga raa bása hom, na negwɔn hom, tanga pyɛ́ de ya sé e yey hom 

na me ra. Hwà ga bɛrɛng gwong de ma sey tsak o, na gwong de ma niri, na 
gwong de ma tɛ̀ yey na bemat, tanga gwong de ma tumal ting. 

11Hwà tɔk rezot detidetu de ma di, na nezap reyɔm de ma sɔ, tanga pyɛ̂ mwa 

de yá té na me e bapomô Antyokya, na Ikonyum, na Listira; ma niri na gbɔng 
reyɔm de ba tak a me. Ko Darwey a sey ɛ̀ me yi e reyɔm o mwa. 

12Bê nɔ̂ng kawɛ mwat de e simo a sangal yerê sángal de ha jam a Dagwi yi na 

wunâ nesa na Kristi Yɛsu rezot. 

13Ko bemat beves tanga vemo de be kwɛlsɛng bemat bê gwɛsɛ neves mɛn. Yɛn 

ê kwɛlsɛng behak, ko behak bê kwɛlsɛng hɛn arɔng. 

14Ko hwo à! Rē nuyel na râ pyɛ́ de hwà ga masa, yēmo de hwà sey tsak o na 

yɛ̄ gak. Hwà tɔk bemat de ba basa a hwo yɛ̄, 

15ko hwó bare, yimo hwo hwey vey e jeng yemo, hwà tɔ́k o na Bwok-basa 

Dagwi gwo jɛrɛ. Bwok-basa mo gwa tɔk nɔng o netsitsɛng de ne dura a hwo 
gwông sɛ̂ neken yi na sêy tsak o na Kristi Yɛsu. 

16Mwa neha de bà jɛk e Bwok-basa Dagwi na vey yi na Dagwi pyɛ mɛ, ko na sé 

nerat e de basa a bemat tsak há, e de gyong ɛn yaga ragâs banɛn, e de yong 
pyɛ́ de ya sé buru, na e de masa a bemat gwông sangal de gwa sé cik. 

17Yi ano, mwat de e raa Dagwi na yêy mwa a bin sè gyat, na a yong ɛ, na a ra 

kagwɛ fwom rwat. 

2 Timotawus 4 

1Ma sé nɔng o nu na gap e nuyêl Dagwi tanga Kristi Yɛsu de a rɔda ba ra a 

vemo de ba sé beken na vemo de ba ga kushu shɔt. Yɛ a to sé kyè vey na a re 
negwɔm. Yaga ano, ma sé nɔng o nu: 

2Shara rehâ Dagwi, hā rɛ̀ na gap mō mwa kayɛ jeng, kɛ jeng o ya jam ɛ̀ kɛ ya 

ka jam ɛ̀ mwa wɛt ayi. Dura a bemat de be wokos hwo buru mɛn, na hwo gyong 
ɛn, na hwo to gwɛ̌ a yɛn gap arɔng. Rá ano e de bása mō, ko niri na yɛn e ji pyɛ̂ 
mwa. 

3Yaga jeng ya sé kyè vey de bemat bê kyɛ́ ɛn batîn basa de ba sé mwin, ko bê 

raa cwey pyɛ́ de ya jam a yɛn. Yaga ano, yɛn ê tula a bato mɛn bemât basa 
pyak, vemo de ba rɔda basa a yɛn tyɛng pyɛ́ de yɛn e simo. 

4Yɛn ê bang betong mɛn yi e de wôk há de ha sé tsak o, ko yɛn ê wet vɛ e de 

wôk yá. 

5Ko di hwo à! Tik na hwo vɔk tó mo naka e ji kayɛ pyɛ. Niri na reyɔm; rá fwôm 

mwât sharâ Yɛgɛt Yat, na hwo ra kagwɛ fwom de gwa sé mwó, yaga hwà sé 
mwât fwôm Dagwi. 

6Ko di me à, jeng ya ga vey de ba rɔda nára me sede nɔrɔ̂ yas de be yɛt vɔk na 

Dagwi. Jeng de mê kyè ya ga vey bagat. 

7Ma sé sede mwât sekyisa, ko ma ra sɛ naka. Ma sé sede mwât setele, ko ma 

yɛnɛ sɛ gyat. Ma sey tsak o na Kristi Yɛsu pere vey e jeng yemo. 

8Ko a remo, bwang o gwa tɛt ɛ̀ na me ba sey pyɔlɔ de ba rɔda ba nɔ̂ng vemo 

de sángal mɛn ha sé cik e bayîs Dagwi. Darwey, yɛ de e gas badu e tē, a rɔda 
ba nɔng me pyɔlɔ mo jeng de e ba vɛ̄ hɛ. E me nju hom de me ba sey yɛ̄ wɛt, 
ko e mwa vemo de ba sɛt bayis mɛn e ra jeng toyo mɛ arɔng. 

Bwang neha 

9Yē ngyɛ́k na hwo vey na me ziri. 

10Demas a ga tɛ̀ yey na jey yemo, ko a ga hàla me, a kyè vɔk e Tesalonika. 

Kereskes a ga kyè vɔk e sevwêl Galatya ko Titus vɔk e sevwêl Dalmatya arɔng. 

11A sé e Luka nju mɛ de a sé na me. Ci wɔ̀ jāma Markus, na hwo vɔk ɛ́ ba pom, 

yaga ê tɔk sɛlɛ me na fwom. 

12Ma ga tomo Tikikus vɔk e Ɛfɛsus. 

13Jeng de hwó kyè vey, vɔk ɛ̀ gworugu de ma tik na Karpus e repomô Torowas, 

tanga bebok-basa hom, a kat mɛ̀ vemo de ba yong na rehwo. 

14Aleksanda de a sé zu dyam zwey á mǎ me tyɔng wɛt. Darwey a rɔda tala hɛ 

tyɛng na pyɛ de a ra a me. 

15Hwo pyɛ mo arɔng, tē naka na yɛ, yaga a ra retek na reha mot vit a yere mo. 

16E jeng de bá wɔ́ na me e duk shɔt e mɛsɛng o, vit a mwat de á nɔng nuha hê 

sɛlɛ hom; mwa bemat o bá kyè be hàla me. Tik na Dagwi a jɛk pyɛ yemo e ra 
yɛn wɛt! 

17Ko Darwey á sangal ɛ̀ tanga me, ko á nɔng me gap, na me shara há mɛ naka, 

yaga na mwa vemo de ba sé BeYuda wɛt be bin wok hɛ arɔng. Ko Darwey a 
sey ɛ̀ me yi e nû gukum. 

18Darwey a rɔda sey ɛ̀ me yi e kanɛ neves, ko a rɔda jut me tyang vɔk e lagwi 

e kwɔn de e re ɛ̀ negwɔm mɛ. Tik na gbɔng nerey ne sè nemɛ gbak-gbak! Ano. 

Tē show hê yɛnɛ mo 

19Tâng Piriskila na Akwila show tanga belɔ Onesiforus. 

20Ɛrastus á nàra e repomô Kɔrintɔs, ko ma tik Torofimus e Miletus, yaga á sè a 

yɛ naka wɛt. 

21Yē ngyɛ́k na hwo vey gyam na nabolos ne yi. Eibulus, na Pudes, na Linus, na 

Kalaudiya, tanga bwang begwa mot bemat-raa be tang o show. 

22Tik na Darwey a sangal e ji yey mō. Tik na a dura a yin nerat mɛ. 

Titus 
Titus 1 

1Bwok-rwang gwomo yi e vwɔ hom Bulus, sam Dagwi na tom Yɛsu Kristi. Bá 

kana tomo me vɔk na bemat de Dagwi a ga kana kasa, yaga na me wɔ̀ sɛlɛ hɛn 
na be sey tsak o na yɛ, na be to tɔk tsak há e ra gwông raa mwót. 

2Pyɛ́ yemo wot e sey, yaga wot a sɛt bayis mot, wot ê sɛ̀ neken gbak-gbak. 

Yimo gyam na be susu pyɛ̂ mwa, Dagwi à kana sira hɛ, a rɔda nɔng ot neken 
nemo mo, ko yɛ e vɛ́ bɔs wɛt. 

3Ko jeng de à di, jeng ya ga vey naka, à dura a bemat há mɛ wɛshɛrɛk. Yi na 

nɔ̂ng nû Dagwi, Mwât Sey ot, ba tik há mo e vɔ hom, na me shara hɛ. 

4Ma sé jɛk a hwo, à Titus, de hwà sé hwey hom mwin yi na raà gwông raa de 

wot e raa gwɛ mwa hot: Tik na Dagwi Da tanga Kristi Yɛsu, Mwât Sey ot, be 
dura a hwo nerat mɛn, na be tɛ̀ yey mō ye dyɛng. 

Fwôm Titus e Kereta 

5Ma tik o e Kereta, yaga na hwo bin yong pyɛ́ de ya rɔngɔl simo na be yong yɛ̄, 

na hwo to tɛ̀sɛ bemakûk ekilisiya e karɛ repomo arɔng. Bàre na pyɛ́ de ma kana 
basa a hwo wɔgɔ: 

6Mwakûk ekilisiya a sè mwat de ba tɔk ha pyɛ vyes cak e ra yɛ wɛt, ko tik na a 

vɔk hwā gwining zɔng, na nèy mɛ ne sè bemat-raa arɔng, nemo de be tɔk nɛ 
na negwɔn simô râ pyɛ kpɛɛ wɛt, ko ne to sè gbàrak arɔng wɛt. 

7Sede remo de fwôm Dagwi gwa sé e vɔ mɛ, ko a sé gbing-gbing na mwât nuyêl 

ekilisiya mo a sè mwat de ba tɔk ha pyɛ vyes cak e ra yɛ wɛt. A vɔk to ven kɛ a 
vɔk ɛ̀ shom wɛt; a kat sɔ̂ siring, kɛ a simo yol, kɛ a kat simô dyām wɛt. 

8Ko tik na a bɛrɛng bekɛnɛt naka, na a tɛ̀ yey na pyɛ́ de ya sé ryat; na a gyeng 

to mɛ, na a ra kayɛ pyɛ cik, na a sè jɛrɛ, na a yɛklɛ hɛ naka arɔng. 

9Tik na a kaba na gap há hemo de be tó yey na hɛ wɛt, hemo de ha sé hining 

na batîn basa mot arɔng. Gwong a gwomo de a rɔda tɔk gwɛ̌ a behak gap yi na 
batîn basa de ba sé mwin, na a to dura burû vemo de be kyɛ́ ɛn há mo. 

10Yaga bemat ba sé pyak, a kat mɛ̀ vemo de bá doyo yi e negwɔn BeYuda de 

be kyɛ́ ɛn nà raa pyɛ́ de be ha a yɛn, ko be to kyě kwɛlsɛng behak na neha de 
na vɔk retin wɛt. 

11A sé gbing-gbing na be dul ɛn nà ha neha mɛn o, yaga yɛn a sé lashe bemât 

mwa e nelɔ mɛn yi na basa de ha jam wɛt. Yɛn e ra ano yaga jāmâ dyām zɔng, 
vit a rekyen. 

12Hwak e ji mɛn, womo de bemât Kereta mo ba jut ɛ sede zarap, á kana ye, 

“Bemât Kereta ba sé bemât bɔs kayɛ jeng; yɛn a sé sede ngyāma vyes, ko yɛn 
a to sé beriri de ba kat serwéy.” 

13Pyɛ de mwat o á ha ya sé tsak o. Yaga ano, gyong ɛn na gap, yaga na yɛn a 

bin nàra e gwông raa de gwa sé mwin, 

14yaga na yɛn a kwon re nuyel na tɛ́sɛ nehywɛ mɛn e ra yâ BeYuda wɛt kɛ e ra 

badu de be yi na bemat de ba ga kyɛ́ ɛn tsak há. 

15Kayɛ pyɛ ya sé jɛrɛ na bemat de ba sé jɛrɛ pyɛ mɛn. Ko vit a pyɛ de ya sé jɛrɛ 

na bemat de ba sé ligis, vemo de ba sey tsak o arɔng wɛt; mwin, tɔ́k mɛn tanga 
barê yey mɛn mwa ha ga tɛ́ ɛ ligis. 

16Yɛn e tē, yɛn a tɔk Dagwi, ko yɛn e tono hɛ́ yi na tomong mɛn. Yɛn a sé bemat 

de be kyɛ́ ɛn hɛn sizɔng; yɛn e gyeng hâ bemat wɛt, ko yɛn e tɔk ra pyɛ cak de 
ya sé ryat arɔng wɛt. 

Titus 2 
Batîn basa vê mwin 

1Ko hwo à, bàsa pyɛ́ de ya sé tyɛng na batîn basa vê mwin. 

2Hā a beras bekunat, be yɛklɛ hɛn, na be ra pyɛ́ na jɔgɔ wɛt, na be to gyeng 

bato mɛn naka. Tik na gwong de yɛn a sey tsak o na Kristi, na gwong de yɛn a 
tɛ̀ yey na Dagwi tanga bemat, na gwong de yɛn a niri arɔng gwo sè mwin. 

3Ano arɔng, bàsa a beha bekunat, na sángal mɛn he sè hê bemat de ba ga tɛ̀ 

ɛn jaram na be ra fwôm Dagwi. Yɛn a sè bemât hât bemɛn kɛ besam siring wɛt. 
Ko tik na yɛn a basa a behak pyɛ́ de ya sé ryat. 

4Ka sede yɛn a ra ano, ko yɛn ê tɛ̀ beha bepas be tɛ̀ yey na beras mɛn tanga 

nèy mɛn, 

5bē gyeng bato mɛn, na sángal mɛn he sè jɛrɛ arɔng; yɛn ê tɛ̀ ɛn, be gyeng nelɔ 

mɛn naka, bē vɔk gwông sɛlɛ bemat, na be to dyɛng bato mɛn na beras mɛn. 
Tik na be ra ano, yaga na mwat hwak a tɔk ha há ves e ra rehâ Dagwi wɛt. 

6Ano arɔng, shonong e ra bewen na yɛn a gyeng bato mɛn naka. 

7Ko tik na hwo pyɛ mō hwo sè mwat de ba rɔda masa e kayɛ pyɛ. Tik na hwo 

sè cik e bása de hwó ra a yɛn, na hwo ye siw e de râ hɛ arɔng. 

8Rá fwom na neha de na sé mwin, nemo de mwat hwak a tɔk ha há hak e ra 

nɛ wɛt. Yi ano, bemât repugu mō bê vo rekyen jeng de yɛn a bidɛ pyɛ vyes cak 
de yɛn a rɔda tɔk ha e ra wot. 

9Hā a besam, be dyɛng bato mɛn na bedanelɔ mɛn, na be ra a yɛn kayɛ pyɛ de 

ya jam a yɛn. Yɛn a toyo a bedanelɔ mɛn na há wɛt, 

10kɛ yɛn a ragas vwɔ wɛt. Ko tik na yɛn a dura, yɛn a sé bemat de be tó yey na 

yɛn ko tyɔng wɛt. Yi na negwɔn mɛn o, e ji kayɛ pyɛ de yɛn e ra yɛn ê tɛ̀ bemat 
be ha há rat e ra batîn basa de be basa e ra Dagwi, Mwât Sey ot. 

11Yaga Dagwi a ga dura nerat mɛ wɛshɛrɛk, yaga na a sey kawɛ mwat yi na nɛ. 

12Ko nerat nane mo ne basa a wot, wot a kyɛ́ ot yerê sángal de ha sé e gwông 

Dagwi wɛt mwa na cwey pyɛ̂ jey yemo. Ne to basa a wot, wot a gyeng bato mot, 
na wot a ra kayɛ pyɛ cik, na sángal mot e jey yemo he jam a Dagwi arɔng. 

13Tik na wot a ra ano e jeng de wot e gyeng tuk rat hemo de wot a sɛt yey mot 

e ra hɛ. A sé e tuk o de gbɔng nerat ne gbɔng Dagwi mot na rɔda vey, yɛ Mwât 
Sey ot Yɛsu Kristi. 

14E yɛ de a nɔng tó mɛ yaga wot, na a vibis hot yi e kanɛ neves. A ra ano, yaga 

na a bin tɛ̀, wot a sè bemât jɛrɛ vemo de ba sé bemɛ nju mɛ, na wot a tē ngyɛ́k 
e de râ pyɛ́ de ya sé ryat arɔng. 

15Bàsa a bemat pyɛ́ yemo mo, na hwo ra fwom na mwa reto de ba nɔng o e jeng 

de hwó vo a bemat redu, na hwo gyong ɛn arɔng. Hwak e ji mɛn a byɛs o wɛt. 

Titus 3 
Negwɔn bemat-raa 

1Bàre a bemat mō, bē dyɛng bato mɛn na begwɔ̀m, mwa na vemo de ba vɔk 

reto, yaga na yɛn a gyeng há mɛn, na be yong ɛn be ra kayɛ pyɛ de ya sé ryat. 

2Hā a yɛn, yɛn a kwon lashe bazâ bemat kɛ be sogo nehywɛ wɛt; ko bē dura 

nehywɛ vɔk na bemat, na be dyɛng bato mɛn na kawɛ mwat. 

3Yaga raane, wot pyɛ mot wot á sè betɔn, wot á gyeng hâ bemat wɛt, ko bá 

kwɛlɛng hot. Wot á sè besam nezap cwey pyɛ̂ jey tanga nè pyɛ́ de wot á wok 
netâ yɛ̄. Wot á lashe jeng sángal mot e ji neves, ko wot á kyɛ́ ot nà simo mwat 
hwak a sɛ̀ pyɛ cak. Behak bá bɛrɛng hot ves, ko wot á bɛrɛng behak ves arɔng. 

4Ko jeng de Dagwi, Mwât Sey ot, á dura a bemat nerat tanga tɛ̂ yey mɛ 

wɛshɛrɛk, 

5yɛ á sey ot. Á sè yaga tomong mot rat wɛt de a sey ot, ko á sè yaga á tosho 

reyɔm mot. Á sey ot yi na Gabik Jɛrɛ de he kus ot, ko yi ano he tɔs ot bepas, ko 
he to nɔng ot neken nepas arɔng. 

6Dagwi á nɔng ot Gabik o shɛrɛk yi na Yɛsu Kristi, Mwât Sey ot. 

7Á ra ano, yaga na a tɛ̀, wot a sè cik e bayîs Dagwi yi na nerat mɛ, yaga na wot 

a ba sɛ̀ neken gbak-gbak arɔng nemo de wot a sɛt yey mot e ra nɛ. 

8Há hemo ha sé tsak o. Me simo na hwo shonong e ra râ pyɛ́ yemo, yaga na 

mwa vemo de ba tɛ̀ gap mɛn e ra Dagwi be bin tɛ̀ nehywɛ mɛn e de râ tomong 
rat. Pyɛ́ yemo mo ya sé ryat, ko ya to vɔk sɛlɛ yaga kawɛ mwat. 

9Ko tik na hwo kyɛ́ o nà ra cuna de vit a yɛ nà retin, kɛ hwo bare e ra nepyak 

yére min yê raane wɛt, kɛ hwo ragas yol, kɛ hwo tow nu e ra Badu arɔng wɛt. 
Pyɛ́ yane ya vɔk sɛlɛ wɛt, ko ya sé yapyi zɔng. 

10Ko mwat de e vɛ̀sɛ na gas e ji bemat, tik na hwo hwɔtɔ a yɛ fwong, he radɛ 

zang ba wɛt, ko bama mo pyɛ mō cak ye to sè na yɛ wɛt. 

11Hwà tɔk, yerê mwat wane a ga vuru hɛ, ko a sé ra banɛn; ko yɛ pyɛ mɛ a tɔk, 

pyɛ́ yane ya sé ano. 

Neha ne yɛnɛ mo 

12Jeng de mê tomo Artemas kɛ Tikikus vey na hwo, ko yē ngyɛ́k na hwo vey na 

me e Nikopolis, yaga ma ga yong ɛ̀ e yey hom, ma rɔda re nabolos e hwomo. 

13Yē ngyɛ́k, na hwo sɛlɛ Zenas, mwât fwɔ̂ redu, tanga Apɔlɔs, na yɛn a hwo 

kwɛngɛl mɛn o, ko di, yɛn a vɔk kayɛ pyɛ de yɛn e simo. 

14Tik na bemat mot be masa na be nɔng jeng mɛn e de râ pyɛ́ ryat, yaga na yɛn 

a nɔng pyɛ́ e jeng de behak be simo sɛlɛ mwin, ko yɛn a sangal kpɛɛ zɔng wɛt. 

15Mwa vemo de ba sé na me be tang o show. Tâng besa mot de ba sé vê gwông 

raa show arɔng. Tik na Dagwi a dura a yin mwā nerat mɛ. 

Filemon 
Filemon 1 

1Bwok-rwang gwomo yi e vwɔ hom Bulus, mwât ngyang yaga Kristi Yɛsu, tanga 

yi na gwa mot Timotawus, Vɔk na Filemon, sá mot na sâ fwom mot, 

2na Afya, gwà mot hwā mo, tanga Arkipus, gwà tô como mot, mwa na bemat-

raa de be manas e lɔ mō: 

3Tik na Dagwi Da mot tanga Darwey Yɛsu Kristi be dura a yin nerat mɛn, na be 

tɛ̀ yey min ye dyɛng. 

Tɛ̂ yêy Filemon na sêy tsak o mɛ 

4Kayɛ jeng de me ra won, me bare na hwo, à Filemon, ko me to feng a Dagwi 

hom. 

5Yaga me wokos, hwó tɛ̀ yey na mwa bemât Dagwi, ko hwó re nuyel na sêy 

tsak o na Darwey Yɛsu. 

6Me ra won, yaga na sêy tsak o de ha wuna hwo na bemat-raa he ra fwom e ji 

mō. Yi ano, hwà rɔda tɔk kanɛ nerat de wot a vɔk e ji neken mot yi na sangâl 
nesa na Kristi. 

7À gwa hom, jeng de ma wok rehâ tɛ̂ yey mō, yey hom ya pɛngɛ sizɔng, ko ra 

gwɛ̌ a me gap arɔng, yaga hwà ga tɛ̀ neyey bemât Dagwi mwa ne tɛ́ ɛn wɛng-
wɛng. 

Râ won yaga Onesimus 

8Yi na reto de Kristi a nɔng me, ma vɔk yey ting na me nɔng o nu na hwo ra pyɛ 

de ya sé naka na be ra. Ko mwa ano, me simo me nɔng o nu wɛt, 

9ko me ra won na hwo e negya, yaga ma tɛ̀ yey na hwo. Me, Bulus, de ma ga 

kyɛ́ me pɔl ba e jey, ko a remo, ma to sé mwât ngyang yaga me raa Kristi Yɛsu, 

10me ra won na hwo e tô Onesimus. Yɛ a sé hwey hom, yaga a sey tsak o na 

Yɛsu Kristi yi na basa hom e ngamo e lɔ̂ ngyang. 

11E jeng de yá kwey á vɔk nerat nehak na hwo wɛt, ko a remo, a vɔk nerat na 

hwo mwa na me arɔng. 

12Ma sé to tomo hɛ vey na hwo, ko a sé kyè vey sede yey hom vey na hwo. 

13Ma yâng simo na me vɔk ɛ e ngamo na me, yaga na a bin sɛlɛ me e to mo, a 

remo de ma sé e lɔ̂ ngyang yaga sharâ Yɛgɛt Yat. 

14Ko ma ga simo na me ra pyɛ cak wɛt, sɛ̌ hwà simo e ngyen. Yaga me simo 

na hwo ra pyɛ ryat sede ba tɛ̀ o gbing-gbing wɛt, ko hwo ra yɛ yi na simô yey 
mō. 

15Gànsa, Onesimus a gas ɛ na hwo kejeng tyɔng, yaga na hwo bin to sey ɛ, na 

a sangal na hwo gbak-gbak. 

16Yaga a remo, yɛ a sé sam zɔng wɛt, a dal sam ding-ding: A sé gwà yey mō. 

Yɛ a sé a me mwat o tyɔng wɛt! Ko a rɔda sè a hwo mwat o tyɔng wɛt a dal mɛ̀. 
A rɔda sè a hwo ano e ji sangal mɛ sede sam mwa na sangal mɛ sede gwa mō 
e ji raà Darwey. 

17Yaga ano, ka sede hwà jut me sede sâ gafiri mō, ko tik na hwo sey ɛ, sede 

remo de hwà rɔda sey me. 

18Ka sede a ga ra a hwo pyɛ de ya sé tyɛng wɛt kɛ hwó rangal hɛ pyɛ cak, ko 

tik na hwo rangal me yɛ. 

19Ko di, ma sé jɛk neha nemo na vwɔ hom pyɛ hom wɔgɔ: Me, Bulus, ma rɔda 

tala hwo. (Ko a ka sé pyɛ de ma rɔda bare a hwo wɛt, yaga hwà tɔk, me rangal 
hwo neken nepas mō pyɛ nɛ.) 

20Ko di, à gwa hom, rá a me pyɛ de me simo yaga Darwey! Hwà sé gwa hom 

yi na sangâl nesa na Kristi; yaga ano, tik na hwo tɛ̀ yey hom ye tɛ́ ɛ wɛng-wɛng. 

21A remo de ma sé jɛk a hwo, ma tɔk tsɛng-tsɛng, hwà rɔda ra pyɛ́ de ma ra 

wôn yɛ̄ na hwo. Mwin, ma tɔk, hwà rɔda ra pyɛ́ de ya dal ano. 

22Me to simo hwo yong duk hwak gyam yaga me. Yaga ma tɛ̀ bayis hom e ra 

Dagwi wɔgɔ, a rɔda wok newon min, ko ê to nɔng me gwong na me vey na yin. 

Tē show hê yɛnɛ mo 

23Ɛpafaras e tang o show. Yɛ a sé e ji lɔ̂ ngyang tanga me, yaga e raa Kristi 

Yɛsu. 

24Besâ fwom hom Markus, na Aristarkus, na Demas, tanga Luka be tang o 

show arɔng. 

25Tik na Darwey Yɛsu Kristi a tɛ̀ nerat mɛ e ji neyey min. 

BeIbrani 
BeIbrani 1 

Dagwi a ha e nû Hwey mɛ 

1Yimo raane, Dagwi à kana ha na bedabeda mot zang pyak e begwong detidetu 

e nenu bezarap mɛ. 

2Ko a remo, e jeng ye yɛnɛ mo, a ga ha na wot e nû Hwey mɛ. À sè yi na hɛ de 

Dagwi à kana yong jêy mwa. E hɛ arɔng de Dagwi à kasa na he bin vɔk pyɛ̂ 
mwa e yɛnɛ mo. 

3A sé yi na Hwey mɛ mo de nedyɛt gbɔng nerât Dagwi ne lolo. Hā to sé tyɛng 

sede Dagwi pyɛ mɛ a sé, ko ha vɔk jey yemo yi na hâ hɛ de ha vɔk reto. Há 
yong gwong na be fugut a bemasi banɛn mɛn, na yɛn a sè jɛrɛ. E bama mo, há 
wɔ́ e lagwi, há sangal e vwɔ yegê Dagwi de a vɔk reto de ra dal mwa na nerey. 

Yɛsu a dal betom-lagwi 

4Dagwi a tɛ̀ Hwey o ha dal betom-lagwi na nerey, sede remo de reza de a nɔ̂ng 

hɛ ra dal bamɛ̀n mwa. 

5Yaga Dagwi a sang yâng hwak e ji betom-lagwi wɛt wɔgɔ, “Hwà sé Hwey hom; 

yunung ma ga tɛ́ me Da mō.” Kɛ a ye e ra hwak e ji betom-lagwi arɔng wɛt wɔgɔ, 
“Ma rɔda sè Da mɛ, ko yɛ a rɔda sè Hwey hom.” 

6Ko jeng de Dagwi á vey bagât tomo Hwey de hê re nedanelɔ mɛ e jey, a ye, 

“Tik na mwa betom-lagwi vê Dagwi be re a yɛ fongol.” 

7E rà betom-lagwi, a ye, “Dagwi a tɛ̀ betom mɛ be sè sede gùl, ko a tɛ̀ bemât 

fwom mɛ be sè sede balêm kya.” 

8Ko e rà Hwey mɛ, Dagwi a ye, “Hwà sé Dagwi, segwɔm mō sa rɔda nàra gbak-

gbak! Hwó gas badu e tē e ra bemat mō de hwó re negwɔm e ra yɛn. 

9Hwà tɛ̀ yey na pyɛ́ de ya sé cik, ko hwà kyɛ́ o pyɛ́ de ya sé cik wɛt. Yaga ano, 

Dagwi de a sé Dagwi mō à kasa hwo, ko à nɔng o nerey na yey pyɛng de mwa 
yɛ̄ ya dal yemo de a nɔ̂ng besâ sangal mō.” 

10Ko a to ye, “À Darwey, e hwo de hwà yong jey e susu mo, ko hwà yong 

belagwi na vɔ mō arɔng. 

11Pyɛ́ mó mwa ya rɔda ba sè vit, yā rɔda kwop sede berugu; ko hwo hwà rɔda 

nàra. 

12Hwà rɔda gunung yɛ̄ sede gworugu, ko ba rɔda sege yɛ̄ sede berugu arɔng. 

Ko hwo, hwó nàra tyɛng kayɛ jeng, neken mō na vɔk yɛnɛ wɛt.” 

13Dagwi a sang yâng hwak e ji betom-lagwi wɛt wɔgɔ, “Sangal e ngamo e vwɔ 

yege hom sɛ̌ jeng de ma re vê repugu mō, na me tɛ̀ ɛn e nɛ̂n bol mō sede pyɛ 
tikîs bol.” 

14Ko sɛ̌ betom-lagwi o ba sé sɛ́ arɛt? Yɛn a sé begabik de be ra a Dagwi fwom. 

Ko e tomsal hɛn, na be sɛlɛ vemo de a rɔda sey neken mɛn. 

BeIbrani 2 
Há e ra sêy neken 

1Yaga ano, a sé gbing-gbing na wot a gwɛ̌ tɛ̀ nehywɛ mot e ra neha nemo de 

wot a ga wok, yaga na wot a kwon kyè kpɛɛ zɔng wɛt. 

2Wot a di, há de betom-lagwi bà kana ha a bedabeda mot hà sè tsak o. Bà 

tabak kawɛ mwat de à raa hɛ wɛt, kɛ à gyeng há mɛ arɔng wɛt na tabak de hà 
sè tyɛng yaga yɛ. 

3Ka à kana sè ano, ko yi e rɛ̌ de wot a rɔda hywit ot, sede wot e tē shɔngɔlɔng 

na gbɔng fwom de Dagwi a ra na a sey neken mot arɛt? Á sè e Darwey pyɛ mɛ 
de á tānga ha a bemat rehâ gwông sêy neken nane mo. Ko mwa vemo de bá 
wok há mɛ mo bá dura a wot tsɛng-tsɛng, ha sé tsak o. 

4Dagwi arɔng á gwɛ̌ nuha mɛ e ra mɛ́n o yi na ragâs pyɛ̂ langat na pyɛ̂ bes 

detidetu, ko a to kyě nɔngɔ̂s bemat nenɔrɔ̂ Gabik Jɛrɛ tyɛng na pyɛ de a simo. 

Yɛsu a dura a wot gwông neken 

5A sé e betom-lagwi wɛt de Dagwi a ga tɛ̀, be re negwɔm e ra jey de ye kyè vey, 

yemo de wot a sé ha e ra yɛ. 

6Ko a sé sede remo de bà jɛk e kwɔn hak e Bwok-basa Dagwi wɔgɔ, “À Dagwi, 

mwasi a sé sɛ́ de hwó bare na yɛ arɛt? Yɛ a sé sɛ́ de hwó bɛrɛng hɛ naka arɛt? 

7Hwá yong ɛ, na a radɛ betom-lagwi yaga kejeng tyɔng; e bama mo, hwá nɔng 

ɛ gbɔng nerat na nerey yerê nemo de be nɔ̂ng gbɔng gwɔ̀m, 

8ko hwá tɛ̀ ɛ, a re negwɔm e ra pyɛ̂ mwa.” Bà ye, Dagwi a tɛ̀ mwasi “a re negwɔm 

e ra pyɛ̂ mwa.” Hemo he dura, vit a pyɛ de e tik nà re negwɔm e ra yɛ. Ko mwa 
ano, a remo wot a di, mwasi e re negwɔm e ra kayɛ pyɛ e ngyen wɛt. 

9Ko wot e di pyɛ yemo ngan: Dagwi á kana tɛ̀ Yɛsu a radɛ betom-lagwi yaga 

kejeng tyɔng. Á ra ano, yaga na, yi na nerât Dagwi, Yɛsu á ku yaga bemasî 
mwa. Ko a remo, wot e di Yɛsu de Dagwi a nɔng ɛ gbɔng nerat na nerey yere 
nemo de be nɔ̂ng gbɔng gwɔ̀m, yaga á sɔ reyɔm, ko á ku. 

10A sé e Dagwi de à yong pyɛ̂ mwa, ko à yong yɛ̄ yaga tó mɛ arɔng. Yaga ano, 

a jam na a tɛ̀ Yɛsu a sila gyat yi na reyɔm rane mo. A ra ano, yaga na Yɛsu mo 
a bin tɛ̀ bemat pyak be tɛ́ ɛn nèy mɛ, na a nɔng nɛ numo mɛn hê gbɔng nerat 
mɛ. Yaga a sé e Yɛsu de e kyɔkɔs hɛn, na be sey neken mɛn. 

11Yɛ e tɛ̀sɛ bemat jɛrɛ yi e banɛn mɛn, ko yɛ tanga vemo de be tɛ̀sɛ hɛn jɛrɛ mo 

yɛn a vɔk Da gwining o. Pyɛ ma yemo de ya tɛ̀, Yɛsu a vo rekyen wɛt, na a tang 
ɛn, à begwa mɛ. 



1980 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

12Ko a yâng Dagwi, “Ma rɔda ha a begwa hom e ra hwo, ko ma rɔda somo hwo 

e kwɔ̂n tula mɛn.” 

13A to ye, “Ma rɔda ye yɛndɛng e ra Dagwi.” Ko a to ye, “Di, me a womo tanga 

nèy de Dagwi a ga nɔng me.” 

14Sede remo de nèy o na sé bemasi vê renama tanga nemi, Yɛsu pyɛ mɛ a tɛ́ 

ɛ mwasi sede nɛ. A ra ano, yaga na, yi e reku mɛ, a tɔk wey na gwɔ̀m cēng de 
a vɔk reto e ra reku. 

15E gwong gwomo, a vibis washak vemo de bá kana sè besam, yaga yɛn a vɔk 

bengyip reku yimo tɔs mɛn. 

16A sé wɛshɛrɛk, a sé e betom-lagwi de e sɛlsɛ vɛ wɛt, ko e sɛlsɛ yére Abraham. 

17Yaga ano, á sè gbing-gbing na a tɛ́ ɛ sede begwa mɛ e kagwɛ gwong. Yi ano, 

á tɔk sè darwêy bepiris, de e tosho reyɔ̂m bemat e ji fwom mɛ, womo de be tó 
yey na yɛ arɔng wɛt, yaga na a tɔk hashe a bemat banɛn mɛn. 

18Yaga yɛ pyɛ mɛ á di reyɔm e jeng de bá tɔgɔs hɛ, ko a remo yɛ e tɔk sɛlɛ vemo 

de be tɔgɔs hɛn. 

BeIbrani 3 
Yɛsu a dal Mose na nerey 

1À begwa, Dagwi a tik in jaram na yin a sè bemɛ, ko a ga yila hin na yin a sɛ̀ 

numo min e lagwi arɔng. Yaga ano, bàre hin na Yɛsu, de Dagwi a tomo na a sè 
darwêy bepiris mɛ, e yɛ de wot e ha wɛshɛrɛk e ra yɛ wɔgɔ, a sé darwêy bepiris 
mwot. 

2Dagwi a kasa hɛ na a ra fwom o, ko a ra gwɛ e gwong de Dagwi o a tó yey na 

yɛ wɛt, tyɛng sede remo de Mose arɔng à kana ra fwom mɛ e gwong de bà tó 
yey na yɛ wɛt. Fwom mɛ mo gwà sè yaga bemât Dagwi mwa. 

3Yɛsu a vey na be nɔng ɛ nerey de na dal ne Mose sizɔng, sede remo de mwat 

de e lɔk lɔ e sɛ̀ nerey de na dal ne lɔ mo. 

4Kahɛ lɔ ha vɔk mwat de a lɔk hɛ, ko womo de a lɔk pyɛ̂ mwa, yɛ à Dagwi. 

5Mose à kana sè mwât fwom yaga mwa bemât Dagwi, ko à ra fwom o e gwong 

de bà tó yey na yɛ wɛt. Yɛ à ha há e ra pyɛ́ de Dagwi a rɔda ba ha e jeng de ye 
kyè vey. 

6Ko Kristi a sé Hwey de ha vɔk reto e ra bemât Dagwi, ko yɛ arɔng e rá fwom 

mɛ e gwong de be tó yey na yɛ wɛt. E wot de wot a sé bemat mɛ, ka sede wot 
e re nuyel na vɔ̂k yey ting, na wot a to sangal sana sap pyɛ cak e de gyêng pyɛ́ 
de wot a sɛt yey mot e ra yɛ̄. 

Dagwi ê nɔ̂ng bemat mɛ pɔngɔ 

7Sede remo de Dagwi a ye e nû Gabik Jɛrɛ wɔgɔ, “Yunung, ka sede yin a wok 

fwɔ hom, 

8yin sè gbàrak wɛt, sede remo de bedabeda min bà kana sè gbàrak jeng de yɛn 

à ra retek na me. À sè e tuk hane mo e hey de yɛn à mara me. 

9Yɛn à mara me, ko bà to mɔktɔ me e kwɔn hane mo, mwa ano de yɛn à kana 

di pyɛ́ de mà ra e neshey kuru banaas. 

10Ko yaga ano, mà tɛ̀ shom na bemat vane mo, ko mà ye, ‘Báre mɛn he kyè 

kpɛɛ yi na me, ko yɛn a tɔk begwong hom wɛt.’ 

11Mà tɛ̀ shom na yɛn, ko mà sira wɔgɔ, ‘Yɛn a rɔda kyɛm be yel e kwɔn de be 

pɔng ɛ̀ tanga me ko tyɔng wɛt!’ ” 

12À begwa, tē in naka, hwak e ji min a kwon vɔk yey vyes de ye kyɛ́ ɛ nà sey 

tsak o. A sé e hemo de he tɛ̀ ɛ, a ye rɛng yi e gwông Dagwi wo neken. 

13Ko tik na yin a gwɛ̌ a bemin gap kahɛ tuk, sede remo de jeng de be tâng yɛ, 

à Yunung ya rɔngɔl. Yi ano, yin ê dul hwak e ji min nà tɛ́ ɛ gbàrak, yaga renɛn 
ra kwɛlɛng hɛ. 

14Wot a vɔk numo mot e ji kayɛ pyɛ de Kristi a vɔk, ka sede wot a kaba na gap 

vɔk e yɛnɛ mo pyɛ́ de wot a tɛ̀ gap mot e ra yɛ̄ yi e mɛsɛng o. 

15Pyɛ ma yemo de bà jɛk e Bwok-basa Dagwi wɔgɔ, “Yunung, ka sede yin a 

wok fwɔ̂ Dagwi, yin sè gbàrak wɛt, sede remo de bedabeda min bà kana sè 
gbàrak jeng de yɛn à ra retek na Dagwi.” 

16E vɛ̌ bemat de bà kana wok fwɔ̂ Dagwi, ko bà ra retek na yɛ arɛt? À sè e mwa 

vemo de Mose à pat ɛn yi e sevwêl Misra. 

17E beva de Dagwi à vɔk shom na yɛn neshey kuru banaas (40) arɛt? À sè na 

bemat de bà ra banɛn, vemo de bà kushu, ko bavin mɛn bà sè kpɛɛ e hey. 

18Jeng de Dagwi à sira wɔgɔ, yɛn a rɔda kyɛm be yel e kwɔn de be pɔng ɛ̀ tanga 

yɛ ko tyɔng wɛt, à sè ha e ra beva arɛt? À sè e ra vemo de bà kyɛ́ ɛn nà gyeng 
há mɛ. 

19Yaga ano, wot a di, yɛn à tɔk yel e kwɔn o wɛt, yaga yɛn à sey tsak o na hâ 

Dagwi wɛt. 

BeIbrani 4 

1Dagwi a ga sira a wot, wot ê yel e kwɔn de wot ê pɔng ɛ̀ tanga yɛ. Yaga ano, 

tik na wot a tē naka, be kwon sɛ̀ hwak e ji min de a radɛ nà sey pɔngɔ mo. 

2Yaga wot arɔng wot a ga wok Yɛgɛt Yat, tyɛng sede remo de bedabeda mot 

bà kana wok yɛ̄. Yɛn à wok há mo, ko hà vɔk sɛlɛ yaga yɛn wɛt, yaga jeng de 
yɛn à wok hɛ, yɛn à sey tsak o na hɛ wɛt. 

3Ko wot de wot a sey tsak o na há mo, wot e sey pɔngɔ hane mo. A sé tyɛng 

sede remo de Dagwi à ye, “Mà tɛ̀ shom na yɛn, ko mà ha na sirâ mwin wɔgɔ, 

‘Yɛn a rɔda kyɛm be yel e kwɔn de be pɔng ɛ̀ tanga me ko tyɔng wɛt!’ ” À ha 
ano, mwa ano de fwom mɛ gwà kana tala hɛ yimo e jeng de à yong jey. 

4Yaga e kwɔn hak e Bwok-basa Dagwi bà jɛk e ra tuk hê taama wɔgɔ, “Dagwi 

a pɔnglɔ e tuk hê taama yi e kagwɛ fwom mɛ.” 

5Ko bà to ha e ra há hining hemo mo wɔgɔ, “Yɛn a rɔda kyɛm be yel e kwɔn de 

be pɔng ɛ̀ tanga me ko tyɔng wɛt!” 

6Vemo de bà tānga wok Yɛgɛt Yat bà sey pɔngɔ hane mo wɛt, yaga yɛn à kyɛ́ 

ɛn nà gyeng yɛ̄. Ko behak ba sɛ́ de be simo a yɛn na yɛn a sey pɔngɔ mo. 

7Yaga ano, Dagwi a tɛ̀ tuk hak de be tâng hɛ, à Yunung. E bama de neshey 

pyak na kwey, à to ha e ra tuk hane mo e nû Davit neha de wot á kana jɛk wɔgɔ, 
“Yunung, ka sede yin a wok fwɔ̂ Dagwi, yin sè gbàrak wɛt!” 

8Ka sede Yɔshuwa à kana nɔ̂ng bemat o pɔngɔ mo, ka Dagwi à yâng to ha 

e bama mo e ra tuk hak wɛt. 

9Hemo ha dura, bwang jeng ya sɛ́ de bemât Dagwi bê sɛ̀ pɔngɔ, sede remo de 

Dagwi à pɔng e tuk hê taama arɔng. 

10Yaga kawɛ mwat de e yel e kwɔn de be pɔng ɛ̀ tanga Dagwi a rɔda pɔng yi 

e fwom mɛ, tyɛng sede remo de Dagwi à pɔng yi e mwɛ́ arɔng. 

11Yaga ano, tik na wot a ye ngyɛ́k, na wot a sey pɔngɔ mo. Mwat hwak e ji mot 

a kwon bidɛ hɛ, sede remo de bedabeda mot ba bidɛ, yaga yɛn à kyɛ́ ɛn nà 
gyeng hâ Dagwi. 

12Hâ Dagwi ha sé ken, ko he to ra fwom naka. Ha dal wal de wa vɔk bak bà na 

nevootot, ko wo yɛt mwa pere wɔ̀ pat vɔk e kwɔn de neken na gabik ba man ɛ̀ 
tanga vɔk e kwɔn de bagâp rebek na sɔrɔng ba man ɛ̀ arɔng. He ra a cwey pyɛ́ 
tanga báre de mwasi a vɔk e yey mɛ shɔt. 

13Vit a pyɛ cak de be tɔk lɛrɛ a Dagwi. Kayɛ pyɛ e ji pyɛ́ de ba yong mwa yā sé 

dɛdɛrɛng, yā to sé e wunta pyot e nuyêl bayis mɛ. E yɛ̀ wɛ de wot a rɔda nɔng 
ɛ yɛnɛ̂ pyɛ́ de wot a ga ra. 

Yɛsu a sé darwêy bepiris 

14Yaga ano, tik na wot a vɔk na gap pyɛ́ de wot a sey tsak o na yɛ̄, yēmo de wot 

e ha a bemat e ra yɛ̄ wɛshɛrɛk. Yaga wot a vɔk darwêy bepiris de a dal na nerey, 
womo de a ga wɔ e nuyêl Dagwi, yɛ Yɛsu, Hwey Dagwi. 

15Wot a vɔk darwêy bepiris o womo de e kyɛm a wok nemwishish mot jeng de 

wot e radɛ hot ná gap e begwong detidetu. Yaga yɛ á kana sè sede wot, bá 
tɔgɔs hɛ e kagwɛ gwong, ko mwa ano, á ra renɛn wɛt. 

16Yaga ano, tik na wot a vɔk yey ting, na wot a vey bagat e nuyêl gwofwa 

negwɔm Dagwi, e kwɔn de e nɔngɔ̂s bemat nerat mɛ. E kwɔn a hane de a rɔda 

tosho reyɔm mot, ko a rɔda dura a wot nerat mɛ, na a sɛlɛ hot e jeng de wot 
e simo hɛ. 

BeIbrani 5 

1Bé kasa kawɛ darwêy bepiris yi e ji bemasi. Be tɛ̀ ɛ na a ra a Dagwi fwom e tô 

bemɛn, yaga na a bin nása nenɔrɔ detidetu tanga nenɔrɔ̂ yas de be yɛt vɔk na 
Dagwi yaga banɛn mɛn. 

2Sede remo de yɛ pyɛ mɛ a sé gbɛrɛk e begwong detidetu, ko e tɔk ra hywɛ na 

vemo de be ra pyɛ́ sana tɔ́k mɛn, de be to kyě buru arɔng. 

3Ko yaga yɛ a sé gbɛrɛk ano, a sé gbing-gbing na a nása nenɔrɔ̂ yas de be yɛt 

vɔk na Dagwi yaga banɛn mɛ arɔng, mwa na vê bemat. 

4Vit a mwat de e jāma a tó mɛ nerey na a sè darwêy bepiris. A sé yi na yíla 

Dagwi zɔng de be tɛ̀ mwat a sè darwêy bepiris mɛ tyɛng sede remo de à kana 
yila Aharon. 

5Á sè tyɛng ano arɔng na Kristi, de á jut a tó mɛ nerey na a sè darwêy 

bepiris wɛt. Ko Dagwi á kana yang ɛ, “Hwà sé Hwey hom, yunung ma ga tɛ́ me 
Da mō.” 

6Ko a to ye e kwɔn hak, “Hwà rɔda sè piris gbak-gbak yi e ji gwông rê nedanelɔ 

Mɛlkisɛdɛk.” 

7E jeng de Yɛsu á sangal e jey, á ra nerosol na newon mɛ na gbɔng sesin tanga 

nemwishil vɔk na Dagwi de á tɔk sey ɛ yi e reku. Ko Dagwi á wok ɛ, yaga Yɛsu 
á sap ɛ. 

8Mwa ano de á sè Hwey Dagwi, ko á masa gyêng há yi na reyɔm de á di. 

9Jeng de ba tɛ̀ ɛ a sila gyat, a tɛ́ ɛ womo de e tɔk sey mwa vemo de be gyeng 

há mɛ, na be sɛ̀ neken gbak-gbak. 

10Ko Dagwi a tɛ̀ ɛ a sè darwêy bepiris mɛ yi e gwông rê nedanelɔ Mɛlkisɛdɛk. 

Tabak e ra bása hak detu 

11Pyɛ́ ya sé pyak de wot e simo ha a yin yɛ̄ e ra há hemo, ko a sé gbang na be 

misang a yin yɛ̄, yaga yin e tɔk pyɛ́ dey wɛt. 

12Jeng a yemo de ya sé naka na yin a yâng sè bemât basa a behak. Ko mwa 

ano, yin e rɔɔ jāma mwat hwak a basa a yin pyɛ́ yê susu mo yê rehâ Dagwi. A 
yâng jam ka yin a sé re pyɛ́ tying, ko yin a sé rɔngɔl sɔ nevasal zɔng! 

13Kawɛ mwat de e simo a sɔ nevasal a rɔngɔl hwey sɛl e ngyen, ko a tɔ́k ɛ na 

gâs pyɛ́ de ya sé cik na yēmo de ya sé cik wɛt. 

14Ko pyɛ̂ re de ya sé tying ya sé yaga bemat de ba ga vey, vemo de ba ga masa 

a bato mɛn yi na râ pyɛ́ yane, na yɛn a tɔk gas pyɛ́ de ya sé ryat na yēmo de ya 
sé vyes. 

BeIbrani 6 

1Yaga ano, tik na wot a tik e bama reha pyɛ́ yê susu mo de wot a tānga masa 

e ra Kristi, na wot a re nuyel vɔk e bása hê bemat de ba ga vey naka e gwông 
raa. Wot e simo na wot a to basa bása hê mɛsɛng o wɛt wɔgɔ: Há e ra doyo yi 
e râ pyɛ́ de ye vɛ̀sɛ na reku na há e ra sêy tsak o na Dagwi; 

2há e ra begwông tɛ́sɛ batisma detidetu, na há e ra tɛ́sɛ vɔ e ra batô bemat; há 

e ra sensa bemat yi e reku tanga há e ra shɔt ye yɛnɛ mo. 

3Tik na wot a re nuyel! A sé e pyɛ ma yemo de wot a rɔda ra, ka sede Dagwi a 

simo. 

4Yi e rɛ̌ de vemo de bê doyo yi na Dagwi ba rɔda tɔk to vey, na yɛn a to doyo yi 

e banɛn mɛn arɛt? Yɛn á kana sè e ji negbêy Dagwi, yɛn á kana wok netâ nɔrɔ 
de he yi e lagwi, ko yɛn á kana sɛ̀ Gabik Jɛrɛ sede bemat-raa behak arɔng. 

5Yi e begwong sangal mɛn, yɛn á kana tɔk, rehâ Dagwi ra sé naka, ko yɛn á 

kana di reto rê jey de ye kyè vey. 

6Ko e bama mo, yɛn á doyo yi na Dagwi! Ba rɔda kyɛm na be to vey na yɛn ko 

tyɔng wɛt, na yɛn a doyo yi e banɛn mɛn, yaga yɛn a to sé kak Hwey Dagwi e ra 
cɔ́gɔt, ko yɛn a to sé tɛ̀ a yɛ rekyen e nuyel bemat. 

7Dagwi e tɛ̀sɛ nerat e ra vwel de he sɔ nshî rwak de ne sǎ e de rop e ra hɛ, ko 

he tɛ̀sɛ pyɛ́ de ya vɔk sɛlɛ yaga bemât hôw hɛ arɔng. 

8Ko ka sede serɔgɔ tanga jaal zɔng be tabas e vwel o, ko ha vɔk nerât pyɛ 

cak wɛt. Dagwi a vey bagât dùsa hɛ, ko e yɛnɛ mo ba rɔda rangas hɛ na kya. 

9A besâ yey hom, mwa ano de wot a ka ha ano, ko wot a tɔk tsɛng-tsɛng e ra 

yin wɔgɔ, yin e raa pyɛ́ de ya dal na nerat, yēmo de ye dura a yin gwông sêy 
neken min. 

10Dagwi a sé mwat de e tik nà gas badu e tē wɛt. A rɔda ye bam à fwom de yin 

a ga ra wɛt. Yin a sɛlɛ besa min bemat-raa, ko yin a sé rɔngɔl re nuyel na sɛlɛ 
mɛn a remo. Yi ano, yin e dura tɛ̂ yey min vɔk na yɛ. 

11Pyɛ de wot a vɔk cwey yɛ ya sé wɔgɔ: Kawɛ e ji min a re nuyel na ye ngyɛ́k 

e ji pyɛ́ yemo pere vɔk e yɛnɛ mo, yaga na yin a sey kayɛ pyɛ de yin a sɛt yey 
min e ra yɛ. 

12Wot e simo yin a sè beriri wɛt. Ko masa hin vemo de be sey tsak o, na be to 

niri. Ano kwong, yɛn a rɔda sey pyɛ́ de Dagwi a ga sira a yɛn e ra yɛ̄. 

Pyɛ de Dagwi a sira e ra yɛ 

13Jeng de Dagwi à kana sira a Abraham wɔgɔ, a rɔda nɔng ɛ pyɛ cak, à sira na 

reza mɛ pyɛ mɛ. À ra ano, yaga vit a mwat hwak de a dal ɛ de a rɔda sira hɛ na 
yɛ. 

14À ye, “Mwin, ma rɔda tɛ̀ nerat e ra hwo, ko ma rɔda to nɔng o yére pyak.” 

15Abraham à niri, ko yaga ano, à sey pyɛ́ de Dagwi à kana ha a yɛ e ra yɛ̄ mo. 

16Jeng de bemat be sira e ra pyɛ cak, ko be vo rezâ mwat hwak de a dal ɛn na 

nerey. Sira hane mo he dura, pyɛ de ba ga kana ha ya sé tyɛng, ko he dul tô 
cuna e ra pyɛ mo. 

17Dagwi à simo na a dura wɛshɛrɛk a yɛn vemo de ba rɔda sey pyɛ́ mo wɔgɔ, a 

rɔda sege pyɛ de a ga kana yong ɛ̀ ko tyɔng wɛt. Yaga ano, à gwɛ̌ há mɛ e ra 
pyɛ́ de a rɔda nɔ̂ng bemat na sira mɛ. 

18Dagwi a ra fwom na pyɛ́ bya yemo de be tɔk sege yɛ̄ wɛt, ko e tɔk vɛ́ bɔs e ra 

yɛ̄ arɔng wɛt. Yaga ano, wot vemo de wot a ga sɛ̀ kwɔ̂n lɛrɛ mot na Dagwi, wot 
a vɔk yey ting, na wot a kaba gak pyɛ́ de wot e sɛt yey mot e ra yɛ̄ na wot a sɛ̀ 
yɛ̄, yēmo de Dagwi a ga tɛ̀ e nuyel mot. 

19Pyɛ́ mo de wot e sɛt yey e ra yɛ̄ ya vɔk neken mot gak, yaga na wot a tumal 

ting. Pyɛ́ ma yemo de ye tɛ̀, wot e kwey gworugû bâng rwi duk de be gas mɛ̀ 
Gbɔng Duk Re Fongol wo lagwi tanga kwɔ̂n sangâl Dagwi hê jɛrɛ de ha sé 
e ji mo. 

20Yɛsu a ga tānga wɔ e kwɔn hane mo e to mot, yaga a ga tɛ́ ɛ darwêy bepiris 

gbak-gbak yi e ji gwông rê nedanelɔ Mɛlkisɛdɛk. 

BeIbrani 7 
Mɛlkisɛdɛk, piris 

1Yɛ Mɛlkisɛdɛk à sè gbɔng gwɔ̀m Salem, ko à to sè piris Dagwi De A Dal Na 

Reto Mwa. Jeng de Abraham à sè toyo yi e de como de à re begbɔng begwɔ̀m 
benaas, Mɛlkisɛdɛk à wɔ̀ man na yɛ, ko à tɛ̀ nerat e ra yɛ. 

2Ko Abraham à nɔng ɛ pyɔlɔ̂ pyɛ jining e ji pyɛ́ kuru yi e kayɛ pyɛ de à sey ɛ̀. 

Cap rezâ Mɛlkisɛdɛk o yɛ à, “Gbɔng gwɔ̀m de a sé cik e bayîs Dagwi.” Ko sede 
remo de à sè gbɔng gwɔ̀m Salem, cap reza mɛ mo ya to sé wɔgɔ, “Gbɔng gwɔ̀m 
de e tɛ̀sɛ bemat be sangal tyang na bemɛn.” 

3Ba sɛ̀ há hak e ra da kɛ neng Mɛlkisɛdɛk o wɛt, ko ba tɔk pyɛ cak e ra yere 

mɛ wɛt; ba sɛ̀ pyɛ cak e ra jeng tɔ́ mɛ kɛ e ra reku mɛ arɔng wɛt. Yɛ a sé sede 
Hwey Dagwi; yɛ e nàra piris nesheneshey. 

4Di in yere nerey de Mɛlkisɛdɛk à vɔk: Gbɔng yere mot Abraham à nɔng ɛ pyɔlɔ̂ 

pyɛ jining e ji pyɛ́ kuru de à sey ɛ̀ e de como! 

5E ji Badu Mose, ba nɔ̂ng mwa yere Levi yemo de ya sé bepiris nu, yɛn a tula 

pyɔlɔ̂ pyɛ jining e ji pyɛ́ kuru yi e pyɛ̂ mwa yê BeIsrayɛl. Hemo ha dura, yɛn a 
seres pyɛ́ mo yi na begwa mɛn a wane, mwa ano de begwa mɛn o ba sé yere 
Abraham arɔng. 

6Ko Mɛlkisɛdɛk à sè yi e yere Levi wɛt, ko mwa ano, à sey pyɔlɔ̂ pyɛ jining e ji 

pyɛ́ kuru yi na Abraham. À tɛ̀ nerat e ra yɛ arɔng, yɛ de Dagwi à kana sira a yɛ 
zang pyak e ra pyɛ́ de a rɔda nɔng ɛ. 

7Wot a tɔk tsɛng-tsɛng, mwat de e tɛ̀ nerat e ra mwat hwak a dal womo de e tɛ̀ 

a yɛ nerat o na nerey. 

8E rà rehâ bepiris à — a sé e bemat de ba rɔda kushu de be seres pyɔlɔ̂ pyɛ 

jining e ji pyɛ́ kuru mo. Ko e rà rehâ Mɛlkisɛdɛk à — a sé e mwat de a rɔngɔl na 
neken de à sey pyɔlɔ mo, sede remo de bà ga jɛk e Bwok-basa Dagwi. 

9Ko jeng de Abraham à tala pyɔlɔ̂ jining e ji pyɛ́ kuru mo, à sè sede Levi à tala 

yɛ̄ arɔng, mwa ano de a sé e yére mɛ de ye seres pyɔlɔ mo yi na bemat a remo. 

10Wot e tɔk ha ano, yaga jeng de Mɛlkisɛdɛk à wɔ̀ man na Abraham, bà kana tɔ 

Levi e ngyen wɛt, ko à sè e ji yere Abraham. 

11A sé yi na bása de he dura, a sé e belɔ Levi zɔng de ba rɔda ra fwom bepiris, 

de Dagwi a nɔ̂ng BeIsrayɛl Badu mɛ. Ka sede fwom mɛn o gwa sila pyɛ de 
Dagwi a simo, ka bá yâng to simo na be tɛ̀ yerê piris o hwak wɛt, womo de a 
rɔda re nedanelɔ Mɛlkisɛdɛk, yaga yerê vemo de be re nedanelɔ Aharon bá 
yâng vey zɔng. 

12Ko ka sede be sege yere de ye ra fwom bepiris, a rɔda sè gbing-gbing na be 

sege badu mo arɔng. 

13Darwey mot de ba sé ha há hemo e ra yɛ á sè yi e yere dyuk o. Ko vit a mwat 

hwak e yere yane mo de a ga sang ra fwôm piris e kwɔn de be rangas ɛ̀ yas 
vɔk na Dagwi. 

14Ba tɔk tsɛng-tsɛng, bá tɔ Darwey mot o e yere Yuda. Ko jeng de Mose à sè 

ha e ra bepiris, à ha pyɛ cak e ra yere yane mo wɛt. 

Piris hwak sede Mɛlkisɛdɛk 

15Ha de ha tɛ̀ pyɛ́ mo mwa ya gwɛ tɛ́ ɛ wɛshɛrɛk a hemo ngan: Piris hwak duk o 

a ga nusu womo de a sé sede Mɛlkisɛdɛk. 

16Ba tɛ̀ ɛ, á sè piris yi na badu kɛ negwɔn bemasi wɛt, ko á sè yi na retô neken 

yere nemo de be tɔk wey na nɛ wɛt. 

17Yaga bà jɛk e Bwok-basa Dagwi wɔgɔ, “Hwà rɔda sè piris nesheneshey yi 

e gwông rê nedanelɔ Mɛlkisɛdɛk.” 

18Dagwi a ga hàla redu reroso mo, yaga ra radɛ, ko ra vɔk sɛlɛ wɛt. 

19Yaga Badu Mose bà tɔk tɛ̀ bemat be sila gyat wɛt. Ko a remo, Dagwi a vey na 

pyɛ cak de ya dal ye raane, ko wot e sɛt yey mot e ra yɛ, yaga na wot a bin vey 
bagat na Dagwi. 

20Sirâ Dagwi ha to sɛ́ arɔng. Ko ba sira ano wɛt e jeng de ba tɛ̀ belɔ Levi be sè 

bepiris. 

21Ko Yɛsu a tɛ́ ɛ piris yi na sira jeng de Dagwi a yang ɛ, “Darwey a ga sira, ko a 

rɔda to sege yey mɛ wɛt; a ye, ‘Hwà rɔda sè piris nesheneshey.’ ” 

22A sé yi na sira mo de Yɛsu a tɛ́ ɛ mwat de a tumal sede wo nuha e ra pyɛ mo 

ngan: Dagwi a wuna hɛ́ tanga wot na sira, ko wuna-na-sira mo ha dal na nerat. 

23Ko pyɛ cak ya to sé detu gbak, ya sé wɔgɔ: Bepiris ve raane mo bà sè pyak 

yaga yɛn a kushu, ko yi ano, yɛn à tɔk re nuyel na fwom mɛn o wɛt. 

24Ko Yɛsu a sé kwen gbak-gbak; yaga ano, vit a mwat hwak duk o de a rɔda jut 

fwom mɛ gwô piris o. 

25Yaga ano, e tɔk sey mwa vemo de be vey na Dagwi yi na yɛ a remo tanga 

kayɛ jeng, yaga a sé kwen nesheneshey na a bin ra won na Dagwi yaga yɛn. 

26A sé e Yɛsu de a sé darwêy bepiris de a jam na pyɛ de wot e simo. Yɛ a sé 

jɛrɛ, ko a vɔk renɛn kɛ pyɛ cak vyes e ji mɛ wɛt; Dagwi a ga tik ɛ jɛrɛ yi na bemât 
banɛn, ko a jut ɛ e rak o e ra tɛ̂t belagwi. 

27Yɛ a sé sede bedarwêy bepiris behak wɛt. Bé ka jāma a yɛ wɛt na a nása 

nenɔrɔ̂ yas de be yɛt vɔk na Dagwi kahɛ tuk yaga banɛn mɛ pyɛ mɛ e ngyen 
tanga yaga banɛ̂n bwang bemat arɔng. Yɛ á nára nɔrɔ̂ yas de be yɛt vɔk na 
Dagwi zang hining zɔng ko he pere vey yaga mwa jeng. Á ra ano e jeng de á 
nára nɔrɔ̂ tó mɛ. 

28A sé yi e gwông Badu Mose de be tɛ̀ bemat de ba sé gbɛrɛk e begwong 

detidetu be sè bedarwêy bepiris. Ko jeng de Dagwi à ra sira de ha jut kwɔ̂n 
Badu vane mo, à tɛ̀ Hwey mɛ de ba ga tɛ̀ he sila gyat gbak-gbak, na he sè 
darwêy bepiris mɛ. 

BeIbrani 8 
Yɛsu, yɛ à darwêy bepiris mwòt 

1Tô pyɛ de wot a sé ha e ra hɛ ha sé ngan: Wot a vɔk yerê darwêy bepiris 

wane mo, ko e sangal e lagwi e vwɔ yegê gwofwa negwɔm Dagwi De A Vɔk 
Reto Mwa de a dal na nerey. 

2Yɛ e ra fwôm darwêy bepiris e kwɔ̂n jɛrɛ wɔgɔ, e buk gwô tsak o gwomo de 

Darwey pyɛ mɛ à yong ko e mwasi wɛt. 

3Be tɛ̀ kawɛ darwêy bepiris na a nása nenɔrɔ detidetu tanga nenɔrɔ̂ yas de be 

yɛt vɔk na Dagwi. Yaga ano, a sé gbing-gbing na darwêy bepiris o mwot a vɔk 
pyɛ cak na a bin nára yɛ arɔng. 

4Ka a sé e jey, ka a yâng sè piris wɛt, yaga bepiris o ba sɛ́ vemo de be nása 

nenɔrɔ tyɛng na pyɛ de be simo e ji Badu BeYuda. 

5Yɛn e ra fwom mɛn e Kwɔ̂n Jɛrɛ de ha sé sede rezina zɔng rê hemo de ha sé 

e lagwi. A sé tyɛng na pyɛ de yà té na Mose. Jeng de à sè kyè wɔ̀ lɔk bûk Dagwi, 
Dagwi o à yang ɛ, “Tē naka, na hwo yong kayɛ pyɛ tyɛng na yerê lɔ́k de bá dura 
a hwo e ra raku mo.” 

6Ko wot a di, ba ga nɔ̂ng Yɛsu fwôm piris de gwa dal mwɛ́n na nerey. Ano arɔng, 

Yɛsu a wuna Dagwi tanga bemat na sira, ko wuna-na-sira mo ha dal roso mo 

na nerey. Hemo ha sé ano, yaga pyɛ́ de Dagwi à kana sira e ra yɛ̄ ya dal na 
nerey, ko e yɛ̄ de ya sé retîs wuna-na-sira hane mo. 

7Ka wuna-na-sira hê mɛsɛng o hà kana vɔk buru hak e ji hɛ wɛt, ka bà yâng to 

simo be ra wuna-na-sira hê neba wɛt. 

8Ko Dagwi à di buru hak e ji bemat mɛ, ko à ye, “E me Darwey de me tē: Jeng 

ya sé kyè vey de ma rɔda wuna me na sira e gwong pwas tanga BeIsrayɛl na 
yerê Yuda. 

9Ha rɔda sè sede wuna-na-sira de mà kana ra na bedabeda mɛn wɛt e tuk de 

ma jut ɛn na vwɔ, na me kyè na yɛn yi e sevwêl Misra. Yɛn à gyeng wuna-na-
sira mo de mà ra na yɛn wɛt, yaga ano, mà tɛ̀ tong e ra yɛn wɛt. E me Darwey 
de me ha ano. 

10Di, ma rɔda wuna me tanga BeIsrayɛl na sira hemo e jeng de ye kyè vey. 

E me Darwey de me tē: Ma rɔda tɛ̀ badu hom e báre mɛn, ko ma rɔda jɛk vɛ 
e ra neyey mɛn arɔng. Ma rɔda sè Dagwi mɛn, ko yɛn a rɔda sè bemat hom. 

11Vit a hwak e ji mɛn de a rɔda basa a mwat vwara mɛ, kɛ a yâng gwa mɛ, 

‘Masa, na hwo tɔk Dagwi.’ Yaga mwa hɛn yɛn a rɔda tɔk me, yi e womo de a 
dal na nesɛl vɔk e womo de a dal na nerey. 

12Ma rɔda hàla a yɛn neves mɛn, ko ma rɔda to bare na banɛn mɛn ko 

tyɔng wɛt.” 

13Jeng de Dagwi a ha e ra wuna-na-sira hê gwong pwas, a tɛ̀ hê mɛsɛng o ha 

ga tɛ́ ɛ roso mo. Kayɛ pyɛ de ya ga kwop, ko ya ga tɛ́ ɛ ryoso, ya vey bagât vuru 
hɛ. 

BeIbrani 9 
Rê fongol e jey na e lagwi 

1Jeng ye mɛsɛng o de Dagwi à wuna hɛ na sira tanga bemat, wuna-na-sira 

hane mo hà vɔk badu e ra gwông rê fongol, ko hà to vɔk kwɔn de mwasi à yong 
yaga rê fongol o arɔng. 

2Bà lɔk bǔk ba, ko bà tâng gwô mɛsɛng o, à Duk Jɛrɛ. Bà tɛ̀ pyɛ tikîs kywa-kya 

e ji mo tanga tebut de bà tik ɛ̀ kpam-tuk de be nɔng nɔrɔ̂ wɛ vɔk na Dagwi. 

3Ko e bamâ gworugû bâng rwi duk gwô neba bà lɔk ɛ̀ buk de bà yila gwɛ, à Duk 

Jɛrɛ Wo Jɛrɛ. 

4E ji mo, bà tik gàgbang rangâs pyɛ nesang hyɔɔlɔl de bà yong na dyam 

shinang. Bà to tik Kundung Wuna-na-Sirâ Dagwi tanga bemat, gwomo de bà 
bang gwɛ mwa na dyam shinang arɔng. E ji kundung o, bà tik ɛ̀ gacɔ̂ng dyam 
shinang de bà tɛ̀ mana e ji wɛ. Ko gwogwele Aharon de gwà kana túruk berang 
gwà sè e hwomo, mwa na beta beba de bà yong vɛ naka, vemo de bà jɛk ɛ̀ 
badu e ra vɛ. 

5Ko pyɛ́ de yà sè sede bekɛrup kɛ betom-lagwi, de yà dura sangal Dagwi na 

bemat mɛ, yà sè e ra tɛ̂t kundung o. Yà shara bafabâk yɛ̄ e ra kwɔn de Dagwi 
à halsa a bemat banɛn mɛn. Ko jeng ya sɛ́ na be misang pyɛ́ yemo mo yɛɛlɛl a 
remo wɛt. 

6Bama de bá kana ngyɛrɛ pyɛ́ mo ano, ko bepiris be kyese e buk o gwô 

mɛsɛng o kahɛ tuk na be ragas tom mɛn. 

7Ko a sé e darwêy bepiris zɔng de e kyese e buk o gwô neba, ko e ragas ano 

zang hining zɔng e shey. E jeng o, e vɔk ɛ̀ nemi de e nára a Dagwi yaga banɛn 
mɛ pyɛ mɛ tanga vê bemat de ba ga ra sana tɔk, yɛn a sé ra banɛn. 

8Yi ano, Gabik Jɛrɛ he dura a wot wɛshɛrɛk pyɛ yemo ngan: E jeng de buk gwô 

mɛsɛng o gwa rɔngɔl, gwong gwa sɛ́ wɛt de bemat be yel e Duk Jɛrɛ Wo Jɛrɛ. 

9Hemo ha sé gwɔrɔ-há de he dura pyɛ́ de ya té e jeng yemo. He dura, nenɔrɔ 

detidetu tanga nenɔrɔ̂ yas de be yɛt vɔk na Dagwi ne tɔk tɛ̀ yêy mwat de e re a 
Dagwi fongol ye sè gyat wɛt. 

10Nenɔrɔ mo na sé e ra pyɛ̂ re, na pyɛ̂ sɔ, tanga begwong kus detidetu de be ra 

na be bin sè haalal. Pyɛ́ yemo mwa ya sé e ra pyɛ̂ rebek zɔng, ko be ka ra fwom 
na yɛ̄ sɛ̌ jeng de Dagwi a rɔda tɛ̀ pyɛ̂ mwa e gwong pwas. 

11Ko Kristi a ga kana vey sede darwêy bepiris wo pyɛ́ ryat de yá kana sè 

e ngamo gyam. Buk gwomo de e ra fwom e gwɛ gwa dal gwô jey na nerey, ko 
gwa sé gyat gwa dal gwane mo arɔng. Gwa sé buk de mwasi a yong na vwɔ 
mɛ wɛt; yaga ano, gwa sé pyɛ cak e ji pyɛ́ de be yong e jey yemo wɛt. 

12Jeng de Kristi á yel e Duk Jɛrɛ Wo Jɛrɛ, á yel zang hining zɔng ko he pere vey 

yaga mwa jeng. Á sè e nemî vyēl shi na ne nèy ngyī wɛt de a nára sede nɔrɔ 
yas de be yɛt vɔk na Dagwi, ko á sè e nemi mɛ pyɛ mɛ. Yi na nɛ a vibis hot yi 
e banɛn mot neshey gbak-gbak. 

13Be zagat bemat de ba sé ligis e ra negwɔn rê fongol ne BeYuda na nemî vyēl 

shi, na ne bemus, tanga bèlilî shep ngyi. Zágat o he tɛ̀sɛ hɛn haalal, yaga he 
kus ɛn yi e neligis nane mo. 

14Sede remo de nemî ngyāma mo na tɔk tɛ̀ bemat haalal, ko nemî Kristi ne ra 

pyɛ́ de ya dal yane mo sizɔng. Yi na retô Gabik de ha vɔk yɛnɛ wɛt, yɛ Kristi á 
nára tó mɛ sede nɔrɔ̂ yas de be yɛt vɔk na Dagwi hemo de ha sé gyat. Ko nemi 
mɛ arɔng na rɔda kus neyey mot jɛrɛ yi e ragâs pyɛ́ de ye vɛ̀sɛ na reku, yaga 
na wot a bin ra a Dagwi wo neken fwom. 

15Pyɛ ma yemo de ya tɛ̀, a sé e Kristi de a wuna Dagwi tanga bemat na sira 

e gwong pwas. A ra ano, yaga na mwa vemo de Dagwi a ga yila hɛn yɛn a bin 
sey nerat de na vɔk yɛnɛ wɛt, nemo de Dagwi a ga kana sira, a rɔda nɔng ɛn. 
Be tɔk ra ano, yaga Kristi a ga ku, ko reku mɛ mo re vibis bemat yi e pyɛ́ de ya 
sé vyes, yēmo de yɛn a ragas e jeng de ba ga wuna hɛn na sira e gwong gwô 
mɛsɛng o. 



1990 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

16E rà rehâ gâs pyɛ́ de mwat e tik à — a sé gbing-gbing na be dura tsɛng-tsɛng, 

mwat o a ga ku e ngyen na be de hwo gâs yɛ̄. 

17Rehâ gâs pyɛ́ ra sé pyɛ cak wɛt e jeng de mwat de a ha há mo a rɔngɔl kwen; 

be ra fwom na há mɛ mo e jeng de a ga kana ku zɔng. 

18Pyɛ ma yemo de ya tɛ̀, ba hwo ra fwom na wuna-na-sira hê mɛsɛng o wɛt, sɛ̌ 

ba shushu nemi e ngyen. 

19E susu mo, Mose à tānga ha a bemât mwa reha e ra karɛ redu de bà jɛk 

e Bwok-basa Badu. E bama mo, à hanta kelang hísɔ̀p, ko à wuna kɛ na wuulu 
swinang zoyong; à tɛ̀ yɛ̄ e ji nemî bemus tanga ne vyēl shi de à wuna nɛ na 
nshi, ko à zagat mɛ̀ Bwok-basa Badu tanga mwa bemat o. 

20Ko à ye, “Nemi ma nemo de ne man wuna-na-sira de Dagwi a nɔng in nu, na 

yin a gyeng hɛ.” 

21E gwong gwomo arɔng, Mose à zagat nemi e ra buk o tanga e ra mwa pyɛ́ de 

bà ra fwom na yɛ̄ e jeng rê fongol. 

22Ko e ji hâ mwin, bwang o tyɔng na be kus kayɛ pyɛ jɛrɛ na nemi, sede remo 

de bà jɛk e Bwok-basa Badu. Vit a gwong de be hàla banɛn, sɛ̌ ba tānga shushu 
nemi e ngyen. 

Kristi a nɔng tó mɛ yaga banɛn mot 

23À kana sè gbing-gbing na be tɛ̀ pyɛ́ de ya sé sede rezinâ pyɛ́ yê lagwi jɛrɛ 

e gwông shushû nemi mo. Ko e rà pyɛ́ mo yê lagwi à — a sé gbing-gbing na be 
nára nɔrɔ̂ yas de be yɛt vɔk na Dagwi yerê hemo de ha dal na nerat, na be tɛ̀ 
yɛ̄ jɛrɛ. 

24Yaga Kristi á yel e yerê buk de mwasi a yong na vɔ mɛ wɛt, gwomo de gwa 

sé sede rezinâ buk gwô mwin o zɔng. Ko á wɔ̀ yel e lagwi pyɛ wɛ, yaga na a sè 
e nuyêl Dagwi e to mot a remo. 

25Kahɛ shey, darwêy bepiris wo BeYuda e kyese na nemî yas e Duk Jɛrɛ Wo 

Jɛrɛ. Ko Kristi a wɔ̀ yel na a nása tó mɛ zang pyak wɛt. 

26Ka ano, ka a yâng sangal e de sɔ̂ reyɔm zang pyak yimo de bà yong jey. Ko 

e ji hâ mwin, a ga dura tó mɛ zang hining zɔng ko he pere vey yaga mwa jeng. 
A vey a remo, e jeng de kayɛ pyɛ ye kyè wɔ̀ tala hɛ; ko a ra ano, yaga na a jut 
banɛn yi na nára tó mɛ sede nɔrɔ̂ yas de be yɛt vɔk na Dagwi. 

27Bà kana yong ɛ̀ gyam na kawɛ mwat a ku zang hining, ko e bama mo, Dagwi 

a rɔda ra a yɛ shɔt. 

28Ano arɔng, Kristi a nára tó mɛ sede nɔrɔ̂ yas de be yɛt vɔk na Dagwi zang 

hining, na a jut banɛ̂n bemat pyak. Ko a rɔda to ba dura tó mɛ hê neba; e jeng o, 
a rɔda vey, na a to ra hwâl banɛn wɛt, ko yaga na a sey vemo de ba sé gyeng 
ɛ. 

BeIbrani 10 

1Ko di, Badu BeYuda ba sé sede rezina zɔng rê pyɛ́ ryat de ya sé kyè vey, ko 

ba sé tyɛng na pyɛ́ de ya sé yê mwin o wɛt. Kahɛ shey be dopse nása nenɔrɔ̂ 
yas de be yɛt vɔk na Dagwi yerê nining o. Ko Badu mo ba tɔk tɛ̀ bemat de be 
vɛ̀sɛ na Dagwi be sila gyat e bayis mɛ yi na yerê nenɔrɔ nemo mo wɛt. 

2Ka be tɔk ra ano, ka ba yâng tik nása nenɔrɔ̂ yas de be yɛt vɔk na Dagwi. Yaga 

bemat de be re a Dagwi fongol ba yâng tɛ́ ɛn jɛrɛ mwin yi e banɛn mɛn, ko ba 
yâng to bɛrɛng bato mɛn, ba ga gang ɛn na shɔt banɛn wɛt. 

3Ko a sé ngan: Nenɔrɔ̂ yas de be yɛt vɔk na Dagwi ne tɛ̀ bemat be to bare na 

banɛn mɛn kahɛ shey, 

4yaga nemî bemus na ne vyēl shi ne tɔk kus bemat yi e banɛn ko tyɔng wɛt. 

5Yaga ano, jeng de Kristi á vey bagât vey e jey, á yâng Dagwi, “Hwó simo 

nenɔrɔ̂ yas de be yɛt vɔk na Dagwi kɛ nenɔrɔ detidetu wɛt, ko hwá yong a me 
rebek. 

6Hwà vɔk yey pyɛng wɛt na bemat de be rangas yas burang e ra gàgbang 

rangâs pyɛ́, kɛ na vemo de be nása nenɔrɔ̂ yas de be yɛt, yaga na ne hashe 
banɛn arɔng. 

7Ko ma ye, ‘À Dagwi, me a womo, na me ra pyɛ de hwó simo, tyɛng sede remo 

de bà jɛk e ra me e Bwok-basa Badu.’ ” 

8E mɛsɛng o, a ye: “Hwó simo nenɔrɔ̂ yas de be yɛt vɔk na Dagwi kɛ nenɔrɔ 

detidetu wɛt; hwà vɔk yey pyɛng wɛt na bemat de be rangas yas burang e ra 
gàgbang rangâs pyɛ́, kɛ na vemo de be nása nenɔrɔ̂ yas de be yɛt, yaga na ne 
hashe banɛn arɔng.” A ha ano, mwa ano de be nása nenɔrɔ mo tyɛng na pyɛ 
de bà jɛk e Badu mo. 

9Ko a to ye: “À Dagwi, me a womo, na me ra pyɛ de hwó simo.” Yi ano, Kristi a 

gang mwa nenɔrɔ̂ yas neroso de be yɛt vɔk na Dagwi, ko a tɛ̀ nɔrɔ̂ neken mɛ 
e tô nɛ. 

10Yaga a ra pyɛ de Dagwi a simo na yɛ a ra, a nára rebek mɛ sede nɔrɔ̂ yas de 

be yɛt vɔk na Dagwi zang hining zɔng ko he pere vey yaga mwa jeng. Yi na pyɛ 
yane, ba ga tɛ̀ ot jɛrɛ yi e banɛn mwa. 

11Kawɛ piris wo BeYuda e ragas fwom mɛ kahɛ tuk, e nása nenɔrɔ̂ yas de be 

yɛt vɔk na Dagwi yerê nining o zang pyak, ko nenɔrɔ mo ne tɔk hashe banɛn ko 
tyɔng wɛt. 

12Ko Kristi á nára nɔrɔ̂ tó mɛ zang hining zɔng yaga banɛ̂n bemat, ko nɔrɔ mo 

he ra fwom gbak-gbak. E bama mo, á wɔ̀ sangal e vwɔ yegê Dagwi. 

13Ko e hwomo, a sé gyeng sɛ̌ jeng de Dagwi a re vê repugû Kristi mo, na a tɛ̀ 

ɛn e nɛ̂n bol mɛ sede pyɛ tikîs bol. 

14Ano kwong, yi na nɔrɔ̂ pyɛ de be yɛt vɔk na Dagwi hining zɔng, a ga tɛ̀ vemo 

de ba ga tɛ́ ɛn jɛrɛ yi e banɛn be sila gyat gbak-gbak. 

15Gabik Jɛrɛ arɔng he ha a wot wɛshɛrɛk wɔgɔ, pyɛ́ yemo ya sé tsak o. 

E mɛsɛng o, he tē: 

16“Di, ma rɔda wuna me tanga yɛn na sira hemo e jeng de ye kyè vey. E me 

Darwey de me tē: Ma rɔda jɛk Badu hom e neyey mɛn, ko ma rɔda tɛ̀ vɛ e báre 
mɛn arɔng.” 

17Ko he to tē: “Ma rɔda to bare na banɛn mɛn kɛ tomong ves mɛn ko tyɔng wɛt.” 

18Sede remo de Dagwi a ga hàla pyɛ́ vyes yane mo, ko be to simo be nára nɔrɔ̂ 

yas de be yɛt vɔk na Dagwi wɛt na he jut mɛ̀ banɛn. 

Tik na wot vey bagat na Dagwi 

19À begwa hom wot a vɔk gwong pyot, na wot a bin yel e Duk Jɛrɛ Wo Jɛrɛ, 

yaga Yɛsu á shushu nemi mɛ e jeng reku. 

20Yɛ a ga wunta a wot gwong pwas de wot e raa vɔk e neken, gwomo de gwa 

kwey gworugû bâng rwi duk vɔk e Duk Jɛrɛ Wo Jɛrɛ. Á ra ano yi e rebek mɛ pyɛ 
rɛ de ra sé e tô gworugu gwane mo. 

21Wot a vɔk gbɔng piris de a vɔk reto e ra bemât Dagwi. 

22Yaga ano, tik na wot a vey bagat na Dagwi na neyey de na vɔk bɔs wɛt, na 

wot a tɛ̀ gap mot mwa e ra yɛ. Wot e tɔk ra ano, yaga ba ga tɛ̀ neyey mot jɛrɛ 
na nemî Kristi yi na bare yey de he gang ot na shɔt, ko ba ga kus babek mot na 
nshi nerat. 

23Tik na wot a tɛ̀ neyey mot gak e ra pyɛ́ de wot e sɛt yey mot e ra yɛ̄, yēmo de 

wot e ha há wɛshɛrɛk e ra yɛ̄ arɔng. Wot rip ot wɛt, yaga yɛ de a ga sira hɛ e ra 
pyɛ́ yemo e sege há mɛ wɛt. 

24Ko tik na wot a jāma begwong de wot a rɔda sɛlɛ bemót, na wot a tɛ̀ yey na 

bemat, na wot a to ragas tomong rat arɔng. 

25Wot tik negwɔn manas na bemót wɛt, sede remo de behak be ragas. Ko tik 

na wot a gwɛ̌ gwɛsɛ a bemót gap, sede remo de yin a di, tuk de Darwey a rɔda 
vey ha sé kyè vey bagat. 

26Wot a sey tsak o, ko a remo, wot a tɔk wɛ. Yaga ano, ka sede wot e re nuyel 

na ragâs banɛn na simo mot, ko ba to vɔk nɔrɔ̂ yas de be yɛt vɔk na Dagwi hak 
de ha rɔda jut banɛn o wɛt. 

27Ko pyɛ de ya pɔl a wot ya sé ngan: Wot a gyeng na bengyip shɔt de ye kyè 

vey tanga kya de he ba re tyɔng wɛt, hemo de ha rɔda ba wey na vemo de be 
ra retek na Dagwi. 

28Be mɔrɔ kawɛ mwat de e kyɛ́ ɛ nà raà Badu Mose, e bama de ba gang ɛ na 

shɔt yi e nuha bemat beba kɛ betat, vit a wôk nemwishish mɛ. 

29Ka sede a sé ano, ko sɛ́ yê té na mwat de a byɛs Hwey Dagwi arɛt? Yɛ mwat 

de a jut sede yapyi zɔng nemi de Kristi a ga ra mɛ̀ fwom e de wuna-na-sira, 
nemo de na tɛ̀ ɛ a sè jɛrɛ yi e banɛn mɛ; yɛ de a dùsa Gabik hemo de he vey 
na nerat. Yerê tabak de ba rɔda tabak mɛ̀ mwat womo ha rɔda dal na nepep 
sizɔng! 

30Yaga wot a tɔk yɛ de a ye: “E me de ma rɔda toyo a yɛ na neves mɛ; ma rɔda 

tala hɛ arɔng.” Ko a to ye: “Darwey a rɔda ra a bemat mɛ shɔt.” 

31A sé pyɛ bengyip sizɔng na mwat a yel e shɔt Dagwi wo neken! 

32Bàre hin na pyɛ de yá té na yin e jeng de yá kwey. E bama de negbêy Dagwi 

ná hwo e ra yin, yin á di reyɔm na pyɛ́ pyak. Ko mwa ano, reyɔm o rá di wɛng 
e ra yin wɛt, yaga yin á tumal gak. 

33E jeng cak, bá dùsa hin e bayîs bemat, ko bá tak a yin reyɔm. E jeng o cak, 

yin á wuna hin na vemo de bá teshe na yɛn ano arɔng. 

34Yin á wok nemwishish reyɔm de bá tak a bemât ngyang, ko jeng de bá sey ɛ̀ 

pyɛ̂ vɔ min mwa, yin á niri na nevît pyɛ́ min o na yey pyɛng zɔng. Yin á ra ano, 
yaga yin á tɔk, yin a rɔngɔl vɔk pyɛ́ cak de ya dal pyɛ́ yane mo mwa na nerat, 
yēmo de ya rɔda nàra na yin gbak-gbak. 

35Yaga ano, yin ye waa a yey ting min wɛt, yaga Dagwi a rɔda nɔ̂ng vemo de 

ba vɔk yey ting pyɔlɔ pyak. 

36A sé naka na yin a niri, na yin a ra pyɛ de Dagwi e simo, yaga na yin a bin sey 

pyɛ de a ga sira a yin e ra yɛ. 

37Yaga bà jɛk e Bwok-basa Dagwi wɔgɔ, “Yɛ womo de e kyè vey a rɔda vey e ji 

jeng tyɔng, ko a rɔda rɛn ɛ wɛt. 

38Mwat de a sé cik e bayis hom a rɔda tɛ̀ gap mɛ e ra me, ko a rɔda vɔk neken. 

Ko ka sede a toyo na bama, yey hom ya rɔda pɛngɛ na yɛ wɛt.” 

39Ko wot, wot a sé yerê bemat de be to ɛn na bama na be wey wɛt. Wot a tɛ̀ 

gap mot e ra Dagwi, yaga na a sey neken mot. 

BeIbrani 11 
Tɛ̂ gap e ra Dagwi 

1Tɛ̂ gap e ra Dagwi ha sé ngan: Wot a tɔk tsɛng-tsɛng, wot a rɔda sɛ̀ pyɛ́ de wot 

e sɛt yey mot e ra yɛ̄, ko wot a to tɔk, pyɛ́ de wot e kyɛm wot a di na bayis 
mot wɛt ya sɛ́. 

2A sé yaga bemât raane bà tɛ̀ gap mɛn e ra Dagwi de Dagwi o à simo hɛn mɛ̀. 

3A sé yaga wot a tɛ̀ gap mot e ra Dagwi de wot a tɔk pyɛ yemo ngan: Dagwi à 

yong jey yemo na hâ nu mɛ wɔgɔ, bà yong pyɛ́ de wot e tɔk di a remo yi na pyɛ́ 
de bà tɔk di wɛt. 

4À sè yaga Hɛvɛl à tɛ̀ gap mɛ e ra Dagwi de à nára a yɛ nɔrɔ̂ yas de be yɛt de 

hà dal nɔrɔ hê Kayin. Ko à sè yi na tɛ̂ gap hane mo de Dagwi à jut ɛ sede mwat 
de a sé cik e bayis mɛ. Dagwi à dura ano jeng de à sey nenɔrɔ mɛ mo. Mwa 
ano de Hɛvɛl à ga ku, ko a sé yi na tɛ̂ gap mɛ mo de a sé rɔngɔl ha. 

5À sè yaga Enok à tɛ̀ gap mɛ e ra Dagwi de à ku wɛt, ko bà jut ɛ vɔk na Dagwi. 

Vit a mwat de à tɔk sɛ̀ ɛ, yaga Dagwi à jut ɛ. E Bwok-basa Dagwi bà jɛk e ra yɛ 
wɔgɔ, yɛ Enok à pɛngɛ a Dagwi yey gyam na be de jut ɛ mo. 

6Vit a mwat de e tɔk pɛngɛ a Dagwi yey, sɛ̌ a tɛ̀ gap mɛ e ra yɛ. A sé gbing-

gbing na kawɛ mwat de e vɛ̀sɛ na Dagwi a sey tsak o, Dagwi a sɛ́, ko e nɔ̂ng 
vemo de be jāma hɛ pyɔlɔ mɛn. 

7À sè yaga Nowa à tɛ̀ gap mɛ e ra Dagwi de à wok tabak mɛ e ra pyɛ́ de ya rɔda 

ba té e nuyel. Mwa ano de à tɔk di pyɛ́ mo wɛt, ko à raa hâ Dagwi. À lɔk gbɔng 
dwa-nshi, ko bà sey ɛ tanga belɔ mɛ e ji wɛ. Yi ano, à dura, negwɔn bemat jey 
na sé neves. Ko Dagwi a tɛ̀ ɛ a sè cik e bayis mɛ, yaga à tɛ̀ gap mɛ e ra yɛ. 

8À sè yaga Abraham à tɛ̀ gap mɛ e ra Dagwi de à raa há mɛ jeng de Dagwi o à 

yila hɛ. À nusu yi e sevwel mɛ vɔk e sevwel sehak de Dagwi à sira, a rɔda nɔng 
ɛ sɛ. À hàla sevwel mɛ mo sana tɔk kwɔn de e kyè vɔk ɛ̀. 

9Ko yi na tɛ̂ gap mɛ mo à sangal sede kwɛnɛt e sevwel de Dagwi à ga sira a yɛ 

e ra sɛ. À sangal e buk, tyɛng sede remo de Yishak na Yakɔp bà ra, vemo de 
Dagwi à sira a yɛn e ra pyɛ jining o arɔng. 

10Yaga Abraham à sè gyeng repomo de Dagwi à yong rɛ, remo de à to lɔk rɛ 

e ra retis de ra sé gbarak naka. 

11À sè yaga Abraham à tɛ̀ gap mɛ e ra Dagwi de à tɔk tɛ́ ɛ dâ hwey, mwa ano 

de jeng mɛ ya ga kana kwey yi na sekwopa, ko hwā mɛ Sara arɔng à sè sang-
gwon. À tó yey wɛt wɔgɔ, Dagwi a rɔda sila pyɛ de à ga sira a yɛ e ra yɛ. 

12Mwa ano de Abraham à sè sede revin o zɔng, ko yi na yɛ gwining o ba sɛ̀ 

yére bemat pyak. Nepyak yɛ̄ nà sè sede nepyak netangacɛn e lagwi, nà to sè 
sede bazɛk e rekwogôm gworep de vit a mwat de e tɔk basa vɛ. 

13Mwa bemat vane mo bà tɛ̀ gap mɛn e ra Dagwi pere vɔk e reku mɛn. Yɛn à 

sey pyɛ́ de Dagwi à sira a yɛn e ra yɛ̄ wɛt, yɛn à di yɛ̄ yikyik zɔng, ko yɛn à vɔk 
yey pyɛng na yɛ̄. Yɛn à ha wɛshɛrɛk, yɛn à sè bekɛnɛt de vit a hɛn na kwɔ̂n 
sangal e jey. 

14Bemat de be ha pyɛ́ yere yemo ano be dura wɛshɛrɛk, yɛn a sé jāma vwel de 

ha sé mɛn. 

15Yɛn à to bare na vwel de yɛn à hàla hɛ wɛt. Ka sede yɛn à bare na hɛ, ka yɛn 

à yâng sɛ̀ gwong na be to ɛn vɔk e hwomo. 

16Ko yɛn à vɔk cwey jāma vwel de ha dal na nerat, hɛ à vwel lagwi. Yaga ano, 

Dagwi à vo rekyen na yɛn a yila hɛ, à Dagwi mɛn wɛt, yaga a yong repomo yaga 
yɛn. 

17À sè yaga Abraham à tɛ̀ gap mɛ e ra Dagwi de à nára hwey mɛ Yishak sede 

nɔrɔ̂ yas de be yɛt e jeng de Dagwi o à mara hɛ. Abraham à yong ɛ na a nára 
hwey mɛ, de ba tɔ hɛ nju hɛ zɔng, sede nɔrɔ̂ yas de be yɛt vɔk na Dagwi. À ra 
ano, mwa ano de Dagwi à kana sira a yɛ wɔgɔ, 

18“A sé yi na Yishak de hwà rɔda sɛ̀ yére mō.” 

19Abraham à tó yey mɛ wɛt wɔgɔ, Dagwi a vɔk reto na a sene mwat yi e reku. 

Ko ka sede wot a ha na gwɔrɔ-há — Abraham à to sey hwey mɛ Yishak yi e reku 
a wane. 

20À sè yaga Yishak à tɛ̀ gap mɛ e ra Dagwi de à tɛ̀ nerat e ra Yakɔp na Esau. À 

ha e ra pyɛ́ ryat de yɛn a rɔda sɛ̀ e ngamo nuyel. 

21À sè yaga Yakɔp à tɛ̀ gap mɛ e ra Dagwi de à tɛ̀ nerat e ra kahɛ hwey wen hê 

Yɔsɛf gyam na a ku. E jeng o, à ye yɛndɛng e ra tɛ̂t gwele mɛ, ko à re a Dagwi 
fongol. 

22À sè yaga Yɔsɛf à tɛ̀ gap mɛ e ra Dagwi de à ha rehâ núsu BeIsrayɛl yi 

e sevwel Misra. À ha ano jeng de à sè kyè wɔ̀ ku, ko à to ha a yɛn pyɛ de yɛn 
a rɔda ba ra na rebek mɛ arɔng. 

23À sè yaga belɔ Mose bà tɛ̀ gap mɛn e ra Dagwi de bà lɛrɛ hɛ pɛl tat bama de 

bà tɔ ɛ. Yɛn à di, à sè hwey de hà sè rat e bɛrɛng, ko yaga ano, yɛn à vɔk 
bengyip wɛt na be gyili redu gbɔng gwɔ̀m. 

24À sè yaga Mose à tɛ̀ gap mɛ e ra Dagwi de à kyɛ́ ɛ ná be to tang ɛ, à hwêy 

hwông Gbɔng Gwɔ̀m Farawo mo jeng de a ga vey mwat. 

25À dal na simo a di reyɔm tanga bemât Dagwi, de a wok netâ banɛn yaga jeng 

tyɔng. 

26À di e yey mɛ, ka sede yɛ a sé pyɛ sedusa yaga rezâ Kristi, hemo ha dal a yɛ 

pyɛ̂ nedanerey mwa yê sevwel Misra. À di ano, yaga à tɛ̀ bayis mɛ e ra pyɔlɔ 
de a rɔda ba sɛ̀ e nuyel. 

27À sè yaga Mose à tɛ̀ gap mɛ e ra Dagwi de à hàla sevwêl Misra, ko à wok 

bengyip shôm gbɔng gwɔ̀m o wɛt. À sè a yɛ sede à di Dagwi de bemasi be tɔk 
di wɛt, ko yaga ano, à tumal ting. 

28À sè yaga à tɛ̀ gap mɛ e ra Dagwi de à tɛ̀ bemat be ra Nzem Gyilsit Nelɔ 

BeIsrayɛl. À nɔ̂ng bemat nu na be mɔmɔ nemi e ra ri duk, yaga na tom-lagwi 
de a vey na reku à tɔk mɔrɔ nèy negel bewen ne BeIsrayɛl wɛt. 

29À sè yaga BeIsrayɛl bà tɛ̀ gap mɛn e ra Dagwi de bà tɔk ye dɔ à Gbɔng Rep 

Swinang, sede be kyè e ra vwel de ha hworok. Ko jeng de BeMisra bà simo na 
be kwey ɛ̀ arɔng, nshi mo nà pere vos ɛn mwa hywiri. 

30À sè yaga BeIsrayɛl bà tɛ̀ gap mɛn e ra Dagwi de bejwa-pomô Yeriko bà pere 

gaba e bama de BeIsrayɛl bà kana gwɔsɔ vɛ nepɔlɔ netaama. 

31À sè yaga devwes Rahap à tɛ̀ gap mɛ e ra Dagwi de à sey BeIsrayɛl, de bà 

wɔ̀ bɛrɛng nekanâng sevwel o, sede besa mɛ. Yaga ano, à nusu hɛ hyɔl sana 
wey tanga vemo de bà kyɛ́ ɛn nà gyeng hâ Dagwi. 

32Mê to gwɛ̌ ye ala arɛt? Jeng yê vey a me wɛt, na me ha e ra Gidɛyɔn, na 

Barak, na Samsɔn, na Yɛfta, na Davit, na Samwɛl, tanga bezarap Dagwi. 

33À sè yaga yɛn à tɛ̀ gap mɛn e ra Dagwi de bà tó como na begbɔng begwɔ̀m, 

ko ba re vɛ. Yɛn à gas badu e tē, ko yɛn à sey pyɛ́ de Dagwi à kana sira a yɛn 
e ra yɛ̄. Yɛn à bang nenu begukum, 

34ko yɛn à rimi nekya de nà re na gap sizɔng. Yɛn à hywit ɛn e jeng de bà simo 

be mɔbɔs hɛn na bewal. Yɛn à vɔk gâp rebek wɛt, ko yɛn à tɛ́ ɛn vê gap. Yɛn à 
sè bemât como de ba vɔk gap tyɔng wɛt, ko yɛn à ro mwa nezap bemât como 
beduk. 

35Beha behak de bà tɛ̀ gap mɛn e ra Dagwi bà to sey cáng mɛn de ba ga sene 

yɛ̄ na neken yi e reku. Behak arɔng bà kyɛ́ ɛn nà simo sangâl newashak mɛn, 
ko yɛn à kushu yi na reyɔm de bà tak a yɛn. Yɛn à simo ano, yaga na be bin 
sene hɛn na neken de na dal nane mo. 

36Bà tabas a behak nengyas, ko bà to dak ɛn na bezining; bà tɛ̀ a yɛn ngyang, 

na be tik ɛn e lɔ̂ ngyang. 

37Bà tó ɛn na beta na be mɔbɔs hɛn, bà vugus behak na be gas ɛn zang ba, ko 

bà mɔbɔs behak na bewal. Bemat vane mo yɛn à sè bepɛng, ko yɛn à bangas 
hɛn na bahwô vyēl pyɛng kɛ vyēl shi, bà kyě kyè mɛ̀. Bà nɔng ɛn rezot, ko bà 
teshe na yɛn naka wɛt. 

38Yɛn à kyě gǎ e hey tanga e beraku sede bemat de vit a hɛn na kwɔ̂n sangal. 

Yɛn à kyě sangsal e tara tanga e bavɔng e ji vwel. Jey yemo yà jam yaga 
yɛn wɛt! 

39Dagwi à ha há rat e ra mwa bemat vane mo, yaga yɛn à tɛ̀ gap mɛn e ra yɛ! 

Ko mwa ano, yɛn à sey wɛt pyɛ de Dagwi à kana sira, a rɔda nɔng ɛn. 

40Dagwi à ga yong a wot gwong o hwak de gwa dal na nerat. Ko gwong o gwà 

sè wɔgɔ, sɛ̌ yɛn a sé tanga wot e ngyen, na be de tɛ̀ ɛn be sila gyat e bayis mɛ. 

BeIbrani 12 
Dagwi e tabak nèy mɛ 

1Ko di, wot à, wot a vɔk gbɔng regyɛng bemat de be ha wɛshɛrɛk e ra rehâ tɛ̂ 

gap e ra Dagwi, vemo de ba gwɔrɔ hot. Yaga ano, tik na wot a paa kayɛ pyɛ de 

ye gansa hot, mwa na banɛn de ba man ɛn e ra wot. Ko tik na wot a niri e ji 
setele de ba tɛ̀ e nuyel mot. 

2Tik na wot a tɛ̀ bayis mot e ra Yɛsu. E yɛ de a wunta a wot gwông tɛ̂ gap e ra 

yɛ e mɛsɛng o, ko e yɛ de a rɔda kyè na wot vɔk e yɛnɛ mo arɔng. A tɛ̀, reku 
e ra cɔ́gɔt-kak ra sé pyɛ wɛt, mwa ano de ra sé pyɛ rekyen. A niri, yaga na a 
bin vɔk yey pyɛng de ba tɛ̀ e nuyel mɛ, ko a remo, a sé sangal e vwɔ yegê 
gwofwa negwɔm Dagwi. 

3Bàre hin na Yɛsu, yɛ de a niri na repugu ves de bemât banɛn ba dura a yɛ. 

Bàre hin na yɛ, yaga na yin a kwon ruru kɛ yin a ye waa arɔng wɛt. 

4A sé sede yin e tó como na neves; ko como mo ya ga wul na be shushu nemi 

min e ngyen wɛt. 

5Yin a ga ye bam na rehâ Dagwi de re gwɛ̌ a yin gap arɛt? A yila hin, à nèy mɛ 

e jeng de a ye, “À hwey hom, hwo jut tabâk Dagwi, hwo tɛ́ mɛ̀ pyɛ 
neshɔngɔlɔng wɛt. Hwo kwon ye waa jeng de e gyong o wɛt. 

6Yaga Darwey e tabak kawɛ mwat de a tɛ̀ yey na yɛ, ko e dak kawɛ mwat de a 

sey sede hwey mɛ.” 

7Niri hin na reyɔm de yin e sɔ, ko séy in hɛ sede tabak. Dagwi a sé tē na yin 

sede nèy mɛ. E hɛ̌ hwey de dâ hɛ e tabak hɛ wɛt arɛt? 

8Ka sede ba tabak hin wɛt, sede remo de be tabak kawɛ mwat, ko hemo he 

dura, yin a sé nèy de ba tɔs e ji nejwang zɔng, ko yin a sé nèy mwin o wɛt. 

9Ko di arɔng, wot á vɔk beda mot vê jey de bá kana tabak hot, ko wot á nɔng 

ɛn nerey. Ano kwong, ê dal naka na wot a dyɛng bato mot na Da mot wo lagwi, 
yaga na wot a bin sɛ̀ neken! 

10Yɛn beda mot o bá tabak hot yaga jeng tyɔng zɔng, sede yɛn á di, a sé naka 

na be ra ano. Ko yɛ Dagwi e tabak hot, yaga na tabak o he sɛlɛ hot, na wot a tɛ́ 
ot jɛrɛ sede yɛ. 

11E jeng de be tabak hot, neyey mot ne lashe hɛn, ko wot e vɔk yey pyɛng wɛt. 

E bama mo, tabak o he tɛ̀ vemo de ba ga tɔ́k ɛn na hɛ, be ra kayɛ pyɛ cik, na 
neyey mɛn ne dyɛng arɔng. 

Neha tabak e ra kyɛ́ ɛn Dagwi 

12Tik na yin a hwɔtɔ vɔ min de ba ga tɛ́ ɛn dɔshɔk! Tik na bakwot min de ba sé 

gbɛrɛk be to vɔk gap arɔng! 

13Yóng in gwong cik yaga bol min, yaga na mwat de e yɔmɔng a kwon to gwɛ̌ 

mǎ bwol mɛ mo wɛt, ko na gwo tɛ̀ tyang e negya. 

14Yē in ngyɛ́k na yin a sangal tyang na kawɛ mwat. Yē in ngyɛ́k arɔng na 

negwɔn min ne sè jɛrɛ, yaga vit a mwat de a rɔda di Darwey, sɛ̌ negwɔn mɛ na 
sé jɛrɛ. 

15Tē in naka, mwat hwak a kwon bidɛ nerat Dagwi wɛt. Tē in naka arɔng, hwak 

a kwon tɛ́ ɛ sede cɔgɔt de ya sé kpashak, yemo de ye ras, ko nedɔ̂m yɛ ne vɛ̀sɛ 
na reyɔm pyak. 

16Mwat hwak a kwon ra nejwang kɛ a byɛs pyɛ̂ Dagwi sede Esau wɛt, womo de 

à row nedanelɔ mɛ ne hwêy negel, yaga na a sɛ̀ mɛ̀ pyɛ̂ re zang hining zɔng. 

17Yin a tɔk, e bama de à ra ano, à simo na da mɛ a tɛ̀ nerat e ra yɛ, ko da mɛ mo 

à kyɛ́ ɛ. Ko mwa ano de à jāma nɛ na nemwishil, à tɔk sɛ̀ gwong na a sege pyɛ 
de à kana ra wɛt. 

18Yin a sé sede BeIsrayɛl vê raane wɛt. Yɛn à kana vey e Raku Sinai de bà tɔk 

ra wɛ. E jeng o, raku mo wà vɔk kya de hà lolo, kwɔn o hà sè hywiinin, hà to sè 
mwangalang tyɔng wɛt, ko jey yà to tút sede yê rop rwak. 

19Bà wok fwɔ̂ durum tanga fwɔ mo hwak. Neha de fwɔ mo gwa ha nà nɔ̂ng 

BeIsrayɛl bengyip sizɔng, ko bà ra won wɔgɔ, yɛn e to simo be wok gwɛ wɛt. 

20Yɛn à ra ano, yaga yɛn à tɔk niri na redu rane wɛt de ba nɔng rɛ wɔgɔ, “Kayɛ 

pyɛ, ka ya ka sé yas mwa ayi, de ya ra raku mo, ko be tó yɛ na beta na ye ku.” 

21Pyɛ de yɛn à di yà sè pyɛ bengyip sizɔng, ko Mose pyɛ mɛ à ye, “Me vow na 

bengyip.” 

22Ko yin à, yin a ga vey e Raku Siyɔn tanga e ji repomo Dagwi wo neken. Be 

tâng repomo mo, à Yɛrusalɛm wo lagwi, ko betom-lagwi gu sana basa be tula 
hɛn ɛ̀ na yey pyɛng. 

23Yin a vey e de tula hê nèy de nê re nedanelɔ Dagwi o, nèy nemo de ba jɛk 

bazâ nɛ e lagwi. Yin a vey tumal e nuyel Dagwi de e ra a bemât mwa shɔt; ko 
yin a vey e kwɔn begabik bemat de ba sé cik e bayîs Dagwi, vemo de a ga kana 
tɛ̀ ɛn be sila gyat. 

24Yin a ga vey na Yɛsu de a ga wuna Dagwi tanga bemat na sira e gwong pwas; 

ko yin a to vey vɔk e kwɔ̂n nemi mɛ de bá shushu, nemo de ne dura a wot pyɛ́ 
de ya dal yēmo de nemi Hɛvɛl na ga dura. 

25Tē in naka, yin kwon kyɛ́ in nà wok Dagwi de e ha na yin. Vemo de bà kana 

kyɛ́ ɛn nà wok mwat de à yi na há yi na Dagwi e ngamo e jey, yɛn à hywit ɛn wɛt. 
E gwɛ̌ gwong de wot a vɔk, de wot a rɔda tɔk hywit ot ɛ̀, ka sede wot e doyo a 
womo de e ha yi e lagwi bama arɛt? 

26E jeng yane mo, fwɔ̂ Dagwi gwà digis jey, ko a remo, a ga sira wɔgɔ, “Bwang 

zang hining zɔng, ma rɔda digis jey, ko jey zɔng wɛt ko lagwi mwa arɔng.” 

27Neha nemo wɔgɔ, “Bwang zang hining zɔng” ne dura, Dagwi a rɔda paa pyɛ́ 

de be tɔk digis yɛ̄ yi e kwɔ̂n yɛ̄, yɛ̄ à pyɛ́ de à kana yong. A rɔda ra ano, yaga 
na be tik ɛ̀ pyɛ́ de be tɔk digis yɛ̄ wɛt e kwɔ̂n yɛ̄ arɔng. 

28Ano kwong, tik na wot a feng a Dagwi, yaga wot ê sey kwɔn de wot ê re 

negwɔm e ra hɛ, hemo de be tɔk digis hɛ wɛt. Tik na wot a nɔng ɛ nerey, na wot 
a sap ɛ arɔng e jeng de wot e re a yɛ fongol e gwong de gwa jam a yɛ. 

29Yaga Dagwi mot a sé sede kya de he re pyɛ̂ mwa hywiri. 

BeIbrani 13 
Negwɔn de ne pɛngɛ a Dagwi yey 

1Tik na yin a re nuyel na tɛ̂ yey na bemín e gwong de begwa be tɛ̀ yey na bemɛn. 

2Yin ye bam nà seres bekɛnɛt e nelɔ min wɛt. Yi e gwong gwomo, behak ba ga 

seres betom-lagwi sana tɔ́k mɛn. 

3Bàre hin na vemo de ba sé e lɔ̂ ngyang, sede yin a sé e dem hining tanga yɛn. 

Bàre hin na vemo de be teshe na yɛn naka wɛt, sede be teshe na yin tyɛng 
sede yɛn arɔng. 

4Tik na mwa bemat be jut weneng he sè pyɛ ryey o, na kawɛ mwat a gyeng 

weneng mɛ naka. Yaga Dagwi a rɔda ra a vemo de be ra nejwang shɔt. 

5Negwɔn min ne kwon sè yerê ne tɛ̂ yey na dyām wɛt, ko tik na pyɛ de yin a vɔk 

ye vey a yin. Yaga Dagwi a ye, “Ma rɔda sang hàla hwo, kɛ me ye waa a hwo 
ko tyɔng wɛt.” 

6Yaga ano, tik na wot a vɔk yey ting, na wot a ye, “E Dagwi de a sé wo sɛlɛ 

hom; ma rɔda vɔk bengyip wɛt. Mwasi a tɔk ra a me sɛ́ arɛt?” 

7Bàre hin na bemât nuyel min de bá kana ha a yin hâ Dagwi. Bàre hin na yerê 

sangal mɛn e ji neken nemo vɔk e reku mɛn, na yin a masa hɛn e gwong de yɛn 
á sey tsak o na Dagwi arɔng. 

8Yɛsu Kristi a sé tyɛng yunung sede á sè nayos, ko e ba sè tyɛng ano 

nesheneshey. 

9Yin kwon simo na be doyo yey min na nedirî bása detidetu de yin á kana tɔ́k 

in na nɛ wɛt. A sé naka na a sé e nerat de Dagwi e dura a wot de ne gwɛ̌ a 
neyey min gap, ko a sè e badu e ra pyɛ̂ re wɛt. Badu mo be tɔk sɛlɛ vemo de 
be raa vɛ wɛt. 

10Wot a vɔk gàgbang rangâs yas vɔk na Dagwi. Ko bepiris, de be ra fwom e buk 

mɛ, yɛn a vɔk reto na be re pyɛ́ de be nása e ra gàgbang rangas wane mo wɛt. 

11Darwey bepiris o e vɛ̀sɛ na nemî yas e ji Duk Jɛrɛ Wo Jɛrɛ, e nása nɛ yaga 

banɛ̂n bemat. Ko be rangas babêk yas o e bamâ bǔk bemat. 

12Pyɛ ma yemo de ya tɛ̀, Yɛsu á ku e bamâ repomo arɔng, yaga na a bin kus 

bemat jɛrɛ yi e banɛn mɛn na nemi mɛ. 

13Yaga ano, tik na wot a wɔ́ na yɛ e bamâ bǔk o, na wot a wuna hot na yɛ e ji 

rekyên reku mɛ mo. 

14Yaga e ngamo e jey, wot a vɔk repomo remot de rê nàra gbak-gbak wɛt, ko 

wot a sé jāma repomo de ra rɔngɔl nà vey e ngyen. 

15Ano kwong, tik na wot a dopse somo Dagwi yi na Yɛsu; ko somo mot 

hemo mo ha rɔda sè sede nɔrɔ̂ yas de be yɛt vɔk na Dagwi. Somo mot o he yís 
e nenu mot de wot e ha a bemat mɛ̀ wɛshɛrɛk e ra reza mɛ. 

16Yin ye bam nà ra pyɛ́ ryat wɛt, na yin a to gas pyɛ́ de yin a vɔk na behak. 

E yerê nenɔrɔ ma nane de ne pɛngɛ a Dagwi yey. 

17Gyéng in hâ bemât nuyel min, na yin a ra pyɛ́ de be ha a yin. Yɛn a sé belek 

min, yaga ba rɔda tɛ̀ ɛn, na yɛn a ha a Dagwi neyɛnɛ̂ pyɛ́ de yɛn a ga ra yaga 
yin. Ka sede yin e gyeng há mɛn, ko yɛn a rɔda ra fwom o na yey pyɛng. Ka 
sede yin e gyeng hɛ wɛt, ko yɛn ê ra gwɛ na lashê yey. Ko pyɛ́ yemo ya rɔda 
vɔk a yin sɛlɛ hak wɛt. 

18Ré in nuyel na râ won yaga wot. Wot a tɔk tsɛng-tsɛng, neyey mot na gang ot 

na shɔt wɛt, yaga wot e simo na wot a ra pyɛ́ de ya sé tyɛng e kayɛ jeng. 

19Ko ma to sé shonong e ra yin sizɔng wɔgɔ, rá in won yaga me, yaga na Dagwi 

a toyo na me vey na yin dey-dey. 

Tɛ̂ nerat 

20Me ra won na Dagwi de e tɛ̀sɛ neyey bemat ne dyɛng. Yɛ a sene Darwey mot 

Yɛsu yi e reku, yɛ de a sé Gbɔng Lwek Vyēl yi na nemi mɛ de a shushu e jeng 
reku mɛ. A sé e nemî Yɛsu mo de Dagwi a ra mɛ̀ fwom e jeng de a wuna hɛ 
tanga wot na sira gbak-gbak. 

21Me ra won na Dagwi, na a nɔng in kayɛ pyɛ de ya sé ryat, yaga na yin a bin 

ra pyɛ́ de yɛ e simo. Tik na a ra fwom e neyey mot yi na Yɛsu Kristi, yaga na 
negwɔn mot ne jam a yɛ. Tik na Yɛsu Kristi mo a vɔk gbɔng nerey neshey gbak-
gbak! Ano. 

Neha ne yɛnɛ mo 

22À begwa, ma sé shonong e ra yin, na yin a niri e de wet betong na há hemo 

de he gwɛ̌ a yin gap. A sé bwok-rwang bwit o zɔng de ma ga jɛk a yin. 

23Me simo na yin a tɔk, ba ga hàla gwa mot Timotawus yi e ngyang. Ka sede a 

tānga vey, ko ma rɔda ba vɔk ɛ vey e hane e jeng de me kyè vey di in. 

24Tang în mwa bemât nuyel min tanga mwa bemât Dagwi show. Besa mot vê 

Italya be tang in show arɔng. 

25Tik na Dagwi a dura a yin mwa nerat mɛ. 

Yakɔp 
Yakɔp 1 

1Bwok-rwang gwomo yi e vwɔ hom Yakɔp, sam Dagwi na wo Darwey Yɛsu 

Kristi. Vɔk na bemat-raa de bá shara hɛn e neyɛnɛ̂ jêy mwa: Show in pyak. 

Há e ra sêy tsak o na tô yey 

2À begwa hom, jeng de be masa hin na nezap nemàsa detidetu, tik na yin a vɔk 

yey pyɛng sizɔng. 

3Yaga yin a tɔk, jeng de nemàsa nemo na ga masa sey tsak o min, ko yɛnɛ nɛ 

ha sé wɔgɔ, niri min hê gwɛsɛ hɛ. 

4Ko tik na niri min he gwɛsɛ hɛ ano, yaga na yin a bin sè gyat, na yin a sila naka 

na kayɛ pyɛ, na yin a bidɛ pyɛ cak arɔng wɛt. 

5Ka sede hwak e ji min a bidɛ netsitsɛng, ko tik na a ra won na Dagwi de a rɔda 

nɔng ɛ. Yaga Dagwi e nɔ̂ng kawɛ mwat bɛɛrɛ pyɛ de a ra won na yɛ, ko e nɔng 
na yey rining arɔng. 

6Ko jeng de mwat o a sé ra won, tik na a tɛ̀ gap mɛ e ra Dagwi na a sey tsak o, 

a rɔda nɔng ɛ pyɛ mo, ko a tó yey ko tyɔng wɛt. Yaga mwat de e tó yey a sé 
sede regung nshi e gworep de gul gwo pɛsɛl rɛ, ko gwo to gangas rɛ kpɛɛ zɔng. 

7Mwat yerê wane a kwon bare wɛt wɔgɔ, a rɔda sɛ̀ pyɛ cak yi na Darwey. 

8Yɛ a vɔk neyey neba, ko e tɔk tik yey mɛ e ra pyɛ jining wɛt e ji kayɛ pyɛ de 

e ra. 

Há e ra nepɛng na nedanerey 

9Tik na gwa mot, mwat-raa, de a sé pwɛng a ra kaa jeng de Dagwi a nɔng ɛ 

nerey. 

10Ko tik na darwey arɔng a ra kaa jeng de Dagwi a nɔng ɛ nerey wɛt. Yaga 

darwey a rɔda tala hɛ sede jamuk wo tala hɛ. 

11Jeng de gwi gwo ta ko jey ye fes sizɔng, sɔng gwo hworok, ko jamuk gwɛ wo 

to gaba arɔng; nerât jamuk o ne tala hɛn mwa vit. A sé tyɛng ano de darwey a 
rɔda tala hɛ jeng de a sê bûm fwôm tulâ yas mɛ. 

Há e ra mara tanga setɔgɔs 

12Mwat de e niri e jeng de ba sé mara hɛ a sé wo yey pyɛng. Yaga jeng de a re 

mara mo, a rɔda sɛ̀ neken gbak-gbak. Neken o na sé pyɔlɔ de Dagwi á kana 
sira, a rɔda nɔ̂ng vemo de ba tɛ̀ yey mɛn na yɛ. 

13Ka sede be tɔgɔs mwat hwak — a kwon ye, a sé e Dagwi de a tɔgɔs hɛ. Yaga 

vit a pyɛ cak de ye tɔk tɔgɔs Dagwi na a ra pyɛ vyes, ko yɛ pyɛ mɛ arɔng e tɔgɔs 
mwat hwak wɛt. 

14Ko be tɔgɔs mwat jeng de cwey pyɛ́ vyes e yey mɛ ye hwɔlɔ hɛ na ye tɛ̀ ɛ, a 

ra pyɛ́ vyes. 

15E bama mo, cwey pyɛ́ vyes o ye re nuyel, a sé sede ye sila e jim mwat o, ko 

ye tɔ̀ renɛn. Ko jeng de renɛn o ra ras naka, yɛnɛ rɛ ha sé reku. 

16À yin begwa yey hom, yin kwɛlɛng bato min wɛt. 

17Kayɛ pyɛ ryat tanga kahɛ nɔrɔ de ha sé gyat he yís yi e lagwi, yi na Dagwi de 

a yong negbêy mwa de na sé e lagwi. Yɛ pyɛ mɛ e segsa hɛ ko tyɔng wɛt, ko 
e doysa na a tɛ̀ a wot necam wɛt sede gwi gwo ra. 

18A tɛ̀ ot na wot a sè nèy mɛ yi na há mɛ hê tsak o. A simo na a ra ano, yaga 

na wot a bin tɛ́ ot vê mɛsɛng o e ji pyɛ̂ mwa de à yong. 

Há e ra wôk há na râ há 

19À yin begwa yey hom, bàre hin na pyɛ́ yemo: Tik na kawɛ mwat a wet betong 

dey-dey, na a wok há, ko tik na a bare hywɛ e ngyen gyam na a de hanat. A 
kwon ra shom ziri arɔng wɛt. 

20Yaga mwat de a sé ra shom e tɔk ra pyɛ́ de ya sé cik e bayîs Dagwi wɛt. 

21Yaga ano, tík in râ kanɛ negwɔn neves, na yin a to hàla kanɛ nengyas de yin 

e ragas. Ko dyɛ́ng in bato min, na yin a wok reha de Dagwi a ga tɛ̀ e ji neyey 
min, yaga e rɛ̀ de ra vɔk reto na re sey neken min. 

22Rá in pyɛ́ de hâ Dagwi he ha a yin; yin sè bemât wokos hɛ zɔng wɛt. Yaga, 

ka sede yin e wokos há mo zɔng, ko yin e raa hɛ wɛt, ko yin e kwɛlɛng bato min. 

23Yaga kawɛ mwat de e wokos há mo, ko e ra fwom na hɛ wɛt, a sé tyɛng na 

mwat de e bɛrɛng bayis mɛ e madɔbi. 

24Jeng de a di vɛ, e to kyè, ko e pere ye bam na yerê mwat de yɛ pyɛ mɛ a sé. 

25A sé ano wɛt na mwat de e bɛrɛng Badu Dagwi naka, na a tē ngyɛ́k e de raà 

vɛ. Mwat o e wok badu mo zɔng wɛt na a to ye bam a vɛ, ko e ra fwom na vɛ. 
E yɛ wɛ de Dagwi a rɔda tɛ̀ nerat e ra pyɛ́ de e ra. Badu mo ba sé gyat, ko ba 
vɔk reto na be bin vibis hot yi e pyɛ́ vyes. 

26Ka sede mwat hwak a ye, yɛ e raa Dagwi, ko a tɔk vɔk nu mɛ gak wɛt, a sé 

kwɛlɛng tó mɛ, ko raa mɛ mo ha sé kpɛɛ zɔng. 

27Yerê raa de Dagwi Da e tɔk di pyɛ vyes cak ko tyɔng wɛt e ra hɛ a het: Mwat o 

a bɛrɛng nehyɛn na bekuma e ji reyɔm mɛn, na a to gyeng tó mɛ jɛrɛ yi e pyɛ́ 
vyes yê jey yemo. 

Yakɔp 2 
Tabak e ra dura kasa bemat 

1À begwa hom, yin a sé bemat-raà Darwey mot Yɛsu Kristi, Darwey wo gbɔng 

nerey. Yaga ano, yin dura kasa bemat behak wɛt. 

2Sede ngan: Darwey hwak de a tɛ̀ berugu berat sizɔng, na a to tɛ̀ yɔ̄bɔ dyam 

shinang e vɔ mɛ a vey yel e kwɔ̂n tula min. Ko pwɛng hwak de a tɛ̀ cɛ̂k berugu 
a yel arɔng. 

3Ko yin a tɛ̀ nehywɛ min e ra womo de a tɛ̀ berugu berat, yin yang ɛ, “Vey sangal 

e kwɔn rat hemo.” Ko yin yâng womo de a sé pwɛng, “Tumal e hworo”, kɛ 
“Sangal e vwel e kwɔ̂n tîk bol hom.” 

4Ka sede yin a ra ano, ko yin a dura kasa bemat wɛt arɛt? Yin e gang vɛ na há 

yi na bare ves wɛt a? 

5À yin begwa yey hom, wet in betong na me! Dagwi a kasa bepɛ̂ng jey yemo 

na yɛn a sey tsak o, yaga na yɛn a vɔk yas ye mwin. A to kasa hɛn na yɛn a re 
nedanelɔ e Segwɔm mɛ, nemo de à kana sira na a nɔ̂ng vemo de yɛn a tɛ̀ yey 
na yɛ. 

6Ko yin, yin e byɛs bepɛng! A sé e bedaberey de be mɔt in, na be to hwɔlɔ hin 

vɔk e nuyêl bemât shɔt wɛt a? 

7Ey, e yɛn de be ha há ves e ra reza remo de ra sé rat wɔgɔ, reza Kristi de be 

yila hin na rɛ. 

8Yin ê ra naka, ka sede yin e gyeng redu Gbɔng Gwɔ̀m mot, remo de be sɛ̀ rɛ 

e Bwok-basa Dagwi wɔgɔ, “Tɛ̀ yey na mwât vwara mō sede hwà tɛ̀ yey na 
tó mo.” 

9Ko ka sede yin e dura kasa bemat behak, yin e ra banɛn, ko bê gang in na shɔt 

ye Badu Dagwi sede bemat de ba gyili badu. 

10Di in, kawɛ mwat de e gyeng badu mwa, ko a de gyili redu mo rehak rining 

zɔng e ji vɛ, a ga gyili badu mo mwa à wane. 

11Yaga yɛ de à kana ye, “Hwo ra nejwang wɛt”, yɛ à to ye, “Hwo mɔrɔ mwat wɛt.” 

Hemo he dura, ka hwà ka ra nejwang wɛt, ko hwà mɔrɔ mwat, hwà ga gyili Badu 
Dagwi à wane. 

12Yaga ano, e ji há min na tomong min, tik na yin a tɔk, ba rɔda ba ra a yin shɔt 

na badu de be vibis hot yi e pyɛ́ vyes. 

13Yaga mwat de a tosho reyɔm bemat wɛt a rɔda di, Dagwi arɔng a rɔda tosho 

reyɔm mɛ wɛt. Ko womo de a tosho reyɔ̂m bemat a rɔda di, toshô reyɔ̂m Dagwi 
ha dal râ shɔt mɛ. 

Há e ra sey tsak o na tomong 

14À begwa hom, ka sede mwat hwak a ye, a sey tsak o na Dagwi, ko tomong 

mɛ ba to sé detu, e pyɔlɔ̂ sɛ́ de mwat o a rɔda sɛ̀ arɛt? Hwó tē kɛ gyeng, Dagwi 
a rɔda sey ɛ yaga yerê sêy tsak o mɛ mo arɛt? 

15Sede ngan: Mwat-raa, kɛ rwas kɛ hwā, a bidɛ pyɛ de a rɔda tɛ̀ na a bang ɛ 

mɛ̀, a to vɔk vyong arɔng. 



2004 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

16Ko hwak e ji min a yang ɛ, “Ayi, kyè tyang kala, Dagwi a nɔng o pyɛ banga na 

pyɛ̂ re kēe!” Ko a nɔng ɛ pyɛ́ de a bidɛ mo wɛt. Pyɔlɔ mó yɛ a sɛ́ arɛt? 

17A sé ano arɔng na sêy tsak o: Ka sede mwat a ye, a sey tsak o na Dagwi, ko 

e rá tomong de be dura hɛ wɛt, sêy tsak o mɛ mo ha sé yapyi zɔng sede revîn 
pyɛ. 

18Gyeng rɔ̌, mwat hwak ê to ye, “Hwo, hwà sey tsak o, ko me, me ra tomong 

rat.” Ko me hanat wɔgɔ, “Dura a me sêy tsak o mō sana tomong, ko me dura a 
hwo sêy tsak o hom yi na tomong hom.” 

19Hwà sey tsak o, Dagwi a sé gwining a? Ey yàa! Hwà ra tyɛng. Cēng mwa 

arɔng ya tɔk ano, ko tɔ́k o he tɛ̀ yɛ̄, ye vow rebek na bengyip. 

20À hwo tɔn! Hwó simo sɛ̌ be dura a hwo, sêy tsak o sana tomong ha sé 

yapyi arɛt? 

21Bàre na da beda mot Abraham jeng de à kana nára hwey mɛ Yishak e ra 

gàgbang rangâs yas vɔk na Dagwi. À sè yi na tomong mɛ mo de Dagwi à jut ɛ 
a sé cik e bayis mɛ wɛt arɛt? 

22Ko di in, sey tsak o mɛ tanga tomong mɛ bà ra fwom e dem o, ko à sè yi na 

tomong mɛ de sêy tsak o mɛ ha sila gyat. 

23A sé ano kwong de bà sila pyɛ de bà jɛk e Bwok-basa Dagwi wɔgɔ, “Abraham 

à sey tsak o na Dagwi, ko yi ano, Dagwi à jut ɛ a sé cik e bayis mɛ.” Ko bà to 
yila hɛ, à sâ Dagwi. 

24Di in, a sé yi na tomong de mwat e ra de Dagwi e jut ɛ a sé cik e bayis mɛ, ko 

a sé yaga a sey tsak o na yɛ zɔng wɛt. 

25À sè ano arɔng na Rahap de à sè devwes: À sey betom BeYuda de bà vey 

e lɔ mɛ, ko à pat ɛn tyang e gwong hwak detu. Yaga tomong mɛ mo, Dagwi à 
jut ɛ a sé cik e bayis mɛ. 

26Di in, rebek de ra sé sana gabik e ji rɛ ra sé revin o. Ano arɔng, mwat de a 

sey tsak o na Dagwi zɔng, ko a ra tomong rat wɛt, sêy tsak o mɛ mo ha sé sede 
revîn pyɛ. 

Yakɔp 3 
Há e ra vɔ̂k nu gak 

1À begwa hom, tik na tyɔng e ji min zɔng be sè bemât basa, yaga yin a tɔk, ba 

rɔda ba ra a wot, bemât basa, shɔt de ya dal ye bwang o na nepep. 

2Wot mwa wot e buru zang pyak. Ko ka sede mwat hwak e buru ko tyɔng wɛt 

e ji há de e ha, yɛ wane a sé mwat de a sila gyat, ko e tɔk gyeng tó mɛ e ji kayɛ 
pyɛ arɔng. 

3Sede ngan: Wot e tɛ̀ a dwa nerwěy, yaga na wo ra pyɛ de wot e simo, ko wot 

e tɔk doyo rebek wɛ mwa vɔk e kahɛ kwɔn. 

4Bàre hin na begbɔng bedwa-nshi arɔng: Mwa ano de ba sé berey o sedesi, ko 

mwa ano de gwogul gwo gangas vɛ, be ngyisi vɛ na kedyam kesɛl o zɔng na 
be kyè vɔk e kahɛ kwɔn de mwat ngyisi mo e simo. 

5A sé ano na relêm mwasi arɔng: Mwa ano de ra sé pyɛ shɛl o, ko re ra kaa 

e ra pyɛ́ ryey o sizɔng. Yin a tɔk, e kelem kya kesɛl o zɔng de ke tɔk tɛ̀ kya he 
re gbɔng rehwot. 

6Ko relem ra sé sede kya arɔng. E ji bwang nedem babek mot, a sé e relem de 

re yís na kayɛ yerê neves ne jey yemo, ko re shara nɛ na ne lashe mwat o mwa. 
Relem re tɛ̀ mwat, a sɔ reyɔm yi e jeng tɔ́ mɛ vɔk e jeng reku mɛ, sede ba ga tɛ̀ 
kya e ra yɛ. Ko kya mo ha sé yi e kwɔ̂n kya. 

7Mwasi a vɔk reto na a tɛ̀ kayɛ yére ngyāma na benon, na pyɛ́ gabaga, tanga 

nezap ngyāma de na sé e ji nshi ye ra pyɛ de e simo, ko mwin, a ga ra ano. 

8Ko vit a mwasi de ê kyɛm a vɔk reto e ra relem mɛ. Rā sé pyɛ vyes de re tɔk 

sǎ yaang wɛt, ko neves sede nedɔm de ne mɔrɔ mwat na yi e rɛ̄. 

9Wot e somo Darwey Da mot na rɛ, ko wot e to dùsa mɛ̀ bemat de Dagwi a 

yong sede yɛ pyɛ mɛ arɔng. 

10A sé yi e nu hining o de wot e somo Dagwi, ko yi e hɛ̄ arɔng de wot e dùsa 

bemat. À begwa hom, pyɛ́ yemo ya jam ano wɛt! 

11Nshi de ne ta na nemo de ne reneng ne tɔk nunus yi e lwel gwining o arɛt? 

Kée wey! 

12À begwa hom, retîn regwi re tɔk tɔs nèy pwat, kɛ retîn anap re tɔk tɔs nèy 

regwi arɛt? Ano arɔng, be tɔk sɛ̀ nshi de ne ta e lwel de gwo reneng wɛt. 

Netsitsɛng de ne yís e lagwi 

13E wɛ̌ e ji min de a vɔk netsitsɛng, de a to tɔk kayɛ pyɛ naka arɛt? Tik na a dura 

ano na negwɔn nerat mɛ. Tik na a ra tomong rat e gwong de gwo dura dyɛ̂ng 
to mɛ de ha yi na netsitsɛng. 

14Ko ka sede yin e kyɛ́ in nà simo na bemat behak be sɛ̀ pyɛ cak ko tyɔng wɛt, 

na yin a to kat simô bato min arɔng, yin kwon dak ragey yaga netsitsɛng 
min o wɛt. Ka sede yin e ra ano, ko yin e sege há de ha sé tsak o. 

15Netsitsɛng yerê nane ne yi e lagwi wɛt, ko ne yi e jey, na sé ne Gabik 

Dagwi wɛt, ko na sé yerê ne Shetan. 

16Yaga e kahɛ kwɔn de bemat be kyɛ́ ɛn nà simo na bemat behak be sɛ̀ pyɛ 

cak, na be to simo bato mɛn, ko bé sɛ̀ sogô nehywɛ na kavɛ tomong ves arɔng. 

17Ko mwat de a vɔk yerê netsitsɛng de ne yi e lagwi e tānga sè jɛrɛ, ko e to 

sangal tyang na bemat; e sè hywɛ, ko e sè gbàrak wɛt; e tosho reyɔ̂m bemat 
tyɔng wɛt, ko e dopse ragas tomong rat. E dura kasa bemat behak wɛt, ko e vɔk 
nenu-neba arɔng wɛt. 

18Bemat de be sǎ tyang, na be to tɛ̀sɛ bemat be sǎ tyang na bemɛn yɛn a rɔda 

di nerat pyak de ne yi na fwom mɛn o. Ko nerat nane mo na sé sede bwal de 
be yɛt e pyɛ́ ryat de bá kana tus gyam. 

Yakɔp 4 
Nesâ jey yemo 

1E sɛ́ de ye vɛ̀sɛ na como tanga yol e tē min arɛt? E cwey pyɛ́ vyes de ye tó 

como na bemɛn e neyey min. 

2Yin e masa yis e ra pyɛ cak, ko yin e tɔk sɛ̀ yɛ wɛt; yaga ano, yin e mɔbɔs 

bemat. Yin a vɔk cwey pyɛ cak, ko yin e tɔk sɛ̀ yɛ wɛt; yaga ano, yin e ra yol, ko 
yin e tó como na bemín. Yin e sɛ̀ pyɛ wɛt, yaga yin e ra won na Dagwi wɛt. 

3Ko jeng de yin e ra won na yɛ, yin e sɛ̀ pyɛ mo wɛt, yaga báre min ha sé ves. 

Yin e simo yin a wey na pyɛ mo yaga netâ babek min zɔng. 

4À yin de yin e kyɛ́ in nà raa Dagwi! Yin a tɔk, vô nesa na pyɛ̂ jey yemo ha sé 

repugu na Dagwi. Kawɛ mwat de e simo a vo nesa na jey yemo a sé tɛ̀ tó mɛ 
wo repugû Dagwi. 

5Yin bare wɛt wɔgɔ, há hemo de bà kana jɛk e Bwok-basa Dagwi ha sé yapyi 

zɔng, hɛ à het ngan: “Gabik de Dagwi a tɛ̀ hɛ, he sangal e neyey mot ha sila hɛ 
na simo na wot a sè bemɛ zɔng.” 

6Ko sɛlɛ de Dagwi e nɔng ot e nɔrɔ he dal simo hane mo. Sede remo de bà to 

jɛk wɔgɔ, “Dagwi e kyɛ́ ɛ vemo de be tos bato mɛn, ko e nɔng vemo de be dyɛng 
bato mɛn sɛlɛ mɛ e nɔrɔ.” 

7Yaga ano, dyɛ́ng in bato min na Dagwi. Rá in retek na gwɔ̀m cēng, ko a rɔda 

tele yi na yin. 

8Gwɛ̌ sek in bagat na Dagwi, ko yɛ a rɔda gwɛ̌ sek bagat na yin arɔng. À yin 

bemât banɛn, pat in vɔ min yi e pyɛ́ vyes! À yin bemât neyey neba, tɛ̀ in neyey 
min jɛrɛ arɔng! 

9Sangal hin yɔɔm; lashe hin neyey min, na yin a tosho yaga banɛn min. Tik na 

seshɛgɛsh min se tɛ́ ɛ sesin, na yey pyɛng min arɔng ye tɛ́ ɛ lashê yey. 

10Dyɛ́ng in bato min e nuyêl Darwey, ko a rɔda nɔng in nerey. 

Tabak e ra rá a gwa, mwat-raa, shɔt 

11À begwa hom, yin ha há ves e ra bemín wɛt. Kawɛ de a sé ha há ves e ra gwa 

mɛ, kɛ a sé ra a yɛ shɔt, a sé ha há ves e ra Badu Dagwi, ko a sé ra a vɛ shɔt 
arɔng. Ka sede hwà sé ra shɔt e ra Badu mo, na hwo to gyeng vɛ wɛt, ko hwà 
ga tɛ́ o mwât ra a vɛ shɔt. 

12Mwat a sé gwining zɔng de e nɔng Badu, ko yɛ Dagwi nju mɛ zɔng de e ra a 

bemat shɔt. E yɛ wɛ de a vɔk reto na a sey bemat, na a to wey na yɛn arɔng. 
Ko hwo hwà sé wà de hwó ra a mwât vwara mō shɔt arɛt? 

Tabak e ra dâk ragey 

13Wok in há hom, à yin de yin e tē, “Yunung kɛ nahwol wot a rɔda wɔ e repomo 

ret kɛ ret, na wot a bin sangal ɛ̀ shey hining, na wot a ra byɛ, na wot a sɛ̀ dyām 
pyak.” 

14Hm! Yin a ka tɔk pyɛ de ya rɔda ba té nahwol wɛt. Neken min na sé sɛ́ arɛt? 

Na sé sede wút de be di wɛ nagasi, ko e bamâ jeng tyɔng wo to tala hɛ. 

15Ko tik na yin a ye e negya wɔgɔ, “Ka sede Darwey a simo, na a wul na wot 

tyang, ko wot a rɔda ra pyɛ yet kɛ yet.” 

16Ko di, a remo yin e dak kaa, yin e to dak ragey. Mwa yerê dak kaa mo ha sé 

ves. 

17Ano kwong, kawɛ mwat de a tɔk pyɛ de ya sé naka na a ra, ko a ra yɛ wɛt, yɛ 

a ga ra renɛn. 

Yakɔp 5 
Tabak vɔk na bedaberey 

1À yin bedaberey, wok in há hom! Tosho hin, na yin a to dak sekun yaga gawey 

detidetu de he ba hwo e ra yin. 

2Yas min ya ga wey, ko bekǔt ba ga re berugu min arɔng! 

3Dyam shinang na dyam pyɛng min ya ga senge, ko senge mo ha rɔda nɔng 

nuha e ra yin, ko — tyɛng sede senge ha ga re dyām min — ha rɔda re babek 
min sede kya he re vɛ. Yin a ga tula yas min pyak e jeng yemo de ya sé ye 
yɛnɛ mo! 

4Wok in, bemat de ba ga ra fwom e hiri min ba sé tosho na gbɔng tɔ̀, yaga yin 

a tala hɛn dyām fwom mɛn wɛt. Ko Darwey Wo Retô Mwa a ga wok sesîn bemât 
yɛ̂t bwal o. 

5Yin a ga sangal e jey yemo e ji neta pyak, ko yin a ga raa netâ jey. Yin a ga 

mɔsɔ sede ngyī de be gyeng yɛ̄ naka yaga tuk de be ba yɛt yɛ̄. 

6Yin a ga gang vemo de ba ra pyɛ cak vyes wɛt na shɔt, yin a ga to mɔbɔs hɛn, 

ko yɛn a ga ra retek na yin wɛt. 

Há e ra niri, na râ won 

7Ano kwong, à begwa, niri hin sɛ̌ jeng de Darwey e ba vɛ̄ hɛ. Bàre hin na mwât 

cap de e gyeng pyɛ́ ryat yê hwiri mɛ. E niri e de gyêng yɛ̄ yi e rwak pwas vɔk 
e wo hywɛp. 

8Ko yin arɔng, niri hin ano. Yóng in neyey min na yin a tumal gak, yaga jeng 

vêy Darwey ya ga vey bagat. 

9À begwa, yin gwɔrɔng e ra bemín wɛt, yaga na Dagwi a kwon ra a yin shɔt wɛt. 

Mwât Shɔt o a ga vey bagat, a sé tumal e rwi duk. 

10À begwa, bàre hin na bezarap Dagwi de bà ha há e ji rezâ Darwey o. Jeng de 

yɛn à di reyɔm, yɛn à niri. Raa hin nekyɔ̌n bol mɛn ano arɔng. 

11Di, e yɛn de wot e tang ɛn, à bemât yey pyɛng, yaga yɛn à tumal gak. Yin á 

kana wok rehâ nirî Iyɔp, ko yin a tɔk pyɛ́ ryat de Darwey à ra a yɛ e yɛnɛ mo. 
Mwin, Darwey e wok nemwishish bemat sizɔng, ko e tosho reyɔm mɛn 
tyɔng wɛt. 

12À begwa hom, pyɛ de ya dal mwa a yet ngan: Yin sira wɛt. Yin sira na lagwi, 

kɛ na jey, kɛ na pyɛ cak mwa wɛt. Ka sede yin a di pyɛ mo ya sé tyɛng, ko yin 
ye “ey” zɔng. Ko ka sede ya sé tyɛng wɛt, ko yin ye “wey” zɔng arɔng. Ka sede 
yin a ra ano, ko Dagwi a rɔda gang in na shɔt wɛt. 

13Ka sede hwak e ji min a sé di reyɔm, tik na a ra won. Ka sede hwak a vɔk yey 

pyɛng, tik na a somo Dagwi na râ lɛlɛ. 

14Ko ka sede hwak e ro ɛ, tik na a yila bemakûk ekilisiya na be ra a yɛ won, na 

be mɔmɔ hɛ na něy e ji rezâ Darwey. 

15Ka sede yɛn a sey tsak o, Dagwi a rɔda ra pyɛ de yɛn a ra wôn yɛ, ko won o 

ha rɔda tɛ̀ mwat o tyang. Darwey a rɔda tɛ̀ ɛ, a sogo cik, ko a rɔda hàla a yɛ 
banɛn de a ga ra arɔng. 

16Yaga ano, kulsa hin banɛn min na bemín, na yin a ra a bemín won, yaga na 

be bin tɛ̀ in tyang. Won mwat de a sé cik e bayîs Dagwi ha vɔk reto, na he tɛ̀ 
gbɔng pyɛ́ ye té. 

17Eliya à sè mwasi tyɛng sede wot. À ra won na gap mɛ mwa wɔgɔ, rwak wo 

rop wɛt. Ko rwak wà rop e sevwel o wɛt neshey netat na pɛl tyiimin. 

18E bama mo, à to ra won, ko Dagwi à tɛ̀ rwak wo to hwo ropos, ko pyɛ́ yà hwo 

tabas mwa naka. 

19À begwa hom, ka sede hwak e ji min a ye rɛ̀ng yi e gwông Dagwi de gwa sé 

tsak o, ko hwak e ji min a toyo na yɛ e ji gwɛ, 

20tik na yin a tɔk: Kawɛ mwat de a toyo na mwât banɛn yi e gwong vwes mɛ a 

sey nekên mwat o yi e reku, ko Dagwi ê to bang a yɛ banɛn pyak. 

1 Bitrus 
1 Bitrus 1 

1Bwok-rwang gwomo yi e vwɔ hom Bitrus, tom Yɛsu Kristi. Vɔk na yin de Dagwi 

a ga kasa hin na yin a sè bemɛ. Yin de bá shara hin vɔk e bavwêl Pɔntus, na 
Galatya, na Kapadokya, na Asiya, tanga Bitinya, ko yin a sé sangal e hwomo 
sede bekɛnɛt. 

2Dagwi Da à kana kasa hin na yin a sè bemɛ, sede remo de à kana yong ɛ̀ yimo 

gyam. Ko Gabik mɛ há tɛ̀ in jaram, na yin a sè vê Dagwi, yaga na yin a gyeng 
hâ Yɛsu Kristi, na yin a bin sè jɛrɛ yi na nemi mɛ: Tik na Dagwi a dura a yin 
nerat mɛ shɛrɛk, na a gwɛ̌ tɛ̀ yey min ye dyɛng. 

Neken nepas yi na Yɛsu Kristi 

3Tik na wot a feng a Dagwi, yɛ de a sé Dâ Darwey mot Yɛsu Kristi! A tosho 

reyɔm mot ding-ding; yaga ano, a nɔng ot neken nepas, ko a ra ano yi na séne 
Yɛsu Kristi yi e reku. A sé yaga pyɛ yane de wot a sɛt yey mot, wot a rɔda vɔk 
neken tanga yɛ, 

4ko wot a rɔda sɛ̀ pyɛ̂ nedanelɔ ryat de Dagwi a tik a bemɛ. A tik yɛ̄ e lagwi, 

e kwɔn de ye tɔk wey kɛ ye lashe hɛ wɛt, ko ye to tɔk tɛt ɛ arɔng wɛt. 

5Yaga yin a tɛ̀ gap min e ra Kristi, Dagwi a sé gyep in na reto mɛ, sɛ̌ a ba sey 

neken min. A yong ɛ, na a ba dura wɛshɛrɛk e jeng ye yɛnɛ mo gwong de a rɔda 
ba sey in. 

6Yaga ano, yin a vɔk yey pyɛng ding-ding, mwa ano de neyey min ne lashe hɛn 

a remo, yaga ba sé masa hin e begwong detidetu. Ko yin a tɔk mása hane mo 
ha rɔda ros wɛt. 

7Ba sé masa hin ano, na be bin di, tɛ̂ gap min e ra Kristi mo ha sé hê mwin. Di, 

dyam shinang ya sé pyɛ de be tɔk lashe yɛ̄, ko mwa ano, be mara nerât yɛ̄ na 
kya. Ano arɔng ba rɔda masa tɛ̂ gap min e ra Kristi de ha dal dyam shinang na 
nerey ding-ding, yaga na be di nerât hɛ kɛ na sé mwin arɛt? Hemo ha rɔda tɛ̀, 
be somo hin, na be nɔng in gbɔng nerat na nerey jeng de Yɛsu Kristi a rɔda ba 
dura tó mɛ wɛshɛrɛk. 

8Yin a tɛ̀ yey min na yɛ, mwa ano de yin a ga di ɛ wɛt, ko yin a tɛ̀ gap min e ra 

yɛ, mwa ano de a remo yin e tɔk di ɛ wɛt. Yin a ga sila hin na gbɔng yey pyɛng, 
de ya dal gâp há. 

9Yin a vɔk yey pyɛng ano, yaga Dagwi a rɔda sey neken min. Pyɛ ma yemo de 

ya tɛ̀, yin a tɛ̀ gap min e ra Kristi. 

10À sè e ra rehâ sêy neken o de bezarap Dagwi bà jāma yɛɛlɛl na be to ngyɛgɛt, 

ko bà ha e ra nɔrɔ rat de Dagwi à ye, a rɔda nɔng in. 

11Gabik Kristi de hà sè e neyey mɛn hà kana ha a yɛn wɔgɔ, Kristi a rɔda di 

reyɔm gyam na a de sɛ̀ gbɔng nerey. Ano kwong, yɛn à simo na be tɔk jeng de 
pyɛ́ yemo ya rɔda ba té tanga begwong de ya rɔda ba té ɛ̀ arɔng. 

12Dagwi à ga dura a yɛn, a sé yaga bato mɛn de yɛn a zarap yi na yɛ wɛt, ko a 

sé yaga yin. Ko a remo, bemât sharâ Yɛgɛt Yat ba ga ha a yin pyɛ́ mo mwa yi 
na retô Gabik Jɛrɛ de Dagwi a tomo yi e lagwi. Ko a sé e pyɛ́ ma yemo de 
betom-lagwi pyɛ vɛ ba wok cwey tɔ̂k yɛ̄ arɔng. 

Negwɔn de na jam na bemat Dagwi 

13Yaga ano, yóng in neyey min yaga fwom de yin a rɔda ra, ko yɛklɛ hin arɔng. 

Sɛt in yey min mwa e ra nɔrɔ rat de yin a rɔda ba sɛ̀ jeng de Yɛsu Kristi a rɔda 
ba dura tó mɛ wɛshɛrɛk. 

14Gyeng in hâ Dagwi, ko yin kwon raa cwey pyɛ́ de yin á ra raane e jeng de yin 

á rɔngɔl e ji dunûs Yɛgɛt Yat. 

15Ko sè in jɛrɛ e ji kayɛ pyɛ de yin e ra, tyɛng sede remo de Dagwi a sé jɛrɛ, yɛ 

de a yila hin na yin a sè bemɛ. 

16Yaga bà jɛk e Bwok-basa Dagwi wɔgɔ, “Sè in jɛrɛ, yaga me ma sé jɛrɛ.” 

17Jeng de yin e ra won na Dagwi, yin e yila hɛ, à Da. Ko bàre hin, jeng de e ra 

a bemat shɔt, e dura kasa mwat hwak wɛt, ko e rá shɔt o tyɛng na pyɛ́ de kawɛ 
mwat a ra. Yaga ano, bwang jeng de yin a rɔngɔl sede bekɛnɛt e ngamo e jey, 
tik na negwɔn min ne dura, yin e wok bengyip Dagwi. 

18Yin a tɔk pyɛ de ba vibis hin mɛ̀ yi e negwɔn de na sé yapyi nemo de yin a 

masa yi na bedabeda min. A sé e pyɛ de ye tɔk lashe hɛ sede dyam pyɛng kɛ 
dyam shinang wɛt, 

19ko a sé e nemi Kristi de na vɔk nerey. Yɛ a sé sede ketyimit de ba yɛrɛ vɔk na 

Dagwi, vit a kɛ na ram kɛ pyɛ cak vyes. 

20Yimo raane, gyam na be yong jey, Dagwi à kana kasa Kristi mo yaga fwom 

gwane mo. Ko a sé a remo, e jeng ye yɛnɛ mo de á de dura tó mɛ wɛshɛrɛk, 
yaga na a sɛlɛ hin. 

21E yɛ de a tɛ̀, yin a sey tsak o na Dagwi, de a sene hɛ yi e reku, ko a to nɔng ɛ 

gbɔng nerat. Yaga ano, yin e tɛ̀sɛ gap min mwa e ra Dagwi, ko yin e sɛt yey min 
mwa e ra yɛ arɔng. 

22Yin a ga tɛ̀ bato min jɛrɛ yi na raà pyɛ́ de ya sé tsak o, ko yi ano, yin a tɛ̀ yey 

min na begwa min vê raa e gwong de gwa sé mwin. Yaga ano, tɛ̀ in yey na 
bemin na gap min tanga yey min mwa. 

23Yaga ba ga to tɔs in bepas yi na da mwasi wɛt womo de e ku, ko yi na da de 

e tɔk ku wɛt. Ba to tɔs in bepas yi na hâ Dagwi de ha sé ken, de ha rɔda nàra 
gbak-gbak arɔng. 

24Sede remo de bà jɛk e Bwok-basa Dagwi wɔgɔ, “Mwa bemasi ba sé sede 

sɔng, ko nerât vɛ na sé sede nerât jamuk sɔng. Sɔng o gwo hworok, ko jamuk 
o wo gaba, 

25ko rehâ Dagwi re nàra gbak-gbak.” Ko reha mo, rɛ̀ à Yɛgɛt Yat de bá kana 

shara a yin yɛ̄. 

1 Bitrus 2 
Gwofwa neken, tanga bemat de ba tik ɛn jaram yaga Dagwi 

1Yaga ano, tík in ragâs kanɛ neves. Yin kwon kwɛlɛng bemat, kɛ yin vɔk nenu-

neba, kɛ yin kyɛ́ in nà simo mwat hwak a sɛ̀ pyɛ cak, kɛ yin ha há ves e ra mwat 
hwak arɔng wɛt. 

2Ko vɔk in negwɔn nèy de ba tɔs nɛ mwas zɔng, de ne simo ngas nevasal kayɛ 

jeng. Ano arɔng, tik na yin a wok cwey nevasal ne mwin de na sé hâ Dagwi de 
he tɛ̀ in na yin a ras naka vɔk e jeng de Dagwi a rɔda ba sey neken min. 

3Ré in nuyel na wok cwey o, sede remo de yin a ga kana wok gwong de Darwey 

e dura nerat mɛ. 

4Yaga ano, vey in na Darwey, yɛ de a sé gwofwa de gwa vɔk neken, gwomo de 

bemat ba kyɛ́ ɛn gwɛ wɔgɔ, gwa vɔk fwom wɛt. Ko Dagwi a ga kana kasa gwɛ, 
ko a jut gwɛ gwa sé pyɛ simo sizɔng e bayis mɛ. 

5Ko yin arɔng de yin a sé sede beta de ba vɔk neken, tik na Dagwi a jut in na a 

lɔk mɛ̀ lɔ de Gabik mɛ ha rɔda sangal ɛ̀. E hwomo, yin a rɔda sè bemat de Dagwi 
a tɛ̀ in jaram na yin a sè bepiris mɛ, na yin a bin nára a yɛ nenɔrɔ wɔgɔ, yin nɔng 
ɛ bato min mwa. Pyɛ ma yemo de ye pɛngɛ a Dagwi yey yi na Yɛsu Kristi. 

6Yaga bà jɛk e Bwok-basa Dagwi wɔgɔ, “Di, ma tɛ̀ gwofwa e ngamo e Siyɔn: 

Ma ga kasa gwɛ, ko gwa sé pyɛ simo sizɔng; a sé e gwofwa de ma rɔda bomo 
retîs lɔ e ra gwɛ. Ko kawɛ mwat de a tɛ̀ gap mɛ e ra Darwey, yɛ de a sé gwofwa 
gwane mo, a rɔda vo rekyen ko tyɔng wɛt.” 

7Gwofwa mo gwa sé pyɛ simo sizɔng yaga yin de yin a tɛ̀ gap min e ra Yɛsu 

Kristi, ko vemo de ba kyɛ́ ɛn nà ra ano yɛn a rɔda di wɔgɔ, “Gwofwa de bemât 
lɔk duk ba kyɛ́ ɛn gwɛ wɔgɔ, gwa vɔk fwom wɛt, e gwɛ de gwa tɛ́ ɛ gbɔng gwofwa 
râ fwom.” 

8Ko bà to jɛk wɔgɔ, “Gwofwa ma gwomo de gwo tɛ̀sɛ bemat be tiris bol mɛn e ra 

gwɛ, e gwɛ à gwogbɔng gwofwa de gwo tɛ̀sɛ bemat be gabsa.” Bemat be tiris 
bol e ra gwɛ, yaga yɛn e kyɛ́ ɛn nà raa hâ Dagwi. Ko a sé e pyɛ ma yemo de 
Dagwi à kana yong ɛ̀ gyam yaga yɛn. 

9Ko di, yin a sé yerê bemat de Dagwi a ga kana kasa; yin a sé bepiris, yɛ de a 

sé Gbɔng Gwɔ̀m; yin a sé yerê bemat de ba tik jaram yaga Dagwi; ko yin a sé 
bemat de ba sé vê Dagwi pyɛ mɛ. A kasa hin, yaga na yin a bin ha a bemat 
rehâ gbɔng pyɛ́ ryey de yɛ̀ a ra. E yɛ̀ de a yila hin yi e lwīl, na yin a yel e negbey 
mɛ de na sé nerat sedesi. 

10A raane, yin á kana sè bemât Dagwi wɛt, ko a remo, yin a sé bemat mɛ. A 

raane, yin á kana di gwong de Dagwi a tosho reyɔm min wɛt, ko a remo, yin a 
ga di gwɛ. 

Sangal hin sede besam Dagwi 

11À besâ yey hom, yin a sé bekɛnɛt, ko yin a vɔk kwɔ̂n sangal hê tó min e jey 

yemo wɛt. Yaga ano, ma sé shonong e ra yin, na yin a tik cwey pyɛ́ vyes de 
babek min be simo yaga ye ra como na neyey min. 

12Tik na negwɔn min e ji bemat de ba tɔk Dagwi wɛt ne sè yere nemo de bemat 

be somo nɛ. Ka sede yɛn a ye, yin e ragas pyɛ́ vyes, ko tik na yɛn a di pyɛ́ ryat 
de yin a sé ragas. Pyɛ ma yemo de yê tɛ̀ ɛn na yɛn a nɔ̂ng Dagwi nerey jeng de 
a rɔda ba man na yɛn. 

13Dyɛ́ng in bato min na mwa bemat de ba vɔk reto e ra yin e jey yemo, yaga 

Darwey e simo ano, kɛ a sé Da vwel BeRoma de a vɔk retô mwa, 

14kɛ a sé begwɔmna de a tɛ̀sɛ hɛn na yɛn a tabak vemo de be ra pyɛ́ vyes, na 

be to somo vemo de be ra pyɛ́ ryat. 

15Yaga Dagwi e simo na pyɛ́ ryat de yin e ragas ye tɛ̀ betɔn be sǎ yuu, yɛn vemo 

de be ha e ra yin pyɛ́ de yɛn a tɔk yɛ̄ wɛt. 

16Sangal hin sede bemat de ba sé washak. Ko yin kwon jut sangâl newashak o 

na yin a bang mɛ̀ pyɛ́ vyes wɛt. Ko sangal hin sede besam Dagwi. 

17Nɔng in bemât mwa nerey, tɛ̀ in neyey min na begwa min vê raa, vɔk in 

bengyip Dagwi, ko nɔng în Da vwel BeRoma nerey arɔng. 

Raa hin negwɔn Yɛsu Kristi 

18À yin bemât fwôm lɔ, dyɛ́ng in bato min na bedanelɔ min, na yin a sap ɛn e ji 

kayɛ pyɛ. Rá in ano na vemo de ba sé berat, de ba to sé hywɛ zɔng wɛt, ko 
mwa na vemo de ba vɔk yol arɔng. 

19Mwat de e niri na reyɔm de be tak a yɛ, mwa ano de a ra pyɛ cak vyes wɛt, 

ko e niri, yaga e tɔk, niri mo ha sé pyɛ de Dagwi e simo — e yɛ à mwat de ba 
rɔda somo hɛ. 

20Ko ka sede mwat a ra pyɛ vyes, ko a niri jeng de ba sé dak ɛ yaga pyɛ vyes o, 

yaga sɛ́ de yin e jut niri mo sede pyɛ de bê somo yɛ arɛt? A sé sey pyɔlɔ̂ fwom 
vwes mɛ zɔng. Ko mwat de a ra pyɛ ryat, ko be tak a yɛ reyɔm yaga pyɛ ryat o, 
ko a niri na reyɔm o — e yɛ à mwat de Dagwi a rɔda somo hɛ. 

21E yere negwɔn nane mo de Dagwi a ga yila hin, na yin a vɔk nɛ. Yaga Kristi 

pyɛ mɛ á di reyɔm yaga yin, ko a dura a yin gwong de yin a rɔda raa, yaga na 
yin a bin kyè e nekyɔ̌n bol mɛ. 

22Yɛ á sang ra renɛn wɛt, ko bá tɔk wok hâ kwɛlɛng e nu mɛ wɛt. 

23Mwa ano de bemat bá dùsa hɛ, ko á toyo a yɛn na sedusa wɛt. Mwa ano de 

bá tak a yɛ reyɔm, á shìsa hɛn wɛt, ko á ye yɛndɛng e ra Dagwi de e gas badu 
e tē. 

24Kristi pyɛ mɛ á jut banɛn mot e rebek mɛ e jeng de bá kak ɛ e ra cɔ́gɔt. A ra 

ano, yaga na wot a bin sè sede bemat de ba ga kushu, vemo de ba tik ragâs 
banɛn, ko na wot a bin sè beken, na wot a vɔk negwɔn de na sé cik e bayîs 
Dagwi. A sé yi na baram de á sɔ de ba ga tɛ̀ ot tyang. 

25A raane, yin á kyě kyè kpɛɛ sede vyēl de ya ga vusa hɛ, ko a remo, yin a ga 

to toyo vey na Lwek min de a sé Mwât Gyeng neyey min arɔng. 

1 Bitrus 3 
Negwɔn sángal beha na beras 

1Ano arɔng, à yin behâ weneng, dyɛ́ng in bato min na beras min. Yaga, ka sede 

behak e ji mɛn ba sey tsak o na rehâ Dagwi wɛt, ko negwɔn min na rɔda tɛ̀ ɛn, 
yɛn a doyo na be raa gwông Dagwi. Mwa ano de yin e wunta nu, na yin a basa 
a yɛn wɛt, 

2ko yɛn a rɔda di yerê negwɔn min de na sé jɛrɛ, yɛn a rɔda to di, yin e sap 

Dagwi naka. 

3Yin dopse bare e ra tɔrɔ hin wɛt, sede nezap begwông tak tot min, kɛ tɛ́sɛ nediri 

pyɛ́ de be yong na dyam shinang, kɛ tɛ́sɛ berugu ve dyām pyak. 

4Ko tik na nerat min ne sè yerê nemo de ne yi e neyey min, nɛ à nehywɛ na 

neyuu min. Yerê nerat o ne sege hɛn wɛt, ko na sé pyɛ simo sizɔng e bayîs 
Dagwi. 

5À sè e gwong gwomo arɔng de beha raane de bà raa Dagwi naka, vemo de 

bà sɛt yey mɛn mwa e ra yɛ, bà tɔrɔ hɛn. Yɛn à dyɛng bato mɛn na beras mɛn 

6sede Sara, de à gyeng ha Abraham, ko à tang ɛ, à da mɛ. Yin a sé nèy mɛ, ka 

sede yin e ra pyɛ́ de ya sé ryat, ko yin e vɔk bengyip jeng de be shìsa hin wɛt. 

7Ano arɔng, à yin beras, vɔk in gabik rat na beha min. Bàre hin, yɛn a vɔk gap 

sede yin wɛt. Nɔng in hɛn nerey, yaga a sé e yɛn tanga yin mwa hin de Dagwi 
a nɔng in nɔrɔ̂ neken. Rá in ano, yaga na pyɛ cak ye kwon dul won min wɛt. 

Dî reyɔm yaga râ pyɛ́ ryat 

8E yɛnɛ mo, tik na mwa hin yin a vɔk báre yerê hining o; wok in nemwishish 

bemin, ko tɛ̀ in yey min na bemin sede begwa; tosho hin reyɔ̂m bemin, ko dyɛ́ng 
in bato min na bemin arɔng. 

9Yin tala mwat hwak na neves yaga pyɛ́ vyes de a ra wɛt, kɛ na sedusa, yaga 

a dùsa hin. Ko dura hin a yɛn nerat e negya. Pyɛ ma yemo de Dagwi a yila hin 
yaga yɛ. Ka sede yin a ra ano, ko yɛ a rɔda tɛ̀ nerat e ra yin. 

10Sede remo de bà jɛk e Bwok-basa Dagwi wɔgɔ, “Kawɛ mwat de e simo a wok 

netâ sangal mɛ na a vɔk yey pyɛng e jey arɔng, tik na a hàla hâ há ves, na a tik 
kwɛlɛ̂ng bemat arɔng. 

11Tik na a hàla râ pyɛ́ vyes, na a ra pyɛ́ ryat, ko tik na a tɛ̀ gap mɛ mwa e de 

jāma sangâl netyang na bemat. 

12Yaga Darwey e bɛrɛng vemo de ba sé cik e bayis mɛ, e wok newon mɛn 

arɔng, ko e to wok repugû vemo de be ragas pyɛ́ vyes.” 

13E wà de a rɔda mǎ hin, ka sede yin a sé tē ngyɛ́k na yin a ra pyɛ de ya sé 

ryat arɛt? 

14Ko ka sede yin a ka di reyɔm yaga râ pyɛ́ de Dagwi e simo, yin a sé vê yey 

pyɛng! Yin vɔk bengyip mwat hwak kɛ yin tik pyɛ cak ye bɔrɔk hin arɔng wɛt. 

15Ko sap in Kristi e neyey min, na yin a to nɔng ɛ nerey de na sé nemɛ yaga yɛ 

a sé Darwey. Sè in e yong in jojot, na yin a toyo a kawɛ mwat de a rangal hin 
na yin a misang a yɛ pyɛ de ya tɛ̀ yin e sɛt yey min e ra Kristi. 

16Ko rá in ano na nehywɛ, na yin a nɔ̂ng bemat o nerey arɔng. Tik na barê yey 

min he sè rat. Yi ano, jeng de bemat be ha há ves e ra negwɔn nerat min nè 
bemat-raà Kristi, yɛn a rɔda wok rekyên há ves de yɛn e ha. 

17Yaga a dal na nerat na mwat a di reyɔm yaga râ pyɛ́ ryat — ka sede a sé simô 

Dagwi à hane — de mwat a di reyɔm yaga râ pyɛ́ vyes. 

18Yaga Kristi pyɛ mɛ a ku yaga banɛn mot zang hining zɔng, ko reku mo ra pere 

vey yaga mwa jeng. Yɛ mwat de a sé cik a ku yaga bemat de ba sé cik e bayîs 
Dagwi wɛt, yaga na a bin vey na wot na Dagwi. Bemat ba mɔrɔ rebek mɛ, ko 
Gabik Dagwi ha to nɔng ɛ neken. 

19Ko yi na Gabik o a wɔ̀ shara há mɛ a begabîk vemo de bà sè e ngyang. 

20Begabik vane mo bà sè vê bemat de bà kana kyɛ́ ɛn nà raa Dagwi e jeng de 

Nowa à sè lɔk gbɔng dwa-nshi mɛ, mwa ano de Dagwi o à sè niri e de gyeng 
ɛn. À sè bemat tyɔng zɔng wɔgɔ, bemat rwit de bà sè e ji dwa-nshi mo, ko 
Dagwi à séy ɛn yi na nshi mo. 

21Nshi mo na sé e tô batisma de wo sey in a remo. Cap-hâ batisma ya sé rehâ 

kûs serwik yi e rebek mwat wɛt, ko ya sé wɔgɔ, wot a sé ra won na Dagwi na a 
tɛ̀ barê yey mot he sè rat. Ko batisma mo wo sey in yi na sene Yɛsu Kristi yi 
e reku. 

22Yɛ a ga kyè vɔk e lagwi, ko a sé sangal e ra gwofwa negwɔm e vwɔ yegê 

Dagwi. E re negwɔm e ra betom-lagwi na mwa vemo de ba vɔk reto tanga nerey 
e hwomo. 

1 Bitrus 4 
Negwɔn de ba ga sege nɛ 



2015 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

1Yin a tɔk, Kristi á di reyɔm e rebek mɛ. Yaga ano, a sé gbing-gbing na yin a 

yong in na báre yerê mɛ mo. Yaga kawɛ mwat de a ga di reyɔm e rebek mɛ a 
ga gas ɛ na râ banɛn. 

2Yaga ano, e ngamo nuyel, tik na bwang jeng sangal min e jey ye sè tyɛng na 

pyɛ de Dagwi e simo, ko yin raa cwey pyɛ́ vyes de babek min be simo wɛt. 

3A raane, yin á kana lashe jeng pyak e de râ pyɛ́ de bemat de ba tɔk Dagwi wɛt 

be simo râ yɛ̄. Yà ga vey ano! Yin á wey na jeng min e de vɔk gwōt, na raà cwey 
pyɛ́ de babek min be simo, tanga sefeng; yin á ragas nzem neves, yin á tulsa 
hin e nekwɔn nehak yaga sɔ̂ siring, ko yin á to sap cī, pyɛ de Dagwi e kyɛ́ ɛ yɛ 
zakzak. 

4Ko a remo, bemat de ba tɔk Dagwi wɛt be langat hɛn jeng de yɛn e di, yin e to 

raa begwong de ba sé beves sizɔng wɛt, yin e to ragas pyɛ́ kpɛɛ yerê myɛ́n 
arɔng wɛt, ko yaga ano, yɛn e lashe baza min. 

5Ko mwin, jeng ye kyè vey de yɛn a rɔda ba ha e nuyêl Dagwi e ra pyɛ de yɛn 

a ga ra, yɛ womo de a ga yong ɛ na a ra a vemo de ba sé na neken mwa na 
vemo de ba ga kushu shɔt. 

6À kana ra a vemo de bà kushu shɔt e jeng de bà sè beken e jey yemo, tyɛng 

sede remo de e ra a bemât mwa shɔt. Ko bá shara a yɛn Yɛgɛt Yat e bama de 
bà kushu, yaga na yɛn a bin vɔk neken sede Dagwi e ji sangal mɛn hê gabik. 

Nenɔrɔ̂ Dagwi vey na wot 

7Jeng ya ga vey bagat de pyɛ̂ mwa ye kyè wɔ̀ tala hɛ. Yaga ano, gyéng in bato 

min, na yin a yɛklɛ hin, yaga na yin a tɔk ra won. 

8Ko pyɛ de ya dal mwa na nerey ya sé ngan: Tɛ̀ in yey na bemin na gap min 

mwa, yaga tɛ̂ yey he tɛ̀ be hala banɛn pyak. 

9Séy in bemín naka e nelɔ min sana neha gwɔrɔng. 

10Dagwi a ga nɔng kawɛ e ji min nɔrɔ mɛ detu, na a ra fwom na hɛ. Yaga ano, 

tik na kawɛ mwat a ra fwom na nɔrɔ mɛ mo sede gbɔng mwât fwom rwat, na a 
sɛlɛ mɛ̀ bemɛn. 

11Kawɛ mwat de ba nɔng ɛ nɔrɔ̂ há, tik na a ha neha Dagwi. Kawɛ mwat de e ra 

a bemat fwom, tik na a ra gwɛ na gap de Dagwi e nɔngɔs hɛ. Yi ano, bê nɔ̂ng 
Dagwi nerey yi na Yɛsu Kristi e ji pyɛ̂ mwa. E yɛ de gbɔng nerat na reto na sé 
nemɛ gbak-gbak! Ano. 

Dî reyɔ̂m mwat-raa 

12À besâ yey hom, yin kwon langat hin na yerê mara de he tɛ̀ in na yin a di 

reyɔm. Yin bare wɛt wɔgɔ, pyɛ mo de ya té na yin ya sé cɛnɛt o. 

13Ko vɔk in yey pyɛng, yaga yin a sé wuna hin e ji reyɔm de Kristi á di. Ka sede 

yin a ra ano, ko yin a rɔda ba vɔk yey pyɛng vit a yere mo jeng de ba rɔda ba 
dura gbɔng nerat mɛ wɛshɛrɛk. 

14Yin a sé vê yey pyɛng, ka sede be tabas a yin nengyas, yaga yin a sé bemat-

raà Kristi. Hemo he dura, Gabik de ha vɔk gbɔng nerey hɛ a, Gabik Dagwi, ha 
sé sangal na yin. 

15Ka sede hwak e ji min a sé di reyɔm, ko he kwon sè yaga yɛ a sé mwât mɔbɔs 

bemat, kɛ gbik, kɛ mwât kwɔrɔs badu bahak, kɛ mwat de e kyě yeles e neha 
bemat behak wɛt. 

16Ko ka sede a sé di reyɔm, yaga a sé raa Kristi, ko a vo rekyên rɛ wɛt, a feng 

a Dagwi, yaga be tang ɛ, à mwat-raà Kristi. 

17Jeng ya ga vey de Dagwi a rɔda hwo ra shɔt, ko bemat mɛ ba sé vê susu mo 

de ba rɔda tānga ra a yɛn yɛ. Ka sede be susu shɔt o na wot, ko ya rɔda sè a 
vemo de ba sey tsak o na Yɛgɛt Yat yi na Dagwi wɛt gbang sizɔng. 

18Sede remo de bà jɛk e Bwok-basa Dagwi wɔgɔ, “A sé gbang na be sey bemat 

de ba sé cik e bayîs Dagwi, ko e sɛ́ de ya rɔda té na bemât banɛn de be kyɛ́ ɛn 
nà raa Dagwi arɛt?” 

19Yaga ano, vemo de be di reyɔm, yaga Dagwi e simo ano, tik na yɛn a re nuyel 

na tomong rat mɛn, na yɛn a nɔng bato mɛn kyuruk vɔk na Dagwi de a yong ɛn, 
yɛ de e gyeng há mɛ kayɛ jeng. 

1 Bitrus 5 
Gyêng kwarâ Dagwi 

1Me pyɛ hom ma sé mwakûk ekilisiya, ko ma sé ha na yin de yin a sé bemakûk 

ekilisiya arɔng. Ma sé mwât nuha e ra reyɔm de Kristi a ga di, ko ma rɔda ba 
vɔk numo nang hê gbɔng nerat mɛ de ba rɔda ba dura nɛ wɛshɛrɛk. Ma sé 
shonong e ra yin wɔgɔ, 

2bɛrɛng hin bemât ekilisiya de Dagwi a tɛ̀ e vɔ min, sede lwêk vyēl e bɛrɛng 

kwara mɛ. Rá in fwom o na simo min, ko a sè sede ba tɛ̀ in gbing-gbing wɛt. Rá 
in gwɛ, yaga yin a vɔk cwey ra a bemat fwom, ko a sè yaga byɛ de ba rɔda tala 
hin mɛ̀ wɛt. 

3Yin kwon jāma na yin a re negwɔm na retek e ra kwara mo de Dagwi a tɛ̀ gwɛ 

e vɔ min, ko tik na negwɔn min ne sè yere nemo de bemat-raa mo be simo be 
masa nɛ. 

4Ko jeng de Gbɔng Lwek kwara mo e ba dura tó mɛ wɛshɛrɛk, yin a rɔda ba sey 

pyɔlɔ de ya vɔk gbɔng nerat, ko nerât yɛ̄ ne tɔk tɛt ɛn ko tyɔng wɛt. 

5Ano arɔng, à yin beras de yin a rɔngɔl bebot o, rá in pyɛ de bemat de ba dal in 

na nemakuk be ha a yin. Ko mwa hin, dyɛ́ng in bato min, na yin a ra a bemin 

fwom arɔng. Yaga bà jɛk e Bwok-basa Dagwi wɔgɔ, “Dagwi e kyɛ́ ɛ vemo de be 
tos bato mɛn, ko e dura simo mɛ vɔk na vemo de be dyɛng bato mɛn.” 

6Yaga ano, dyɛ́ng in bato min na Dagwi de a vɔk gbɔng reto, yaga na a bin ba 

nɔng in nerey e jeng de a di ya jam a yɛ. 

7Tík in a yɛ pyɛ̂ mwa de ye bɔrɔk hin, yaga e yɛ de e bɛrɛng hin naka. 

8Yɛklɛ hin, na yin bɛrɛng nekanang arɔng! Wo repugu min, yɛ gwɔ̀m cēng, a sé 

kyě rìni sede gukum de wo lulum, wo kyě jāma womo de wà rɔda re. 

9Rá in retek na yɛ, na yin a re nuyel na sêy tsak o sana kyě digis. Bàre hin, 

begwa min vê raa e jey mwa yɛn a sé sɔ yerê reyɔm remo arɔng. 

10A remo yin a sé sɔ reyɔm yaga jeng tyɔng. Ko Dagwi a yila hin na yin a wuna 

hin tanga Kristi e de sangal e ji gbɔng nerat mɛ de vit a nɛ nà yɛnɛ. Yɛ de mwa 
nerat ne yi na yɛ a rɔda yong in naka gyat, ko a rɔda tɛ̀ in na yin a tumal gak na 
gap sede retis de ra sé gbarak. 

11Reto ra sé remɛ nesheneshey! Ano. 

Tē show hê yɛnɛ mo 

12A sé e Silvanus de a sɛlɛ me na me jɛk a yin kebwok-rwang kemo, ko ma jut 

ɛ a sé gwa mot, mwat-raa, de be tó yey na yɛ wɛt. Me simo na me gwɛ̌ a yin 
gap, na me to ha a yin kyɛrɛng wɔgɔ, pyɛ́ de ma jɛk a yin ya sé e ra gwong de 
Dagwi e dura a wot nerat mɛ ne mwin. Tumal hin gak e ji nɛ. 

13Bemât ekilisiya wo Babilɔn, de Dagwi a kasa vɛ arɔng ba sé tang in show, ko 

Markus, hwey hom, he tang in show arɔng. 

14Tang în bemin show e gwong de gwo dura tɛ̂ yey min. Tik na neyey min ne 

dyɛng, yin mwa de yin a sé sangal e ji nesa na Kristi. 

2 Bitrus 
2 Bitrus 1 

1Bwok-rwang gwomo yi e vwɔ hom Simɔn Bitrus, sam Yɛsu Kristi, ko ma sé tom 

mɛ arɔng. Vɔk na yin de yin a sey tsak o na Kristi. Yerê sey tsak o min o ha sé 
pyɛ simo sizɔng tyɛng sede mot. A sé yaga Yɛsu Kristi e gas badu e tē de a 
nɔng ot mwa gwong na wot a sey tsak o na yɛ. Yɛ Yɛsu Kristi mo a sé Dagwi 
mot, a to sé Mwât Sey ot: 

2Tik na Dagwi a dura a yin nerat mɛ shɛrɛk, na a gwɛ̌ tɛ̀ yey min ye dyɛng. Hemo 

hê té jeng de yin e gwɛ̌ tɔk ɛ tanga Yɛsu Darwey mot. 

Yíla tanga kasa Dagwi 

3Yi na gbɔng reto mɛ, Darwey mot a nɔng ot kayɛ pyɛ de wot e simo, yaga na 

sangal mot e jey he dura, wot e raa Dagwi naka. Gwong de a ra ano a gwot 
ngan: A tɛ̀ ot na wot a tɔk yɛ womo de a yila hot, na wot a sangal tanga yɛ e ji 
gbɔng nerey mɛ na nerat mɛ. 

4A sé e gwong á gwane de a ga nɔng ot pyɛ́ ryey o sedesi de ya sé yê simo 

sizɔng, yēmo de à kana sira a wot e ra yɛ̄. A nɔng ot yɛ̄, yaga na, yi na yɛ̄, yin 
a hywit in yi e pyɛ́ vyes yê jey yemo de bemat be wok cwey yɛ̄. Ko a ra ano, 
yaga na yin a bin vɔk negwɔn yerê ne Dagwi. 

5Yaga ano, sede remo de yin a sey tsak o na Yɛsu Kristi, yē in ngyɛ́k sizɔng na 

yin a vɔk negwɔn nerat arɔng. Sede remo de yin a vɔk negwɔn nerat o, tik na 
yin a vɔk tɔ́k; 

6sede remo de yin a vɔk tɔ́k o, yē in ngyɛ́k na yin a gyeng bato min; sede remo 

de yin e gyeng bato min o, tik na yin a niri; sede remo de yin a niri mo, yē in 
ngyɛ́k na yin a raa Dagwi naka; 

7sede remo de yin a raa Dagwi naka, tik na yin a tɛ̀ yey na begwa min; ko sede 

remo de yin a tɛ̀ yey na begwa min o, yē in ngyɛ́k na yin a tɛ̀ yey na bemât mwa 
arɔng. 

8Yere negwɔn á nemo de yin e simo. Ka sede yin a vɔk nɛ pyak, ko na rɔda tɛ̀ 

tɔ́k min hê Darwey mot Yɛsu Kristi he sè yapyi wɛt, ko neken min na rɔda sè 
sede pyɛ́ de ya mara naka. 

9Ko kawɛ mwat de a vɔk negwɔn nemo mo wɛt e bɛrɛng yɛt wɛt, e tɔk di 

arɔng wɛt, ko a ga ye bam wɔgɔ, ba ga fugut banɛn mɛ de á kana ragas raane. 

10À begwa, yin a sé bemat de Dagwi a yila hin, na a to kasa hin. Yaga ano, yē 

in ngyɛ́k ding-ding na negwɔn min ne dura tsɛng-tsɛng yíla na kasa min o. Ka 
sede yin a ra ano, ko yin a rɔda ye bugurɛk ko tyɔng wɛt. 

11Ko Dagwi a rɔda wunta a yin gwong pyot, na yin a yel e Segwɔm Darwey mot 

Yɛsu Kristi, Mwat Sey ot, semo de sa rɔda nàra gbak-gbak. 

12Yaga ano, me simo na me bare a yin kayɛ jeng na pyɛ́ yemo, mwa ano de yin 

á kana tɔk yɛ̄, ko yin a sé tumal gak e ra tsak há de yin a ga kana sey hɛ. 

13Ma di, a sé tyɛng e jeng de ma rɔngɔl na neken, na me dopse tɛ̀ in na yin a 

bare na pyɛ́ yemo. 

14Yaga ma tɔk, ma ga vey bagât gas me na rebek remo, sede remo de Darwey 

mot Yɛsu Kristi a dura a me tɛɛrɛ. 

15Yaga ano, ma rɔda ye ngyɛ́k zá wɛt na me sɛ̀ a yin gwong de gwô tɛ̀, yin a 

rɔda bare na pyɛ́ yemo kayɛ jeng e bamâ reku hom. 

Bemat de bá di gbɔng nerât Kristi 

16Jeng de wot á ha a yin rehâ vêy Darwey mot Yɛsu Kristi na reto, wot á ha a 

yin rɛ sede yá de bemat ba yong zɔng wɛt. Ko wot á di gbɔng nerey mɛ na bayis 
mot 

17jeng de Dagwi Da á nɔng ɛ nerey na gbɔng nerat. Wot á wok fwɔ de gwa yi 

na womo de a vɔk gbɔng nerat de na dal mwa, gwa ye, “Hwêy yey hom à hemo, 
yey hom ya pɛngɛ na hɛ sizɔng!” 

18Jeng de wot á sè tanga yɛ e ra raku wo jɛrɛ mo, wot pyɛ mot wot á wok fwɔ mo 

de gwa yi e lagwi. 

19Yaga ano, wot e gwɛ̌ sey tsak o na reha de bezarap Dagwi bà kana ha. Ko a 

rɔda sè a yin naka na yin a tɛ̀ nehywɛ min e ra reha mo, yaga ra sé sede kywa-
kya de wo lolo e dem de ha sé mwangalang sɛ̌ gasi ha ye gbey ko negbêy dàt 
nê tɛ̀ neyey min ne vɔk negbey. 

20Ko gbɔng pyɛ de yin a tɔk a yet ngan: Vit a mwat de e tɔk ra fwom na tɔ́k mɛ 

pyɛ mɛ na a misang neha de bezarap Dagwi bà ha, nemo de ba jɛk e Bwok-
basa Dagwi arɔng. 

21Yaga vit a há yere hê bezarap Dagwi de hà ga sang yi na simô mwasi zɔng. 

Ko à sè e Gabik Jɛrɛ de hà sɛ̀ reto e ra bemat vane mo, hà tɛ̀ ɛn na yɛn a ha 
reha de ra yi na Dagwi. 

2 Bitrus 2 
Bemât basa vê bɔs 

1Yimo raane, bezarap Dagwi vê bɔs bà kana nusu e ji bemat, ko a sé ano arɔng 

de bemât basa vê bɔs ba rɔda nusu e ji min. Yɛn a rɔda vey na batîn basa vê 
bɔs de ba rɔda tɛ̀ bemat be wey. Yɛn a rɔda tono na Darwey de a vibis hɛn, ko 
yi ano, yɛn a rɔda hwɔtɔ a bato mɛn pyɛ de ya rɔda wey na yɛn dey-dey. 

2Mwa ano, bemat pyak ba rɔda raa negwɔn gwōt mɛn, ko yi na negwɔn mɛn o, 

yɛn ê tɛ̀ behak be ha há ves e ra tsak gwông Dagwi. 

3Bemât basa vê bɔs vane mo be vɔk gananâng pyɛ́. Yaga ano, yɛn a rɔda 

kwonɛ̀ há detidetu, na yɛn a sɛ̀ dyām yi na yin. Yimo, Dagwi à kana gang ɛn na 
shɔt, ko jeng ya ga vey bagat de ba rɔda wey na yɛn! 

4A raane, jeng de betom-lagwi bà ragas banɛn, Dagwi à wok nemwishish 

mɛn wɛt, ko à bomos hɛn e kwɔ̂n gawey. E hwomo, ba tik ɛn e ngyang e kwɔn 
de ha sé mwangalang e de gyeng Tuk Shɔt. 

5À to wok nemwishish bemât jey yê raane arɔng wɛt, ko à vey na gbɔng tɛmɛ-

nshi e ra bemat vane de bà raa hɛ wɛt. Ko vemo de à sey ɛn, vɛ à Nowa de à 
shara a bemat reha wɔgɔ, bē sè cik e bayîs Dagwi, yɛ tanga bemat o behak 
betaama zɔng. 

6Dagwi à gang bemât bapomô Sɔdɔm na Gɔmɔra na shɔt arɔng, ko à wey na 

bapomo mo na kya. À ra ano, na be sè pyɛ de be dura a bemat mɛ̀ pyɛ de ya 
rɔda té na vemo de be raa hɛ wɛt. 

7À sey Lɔt de à sè mwat rwat de à lashe yey mɛ na negwɔn gwōt ne bemat de 

bà gyeng badu wɛt. 

8Yɛ mwat rwat o mo à sangal e ji mɛn, ko kahɛ tuk yey mɛ yà lɔl sizɔng jeng de 

à bɛrɛng tomong ves mɛn, na a to wokos neha mɛn arɔng. 

9Ano kwong, Darwey a tɔk gwong de a rɔda pat bemat de be raa hɛ naka yi 

e nemàsa mɛn. A to tɔk gwong de a rɔda tik bemat beves, na a sǎ e de tabak 
hɛn vɔk e Tuk Shɔt, 

10a kat mɛ̀ vemo de be raa cwey pyɛ́ de ya sé gbiridik de babek mɛn be simo, 

vemo de be byɛs retô bemât nuyel arɔng. Bemât basa vê bɔs vane mo be tele 
hɛn pyɛ cak wɛt, ko be vɔk to ven. Yɛn e vɔk bengyip vane de ba vɔk nerey 
e lagwi wɛt, ko yɛn e ha há ves e ra yɛn. 

11Mwa ano de betom-lagwi ba dal ɛn na gap tanga reto, ko yɛn a ka tɛ̀sɛ sekun 

mɛn, na be ha há ves e ra yɛn e nuyêl Dagwi wɛt. 

12Ko bemat o ba sé sede ngyāma de vit a báre e neyey yɛ̄, yēmo de be tɔs yɛ̄, 

yaga na be vos yɛ̄, na be mɔbɔs zɔng: Yɛn e ha há ves e ra pyɛ́ de yɛn a tɔk 
yɛ̄ wɛt. Ba rɔda ba wey na yɛn sede ngyāma, 

13ko ba rɔda ba tala hɛn na reyɔm, yaga reyɔm de yɛn a tak a bemat. Yɛn e wok 

netâ ragâs pyɛ́ vyes de babek mɛn be simo, kɛ a ka sé nagwi gbak. Yɛn a sé 
pyɛ rekyen tanga pyɛ byɛs e ji min. E jeng de be wuna hɛn e de râ pyɛ́ tanga 
yin, yɛn e kwɛlɛng hin, ko yɛn e vɔk yey pyɛng zɔng e de ra ano. 

14Yɛn e tɛ̀ bayis mɛn e ra bedebeves, ko yɛn e tɔk kwɔshɔ cwey râ banɛn 

mɛn wɛt. Yɛn e hwɔlɔ nehywɛ bemat de be tɔk tumal gak wɛt, ko yɛn e tɔ́k ɛn 
na gananâng pyɛ́. Yɛn a sé pyɛ sedusa e nuyêl Dagwi! 

15Yɛn a ga kana hàla gwong de gwa sé cik, ko yɛn a ga vuru hɛn arɔng. Yɛn a 

sé raa gwong de Balaam Beyor à kana raa, womo de à tɛ̀ yey na dyām de à sɛ̀ 
yi na râ neves. 

16Ko bà gyong ɛ yaga renɛn mɛ: Madung de wo tɔk ha wɛt wà ha na fwɔ̂ mwasi, 

wà dul ɛ, yɛ zarap Dagwi, nà ra tomông selolong mɛ. 

17Bemat vane mo ba sé sede lel nshi de ba ga hworos, kɛ sede bale de gwogul 

gwo gangas vɛ zɔng. Ko Dagwi a ga yong kwɔn de ha sé mwangalang sedesi 
yaga yɛn. 

18Yɛn e dak kaa na neha mɛn de vit a nɛ nà retin arɔng. Yɛn e ra fwom na cwey 

ragâs gwōt de babêk bemat be simo, na be hwɔlɔ nehywɛ vemo de ba sé 
mɛsɛ̂ng hywit ɛn yi e vɔ bemat de ba sé sangal e ji buru. 

19Yɛn e ha a vane mo wɔgɔ, ba rɔda hàla hɛn washak, ko yɛn pyɛ mɛn ba sé 

besam negwɔn de na rɔda wey na yɛn; yaga mwat a sé sam kayɛ pyɛ de ya ga 
di wɛng e ra yɛ. 

20Bemat o bá tɔk Darwey mot Yɛsu Kristi, Mwât Sey ot, de a tɛ̀ ɛn na be tɛ́ ɛn 

washak yi e negwɔn neves ne jey yemo. Ko e bama mo, negwɔn neves o na to 
kaba hɛn, na ne di wɛng e ra yɛn gbak. Yaga ano, neves mɛn nè yɛnɛ mo na 
dal ne susu mo. 

21Ko di, a yâng dal naka, ka yɛn a ka tɔk gwong de mwat e sè cik e bayîs 

Dagwi wɛt, de yɛn a tɔk gwɛ, na yɛn a de hàla raà redu Dagwi de ba nɔng ɛn. 

22Pyɛ de ya té na yɛn ya sé tyɛng na cinat há wɔgɔ, “Vu wo to re pyɛ de wa ga 

kana hwɔs yɛ”, kɛ wɔgɔ, “Zà de ba ga kus wɛ wó to wɔ̀ biring e bwɔrɔk.” 

2 Bitrus 3 
Darwey Yɛsu a sira, ê ba toyo 

1À besâ yey hom, bwok-rwang gwo neba a gwomo de ma sé jɛk a yin. E ji vɛ̀ 

mwa, ma ye ngyɛ́k na me bare a yin na pyɛ́ yemo, yaga na me tɛ̀ in na yin a 
vɔk báre yerê hemo de ha sé mwin. 

2Me simo na yin a bare na neha de bezarap Dagwi vê jɛrɛ bà kana ha yimo 

raane. Bàre hin arɔng na redu remo de Darwey Yɛsu Kristi, Mwât Sey ot, á kana 
nɔng rɛ, rēmo de betom mɛ bá vey a yin mɛ̀. 

3E mɛsɛng o, a sé gbing-gbing na yin a tɔk pyɛ yemo ngan: E jeng ye yɛnɛ mo, 

bemat behak ba rɔda nusu, vemo de cwey pyɛ́ vyes mɛn ya rɔda vɔk reto e ra 
neyey mɛn. Yɛn a rɔda tabas a yin nengyas, 

4ko yɛn a rɔda rangal hin, be ye, “À kana ha wɔgɔ, a rɔda vey, kɛ ano wɛt ɛ? Ko 

a wɛ̌ arɛt? Beda mot bá kana kushu, ko kayɛ pyɛ ya sé tyɛng sede remo de yà 
sè yimo de bà yong jey!” 

5Yɛn a kyɛ́ ɛn ná nengyas há hemo ngan: Yimo raane, Dagwi à nɔng nu, ko 

belagwi tanga jey bà pere sè. À yong jey o yi e nshi, ko yà gas ɛ yi na nshi. 

6À sè yi na nshi arɔng de à wey na jey ryoso mo e jeng gbɔng tɛmɛ-nshi. 

7Dagwi à to nɔng nu wɔgɔ, belagwi tanga jey de ba sɛ́ a remo ba rɔda nàra sɛ̌ 

jeng de ba rɔda ba wey na vɛ na kya. Ba sé tik vɛ yaga tuk de ba rɔda ba ra a 
bemat de be raa Dagwi wɛt shɔt, na be wey na yɛn arɔng. 

8À besâ yey hom, yin ye bam à pyɛ jining yemo wɛt: E bayîs Dagwi, pɔlɔ hining 

ha sé detu na neshey gu rining (1,000) wɛt, mwa pyɛ́ bya yemo ya sé tyɛng na 
yɛ. 

9Bemat behak be bare, Dagwi a sé hywɛ e de râ pyɛ́ de à ga kana sira na a ra. 

A sé ano wɛt, ko e niri na yin, yaga e simo na mwat hwak a wey wɛt, ko e simo 
na mwa be doyo yi e banɛn mɛn. 

10Ko di, jeng de Darwey a rɔda vɛ̄ hɛ ye kyè vey gòbok sede gbik. E jeng o, 

belagwi ba rɔda ba ye bit na rewɔng sizɔng, ko kya ha rɔda ba re hywiri kayɛ 
pyɛ de ya sé e ji vɛ; jey arɔng tanga kayɛ pyɛ de ya sé e ji yɛ̄ ya rɔda tɛ́ ɛ vit. 

11Sede remo de pyɛ́ yemo mwa ya rɔda ba wey ano, e yerê nɛ̌ negwɔn de na 

sé naka na yin a vɔk arɛt? Tik na negwɔn min ne sè yerê ne bemat de ba ga tik 
ɛn jaram yaga Dagwi, na yin a raa hɛ naka arɔng. 

12Jeng de yin a sé gyeng tuk de Dagwi a rɔda ba vey, tik na yin a ye ngyɛ́k e de 

râ pyɛ́ de yê tɛ̀ he vey dey-dey. Jeng a yane de kya ha rɔda ba re belagwi, ha 
rɔda wey na vɛ hywiri, ko kayɛ pyɛ de ya sé e ji vɛ ya rɔda ye ywey na nevɛ̌t o. 

13Ko wot a sé gyeng pyɛ́ de Dagwi à kana sira a wot na a nɔng ot, yɛ̄ à belagwi 

bepas tanga jey pyas, yɛ̄ à nekwɔn de vit a neves, yaga be ragas pyɛ́ de Dagwi 
e simo zɔng e hwomo. 

14Yaga ano, à besâ yey hom, sede remo de yin a sé gyeng jeng o, tē in ngyɛ́k 

ding-ding na yin a sè jɛrɛ, sana buru hak e bayis Dagwi, na yin a sangal tyang 
na yɛ arɔng. 

15Bàre hin na gwong de Darwey mot á niri. A sé yi na niri mo de a sé nɔng in 

gwong na be sey neken min. Gwà yey mot Bulus a jɛk a yin e ra pyɛ jining yemo 
arɔng yi na netsitsɛng de Dagwi a nɔng ɛ. 

16E ji mwa bebok-berang mɛ, a jɛk e gwong gwining jeng de á jɛk e ra pyɛ́ 

yemo mo. Pyɛ́ cak e ji vɛ ya sé gbang. Ko bemat de ba tɔk pyɛ́ wɛt, vemo de be 
tɛ̀ neyey mɛn e ra pyɛ jining wɛt, be doyo cap-hâ pyɛ́ mo, tyɛng sede remo de 
be ra e ra bebak o behak vê Bwok-basa Dagwi. A sé ano de yɛn e hwɔtɔ a bato 
mɛn pyɛ de ya rɔda wey na yɛn. 

17Ko di, à besa yey hom, yin a ga kana tɔk pyɛ́ yemo. Yaga ano, tē in naka, be 

kwon hwɔlɔ hin, na yin a raa burû bemat de be gyeng badu Dagwi wɛt! Ka 
ano wɛt, ko yin a rɔda hàla kwɔ̂n tumal min de ha sé gbarak. 

18Ko ré in nuyel e de raà Darwey mot Yɛsu Kristi, Mwât Sey ot, yaga na a gwɛ̌ 

dura a yin nerat mɛ, na yin a gwɛ̌ tɔk ɛ arɔng. Gbɔng nerat na sé nemɛ a remo 
tanga nesheneshey! Ano. 

1 Yohana 
1 Yohana 1 

Reha de re nɔ̂ng bemat neken 

1Wot a sé jɛk a yin e ra yɛ womo de à kana sè gyam na be yong jey. Wot a ga 

wok fwɔ mɛ, ko wot a ga di ɛ na bayis mot, wot a ga bɛrɛng hɛ, ko wot a ga ra 
ɛ na vɔ mot arɔng. E yɛ de a sé Reha de re nɔ̂ng bemat neken. 

2Jeng de neken o ná nusu, wot á di nɛ. Wot a sé nɔng nuha e ra nɛ, ko wot a 

to sé há a yin rehâ neken gbak-gbak de nà sè tanga Dagwi Da yimo gyam, ko 
bá to dura a wot nɛ arɔng. 

3Pyɛ́ yemo de wot á kana di, na wot a to wok, e yɛ̄ de wot a sé ha a yin, yaga 

na yin a bin wuna nesa na wot. Ko nesa mot nane mo na sé na Dagwi Da tanga 
Hwey mɛ Yɛsu Kristi. 

4Wot a sé jɛk a yin pyɛ́ yemo, yaga na yey pyɛng mot ye bin sila hɛ gyat. 

Dagwi a sé negbey 

5Ko di, há de wot a ga wok yi na Yɛsu Kristi, hemo de wot a to sé ha a yin hɛ a 

het ngan: Dagwi a sé negbey, ko vit a lwīl e ji mɛ ko tyɔng. 

6Ka sede wot a ye, wot a wuna nesa na Dagwi, ko mwa ano, wot a sé kyè e ji 

lwīl, wot a sé vɛ́sɛ bɔs zɔng, ko wot a sé ra pyɛ́ de ya sé tsak o wɛt. 

7Ko ka sede wot a sé kyè e ji negbey, sede remo de yɛ a sé e ji negbey arɔng, 

wot a wuna nesa na bemót, ko nemî Yɛsu, Hwey mɛ, ne tɛ̀ ot jɛrɛ yi e karɛ renɛn. 

8Ka sede wot a ye, wot a vɔk banɛn wɛt, ko wot a sé kwɛlɛng bato mot zɔng, vit 

a tsak o e yey mot. 

9Ko ka sede wot a kulu banɛn mot, Dagwi a rɔda hàla a wot vɛ, yaga yɛ e gyeng 

sira mɛ, ko e rá pyɛ́ de ya sé cik, ko a rɔda tɛ̀ ot jɛrɛ yi e kayɛ pyɛ vyes de wot 
a ra. 

10Ka sede wot a ye, wot a ga ra renɛn wɛt, wot a sé jut Dagwi sede mwât bɔs, 

ko há mɛ ha sé e ji mot arɔng wɛt. 

1 Yohana 2 
Yɛsu a sé mwât sɛlɛ mot 

1À nèy hom, ma sé jɛk a yin pyɛ́ yemo, yaga na yin a ra banɛn wɛt. Ko ka sede 

hwak a ra banɛn, wot a vɔk mwat hwak de e tumsal e nuyêl Dagwi Da na a ra 
won yaga wot. Mwat o à Yɛsu Kristi, yɛ de a sé cik e bayîs Dagwi. 

2E yɛ de a sé gwong de Dagwi e halsa a wot banɛn mot, e bemòt zɔng wɛt ko 

e banɛ̂n bemât jêy mwa arɔng. 

3Ka sede wot e gyeng badu Dagwi, ko wot a tɔk tsɛng-tsɛng, wot a tɔk ɛ. 

4Mwat de a ye, “Ma tɔk ɛ”, ko a kyɛ́ ɛ nà gyeng badu mɛ, a sé mwât bɔs zɔng, 

vit a tsak o e yey mɛ. 

5Ko kawɛ mwat de e gyeng há mɛ, e yɛ de tɛ̂ yêy Dagwi ha ga sila e ji mɛ. 

Gwong de gwo tɛ̀ ot na wot a tɔk tsɛng-tsɛng, wot a sé sangal e ji nesa na Dagwi 
a gwot ngan: 

6Kawɛ mwat de a ye, ê nàra e ji sangâl nesa na Dagwi o, tik na a raa negwɔn 

Yɛsu. 

Redu repas 

7À besa yey hom, redu de ma sé jɛk a yin e ra rɛ ra sé repas o wɛt, ko ra sé 

reroso mo remo de bá kana nɔng in yimo e susu mo. Redu reroso rane mo ra 
sé reha de yin á kana wok yimo gyam. 

8Ko mwa ano, redu de ma sé jɛk a yin e ra rɛ ra sé repas o arɔng. Yɛsu Kristi a 

ga dura, redu mo ra sé tsak o, ko yin e dura ano arɔng. Wot a tɔk ano, yaga lwīl 
gwa sé kyè wɔ̀ kwey, ko tsak negbey na ga hwo lolo. 

9Kawɛ mwat de a ye, a sé e ji negbey, ko mwa ano, e kyɛ́ ɛ gwa mɛ, a sé rɔngɔl 

e ji lwīl vey e jeng yemo. 

10Kawɛ mwat de a tɛ̀ yey na gwa mɛ a sé sangal e ji negbey, ko vit a pyɛ e ji mɛ 

de yê tɛ̀, a ye bugurɛk. 

11Ko kawɛ mwat de e kyɛ́ ɛ gwa mɛ a sé e ji lwīl, e to kyě kyè e ji lwīl arɔng. 

E tɔk kwɔn de e kyè vɔk ɛ̀ wɛt, yaga lwīl o gwa ga tɛ̀ a yɛ nebùga e bayis mɛ. 

12À nèy hom, ma sé jɛk a yin pyɛ́ yemo, yaga ba ga hàla a yin banɛn min yaga 

pyɛ de Yɛsu Kristi a ra. 

13À bedagwɔ, ma sé jɛk a yin, yaga yin a tɔk yɛ womo de à sè yimo yi e susu mo. 

À bewen, ma sé jɛk a yin, yaga yin a ga re como e ra Shetan, wo neves. 

14À nèy hom, ma sé jɛk a yin, yaga yin a tɔk Dagwi Da. À bedagwɔ, ma sé jɛk 

a yin, yaga yin a tɔk yɛ de à sè yimo yi e susu mo. À bewen, ma sé jɛk a yin, 
yaga yin a vɔk gap, ko hâ Dagwi ha sé sangal e ji min, ko yin a ga re como e ra 
Shetan, wo neves. 

15Yin tɛ̀ yey na jey yemo kɛ na pyɛ́ de ya sé e ji yɛ̄ wɛt. Ka sede mwat hwak a 

tɛ̀ yey na jey yemo, ko a tɛ̀ yey na Dagwi Da wɛt. 

16Pyɛ́ de ya sé yê jey a yet ngan: Bemat be wok cwey pyɛ̂ jey de babek mɛn be 

simo, be wok cwey vɔk pyɛ́ de yɛn e bɛrɛng na bayis mɛn, ko yɛn e dak ragey 
yaga yas mɛn. Mwa pyɛ́ yemo ya sé yê Dagwi Da wɛt, ko ya sé yê jey zɔng. 

17Jey yemo tanga pyɛ̂ mwa de ya sé e ji yɛ̄, yēmo de bemat be wok cwey yɛ̄, 

ya sé kyè wɔ̀ tala hɛ. Ko yɛ̀ de e ra pyɛ́ de Dagwi e simo a rɔda nàra gbak-gbak. 

Wo repugû Kristi 

18À nèy hom, jeng ye yɛnɛ ma yemo! Yin á kana wok, wo repugû Kristi e kyè 

vey, ko mwin, vê repugû Kristi pyak ba ga vey. Yi ano, wot a tɔk, jeng ye yɛnɛ 
ma yemo. 

19Yɛn vane mo bá kana sè vining na wot wɛt, ko yaga ano, yɛn á nusu hɛn yi 

na wot. Yaga, ka sede yɛn á sè vining na wot, ka yɛn á yâng nàra na wot arɔng. 
Ko yɛn á gas ɛn na wot, yaga na be bin tɔk, vit a hwak e ji mɛn de á sè gwining 
na wot. 

20Ko yin a sé vemo de Kristi a ga nɔng in Gabik Jɛrɛ. Yaga ano, yin mwa yin a 

tɔk tsak há. 

21A sé yaga yin a dun tsak há mo de ma sé jɛk a yin wɛt, ko a sé yaga yin a tɔk 

hɛ, ko yaga yin a to tɔk, vit a bɔs de he tɔk yi e tsak há. 

22E wǎ kwong de a sé mwât bɔs arɛt? A sé e kawɛ mwat de e tē, Yɛsu a sé 

Kristi wɛt, yɛ Mwat de Dagwi a kasa na a sey bemat. Mwat de e tono na Dagwi 
Da tanga Hwey mɛ, e yɛ de a sé mwât repugû Kristi. 

23Yaga kawɛ mwat de e tono na Hwey o e tono na Da mo arɔng, ko womo de 

e ha wɛshɛrɛk wɔgɔ, a sey tsak o na Hwey o e wuna nesa na Da mo arɔng. 

24Yaga ano, tik na pyɛ́ de yin á wok yimo yi e susu mo ye nàra e neyey min. Ka 

sede ye nàra e neyey min, ko yin a rɔda nàra e ji sangâl nesa na Hwey o tanga 
Da mo arɔng. 

25Ko pyɛ de Kristi a ga kana sira, a rɔda nɔng ot, yɛ à neken nesheneshey. 

26Ma sé jɛk a yin pyɛ́ yemo e ra vemo de ba sé simo be kwɛlɛng hin. 

27Ko yin à, Kristi a ga nɔng in Gabik mɛ. E jeng de Gabik o he nàra e neyey 

min, yin e simo yin a jāma mwat hwak na a to basa a yin wɛt. Yaga Gabik o he 
basa a yin pyɛ̂ mwa, ko basâ hɛ ha sé tsak o, vit a bɔs e ji hɛ. Yaga ano, raa 
hin pyɛ́ de Gabik o he basa a yin, ko nàra hin e ji sangal nesa na Kristi. 

28À nèy hom, ma to sé ha a yin, nàra hin e ji sangâl nesa na yɛ, yaga na, jeng 

de a rɔda ba vɛ̄ hɛ, wot e ba vɔk yey ting, ko wot a rɔda lɛsɛ hot na rekyen e jeng 
vey mɛ mo wɛt. 

29Yin a tɔk, Kristi a sé mwat de a sé cik e bayîs Dagwi. Yaga ano, tik na yin a 

tɔk, kawɛ mwat de e ra pyɛ de ya sé cik e bayîs Dagwi a sé hwey mɛ. 

1 Yohana 3 
Nèy Dagwi 

1Di in gwong de Dagwi a tɛ̀ yey na wot ding-ding! A sé gbɔng tɛ̂ yey mɛ mo de 

ha tɛ̀, be tang ot, à nèy Dagwi, ko mwin, wot a sé nèy mɛ mo! Pyɛ de ya tɛ̀, 
bemât jey ba tɔk ot wɛt a yet: Yɛn á kana tɔk Dagwi wɛt. 

2À besâ yey hom, wot a sé nèy Dagwi a remo, ko wot a tɔk e ngyen wɛt pyɛ de 

wot e ba sè e jeng de ye kyè vey. Ko wot a tɔk, jeng de Kristi a rɔda ba dura tó 

mɛ wɛshɛrɛk, wot a rɔda ba sè sede yɛ, yaga wot a rɔda ba di ɛ tyɛng sede 
remo de yɛ a sé. 

3Kawɛ mwat de a sɛt yey mɛ, Kristi a rɔda tɛ̀ pyɛ́ yemo ye té, e gyeng tó mɛ jɛrɛ, 

sede remo de Kristi pyɛ mɛ a sé jɛrɛ. 

4Kawɛ mwat de e ra banɛn a sé kyɛ́ ɛ nà gyeng badu Dagwi, yaga râ banɛn ha 

sé hining na kyɛ́ ɛ nà gyeng badu. 

5Yin a tɔk, Kristi a vey e jey, yaga na a bin hashe banɛ̂n bemat, ko vit a renɛn 

e ji mɛ. 

6Kawɛ mwat de e nàra e ji sangâl nesa na Kristi e re nuyel na râ banɛn wɛt. Ko 

kawɛ mwat de e re nuyel na râ banɛn a ga sang di ɛ wɛt, ko a tɔk ɛ arɔng wɛt. 

7À nèy hom, mwat hwak a kwon kwɛlɛng hin wɛt! Kawɛ mwat de e ra pyɛ́ de ya 

sé cik a sé cik e bayîs Dagwi, sede remo de Kristi arɔng a sé cik e bayîs Dagwi. 

8Ko kawɛ mwat de e ragas banɛn a sé wo gwɔ̀m cēng, yaga gwɔ̀m cēng à kana 

ra banɛn gyam na be yong jey. Pyɛ de ya tɛ̀, Hwey Dagwi ha vey e jey a yet: 
Ha vey, yaga na he bin wey na pyɛ̂ mwa de gwɔ̀m cēng a ga ra. 

9Kawɛ mwat de a sé hwey Dagwi e re nuyel na râ banɛn wɛt, yaga neken yerê 

ne Dagwi na sé e ji mɛ. A tɔk re nuyel na râ banɛn wɛt, yaga a remo Dagwi a 
sé Da mɛ. 

10Gwong de be tɔk vemo de ba sé nèy Dagwi tanga vemo de ba sé nèy gwɔ̀m 

cēng gwa sé ngan: Mwa vemo de be ra pyɛ́ de ya sé cik wɛt tanga mwa vemo 
de be tɛ̀ yey na begwa mɛn wɛt, e yɛn de yɛn a sé nèy Dagwi wɛt. 

Tɛ̂ yey na bemót 

11Há de yin á kana wok yi e susu ma het ngan: Tik na wot a tɛ̀ yey na bemót. 

12Wot kwon sè sede Kayin wɛt; yɛ à sè wo Shetan, wo neves, ko à mɔrɔ gwa 

jim mɛ. Yaga sɛ́ de à mɔrɔ hɛ arɛt? À mɔrɔ hɛ, yaga tomong mɛ bà sè ves, ko 
vè gwa mɛ mo bà sè rat. 

13À begwa hom, yin kwon langat hin, ka sede bemât jey be kyɛ́ ɛn hin. 

14Wot a tɔk, wot a ga ye dɔ yi e reku vɔk e neken. Wot a tɔk, a sé ano, yaga 

wot a tɛ̀ yey na begwa mot. Kawɛ mwat de a tɛ̀ yey na begwa mɛ wɛt a rɔngɔl 
e nɛ̂n retô reku. 

15Kawɛ mwat de e kyɛ́ ɛ gwa mɛ a sé mwât mɔbɔs bemat. Ko yin a tɔk, vit a 

mwât mɔbɔs bemat de a vɔk neken gbak-gbak e ji mɛ. 

16Kristi a nɔng neken mɛ yaga wot. Yi ano, a tɛ̀ ot na wot a tɔk gwong de wot 

e tɛ̀ yey na begwa mot. Yaga ano, a sé naka na wot arɔng wot a nɔng neken 
mot yaga begwa mot. 

17Ka sede mwat a vɔk vwɔ, ko a di gwa mɛ de a bidɛ, ko mwa ano, a wok 

nemwishish mɛ wɛt, yi e rɛ̌ de a tɔk ye, a tɛ̀ yey na Dagwi arɛt? 

18À nèy hom, wot kwon ha na nu zɔng wɔgɔ, wot a tɛ̀ yey na bemót, ko tik na tɛ̂ 

yey mot he sè mwin, yerê hemo de be di yi na tomong mot. 

Yey ting e nuyêl Dagwi 

19Tɛ̂ yey na bemót ha sé gwong de wot a rɔda tɔk, wot a sé vê Dagwi de a sé 

tsak o. Ha sé gwong arɔng de gwo tɛ̀ neyey mot ne dyɛng e nuyêl Dagwi 

20kayɛ jeng de neyey mot o ne tang ot, wot a ga buru. Yaga wot a tɔk, Dagwi a 

dal nɛ na nerey, ko yɛ a to tɔk pyɛ̂ mwa. 

21Ano kwong, à besâ yey hom, ka sede neyey mot ne tang ot, wot a ga buru wɛt, 

ko wot e tɔk wɔ e nuyêl Dagwi na yey ting. 

22Kayɛ pyɛ de wot e ra won o, wot e sɛ̀ yɛ yi na yɛ, yaga wot e gyeng badu mɛ, 

ko wot e ra pyɛ́ de ye pɛngɛ a yɛ yey arɔng. 

23Redu mɛ a ret ngan: Wot tɛ̀ gap mot e ra Hwey mɛ Yɛsu Kristi, na wot a to tɛ̀ 

yey mot na bemót arɔng, tyɛng sede remo de yɛ a ga nɔng ot redu. 

24Kawɛ mwat de e gyeng badu mɛ e nàra e ji sangâl nesa na Dagwi, ko Dagwi 

a sé sangal e ji nesa na yɛ arɔng. Ko e Gabik de Dagwi a nɔng ot hɛ de he tɛ̀, 
wot a tɔk, Dagwi a sé sangal e ji nesa na wot. 

1 Yohana 4 
Gabîk tsak o na hê bɔs 

1À besâ yey hom, bezarap Dagwi vê bɔs pyak ba ga yel e kahɛ kwɔn e jey. 

Yaga ano, yin kwon sey tsak o na hâ kawɛ mwat de a ye, a vɔk Gabik Dagwi. 
Ko mara hin, na yin a di kɛ gabik de a vɔk o ha sé hê Dagwi arɛt. 

2Gwong de yin a rɔda tɔk kɛ mwat a vɔk Gabik Dagwi a gwot: Kawɛ mwat de 

e ha wɛshɛrɛk wɔgɔ, Yɛsu Kristi á vey e jey na rebêk mwasi, e yɛ de a vɔk Gabik 
Dagwi. 

3Ko kawɛ mwat de e tono wɔgɔ, Yɛsu á tɛ́ ɛ mwasi, a vɔk Gabik Dagwi wɛt. Ko 

a vɔk gabîk wo repugû Kristi. Yin á kana wok, ha sé kyè vey, ko a remo, ha ga 
kana yel e jey. 

4Ko di, à nèy hom, yin a sé vê Dagwi, ko yin a ga di wɛng e ra bezarap Dagwi 

vê bɔs o, yaga Gabik de ha sé e neyey min ha dal hemo de ha sé e neyey vemo 
de ba sé vê jey. 

5Bemât bɔs o ba sé vê jey yemo. Yaga ano, yɛn e ha pyɛ́ de ya sé ye jey zɔng, 

ko bemât jey o be wet betong na yɛn arɔng. 

6Ko wot, wot a sé vê Dagwi. Kawɛ mwat de a tɔk Dagwi e wet betong na wot, 

ko womo de a sé wo Dagwi wɛt e wet betong na wot wɛt. Gwong á gwomo 

kwong de wot a tɔk, mwat o a vɔk Gabik de ha sé tsak o kɛ a vɔk gabik de he 
kwɛlɛng bemat. 

Negwɔn Dagwi na sé ne tɛ̂ yey 

7À besâ yey hom, tik na wot a tɛ̀ yey na bemót, yaga tɛ̂ yey he yi na Dagwi. 

Kawɛ mwat de a tɛ̀ yey na Dagwi tanga bemat a sé hwêy Dagwi, ko a tɔk Dagwi 
arɔng. 

8Ko kawɛ mwat de a tɛ̀ yey na Dagwi tanga bemat wɛt a tɔk Dagwi wɛt, yaga 

negwɔn Dagwi na sé ne tɛ̂ yey. 

9Gwong de Dagwi á dura a wot, a tɛ̀ yey na wot gwa sé ngan: Á tomo Hwey mɛ 

de ha sé nju hɛ zɔng vey e jey, yaga na wot a bin vɔk neken yi na hɛ. 

10Yerê tɛ̂ yey de me ha e ra hɛ ha sé ngan: A sé e wot de wot a tɛ̀ yey na 

Dagwi wɛt, ko a sé e yɛ de a tɛ̀ yey na wot, ko a tomo Hwey mɛ, na he sè gwong 
de Dagwi e hala a wot banɛn mot. 

11À besâ yey hom, sede remo de Dagwi a tɛ̀ yey sizɔng na wot ano, a sé naka 

na wot a tɛ̀ yey na bemót arɔng. 

12Vit a mwat de a ga sang di Dagwi. Ko ka sede wot a tɛ̀ yey na bemót, Dagwi 

a sé sangal e ji nesa na wot à wane, ko tɛ̂ yey mɛ ha ga sila hɛ e ji mot. 

13Dagwi a ga nɔng ot Gabik mɛ. A sé yi na hɛ de wot a tɔk, wot a sé sangal e ji 

nesa na yɛ, ko yɛ arɔng a sé sangal e ji nesa na wot. 

14Wot pyɛ mot wot a ga di, ko wot e to nɔng nuha wɔgɔ, Dagwi Da á tomo Hwey 

mɛ na he bin sè Mwât Sêy jey. 

15Kawɛ mwat de a ye ey, Yɛsu a sé Hwey Dagwi, Dagwi a sé sangal e ji nesa 

na yɛ, ko yɛ arɔng a sé sangal e ji nesa na Dagwi. 

16Ko wot pyɛ mot wot a tɔk, Dagwi a tɛ̀ yey na wot, ko wot a tɛ̀ gap mot e ra tɛ̂ 

yey mɛ mo arɔng. Negwɔn Dagwi na sé ne tɛ̂ yey. Kawɛ mwat de e nàra e de 
tɛ̂ yey na Dagwi tanga mumwɛ a sé sangal e ji nesa na Dagwi, ko Dagwi a sé 
sangal e ji nesa na yɛ. 

17Tɛ̂ yêy Dagwi ha ga sila hɛ e ji mot, yaga na wot a bin ba vɔk yey ting e Tuk 

Shɔt. Ko wot a rɔda ba vɔk yey ting o, yaga sangâl nesa mot na Dagwi e jey 
yemo ha sé tyɛng na hê Kristi. 

18Mwat de Dagwi a tɛ̀ yey na yɛ a vɔk bengyip wɛt. Ko tɛ̂ yey de he sila e ji mwat 

he ro bengyip yi na yɛ. Mwat a vɔk bengyip jeng de a sé gyeng tabak. Yaga 
ano, mwat de a vɔk bengyip e dura, tɛ̂ yêy Dagwi ha ga sila e ji mɛ wɛt. 

19Wot a tɛ̀ yey na Dagwi tanga bemót, yaga Dagwi a tānga tɛ̀ yey na wot. 

20Ka sede mwat hwak a ye, “Ma tɛ̀ yey na Dagwi”, ko a kyɛ́ ɛ gwa mɛ, a vɛ́ bɔs 

zɔng. Yaga, ka sede mwat o a tɛ̀ yey na gwa mɛ wɛt womo de yɛ e tɔk di, yi e rɛ̌ 
kwong de ê tɔk tɛ̀ yey mɛ na Dagwi de yɛ e tɔk di wɛt arɛt? 

21Ko redu de Dagwi a nɔng ot ra sé ngan: Tik na kawɛ mwat de a tɛ̀ yey na 

Dagwi a tɛ̀ yey na gwa mɛ arɔng. 

1 Yohana 5 
Gwông dî wɛng e ra jey yemo 

1Kawɛ mwat de a sey tsak o, Yɛsu a sé Mwat de Dagwi a kasa na a sey bemat, 

a sé hwêy Dagwi. Ko kawɛ mwat de a tɛ̀ yey na dâ hwey a tɛ̀ yey na hwey o 
arɔng. 

2Wot a tɔk wot a tɛ̀ yey na nèy Dagwi, ka sede wot a tɛ̀ yey na Dagwi, na wot a 

gyeng badu mɛ arɔng. 

3Ka sede wot a tɛ̀ yey na Dagwi, ko hemo he dura, wot e gyeng badu mɛ arɔng. 

Ko badu mɛ mo ba dal gap mot wɛt, 

4yaga kahɛ hwêy Dagwi he tɔk di wɛng e ra jey yemo. Ko gwong de wot e di 

wɛng e ra jey yemo gwa sé yi na sey tsak o na Yɛsu Kristi. 

5E wà de e di wɛng e ra jey yemo ɛ? A sé e yɛ de a sey tsak o, Yɛsu a sé Hwey 

Dagwi. 

Nuhâ Dagwi e ra Hwey mɛ 

6A sé e yɛ Yɛsu Kristi de á vey yi e nshî batisma mɛ tanga yi e nemi de á shushu 

e jeng reku mɛ. Ko á sè yi e nshi zɔng de á vey wɛt, ko á sè yi e nshi tanga 
nemi arɔng. Ko Gabik Dagwi ha ye, a sé ano, yaga Gabik he ha pyɛ de ya sé 
tsak o zɔng. 

7Pyɛ́ tyat ya sɛ́ de ye ha, a sé ano. 

8Pyɛ́ mo, yɛ̄ à Gabik Dagwi, na nshi, tanga nemi. Ko mwa pyɛ́ tyat o ye ha pyɛ 

jining o. 

9Wot e sey nuha bemat. Ko nuha Dagwi ha dal mɛn o na nerey, yaga a sé e há 

de Dagwi pyɛ mɛ a ha e ra Hwey mɛ. 

10Ano kwong, kawɛ mwat de a tɛ̀ gap mɛ e ra Hwey Dagwi a ga sey nuha hemo 

e yey mɛ à wane. Ko kawɛ mwat de a sey tsak o na ha Dagwi wɛt a ga jut Dagwi 
sede mwât bɔs, yaga a ga sey tsak o na pyɛ́ de Dagwi a ha e ra Hwey mɛ wɛt. 

11Ko pyɛ́ de a ha mo ya sé wɔgɔ, Dagwi a ga nɔng ot neken nesheneshey, ko 

a ga nɔng ot neken o yi na Hwey mɛ. 

12Kawɛ mwat de a vɔk Hwey mɛ mo e yey mɛ a vɔk neken o, ko kawɛ mwat de 

a vɔk Hwey Dagwi e yey mɛ wɛt a vɔk neken o wɛt. 

Neken nesheneshey 

13Ma sé jɛk a yin pyɛ́ yemo, yin de yin a tɛ̀ gap min e ra Hwey Dagwi, yaga na 

yin a bin tɔk, yin a vɔk neken nesheneshey. 

14Wot a vɔk yey ting e nuyêl Dagwi, yaga wot a tɔk, yɛ e wok ot kayɛ jeng de 

wot e ra wôn pyɛ cak de ya sé tyɛng na pyɛ de e simo. 

15Sede remo de wot a tɔk, yɛ e wok ot jeng de wot e ra wôn pyɛ cak, ano kwong 

wot a to tɔk, wot a ga sɛ̀ pyɛ de wot a ra won o na yɛ. 

16Ka sede mwat hwak a di gwa mɛ mwat-raa a sé ra renɛn yere remo de re vey 

na reku wɛt, ko tik na yɛ a ra won na Dagwi, ko Dagwi a rɔda nɔ̂ng gwa mɛ mo 
neken. Há hemo ha sé yaga bemat de be ra banɛn de be vey na reku wɛt. Ko 
renɛn rehak ra sɛ́ de re vey na reku. Ma sé ye wɛt wɔgɔ, bē ra won na Dagwi 
yaga rane à renɛn o. 

17Kayɛ pyɛ vyes de mwat e ra ya sé renɛn, ko banɛn bahak ba sɛ́ de be vey a 

mwat na reku wɛt. 

18Wot a tɔk, vit a mwat de a sé hwêy Dagwi de e re nuyel na râ banɛn. Kristi, 

Hwey Dagwi, e gyep ɛ naka, ko Shetan, wo neves, e tɔk ra a yɛ pyɛ cak wɛt. 

19Wot a to tɔk, wot a sé vê Dagwi, mwa ano de wò neves a sé re negwɔm e ra 

jey yemo mwa. 

20Ko wot a tɔk, Hwey Dagwi ha ga vey. Ha ga nɔng ot tɔ́k, yaga na wot a bin 

tɔk mɛ̀ Dagwi wo tsak o. Ko wot a sé sangal e ji nesa na Dagwi wo tsak o mo, 
sede remo de wot a sé e ji sangâl nesa na Hwey mɛ Yɛsu Kristi arɔng. E hɛ de 
ha sé Dagwi wo tsak o, ko e hɛ de ha sé neken nesheneshey. 

21À nèy hom, gyéng in bato min yi e cī! 

2 Yohana 
2 Yohana 1 

1Bwok-rwang gwomo yi e vwɔ̂ mwakûk ekilisiya, Vɔk na neng-gwɔ de Dagwi a 

kasa, tanga nèy mō. Ma tɛ̀ yey hom na yin mwin. A sé e me de ma tɛ̀ yey na 
yin zɔng wɛt ko a sé e mwa vemo de ba tɔk tsak há arɔng. 

2Yaga tsak há mo ha sé e neyey mot, ko ha rɔda nàra na wot nesheneshey. 

3Tik na Dagwi Da tanga Yɛsu Kristi, Hwey mɛ, be dura a wot nerat mɛn, na be 

tosho reyɔm mot, na be tɛ̀ yey mot ye dyɛng arɔng. Pyɛ́ yemo yê sè myot, wot 
de wot a tɔk tsak há, de wot a tɛ̀ yey na bemót arɔng. 

Tsak há na tɛ̂ yey 

4Ma vɔk yey pyɛng sizɔng jeng de ma di, nèy mō nehak na sé raa gwong de 

gwa sé tsak o, tyɛng sede remo de Dagwi Da á nɔng ot redu. 

5Ko a remo, ma sé ra won na hwo, à neng-gwɔ, tik na wot mwa wot a tɛ̀ yey na 

bemót. Redu de ma sé jɛk a yin e ra rɛ ra sé repas o wɛt, ko ra sé redu de bá 
kana nɔng ot yimo e susu mo. 

6Ka sede wot a tɛ̀ yey na Dagwi, ko hemo he dura wɔgɔ, e sangal mot e jey wot 

e gyeng badu mɛ. Ko redu remo de yin á kana wok yimo yi e susu mo ra sé 
wɔgɔ, yin dopse tɛ̀ yey na bemat. 

7Di in, bemât kwɛlɛ̂ng bemat pyak ba ga yel e kahɛ kwɔn e jey, ko yɛn vane mo 

be kyɛ́ ɛn nà simo wɔgɔ, Yɛsu Kristi á vey e jey na rebêk mwasi. Kawɛ mwat de 
e ra ano a sé wo kwɛlɛ̂ng bemat, a to sé wo repugû Kristi. 

8Yaga ano, tē in naka, yin kwon bidɛ kayɛ pyɛ de wot a ga kana ra fwom yaga 

yɛ. Ko cí in, na yin a ba sɛ̀ pyɔlɔ min mwa myak. 

9Kawɛ mwat de e nàra e de raà pyɛ́ de Kristi a basa wɛt, ko a gwɛ̌ pyɛ cak e ra 

pyɛ́ mo e wuna nesa na Dagwi wɛt. Ko kawɛ mwat de e nàra e de raà pyɛ́ de 
Kristi a basa e wuna nesa na Dagwi Da tanga Hwey mɛ. 

10Yaga ano, ka sede mwat hwak a vey na yin, ko a ha pyɛ́ cak detu na basa de 

Kristi á kana basa, ko yin sey ɛ e lɔ min wɛt, yin yang ɛ show na vey mwa 
arɔng wɛt. 

11Yaga yɛ de a yang ɛ show a ga ra gafiri na yɛ e ji râ tomong ves. 

Neha ne yɛnɛ mo 

12Ma vɔk pyɛ́ cak pyak de me simo me ha a yin, ko me simo na me jɛk yɛ̄ 

e bwok-rwang wɛt. Ko ma sɛt yey hom, ma rɔda vey di in, na wot a ra há mo 
bayis na bayis e negya, yaga na wot a bin vɔk yey pyɛng sizɔng mwa hot. 

13Nèy neng-gwɔ de a sé gwa mō, yɛ womo de Dagwi a kasa hɛ arɔng, ne tang o 

show. 

3 Yohana 
3 Yohana 1 

1Bwok-rwang gwomo yi e vwɔ̂ mwakûk ekilisiya. Vɔk na sâ yey hom Gayus de 

ma tɛ̀ yey na hwo mwin. 

2À sâ yey hom, ma sé ra won, yaga na kayɛ pyɛ ye sè naka na hwo, na hwo to 

vɔk netyâng rebek arɔng, tyɛng sede remo de ma tɔk, yey mō ya sé tyang. 

3Ma vɔk yey pyɛng sizɔng jeng de begwa mot vê raa behak bá vey, ko bá ha, 

hwó raa gwông Dagwi de gwa sé tsak o na yey mō mwa, sede remo de hwó 
dopse raa gwɛ. 

4Jeng de me wok, nèy hom ne raa gwong de gwa sé tsak o, há mo he pɛngɛ a 

me yey he dal pyɛ̂ mwa. 

Neha de ba somo mɛ̀ Gayus 

5À sâ yey hom, be tó yey na hwo ko tyɔng wɛt na fwom de hwó ra yaga begwa 

mot vê raa, mwa ano de ba yi e nekwɔn neduk. 

6Yɛn a ha a bemât ekilisiya e ngamo gwong de hwó tɛ̀ yey na yɛn. A rɔda sè 

naka na hwo sɛlɛ hɛn e kwɛngɛl mɛn e gwong de gwa jam a Dagwi. 

7Yɛn a hwo kwɛngɛl o, yaga na be ra a Kristi fwom, ko yɛn a sey pyɛ́ cak wɛt yi 

na bemat de ba sé bemat-raa wɛt. 

8Ano kwong, tik na wot a sɛlɛ yerê bemat vane, yaga na wot a bin sè besâ fwom 

tanga yɛn e de shara a bemat há de ha sé tsak o. 

Diyotarefes na Demetiriyus 

9Ma ga kana jɛk bwok-rwang vɔk na ekilisiya, ko Diyotarefes, yɛ de e simo a sè 

mwât nuyel mɛn mwa, á kyɛ́ ɛ nà wok há hom. 

10Yaga ano, jeng de me ba vey, ma rɔda ba kulu kayɛ pyɛ de a sé ra, yɛ a yerê 

ryɔgɔt tanga neha bɔs de a vɛ́sɛ e ra wot. Ko pyɛ́ yane ya vey a yɛ wɛt: E to 
kyɛgɛs hɛ nà sey begwa mot de be vɛ̀sɛ, ko e dulus bemât ekilisiya de be simo 
be sey begwa mo, ko e simo na a ro ɛn yi e ekilisiya mo e gùna mo! 

11À sâ yey hom, hwo masa negwɔn neves wɛt, ko masa negwɔn de na sé nerat 

e negya. Mwat de e ra pyɛ́ ryat a sé wo Dagwi, ko yɛ womo de e ra pyɛ́ vyes a 
ga tɔk Dagwi wɛt. 

12Kawɛ mwat a sé ha ha rat e ra Demetiriyus, ko negwɔn mɛ ne dura, yɛ e raa 

gwông Dagwi de gwa sé tsak o. Wot arɔng, wot e ha, yɛ a sé mwat rwat, ko yin 
a tɔk, nuha mot ha sé tsak o. 

Neha ne yɛnɛ mo 

13Ma vɔk pyɛ́ cak pyak de me simo me ha a hwo, ko me simo na me jɛk yɛ̄ 

e bwok-rwang wɛt. 

14Ko ma sɛt yey hom, mê vey bagat ba di o, na wot a ra há mo bayis na bayis 

e negya. 

15Tik na Dagwi a tɛ̀ yey mō ye dyɛng. Besa mō mwa be tang o show. Tâng besa 

mot mwa hɛn vivining show. 

Yuda 
Yuda 1 

1Bwok-rwang gwomo yi e vwɔ hom Yuda, sam Yɛsu Kristi na gwà Yakɔp arɔng, 

Vɔk na yin de Dagwi a ga yila hin, yin de yɛ Da mot a tɛ̀ yey na yin, ko Yɛsu 
Kristi a sé gyep in arɔng: 

2Tik na Dagwi a tosho reyɔm min sizɔng, na a tɛ̀ yey min ye dyɛng naka, na a 

to sila hin na tɛ̂ yey mɛ arɔng. 

Bemât basa vê bɔs 

3À besâ yey hom, ma kana ye ngyɛ́k tyɔng wɛt na me jɛk a yin e ra neken de 

Dagwi a nɔng ot nɛ mwa hot. Ko ma di, a sé gbing-gbing na me jɛk a yin, na me 
shonong e ra yin wɔgɔ: Tumal hin gak, na yin a gyep pyɛ́ de yin a sey tsak o na 
yɛ̄, yēmo de Dagwi a nɔ̂ng bemat mɛ zang hining zɔng, ko he pere vey yaga 
mwa jeng. 

4Yaga bemat behak de ba tɔk Dagwi wɛt ba ga yel e ji min yaang. Yɛn a sé 

doyo há e ra nerat de Dagwi a dura a wot, yaga na yɛn a bin sɛ̀ gwông ragâs 
gwōt. Yɛn a to sé kyɛ́ ɛn Yɛsu Kristi, yɛ nju mɛ de a sé Dalɔ mot na Darwey mot. 
Yimo raane, bà kana jɛk e Bwok-basa Dagwi e ra gwong de Dagwi a rɔda ba 
gang bemat yerê vane na shɔt. 

5Mwa ano de yin á kana tɔk pyɛ́ yemo ngan o, ko me simo na me to bare a yin 

yɛ̄ wɔgɔ: Darwey à pat BeIsrayɛl hyɔl yi e sevwêl Misra, ko e bama mo, à wey 
na vemo de bà sey tsak o wɛt. 

6Bàre hin na betom-lagwi arɔng; yɛn à gyeng neyɛnɛ̂ reto de bà kana nɔng 

ɛn wɛt, ko yɛn à hàla kwɔ̂n sangal mɛn. Yaga ano, bà jut ɛn na be wɔ̀ tik ɛn 
e kwɔn de ha sé mwangalang sedesi e rɔ́gɔs na ngyang nesheneshey, sɛ̌ ba 
wul gbɔng jeng de Dagwi a rɔda ba ra a jey shɔt. 

7Bàre hin na Sɔdɔm na Gɔmɔra, na bwang bapomo de bà sè bagat. E yerê 

gwong gwane mo de bemât bapomo mo yɛn à ragas nejwang tanga pyɛ́ vyes 
de bemat ba tɔ́k ɛn na râ yɛ̄ wɛt. Yɛn vane mo ba sé sɔ reyɔm yaga neves mɛn 
e kya sana yɛnɛ mo, yaga na be sè pyɛ tabak na bwang bemât mwa. 

8A sé ano arɔng na bemat de ba ga yel e ji min: Yɛn e bɛrɛng pyɛ́ e ji negwi, ko 

pyɛ́ mo ye tɛ̀sɛ hɛn na yɛn a ragas banɛn na babek mɛn. Yɛn e byɛs retô bemât 
nuyel, ko yɛn e to ha há ves e ra betom-lagwi de ba vɔk gbɔng nerat. 

9Yɛ Mikayɛl de a sé gbɔng o e ji betom-lagwi à ka ra negwɔn yerê nane wɛt. 

Jeng de yɛ à sè ra cuna na gwɔ̀m cēng e rà revîn Mose, à ka simo na a gang 
gwɔ̀m cēng o na shɔt, na a ha há ves e ra yɛ wɛt, ko a ye, “Tik na Darwey a 
gyong o!” 

10Ko bemat o be ha há ves e ra kayɛ pyɛ de yɛn a tɔk yɛ wɛt. A sé e pyɛ́ de 

babek mɛn be simo de yɛn a tɔk yɛ̄ sana báre sede ngyāma. Ko pyɛ́ ma yemo 
de ye wey na yɛn. 

11Yaa kukuuk! Yɛn á sè raa gwong de Kayin à raa. Yɛn á to tɛ̀ bato mɛn e ji 

buru yerê hê Balaam yaga simô dyām. Ko yɛn á vey na sogô nehywɛ sede 
Kɔra, ko bá wey na yɛn arɔng sede bà wey na yɛ. 

12Negwɔn mɛn na sé pyɛ byɛs jeng de yɛn e wuna hɛn na yin e de rê pyɛ́ na 

bemín, yɛn e tɛ̀ a yin rekyen, ko yɛn e bare na bato mɛn zɔng. Yɛn a sé sede 
bale de gul gwo gangas vɛ, ko rwak wo tɔk rop wɛt. Ba to sé sede batîn cɔ́gɔt 
de be mara wɛt, mwa ano de jeng marâ vɛ à yane; yɛn a sé sede batîn cɔ́gɔt 
de ba ga lùyu vɛ mwa yi e berinis o, ko ba ga to kushu hywiri. 

13Yɛn a sé sede bagung nshi de gwogul gwo gangas na yol; ko tomong ves 

mɛn de be ra sana rekyen ba sé sede fulu de be paa. Yɛn a sé sede netangacɛn 
de ne halsa begwong mɛn, ko ba ga yong a yɛn kwɔn e dem de ha sé 
mwangalang vit a yere mo, na yɛn a bin sangal ɛ̀ nesheneshey. 

14Yimo raane, Enok de à sè wo netaama e yere mɛn yi na Adam à kana ha 

sede zarap Dagwi e ra bemat o, ko à ye, “Di in, Darwey a rɔda ba vey na betom 
mɛ vê jɛrɛ gu sana basa, 

15na a ra shɔt e ra bemât mwa. A rɔda ba gang mwa vemo de be raa Dagwi wɛt 

na shɔt yaga tomong mɛn de ba sé ve Dagwi wɛt, ko yaga mwa neha neves de 
bemât banɛn o ba ha e ra yɛ.” 

16Bemat vane mo de ba sé e ji min yɛn e sǎ e de neha gwɔrɔng, ko yɛn 

e gangas a bemat behak buru e ra pyɛ́ de ye té na yɛn. Yɛn e raa cwey pyɛ́ 
vyes de babek mɛn be simo, yɛn e dak ragey e ra bato mɛn, ko yɛn e vos bemat 
na rwâk-nu, yaga na yɛn a bin sɛ̀ pyɛ de yɛn e simo. 

Tabak tanga vô redu 

17À yin besâ yey hom, bàre hin na pyɛ́ de betom Darwey mot Yɛsu Kristi bá 

kana ha a yin. 

18Yɛn á yang in, “E jeng ye yɛnɛ mo, bemat behak ba rɔda ba vey, ko yɛn e ba 

shɛgɛsh hin. Yɛn a rɔda ba raa cwey pyɛ̂ jey, yaga yɛn e raa Dagwi wɛt.” 

19E yɛn vɛ de be vɛ̀sɛ na gas e ji bemat; be tɛ̀ neyey mɛn e ra raà pyɛ̂ jey zɔng, 

ko yɛn a to vɔk Gabik Dagwi e ji mɛn wɛt. 

20Ko yin à, à besâ yey hom, ré in nuyel e de ras e ra retîs pyɛ́ de yin a sey tsak o 

na yɛ̄, yēmo de ya dal mwa na nejɛrɛ. Rá in won na retô Gabik Jɛrɛ. 

21Ko gyéng in bato min bagat na Dagwi de a tɛ̀ yey mɛ na yin. Rá in ano e jeng 

de yin a sé gyeng na Darwey mot Yɛsu Kristi a ba nɔng in neken gbak-gbak, 
yaga a tosho reyɔm min. 

22Wok in nemwishish vemo de be dasap na pyɛ́ yemo. 

23Tá in behak yi e kya, na yin a sey neken mɛn. Wok in nemwishish behak, ko 

rá in ano na bengyip arɔng; ko yin ka ra berugu mɛn wɛt, vemo de ba ga tɛ́ ɛn 
gbiridik yi na ragâs pyɛ̂ banɛn de yɛn a vɔk cwey yɛ̄. 

Somô Dagwi 

24Tik na wot a somo Dagwi, de a vɔk reto na a gyep in sana gaba yi e gwong 

mɛ. E yɛ de a vɔk reto na a tɛ̀ in sana vɔk pyɛ cak vyes, na yin a to vɔk yey 
pyɛng sizɔng, ko a rɔda vey na yin e nuyel mɛ, na yin a di gbɔng nerat mɛ. 

25Yɛ nju mɛ a sé Dagwi, Mwât Sey ot yi na Yɛsu Kristi, Darwey mot. Tik na a 

vɔk gbɔng nerat, na gbɔng nerey, na segwɔm, na reto yi e mwa jeng de ya ga 
kwey vey e yemo tanga neshey gbak-gbak! Ano. 

Reto Fong Yohana 
Reto Fong Yohana 1 

1Bwok-basa gwomo gwa sé e ra pyɛ́ de Yɛsu Kristi a dura a besam Dagwi. 

Dagwi a tānga dura a yɛ pyɛ́ yemo mo, yaga na a bin tɛ̀ besam o, be tɔk pyɛ́ de 
ye ba té e jeng de ye kyè vey bagat. Ko Yɛsu Kristi a tomo tom-lagwi mɛ, na a 
wɔ̀ dura a Yohana, sam mɛ, pyɛ́ yemo mo. 

2Yohana arɔng a ga ha e ra pyɛ̂ mwa de a ga di. A ha wɛshɛrɛk e ra hâ Dagwi 

de Yɛsu Kristi a dura, ha sé tsak o. 

3Wo yey pyɛng a womo de e basa bwok-basa gwomo; vê yey pyɛng a vemo 

arɔng de be wet betong na neha nane mo de ne yís yi na Dagwi, na be to gyeng 
nɛ! Yaga jeng de pyɛ́ yemo mwa ya rɔda té ya ga vey lɛs. 

Vɔk na be-ekilisiya betaama 

4Bwok-basa gwomo yi e vwɔ hom Yohana, Vɔk na yin bemât be-ekilisiya 

betaama vemo de ba sé e ji sevwêl Asiya: Tik na Dagwi a dura a yin nerat mɛ, 
na a tɛ̀ yey min ye dyɛng. Yɛ womo de a sé a remo à kana sè a raane, ko e kyè 
vey. Tik na begabik betaama vê Dagwi de ba sé tumal e nuyêl gwofwa negwɔm 
mɛ, 

5tanga Yɛsu Kristi de a sé mwât nuha de be tó yey na yɛ wɛt be nɔng in nerat 

mɛn, na be to tɛ̀ yey min ye dyɛng arɔng. Yɛsu Kristi a sé wo susu mo de a sene 
yi e reku, ko a to sé re negwɔm e ra mwa begbɔng begwɔ̀m jey. Yɛ a tɛ̀ yey mɛ 
na wot. Ko jeng de á ku, á shushu nemi mɛ, yaga na a vibis hot yi e banɛn mot. 

6Á to tɛ̀ ot na wot a sè bemat de e re negwɔm e ra vɛ, na wot a to sè bepiris, 

yaga na wot a ra a Dagwi Da mɛ fwom. Tik na gbɔng nerey na reto be sè bemɛ 
gbak-gbak! Ano. 

7Di in, a sé kyè vey e bale! Bemât mwa ba rɔda ba di ɛ, mwa na vemo de bá 

kana luga hɛ na bāra. Ko mwa yére bemat jey yɛn a rɔda ba tosho yaga yɛ. Ey, 
a rɔda sè ano! Ano. 

8Darwey Dagwi Wo Retô Mwa e tē, “Ma sé Alfa na Omega.” E yɛ de a sé a 

remo à kana sè a raane, ko e kyè vey. 

Yohana a di Yɛsu Kristi 

9Ma sé gwà min Yohana, ko me tanga yin, wot a ga wuna nesa na Yɛsu. Yaga 

ano, me tanga yin, wot e sɔ reyɔm, wot e to niri, ko wot a rɔda sangal e ji 
Segwɔm Dagwi arɔng. Bá kana tik me e rezik rehak de be tâng rɛ, à Patmɔs, 
yaga ma kana shara a bemat hâ Dagwi, ko ma to ha a bemat há wɛshɛrɛk e ra 
Yɛsu arɔng. 

10Á sè Tuk Wusal hak; Gabik Dagwi há sɛ̀ reto e ra me, ko ma hwo wok gbɔng 

fwɔ hwak e bama hom sede fwɔ̂ durum. 

11Gwá ye, “Jɛk e ji bwok-basa pyɛ́ de hwà sé di, na hwo tomo a be-ekilisiya 

betaama vê bapomô Ɛfɛsus, na Simirna, na Pɛrgamɔs, na Tiyatira, na Sardis, 
na Filadɛlfya, tanga Lawɔdikya.” 

12Ma doyo na me di mwat de a sé ha na me, ko ma di pyɛ̂ tik bekywa-kya 

tyaama yê dyam shinang. 

13Ma di sede mwasi a sé tumal e tê pyɛ́ yane mo. A tɛ̀ gworugu de gwa wɔ̀ wul 

bol mɛ, ko a rɔgɔs hɛ e ragey na toro de ba yong wɛ na dyam shinang. 

14Setôt rato mɛ sa pɛngɛ pes sede toro pwɛng, ko yenêng bayis mɛ ya lolo sede 

kya. 

15Bol mɛ ba nɛp sede dyam pama de ba ga rugut, ko ba ga to tugut yɛ na ye 

nɛp. Fwɔ mɛ gwa wus sede nshi de ne ta e gwɔrɔt. 

16A vɔk netangacɛn netaama e vwɔ yege mɛ, ko wal wo bak bà de wa sé vootot 

wa nunus yi e nu mɛ. Bwang bayis mɛ arɔng gwa sé gbey sede gwi de gwo ta 
e tê-gwi. 

17Jeng de ma di ɛ, ma gaba e cât bol mɛ sede mwat de a ga ku. Ko a tɛ̀ vwɔ 

yege mɛ e ra me, a ye, “Hwo vɔk bengyip wɛt! Ma sé wo susu mo na wo 
yɛnɛ mo. 

18Ma sé womo de a vɔk neken. Ma kana ku, ko a remo, ma to vɔk neken gbak-

gbak. Ma vɔk reto e ra reku tanga kwɔ̂n bevuvwel arɔng. 

19Yaga ano, jɛk pyɛ́ yemo de hwà di wɔgɔ, pyɛ́ de ya sé té a remo na yēmo de 

ye ba té e nuyel. 

20Di, netangacɛn netaama de hwà sé di e vwɔ yege hom tanga pyɛ̂ tik bekywa-

kya tyaama yê dyam shinang — nezɛɛt pyɛ́ yemo ma net ngan: Netangacɛn 
netaama na sé e tô betom-lagwi vê be-ekilisiya betaama mo, ko pyɛ̂ tik bekywa-
kya ya sé e tô be-ekilisiya vane mo arɔng.” 

Reto Fong Yohana 2 
Reha vɔk na ekilisiya e Ɛfɛsus 

1Mwat wane mo a yang me, “Jɛk a tom-lagwi wo ekilisiya e Ɛfɛsus wɔgɔ, ‘Mwat 

womo de a vɔk netangacɛn netaama e vwɔ yege mɛ, womo de e to kyě kyè e tê 
pyɛ̂ tik bekywa-kya yê dyam shinang, yɛ a sé ha reha ret ngan: 

2“ ‘Ma tɔk pyɛ́ de hwà ga ra. Ma to tɔk, hwà ga pɛngɛ hwo e de râ fwom, ko hwà 

ga niri e ji kayɛ pyɛ. Ma tɔk arɔng, hwó simo na bemat beves be sangal tanga 
hwo wɛt. Hwà ga masa bemat de be tâng bato mɛn, yɛn a sé betom Yɛsu, ko 
hwà ga di, a sé ano wɛt, yɛn a sé bemât bɔs zɔng. 

3Hwà vɔk niri. Ba ga tak a hwo reyɔm, yaga hwó raa me, ko mwa ano, hwà ga 

ye waa wɛt. 

4“‘Ko di, pyɛ de me kyɛ́ me na hwo a yet ngan: Jeng de hwá hwo raa me, hwá 

kana tɛ̀ yey mō na me sizɔng, ko a remo, hwó to ra ano wɛt. 

5Bàre na negwɔn mō ne susu mo nemo de hwà tik nɛ! Doyo yi e banɛn mō, na 

hwo to ra pyɛ́ de hwá kana ra e susu mo. Ka sede hwà doyo yi e banɛn mō wɛt, 
ko ma rɔda vey e hane, na me jut pyɛ tik kywa-kya mō yi e kwɔ̂n yɛ. 

6Ko pyɛ de ma wok neta na hwo a yet ngan: Hwà kyɛ́ o pyɛ́ vyes de bemat-raà 

Nikolas be ragas, yēmo de yey hom ye kyɛ́ ɛ yɛ̄ arɔng. 

7“ ‘Ka sede hwà vɔk betong, ko tik na hwo wok reha de Gabik Dagwi ha sé ha 

a be-ekilisiya! “ ‘Mwa vemo de ba re masa, ma rɔda nɔng ɛn reto na be re e ji 
nèy cɔgɔt de ye nɔngɔs neken, yemo de ya sé e Bwî Dagwi.’ ” 

Reha vɔk na ekilisiya e Simirna 

8Mwat wane mo a to yang me, “Jɛk a tom-lagwi wo ekilisiya e Simirna wɔgɔ, 

‘Mwat womo de a sé wo susu mo na wo yɛnɛ mo, yɛ womo de á kana ku, ko á 
to sene na neken, yɛ a sé ha reha ret ngan: 

9“ ‘Ma tɔk yerê reyɔm de ba tak a hwo. Ma to tɔk nepɛng mō, ko e ji hâ mwin, 

hwà sé darwey! Ma tɔk neha neves de bemat behak be ha e ra hwo. Yɛn e tâng 
bato mɛn, ba sé BeYuda, ko yɛn a sé vɛ wɛt; yɛn e raa Shetan zɔng! 

10Hwo vɔk bengyip reyɔm de hwà sé kyè wɔ̀ sɔ wɛt. Wok ngan! Gwɔ̀m cēng a 

sé kyè wɔ̀ tɛ̀, be tɛ̀ behak e ji min e lɔ̂ ngyang, yaga na be mara mɛ̀ sêy tsak o 
min. Ba rɔda tak a yin reyɔm nepɔlɔ kuru (10). Ko tik na hwo re nuyel na sêy 
tsak o na me, kɛ bê wey na hwo ayi. Ko ma rɔda nɔng o neken gbak-gbak de 
na sé pyɔlɔ yaga hwà re nemàsa mo. 

11“ ‘Ka sede hwà vɔk betong, ko tik na hwo wok reha de Gabik Dagwi ha sé ha 

a be-ekilisiya! “ ‘Mwa vemo de ba re masa, reku re neba re ba ra ɛn ko 
tyɔng wɛt.’ ” 

Reha vɔk na ekilisiya e Pɛrgamɔs 

12Mwat o a to yang me, “Jɛk a tom-lagwi wo ekilisiya e Pɛrgamɔs wɔgɔ, ‘Mwat 

womo de a vɔk wal wo bak bà de wa sé vootot a sé ha reha ret ngan: 

13“ ‘Ma tɔk kwɔn de hwó sangsal ɛ̀: E kwɔn á hane de Shetan a tɛ̀ ɛ̀ gwofwa 

negwɔm mɛ. Hwà tono na reza hom wɛt, ko hwà ka hàla sêy tsak o mō na me 
arɔng wɛt. Hwà ka ra ano wɛt pere vɔk e jeng de ba mɔrɔ Antipas de á kana 
raa me na yey mɛ mwa, ko a nɔng nuha ano arɔng. Bá mɔrɔ hɛ e tē min, e kwɔn 
de Shetan a sé sangal ɛ̀. 

14“ ‘Ko di, pyɛ́ cak tyɔng de me kyɛ́ me na hwo a yet ngan: Bemat behak ba sé 

e ji min de be raa basâ Balaam, yɛ wane de à dura a Balak begwong de a rɔda 
tɛ̀ BeIsrayɛl be ra banɛn. À tɛ̀ ɛn, yɛn a re pyɛ́ de bà kana ra sekwit na yɛ̄; à tɛ̀ 
ɛn, yɛn a ra nejwang arɔng. 

15Ko behak e ji min be raa yerê basa de bemat-raà Nikolas be basa. 

16Yaga ano, doyo yi e banɛn mō. Ka ano wɛt, ko me à wane ziri ba pom na hwo, 

ko ma rɔda tó como na bemat vane mo na wal de wo nunus yi e nu hom. 

17“ ‘Ka sede hwà vɔk betong, ko tik na hwo wok reha de Gabik Dagwi ha sé ha 

a be-ekilisiya! “ ‘Mwa vemo de ba re masa, ma rɔda nɔt ɛn yi e mana de ba tik 
wɛ e ji lagwi. Ma rɔda to nɔ̂ng kawɛ e ji mɛn fwà pwɛng de ba jɛk ɛ̀ reza repas 
e ra gwɛ. Vit a mwat de a tɔk rɛ̄, sɛ̌ mwat de a sey rɛ.’ ” 

Reha vɔk na ekilisiya e Tiyatira 

18Mwat o a to yang me, “Jɛk a tom-lagwi wo ekilisiya e Tiyatira wɔgɔ, ‘Hwey 

Dagwi, de yenêng bayîs hɛ ye lolo sede kya, ko bol hɛ be nɛp sede dyam pama 
de ba ga tugut yɛ, ha sé ha reha ret ngan: 

19“ ‘Ma tɔk pyɛ́ de hwó ragas. Ma tɔk, hwó tɛ̀ yey mō na bemín, hwó raa me na 

yey mō mwa, hwó sɛlsɛ bemín, ko hwó niri e ji kayɛ pyɛ arɔng. Ma to tɔk, pyɛ́ 
de hwó ragas a remo ya dal yane de hwá kana ragas raane. 

20“ ‘Ko di, pyɛ de me kyɛ́ me na hwo a yet ngan: Hwà tik hwā wane de be tang 

ɛ, à Yɛzɛbɛl e tē min, womo de e tâng tó mɛ, à zarap Dagwi. Ko yi na basa mɛ 
e kwɛlɛng besam hom na be ragas nejwang, na be to reres pyɛ́ de ba ga ra 
sekwit na yɛ̄. 

21Ma ga nɔng ɛ jeng na a doyo yi e banɛn mɛ, ko a simo na a tik ragâs pyɛ́ vyes 

yane mo wɛt. 

22Yaga ano, ma rɔda tɛ̀ serɔ se kaba hɛ na a pere wɔ̀ dyɛng mɛ̀. Ko ma rɔda tɛ̀ 

mwa vemo de ba ga ragas nejwang na yɛ, na yɛn a di rezot reza wɛt, sɛ̌ yɛn a 
doyo yi e banɛn mɛn, na yɛn a tik ragâs pyɛ́ vyes na yɛ̀ arɔng. 

23Ko ma rɔda mɔbɔs nèy mɛ. Yi ano, be-ekilisiyâ mwa ba rɔda tɔk, e me de ma 

tɔk báre kawɛ mwat tanga pyɛ́ de e simo. Ko ma rɔda tala kawɛ e ji min tyɛng 
na pyɛ́ de a ga ra arɔng. 

24“ ‘Ko bwang min e Tiyatira, yin a ga raa yerê basa ves hane wɛt; yin a ga to 

tɔk pyɛ́ vyes yane wɛt de bemat be tē, ya sé pyɛ̂ neyaàng Shetan. Ko di, ma 
rɔda to gwɛ̌ pyɛ cak de ya sé gbang e ra pyɛ́ de yin á kana tɔk gyam wɛt. 

25Ré in nuyel na vɔ́k gak pyɛ́ de yin á kana masa yɛ̄ gyam sɛ̌ jeng de ma ba 

vey. 

26Mwa vemo de ba re masa, na be to ra pyɛ́ de me simo pere vɔk e yɛnɛ mo, 

ma rɔda nɔng ɛn reto e ra yére bemat jey, 

27-28tyɛng sede remo de me arɔng ma ga sey reto rane mo yi na Da hom. Yɛn 

a rɔda jut gwelê negwɔm de ba yong gwɛ na wɔ́rɔ dyam, na be re mɛ̀ negwɔm 
e ra yére bemat jey o, ko bê wey na yɛn, sede be bunut rwêy secwem. Ko ma 
rɔda to nɔng ɛn dàt gasi. 

29“ ‘Ka sede hwà vɔk betong, ko tik na hwo wok reha de Gabik Dagwi ha sé ha 

a be-ekilisiya!’ ” 



2042 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

Reto Fong Yohana 3 
Reha vɔk na ekilisiya e Sardis 

1Mwat o a to yang me, “Jɛk a tom-lagwi wo ekilisiya e Sardis wɔgɔ, ‘Mwat de a 

vɔk begabik betaama vê Dagwi tanga netangacɛn netaama arɔng, yɛ a sé ha 
reha ret ngan: “ ‘Ma tɔk pyɛ́ de hwó ragas. Bemat be bɛrɛng hwo sede hwà vɔk 
neken, ko e ji hâ mwin, hwà ga ku. 

2Sene, na hwo wuru kebwang neken de ka rɔngɔl na hwo gyam na ke ku vit! 

Yaga ma ga di, pyɛ́ de hwà sé ra ya ga sila e ngyen wɛt e bayîs Dagwi hom. 

3Yaga ano, bàre na pyɛ́ de ba ga kana basa a hwo, na yēmo de hwà ga kana 

sey yɛ̄ arɔng. Raa yɛ̄ naka, na hwo doyo yi e banɛn mō. Ko ka sede hwô 
sene wɛt, ko ma rɔda vey hwo e ra hwo sede gbik; hwà rɔda ka tɔk jeng de ma 
rɔda ba vey wɛt. 

4“ ‘Ko behak tyɔng ba sɛ́ e ji min e Sardis de ba ga tɛ̀ berugu mɛn gbiridik wɛt. 

Yɛn vane mo ba rɔda tɛ̀ berugu bepɛng, ko ba rɔda kyè tanga me, yaga ba di, 
yɛn a vey na be ra ano. 

5Mwa vemo de ba re masa, ba rɔda tɛ̀ a yɛn berugu bepɛng ano arɔng. Ma rɔda 

fugut baza mɛn ko tyɔng wɛt yi e bwok-basa de be jɛkɛs ɛ̀ bazâ vemo de ba vɔk 
neken. Ko e nuyêl Da hom tanga betom-lagwi mɛ mwa ma rɔda nɔng nuha, yɛn 
a sé benang me. 

6“ ‘Ka sede hwà vɔk betong, ko tik na hwo wok reha de Gabik Dagwi ha sé ha 

a be-ekilisiya!’ ” 

Reha vɔk na ekilisiya e Filadɛlfya 

7Mwat o a to yang me, “Jɛk a tom-lagwi wo ekilisiya e Filadɛlfya wɔgɔ, ‘Mwat 

de a sé jɛrɛ, ko há mɛ ha sé tsak o arɔng, yɛ a vɔk makwili de wà kana sè wo 
Davit. Ka sede a wunta rwi duk, ko vit a mwat hwak de ê tɔk bang gwɛ, ko ka 
sede a bang gwɛ, vit a mwat hwak de ê tɔk wunta. Reha mɛ a ret ngan: 

8“ ‘Ma tɔk pyɛ́ de hwó ragas. Ma to tɔk, hwà vɔk reto tyɔng zɔng. Ko mwa ano, 

hwà ga gyenges basa hom, ko hwà ga tono wɛt wɔgɔ, hwà sé raa me. Ko di, 
ma ga wunta rwi duk e nuyel mō gwomo de vit a mwat de e tɔk bang gwɛ. 

9Bemat behak ba sɛ́ de be raa Shetan. Yɛn e tâng bato mɛn, ba sé BeYuda, ko 

yɛn a sé ano wɛt; yɛn e vɛ́sɛ bɔs zɔng. Ma rɔda tɛ̀ ɛn, yɛn a vey gaba e cât bol 
mō, ko yɛn a rɔda tɔk, ma tɛ̀ yey hom na hwo. 

10Ma ga kana nɔng o nu, hwo niri, ko hwà ga gyeng redu mo. Yaga ano, ma 

rɔda gyeng o tyang arɔng e jeng reyɔm de ye kyè vey e ra jêy mwa, yaga na be 
bin mara mwa bemat e ji jey yemo mo. 

11Ma sé kyè vey ziri. Vɔk gak pyɛ́ de hwá kana masa yɛ̄ gyam, yaga na mwat 

hwak a kwon sey ɛ̀ pyɔlɔ mō na gap wɛt. 

12Mwa vemo de ba re masa, ma rɔda tɛ̀ ɛn na yɛn a sè sede swesêk duk e ji 

Gbɔng Duk Re Fongol wo Dagwi hom. Ko ba rɔda to nusu yi e hwomo ko 
tyɔng wɛt. Ma rɔda jɛk rezâ Dagwi hom e ra yɛn tanga rezâ repomô Dagwi hom 
arɔng. Be tâng repomo mo, à Yɛrusalɛm Pwas, ko ra rɔda gyirik yi e lagwi yi na 
Dagwi hom. Ko ma rɔda to jɛk reza hom repas e ra yɛn arɔng. 

13“ ‘Ka sede hwà vɔk betong, ko tik na hwo wok reha de Gabik Dagwi ha sé ha 

a be-ekilisiya!’ ” 

Reha vɔk na ekilisiya e Lawɔdikya 

14Mwat o a to yang me, “Jɛk a tom-lagwi wo ekilisiya e Lawɔdikya wɔgɔ, ‘Mwat 

de be tang ɛ, à Ano, yɛ de a sé mwât nuha de be tó yey na yɛ wɛt, ko e dopse 
ha tsak o, yɛ wɛ de a sé susû kayɛ pyɛ de Dagwi a yong — reha mɛ a ret ngan: 

15“ ‘Ma tɔk pyɛ́ de hwó ragas. Hwó raa me na yey mō mwa wɛt; hwà sé sede 

pyɛ̂ re de ya fes wɛt, ko ya to sumal arɔng wɛt. Ma yâng dal na simo, hwo sè 
sede pyɛ́ pyep kɛ pyɛ́ syurum! 

16Hwà fes wɛt, ko hwà sumal arɔng wɛt — hwà sé lùmlum. Yaga ano, ma rɔda 

tulus hwo yi e nu hom! 

17Hwó tē, hwà sé darwey, hwà vɔk pyɛ̂ mwa de hwó simo, ko hwà bidɛ pyɛ 

cak wɛt. Ko hwà tɔk wɛt, hwà sé pɛ́ng-pɛng, pyɛ nemwishish e nuyêl bemat! 
Hwà sé mwat de a vɔk vɔ sǎn, womo de e kyè warap, ko hwà to sé bwók arɔng. 

18Yaga ano, ma sé vo a hwo redu na hwo vey na dyām, na hwo sey mɛ̀ dyam 

shinang yi na me, yemo de ba ga kana rugut yɛ̄ na kya, yaga na hwo bin sè mɛ̀ 
darwêy mwin. Sēy berugu bepɛng, na hwo bang mɛ̀ rebek mō, yaga na hwo to 
wokos rekyên kwɛngɛl warap wɛt. Sēy hwal, na hwo tɛ̀sɛ e bayis mō, yaga na 
hwo bin to bɛrɛng jey arɔng! 

19Me gyong, ko me to tabak mwa vemo de ma tɛ̀ yey na yɛn. Yaga ano, ye 

ngyɛ́k na hwo doyo yi e banɛn mō. 

20Me a womo e tumal e rwi duk, me tē, “He-e-he!” Ka sede mwat hwak a wok 

fwɔ hom, ko a wunta a me rwi mo, ko ma rɔda yel e ji lɔ mɛ mo. Me tanga yɛ, 
wot a rɔda re pyɛ́ e dem o. 

21“ ‘Mwa vemo de ba re masa, ma rɔda nɔng ɛn reto na be sangal e vwara hom 

e gwofwa negwɔm hom, tyɛng sede remo de ma kana re masa, ko ma sé sangal 
e vwarâ Da hom e gwofwa negwɔm mɛ arɔng. 

22“ ‘Ka sede hwà vɔk betong, ko tik na hwo wok reha de Gabik Dagwi ha sé ha 

a be-ekilisiya!’ ” 

Reto Fong Yohana 4 
Ré a Dagwi fongol e ji lagwi 

1E bamâ pyɛ́ yane, ma bɛrɛng, ko ma di rwi duk hwak pyot e lagwi. Ko ma to 

wok fwɔ gwane de ma kana wok de gwa sé sede durum, gwa yang me, “Tūt 
vey e ngamo, na me dura a hwo pyɛ́ de ya rɔda té e nuyel.” 

2Ko remo-remo, Gabik Dagwi ha sɛ̀ reto e ra me. Ma hwo di gwofwa negwɔm 

e hwomo e ji lagwi, ko ma to di mwat hwak e sangal e ra gwɛ. 

3Bwang bayis mɛ gwa nɛp sede yére dyéngere ryat sizɔng de be tâng yɛ̄, à 

yaspa na karnelyan. Ko shatong de wa nɛp sede dyéngere ryat sizɔng de be 
tâng yɛ̀, à ɛmɛral wa gwɔrɔ gwofwa negwɔm o. 

4Beta negwɔm kuru baba na vɛ benaas (24) ba tɛ̀ gwofwa negwɔm o e tē. Ko 

bemakuk kuru baba na vɛ benaas ba sé sangal e ra vɛ. Ba tɛ̀sɛ berugu bepɛng, 
ko kawɛ e ji mɛn a tɛ̀ kpîn negwɔm de ba yong na dyam shinang e rato mɛ. 

5Balêm kya ba tabas yi e gwofwa negwɔm o. Kwɔn o ha sila na rewɔng, ko 

gbara wa sǎ e de taksal arɔng. Nekyǎ bekywa-kya betaama na sé lolo e nuyêl 
gwofwa negwɔm o. Nekya mo na sé e tô begabik betaama vê Dagwi. 

6E nuyêl gwofwa negwɔm o arɔng pyɛ cak ya sé sede gworep de ba yong gwɛ 

na gyilâs, gwa sé gwiri sede dyéngere. Pyɛ́ cak cen o nyaas de ya vɔk bayis 
e kahɛ kwɔn, e nuyel mwa na bama, ya gwɔrɔ gwofwa negwɔm o e kahɛ hagât 
gwɛ. 

7Pyɛ ye susu mo ya sé sede gukum, pyɛ ye neba ya sé sede mus, ye netat ya 

vɔk bwang bayis sede mwasi, ko ye nenaas ya sé sede kim e de tele e gwi. 

8Kayɛ e ji pyɛ́ cen nyaas yane mo ya vɔk bafabak batyiimin, ko ya vɔk bayis 

e kahɛ kwɔn, e nɛn o mwa na e rak o. Ye sǎ e de râ lwɛ̄lɛ nagwi na naturuk, vit 
a pɔnglɔ, ye tē, “Darwey, Dagwi Wo Retô Mwa a sé jɛrɛ, vit a yɛnɛ mo, a sé jɛrɛ, 
vit a yere mo, a dal kayɛ pyɛ na nejɛrɛ. E yɛ de à kana sé a raane a sé a remo, 
ko e kyè vey.” 

9Ko pyɛ́ cen nyaas o ye somo mwat de a sé sangal e gwofwa negwɔm o na 

lwɛ̄lɛ. Ye somo gbɔng nerat mɛ, ye nɔng ɛ nerey, ko ye to feng a yɛ, yɛ de a vɔk 
neken gbak-gbak. Kayɛ jeng de ye ra ano, 

10bemakuk vane kuru baba na vɛ benaas o be gaba e nuyêl yɛ de a sé sangal 

e gwofwa negwɔm o, ko yɛn e re a yɛ de a vɔk neken gbak-gbak fongol. Yɛn 
e to paa bekpîn negwɔm mɛn, be tik vɛ e nuyêl gwofwa negwɔm o, ko yɛn e ra 
lwɛ̄lɛ, be tē, 

11“À Darwey Dagwi mot! Hwo wɛ de hwà vey na wot a somo gbɔng nerat mō, 

na wot a nɔng o nerey; reto ra sé rēmo arɔng. Yaga e hwo de hwà kana yong 
pyɛ̂ mwa; a sé yi na simo mō de kayɛ pyɛ ya sé e jey, na ye to vɔk neken.” 

Reto Fong Yohana 5 
Há e ra Ketyimit 

1E bama mo, ma di bwok-basa yerê gwomo de be gunus gwɛ e vwɔ yegê mwat 

de a sé sangal e ra gwofwa negwɔm gwane mo. Bá jɛk e ra gwɛ, e ji mo tanga 
e bama mo mwa, ko bá bang nû gwɛ kpá na negang e nekwɔn netaama. 

2Ko ma di tom-lagwi hwak de a vɔk gap hyiw, a hanat na gbɔng fwɔ, a ye, “E wǎ 

de a vey na a paa negang o, na a to wunta bwok-basa mo arɛt?” 

3Ko ba tɔk sɛ̀ mwat ko gwining wɛt e ji lagwi, kɛ e ji jey, kɛ e kwɔ̂n bevuvwel de 

a rɔda kyɛm a wunta bwok-basa mo, na a di pyɛ́ de ba jɛk e ji mo. 

4Ma tosho sedesi, yaga ba tɔk sɛ̀ mwat hwak wɛt de a vey na a wunta bwok-

basa mo, na a di pyɛ́ de ba jɛk e ji mo. 

5Ko gwining e ji bemakuk o a yang me, “Hwo tosho wɛt! Di, mwat de be tang ɛ, 

à Gukum wo yerê Yuda, de a to sé gbɔng yere Davit, yɛ a ga dal reku. Yɛ ê 
kyɛm a paa negang e nekwɔn netaama mo, na a wunta bwok-basa mo.” 

6Ko ma di Ketyimit ka sé tumal e tē, e nuyêl gwofwa negwɔm o; pyɛ́ cen nyaas o 

tanga bemakuk kuru baba na vɛ benaas (24) ba tɛ̀ kɛ e tē. Ketyimit o ka sé sede 
ba ga kana yɛrɛ kɛ. Ka vɔk ngɛngɛ taama na bayis bataama de ba sé e tô 
begabik betaama vê Dagwi de ba tomo vɛ vɔk e kahɛ kwɔn e ji jey. 

7Ko Ketyimit o ka wɔ̀ sey bwok-basa mo yi e vwɔ yegê mwat de a sé sangal 

e ra gwofwa negwɔm o. 

8Jeng de ka ga sey gwɛ, pyɛ́ cen nyaas o tanga bemakuk kuru baba na vɛ 

benaas o ba gaba e nuyêl Ketyimit o. Kawɛ mwakuk o a vɔk yom tanga shǐ 
dyam shinang de ba sila hɛ na pyɛ nesang hyɔɔlɔl. Nesang o na sé e tô newon 
bemat-raà Dagwi. 

9Ba sé ra lwɛ̄lɛ pwas, ba ye, “Hwò wɛ hwà vey na hwo sey bwok-basa 

gwane mo, na hwo paa negang o. Bá kana yɛrɛ hwo, ko yi na nemi mō de hwá 
shushu e jeng reku mō, hwá kana sey mɛ̀ bemat, na hwo toyo na yɛn vey na 
Dagwi. Bemat de hwá sey ɛn o ba sé yi e kayɛ yere tanga karɛ relem, ba to sé 
yi e kayɛ yere bemat jey tanga kayɛ yerê bemasi arɔng. 

10Hwá ga tɛ̀ ɛn, be sè bemat de hwó re negwɔm e ra vɛ, na be to sè bezarap 

Dagwi, yaga na be ra a yɛ fwom. Ko yɛn a rɔda re negwɔm e ra jey.” 

11E bama mo, ma di betom-lagwi de ba sé gu kpɛɛ, de vit a mwat de e tɔk basa 

nepyak vɛ. Ba gwɔrɔ gwofwa negwɔm gwane mo, na pyɛ́ cen nyaas o tanga 
bemakuk o arɔng. Ko ma wok tɔ̀ mɛn, 

12ba sé ra lwɛ̄lɛ na gbɔng fwɔ, ba ye, “Ketyimit de bá kana yɛrɛ ka vey na ke 

vɔk reto, na nedanerey, na netsitsɛng, na gap; ka to vey na be nɔ̂ng kɛ nerey, 
na be di gbɔng nerât kɛ, na be somo kɛ arɔng!” 

13Ko ma to wok tɔ̀ kayɛ pyɛ de Dagwi a yong e lagwi, na e jey, na e kwɔ̂n 

bevuvwel, na e ji nshi; mwa pyɛ́ de ya vɔk neken ya ra lwɛ̄lɛ, ya ye, “Tik na wot 

somo yɛ womo de e sangsal e ra gwofwa negwɔm tanga Ketyimit; tik na wot a 
nɔng ɛn nerey, na wot a somo gbɔng nerat mɛn tanga reto mɛn gbak-gbak!” 

14Pyɛ́ cen nyaas o ya ye, “Ano!” Ko bemakuk o ba gaba e vwel, ba re a yɛn 

fongol. 

Reto Fong Yohana 6 
Ketyimit ka paa negang e ra bwok-basa 

1E bama mo, ma di Ketyimit kane mo, ka hwo pat negang ne kwɔn hê mɛsɛng 

hê bwok-basa de ba man gwɛ e nekwɔn netaama. Ko ma wok fwɔ̂ gwining e ji 
pyɛ́ cen nyaas o, gwa lumla sede gbara, gwa ye, “Vey!” 

2Ko ma di rɔgɔ hwak wa nusu. Mwât laga wɛ a vɔk gbàng, ko ba nɔng ɛ kpîn 

negwɔm. A nusu sede mwat de a ga kana re como, ko a to sé kyè wɔ̀ gwɛ̌ re 
yɛ gbak. 

3Ano arɔng, Ketyimit o ka to pat negang ne kwɔn hê neba. Ko ma wok fwɔ̂ wo 

neba e ji pyɛ́ cen o, gwa ye, “Vey!” 

4Ko zàa swinang wa nusu. Ba nɔ̂ng mwât laga wɛ reto na a tɛ̀ bemat be tik nà 

sangal tyang na bemɛn e jey, na be mɔbɔs bemɛn. Ba to nɔng ɛ wal rwey o. 

5E bama mo, Ketyimit o ka to pat negang ne kwɔn hê netat. Ko ma wok fwɔ̂ wo 

netat e ji pyɛ́ cen o, gwa ye, “Vey!” Ko ma di rigi hwak wa nusu. Mwât laga wɛ 
a vɔk pyɛ masâ nedirik e vwɔ mɛ. 

6Ko ma wok fwɔ hwak sede gwô mwat, gwa nusu yi e tê pyɛ́ cen nyaas o, gwa 

ye, “Ba rɔda jut dyâm fwôm tuk hining, na be sey mɛ̀ rebit shǐ cun; ko ba rɔda 
to sey shǐ hining na rebit o hê géy na dyām jining o arɔng. Ko hwo kwon ra pyɛ 
de yê tɛ̀, be bidɛ něy na nshî anap.” 

7Ano arɔng, Ketyimit o ka to pat negang ne kwɔn hê nenaas. Ko ma wok fwɔ̂ 

wo nenaas e ji pyɛ́ cen o, gwa ye, “Vey!” 

8Ko ma di dwa hwak pùrúru de wa sé rwat e bɛrɛng ko tyɔng wɛt, wa nusu. Ba 

tâng mwât laga wɛ, à Reku, ko mwat de a sé e tô kwɔ̂n bevuvwel a raa hɛ 
e bama. Ba gas jey zang naas, ko ba nɔng ɛn reto e ra bak gwining, yaga na 
yɛn a mɔbɔs bemat o na como, na vyong, tanga nerɔ detidetu, na be to tɛ̀ 
ngyāma vyes ye wey na bemat arɔng. 

9E bama mo, Ketyimit o ka to pat negang ne kwɔn hê netungun. Ko ma di 

begabîk bemat vane de bá kana mɔbɔs hɛn, yaga yɛn á shara rehâ Dagwi, ko 
yɛn á to nɔng nuha e ra rɛ na neyey mɛn mwa. Begabik vane mo ba sé e nɛ̂n 
gàgbang rangâs pyɛ́ vɔk na Dagwi. 

10Yɛn a gbɔ na gbɔng fwɔ wɔgɔ, “À Darwey Wo Retô Mwa, hwà sé jɛrɛ, ko há 

mō ha sé tsak o! Wot ê sangal e de gyeng o vɔk e yɛ̌ jeng, na hwo yɛrɛ a bemât 
jey shɔt, na hwo tabak hɛn, yaga yɛn a mɔbɔs hot arɛt?” 

11Ko ba nɔ̂ng kawɛ e ji mɛn gworugu gwopwɛng. Ba to yang ɛn, “Yin a ka gwɛ̌ 

pɔnglɔ tyɔng na yin a gyeng sɛ̌ nepyak min na sila e ngyen. Yaga begwa min 
de be ra a Dagwi fwom sede yin ba rɔngɔl e hwomo e ji jey; ba rɔda mɔbɔs hɛn, 
tyɛng sede remo de ba ga kana mɔbɔs hin.” 

12Ko ma di Ketyimit o, ka to pat negang ne kwɔn hê netyiimin. Ko vwel ha hwo 

digis na gap sedesi. Gwi gwa siri sede cɛ̌k rugu shì, ko pwɛl arɔng de gwa ga 
kana biring hɛ gwa senge sede nemi. 

13Netangacɛn na gabsa e vwel, tyɛng sede pwat gwo gabsa e vwel jeng de gul 

gwo pɛsɛl na gap. 

14Lagwi wa ye bit sede be gunung gwoput, ko ba gang kawɛ raku na karɛ rezik 

yi e nekwɔn mɛn. 

15Ko begbɔng begwɔ̀m jey, na begbɔng bemat, na begwɔ̀m bemât como, na 

bedaberey, na vemo de ba vɔk reto, tanga kawɛ mwât mwa, kɛ sam kɛ tɔ̂ lɔ ayi, 
ba lɛsɛ hɛn e tara tanga e ji nesarâng beta e beraku. 

16Ko yɛn a dɛrɛ beraku na beta mo, ba tâng vɛ, “Gaba hin e ra wot, na yin a 

bang ot, yaga na yɛ womo de e sangsal e ra gwofwa negwɔm a kwon di ot wɛt, 
na wot a bin to lɛrɛ hot nà di shôm Ketyimit o! 

17Gbɔng tuk de yɛn a rɔda dura shom mɛn a hemo! E wǎ de a rɔda tɔk tumal 

ting na a di hɛ arɛt?” 

Reto Fong Yohana 7 
Nepyak BeIsrayɛl 

1E bamâ pyɛ́ yane, ma di betom-lagwi benaas, ko kawɛ e ji mɛn a sé tumal 

e rwa gul jey hining. Yɛn a sé dulus gùl de be yís yi e rǎ gul naas o, yaga na be 
pɛsɛl vwel, kɛ berep, kɛ kayɛ cɔgɔt wɛt. 

2Ko ma to di tom-lagwi o hwak de a sé nusu yi e rwa rak. Ko a vɔk e vwɔ mɛ 

pyɛ de ê tɛ̀ a bemat mɛ̀ jɔt ye Dagwi wo neken. A hwo dɛrɛ betom benaas 
vane mo de Dagwi a ga kana nɔng ɛn reto, na be lashe pyɛ́ de ya sé e vwel 
tanga e berep na gùl mɛn o, 

3a yang ɛn, “Yin lashe vwel, kɛ berep, kɛ cɔ́gɔt wɛt. Gyéng in, sɛ̌ wot a jɛk a 

besam Dagwi mot jɔt mɛ e batili mɛn e ngyen.” 

4Ko ba ha a me nepyak bemat de ba ga jɛk a yɛn jɔt Dagwi e batili mɛn o: Ba 

sé gu naga rining gu kuru banaas na gu banaas (144,000) de ba sé yi e kayɛ 
yerê Israyɛl. 

5Ba jɛk a bemat gu kuru na vɛ baba (12,000) jɔt yi e yerê Yuda, na bemat gu 

kuru na vɛ baba yi e yerê Rubɛn, na bemat gu kuru na vɛ baba yi e yerê Gat, 

6na bemat gu kuru na vɛ baba yi e yerê Ashɛr, na bemat gu kuru na vɛ baba yi 

e yerê Naftali, na bemat gu kuru na vɛ baba yi e yerê Manase, 

7na bemat gu kuru na vɛ baba yi e yerê Simɛyɔn, na bemat gu kuru na vɛ baba 

yi e yerê Levi, na bemat gu kuru na vɛ baba yi e yerê Isakar, 

8na bemat gu kuru na vɛ baba yi e yerê Zɛbulun, na bemat gu kuru na vɛ baba 

yi e yerê Yɔsɛf, na bemat gu kuru na vɛ baba yi e yerê Bɛnyamin arɔng. 

Regyɛng bemat re ré a Dagwi fongol 

9E bamâ pyɛ́ yane, ma bɛrɛng, ko ma di gbɔng regyɛng bemat de vit a mwat de 

a rɔda tɔk basa rɛ. Bemat o ba yi e kayɛ yerê bemasi na yi e kayɛ yere arɔng, 
ba to sé yi e kayɛ yerê bemât jey na yi e karɛ relêm jey. Mwa hɛn ba tɛ̀ berugu 
bepɛng, ko ba vɔk nelang tyét e vɔ mɛn. Ba sé tumal e hwomo e nuyêl gwofwa 
negwɔm Dagwi tanga e nuyêl Ketyimit o arɔng. 

10Ko ba gbɔ na gbɔng fwɔ, ba ye, “A sé e Dagwi, de e sangsal e ra gwofwa 

negwɔm, de a ga sey ot, yɛ tanga Ketyimit o arɔng!” 

11Mwa betom-lagwi ba tumal, ba gwɔrɔ gwofwa negwɔm o tanga bemakuk na 

pyɛ́ cen nyaas o. Yɛn a hwo gaba e nuyêl gwofwa negwɔm o, ko ba re a Dagwi 
fongol, 

12ba ye, “Ano! Tik na wot somo Dagwi, na wot to somo gbɔng nerat mɛ. E yɛ de 

a vɔk netsitsɛng. Tik na wot a feng a yɛ, na wot a to nɔng ɛ nerey. E yɛ de a vɔk 
reto na gap gbak-gbak. Ey, a sè ano!” 

13E bama mo, gwining e ji bemakuk o a rangal me, a ye, “E beva a vane de ba 

tɛ̀ berugu bepɛng arɛt? Yɛn a yi e gwa arɛt?” 

14Ma toyo a yɛ, ma yang ɛ, “Ma tɔk wɛt, à dagwɔ. E hwo de hwà tɔk.” Ko a yang 

me, “E yɛn a vane de ba ga tumal gak e gbɔng reyɔm rane, ko ba to nusu hɛn 
hyɔl. Ba ga kus berugu mɛn na nemî Ketyimit o, ko ba tɛ́ ɛn bepɛng o. 

15Pyɛ ma yemo de ya tɛ̀, ba sé tumal e nuyêl gwofwa negwɔm Dagwi, na yɛn a 

ra a yɛ fwom nagwi na naturuk e ji Gbɔng Duk Re Fongol mɛ. Ko yɛ de 
e sangsal e ra gwofwa negwɔm o a rɔda gyepes hɛn pyɛ mɛ arɔng. 

16Yɛn a rɔda to wok vyong kɛ yêy hwɔshɔ ko tyɔng wɛt. Gwi gwa rɔda ta ɛn wɛt, 

ko nevɛ̂t gwɛ ne rangas hɛn arɔng wɛt. 

17Yaga Ketyimit o de ka sé e tê gwofwa negwɔm Dagwi ka rɔda sè lwek mɛn. 

Ka rɔda kyɔk ɛn vɔk e lel de nshî vɛ ne nɔng neken. Ko Dagwi a rɔda yishing a 
yɛn nemwishil mwa yi e bayis mɛn arɔng.” 

Reto Fong Yohana 8 
Ketyimit ka pat negang ne kwɔn hê netaama 

1Jeng de Ketyimit o ka pat negang ne kwɔn hê netaama, kayɛ pyɛ e lagwi ya 

vɔ ya yē yɔɔt sede rebit dyam gwi jining. 

2Ko ma di betom-lagwi betaama de be tumsal e nuyêl Dagwi. Ba nɔng ɛn 

bedurum betaama. 

3Tom-lagwi o hwak a vey, ko a tumal e gàgbang rangâs pyɛ́ vɔk na Dagwi. A 

vɔk keshǐ rangas pyɛ̂ nesang hyɔɔlɔl kɛ dyam shinang. Ba nɔng ɛ pyɛ́ mo pyak, 
na a bin wuna yɛ na newon bemat-raà mwa. A nára a Dagwi yɛ sede pyɛ̂ nesang 
hyɔɔlɔl e ra kwɔn hane de ba yong na dyam shinang, hemo de ha sé e nuyêl 
gwofwa negwɔm Dagwi. 

4Sekyêng pyɛ̂ nesang hyɔɔlɔl o sa tút tanga newon bemat-raa mo yi e kwɔn de 

tom-lagwi a nára pyɛ mo, ba kyè cik e nuyêl Dagwi. 

5Ko tom-lagwi o a jut keshǐ rangas pyɛ̂ nesang hyɔɔlɔl, a sila kɛ na kya yi 

e gàgbang rangâs pyɛ́ mo, ko a bomo kɛ e ra jey. Ko gbara wa hwo taksal, 
kwɔn o ha sila na rewɔng, balêm kya ba tabas, ko vwel ha digis arɔng. 

Betom-lagwi ba hwo pɛsɛl bedurum 

6E bama mo, betom-lagwi betaama de ba vɔk bedurum ba hwo yóng ɛn na be 

pɛsɛl vɛ. 

7Tom-lagwi wo mɛsɛng o a pɛl durum mɛ. Ko fwala tanga kya ha wuna hɛ na 

nemi, ha nunus, ko ha gabsa e ra jey. Kya mo ha re bak gwining e ji bebak betat 
wo jey o, ko ha to re cɔ́gɔt de ya sé e bak gwining e ji bebak betat arɔng. Ko 
sɔng lwa gwa re kya mwa vit. 

8Tom-lagwi wo neba a pɛl durum o mwɛ. Ko ba jut gwopyɛ gwohwak de gwa sé 

sede raku, de gwa lolo na kya, ba bomo gwɛ e ji gworep. Ko bak gwining e ji 
bebak betat wo gworep o wa tɛ́ ɛ nemi. 

9Bak gwining e ji bebak betat wo pyɛ́ cen de ya sé e ji gworep o ya kushu, ko 

bak gwining e ji bebak betat wo bedwa-nshi ba lashe hɛn arɔng. 

10Tom-lagwi wo netat a pɛl durum o mwɛ. Ko gwotangacɛn de gwa re kya sede 

vwɔ̂ semwol gwa gaba yi e lagwi. Gwa gaba e ra bak gwining e ji bebak betat 
wo nerɔt tanga wo lel nshi arɔng. 

11Rezâ gwotangacɛn o, à Kpashak. Bak gwining e ji bebak betat wo nshi mwa 

na tɛ́ ɛn kpashak, ko bemat pyak ba kushu, yaga ba sɔ nshi de na ga tɛ́ ɛn 
kpashak na nedɔm. 

12Tom-lagwi wo nenaas a pɛl durum o mwɛ. Ko ba lashe bak gwining e ji bebak 

betat wo gwi, na wo pwɛl, na wo netangacɛn. Yaga ano, bak gwining e ji bebak 
betat wo negbey mɛn mwa wa tɛ́ ɛ mwangalang. Bak gwining e ji bebak betat 
wo nagwi na wo naturuk ba vɔk negbey wɛt. 

13E bama mo, ma di kim hwak de wa sé tele e gwi. Ko ma wok gbɔng fwɔ̂ wɛ, 

wa ye, “Yaa kukuuk! Yaa kukuuk! Bemat de ba sé sangal e ji jey ba rɔda di 
gawey sizɔng! Bê di hɛ e jeng de bê wok toshô bedurum de bwang betom-lagwi 
betat vane ba sé yong ɛn na be pɛsɛl.” 

Reto Fong Yohana 9 

1Tom-lagwi wo netungun a pɛl durum o mwɛ. Ko ma di tangacɛn hwak de wá 

kana gaba yi e lagwi vey e jey, ko ba nɔ̂ng wɛ makwili de wo wunta rwi revɔng 
de ra vɔk yɛnɛ wɛt. 

2Jeng de tangacɛn o wa wunta rwi revɔng o, sekyeng sa hwo nunus yi e nû rɛ 

sede sekyeng yi e gwofwam de be rugut ɛ̀ dyam. Sekyeng o sa bang gwi mwa 
na jey. 

3Ko rawal wa hwo nunus yi e ji sekyeng o, wa ye ship a jey. Ko ba nɔ̂ng wɛ reto 

na wo tabas sede lyāng. 

4Ba yâng wɛ, wo wey na sɔng, kɛ cɔ́gɔt, kɛ kayɛ pyɛ de ye tabas e vwel wɛt. Ko 

ba simo a wɛ, na wo tak a vemo zɔng reyɔm de ba vɔk jɔt Dagwi e batili mɛn wɛt. 

5Ba nɔ̂ng rawal o retô mɔbɔs bemat o wɛt, ko ba tik wɛ na wo tak a yɛn reyɔm 

zɔng yaga pɛl tungun. Nepêp reyɔm o na sé sede nepêp lyang de ya ta mwat. 

6E jeng yane, bemat ba rɔda jāma ka yɛn a ku hyów, ko yɛn a rɔda sɛ̀ 

reku mo wɛt. Yɛn a rɔda simo ka ba ku zɔng, ko reku ra rɔda sè yikyik yi na yɛn. 

7Ka sede mwat a di rawal wane mo, wa sé sede dwa de ba tɔrɔ wɛ wɔ e de 

como. Wa tɛ̀ pyɛ cak e ratô wɛ de ya sé sede kpîn negwɔm de ba yong na dyam 
shinang, ko bwang bayîs wɛ gwa sé sede gwô bemasi. 

8Setôt ratô wɛ arɔng sa sé lis sede setôt beha, ko yìn wɛ ba sé vootot sede yìn 

begukum. 

9Wa bang ragey wɛ na pyɛ cak de ya sé sede rugâ dyam. Ko bafabak wɛ ba ra 

lwɛ́lɛ sedesi, sede bekyɛkyɛ̂ como pyak de bedwa be hwɔlɔ vɛ na yol vɔk e de 
como. 

10Wa vɔk rùm tanga ket tabas sede ve lyāng, ko a sé yi na rùm vane mo de wa 

vɔk reto na wo nɔ̂ng bemat rezot hê pɛl tungun vane mo. 

11Tom de a vɔk reto e ra revɔng de ra vɔk yɛnɛ wɛt a sé gwɔ̀m rawal o. Ko reza 

mɛ na relêm BeIbrani, à Abadɔn, ko na relêm BeGirik, à Apɔlyɔn wɔgɔ, mwât 
weres na pyɛ́. 

12Gbɔng gawey hê mɛsɛng o ha ga kwey à wane, ko bwang gawey ha rɔngɔl 

e ngyen. 

13Tom-lagwi wo netyiimin a pɛl durum o mwɛ. Ko ma wok fwɔ hwak de gwa 

nusu yi e bato-kwɔng banaas vê gàgbang rangâs pyɛ́ vɔk na Dagwi de ba yong 
wɛ na dyam shinang, womo de wa sé e nuyêl Dagwi. 

14Fwɔ mo gwa hanat na tom-lagwi wo netyiimin de a vɔk durum o, gwa ye, “Viri 

betom-lagwi benaas vane de ba sé e rɔgɔs e bak Gwɔrɔt Ɛifaratɛs!” 

15Ko ba hàla betom benaas vane mo de ba ga kana yong ɛn gyam yaga tyɛng 

jeng yane mo, ye tuk o, hê pwɛl o, gwô shey o arɔng. Ba hàla hɛn, yaga na yɛn 
a bin mɔbɔs bak gwining e ji bebak betat wo bemât jêy mwa. 

16Ba ha a me nepyak bemât como vane mo e ra bedwa mɛn: Yɛn a sé miliyɔn 

naga beba (200,000,000). 

17Bedwa tanga bemât laga vɛ de ba dura a me mo ba sé sede ngan: Ba bangas 

beragey mɛn na pyɛ́ cak de ya sé sede beruga dyam de bùm vɛ ba sé besinang 
sede kya, ba to sé wilwil, ko ba to sé mang-mang. Batô bedwa mo ba sé sede 
vê begukum, ko kya, na sekyeng, tanga kyâ negang ha tabas yi e nenu mɛn. 

18Ko bak gwining e ji bebak betat wo bemât jêy mwa ba kushu yaga nepêp 

nezap rezot netat nane mo wɔgɔ, kya, na sekyeng, tanga kyâ negang. 

19Bedwa mo ba sɛ̀ reto mɛn yi e nenu tanga rum mɛn. Rùm mɛn o ba sé sede 

begwɔ̄m de ba vɔk bato arɔng, ko e vɛ de be tak a bemat mɛ̀ reyɔm. 

20Ko bwang bemât jey de ba kushu yi na tumbang wane mo wɛt, ba doyo yi 

e pyɛ́ de yɛn pyɛ mɛn yɛn a ga ra wɛt. Yɛn a tik nà re a cēng tanga pyɛ̂ sekwit 
fongol wɛt. Bá yong pyɛ́ mo na vɔ mɛn na dyam shinang tanga dyam pyɛng, na 
dyam shi, na beta, tanga cɔ́gɔt arɔng. Ko pyɛ́ mo ye tɔk di, kɛ ye tɔk wok ha, kɛ 
ye tɔk kyě kyè arɔng wɛt. 

21Ko bemat o ba to doyo na be tik negwɔn mɔbɔs bemat, na sâp cī, na nejwang, 

tanga shigi wɛt. 

Reto Fong Yohana 10 
Tom-lagwi na kebwok-basa kehak 

1A vane ano, ma di tom-lagwi hwak de a vɔk gap hyiw, a sé gyirik yi e lagwi. 

Rele ra bang ɛ, ko shatong wa to sé e rwa rato mɛ. Bwang bayîs mɛ gwa nɛp 
sede gwi, ko bol mɛ arɔng ba sé sede lêm kya de ha sé rey o sede swesêk duk. 

2A vɔk kebwok-basa de ba ga kana wunta kɛ e vwɔ mɛ. A tɛ̀ bwol yege mɛ e ra 

gworep ko gwô mwɛlɛng e ra vwel. 

3Ko a dɛrɛ na gbɔng fwɔ de gwa lumla sede lulûm begukum. E bama de a ga 

dɛrɛ ano, ko begbara betaama ba simo na taksal arɔng. 

4Ko e bamâ taksal mɛn o, ma simo na me jɛk pyɛ́ mo; ko ma wok fwɔ de gwa 

yi e lagwi, gwa ye, “Lɛrɛ pyɛ́ yane de begbara betaama vane mo ba ha! Hwo 
jɛk yɛ̄ wɛt.” 

5Ko tom-lagwi de ma bɛrɛng e tumal e ra gworep tanga e ra vwel a nára vwɔ 

yege mɛ vɔk e lagwi. 

6A hwo sira na rezâ Dagwi de a sé kwen gbak-gbak; e yɛ de à kana yong lagwi, 

na jey, tanga gworep, mwa na kayɛ pyɛ de ya sé e ji yɛ̄ arɔng. A ye, “Ba rɔda 
to be lashe jeng wɛt! 

7Ko jeng de tom-lagwi wo netaama e ba pɛl durum o mwɛ, Dagwi a rɔda sila 

pyɛ neyaang mɛ de à ga kana yong, tyɛng sede remo de à ga kana ha a bemât 
fwom mɛ de bà sè bezarap mɛ.” 

8Ko ma to wok fwɔ gwane de gwa kana ha na me yi e lagwi, gwa yang me gbak 

wɔgɔ, “Ci wɔ̀ jut kebwok-basa de ka sé pyot e vwɔ̂ tom-lagwi de a sé e tumal 
e ra gworep tanga e ra vwel.” 

9Ma hwo wɔ na tom-lagwi o, ma yáng ɛ, a nɔng me kebwok-basa mo. Ko a yang 

me, “Nā, rē kɛ! Ka rɔda ta rɔkrɔk sede shok e nu mō, ko ka rɔda royo a hwo 
jim.” 

10Ma sey kebwok-basa mo yi e vwɔ mɛ, ma re kɛ, ko ka ta rɔkrɔk sede shok 

e nu hom. Ko bama de ma wɔlɔk kɛ, ka tɛ̀ jim hom ya royo. 

11Ano arɔng ba yang me, “A sé gbing-gbing na hwo to ha neha de na yi na 

Dagwi e ra yére bemat jey pyak na yére bemasi pyak, e ra balem detidetu na 
begbɔng begwɔ̀m pyak arɔng.” 

Reto Fong Yohana 11 
Bemât nuha beba 

1E bama mo, ba nɔng me cwang de wa sé sede gwelê masâ nelis, ko ba yang 

me, “Sogo, na hwo wɔ̀ masa Gbɔng Duk Re Fongol wo Dagwi tanga kwɔn de 
be rangas ɛ̀ pyɛ́ vɔk na yɛ. To basa nepyak bemat de be re a Dagwi fongol 
e hwomo. 

2Ko hwo kwon masa lalâ Gbɔng Duk Re Fongol o wɛt. Tik hɛ, yaga ba ga nɔ̂ng 

bemat de ba sé BeYuda wɛt kwɔn o, ko yɛn a rɔda bɔrɔs Repomô Jɛrɛ mo pɛl 
kuru banaas na vɛ ba (42). 

3Ko ma rɔda tomo bemât nuha hom beba. Yɛn a rɔda tɛ̀ cɛ̂k rugu shī, ko yɛn ê 

zarap yi na Dagwi nepɔlɔ gu rining na naga beba na kuru batyiimin (1,260).” 

4A sé e batîn regwi baba tanga bekywa-kya beba de be tumsal e nuyêl Darwey 

wo jey o de ba sé e tô bemât nuha beba vane mo. 

5Ka sede mwat hwak e simo a mǎ hɛn, ko kya hê nunus yi e nenu mɛn, na he 

wey na bemât repugu mɛn o. A sé e gwong gwomo de ba rɔda mɔrɔ kawɛ mwat 
de e simo a mǎ hɛn. 

6Yɛn a vɔk reto na be ro rwak nà rop e jeng de yɛn a sé shara há de yɛn a yi 

mɛ̀ na Dagwi. Yɛn a to vɔk reto e ra nshî mwa e jey, na be tɛ̀ nɛ ne tɛ́ ɛn nemi. 
Ko yɛn a vɔk reto arɔng na yɛn a tɛ̀ karɛ rezot e jey e kayɛ jeng de yɛn e simo. 

7Ano kwong, yɛn a yɛnɛ sharâ há mɛn o, gwongyama gwomo de gwo nunus yi 

e revɔng sana yɛnɛ gwa rɔda hwo ɛn na yol. Gwô dal gap mɛn, ko gwô mɔbɔs 
hɛn arɔng. 

8Bavin mɛn ba rɔda sè e hyok rey hê gbɔng repomo de bá kana kak ɛ̀ Darwey 

mɛn. Be tâng rɛ na gwɔrɔ-há, à Sɔdɔm kɛ Misra. 

9Bemat behak yi e kayɛ yere bemat jey na kayɛ yere, yi e karɛ relem na kayɛ 

yerê bemasi ba rɔda bɛrɛng bavin mɛn o nepɔlɔ netat na rebit o, ko ba rɔda 
simo a yɛn na be lɛrɛ vɛ wɛt. 

10Bemât jey ba rɔda vɔk yey pyɛng yaga rekû yɛn beba vane mo. Yɛn a rɔda ra 

nzem, ko bê tomsal a bemɛn na nenɔrɔ, yaga bemat beba vê zarap yi na 
Dagwi o bá kana vɛ̀sɛ na reyɔm sizɔng e ra bemasi. 

11E bamâ nepɔlɔ netat na rebit o mo, Dagwi a tɛ̀ nesong neken e ji mɛn. Yɛn a 

sogo e tumal, ko bengyip sizɔng ba hwo e ra mwa vane de ba di ɛn ano. 

12Bezarap Dagwi beba mo ba wok gbɔng fwɔ yi e lagwi, gwa yang ɛn, “Tút in 

vey e ngamo!” Ko yɛn a hwo kyè vɔk e lagwi e ji rele e bayîs bemât repugu 
mɛn o. 

13E ji jeng yane mo, vwel ha hwo digis na gap ding-ding, ko bak gwining e ji 

kuru wo repomo mo wa gaba. Bemat gu bataama (7,000) ba kushu, ko bwang 
bemat o ba tɛ̀ bengyip sizɔng, ko ba nɔ̂ng Dagwi wo lagwi nerey. 

14Gbɔng gawey hê neba ha ga kwey a hane, ko gbɔng gawey hê netat ha sé 

kyè vey bagat! 

Tom-lagwi a pɛl durum wo netaama 

15Ano kwong, tom-lagwi wo netaama a pɛl durum o mwɛ. Ko ba wok tɔ̀ hak de 

ba gbɔ e lagwi, ba ye, “Darwey mot tanga Mwat mɛ de a kása na a sey bemat, 
ba ga sey reto na be re negwɔm e ji jey, ko a rɔda re negwɔm o gbak-gbak.” 

16Ko bemakuk kuru baba na vɛ benaas (24) de be sangsal e ra beta negwɔm 

mɛn e nuyêl Dagwi yɛn a gaba e nuyel mɛ, ko yɛn a re a yɛ fongol. 

17Yɛn a ye, “À Darwey, Dagwi Wo Retô Mwa, hwo de hwà sé a remo, ko hwà 

kana sè a raane arɔng: Wot a feng a hwo, yaga hwà ga ra fwom na gbɔng reto 
mō, ko hwà ga hwo re negwɔm! 

18Yére bemât jey bá kana vɔk shom na hwo, ko a remo, jeng shom mō ya ga 

pom. Jeng a yemo de hwà rɔda ra a bemat de ba ga kushu shɔt. Jeng a yemo 
arɔng de hwà rɔda talâ besam mō de ba sé bezarap mo pyɔlɔ mɛn, tanga mwa 
bemat mō de be sap o, kɛ yɛn a sé bemat besɛl o kɛ berey o ayi. Ko jeng a 
yemo de ba rɔda wey na mwa vemo de be wey na jey!” 

19E bama mo, ba wunta Gbɔng Duk Re Fongol wo Dagwi de wa sé e lagwi. Ko 

ba di e ji wɛ Kundung Wuna-na-Sirâ Dagwi tanga bemat. Ko balêm kya ba hwo 
tabas, kwɔn o ha sila na rewɔng, ko gbara wa sǎ e de taksal; vwel ha digis, ko 
bècung fwala ba gabsa arɔng. 

Reto Fong Yohana 12 
Hwā hwak tanga gwalwel gwohwak 

1Gbɔng pyɛ langat cak ya nusu yi e lagwi: Ba di hwā hwak de gwi gwa bang 

rebek mɛ sede a tɛ̀ rugu, ko a tumal e ra pwɛl. A to tɛ̀ kpîn negwɔm de ba yong 
wɛ na netangacɛn kuru na nɛ neba. 

2Hwā mo a vɔk jim, ko a hwo dak sekun, a ririm yaga jîm tɔ ya kaba hɛ. 

3Ko pyɛ langat o cak ya to nusu e lagwi o: Gwogbɔng gwalwel gwohwak 

gwoswinang o gwa nusu. Gwa vɔk bato bataama na ngɛngɛ kuru (10), ko gwa 
tɛ̀ bekpîn negwɔm e ra karɛ mo. 

4Gwa paa bak gwining e ji betat wo netangacɛn yi e lagwi na rûm gwɛ, ko gwa 

bomos nɛ vey e jey. Gwa wɔ̀ tumal e nuyêl hwā de a sé kyè wɔ̀ tɔ, yaga na gwo 
bin re hwey mɛ mo jeng de a tɔ hɛ. 

5Ko hwā mo a tɔ hwey wen. Hwey o ha rɔda vɔk gwele de ba yong na dyam, 

na he re negwɔm e ra mwa yére bemât jey. Ko ba pere ta hwey o vɔk e kwɔ̂n 
Dagwi na gwofwa negwɔm mɛ. 

6Hwā mo a tele vɔk e hey, vɔk e kwɔn de Dagwi a ga kana yong yaga yɛ, na be 

bin bɛrɛng hɛ e hwomo nepɔlɔ gu rining na naga beba na kuru batyiimin (1,260). 

7Ko como ya hwo sogo e lagwi. Gbɔng tom-lagwi de be tang ɛ, à Mikayɛl tanga 

betom mɛ ba tó como na gwalwel o. Gwalwel o tanga betom gwɛ ba toyo a yɛn 
mɛ̀ arɔng, 

8ko betom-lagwi ba re ɛn. Ba to simo a yɛn na be gwɛ̌ sangal e lagwi o wɛt. 

9Yaga ano, ba gang gwogbɔng gwalwel o vey e jey. E gwɛ, à gwɔ̄m de wà sè 

yimo raane, womo de be tâng wɛ, à gwɔ̀m cēng kɛ Shetan, de wo kwɛlsɛng 
bemât jêy mwa. Ba gang gwɛ vey e jey, mwa na betom gwɛ. 

10Ano arɔng, ma wok gbɔng fwɔ hwak e lagwi, gwa ye, “A remo, Dagwi a ga 

sey ot! A remo, Dagwi a ga dura reto mɛ rê gbɔng gwɔ̀m! A remo, Mwat mɛ de 
a kasa na a sey bemat a hwo re negwɔm mɛ! Yaga ba ga gang Shetan yi 
e lagwi, yɛ de e dopse tumsal e nuyêl Dagwi mot, na a tɛ̀sɛ sekûn begwa mot 
nagwi na naturuk. 

11Ko begwa mot ba ga di wɛng e ra yɛ yi na retô nemî Ketyimit tanga yi na rehâ 

tsak o de yɛn á kana shara rɛ. Ko yɛn a simo na be nɔng neken mɛn, kɛ na be 
ku gbak. 

12Yaga ano, tik na yey pyɛng ye sè e belagwi! Yin mwa vemo de yin a sé sangal 

e ji vɛ, vɔk in yey pyɛng arɔng! Ko gawey e ra vwel tanga e ra gworep, yaga 
gwɔ̀m cēng a ga gyirik vey na yin! A vɔk shom sizɔng, yaga a tɔk, jeng mɛ ya 
pɔl ɛ̀ tyɔng zɔng!” 

13Sede gwalwel o gwa di, ba ga gang gwɛ vey e jey, gwa hwo ro hwā de á kana 

tɔ hwey wen hane mo. 

14Ko ba nɔ̂ng hwā mo bafabak baba vê gwokim, yaga na a bin tele e gwi vɔk 

e kwɔ̂n lɛrɛ mɛ e ji hey. E kwɔn o, a rɔda hywit ɛ yi e vwɔ̂ gwɔ̄m o, ko ba rɔda 
bɛrɛng hɛ yaga neshey netat na rebit o. 

15Ko gwɔ̄m o wa hwo tabas nshi yi e nû gwɛ sede rɔt e bamâ hwā mo, yaga na 

tɛmɛ-nshi mo ne bin rungta hɛ, ne kyè mɛ̀. 

16Ko vwel ha vey sɛlɛ hwā mo, ha takla, ha sɔ tɛmɛ-nshi de gwalwel o gwa ga 

kana tabas yi e nû gwɛ. 

17Ko gwalwel o gwa wok shom sizɔng na hwā mo, gwa vɔk gwa kyè wɔ̀ tó como 

na bwang nèy hwā mo. Nèy o na sé bemat de be gyeng badu Dagwi, ko yɛn 
e to nɔng nuha na yey mɛn mwa e ra tsak há de Yɛsu a dura a yɛn. 

18Ko gwalwel o gwa wɔ̀ tumal e rekwogôm gworep. 

Reto Fong Yohana 13 
Há e ra bèngyama beba 

1Ano arɔng, ma to di gwongyama gwohwak de gwa sé nunus yi e gworep. Gwa 

vɔk ngɛngɛ kuru (10) tanga bato bataama. Gwa tɛ̀ kpîn negwɔm e ra kagwɛ 
ngwɛngɛ mo, ko bá kana jɛk e ra kahɛ to mo reza de re lashe rezâ Dagwi. 

2Gwongyama mo gwa sé sede cwey, ko bol gwɛ ba sé rey o sede ve murum, 

ko nû gwɛ ha sé sede hê gukum. Gwalwel gwaane mo gwa nɔ̂ng gwɛ gap, na 
gwofwa negwɔm, tanga gbɔng reto de gwa vɔk. 

3Rato mo gwining e ji batô gwongyama mo wa sé sede wá kana vɔk ram de ha 

yang wey na gwɛ, ko ram o ha ga to vel. Bemât jêy mwa ba langat hɛn 
gwongyama mo, ko ba raa gwɛ. 

4Yɛn mwa ba re a gwalwel o fongol, yaga gwa ga nɔ̂ng gwongyama mo retô 

gwɛ. Yɛn a to re a gwongyama mo fongol arɔng, ba ye, “E wǎ de a sé sede 
gwongyama gwomo arɛt? E wǎ de a rɔda tɔk ra yol na gwɛ ɛ?” 

5Ba simo a gwongyama mo na gwo dak kaa, na gwo lashe rezâ Dagwi arɔng. 

Ba to simo a gwɛ na gwo vɔk reto rane mo pɛl kuru banaas na vɛ ba (42). 

6Ko gwa hwo dùsa Dagwi, na reza mɛ, tanga kwɔ̂n sangal mɛ, mwa na vemo 

de ba sé sangal e ji lagwi arɔng. 

7Ba to simo a gwɛ na gwo ra yol na bemât Dagwi, na gwo re ɛn arɔng. Ba to 

nɔ̂ng gwɛ reto e ra bemât yére jining o mwa tanga mwa yére bemat jey, e ra 
karɛ relem tanga yére bemasî mwa. 

8Mwa bemat de ba sé e ji jey ba rɔda re a gwɛ fongol wɔgɔ, mwa vemo de, yimo 

yi e susû jey, ba ga jɛk ɛn wɛt e ji bwok-basa de be jɛkɛs ɛ̀ bazâ bemat de ba 
vɔk neken. Bwok-basa mo gwa sé gwo Ketyimit de ba ga kana mɔrɔ kɛ. 

9Kawɛ mwat de a vɔk betong, tik na a wok! 

10Kawɛ mwat de bá kana yong ɛ̀, ba rɔda tɛ̀ ɛ e ngyang, bê tɛ̀ ɛ e yɛ̄ mo mwin. 

Ko kawɛ mwat de bá kana yong ɛ̀, ba rɔda mɔrɔ hɛ na wal, bê mɔrɔ hɛ na wɛ 
mwin. E jeng a yemo de ya sé tyɛng na bemât Dagwi be niri, na be raa hɛ na 
yey mɛn mwa arɔng. 

11E bama mo, ma to di gwongyama gwohwak de gwa nusu yi e vwel. Gwa vɔk 

ngɛngɛ bà sede Ketyimit, ko gwa ha na fwɔ sede gwalwel. 



2056 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

12Gwongyama mo gwa vɔk retô mwa de gwa sɛ̀ yi na gwongyama gwo 

mɛsɛng o, ko gwa ra fwom na rɛ e bayîs gwɛ arɔng. Gwa tɛ̀ jêy mwa tanga mwa 
bemat de ba sé e ji yɛ̄ be re a gwongyama gwo mɛsɛng o fongol, gwomo de 
ram ves gwɛ mo ha ga kana vel. 

13Gwa ragas pyɛ̂ bes sedesi, ko e bayîs bemât mwa, gwa tɛ̀ kya he gaba yi 

e lagwi vey e jey. 

14Gwa kwɛlsɛng bemât jêy mwa yi na pyɛ̂ bes de ba simo a gwɛ na gwo ra 

e nuyêl gwongyama gwo mɛsɛng o. Gwa nɔng ɛn nu na yɛn a yong pyɛ cak 
sede gwongyama gwane de bá kana mǎ gwɛ ding-ding na wal, ko mwa ano, 
gwa sé gwokwen. Ba yong pyɛ mo na be nɔ̂ng gwɛ mɛ̀ nerey. 

15Ba nɔ̂ng gwongyama gwoneba reto na gwo tɛ̀ nesong neken e ji pyɛ de ba 

yong sede gwongyama gwo mɛsɛng o. Gwa ra ano, yaga na pyɛ mo ye tɔk ha, 
na ye tɛ̀ be mɔbɔs mwa bemat de be kyɛ́ ɛn nà re a yɛ fongol. 

16Gwa to tɛ̀, be jɛk a bemât mwa jɔt, kɛ ba sé nèy kɛ bemakuk, kɛ bedaberey 

kɛ bepɛng, kɛ nèy-lɔ kɛ besam ayi. Ba jɛk a yɛn jɔt o e vɔ yege kɛ e batili mɛn. 

17Yaga ano, vit a mwat de a kyɛm a sey pyɛ cak kɛ a row pyɛ cak, sɛ̌ a vɔk jɔt 

yane mo. Jɔt o ya sé rezâ gwongyama mo kɛ lamba de wa dura rezâ gwɛ. 

18E jeng a yemo de ya sé tyɛng na bemat be vɔk netsitsɛng. Mwat de a vɔk tô 

tɔ̂k pyɛ́ ê tɔk lamba wo gwongyama mo, yaga wa sé lamba mwat hwak. Lamba 
gwɛ mo wa sé naga betyiimin kuru batyiimin na vɛ betyiimin (666). 

Reto Fong Yohana 14 
Ketyimit tanga bemât kɛ 

1A vane ano, ma bɛrɛng, ko ma di Ketyimit e tumal e ra Raku Siyɔn. E hwomo 

tanga kɛ, ma to di bemat gu naga rining na gu kuru banaas na gu banaas 
(144,000) de ba ga kana jɛk rezâ kɛ tanga rezâ Dâ kɛ e batili mɛn. 

2Ko ma wok fwɔ yi e lagwi de gwa wus sede nshi de ne ta e gwɔrɔt, ko gwa sé 

sede gbara de wo takla na gap sizɔng. Gwa to sé sede fwɔ̂ yōm de bemat be 
ra. 

3Bemat o ba sé ra lwɛ̄lɛ pwas e nuyêl gwofwa negwɔm, na pyɛ́ cen o nyaas 

yane, tanga bemakuk vane mo. Vit a mwat hwak de a tɔk masa lwɛ̄lɛ mo sɛ̌ yɛn 
bemat gu naga rining na gu kuru banaas na gu banaas de ba ga viri hɛn yi e ji 
jey. 

4A sé e yɛn de ba ga lashe bato mɛn na râ jɛ̀m wɛt; yɛn a ga tik bato mɛn jɛrɛ. 

Ko yɛn e dopse raa Ketyimit vɔk e kahɛ kwɔn de ke kyese ɛ̀. Ba ga vibis hɛn yi 
e ji bemât jey, ko yɛn a ga tɛ́ ɛn vê mɛsɛng de ba tik ɛn jaram yaga Dagwi na 
Ketyimit o arɔng. 

5Yɛn a ga sang vɛ́ bɔs wɛt, ko vit a pyɛ cak vyes e ra yɛn arɔng. 

Betom-lagwi betat 

6E bama mo, ma to di tom-lagwi hwak de a sé tele e gwi. A vɔk Yɛgɛt Yat yê 

neshey gbak-gbak na a bin ha a bemat de ba sé sangal e ji jey yɛ̄, vemo de ba 
sé yi e kayɛ yerê bemasi na kayɛ yere jining, yi e karɛ relem na kayɛ yere bemat 
jey arɔng. 

7A hanat na gbɔng fwɔ, a ye, “Sap in Dagwi, na yin a somo gbɔng nerey mɛ! 

Yaga jeng de a rɔda ra a bemasi shɔt ya ga vey. Ré in a yɛ fongol, yɛ de à kana 
yong lagwi, na jey, na gworep, na lel nshi mwa!” 

8Tom-lagwi o wo neba a raa wo mɛsɛng o, a ye, “Gbɔng repomô Babilɔn ra ga 

gaba! Ey, ra ga gaba! Repomo ma rane de rá kana tɛ̀sɛ mwa yére bemat jey 
be sɔ nshî anap rɛ̄. E nshî anap o de ná tɛ̀sɛ hɛn, be raa rɛ̄ e de vɔk cwey pyɛ́ 
vyes na râ nejwang arɔng!” 

9Tom-lagwi o wo netat a to raa vê mɛsɛng o beba vane, ko a hanat na gbɔng 

fwɔ, a ye, “Kawɛ mwat de e re a gwongyama mo tanga pyɛ de ba yong sede 
gwɛ fongol, ko e to simo be jɛk a yɛ jɔt gwɛ e retili kɛ e vwɔ yege mɛ, 

10yɛ arɔng a rɔda di gbɔng shôm Dagwi. Shom o ya rɔda sè sede nshî anap ne 

gap de Dagwi a tɛ̀ mwat o a sɔ gbing-gbing. Ko a rɔda di rezot e ji kya tanga 
kyâ negang e nuyêl betom-lagwi vê jɛrɛ tanga Ketyimit arɔng. 

11Sekyêng kya de he nɔng ɛn rezot o ha rɔda dopse nunus gbak-gbak. Ko mwa 

vemo de be re a gwongyama mo tanga pyɛ de ba yong sede gwɛ fongol, vemo 
de ba jɛk a yɛn jɔt rezâ gwɛ, yɛn a rɔda pɔnglɔ yi e reyɔm mɛn o wɛt nagwi na 
naturuk rining o.” 

12E jeng a yane de ya sé tyɛng na bemât Dagwi be niri. Yɛn a sé vemo de be 

gyenges badu mɛ, ko be raa Yɛsu na yey mɛn mwa. 

13Ko ma to wok fwɔ yi e lagwi, gwa ye, “Jɛk pyɛ yemo ngan: Vê yey pyɛng a 

vemo de ba rɔda kushu e ngamo nuyel e ji fwom de ba sé ra a Darwey!” Ko 
Gabik Dagwi ha ye, “Ey! Yɛn a rɔda wok netâ pɔnglɔ yi e fwom mɛn de gwa sé 
gbang, yaga tomong mɛn ba sé raa hɛn.” 

Yɛ̂t bwal e jey 

14Ano arɔng, ma bɛrɛng, ko ma di rele repɛng, ma to di sede mwasi de a sé 

sangal e ra rɛ. A tɛ̀ kpîn negwɔm de ba yong na dyam shinang e rato mɛ, ko a 
vɔk gwobwa bwal de gwo re e vwɔ mɛ. 

15Ko tom-lagwi hwak a nusu yi e Gbɔng Duk Re Fongol. A sé yishi mwat de a 

sé sangal e ra rele mo na gbɔng fwɔ, a yang ɛ, “Jut gwobwa bwal mō, na hwo 
yɛt mɛ̀ bwal o, yaga jeng bwal ya ga vey. Bwâl jey gwa ga vel naka.” 

16Ko yɛ de a sé sangal e ra rele mo a nára gwobwa bwal mɛ e ra jey, ko ba yɛt 

mɛ̀ pyɛ̂ jey o mwa. 

17Tom-lagwi o hwak a to nusu yi e Gbɔng Duk Re Fongol e lagwi; yɛ arɔng a 

vɔk gwobwa bwal de gwo re. 

18Ko tom-lagwi o hwak a yi e gàgbang rangâs pyɛ́ vɔk na Dagwi. E yɛ de 

e bɛrɛng kyâ kwɔn o. A hwo dɛrɛ tom-lagwi de a vɔk gwobwa bwal de gwo re, 
a yâng ɛ, “Jut gwobwâ bwal mō de gwo re, na hwo yɛt mɛ̀ vɔ nèy cɔ́gɔt anap de 
na sé e jey, yaga nèy o na ga vel!” 

19Tom-lagwi o a hwo nára gwobwâ bwal mɛ e ra jey, ko a yɛt mɛ̀ nèy anap mwa 

de na sé e ji yɛ̄. A bomos nɛ e ji revɔng de be farang ɛ̀ nèy anap o; revɔng o ra 
sé e tô gbɔng shôm Dagwi. 

20Ko revɔng o ra sé e bamâ repomo. Ba farang nèy anap o, ko nemi na tele yi 

e revɔng o sede gwɔrɔt: Neciwil o na sé sede bol tungun, ko nelis o na wul 
lyōsho naga betat (300). 

Reto Fong Yohana 15 
Betom-lagwi ba vey na rezot taama rê yɛnɛ mo 

1Ano arɔng, ma to di pyɛ cak e lagwi de ya sé ryey o, ko ya to sé pyɛ langat 

sizɔng. Ma di betom-lagwi betaama de ba vɔk nezap rezot netaama. Rezot o, 
rɛ à rê yɛnɛ mo, yaga e bamâ rɛ kwong shôm Dagwi ya rɔda yɛnɛ hɛ arɔng. 

2Ma to di pyɛ cak de ya sé sede gworep de ba yong gwɛ na gyilâs, ko a sé sede 

kya ha lolo e ji gwɛ. Ko ma di bemat de bá kana di wɛng e ra gwongyama 
gwane mo, na e ra pyɛ de bá kana yong sede gwɛ, tanga e ra lamba wo rezâ 
gwɛ. Ba sé tumal e vwarâ gworep gyilâs o, ko yɛn a vɔk yōm e vɔ mɛn de Dagwi 
a nɔng ɛn. 

3Yɛn a sé ra lwɛ̄lɛ de Mose, sam Dagwi, à kana ra tanga lwɛ̄lɛ̂ Ketyimit arɔng, 

yɛn a ye, “À Darwey, Dagwi Wo Retô Mwa! Tomong mō ba sé rey o, ba to sé 
pyɛ langat ding-ding. À hwo Gbɔng Gwɔ̀m mwa yére bemat jey! Begwong mō 
ba sé cik, ba sé vê tsak o arɔng. 

4À Darwey, e wǎ de a rɔda wok bengyip mō wɛt arɛt? E wǎ de a rɔda nɔ̂ng reza 

mō nerey wɛt ɛ? E hwo nju mō zɔng de hwà sé jɛrɛ. Mwa yére bemat jey ya 
rɔda vey, na ye re a hwo fongol, yaga bemât mwa ba ga di tomong mō de ba 
sé cik.” 

5E bamâ pyɛ yane, ma di Gbɔng Duk Re Fongol de wa sé pyot e hwomo e ji 

lagwi, ko buk de gwa dura, Dagwi a sé e hwomo gwa sé e ji mo. 

6Ko betom-lagwi betaama de ba vɔk rezot taama ba nusu yi e Gbɔng Duk Re 

Fongol o. Ba tɛ̀sɛ berugu bepɛng jɛkjɛk de ba nɛp, ko ba rɔgɔs hɛn e beragey 
mɛn na betoro de ba yong na dyam shinang. 

7Ko cak e ji pyɛ́ cen nyaas yane ya nɔ̂ng betom-lagwi betaama mo neshǐ 

netaama. Ba ga sila nɛ na shôm Dagwi, yɛ de a vɔk neken gbak-gbak. 

8Gbɔng Duk Re Fongol o wa sila na sekyeng de sa yís yi na gbɔng nerey tanga 

retô Dagwi. Vit a mwat de a tɔk yel e ji wɛ sɛ̌ jeng de rezot taama rane de betom-
lagwi betaama mo ba vey mɛ̀ ra kwey e ngyen. 

Reto Fong Yohana 16 
Neshǐ ne shôm Dagwi 

1A vane ano, ma wok gbɔng fwɔ hwak yi e Gbɔng Duk Re Fongol, gwa yâng 

betom-lagwi betaama mo, “Kyè in, na yin a wɔ̀ lusha e ra jey pyɛ́ de ya sila 
neshǐ netaama de ye dura shôm Dagwi!” 

2Tom-lagwi wo mɛsɛng o a hwo kyè, a losho pyɛ de ya sé e ji shǐ mɛ e ra vwel, 

ko bebweykanang beves de ba royo tyɔng wɛt ba hwo e ra mwa vemo de bá 
kana jɛk jɔt gwongyama mo e ra yɛn, vemo de ba re a pyɛ de ba yong sede gwɛ 
fongol. 

3E bama mo, tom-lagwi wo neba a losho pyɛ de ya sé e ji shǐ mɛ e ra gworep, 

ko nshî gwɛ na wɔ̀ tɛ́ ɛn sede nemî mwat de a ga ku. Ko kayɛ pyɛ cen de ya sé 
e gworep o ya ku. 

4Ano arɔng, tom-lagwi wo netat a losho pyɛ de ya sé e ji shǐ mɛ e ra nerɔt tanga 

lel nshi, ko mwa na tɛ́ ɛn nemi. 

5Ko ma wok tom-lagwi de e bɛrɛng nshi a ye, “À hwo Wo Jɛrɛ! Hwo de hwà sé 

a remo, ko hwà kana sè a raane! Hwà gas badu e tē e ji shɔ̄t yemo mo. 

6Yɛn a ga lusha nemî bemat de be raa hwo tanga ne bezarap mo, ko hwà ga 

nɔng ɛn nemi na yɛn a sɔ arɔng. A sé ano de ba sé tala hɛn, yaga pyɛ de yɛn a 
ra!” 

7Ko ma to wok fwɔ yi e gàgbang rangâs pyɛ́ vɔk na Dagwi, gwa ye, “À Darwey, 

Dagwi Wo Retô Mwa! Yɛ̂t shɔ̄t mō ha sé tsak o, ko hwó gas yɛ̄ e tē arɔng!” 

8Ko tom-lagwi wo nenaas a losho pyɛ de ya sé e ji shǐ mɛ e ra gwi, ko ba simo 

a gwi o na gwo rangas bemat na nepêp kyâ gwɛ. 

9Kyâ gwɛ mo ha re bemat ding-ding, ko yɛn a dùsa rezâ Dagwi, yɛ de a vɔk reto 

e ra nezap rezot nemo mo. Ko mwa ano, yɛn a kyɛ́ ɛn nà doyo yi e banɛn mɛn 
na yɛn a nɔng ɛ nerey. 

10E bama mo, tom-lagwi wo netungun a losho pyɛ de ya sé e ji shǐ mɛ e ra 

gwofwa negwɔm gwongyama mo, ko lwīl gwa hwo e ra neyɛnɛ̂ segwɔm gwɛ. 
Bemat ba hwo roros balem mɛn yaga nepyak royo de yɛn e ririm mɛ̀. 

11Yɛn a dùsa Dagwi wo lagwi yaga nepyak royo mɛn o tanga ne 

bebweikanang o arɔng. Ko mwa ano, yɛn a kyɛ́ ɛn nà doyo yi e begwong beves 
mɛn. 

12Ano arɔng, tom-lagwi wo netyiimin a losho pyɛ de ya sé e ji shǐ mɛ e ra Gwɔrɔt 

Ɛifaratɛs. Nshî gwɔrɔt o na ye jɔng, yaga na begbɔng begwɔ̀m de ba rɔda yi 
e rak be bin sɛ̀ gwông kwey. 

13Ko ma di cēng tyat de ya sé sede bebót. Ya sé nunus yi e nenu gwalwel o, na 

gwongyama mo, na zarap Dagwi wo bɔs. 

14Cēng o ye yís yi na Shetan, ko ye ragas pyɛ̂ bes arɔng. Ye kyě kyè na 

begbɔng begwɔ̀m jêy mwa na ye wuna hɛn, na be bin tó como e gbɔng tûk 
Dagwi Wo Retô Mwa. 

15Ko Yɛsu a ye, “Ma sé kyè vey sede gbik! Wo yey pyɛng a womo de e bɛɛ 

nekanang, na a gyeng berugu mɛ e vwâ gwóng mɛ, yaga na a kwon kyè 
warap wɛt! Yɛ a rɔda vo rekyên bemat arɔng wɛt.” 

16Ko cēng o ya tula begbɔng begwɔ̀m o mwa e kwɔn hak de be tâng hɛ na relêm 

BeIbrani, à Harmagɛdɔn. 

17E bama mo, tom-lagwi wo netaama a losho pyɛ de ya sé e ji shǐ mɛ e gul, ko 

gbɔng fwɔ gwa nusu yi e kwɔ̂n gwofwa negwɔm de gwa sé e Gbɔng Duk Re 
Fongol, gwa ye, “Ba ga yɛnɛ!” 

18Ko balêm kya ba hwo tabas, kwɔn o ha sila na rewɔng, gbara wa sǎ e de 

taksal, ko vwel ha digis sizɔng. Yerê digis o ba ga kyɛm be ra hɛ wɛt yimo de 
bemasi bà hwo sangal e ji jey yemo. Digis o ha dal kahɛ mo na neves! 

19Gbɔng repomo mo ra cɛgɛt hɛ zang tat, ko bapomo vê kayɛ yerê bemat jey 

ba gabsa. Dagwi a bare na gbɔng repomô Babilɔn arɔng, ko gbɔng shom mɛ 
ya hwo e ra rɛ. Shom o ya rɔda sè sede nshî anap de ne reneng, nemo de 
Dagwi ê tɛ̀ rɛ, re sɔ gbing-gbing. 

20Ko karɛ rezik ra ye bit, ba to di beraku arɔng wɛt. 

21Bègbɔng bècung fwala de kagwɛ mo gwa sé sede kilo kuru batungun (50) ba 

gabsa e ra tɛ̂t bemat yi e lagwi. Ko bemat ba dùsa Dagwi yaga gbɔng reyɔ̂m 
fwala mo de ra sé pyɛ bengyip sizɔng. 

Reto Fong Yohana 17 
Gbɔng devwes 

1E bama mo, hwak e ji betom-lagwi betaama de ba vɔk neshǐ netaama mo a 

vey, ko a yang me, “Vey na me dura a hwo gwong de ba rɔda tabak mɛ̀ gbɔng 
devwes, de a sé e tô gbɔng repomo de ba lɔk rɛ bagat na nerɔt pyak. 

2Begbɔng begwɔ̀m jey ba ga ragas nejwang na yɛ. Mwa bemât jey arɔng ba ga 

ra nejwang na yɛ na cilis, sede bemat de ba ga feng nshî anap.” 

3Gabik Dagwi ha sɛ̀ reto e ra me, ko tom-lagwi o a jut me vɔk e hey. E hwomo, 

ma di hwā hwak de a sé sangal e ra gwongyama gwoswinang o zoyong. Bá 
kana jɛk baza de ba lashe rezâ Dagwi e ra rebêk gwɛ mwa. Gwongyama mo 
gwa vɔk bato bataama na ngɛngɛ kuru (10). 

4Hwā mo a tɔrɔ hɛ na berugû dyām pyak de ba sé zwey, ko behak ba senge 

zoyong. A to tɔrɔ hɛ na pyɛ̂ dyam shinang, na cak de ba yong na dyéngere ryat 
sizɔng, na cak yê beta berat sedesi. A vɔk e vwɔ mɛ keshi kehak de ba yong 
na dyam shinang, ko ba sila kɛ na pyɛ́ de ya sé byɛm-byɛm tanga pyɛ́ de ya sé 
gbiridik, de ya yi e ragâs nejwang mɛ mo. 

5Bá kana jɛk e retili mɛ reza rehak de cap-hâ rɛ ya sé e lɛrɛ wɔgɔ, “Gbɔng 

Babilɔn, nêng bedebeves na wo kayɛ pyɛ de ya sé byɛm-byɛm e jey.” 

6Ko ma di, hwā mo a ga feng na nemî bemât Dagwi, a ga to feng na nemî bemat 

de ba ga mɔbɔs, yaga yɛn a nɔng nuha e ra Yɛsu. Jeng de ma di hwā mo, ma 
langat me sizɔng. 

7Ko tom-lagwi o a yang me, “Yaga sɛ́ de hwó langat hwo arɛt? Tik na me ha a 

hwo cap-há de ya sé e lɛrɛ e ra hwā mó tanga e ra gwongyama de e lagsa gwɛ, 
de gwa vɔk bato bataama tanga ngɛngɛ kuru. 

8Gwongyama de hwá bɛrɛng o gwa kana sè na neken a raane, ko gwa to sé 

gwokwen a remo wɛt. Gwa vey bagat wɔ̀ nusu yi e revɔng de ra vɔk yɛnɛ wɛt, 
ko gwô wɔ e kwɔn de bê wey na gwɛ. Bemât jey de yimo yi e susû jey, ba ga 
jɛk ɛn wɛt e ji bwok-basa de be jɛkɛs ɛ̀ bazâ vemo de ba vɔk neken, mwa hɛn 
yɛn a rɔda langat hɛn jeng de yɛn ê di gwongyama mo. Yaga gwa kana sè na 
neken a raane, gwa to sé gwokwen a remo wɛt, ko gwa rɔda ba toyo. 

9“E jeng a yemo de ya sé tyɛng na bemat be vɔk tɔ́k na netsitsɛng e ra pyɛ́ 

yemo. Bato bataama mo ba sé e tô berahwol betaama de hwā mo a sé sangal 
e ra vɛ. Ba to sé e tô begbɔng begwɔ̀m betaama arɔng. 

10Ba ga paa betungun e ji vɛ yi e negwɔm mɛn, gwining a rɔngɔl e ji nɛ, ko 

gwining o a rɔngɔl nà vey e ngyen. Ko jeng de a rɔda vey, a sé gbing-gbing na 
a re negwɔm yaga jeng tyɔng zɔng. 

11Gwongyama de gwa kana sè na neken a raane, ko gwa to sé gwokwen a 

remo wɛt, e gwɛ de gwa sé gbɔng gwɔ̀m wo rwit. Gwa sé e ji begbɔng begwɔ̀m 
betaama vane, ko gwô wɔ e kwɔn de bê wey na gwɛ. 

12“Ngɛngɛ kuru de hwá di ba sé e tô begbɔng begwɔ̀m kuru de ba ga hwo re 

negwɔm e ngyen wɛt. Ko ba rɔda nɔng ɛn reto na yɛn a re negwɔm tanga 
gwongyama mo yaga dyam gwi jining zɔng. 

13Mwa yɛn kuru mo ba vɔk báre mɛn yerê hining o, ko yɛn ê jut reto mɛn na 

negwɔm mɛn, be nɔ̂ng gwongyama mo. 

14Yɛn a rɔda tó como na Ketyimit. Ko Ketyimit o tanga bemât kɛ de ka ga yila 

hɛn, ko ka to kasa hɛn, vemo de be raa kɛ na yey mɛn mwa ka rɔda re ɛn, yaga 
e kɛ de ka sé Darwêy bedaberey mwa tanga Gbɔng Gwɔ̀m begbɔng begwɔ̀m 
mwa.” 

15Ko tom-lagwi o a to yang me, “Hwà ga di mwa nshi nane de devwes e sangsal 

e vwarâ nɛ. Nshi mo na sé e tô bagyɛng bemat, na yére bemat jey, na yére 
bemasi, tanga bemât balem detidetu. 

16Ko ngɛngɛ kuru de hwá di tanga gwongyama mo ba rɔda bɛrɛng devwes o 

ves tyɔng wɛt. Yɛn a rɔda hashe kayɛ pyɛ de a vɔk na be tik ɛ warap. Yɛn a 
rɔda re banamâ rebek mɛ, ko bê dak ɛ̀ kya e ra yɛ. 

17Yaga Dagwi a tɛ̀ e ji neyey mɛn, na yɛn a ra pyɛ de yɛ à ga kana yong gyam. 

Bê ra ano na báre mɛn hining, na be jut reto mɛn rê rê negwɔm, yaga na be 
nɔ̂ng gwongyama mo rɛ vɔk e jeng de neha de Dagwi a ha nà sila. 

18“Hwā de hwá di mo a sé e tô gbɔng repomo de ré re negwɔm e ra begbɔng 

begwɔ̀m jey.” 

Reto Fong Yohana 18 
Gabâ repomô Babilɔn 

1E bamâ pyɛ yane, ma to di tom-lagwi hwak de a sé gyirik yi e lagwi. A vɔk reto 

sedesi, ko nedyɛt gbɔng nerât mɛ na tɛ̀ jey ya sè wɛshɛrɛk. 

2Ko a tɛ̀ sekun na gbɔng fwɔ, a ye, “Gbɔng repomô Babilɔn ra ga gaba! Ey, ra 

ga gaba! Ra ga tɛ́ ɛ kwɔ̂n sangâl cēng tanga begabik beves. Kayɛ yerê gwonon 
gwovwes de be kyɛ́ ɛn gwɛ gwa sé e hwomo. 

3Yaga mwa yére bemat jey ya ga sɔ nshî anap rɛ. E nshî anap o de na tɛ̀sɛ hɛn, 

be raa rɛ e de vɔk cwey pyɛ́ vyes na râ nejwang. Begbɔng begwɔ̀m jey ba ga 
ragas nejwang na rɛ arɔng; ko begbɔng bejik jey ba ga tɛ́ ɛn bedaberey yi na 
pyɛ̂ netâ jey de re tē mɛ̀ shɛrɛk.” 

4Ko ma to wok fwɔ mo hwak yi e lagwi, gwa ye, “À bemat hom, nusu hin yi 

e repomo mo, na yin a tɛ̀ vɔ min e ji ragâs banɛ̂n rɛ wɛt, na yin a yel e ji rezot 
ves tanga rɛ arɔng wɛt! 

5Yaga banɛ̂n rɛ ba ga tula hɛn pyak, sede ba rɔda wɔ̀ wul lagwi, ko Dagwi a 

bare na pyɛ́ vyes de ra ga ragas. 

6Rá in a rɛ tyɛng na pyɛ de ra ga ra a yin arɔng, tala hin rɛ neves de ra ga ra a 

yin zang ba. Nɔng in rɛ e ji keshi nshî anap de na dal nane de rá kana nɔng in 
na gap zang ba. 

7Tak in a rɛ reyɔm, na yin a lashe a rɛ yey, tik na nepyak reyɔm o ne sè tyɛng 

na nepyak nerey tanga pyɛ̂ netâ jey de ra ga nɔ̂ng tô rɛ. Yaga re dopse tâng tô 
rɛ, ‘Ma sé gbɔng gwɔ̀m e sangal hom hemo! Ma sé kuma wɛt, ko pyɛ cak ya 
rɔda nɔng me lashê yey wɛt!’ 

8Yaga ano, gbɔng rezot ra rɔda hwo e ra rɛ tuk hining, rɛ à reku, na lashê yey, 

tanga vyong. Ko ba rɔda rangas rɛ na kya, yaga Darwey, Dagwi de e ra a rɛ 
shɔt, a vɔk retô mwa.” 

9Jeng de begbɔng begwɔ̀m jey, de ba ga ragas nejwang na rɛ, ko ba to re pyɛ̂ 

netâ jey mɛn tanga rɛ ba rɔda di sekyêng kya de ha sé re rɛ, ba rɔda tosho na 
dâk sekun yaga rɛ. 

10Bengyip reyɔ̂m kya mo ba rɔda vo ɛn sizɔng, ko yɛn a rɔda tumal yikyik, be 

tē, “Yaa kukuuk! Yaa kukuuk! À hwo gbɔng repomô Babilɔn de hwá kana vɔk 
reto! E ji dyam gwi jining zɔng de tabak mō ha ga pe vey!” 

11Ko begbɔng bejik jey arɔng bê tosho, bê to lashe neyey mɛn yaga repomo mo, 

yaga vit a mwat de ê sey pyɛ̂ rɛsɛl mɛn, 

12yɛ̄ à dyam shinang, na dyam pyɛng, na dyéngere ryat sizɔng, na beta berat 

sedesi; yɛ̄ à berugû dyām pyak yerê vemo de be pɛngɛ pes, na vemo de ba sé 
zwey, na vemo de ba sé besinang zoyong, tanga silikyi arɔng; yɛ̄ à kayɛ yerê 
cɔ́gɔt de ya vɔk nesang hyɔɔlɔl, tanga pyɛ́ detidetu de ba tsep na yìn gbin, na 
cɔ́gɔt ryat yê dyām pyak, mwa na yēmo de ba yong na dyam, na dyam shì, 
tanga beta lɔk de be nɛp. 

13Ko vit a mwat de ê sey nedirî pyɛ́ mɛn de na vɔk nesang nerat sede sinamɔn, 

na pyɛ nesang hyɔɔlɔl, na mir, tanga firankinsɛn; vit a mwat de ê sey nshî anap 
mɛn, na něy, na nemuk nerat, tanga alkama; na berɔndɔng, na tyimit, na bedwa, 
tanga bekyɛkyɛ̂ bedwa, mwa na bemasi de ba sé besam. 

14Ko begbɔng bejik o bê yâng rɛ, “Hwà ga bidɛ pyɛ́ ryat de hwá kana vɔk cwey 

yɛ̄. Yas mō arɔng tanga pyɛ́ de hwá tɔrɔ hwo mɛ̀ mwa ya ga wey, ko hwà rɔda 
tɔk to ba sɛ̀ yɛ̄ wɛt!” 

15Begbɔng bejik de bá sɛ̀ yas yi na ragâs byɛ e ji repomo mo ba rɔda tumal 

yikyik yi na rɛ, yaga yɛn ê vo bengyip reyɔm de ra sé sɔ. Yɛn a rɔda tosho, ko 
bê lashe neyey mɛn, 

16ba rɔda ye, “Yaa kukuuk! Gawey e ra gbɔng repomo remo! Ra sé sede hwā 

de a tɔrɔ hɛ na berugû dyām pyak yerê vemo de ba pɛngɛ pes, na vemo de ba 
sé zwey, tanga vemo de ba sé besinang zoyong. A to tɔrɔ hɛ na pyɛ̂ dyam 
shinang, na cak de ba yong na dyéngere ryat sizɔng, na yê beta berat sedesi! 

17Ko e ji dyam gwi jining zɔng mwa pyɛ̂ nedanerey yemo ya ga vɔ ye wey!” Mwa 

bedâ bedwa-nshi, na bemât lagsa vɛ, na bemât fwôm vɛ, tanga mwa vemo de 
be kyě kyè e ji vɛ e de ragâs nejik mɛn ba tumal yikyik. 

18Jeng de ba di sekyêng kya de ha sé re repomo mo, ba dak sekun, ba ye, “Vit 

a repomo rehak de ra rɔda wul repomo remo!” 

19Yɛn a vɛ́sɛ nefongol, ba shusha e bato mɛn, ko ba tosho tyɔng wɛt, ba lashe 

neyey mɛn, ba ye, “Yaa kukuuk! Gawey e ra gbɔng repomo remo! Kavɛ bemat 
de ba vɔk bedwa-nshi ba tɛ̀ yas yi na nepyak yas rɛ! Ko e ji dyam gwi jining 
zɔng repomo mo ra ga vɔ re wey! 

20Mwa yin de yin a sé e ji lagwi, vɔk in yey pyɛng, yaga ba ga wey na repomo 

rane mo! Ko yin bemât Dagwi, na yin betom mɛ, na yin bezarap mɛ, vɔk in yey 
pyɛng arɔng! Dagwi a ga ra a rɛ shɔt, yaga pyɛ de ra ga ra a yin!” 

21E bama mo, tom-lagwi hwak de a vɔk gap hyiw a jut gwofwa gwohwak de gwa 

sé sede gbɔng gwofwa hwongo. A barak gwɛ e ji gworep, a ye, “A sé ano de 
ba rɔda barak gbɔng repomô Babilɔn na gap, ko ba rɔda to di rɛ wɛt! 

22À Babilɔn, bê to wok lwɛ̄lɛ yōm, kɛ gwô nu, kɛ gwô jū, kɛ gwô bedurum e ji mō 

ko tyɔng wɛt! Bê to sɛ̀ mwât râ kagwɛ fwôm vwɔ e ji mō ko tyɔng wɛt. Ko bê to 
wok fwɔ̂ gwofwa hwongo e ji mō ko tyɔng arɔng wɛt. 

23Bê to di negbêy kywa-kya e ji mō ko tyɔng wɛt, ko bê to wok fwɔ̂ rwâs-gwel 

na gwô gwel e ji mō ko tyɔng arɔng wɛt. Bejik mō bá kana sè begbɔng bemât 
jêy mwa, ko hwá kwɛlɛng mwa yére bemat jey na vyoshon mō ye bɔs! 

24Ba shushu nemî bezarap Dagwi tanga nè bemât Dagwi e ji repomo mó. Nemî 

bemât mwa de bá kana mɔbɔs e ji jey na sé e ratô rɛ.” 

Reto Fong Yohana 19 

1E bamâ pyɛ́ yane, ma wok pyɛ cak sede rewɔ̂ng gbɔng regyɛng bemat e lagwi, 

ra ye, “Haleluya, somo hin Dagwi! E yɛ de a ga sey ot, ko e yɛ de a vɔk gbɔng 
nerey na reto! 

2Yɛ̂t shɔ̄t mɛ ha sé tsak o, ko e gas yɛ̄ e tē. A ga yɛrɛ a gbɔng devwes shɔt, 

womo de a lashe jey na nejwang mɛ; Dagwi a ga tala hɛ yaga besam mɛ de a 
mɔbɔs.” 

3Ko yɛn a to gbɔ, ba ye, “Haleluya, somo hin Dagwi! Sekyêng kya de he re 

gbɔng repomo mo sé turus vɔk e rak o gbak-gbak!” 

4Bemakuk kuru baba na vɛ benaas (24) tanga pyɛ́ cen nyaas o ba gaba e vwel, 

ko ba re a Dagwi fongol, yɛ de a sé sangal e ra gwofwa negwɔm, ba ye, “Ano! 
Somo hin Dagwi!” 

Nzem wenêng Ketyimit 

5Ko ma wok fwɔ de gwa nusu yi e kwɔ̂n gwofwa negwɔm, gwa ye, “À yin besam 

Dagwi mwa, mwa yin de yin e sap ɛ, kɛ yin a sé besɛl kɛ berey o, tik na yin a 
somo Dagwi mot!” 

6Ko ma to wok pyɛ cak sede rewɔ̂ng gbɔng regyɛng bemat. Ra sé sede wûs 

nshi de ne ta e gwɔrɔt kɛ sede gbara de wo lumla na gap. Ba ye, “Haleluya, 
somo hin Dagwi! Yɛ Darwey, Dagwi mot Wo Retô Mwa a sé re negwɔm! 

7Tik na wot a vɔk yey pyɛng vit à yere mo, na wot a nɔng ɛ nerey arɔng! Jeng 

wenêng Ketyimit ya ga vey, ko gwel o a ga yong ɛ́ yaga kɛ. 

8Ba ga nɔng ɛ gworugu gworwat gwopwɛng de gwa sé jɛkjɛk ko gwa nɛp, na a 

tɛ̀.” Gworugu gwopwɛng o mo gwa sé e tô tomong bemât Dagwi de yɛ a di pyɛ 
cak vyes e ji mɛn wɛt. 

9Ko tom-lagwi o a yang me, “Jɛk neha nemo: Mwa vemo de ba rini hɛn vey 

nzem wenêng Ketyimit o yɛn a rɔda vɔk yey pyɛng!” Ko a to yang me, “Nemó 
na sé neha Dagwi ne tsak o.” 

10Ma hwo gaba e cat bol mɛ, na me bin re a yɛ fongol. Ko a yang me, “Hwo ra 

ano wɛt! Ma sé sâ fwom mō tanga wo mwa begwa mō de be nɔng nuha e ra 

tsak há de Yɛsu a dura a bemat. Rē a Dagwi fongol!” Tsak há mo de Yɛsu a 
dura, e hɛ de ha sé tô há hê bezarap Dagwi. 

Mwat de a laga rɔgɔ 

11Ano arɔng, ma di lagwi e wunta pyot, ko rɔgɔ hwak wa sé e hwomo. Be tâng 

mwât laga wɛ, à Mwât Tsak o, tanga, à Mwat De Be Tó Yey Na Yɛ Wɛt. E gas 
shɔt e tē, ko e tó como e gwong de gwa sé cik. 

12Yenêng bayis mɛ ya lolo sede kya, ko a tɛ̀ bekpîn negwɔm pyak e rato mɛ. A 

vɔk reza rehak de ba jɛk rɛ e ra yɛ, ko vit a mwat de a tɔk rɛ sɛ̌ yɛ nju mɛ zɔng. 

13A tɛ̀ gworugu de ba gyira gwɛ e ji nemi. Ko reza de ba yila hɛ na rɛ, à Rehâ 

Dagwi. 

14Mwa bemât comô lagwi ba raa hɛ. Yɛn a lagsa berɔgɔ, ko ba tɛ̀sɛ berugu 

berat de ba sé jɛkjɛk, ko bà pɛngɛ pes. 

15Wal de wa sé vootot wa nunus yi e nu mɛ, ko e wɛ de a rɔda re mɛ̀ mwa yére 

bemat jey. A rɔda vɔk gwelê dyam na a re mɛ̀ negwɔm e ra yɛn. A rɔda to farang 
nèy cɔ́gɔt anap e kwɔ̂n farang o. Kwɔn o ha sé e tô gbɔng shôm Dagwi Wo 
Retô Mwa. 

16Bá kana jɛk reza mɛ wɔgɔ, “Gbɔng Gwɔ̀m begbɔng begwɔ̀m mwa tanga 

Darwêy bedaberey mwa” e ra gworugu mɛ e gwafwa mɛ. 

17E bama mo, ma to di tom-lagwi hwak de a tumal e gwi. A hwo yila mwa benon 

de be tele e gwi na gbɔng fwɔ, a ye, “Vey in, na yin a tula hin e dem hining yaga 
gbɔng nzem Dagwi! 

18Vey in, na yin a re banamâ begbɔng begwɔ̀m, na vê begwɔ̀m bemât como, 

na vê bemât como mo arɔng, tanga banamâ bedwa, na vê bemât lagsa vɛ, 
tanga banamâ bemât mwa, kɛ vemo de ba sé tɔ̂ lɔ kɛ vemo de ba sé besam 
gbak, kɛ ba sé besɛl kɛ ba sé berey o ayi!” 

19Ko ma di gwongyama gwaane mo, tanga begbɔng begwɔ̀m jey, mwa na 

bemât como mɛn. Ba tula hɛn, na yɛn a bin tó como na yɛ wane de a laga 
rɔgɔ mo tanga bemât como mɛ arɔng. 

20Ko ba vo gwongyama mo tanga mwât bɔs de a tē, a sé zarap Dagwi, yɛ de á 

kana ra pyɛ̂ bes e nuyêl gwɛ. Yi ano, á kana kwɛlɛng mwa vemo de bá kana tɛ̀ 
a yɛn jɔt gwongyama mo, vemo de bá kana re a pyɛ de ba yong sede gwɛ 
fongol. Ba vo gwongyama mo tanga mwât bɔs wane mo mwa hɛn, ba bomo 
hɛn beken e ji rep de wa sila na kya tanga kyâ negang arɔng. 

21Ko yɛ wane de a laga rɔgɔ a mɔbɔs mwa bemât como mɛn na wal de wa 

nunus yi e nu mɛ mo. Ko mwa benon ba vey re banama mɛn o pyɛ de ba tɔk re 
zɔng. 

Reto Fong Yohana 20 
Neshey gu rining 

1Ko ma to di tom-lagwi hwak de a sé gyirik yi e lagwi vey e jey. A vɔk e vwɔ̂ mɛ 

makwili wo revɔng de ra vɔk yɛnɛ wɛt tanga ngyang de ya sé ryey o. 

2A hwo vo gwalwel. E gwɛ, à gwɔ̄m de wà sè yimo raane de be tâng wɛ, à gwɔ̀m 

cēng kɛ Shetan arɔng; a rɔgɔs gwɛ neshey gu rining (1,000). 

3A barak gwɛ e ji revɔng rane mo, a bang rɛ, a varas rɛ, ko a tɛ̀ jɔt mɛ e ra rɛ, 

yaga na gwo tɔk to kwɛlɛng yére bemat jey wɛt sɛ̌ bamâ neshey gu rining 
nane mo. E bama neshey o, a sé gbing-gbing na be hàla gwɛ jeng tyɔng. 

4Ko ma di beta negwɔm, ko ba nɔ̂ng bemat de ba sangal e ra vɛ reto na be ra 

shɔt. Ma to di begabîk bemat de bá kana paa a yɛn bato, yaga yɛn á nɔng nuha 
e ra sêy tsak o mɛn na Yɛsu, ko yɛn á shara rehâ Dagwi arɔng. Yɛn á kana re 
a gwongyama mo kɛ pyɛ de ba yong sede gwɛ fongol wɛt, ko yɛn á simo be jɛk 
a yɛn jɔt gwongyama mo e batili kɛ e vɔ mɛn arɔng wɛt. Yɛn a to sene na neken, 
ko yɛn a re negwɔm tanga Kristi neshey gu rining. 

5A sé e yɛn vane mo de ba sé e ji sene na neken hê mɛsɛng o. Ko bwang vemo 

de ba ga kana kushu ba sene na neken wɛt sɛ̌ bama de neshey gu rining o na 
yɛnɛ hɛn. 

6Vê yey pyɛng à vemo de ba sé e ji bemat de be sene na neken e mɛsɛng o! 

Dagwi ê tik ɛn jaram na be sè bemɛ. Reku re neba ra rɔda ra ɛn wɛt; ko yɛn a 
rɔda ra a Dagwi tanga Kristi fwom sede bepiris mɛ; yɛn a rɔda to re negwɔm 
tanga Kristi neshey gu rining. 

Ba wey na Shetan 

7E bama de neshey gu rining o na ga yɛnɛ hɛn, ba rɔda viri Shetan yi e ngyang 

mɛ mo. 

8A rɔda nusu na a to hwo kwɛlɛng yére bemat jey de ya sé e rǎ gul naas ve jey, 

yɛn vɛ à Gɔk tanga Magɔk. Nepyak mɛn na sé sede nepyak bazɛk e vwarâ 
gworep, ko Shetan a rɔda tula hɛn e dem hining, yaga na yɛn a tó como. 

9Yɛn a vey yi e neyɛnɛ̂ jêy mwa, ko yɛn a wɔ̀ gwɔrɔ dem de bemât Dagwi ba 

tula hɛn ɛ̀ tanga repomo de Dagwi a tɛ̀ yey na rɛ. Ko kya ha gaba yi e lagwi, ha 
re ɛn mwa hywiri. 

10Ko ba jut gwɔ̀m cēng de a kwɛlɛng hɛn, ba bomo hɛ e ji rep de wa sila na kya 

tanga kyâ negang arɔng. Kwɔn a hane de ba ga kana barak ɛ̀ gwongyama 
tanga zarap Dagwi wo bɔs. E hwomo, yɛn a rɔda di rezot nagwi na naturuk 
gbak-gbak. 

Shɔt ye yɛnɛ mo 

11Ano arɔng, ma di gwogbɔng gwofwa negwɔm de gwa sé gwopwɛng o, ko ma 

di womo de a sé sangal e ra gwɛ. Jey tanga lagwi ba vɔ be tele yi e nuyel mɛ, 
ba pere wɔ̀ vusa hɛn mwa vit. 

12Ma to di mwa bemat de ba ga kana kushu, bemakuk mwa na nèy, ba sé tumal 

e nuyêl gwofwa negwɔm o. Ko ba wunta bebok-basa ve dura tomong bemat. 
Ba to wunta bwok-basa gwo dura vê neken. Ko ba ra a bemat de ba ga kushu 
shɔt tyɛng na tomong mɛn de ba jɛk e ji bebok-basa mo. 

13Mwa bemat de bá kana kushu e ji gworep ba nunus, ko vemo de bá kana 

kushu, vemo de ba sé e dem bevuvwel, ba nunus arɔng. Ba ra a yɛn mwa shɔt 
tyɛng na pyɛ́ de yɛn á kana ra. 

14Ano arɔng, ba jut reku tanga dem bevuvwel, ko ba barak hɛn e ji rep de wa 

sila na kya. Rep kya mo, e wɛ à reku re neba. 

15Ba barak kawɛ mwat de ba sɛ̀ reza mɛ wɛt e ji bwok-basa bemat de ba vɔk 

neken e ji rep de wa sila na kya arɔng. 

Reto Fong Yohana 21 
Lagwi pwas tanga jey pyas 

1E bama mo, ma di lagwi pwas tanga jey pyas. Lagwi wo mɛsɛng o tanga jey 

yê mɛsɛng o ya ga tɛ́ ɛ vit, ko gworep arɔng gwa to sé wɛt. 

2Ko ma di Repomô Jɛrɛ de be tâng rɛ, à Yɛrusalɛm Pwas ra sé gyirik yi na 

Dagwi e lagwi vey e jey. Ba yong rɛ sede gwel de ba tɔrɔ hɛ yɔ̀kyɔk vɔk na rwas 
mɛ. 

3Ko ma wok gbɔng fwɔ yi e kwɔ̂n gwofwa negwɔm, gwa ye, “Di, a remo, Dagwi 

a ga vey tɛ̀ lɔ mɛ na bemasi! A rɔda sangal tanga yɛn, ko yɛn a rɔda sè bemat 
mɛ. Dagwi pyɛ mɛ a rɔda sè tanga yɛn, ko a rɔda sè Dagwi mɛn. 

4A rɔda yishing mwa nemwishil yi e bayis mɛn. Reku ra rɔda to sè wɛt, ko ba 

rɔda to vɔk lashê yey kɛ sesin wɛt, ko ba rɔda wok royô pyɛ cak arɔng wɛt, yaga 
mwa pyɛ́ yê raane ya ga kwey.” 

5Ko yɛ de a sé sangal e ra gwofwa negwɔm o a ye, “A remo, ma sé tɛ̀ pyɛ̂ mwa 

ye tɛ́ ɛ pyas!” Ko a yang me, “Jɛk pyɛ́ yemo, yaga neha nemo na sé tsak o, ko 
ba rɔda tó yey na nɛ wɛt.” 

6A to ye, “Kayɛ pyɛ ya ga yɛnɛ hɛ! Ma sé Alfa na Omega, ma sé wo susû kayɛ 

pyɛ na wo yɛnɛ̂ yɛ arɔng. Ma rɔda nɔ̂ng kawɛ mwat de a wok yêy hwɔshɔ nshi 
e nɔrɔ. Nshi mo na sé yi e lwel de gwo nɔngɔs neken. 

7Kawɛ mwat de a re masa a rɔda sey pyɛ́ yemo mwa yi na me, ko ma rɔda sè 

Dagwi mɛ, yɛ arɔng a rɔda sè hwey hom. 

8Ko vemo de ba vɔk bengyip, na vemo de be tó yey na yɛn, na vemo de be 

ragas pyɛ́ de ya sé byɛm-byɛm, na vemo de be mɔbɔs bemat, na vemo de be 
ragas nejwang, na vemo de be ragas vyoshon ye bɔs, na vemo de be sapas cī, 
tanga mwa bemât hâ bɔs — ba rɔda ba tala yerê bemat vemo mo pyɔlɔ mɛn 
e ji rep de wa sila na kya tanga kyâ negang arɔng. Reku re neba a rane.” 

Yɛrusalɛm Pwas 

9Gwining e ji betom-lagwi betaama de ba vɔk neshǐ netaama de ba sila nɛ na 

nezap rezot netaama ne yɛnɛ mo a vey na me, a ye, “Vey, na me dura a hwo 
gwel de a sé hwâ Ketyimit.” 

10Gabik Dagwi ha sɛ̀ reto e ra me, ko tom-lagwi o a jut me vɔk e ra rak gworaku 

gwohwak de gwa sé gwolwis sizɔng. A dura a me Repomô Jɛrɛ Yɛrusalɛm de 
ra sé gyirik yi e kwɔ̂n Dagwi e lagwi vey e jey. 

11Gbɔng nerât Dagwi na lolo e ji rɛ. Rā nɛp sede dyéngere ryat sizɔng de be 

tâng yɛ, à yaspa, de ya sé gwiri sede gyilâs. 

12Ba gwɔrɔ repomo mo na gbɔng jwa-duk lwis vɔk e rak o tyɔng wɛt. Wa vɔk 

gbɔng rùhup kuru na vɛ ba (12), ko betom-lagwi kuru na vɛ beba arɔng ba bɛrɛng 
rùhup o. Ba ga kana jɛkɛs bazâ yére Israyɛl e ra vɛ. 

13Ba tɛ̀ rùhup tat e kawɛ bak repomo mo: Tat e rwa rak, tat e rwa batin, tat e rwa 

bato, ko tat arɔng e rwa tā. 

14Ba lɔk jwa-pomo mo e ra retis de ba tɛ̀ rɛ na beta kuru na vɛ beba, ko ba jɛk 

ɛ̀ baza kuru na vɛ baba e ra vɛ. Baza mo, vɛ à bazâ betom vê Ketyimit. 

15Tom-lagwi de a ha na me mo a vɔk cwang masâ nelis de ba yong wɛ na dyam 

shinang, yaga na a bin masa mɛ̀ repomo mo, na rùhup rɛ, tanga jwa-pomo mo 
arɔng. 

16Repomo mo ra sé rǎ naas, yaga nelîs rɛ tanga netês rɛ na sé tyɛng. Tom o a 

masa repomo mo na cwang masâ nelîs mɛ mo, ko nelis o na dal lyōsho gu 
baba na naga beba (2,200). Netes o tanga nelis o vɔk e rak o na sé tyɛng ano 
arɔng. 

17A to masa nelîs jwa-pomo mo vɔk e rak o, ko na sé sede mita kuru bataama 

na vɛ betungun (75) na yerê masa hê bemasi hemo de a ra mɛ̀ fwom. 

18Ba lɔk jwa-pomo mo na dyengerê yaspa, ko ba lɔk repomo mo pyɛ rɛ na dyam 

shinang ryat de ya sé gwiri sede gyilâs. 

19Ba tɔrɔ beta de ba lɔk mɛ̀ retîs jwa-pomo mo na nezap dyéngere ryat sizɔng: 

Gwofwa retis o gwo mɛsɛng o gwɛ à yaspa, gwo neba à safir, gwo netat à agat, 
gwo naas à ɛmɛral, 

20gwo netungun à onis, gwo netyiimin à karnelyan, gwo netaama à kirisolit, gwo 

rwit à beril, gwo shanetat à topas, gwo kuru à kirisoparas, gwo kuru na gwɛ 
gwining à yakinta, gwo kuru na vɛ beba à ametis. 

21Ba yong rùhup kuru na vɛ ba mo na beta berat sedesi de be tâng vɛ, à pɛ̂l; ba 

yông kagwɛ ruhup o na pɛ̂l gwining. Ba yong hyok rey o hê repomo mo na dyam 
shinang ryat de ya sé gwiri sede gyilâs. 

22Ma di Gbɔng Duk Re Fongol e ji repomo mo wɛt, yaga Darwey, Dagwi Wo 

Retô Mwa, tanga Ketyimit ba sé e hwomo e tô Gbɔng Duk Re Fongol o. 

23Be to simo gwi tanga pwɛl na be nɔng negbey e ji repomo mo wɛt, yaga a sé 

e gbɔng nerât Dagwi de na sé negbêy rɛ, ko a sé e Ketyimit de ka sé sede 
kywa-kya rɛ arɔng. 

24Mwa yére bemat jey be kyě kyè yi na negbêy repomo mo, ko begbɔng 

begwɔ̀m jêy mwa ba rɔda wɔ na nedanerey mɛn e ji rɛ arɔng. 

25Rùhup repomo mo bê nàra pyot mwa nagwi; bê sang bang vɛ wɛt, yaga 

naturuk na rɔda sè e hwomo wɛt. 

26Ko bê wɔ na gbɔng nerey tanga nedanerey mwâ yére bemat jey e ji 

repomo mo arɔng. 

27Ko vit a pyɛ de ya sé ligis de ya rɔda yel e ji repomo mo; ko kawɛ mwat de 

e ragas pyɛ́ de ya sé byɛm-byɛm na womo de e vɛ́sɛ bɔs a rɔda yel arɔng wɛt. 
A sé e bemat de ba ga jɛk ɛn e ji bwok-basa Ketyimit o de ba jɛk ɛ̀ bazâ vemo 
de ba vɔk neken — e yɛn de ba rɔda yel e ji repomo mo zɔng. 

Reto Fong Yohana 22 

1Tom-lagwi o a to dura a me rɔt de ha vɔk nshi de ne nɔngɔs neken, ko ne nɛp 

sede dyéngere. Nshi mo ne tele yi e gwofwa negwɔm Dagwi na Ketyimit arɔng, 

2ne tele e tê hyok rey o hê repomo mo. Ko batîn cɔ́gɔt de be nɔngɔs neken ba 

sé e kagwɛ vwarâ rɔt o. Batîn cɔ́gɔt o be mara nèy zang kuru na nɛ neba kahɛ 
shey wɔgɔ, be mara nèy o kagwɛ pwɛl. Berang cɔ́gɔt o ba sé yaga tɛ̀sɛ mwa 
yére bemat jey tyang yi e serɔ. 

3Vit a pyɛ de ya sé pyɛ sedusa e bayîs Dagwi de ya rɔda sè e hwomo. Gwofwa 

negwɔm Dagwi na Ketyimit gwa rɔda sè e ji repomo mo, ko bemat mɛ ba rɔda 
re a yɛ fongol. 

4Yɛn a rɔda di bayîs Dagwi, ko ba rɔda jɛk reza mɛ e batili mɛn. 

5Naturuk na rɔda sè e hwomo wɛt, ko ba rɔda to simo kywa-kya kɛ negbêy gwi 

arɔng wɛt. Yaga Darwey Dagwi a rɔda sè negbey mɛn, ko yɛn a rɔda re negwɔm 
sede begbɔng begwɔ̀m neshey gbak-gbak. 

Yɛsu a to sé kyè vey 

6E bama mo, tom-lagwi o a yang me, “Neha nemo na sé tsak o, ko ba rɔda tó 

yey na nɛ wɛt. Darwey, Dagwi de e nɔngɔ̂s bezarap mɛ Gabik mɛ a tomo tom 
mɛ na a dura a besam mɛ pyɛ́ de ye ba té e jeng de ye kyè vey bagat.” 

7Yɛsu a ye, “Wok in! Ma sé kyè vey ziri! Wo yey pyɛng a womo de e gyeng neha 

bwok-basa mó nemo de ne yís yi na Dagwi!” 

8Me, Yohana, ma ga wok pyɛ́ yemo mwa, ma to di yɛ̄ arɔng. Ko jeng de ma 

yɛnɛ wokos yɛ̄ na bɛrɛng yɛ̄ mwa, ma hwo gaba e cât bol tom-lagwi de a dura 
a me yɛ̄, na me bin re a yɛ fongol. 



2070 

 

© 2009 Nigeria Bible Translation Trust and Wycliffe Bible Translators, Inc.. 
New Testament originally published by © 1984 International Bible Society and Nigeria Bible Translation Trust 

 

 
 

 

9Ko a yang me, “Hwo ra ano wɛt! Ma sé sâ fwom mō tanga wo mwa begwa mō 

de be zarap yi na Dagwi, tanga mwa vemo de be gyenges neha bwok-basa 
gwomo. Rē a Dagwi fongol!” 

10Ko a to yang me, “Hwo kwon lɛrɛ neha bwok-basa mó de ne yís yi na Dagwi, 

yaga jeng ya ga vey bagat de pyɛ́ yemo ya rɔda té. 

11Tik na kawɛ mwat de a sé vwes a re nuyel na ragâs neves mɛ, ko womo de 

e ragas pyɛ́ de ya sé gbiridik, tik na a re nuyel na ragas yɛ̄. Tik na kawɛ mwat 
de a sé cik a re nuyel na ragâs pyɛ́ de ya sé cik, ko womo de a sé jɛrɛ, tik na a 
re nuyel na sangal mɛ hê jɛrɛ arɔng.” 

12Yɛsu a ye, “Wok in! Ma sé kyè vey ziri! Ma rɔda vɔk ɛ̀ pyɔlɔ de mê nɔ̂ng kawɛ 

mwat tyɛng na pyɛ́ de a ga ra. 

13Ma sé Alfa na Omega, ma sé wo susu mo na wo yɛnɛ mo, me wɛ à wo susû 

kayɛ pyɛ na wo yɛnɛ̂ yɛ arɔng.” 

14Vê yey pyɛng a vemo de be kus berugu mɛn jɛkjɛk! Ba rɔda nɔng ɛn reto, na 

yɛn a re nèy cɔgɔ̂t neken, na be to yel e rùhup vane mo vɔk e ji repomo mo 
arɔng. 

15Ko bemat de ba rɔda dul ɛn nà yel e ji repomo mo, yɛn à bemat de be ragas 

pyɛ́ vyes, na vê ragâs vyoshon ye bɔs, na vê ragâs nejwang, na vê mɔbɔs 
bemat, tanga bemât sapâs cī, na mwa vemo de be simo be vɛ́sɛ bɔs, ko be to 
ragas hɛ arɔng. 

16“A sé e me, Yɛsu, de ma tomo tom hom na a vey nɔng in e ji be-ekilisiya nuha 

pyɛ́ yemo. Ma sé yerê lɔ Davit, ko ma to sé dàt gasi de wo lolo wɛshɛrɛk.” 

17Gabik Dagwi tanga gwel be tē, “Vey!” Ko kawɛ mwat de e wok pyɛ yemo, tik 

na yɛ arɔng a ye, “Vey!” Tik na kawɛ mwat de a wok yêy hwɔshɔ a vey; womo 
de e simo na a sɔ nshi de ne nɔngɔs neken, tik na a vey sey nɛ e nɔrɔ. 

Neha ne yɛnɛ mo 

18Me, Yohana, ma sé tusa kawɛ mwat de a wok neha bwok-basa mo nemo de 

ne yís yi na Dagwi, ma sé ye: Ka sede mwat hwak a gwɛ̌ pyɛ cak e ra neha 
nemo, ko Dagwi a rɔda gwɛ̌ a yɛ e ra tabak mɛ nezap rezot nemo de ba ha rehâ 
nɛ e ji bwok-basa gwomo. 

19Ko ka sede mwat hwak a tɛt pyɛ cak yi e ji neha bwok-basa mo, Dagwi a rɔda 

sey ɛ̀ numo mɛ hê nèy cɔ́gɔt neken, ko ba rɔda shim ɛ kwɔn e ji Repomô Jɛrɛ 
rane mo. E pyɛ́ ma yemo de ba misang hâ yɛ̄ e ji bwok-basa gwomo. 

20Yɛ wane de a nɔng nuha e ra pyɛ́ yemo wɔgɔ, ya sé tsak o, e tē, “Mwin, ma 

sé kyè vey ziri!” Ey! À Darwey Yɛsu, vey! 

21Tik na Darwey Yɛsu a dura a kawɛ mwat nerat mɛ. Ano. 

